ಚಂದ್ರಕೊಡೆ: ಶಾಸನಗಳಲ್ಲಿ ಕುಂದಣಸಾಮಿ – ಹೊಸ ವಿವರಣೆ
ಗಂಗವಂಶದ ಪ್ರತಿಷ್ಠೆಯನ್ನು ಹಲವು ಆಯಾಮಗಳಲ್ಲಿ ಹೆಚ್ಚಿಸಿದವರಲ್ಲಿ ಇಮ್ಮಡಿ ಬೂತುಗ ಮತ್ತು ಆತನ ಮಕ್ಕಳೂ ಸೇರಿದ್ದಾರೆ. ಬೂತುಗದ ಹಿರಿಯಮಗನ್ ಮರುಳದೇವ, ಹಿರಿಯಮಗಳು ಕುಂದಣಸಾಮಿದೇವಿ; ಈಕೆಯ ಹೆಸರಿನ ಇನ್ನೊಂದು ರೂಪವಾದ ಕುಂದಣಸೋಮಿದೇವಿ ಎಂಬುದೂ ಶಾಸನಗಳಲ್ಲಿ ಬಳಕೆಯಾಗಿದೆ. ಮರುಳದೇವನ ತಂಗಿಯೂ, ಇಮ್ಮಡಿ ಮಾರಸಿಂಹದೇವನ ಅಕ್ಕಳೂ ಆದ ಈ ಕುಂದಣ ಸಾ(ಸೋ) ಮಿ ದೇವಿಯ ಗಂಡನಾದ ರಾಜಾದಿತ್ಯ ರಾಜನು ಚಾಳುಕ್ಯ ಕುಲಕ್ಕೆ ಸೇರಿದವನೂ, ಜಯದತ್ತರಂಗ (ಬೂತುಗ) ನ ಸೋದರಿಯ ಮಗನೂ ಆಗಿದ್ದನು.
೧. ಕುಂದಣ ಸಾಮಿಯ ಸಮಗ್ರ ಪರಿಚಯಾತ್ಮಕ ಪಂಕ್ತಿಗಳಿರುವುದು ಕುಕ್ಕನೂರು ತಾಮ್ರಪಟದಲ್ಲಿ. ಕ್ರಿ.ಶ. ೯೬೮-೬೯ ರಲ್ಲಿ ಕುಂದಣ ಸಾಮಿಯ ಬೆಳ್ವೊಲ – ಮುನ್ನೂರು ನಾಡಿಗೆ ಸೇರಿದ ಅಡ್ಡವಿರಗೆ ಎಂಬ ಹಳ್ಳಿಯನ್ನು, ತನ್ನ ತಮ್ಮನಾದ ಗಂಗ ಕಂದರ್ಪ ಮಾರಸಿಂಹನ ಕಡೆಯಿಂದ ಪಡೆದು ದಾನವಿತ್ತಳು; ಗಂಗಕಂದರ್ಪ ಮಾರಸಿಂಹನು ಆಗ ಧವಳ ವಿಷಯವನ್ನೂ ( = ಬೆಳ್ವಲ ಮುನ್ನೂರು) ಗಂಗಪಾಡಿ ತೊಂಬತ್ತಾರು ಸಾಸಿರ ಪ್ರದೇಶವನ್ನೂ ಆಳುತ್ತಿದ್ದನು. ಕುಕ್ಕನೂರು ಶಾಸನವು ೨೩೦ ಸಾಲುಗಳ ಅತಿದೊಡ್ಡ ಶಾಸನ; ಅದರಲ್ಲಿ ೧೪೦ ರಿಂದ ೧೮೬ ಮತ್ತು ೨೦೫ ರಿಂದ ೨೧೨ ರ ವರೆಗಿನ ಸಾಲುಗಳಲ್ಲಿ ಕುಂದಣಸಾಮಿಯ ಭವ್ಯವಾದ ಚಿತ್ರಣವಿದೆ. ಆಕೆಯ ಮೈಮಾಟ, ಸಮಷ್ಟಿ ಸೌಂದರ್ಯ, ಲೌಕಿಕ ಸಾಧನೆಗಳು, ಕಲೆ ಮತ್ತು ಇತರ ಪೂರಕ ವಿದ್ಯೆಗಳಲ್ಲಿ ಆಕೆಗೆ ಇರುವ ಪರಿಶ್ರಮ, ಪಂಡಿತರಿಗೂ ಅರ್ಹರಾದವರಿಗೂ ನೀಡಿದ ಉದಾರ ಆಶ್ರಯ, ಜೈನ ಧರ್ಮದಲ್ಲಿ ಆಕೆ ಹೊಂದಿರುವ ಅಗಾಧ ನಿಷ್ಠೆ ಮತ್ತು ಜೈನ ಸಿದ್ಧಾಂತದ ಜ್ಞಾನ ಇವನ್ನು ಸವಿವರವಾಗಿ ನಿರೂಪಿಸಿರುವ ಈ ಸಾಲುಗಳು ಉದ್ದೃತ ಯೋಗ್ಯವಾಗಿವೆ; ಇವಿಷ್ಟೂ ಸಾಲುಗಳು ಸಂಸ್ಕೃತದಲ್ಲಿವೆ.
೨. ಕುಂದಣ ಸಾ(ಸೋ)ಮಿ ದೇವಿಯು ಮಾಣಿಕ್ಯ ಜಿನರ ಒಂದು ಕಂಚಿನ ವಿಗ್ರಹವನ್ನು ಮಾಡಿಸಿದಳು. ಇಲ್ಲಿ ಮಾಣಿಕ್ಯಜಿನರೆಂದರೆ ಆದಿತೀರ್ಥಂಕರರಾದ ವೃಷಭನಾಥರು. ಕಾಯೋತ್ಸರ್ಗದಲ್ಲಿರುವ ಈ ಜಿನ ಬಿಂಬವು ಯೋಗಾಯೋಗದಿಂದ ಉಪಲಬ್ಧವಾಗಿದೆ. ಹಾಸನ ಜಿಲ್ಲೆಯ ಸಕಲೇಶಪುರ ತಾಲೂಕಿನ ಬಾಳ್ಲು ಗ್ರಾಮದ ಕಾಫಿ ತೋಟವೊಂದರ ನೆಲದಲ್ಲಿ ದೊರೆತ ಈ ಪ್ರಾಚೀನ ಜಿನ ಬಿಂಬವು ಈಗ ಹಾಲಿ ಶ್ರವಣಬೆಳಗೊಳದ ಜೈನ ಮಠದಲ್ಲಿದೆ. ಈ ಜಿನಬಿಂಬದ ಪೀಠದ ಮೇಲೆ ನಾಲ್ಕು ಸಾಲಿನ ಒಂದು ಪುಟ್ಟ ಸಂಸ್ಕೃತ ಬರೆಹವಿದೆ; ಕಡೆಯಸಾಲಿನ ಮಕ್ಕಾಲು ಒಕ್ಕಣೆಯಷ್ಟು ಮಾತ್ರ ಹಳೆಗನ್ನಡದಲ್ಲಿದೆ. ಇವೆರಡನ್ನೂ ಮುಂದೆಕೊಟ್ಟಿದೆ:
ಕುನ್ದಣಸಾಮಿಯವರ್ಣನೆ ಇರುವ ಶಾಸನ ಪಂಕ್ತಿಗಳು
೧೪೦ ………..ರತ್ನಕಳಶಃಸ ತು ಸತ್ಯ
೧೪೧ ವಾಕ್ಯ ಕೊಙ್ಗಣಿ ವರ್ಮ್ಮಧರ್ಮ್ಮ ಮಹಾರಾಜಾಧಿರಾಜ ಪರಮೇಶ್ವರ ಶ್ರೀಮಾರ ಸಿಂಹದೇವ ಪ್ರಥಮ ನಾಮಧೇಯಃ ಗಙ್ಗಕ
೧೪೨ ನ್ದರ್ಪ್ಪಃ || ಅಪಿ ಚ || ಗಂಗಾನ್ವವಾಯೋದಯಶೈಳ ಭಾನೋಃ ಶ್ರೀ ಪದ್ಮಿನೀ ಕಾಮವಿಕಾಸ ಹೇತೋಃ ತ ಸ್ಯಾಗ್ರಜಾ ಕುನ್ದ
೧೪೩ ಣಸಾಮಿರಾಸೀತ್ಕುಚ್ಛದಚ್ಛಾಯಗುಣೀ ಪ್ರಸೂತಿಃ || ನೇತ್ರಾನನ್ದಕರೋವಿಧುರ್ದ್ಧೃ ತರಿಪುಧ್ವಾನ್ತಸ್ಸಹ ಪ್ರದ್ಯುತಿಃ ಸ್ವಸ್ತ್ರ್ರೀಯೋ
೧೪೪ ಜಯದುತ್ತರಙ್ಗ ನೃಪತೇ ಸ್ಸೋನ್ವರ್ತ್ಥನಾಮೋನ್ನತಃ ರಾಜಾದಿತ್ಯ ಮಹೀಪತಿ ಪತಿರಭೂದ್ಯಸ್ಯಾಶ್ಚಾಳಿಕ್ಯಾನ್ವಯ
೧೪೫ ಕ್ಷೀರಾಂಭೋ ನಿಧಿಸಂಭವ ಕ್ಷಿತಿಭುಜಾಮುತ್ತಂಸ ಭೂಷಾಮಣಿಃ || ಯಸ್ಯಾ ವಿಪಕ್ಷ ವನಿತಾವದನಾರವಿನ್ದ ಚನ್ದ್ರದ್ಯ
೧೪೬ ತೇಶ್ಚರಿಕಜನ್ಮ ಭುವೋ ಬಭೂವ | ಮೂರ್ತಿರ್ಮ್ಮನೋಜ ನವಚಂಪಕ ಚಾಪ ಯಷ್ಟಿ ಕೀರ್ತಿಶ್ಚ ದಿಗ್ಯುವತಿ ನೂತನ ಹಾರ
೧೪೭ ಯಷ್ಟಿಃ || ಚೂತಾಂಕುರ ಪ್ರಸವಪಲ್ಲವ ಮಲ್ಲಿಕಾಭಿರ್ದ್ದೇವಸ್ಯ ಪುಷ್ಪಧನುಷ್ ಪ್ರವಿಧಾಯ ಪೂಜಾಮ್ ಸೌಭಾಗ್ಯ
೧೪೮ ಮೃತ್ಪಳ ವಿಳಾಸ ವಿಳೋಚನಾಭಿರಭ್ಯರ್ತ್ತತೇ ಸ್ಮ ಕುಸಮರ್ತ್ತು ದಿನೇಷುಯ ಸ್ಯಾಃ || ಶುದ್ಧಾನ್ತ ಪ್ರಮುದಾಸು ಯೌವನ
೧೪೯ ಮದಾದುದ್ದಾಮಲೀಳಾ ಸ್ವಪಿ ಪ್ರತ್ಯುಕ್ತ ಪ್ರತಿಕಾಮಿನೀಜನಧಿಯೋ ಯಸ್ಯಾ ಸ್ಸಪತ್ನೀಮತಿಃ ಅಸೀದಾಹವದೋ
೧೫೦ ಹದ ಕ್ಷಿತಿಪತೇ ಪ್ರಾಣ ಪ್ರಿಯಾಯಾಃ ಪರಂ ವೀರಶೃರೀಯುವತೌ ಮನೋಜ ವಿಜಯ ಶ್ರೀ ನಿತ್ಯ ಚೈತ್ರಶ್ರಿಯಃ | ನಿತ್ಯಂ
೧೫೧ ಯಸ್ಯಾಂ ಸಮಜನಿ ಜಿನಸ್ನಾನ ವಾದ್ಧೌತದೂತೇ ಚೂಡಾಧಾರೇ ಜಿನಪದ ನಖ ಜ್ಯೋತಿ ಷಾಂ ಚಕ್ರವಾಳಮ್ ಸಾನ್ದ್ರೋ ನ್ಮೀಳದ್ವಿಚಕಿ
೧೫೨ ಳಮಯಾದಾಮ ಯಸ್ಯಾಶ್ಚಲೀಳಾರತ್ನಾದರ್ಶೋ ಜಿನಮುಖಭೂದ್ಪಕ್ತಿ ಭೂಷಾನ್ದಧತ್ಯಾಃ || ಅಪಿಚ || ಗದ್ಯಂ || ಶ್ರೀಮದಮರನರ
೧೫೩ ವರನಿಕರ ಮೌಳಿ ಮಾಳಾರಜಪುಂಜ ಪಿಂಜರೀ ಭೂತ ಜಿನೇನ್ದ್ರ ಚನ್ದ್ರ ಪಾದಾರಬಿನ್ದ ದ್ವನ್ದ್ವಷಟ್ಪದಾಯಮಾನಾ ಮಾನಾಗ್ರೋದಗ್ರ ಧನ
೧೫೪ ದಾನಾನನ್ದೀ ಕೃತಾನೇಕಾಶ್ರಿತ ವಿಬುಧಜನ ಹೃತ್ಪದ್ಮಾ ಪದ್ಮಾಧಿಪ ಪರಮ ಜಿನೇನ್ದ್ರ ಪ್ರಣೀತ ತತ್ತ್ವಾಮಳ ಜಳ ಪ್ರಕ್ಷಾಳಿತ ನಿಖಿ
೧೫೫ ಳ ಮನೋಮಳಾ | ಮಳಾಸ್ಪದಾನೇಕ ಕುಮತಿ ಜನಕಥಿತ ದುಸ್ತತ್ತ್ವ ಜಳ ಪ್ರಪಾತ ಸುದೂರೀಭೂತ ಚಿತ್ತಹರಿಣೀ || ಹರಿಣೀಕ್ಷ
೧೫೬ ಣ ಧವಳ ಕಮಳ ದಳ ವಿಳಾಸಾಕರ್ಣ್ಣಾಯತ ರುಚಿರ ಲೋಚನದ್ವಯ ಮಧುಕರ ವಿರಾಜಮಾನ ಮುಖಾಂಬುಜಾ | ಅಂಬು
೧೫೭ ಜಾರಿಕರನಿಕರಬಿಮಳ ವಿಪುಳಜಿನಶಾಸನ ಭವನ ಮೂಲ ಸ್ತಂಭಾಯಮಾನ ಗಙ್ಗಕುಳನ ಭಸ್ತಳಾಲಂಕಾರ
೧೫೮ ತ ಪೂರ್ಣ್ಣಚನ್ದ್ರ ಧ್ಯುತಿಃ | ಚನ್ದ್ರ ಧ್ಯುತಿ ಗಿರೀನ್ದ್ರಾಮರೇನ್ದ್ರ ಕರೀನ್ದ್ರ ಕುನ್ದಾರಬಿದ್ದ ಕುಮುದ ಸಮುದಿತಿ ವಿಶ
೧೫೯ ದಶಾರದಾಭ್ರವಿಭ್ರಮಚಾರುಕೀರ್ತ್ತಿಃ | ಕೀರ್ತ್ತಿ ಧ್ವಜಾಭಿವ್ಯಾಪ್ತ ವಿಪುಳೋದಧಿ ಸಮುದ್ಭಾವಿತಾವಧಿ ಸಮಧಿ
೧೬೦ ಕ ಭುವನಾನ್ತರಾಳಾ | ಭುವನಾಂತರಾಳ ಸಕಳ ಬಾಳಾಬಳಾ ಪರ್ಯ್ಯನ್ತಾನೇಕ ಜನಾನವರತಸಮಾನಾಕಾ
೧೬೧ ರ ಸಂಸ್ತೂಯಮಾನಾನೂನ ಚಾರುಚರಿತಾ | ಚಾರುಚರಿತಾಧರೀಕೃತಾಖಿಳ ಭುವನತಳ ಪ್ರಥಿತ ಸಮುಪ
೧೬೨ ಗತ ವಿಶುದ್ದೇದ್ಧನೀತಿಭೂಷಾ ವಿಶೇಷೋಪಭೂಷಿತಾಷೇಷ ದೋಷ ಗಹನ ದಹನಾಯಮಾನಾನೂನ ಮಾನವಜ್ಜನ ಲಕ್ಷ್ಯಭೂತ
೧೬೩ ಪ್ರಜಾತ ಪುರಾತನ ಪ್ರತಿವ್ರತಾ | ಪ್ರತಿವ್ರತಾ ತ್ವಾಧಿಕವಿಶದಾನೇಕಾಚಿನ್ತ್ಯ ಸಂಪದುತ್ಸಮೇತ ಸಂದ್ರತ ಶೀ ಳ ಸಂಕುಳಾಲಂಕ
೧೬೪ ತ ನಿಖಿಳ ವಿಮಳ ಲಕ್ಷಣೋಪಲಕ್ಷಿತ ಸಕಳ ಜನಾಕ್ಷಿ ಪಕ್ಷ ಪಾತ ಜನನ ಸಮರ್ತ್ಥ ಕೋಮಳಾಂಗಯಾಷ್ಟಿಃ | ಕೋಮಳಾಂ
೧೬೫ ಗಯಷ್ಟಿ ವಿಶಿಷ್ಟ ಜನಪ್ರಶಸ್ಯಮಾನಾಧಿಕಸೌಂದರ್ಯ್ಯ ಸಂಪದ್ಪ್ರಾಬಲ ವಿಮಳಾಧಿಷಣಾ ವಿಶೇಷಾ ಸಮಾನೀಕೃತ ಮದನಮಾನಸೋ
೧೬೬ ನ್ಮಾದನವರ ರೂಪ ವಿರಾಜಿತಾನೇಕಕಳಾಸ್ಪಸರತಿ ಸರಸ್ವತೀ ದೇವತಾತೀ ದುಷ್ಫ್ರಾಪ ಸಕಳ ಕಳಾಕ
೧೬೭ ಳಾಪ ಪಾರಾವಾರ ಪ್ರಾಪ್ತ್ಯವಾ ಪ್ರಾತಿ ಪ್ರಸಿದ್ಧ ವಿಶುದ್ಧೇದ್ಧ ಬಿದ್ವಜ್ಜನ ಶ್ರದ್ಧೇಯ ತೋಪಬದ್ದ ನಿರುದ್ಧಾತ್ಮೀಯ ಸಮಾನ
೧೬೮ ಪರಮಗುಣರುಚಿರಾನನೇಕ ರತ್ನಾ ರತ್ನೋಪದಾನ ಪುರಸ್ಸರಣ ಚರಣ ಸರಸೀರುಹದ್ವಯಾವನತಾನೇಕೋ
೧೬೯ ದಗ್ರೋಗ್ರ ಸಂಗ್ರಾಮರಙ್ಗಪ್ರಭಂಗುರೀಭೂತ ಪ್ರಭೂತ ಘೋರಾರಾತಿನಿಕರ ಚಾಳುಕ್ಯ ವಂಶ ಚೂಳಾಮ
೧೭೦ ಣೀಯಮಾನ ರಾಜಾದಿತ್ಯ ಭೂಪಾಳ ಮನೋವಲ್ಲಬಾ | ವಲ್ಲಭಾರಾತಿ ಭೂಪಾಳಕುಳ ಕುಳ ವಿಳಾಸಿನೀಜ
೧೭೧ ನ ವದನ ಕಮಳ ಕಳಾಪಾ ಕಳಾಪಾಯಮಾನ ಜಿನಪತಿ ಕಮಳಯುಗಳ ರೇಣು ಪವಿತ್ರೀ ಭೂ
೧೭೨ ತೋತಮಾಙ್ಗ ಗಙ್ಗ ಕನ್ದರ್ಪ್ಪಾಗ್ರಿಜನ್ಮಾ| ಜನ್ಮಾನ್ತಕಭಯ ರಾಗ ವಿರಾಗ ರೋಗಾದ್ಯನೇಕ ಘೋರ ಕರಿಮಕರ
೧೭೩ ನಿಕರ ಭಯಂಕರಾಕಾರ ಸಂಸಾರ ನೀರಾಕರ ಪ್ರಭೀಯ ಭೂತ ನಿಖಿಲ ಭವ್ಯಜನ ಪ್ರಶಸ್ಯಸಸ್ಯಾ
೧೭೪ ಹ್ಲಾದನಕರ ಸುಧಾವೃಷ್ಟಿಃ | ಸುಧಾವೃಷ್ಟಿ ಪ್ರಕೃಷ್ಟಾನನ್ದಿ ವೇಣು ಪ್ರವೀಣ ವೀಣ ಪ್ರಕ್ವಾಣಿ
೧೭೫ ತಾತಿಶಯಿತ ಪ್ರಾಣಿಗಣ ಕರ್ಣ್ಣಾ ರಸಾಯನಾ ವಿತಥಮಿತಹಿತ ಮುಹುರಾಕಾಂಕ್ಷ್ಯ
೧೭೬ ಮಾಣ ಚತುರ ವಚನರಚನಾ| ವಚನ ರಚನಾನುರೂಪ ಕಳ್ಪಶಾಖಿ ವದನ ಲೋಭಿಮತ
೧೭೭ ಫಳ ಸಮರ್ತ್ಥ ನಾನಿತ್ಯ ಪ್ರವರ್ತ್ತಮಾನ ಯಥಾಯೋಗ್ಯತ್ತ್ವಾನು ಪ್ರಯಾತದಾನಪ್ರವೃ
೧೭೮ ತ್ತಿಃ | ದಾನ ಪ್ರವೃತ್ತಿ ಸಮನುರೂಪಹೀನ ನ್ಯಾಯಮಾರ್ಗ್ಗಾನು ಸರಣ ಸಮಾರ್ಜ್ಜಿತ ದ್ರವ್ಯಸಂಪದ್
೧೭೯ ಸಂಪತ್ಸೌನ್ದರ್ಯ್ಯ ಭಾಗ್ಯ ಸೌಭಾಗ್ಯಾದ್ಯನೇಕ ಗುಣಜನಿತಾಹಂಕಾರ ಮಹಾಗ್ರಹಾವೇಶಪರವ
೧೮೦ ಶಾಶಯಾನವಧಾರಿತ ಸಾಧ್ವಸಾಧು ಜನಮಾನಾವಮಾನ ನಿಷ್ಪಾದನ ಸುದೂರೀಭೂತ ಸಮ್ಯಗ್‍ಜ್ಞಾ
೧೮೧ ನಾ| ಸಮ್ಯಗ್ ಜ್ಞಾನಾಭಿಧಾನಾಙ್ಕುಶ ನಿರುದ್ಧಕ್ಷಣ ಕ್ಷಯಲಕ್ಷಣಾತಿದುರ್ಲ್ಲಭಾ ಅಘಪತನ ನಿ
೧೮೨ ಬನ್ಧನ ವಿಷಯಸುರವಾರಣ್ಯ ಪ್ರವೃತ್ಯುತ್ಸುಕ ಸ್ವೇನ್ದ್ರಿಯ ಮತ್ತ ಮಹಾಮಾತಙ್ಗ ಪವಿತ್ರ ಚರಿತ್ರ
೧೮೩ ಪ್ರಪಾಳಿತ ಸಕಳ ಜೀವಗಣ ಮುನಿಜನ ನಿಕರಚರಣ ರಾಜೀವ ಯುಗಲ ಭಕ್ತಿ ಪ್ರಕರ್ಷೋಪಲಬ್ಧ ಸ
೧೮೪ ರ್ವ್ವೋಪದ್ರವಶಾನ್ತಿ ಕುನ್ದಣ (ಸಾ) ಮಿಶ್ಚಿರಂ ಜೀಯಾತ್ || ಅಪಿಚ ವೃತ್ತಂ || ವೀಣಾ ಸುಗೀತಿಷು ಕಥಾಸು ಚ
೧೮೫ ದಿಗ್ವಧೂನಾಂ ದಿಕ್ಷಾಳಕೈಸ್ಸುರ ಮಹೀರುಹಮಂಜರೀವ || ಲೀಳಾವತಂಸ ಪದವೀ ಮುಪನೀಯ ಮಾನಾ
೧೮೬ ಕಳ್ಪಾಂತಮುಲ್ಲಸತು ಕುನ್ದಣಸಾಮಿ ಕೀರ್ತ್ತಿಃ ||
. . . . .
೨೦೫ (ತಸ್ಮೈ) ಕಾಲಪಾರ್ಯ್ಯ ಭಟ್ಟಾಯ ಗಙ್ಗ ಕುಳಜಳಧಿಕಳಾಪತಿಸ್ಸೌನ್ದರ್ಯ್ಯ ಧೈರ್ಯ್ಯ ಬುದ್ಧಿಸಮೃದ್ಧ್ಯ ಸಮಾನಿತರತಿರತ್ನಾಕರವಾ
೨೦೬ ಗ್ದೇವತಾ ಶರಚ್ಛನ್ದ್ರಾಂಶು ವಿಶದಾಚಲಿತ ವಿಪುಲ ಸಮ್ಯಕ್ತ್ವಾ ಊತುಗನಣುಗಿಸ್ಸಮ್ಯಕ್ತ್ವ ರುಗ್ಮಿಣೀತ್ಯಾ
೨೦೭ ದಿಯಾಥಾರ್ತ್ಥಾಮಳಾಂಕ ಮಾಳಾಭಿರನವರತಂ ಅಭಿಷ್ಟೂಯ ಮಾನಾಸಾ ಶ್ರೀಮತ್ಕುನ್ದಣಸಾಮಿಃ ಸ್ವಸ್ತಿ ಶಕ
೨೦೮ ನೃಪಕಾಳಾತೀತ ಸಂವತ್ಸರ ಶತೇಷ್ಟಷ್ಟಸು ನವತ್ಯುತ ರೇಷು ವಿಭವ ಸಂವತ್ಸರೇ ಪ್ರವರ್ತ್ತಮಾ
೨೦೯ ನೇ ಉತ್ತರಾಯಣ ಸಂಕ್ರಾನ್ತೌ ಧವಳ ವಿಷಯಾಂತರ್ವ್ವರ್ತ್ತಿಕುಕ್ಕನೂರ ನಾಮಾಗ್ರಹಾರಾದುತ್ತರ ಸ್ಯಾನ್ದಿ
೨೧೦ ಶಿ ರಾಜಪುರ ನಾಮಾಗ್ರಹಾರಾತ್ ಪಶ್ಚಿಮ ಸ್ಯಾನ್ದಿಶಿ ಅಡ್ಡವುರಗೇ ನಾಮಗ್ರಾಮಂ ಸ್ವಕೀಯಾನುಜೇ ಶ್ರೀ
೨೧೧ ಮದ್ಗಙ್ಗ ಕನ್ದರ್ಪ್ಪೇ ಧವಳ ವಿಷಯಮಖಿಳಂ ಗಙ್ಗ ಪಾಟೀಞ್ಚ ಷಣ್ಣವತಿ ಸಹಸ್ರ ಸಂಖ್ಯಾ ಪರಿಮಿತ ಮ್ಪ್ರತಿ ಪಾಳಯತಿ
೨೧೨ ತಸ್ಮಾಲ್ಲ ಬ್ದ್ವಾ ಪ್ರದಾತ್ || [IWG : ೧೯೮೪, ನಂ. ೧೫೯ : ಕ್ರಿ.ಶ. ೯೬೮ -೬೯ : ಪು. ೫೦೪-೫೦೯]
II          ೧ ತ್ವಂ ಲಕ್ಷ್ಮೀ ಸ್ಸುರಭಿಸ್ಸುಧಾ ಚಭುವನೇ
ಮಾಣಿಕ್ಯ ಮಿನ್ದ್ರುರ್ವ್ವಿಷಂ ದೇವಶ್ರೀಜಗ
            ೨ ದೇಕವೀರ ನೃಪತಿರ್ದ್ವಾಭ್ಯಾಂ ಯುವಭ್ಯಾ
ಮಭೂತ್ ಶ್ರೀ ಗಙ್ಗಾನ್ವಯ ದುಗ್ಧವಾರಿಧಿ
            ೩ ರತೀವಾಶ್ಚರ್ಯ್ಯ ಸೂತಿಸ್ತತಃ ಕೈಶ್ರೀ ಕುನ್ದಣ
ಸೋಮಿದೇವಿ ಕವಿಭಿರ್ಣ್ನೋ ವರ್ಣ್ನ್ಯ
            ೪ ಮೇತ ಚ್ಛ್ರಿಯಮ್ ೦ ಶ್ರೀಮನ್ನೊೞಂಬ
ಕುಳ್ತಾನ್ತಕರ ಶ್ರೀಮದಕ್ಕಂ.
[ಎಕ. ೯ (ಪ.) ಸಕಲೇಶಪುರ ೩೧ (೫ ಮಂಬಾ ೬೭)
೧೦ ಶ. ಬಾಳ್ಲು (ಹಾಸನಜಿ / ಸಪುತಾ) ಪು. ೫೧೯]
[ಮಾಣಿಕ್ಯ ಪ್ರಭುವೇ, ನೀನು ಐಸಿರಿಯೂ, ದೇವಲೋಕದ ಹಸು ಸುರಭಿಯೂ, ಅಮೃತವೂ, ಚಂದ್ರನೂ, ಲೋಕಪಾಲಕನೂ ಆಗಿದ್ದೀಯೆ. ನಿನ್ನ ಕೃಪೆಯಿಂದ ಜಗದೇಕವೀರ ನೃಪತಿಯೂ ಕುನ್ದಣ ಸೋಮಿದೇವಿಯೂ, ಗಂಗವಂಶವೆಂಬ ಹಾಲುಗಡಲಿನಲ್ಲಿ ದೊಡ್ಡ ಅದ್ಭುತಗಳನ್ನು ಮಾಡಲು ಸಾಧ್ಯವಾಯಿತು. ಇವರ ಹಿರಿಮೆ ಹಾಗೂ ಸಿರಿಯನ್ನು ಯಾವ ಕವಿಯೂ ಬಣ್ಣಿಸಲಾರ ಎಂಬಂತೆ ಆಗಿದೆ. ನೊೞಂಬ ಕುಲಾಂತಕ ಎಂಬ ಪ್ರಶಸ್ತಿಯನ್ನು ಪಡೆದ ಮಾರಸಿಂಹನ ಪ್ರಸಿದ್ಧ ಅಕ್ಕ ಕುನ್ದಣಸಾಮಿ]
ಮೇಲಿನ ಎರಡು ಉದ್ಧೃತಗಳಿಂದ ಸಿಗುವ ಕುಂದಣ ಸಾಮಿದೇವಿಯ ಪುಷ್ಕಳವಾದ ಜೀವನ ಚಿತ್ರಕ್ಕೆ ಪೂರಕವಾಗಿರುವ, ಆಕೆಯ ಬದುಕಿನ ಉತ್ತರಾರ್ಧ ಮತ್ತು ಸಾಮಾಪ್ತಿ ಭಾಗದ ಹೊಸ ವಿವರಣೆ ಇತ್ತೀಚೆಗೆ ನನಗೆ ದೊರೆತ ಶಾಸನ ಸಂಪತ್ತಿನಲ್ಲಿ ಸಿಕ್ಕಿದೆ. ಆ ಹೊಸ ಅಪ್ರಕಟಿತ ಶಾಸನ ಸಾಮಗ್ರಿಯು ಆಕೆಯ ಬದುಕಿನ ಅಂತ್ಯವನ್ನು ತಿಳಿಸುತ್ತದೆ. ಕೊಪ್ಪಳದಲ್ಲಿ ದೊರೆತ ಶಾಸನಗಳಲ್ಲಿ ಒಂದೆರಡು ಶಾಸನಗಳು ನೇರವಾಗಿ ಕುಂದಣ ಸಾಮಿಯ ಸಾವನ್ನು ಹೇಳಿವೆ. ಮೇಲೆ ಉದಾಹರಿಸಿದ ಎರಡೂ ಶಾಸನಗಳು ಪ್ರಕಟಿತವಾಗಿದ್ದು, ಅವೆರಡೂ ಕೂಡ ಸಂಸ್ಕೃತ ಭಾಷೆಯಲ್ಲಿವೆ. ಈಗ ನನಗೆ ದೊರೆತಿರುವ ಎರಡೂ ಶಾಸನಗಳು ಕನ್ನಡದಲ್ಲಿವೆ; ಅವುಗಳ ಪಾಠ-
I           ೧ ಶ್ರೀ ಬೂತುಗ ಪೆರ್ಮ್ಮಡಿಯ ಮಗಳ್
೨ ಕುನ್ದಣರಸಿಯರಾರಾಧನಾ ವಿಧಾನದಿಂ ರ
೩ ತ್ನತ್ರಯಮಂ ಸಾಧಿಸಿಕೊಣ್ಡು ದೇವಲೋಕಕ್ಕೆ ಪೋ
೪ ದಳ್ ಚಲದಂಕಗಾರ್ತ್ತಿ
II          ೧ ಆಗಸೆಯರ್ಕ್ಕಳೊಳ್
೨ ನೆಗೞ್ದ ಪೆಂಪಿನ ಕು
೩ ನ್ದಣ ಸೋಮಿ ದೇವಿಯುಂ
೪ ಚಂಗಲ ದೇವಿಯುಂ ಕೞೆ
೫ ಯೆ ದಾನದ ಧರ್ಮ್ಮದ
೬ ಮಾತೇ ಪೋ ಯ್ತುಂಮತ್ತಂಗ
ಇವೆರಡು ಪೊಚ್ಚ ಪೊಸ ನಿಸದಿ ಶಾಸನಗಲು ಅಸಮಗ್ರವಾಗಿವೆಯಾದರೂ ಮುಖ್ಯ ಉಪಯುಕ್ತ ವಿವರಣೆ ಒದಗಿಸುವಲ್ಲಿ ಸಫಲವಾಗಿವೆ. ಇವುಗಳಲ್ಲಿ ಮೊದಲನೆಯ ಶಾಸನ ಅತೇದಿಯದು, ಹತ್ತನೆಯ ಶತಮಾನದ್ದು; ಎರಡನೆಯ ಶಾಸನ ಕ್ರಿ.ಶ. ೧೦೦೭ ರಲ್ಲಿ ರಚಿತವಾಗಿ ಚಂಗಲದೇವಿಯು ಸುಗತಿಯನ್ನು ಸಾಧಿಸಿದ ಸಂಗತಿಯನ್ನು ಹೇಳುತ್ತ, ಆ ವೇಳೆಗಾಗಲೇ ಮರಣಿಸಿದ್ದ ಕುಂದಣಸಾಮಿಯನ್ನು ಪ್ರಸ್ತಾಪಿಸಿದೆ. ಕುಂದಣ ಸಾಮಿಯು ಆರಾಧನಾ ವಿಧಾನದಿಂದ, ಅಂದರೆ ಸಲ್ಲೇಖನಾವ್ರತವನ್ನು ಸ್ವೀಕರಿಸಿ ಆಚರಿಸಿ ಧ್ಯಾನಿಸಿ,ರತ್ನತ್ರಯವನ್ನು ಸಾಧಿಸಿಕೊಂಡು ದೇವ ಲೋಕವನ್ನು ಸೇರಿದಳು – ಎಂದು ಮೊದಲನೆಯ ಶಾಸನದಿಂದ ತಿಳಿದು ಬರುತ್ತದೆ.
ಎರಡನೆಯ ಹೊಸ (ಅಪ್ರಕಟಿತ) ಶಾಸನದಿಂದ ಆಕೆಯ (ಮತ್ತು ಚಂಗಲದೇವಿಯ) ವ್ಯಕ್ತಿತ್ವದ ಒಂದು ಮುಖ ಪರಿಚಯವಾಗುತ್ತದೆ. ಆಗಸ ಎಂಬುದು ಸಂಸ್ಕೃತ ಆಕಾಶದ ತದ್ಭವ ರೂಪ. ಆಗಸದವರು ಆಗಸೆಯರು. ಆಗಸೆ ಎಂದರೆ ಆಕಾಶದಲ್ಲಿ ಇರುವವಳು [ಆಗಸೆ ಎಂಬ ಶಬ್ದವೇ ಕನ್ನದ ನಿಘಂಟಿನಲ್ಲಿ ದಾಖಲಾಗಿಲ್ಲ] ಆಗಸದವರು ದೇವತೆಗಳು, ಅದರಿಂದ ಆಗಸೆ ಎಂದರೆ ದೇವತೆ. ಆಗಸೆ ಎಂಬುದು ಏಕವಚನ, ಸ್ತ್ರೀಲಿಂಗ, ನಾಮಪದ. ಇದಕ್ಕೆ / -ಆರ್ / ಮತ್ತು / – ಕಳ್/ ಎಂಬ ಎರಡು ಸಮಾನಾರ್ಥಕ ಬಹುವಚನ ಪ್ರತ್ಯಯಗಳು ಸೇರಿ ‘ಆಗಸೆಯರ್ಕ್ಕಳ್’ ಎಂದಾಗಿದೆ, ಆಕಾಶದಲ್ಲಿ ಇರುವ ದೇವತೆಗಳು ಎಂದರ್ಥ. ಕುನ್ದಣ ಸೋಮಿ ದೇವಿಯೂ ಅಪ್ಸರೆಯರೊಳಗೆ ಕೂಡ ಹೆಸರು ಗಳಿಸಿದ್ದಳು (- ಆಗಸೆಯರ್ಕ್ಕಳೊಳ್ ನೆಗೞ್ದ ಪೆಂಪಿನ ಕುನ್ದಣ ಸೋಮಿದೇವಿಯುಂ) ಮತ್ತು ಆಕೆಯು (ಆರಾಧನಾ ವಿಧಾನದಿಂದ) ಮುಡಿಪಿದ ಮೇಲೆ ದಾನ – ಧರ್ಮ ಎಂಬ ಮಾತು ಅವಳ ಜತೆಯಲ್ಲಿಯೇ ಹೋಯಿತು.
ಹೀಗೆ ಪರಸ್ಪರ ಪೂರಕ ನೆಲೆಯಲ್ಲಿ ಚಲಿಸುವ ಈ ನಾಲ್ಕು ಶಾಸನಗಳನ್ನು ಕ್ರೋಢೀಕರಿಸಿಟ್ಟು ನೋಡಿದಾಗ ಒಟ್ಟು ಕುನ್ದಣ ಸಾ(ಸೋ) ಮಿ ದೇವಿಯ ಪೂರ್ಣ ಚಿತ್ರವೊಂದು ಸಿಗುತ್ತದೆ. ಇಮ್ತಹ ವಿವರಣೆ ಆಕೆಯ ವೈಯಕ್ತಿಕ ಬದುಕಿನ ಮೇಲಲ್ಲದೆ ಗಂಗಮನೆತನದ ಮೇಲೂ ಬೆಳಕು ಚೆಲ್ಲುತ್ತದೆಂಬ ಸಾಂಸ್ಕೃತಿಕ – ರಾಜಕೀಯ ಕಾರಣಗಳನ್ನು ಗಮನಿಸಿ ಈ ಸಮೀಕ್ಷೆಯನ್ನು ಕೈಗೊಳ್ಳಲಾಗಿದೆ.
ಚಂದ್ರಕೊಡೆ: ಆತ್ಮ ನಿವೇದನೆ
ಕಳೆದ ನಲವತ್ತು ವರ್ಷಗಳಿಂದ ನಾನು ಸ್ವಯಂ ಪ್ರೇರಣೆಯಿಂದ ಪ್ರೀತಿಸಿ ವ್ಯಾಸಂಗ ಮಾಡುತ್ತ ಬಂದ ಶಾಸನಗಳನ್ನು ಕುರಿತು ಇದುವರೆಗೆ ಹೆಚ್ಚು ಬರವಣಿಗೆ ಮಾಡಿರಲಿಲ್ಲ. ಬೇರೆ ಬೇರೆ ವಿಶ್ವವಿದ್ಯಾಲಯದ ಇತಿಹಾಸ ಮತ್ತು ಶಾಸನದ ಆಸಕ್ತರು ನನ್ನ ಬಳಿ ಬಂದು ಚರ್ಚಿಸುತ್ತಿದ್ದರು, ಬೇಕಾದ ಮಾಹಿತಿಯನ್ನು ಕೇಳಿ ಪಡೆಯುತ್ತಿದ್ದರು. ಆದರಿಂದ ನನಗೆ ಖುಷಿ ಆಗುತ್ತಿತ್ತು. ಇದನ್ನು ಕಣ್ಣಾರೆ ಕಾಣುತ್ತಿದ್ದ ನನ್ನ ಸಹದ್ಯೋಗಿಗಳು, ಇತರ ವಿಶ್ವವಿದ್ಯಾಲಯದ ಅಧ್ಯಾಪಕ ಮಿತ್ರರು, ಶಾಸನಗಳು ಕುರಿತು ನಾನು ಮಾಡಿರುವ ಸಂಶೋಧನೆ, ಸಂಗ್ರಹಿಸಿರುವ ಸಾಮಾಗ್ರಿಯನ್ನು ಕೃತಿಗಳ ಮೂಲಕ ಹೊರಗೆಡಹಲೇಬೇಕೆಂದು ಆಗ್ರಹ ಪಡಿಸುತ್ತಿದ್ದರು. ಬಾ. ರಾ. ಗೋಪಾಲ್, ಕೆ.ವಿ. ರಮೇಶ್, ಎಂ. ಡಿ. ಸಮ್ಪತ್, ಎ.ವಿ. ನರಸಿಂಹಮೂರ್ತಿ, ಲಕ್ಷ್ಮಣ್ ತೆಲಗಾವಿ ಮುಂತಾದ ಶಾಸನತಜ್ಞರು ಕೂಡ ಒತ್ತಾಯಿಸುತ್ತಿದ್ದರು. ಇವರ ಪ್ರೇರಣೆಯಿಂದ ಇತ್ತೀಚಿನ ವರ್ಷಗಳಲ್ಲಿ ಸಂಪೂರ್ಣವಾಗಿ ಶಾಸನಗಳ ಅಭ್ಯಾಸದಲ್ಲಿ ತೊಡಗುವುದು ಸಾಧ್ಯವಾಯಿತು.
ಕನ್ನಡ ವಿಶ್ವವಿದ್ಯಾಲಯದ ಕುಲಪತಿಗಳೂ ಪ್ರಸಿದ್ಧ ಲೇಖಕರೂ ಸನ್ಮಿತ್ರರೂ ಆದ ಡಾ. ಚಂದ್ರಶೇಖರ ಕಂಬಾರರು ಆಯ್ದು ವರ್ಷಗಳಿಂದ ನನ್ನ ಸಂಶೋಧನ ಪುಸ್ತಕವೊಂದನ್ನು ಪ್ರಕಟಿಸುವ ಇರಾದೆಯಿಂದ, ಹಸ್ತಪ್ರತಿಯನ್ನು ಸಿದ್ಧಪಡಿಸಿಕೊಡಲು ಹೇಳುತ್ತಿದ್ದರು. ಕಾರಣಾಂತರಗಳಿಂದ ಕುಲಪತಿಯವರ ಸೂಚನೆಯನ್ನು ಕಾರ್ಯಗತಗೊಳಿಸಲು ಆಗಿರಲಿಲ್ಲ. ಕಡೆಗೊಮ್ಮೆ ಅವರು ‘ಇನ್ನು ನಾಲ್ಕು ತಿಂಗಳಲ್ಲಿ ನಿನ್ನ ಲೇಖನಗಳ ಹಸ್ತಪ್ರತಿಯನ್ನು ಮುದ್ರಣಕ್ಕೆ ಅಣಿಗೊಳಿಸಿ ಒಪ್ಪಿಸತಕ್ಕದ್ದು’ ಎಂದು ಅಂತಿಮಗಡುವು ಕೊಟ್ಟರು. ಅವರ ಕಳಕಳಿಗೆ, ಅಂತಃಕರಣಕ್ಕೆ ಮಣಿದು, ಲೇಖಣಿ ಹಿಡಿದು ಪಟ್ಟಾಗಿ ಕುಳಿತೆ. ಅರೆಬರೆಯಾಗಿದ್ದ ಬರೆಹಗಳನ್ನು ಸಪ್ರಾಣಿಸಿದೆ. ಅದರ ಫಲ ಈ ಸಂಕಲನ, ಇದಕ್ಕೆ ‘ಚಂದ್ರಕೊಡೆ’ ಎಂಬ ಶೀರ್ಷಿಕೆ ಕೊಟ್ಟವರೂ ಕುಲಪತಿಗಳೇನೆ. ಇದು ಈ ಪುಸ್ತಕದ ವಿಚಾರದಲ್ಲಿ ಕಂಬಾರರು ವಹಿಸಿದ ವೈಯಕ್ತಿಕ ಆಸಕ್ತಿಯ ಪ್ರತೀಕ. ಅವರಿಗೆ ನನ್ನ ನಮನಗಳನ್ನು ತಿಳಿಸಲು ಹರ್ಷವಾಗುತ್ತದೆ.
ಕನ್ನಡ ವಿಶ್ವವಿದ್ಯಾಲಯದ ಪ್ರಸಾರಾಂಗದ ನಿರ್ದೇಶಕ ಪ್ರೊ. ಎ.ವಿ. ನಾವಡ, ಮುದ್ರಣ ವಿನ್ಯಾಸವನ್ನು ರಚಿಸಿದ ಪ್ರಕಟಣಾ ಸಹಾಯಕ ಕೆ. ಎಲ್. ರಾಜಶೇಖರ್, ಅಕ್ಷರಸಂಯೋಜನೆ ಮಾಡಿದ ನಾಗರಾಜ್, ಅಂದವಾಗಿ ಮುದ್ರಿಸಿಕೊಟ್ಟ ಶ್ರೀ ವೆಂಕಟೇಶ್ವರ ಪ್ರಿಂಟಿಂಗ್ ಪ್ರೆಸ್‍ನ ಸಿ.ಆರ್. ಜನಾರ್ಧನ್ ಅವರಿಗೆ, ಬಿಡುವಿಲ್ಲದ ಹಾಗೆ ದುಡಿದು ಈ ಪುಸ್ತಕ ಆಕಾರ ಪಡೆಯುವಂತೆ ಮಾಡಿದ ಮಡದಿ ಡಾ. ಕಮಲಾ ಹಂಪನಾ, ಅನುಬಂಧವನ್ನು ಅಣಿಗೊಣಿಸಿದ ಕೆಂಗೇರಿ ಚಕ್ರಾಪಾಣಿ ಇವರೆಲ್ಲ ತೋರಿದ ಮುತುವರ್ಜಿ ಮತ್ತು ಮಮತೆಯೆಂಬುದು ಮರೆಯಲಾಗದಂತಹ ಅನುಭವ, ಇವರೆಲ್ಲರ ಅಕ್ಕರೆಯನ್ನು ಮತ್ತೆ ಮತ್ತೆ ಮೆಲುಕುತ್ತೇನೆ.
ಸುಮಾರು ಮೂರು ದಶಕಗಳಿಂದ ಬರೆದ ಕೆಲವು ಸಂಶೋಧನ ಲೇಖನಗಳ ಹೊರತು, ಈ ಸಂಕಲನದಲ್ಲಿ ಸೇರಿರುವ ಬಹುಮಟ್ಟಿನ ಲೇಖನಗಳು ಹೊಚ್ಚ ಹೊಸದಾಗಿ ಬರೆದವುಗಳು. ಈ ಪುಸ್ತಕದಲ್ಲಿ ೭೫% ಕ್ಕೂ ಹೆಚ್ಚು ಭಾಗ ಅಪ್ರಕಟಿತ ಲೇಖನಗಳು, ಇವು ಇದೇ ಮೊದಲ ಬಾರಿಗೆ ಇಲ್ಲಿ ಬೆಳಕು ಕಾಣುತ್ತಿವೆ.
ಈ ಪುಸ್ತಕಗಳ ಲೇಖನಗಳ ಹರವು – ಹಾಸು ದೊಡ್ದದು. ಕನ್ನಡ ಭಾಷೆ, ಸಾಹಿತ್ಯ, ಸಂಸ್ಕೃತಿ, ವಾಸ್ತು, ಶಿಲ್ಪ, ಕಲೆ, ಧರ್ಮ, ಚರಿತ್ರೆ – ಇವುಗಳಿಗೆ ಸಂಬಂಧಿಸಿದ ಮೌಲಿಕವಾದ ಮಾಹಿತಿ ಈ ಗ್ರಂಥದಲ್ಲಿ ಅಳವಡಿಸಲ್ಪಟ್ಟಿದೆ. ನಾನಾ ಪೂರಕ ಜ್ಞಾನಶಾಖೆಗಳ ತಜ್ಞರು ಪರಿಭಾವಿಸುವಂತಹ, ಇನ್ನೂ ಮುಂದುವರಿದ ವಾಗ್ವಾದ ಸಂವಾದಗಳಿಗೆ ಗ್ರಾಸವಾಗುವಂತಹ ಹೊಸ ಸಾಮಾಗ್ರಿಯನ್ನು ಮೊದಲ ಬಾರಿಗೆ ಇಲ್ಲಿ ಹೊರಗಿಟ್ಟಿದ್ದೇನೆ. ಶಾಸನಗಳನ್ನು ಹೆಚ್ಚಾಗಿ ಹಾಗೂ ಪ್ರಧಾನವಾಗಿ ಆಧರಿಸಿರುವ ಇಷ್ಟು ದೊಡ್ಡ ಪ್ರಮಾಣದ ಪುಸ್ತಕವನ್ನು ಸುಂದರವಾಗಿಯೂ ಶೀಘ್ರವಾಗಿಯೂ ಪ್ರಕಟಿಸಿದ ಕನ್ನಡ ವಿಶ್ವವಿದ್ಯಾಲಯಕ್ಕೆ ನಾನು ಋಣಿ.
ಹಂಪ ನಾಗರಾಜಯ್ಯ
ಚಂದ್ರಕೊಡೆ: ಅಂಧಾಸುರ ಪಂನೆರಡು : ಚಿಕ್ಕಟಿಪ್ಪಣಿ
೧. ‘ಸಾಂತಳಿಗೆ-ಸಾಯಿರ’ ನಾಡನ್ನು [ಹೊಂಬುಜ. ೧. (೮ ನಗರ ೩೫) ೧೦೭೭] ಆಳುತ್ತಿದ್ದವರು ಸಾಂತರಸರು [ಎ.ಕ.೪ ಕೊಪ್ಪ. ೩೯]. ಸಾಂತರ ಕುಲದವರ [ಎ.ಕ.೮, (೧೯೦೨) ಸಾಗರ. ೧೧೨; ಅದೇ ತೀರ್ಥಹ, ೧೯೨] ಸಾಂತರ ಬೀಡು [ಅದೇ, ಸಾಗರ. ೮೦] ಇದ್ದದ್ದು ಪೊಂಬುಚ್ಚದಲ್ಲಿ; ಇದು ಈಗಿನ ಶಿವಮೊಗ್ಗ ಜಿಲ್ಲೆ ಹೊಸನಗರ ತಾಲೂಕಿನಲ್ಲಿರುವ ಹೊಂಬುಜ ಕ್ಷೇತ್ರ. ಪೊಂಬುಚ್ಚಪುರವರಾಧೀಶರಾದ [ಇ.ಆ.೫೪೦] ಸಾಂತರರ ಅರಮನೆ [ಹೊಂಬುಜ. ೧.ಸಾಲು: ೮೪], ಕೋಟೆ [ಹೊಂಬುಜ ೨ (೮ ನಗರ ೩೬) ೧೦೭೭, ಸಾಲು: ೧೬೧-೬೨] ಮತ್ತು ಹೆಬ್ಬಾಗಿಲು [ಅದೇ, ಸಾಲು : ೧೪೬] ಎಲ್ಲ ಇದ್ದದ್ದು ಹೊಂಬುಜಪುರದಲ್ಲಿಯೇ.
೨. ಸಾಂತರರ ಮೂಲಪುರುಷನಾದ ಜಿನದತ್ತನು, ಸುಮಾರು ಕ್ರಿ.ಶ. ಏಳನೆಯ ಶತಮಾನದಲ್ಲಿ, ಉತ್ತರ ಮಧುರೆಯಿಂದ ಬಂದನು. ಪೊಂಬುಚ್ಚಪುರ ಪ್ರದೇಶದಲ್ಲಿ ಕೆಲವು ಸಾಹಸಗಳನ್ನು ಮಾಡಿದನು. ಇಲ್ಲಿದ್ದ ರಕ್ಕಸಕುಲವನ್ನು ನಾಶ ಮಾಡಿದನು. ಜಿನಶಾಸನದೇವಿಯಾದ ಪದ್ಮಾವತೀದೇವಿಯ ಅನುಗ್ರಹದಿಂದ ಸಪ್ತಾಂಗ ರಾಜ್ಯವನ್ನು ಸ್ಥಾಪಿಸಿದನು. ಹೊಂಬುಜವನ್ನು ನೆಲೆವೀಡನ್ನಾಗಿ ಮಾಡಿಕೊಂಡನು. ಅಲ್ಲಿಯೇ ಆತ ಪಟ್ಟಾಭಿಷೇಕ್ತನಾದನು. ಸಾಂತಳಿಗೆ ಸಾಯಿರ [ಎ.ಕ. ೮, ಸಾಗರ ೧೦೮.೧೦೪೨] ರಾಜ್ಯವನ್ನು ಒಂದೇ ಬೆಳ್ಗೊಡೆಯಡಿಗೆ ತಂದು ಆಳಿದನು.
೩. ಸಿಂಹಧ್ವಜ ಹಾಗೂ ಕಪಿಲಾಂಛನವನ್ನು ಹೊಂದಿದ್ದ ಸಾಂತರ ರಾಜ್ಯದ ಆರಂಭದಲ್ಲಿ ಜಿನದತ್ತನು ಮಾಡಿದ ಪರಾಕ್ರಮಗಳಲ್ಲಿ ಸ್ಥಳೀಯರ ಮೇಲೆ ಪಡೆದ ಗೆಲುವುಗಳು ಸೇರಿದ್ದವು. ಪಟ್ಟಿಪೊಂಬುರ್ಚಪುರದ ನೆರೆಹೊರೆಯ ಪರಿಸರವನ್ನು ನಡುಗಿಸುತ್ತಿದ್ದ ಅಟವಿಕರನ್ನೂ ಪಾಳೆಯಗಾರರನ್ನೂ ಜಿನದತ್ತನು ಗೆದ್ದನು. ಸುತ್ತಲಿನ ಜನರಿಗೆ ಪ್ರಿಯವಾಗುವಂತೆ, ಜಿನದತ್ತನ ಜನಪರ ಕಾಲಜಿಯ ಸಾಹಸ ಕಾರ್ಯಗಳು ಬೆಳೆದುವು.
೪. ಜಿನದತ್ತನು ಅಂಧಕಾಸುರನನ್ನು ಕೊಂದು ಅಂದಾಸುರವೆಂಬ ಕೋಟೆಯನ್ನೂ ನಗರ ನಿರ್ಮಾಣ ಮಾಡಿದನು [ಹೊಂಬುಜ.೧.೧೦೭೭. ಸಾಲು : ೧೧] ಎಂದು ಶಾಸನದಲ್ಲಿ ನಮೂದವಾಗಿದೆ. ಈ ಅಂಧಾಸುರ ಎಂಬುದು ಪುರಾಣ ಕಲ್ಪನೆಯಾಗಲಿ, ರಾಕ್ಷಸರಿಗೆ ಸೇರಿದ್ದಾಗಲಿ ಆಗಿರದೆ ವಾಸ್ತವವಾದ ಒಂದು ಮಹತ್ವದ ಕೋಟೆ ಹಾಗೂ ಸ್ಥಳವಾಗಿತ್ತೆಂಬುದನ್ನು ಕೆಲವು ಶಾಸನಗಳ ಆಧಾರದಿಂದ ಅರಿಯಬಹುದು.
೫. ಅಂಧಾಸುರವು ಏಳನೆಯ ಶತಮಾನದಿಂದ ಹದಿನಾಲ್ಕನೆಯ ಶತಮಾನದವರೆಗೆ ಆಗಿನ ಕನ್ನಡ ನಾಡಿನಲ್ಲಿ ಒಂದು ಪ್ರಸಿದ್ಧ ದುರ್ಗವಾಗಿತ್ತು. ಅದರಲ್ಲಿ ಶಿವಮೊಗ್ಗ ಜಿಲ್ಲೆಯಲ್ಲಿ, ಪೊಂಬುಚ್ಚದ ವನದುರ್ಗವನ್ನು ಬಿಟ್ಟರೆ (ಸಾಂತಳಿಗೆ ಸಾಸಿರ ನಾಡಿನೊಳಗೆ) ಅಂಧಾಸುರ ನೆಲದುರ್ಗವು ಪ್ರಮುಖವಾಗಿತ್ತು.
೬. ಈ ಅಂಧಾಸುರವು ಹೊಂಬುಚ್ಚಕ್ಕೆ ಹತ್ತಿರವಿದ್ದ ಕೋಟೆಯೆಂದೂ ಸಾಂತಾರರಿಗೆ ಮುಖ್ಯವಾದ ಎರಡನೆಯ ಕೋಟೆಯಾಗಿತ್ತೆಂದೂ ತಿಳಿದುಬರುತ್ತದೆ. ಕದಂಬರ ಕೀರ್ತಿದೇವನು ಜಗದೇವನ ಮೇಲೆ ದಂಡೆತ್ತಿ ಬಂದಾಗ ಈ ಅಂಧಾಸುರ ಕೋಟೆಯನ್ನು ಮುತ್ತಿದನೆಂದು ಶಾಸನಗಳಿಂದ ತಿಳಿದುಬರುತ್ತದೆ [ಎ.ಕ.೮, ಸೊರಬ ೧೭೭, ೧೧೬೩; ಅದೇ, ಸೊರಬ ೫೬೭ ಇತ್ಯಾದಿ].
೭. ಕದಂಬರ ಕೀರ್ತಿದೇವನು ಅಂಧಾಸುರ ಕೋಟೆಯನ್ನು ಮುತ್ತಿಗೆ ಹಾಕಲು ಇದ್ದ ಇನ್ನೊಂದು ಕಾರಣವೆಂದರೆ, ಅದು ಸಾಂತರರ ದ್ವಿತೀಯ ಕೇಂದ್ರವಾಗಿದ್ದುದು, ಆ ವೇಳೆಗಾಗಲೇನೆ ಹೊಯ್ಸಳರ ಪ್ರಸಿದ್ಧ ವಿಷ್ಣುವರ್ಧನನು ತನ್ನ ವಶಕ್ಕೆ ತಂದು ಕೊಂಡಿದ್ದನೆಂದು ಶಾಸನಗಳಿಂದ ತಿಳಿದುಬರುತ್ತದೆ [ಎ.ಕ. ೨, (ಪ) ೧೬೨ (೧೩೨) ೧೧೫. ಪು. ೧೦೪. ಸಾಲು : ೨೭].
೮. ಈ ಅಂಧಾಸುರ ಕೋಟೆಯ ಸಮೀಪದ ಕೆಲವು ಹಳ್ಳಿಗಳನ್ನು ಸೇರಿಸಿ ‘ಅಂಧಾಸುರ ಪಂನೆರಡು’ ಎಂಬೊಂದು ಆಡಳಿತ ಘಟಕವೂ ಆ ವೇಳೆಗೆ ಹೆಸರು ಗಳಿಸಿತ್ತು [ಎ.ಕ.೮-೨(೧೯೦೨) ಸಾಗರ ೧೦೮. ೧೦೪೨. ಆಚಾಪುರ ಪು. ೩೦೬.ಸಾಲು: ೪೧-೪೨; ಅದೇ, ಸಾಗರ ೧೦೯. ೧೦೪೨. ಆಚಾಪುರ. ಪು. ೩೧೦.ಸಾಲು:೫೯].ಕ್ರಿ.ಶ. ೧೧೫೯ ರಲ್ಲಿ ಅಳಿಯಾದೇವಿಯು ಈ ಅಂಧಾಸುರ (ಖರಪುರ)ದಲ್ಲಿ ಒಂದು ಬಸದಿಯನ್ನು ಕಟ್ಟಿಸಿದಳೆಂದು ಇನ್ನೊಂದು ಶಾಸನದಿಂದ ತಿಳಿದು ಬರುತ್ತದೆ [ಅದೇ, ಸಾಗರ. ೧೫೯. ಪು. ೩೩೩].
೯. ಅಂಧಾಸುರ ಪಂನೆರಡು ವಿಭಾಗವನ್ನು ಮಹಾಮಂಡಲೇಶ್ವರನಾದ ಗೋನರಸನು ಕಾಳಾಮುಖ ಶೈವ ಬ್ರಾಹ್ಮಣರಿಗೆ ಅಗ್ರಹಾರವಾಗಿಸಿ, ‘ಗೊರವವಾಡಂ ಮಾಡಿ’, ಧಾರೆಯರೆದು ಕೊಟ್ಟನು. ಚೋೞ ಬಿಜ್ಜರಸ ಮಂಡಲೇಶ್ವರನ ಮಗನಾದ ಗೋನರಸನು ಅಂಧಾಸುರ ಕೋಟೆಯಲ್ಲಿ ಬೀಡು ಬಿಟ್ಟಿದ್ದನು. ಅಲ್ಲದೆ ಕೆಲವು ಕಾಲ ಆತನು ಈ ಅಂಧಾಸುರದಲ್ಲಿದ್ದು ಆಳುತ್ತಿದ್ದನು [ಎ.ಕ. ೮-೨. ಸಾಗರ. ೧೦೮ ಮತ್ತು ೧೦೯. ೧೦೪೨. ಪು. ೩೧೦.ಸಾಲು:೫೭].
೧೦. ಅಂಧಾಸುರ ಎಂಬುದು ಇಂದಿಗೂ ಇರುವ ಒಂದು ಅಪರೂಪದ ಹೆಸರಿನ ಹಳ್ಳಿಯಾಗಿದೆ. ಈ ಊರು ಈಗಿನ ಶಿವಮೊಗ್ಗ ಜಿಲ್ಲೆ ಸಾಗರ ತಾಲೂಕಿನ ಆನಂದಪುರಕ್ಕೆ ಸಮೀಪದಲ್ಲಿ, ಇದೇ ಅಂಧಾಸುರ ಎಂಬ ಹೆಸರಿನಿಂದ ಉಳಿದು ಬಂದಿದೆ.
ಚಂದ್ರಕೊಡೆ: ಸಂಕ್ಷೇಪ ಸೂಚಿ

ವಿ. ಸೂ. :ಶಾಸನಗಳ ಉಲ್ಲೇಖಗಳನ್ನು ಓದಿಕೊಳ್ಳುವ ಕ್ರಮಕ್ಕೊಂದು ಸೂಚನೆ: ಎಕ ೫ (ಪ) ತಿನ ೧೪೬ (೧೪ ತಿನ ೨೫೫) ೯. ಶ. ವಿಜಯಪುರ (ಮೈಜಿ / ತಿನತಾ) ಪು. ಹೀಗಿದ್ದರೆ ಇದನ್ನು ಓದಿಕೊಳ್ಳುವ ಕ್ರಮ (ಇದರ ವಿಸ್ತೃತರೂಪ) ಹೀಗೆ-
ಎಪಿಗ್ರಾಫಿಯ ಕರ್ನಾಟಕ (ಪರಿಷ್ಕೃತ ಆವೃತ್ತಿ) ತಿರುಮಕೂಡಲು ನರಸೀಪುರ ಶಾಸನ ಸಂಖ್ಯೆ ೧೪೬ (ಹಳೆಯ ಆವೃತ್ತಿಯಲ್ಲಿ ಸಂಪುಟ ೧೪ ತಿರುಮಕೂಡಲು ನರಸೀಪುರ ಶಾಸನ ಸಂಖ್ಯೆ ೨೫೫) ಒಂಬತ್ತನೆಯ ಶತಮಾನ. ವಿಜಯಪುರ ಎಂಬ ಗ್ರಾಮದಲ್ಲಿ ದೊರೆತದ್ದು (ಮೈಸೂರು ಜಿಲ್ಲೆ / ತಿರುಮಕೂಡಲು ನರಸೀಪುರ ತಾಲೂಕು) ಪುಟ ೫೫೪.
ಇಂಗ್ಲೀಷ್ ಮತ್ತು ರೋಮನ್ ಲಿಪಿ – ಅಂಕಿಗಳನ್ನು ಕನ್ನಡದಲ್ಲಿ ಕೊಟ್ಟಿದೆ.
ಚಂದ್ರಕೊಡೆ: ಛಂದೋಂಬುಧಿ – ನಾಗವರ್ಮ: ಮರುಚಿಂತನೆ
೧. ಕನ್ನಡ ಸಾಹಿತ್ಯ ಚರಿತ್ರೆಯಲ್ಲಿ ನಾಗವರ್ಮರು ಎಷ್ಟುಮಂದಿ, ಯಾವ ಕೃತಿಯನ್ನು ಯಾವ ನಾಗವರ್ಮ ಬರೆದಿದ್ದಾನೆ – ಎಂಬ ವಾದವಿವಾದಗಳು ಸಾಕಷ್ಟು ನಡೆದಿವೆ. ಅದೇ ಚರ್ಚೆ, ಅದೇ ವಿಚಾರ ಬಿಟ್ಟು ಆ ವಾಗ್ವಾದಗಳಿಗೆ ಹೊಸದಿಕ್ಕಿನ ಆಲೋಚನೆ ಸರಣಿಯನ್ನು ಪೋಣಿಸುವುದು ಈ ಹಂಟಿಪ್ಪಣದ ತಿರುಳು. ಇದರಲ್ಲಿ ನಾಗವರ್ಮರು ಎಷ್ಟು ಎಂಬ ಚರ್ಚೆಯಿಲ್ಲ. ಕೇವಲ ಛಂದೋಂಬುಧಿಯ ಕರ್ತೃ ನಾಗವರ್ಮನ ಇತಿವೃತ್ತ ಕುರಿತ ಒಂದು ಜಿಜ್ಞಾಸೆ ಕೈಗೊಳ್ಳಲಾಗಿದೆ.
೨. ಕರ್ನಾಟಕದ ರಾಜಕೀಯ, ಧಾರ್ಮಿಕ, ಸಾಹಿತ್ಯಕ, ಸಾಂಸ್ಕೃತಿಕ ಇತಿಹಾಸದಲ್ಲಿ ವೆಂಗಿವಿಷಯ (-ಮಂಡಲ)ದ ಪಾತ್ರ ದೊಡ್ಡದು. ಇಲ್ಲಿ ರಾಜಕೀಯ ಚರಿತ್ರೆಯನ್ನು ಕೈಬಿಡಬಹುದು, ದಾರ್ಮಿಕ – ಸಾಹಿತ್ಯಕ ಸಮೀಕ್ಷೆಗೆ ದೃಷ್ಟಿ ಹಾಯಿಸ ಬಹುದು. ಪಂಪ, ಪೊನ್ನ, ನಾಗವರ್ಮ ಮೊದಲಾದ ಕವಿಗಳು ವೆಂಗಿಮಂಡಲದ ಕಡೆಯವರು. ಇವರಲ್ಲದೆ ಅತ್ತಿಮಬ್ಬೆಯ ಮನೆತನದ ಬೇರುಗಳು ವೆಂಗಿನಾಡಿಗೂ ಚಾಚಿಕೊಂಡಿವೆ. ವೆಂಗಿ ವಿಷಯವು ಜೈನಧರ್ಮದ ಪ್ರಮುಖ ಕೇಂದ್ರವಾಗಿತ್ತು. ಅಲ್ಲದೆ ರಾಷ್ಟ್ರಕೂಟರ ಆಳಿಕೆಯಲ್ಲಿ, ವಿಶೇಷವಾಗಿ ಒಂಬತ್ತನೆಯ ಶತಮಾನದಲ್ಲಿ ಕೆಲವು ಪ್ರತಿಷ್ಠಿತ ಬ್ರಾಹ್ಮಣ ಕುಟುಂಬಗಳು ಜೈನರಾಗಿ ಮತಾಂತರ ಮಾಡಿದ್ದು ಹೆಚ್ಚಾಗಿ ವೆಂಗಿ ವಿಷಯದ ಪ್ರದೇಶ ಪರಿಸರದಲ್ಲಿ.
೩. ಛಂದೋಂಬುಧಿಯನ್ನು ಬರೆದ ನಾಗವರ್ಮನೂ ಕೂಡ ವೆಂಗಿಯ ಪ್ರತಿಭೆ:
ಜಗದೊಳಗಿದೊಂದು ಮಿಗಿಲೆನೆ
ನೆಗೆಱ್ದಪುದು ವೆಂಗಿವಿಷಯಮಾ ವಿಷಯದೊಳೊ
ಳಗಣಿತಮೆನೆ ಸಪ್ತಗ್ರಾ
ಮಗಳೊಳಮಾ ವೆಂಗಿಪೞು ಕರಂ ಸೊಗಯಿಸುಗುಂ ||      ೧೨
ಆ ವೆಂಗಿಪೞುವಿನೊಳ್ ವಿಭು
ದೇವಸಮಾನಂ ವಿದಗ್ಧನಂಬುಜ ಭವನಂ
ತಾವಗಮೊಳ್ಗುಣ ನಿಧಿಯೆಂ
ದೀ ವಸುಧೆಯೊಳೆನಿಸಿ ವೆಣ್ಣಮಯ್ಯಂ ನೆಗೞ್ದಂ ||          ೧೩
ವೇದದೊಳನುಗತರೆನಿಸುವ
ವೇದಿಗಳೊಳ್ ನಿಪುಣನಾಗಿ ನೆಗೞ್ದಂ ಗಂಭೀ
ರೋದನ್ವತ್ವಾರಿವೇಷ್ಟಿತ
ಮೇದಿನಿಯೊಳ್ ವಣ್ಣಮಯ್ಯನಕಲಂಕ ಗುಣಂ ||           ೧೪
೪. ವೆಂಗಿವಿಷಯದ ಏಳು ಗ್ರಾಮಗಳಲ್ಲಿ ಒಂದಾದ ವೆಂಗಿಪಳುವಿನಲ್ಲಿ ಸಾಕ್ಷಾತ್ ಬ್ರಹ್ಮನ ಹಾಗೆ ಬಲ್ಲಿದನಾದ ಒಂದನೆಯ ವೆಣ್ಣಮಯ್ಯನು ಹೆಸರಾಗಿದ್ದನು. ವೇದ ಪಾರಂಗತನೂ ನಿರ್ಮಲಗುಣಿಯೂ ಆದ ದೊಡ್ಡ ವೆಣ್ಣಮಯ್ಯನು ಕೌಂಡಿನ್ಯ ಗೋತ್ರಜನಾಗಿದ್ದನು (ಹೆಂ ಕೌಂಡಿಕಬ್ಬೆ). ಈತನ ಮಗನಾದ ದಾಮಮಯ್ಯನ (ಹೆಂ. ಕುಂದಕಬ್ಬೆ) ಹಿರಿಯ ಮಗ ಎರಡನೆಯ ವೆಣ್ಣಮಯ್ಯ (ಹೆಂ. ಪೋಳಕಬ್ಬೆ). ಈ ಇಮ್ಮಡಿ ವೆಣ್ಣಮಯ್ಯನ ಹಿರಿಯ ಮಗನೇ ಪ್ರಸ್ತುತ ಚರ್ಚೆಯ ಕೇಂದ್ರವ್ಯಕ್ತಿಯಾದ ನಾಗವರ್ಮ. ಕವಿ ಮತ್ತು ಶಾಸ್ತ್ರಕಾರನಾದ ಈ ನಾಗವರ್ಮನ ಗುಣಾವಳಿಯನ್ನು ಕುರಿತು ನಾಲ್ಕು ವೃತ್ತ ಪದ್ಯಗಳಿವೆ [೨೩ – ೨೬].
೫. ನಾಗವರ್ಮನು ತನ್ನ ಇತಿವೃತ್ತ ಸಂಬಂಧವಾಗಿ ಇನ್ನೆರಡು ಕಂದಪದ್ಯಗಳನ್ನು ಬರೆದಿದ್ದಾನೆ:
ರಸಂ ರಕ್ಕಸಗಂಗಂ
ರುಗಳ್ ನೆಗಳ್ದಜಿತಸೇನ ಪಂಡಿತ ದೇವರ್
ರೆದ ನೃಪನಣ್ಣ ನೆನೆ ಮ
ರಿಸುವರಾರ್ ನಾಕಿಯಿರುಳೊಳೇ ಪುಟ್ಟಿದನೇ ||  ೨೭
ಡರ ಮೂಗುತಿಯೆನಿಸಿದ
ಡಳಿಕರ ಮಂತ್ರಿ ಸಂಧಿ ವಿಗ್ರಹ ರಾಯಂ
ಡಾಡಿ ಪೊರೆದನೆನೆ ಧರೆ
ಡಾಡದೆ ಕೊಂಡು ಕೊನೆಯದೇ ನಾಕಿಗನಂ ||      ೨೮
೫.೧. ಈ ಎರಡು ಪದ್ಯಗಳಲ್ಲಿ ಹೆಸರಿಸುವ ವ್ಯಕ್ತಿಗಳನ್ನು, ಅಂದಿನ ಸಮಕಾಲೀನ ಚಾರಿತ್ರಿಕ ವ್ಯಕ್ತಿಗಳೊಂದಿಗೆ ಸಮೀಕರಿಸಿ, ಗುರುತಿಸುವ ವಿದ್ವತ್ ಪ್ರಯತ್ನಗಳು ನಡೆದಿವೆ. ಈ ಪದ್ಯೋಕ್ತ ವ್ಯಕ್ತಿಗಳನ್ನು ಶಾಸನೋಕ್ತ ವ್ಯಕ್ತಿಗಳೊಂದಿಗೆ ಹೊಂದಿಸಲು ಮುಖ್ಯವಾಗಿ ಹೋಂಬುಜದ ಶಾಸನಗಳನ್ನು ಆಶ್ರಯಿಸಬೇಕೆಂಬುದು ನನ್ನ ಸೂಚನೆ; ಅದರಲ್ಲಿಯೂ ಹೊಂಬುಜ ೧ (೮ ನಗರ ೩೫) ೧೦೭೭ – ಈ ಶಾಸನ ವಿಶ್ವಸನೀಯ ಆಕರಗಳ ಮಡು.
೫.೧.೧. ರಕ್ಕಸಗಂಗ ಎಂಬ ಬಿರುದಾಂಕಿತ ರಾಜರು ಗಂಗವಂಶದಲ್ಲಿ ಇಬ್ಬರು ಇದ್ದಾರೆ; ಇಬ್ಬರಲ್ಲಿ ಒಬ್ಬನು ಗಂಗರ ಇಮ್ಮಡಿ ಬೂತುಗನ ಮಗನಾದ ರಾಚ(ಜ)ಮಲ್ಲ. ಇನ್ನೊಬ್ಬ ರಕ್ಕಸಗಂಗನು ಬೂತುಗನ ಮೊಮ್ಮಗ, ಅಂದರೆ ಮಗ (ವಾಸವ)ನಮಗ.
ವಾಸವನಿಗೆ (ಹೆಂ. ಕಂಚಲದೇವಿ) ಇಬ್ಬರು ಮಗಂದಿರು – ಗೋವಿಂದರ ದೇವ ಮತ್ತು ಅರುಮುಳಿದೇವ. ಈ ಗೋವಿಂದರದೇವನೇ ಗಂಡರಮೂಕುತಿ, ವೀರ ಮಾರ್ತಾಂಡ, ಸತ್ಯವಾಕ್ಯ, ಗಂಗಚೂಡಾಮಣಿ, ಪೆರ್ಮಾನಡಿ – ಮುಂತಾದ ಪ್ರಶಸ್ತಿಗಳಿದ್ದ ರಕ್ಕಸಗಂಗ. ಈ ರಕ್ಕಸಗಂಗನ ಆಡಳಿತ ಕಾಲ ಕ್ರಿ.ಶ. ೯೯೬ ರಿಂದ ೧೦೨೪ ಎಂದು ನಾನು ಅನ್ಯತ್ರ, ಶಾಸನಗಳ ಆಧಾರದಿಂದ ಸೂಚಿಸಿದ್ದೇನೆ. [ನಾಗರಾಜಯ್ಯ, ಹಂಪ:; ಗಂಗರ ಒಂದು ಹೊಸಶಾಸನ, ಸಾಧನೆ, ೧೯೯೬]. ಈ ಲೇಖನವು ಪ್ರಸ್ತುತ ‘ಚಂದ್ರಕೊಡೆ’ ಸಂಕಲನದಲ್ಲಿಯೂ ಸೇರ್ಪಡೆ ಆಗಿದೆ.
೫.೧.೨. ಛಂದೋಂಬುಧಿಯ ನಾಗವರ್ಮನಿಗೆ ಆಸರೆ ಇತ್ತವನು, ಗಂಡರ ಮೂಗುತಿ ಎಂದೆನಿಸಿದ ಈ ರಕ್ಕಸ ಗಂಗ ಅರಸನೆಂದು ಖಚಿತವಾಗಿಯೇ ಹೇಳಬಹುದು.
೬. ನಾಗವರ್ಮನು ಹೇಳುವ ‘ಗುರುಗಳ್ ನೆಗಳ್ದಜಿತಸೇನ ಪಂಡಿತ ದೇವರ್’ ಯಾರೆಂಬ ವಿಚಾರದಲ್ಲಿಯೂ ಚರ್ಚೆಗಳು ನಡೆದಿವೆ. ಈ ಅಜಿತಸೇನ ಪಂಡಿತ ದೇವನನ್ನು ಸರಿಯಾಗಿ ಗುರುತಿಸುವ ಪರಿಶ್ರಮದ ಜಾಡನ್ನು ತಪ್ಪಿಸಿದ್ದು, ನಾಗವರ್ಮನ ಇದೇ ಪದ್ಯದಲ್ಲಿ ಇರುವ ‘ಪೊರೆದ ನೃಪನಣ್ಣನೆನೆ’ ಎಂಬ ಮಾತು. ಅಣ್ಣ, ರಾಯ ಎಂಬುದು ಚಾಮುಣ್ಡರಾಯನನ್ನು ಸೂಚಿಸುತ್ತವೆಂದೂ, ಅದರಿಂದ ಚಾಮುಣ್ಡರಾಯನ ಗುರುಗಳಾದ ಅಜಿತ ಸೇನಾಚಾರ್ಯರೇ ಈ ನಾಗವರ್ಮನ ಗುರುಗಳಾದ ಅಜಿತಸೇನಪಂಡಿತದೇವ ಎಂದೂ ವಿದ್ವಾಂಸರು ನಂಬಿಕೆ ಪಟ್ಟಿದ್ದಾರೆ.
೬.೧. ಮೇಲೆ ೫.೧. ರಲ್ಲಿ ಉಲ್ಲೇಖಿಸಿದ ಹೊಂಬುಜ ಒಂದನೆಯ ಶಾಸನದಲ್ಲಿ ಸಿಗುವ ಈ ಗುರುವಿಗೆ ಸಂಬಂಧಿಸಿದ ಮಾಹಿತಿಯನ್ನು ಪರಿಶೀಲಿಸಬೇಕು. ರಕ್ಕಸಗಂಗನ ಗುರುಗಳು ಶ್ರೀವಿಜಯ ಭಟ್ಟಾರಕರು (ಒಡೆಯದೇವ, ವಾದೀಭಸಿಂಹ), ಈತನು ಕ್ಷತ್ರಚೂಡಾಮಣಿ, ಗದ್ಯಚಿಂತಾಮಣಿ – ಮುಂತಾದ ಕಾವ್ಯಗಳ ಕರ್ತೃ. [ನೋಡಿ : ಇದೇ ‘ಚಂದ್ರಕೊಡೆ’ ಸಂಕಲನದಲ್ಲಿ ಇರುವ ‘ಹೊಂಬುಜಶಾಸನ – ಕ್ಷತ್ರಚೂಡಾಮಣಿ’ ಎಂಬ ಸಂಪ್ರಬಂಧ]
೨. ಈ ವಿಷಯವಾಗಿ ಇದೇ ‘ಚಂದ್ರಕೊಡೆ’ ಸಂಕಲನದಲ್ಲಿರುವ ‘ಗಂಗರ ಒಂದು ಹೊಸಶಾಸನ’ ಲೇಖನವನ್ನು ನೋಡಿ.
ಈ ಸೊಡೆಯದೇವ – ವಾದೀಭಸಿಂಹ – ಶ್ರೀವಿಜಯ ಭಟ್ಟಾರಕನ ಶಿಷ್ಯರುಗಳು ಗುಣಸೇನದೇವ, ದಯಾಪಾಳದೇವ, ಕಮಳಭದ್ರ ದೇವ, ಅಜಿತಸೇನಪಣ್ಡಿತ ದೇವ ಮತ್ತು ಶ್ರೇಯಾಂಸ ಪಣ್ಡಿತ – ಎಂಬುವರು. ಇವರಲ್ಲಿ ಅಜಿತಸೇನಪಂಡಿತ ದೇವನಿಗೆ ವಾದೀಭಸಿಂಹ ಎಂಬ ಪ್ರಶಸ್ತಿಯೂ ಇದ್ದಿತು.
೬.೧.೧. ನಾಗವರ್ಮನ ಅರಸನು ರಕ್ಕಸಗಂಗನಾದರೆ, ಅವನ ಗುರುಗಳೂ ಈ ಹೊಂಬುಜ ಶಾಸನೋಕ್ತರಾದ ಅಜಿತಸೇನಪಂಡಿತದೇವನೇ ಎಂಬುದಾಗಿ ಅಸ್ಖಲಿತವಾಗಿ ಹೇಳಬಹುದು.
೭. ನಾಗವರ್ಮನು ಹೇಳುವ ‘ಪೊರೆದ ನೃಪನಣ್ಣನೆನೆ’ [ಪಾಠಾಂತರ – ಪೊರೆದ ನೃಪನಣುಗನೆನೆ] ಎಂಬಲ್ಲಿಯ ನೃಪನಣ್ಣನು ಯಾರೆಂಬುದು ಅಸ್ಪಷ್ಟವಾಗಿದೆ. ಅಲ್ಲದೆ ರಕ್ಕಸಗಂಗ ನೃಪನಿಗೆ ಒಬ್ಬ ತಮ್ಮ ಅರುಮುಳಿದೇವ ಎಂಬಾತನು ಇದ್ದನೇ ಹೊರತು ಅಣ್ಣನಿರಲಿಲ್ಲ. ಇಲ್ಲಿರುವ ಪಾಠಾಂತರವನ್ನು ಒಪ್ಪಿಕೊಂಡು, ‘ಪೊರೆದ ನೃಪನಣುಗನೆನೆ’ ಎಂದು ಪದ್ಯಪಾಠವನ್ನು ಇಟ್ಟಿಕೊಂಡು, ಇದನ್ನು ಅರ್ಥೈಸಲು ಅವಕಾಶವಿದೆ.
೭.೧. ರಕ್ಕಸ ಗಂಗನಿಗೆ ಮಕ್ಕಳು ಇರಲಿಲ್ಲ. ಅದರಿಂದ ತನ್ನ ತಮ್ಮ ಅರುಮುಳಿ – ದೇವನಿಗೆ ಇದ್ದ ಮಕ್ಕಳನ್ನು ತನ್ನ ಅರಮನೆಯಲ್ಲಿಟ್ಟು ಸಾಕಿಬೆಳೆಸಿದನು; ಚಟ್ಟಲದೇವಿ, ಕಂಚಲದೇವಿ ಮತ್ತು ರಾಜವಿದ್ಯಾಧರ – ಎಂಬ ಮೂವರು ಆ ರೀತಿ ರಕ್ಕಸಗಂಗನು ಬೆಳೆಸಿದ ಮಕ್ಕಳು.
೭.೧.೧. ರಕ್ಕಸಗಂಗನು ಚಾಳುಕ್ಯರ ಅಧೀನದಲ್ಲಿದ್ದು ಗಂಗವಾಡಿ ಪ್ರದೇಶದಲ್ಲಿ ಆಳುತ್ತಿದ್ದನು. ಅನಂತರ ರಾಜವಿದ್ಯಾಧರ (ರಾಜಾದಿತ್ಯ) ನು ಪ್ರಭುವಾದನು. ರಾಜ ವಿದ್ಯಾಧರನು ಕ್ರಿ.ಶ. ಸುಮಾರು ೧೦೩೪ ರಲ್ಲಿ ಸಲ್ಲೇಖನ ವ್ರತ ಪಡೆದು, ಮಂಡ್ಯ ಜಿಲ್ಲೆಯ ಗುತ್ತಲು ಗ್ರಾಮದ ಬಸದಿಯಲ್ಲಿ ಮುಡಿಪಿದನು.
೭.೧.೨. ಒಂದುವೇಳೆ ನಾಗವರ್ಮನನ್ನು ‘ಪೊರೆದನೃಪನಣುಗನು’ ಈ ಕಿರಿಯ ರಾಜ ವಿದ್ಯಾಧರನಾಗಿದ್ದ ಪಕ್ಷದಲ್ಲಿ ಆಗ ಈ ವಿವರಣೆ ಇನ್ನೂ ಸಮರ್ಪಕತೆಯನ್ನು ಪಡೆಯುತ್ತದೆ. ಆದರೆ ಈ ವಿಚಾರವನ್ನು ತೆರೆದ ವಿಷಯವಾಗಿ ಬಿಡುವುದು ಸೂಕ್ತವಾದೀತು.
೮. ನಾಗವರ್ಮನು ಹೇಳುವ ಇನ್ನೊಂದು ಹೆಸರು, ಗಂಡರ ಮೂಗುತಿಯೆನಿಸಿದ ಮಂಡಳಿಕನಾದ ರಕ್ಕಸ ಗಂಗನ, ಮಂತ್ರಿ – ಸಂಧಿಬಿಗ್ರಹಿ ‘ರಾಯ’ ನದು; ಈ ರಾಯನು ನಾಗವರ್ಮನನ್ನು ಕೊಂಡಾಡಿ ಪೊರೆದನಂತೆ (ಛಂದೋಂಬುಧಿ, ಪಧ್ಯ ೨೮).
೮.೧ ‘ರಾಯ’ ಎಂಬ ಹೆಸರು ಬಂದೊಡನೆ ಚಾಮುಣ್ಡರಾಯನು ನೆನಪಿಗೆ ಬರುತ್ತದೆ; ಅದರಿಂದ ಈ ಚರ್ಚೆಯಲ್ಲಿ ಪಾಲುಗೊಂಡ ವಿದ್ವಾಂಸರು ಅಂತಹುದೇ ತೀರ್ಮಾನಕ್ಕೆ ಬಂದಿದ್ದಾರೆ. ನಾಗವರ್ಮನನ್ನು ಗಂಗರ ಅರಸ ರಾಚಮಲ್ಲ – ರಕ್ಕಸ – ಗಂಗನು ಆಸರೆ ಕೊಟ್ಟನೆಂದೂ, ಮಂತ್ರಿ ಚಾಮುಣ್ಡರಾಯನು ಪೊರೆದನೆಂದೂ ಅಭಿಪ್ರಾಯ ಪಟ್ಟಿದ್ದಾರೆ. ಈ ಎರಡೂ ಅಭಿಪ್ರಾಯಗಳು ಅಸಮಂಜಸವಾಗಿವೆ.
೮.೧.೧. ಮೊದಲನೆಯದಾಗಿ ನಾಗವರ್ಮನು ಹೇಳುವ ರಕ್ಕಸಗಂಗನು ಈ ರಾಚಮಲ್ಲ ರಕ್ಕಸಗಂಗನಲ್ಲ. ನಾಗವರ್ಮನು ಹೇಳುವ ಮಾಂಡಲಿಕ ಅರಸ ರಕಸ-ಗಂಗನು ಹೊಂಬುಜ ಶಾಸನೋಕ್ತನಾದ ಮತ್ತು ಗೋವಿಂದರದೇವನಾದ ರಕ್ಕಸ-ಗಂಗ. ರಾಚಮಲ್ಲನಿಗೆ ‘ಗಂಡರ ಮೂಗುತಿ’ ಎಂಬ ಪ್ರಶಸ್ತಿ ಇರಲಿಲ್ಲ, ಗೋವಿಂದರ ದೇವನಿಗೆ ಇತ್ತು.
೮.೧.೨. ಎರಡನೆಯದಾಗಿ ನಾಗವರ್ಮನ ವೇಳೆಗಾಗಲೇನೆ ಚಾಮುಣ್ಡರಾಯನು ಸತ್ತು ಸ್ವರ್ಗಸ್ಥನಾಗಿದ್ದನು; ಕ್ರಿ.ಶ. ೯೮೩ -೮೪ ರ ವೇಳೆಗೆ ಆತನು ದಿವಂಗತನಾಗಿದ್ದನು.
೮.೨. ಗೋವಿಂದರದೇವ – ಗಂಡರ ಮೂಗುತಿ – ಅರಸ – ರಕ್ಕಸಗಂಗನ ಕಾಲ ಸುಮಾರು ಕ್ರಿ.ಶ. ೯೯೦ – ೧೦೨೪.
೮.೨.೧. ನಾಗವರ್ಮನ ಗುರುಗಳಾದ ಅಜಿತಸೇನ ಪಣ್ಡಿತದೇವನ ಕಾಲ ಕೂಡ ಸುಮಾರು ೧೦೨೦ – ೧೦೬೫.
೮.೩. ಹೀಗಾಗಿ ನಾಗವರ್ಮನನ್ನು ಪೊರೆದ ನೃಪನ ವಿಚಾರವೂ, ಕೊಂಡಾಡಿ ಪೊರೆದ ರಾಯನ ವಿಚಾರವೂ ಇನ್ನೂ ತೀರ್ಮಾನವಾಗಬೇಕಾದರೆ; ಅವರಿಬ್ಬರ ವಿಚಾರ ಖಚಿತವಾಗಿ ತಿಳಿಯದು.
೯. ನಾಗವರ್ಮನು ತನ್ನ ಹಿರಿಯರ ಮತ್ತು ಮನೆತನದ ವಿಚಾರವಾಗಿ ವಿವರಗಳನ್ನು ತಿಳಿಸುವ ಪದ್ಯಗಳನ್ನು ಓದುವಾಗ ಪೊನ್ನನ ಶಾಂತಿಪುರಾಣ ಹಾಗೂ ರನ್ನನ ಅಜಿತಪುರಾಣದಲ್ಲಿ, ಅತ್ತಿಮಬ್ಬೆಯ ಪೂರ್ವಿಕರನ್ನು ಪರಿಚಯ ಮಾಡುವ ಪದ್ಯಗಳು ನೆನಪಿಗೆ ಬರುತ್ತವೆ.
೯.೧. ವೆಂಗಿವಿಷಯ, ವೆಂಗಿಪಳು ಹಾಗೂ ಕೌಂಡಿನ್ಯ ಗೋತ್ರ ಎಲ್ಲವೂ ಅಕ್ಷರಶಃ ಸಮಾನವಾಗಿವೆ. ಅಲ್ಲಿ ನಾಗಮಯ್ಯನು ವೇದ ವೇದಾಂಗಗಳಲ್ಲಿ ಪಾರಾಂಗತನಾದ ದ್ವಿಜೋನ್ನತ ಹಾಗೂ ಭೂಮಿ ದೇವೋತ್ತಮನಾಗಿದ್ದರೆ, ಇಲ್ಲಿ ಅದೇ ಬಗೆಯ ವೆಣ್ಣಮಯ್ಯನಿದ್ದಾನೆ.
೯.೧.೧. ದೇಶಕಾಲ ಪರಿಸರವೆಲ್ಲ ಸಮಂಜಸವಾಗಿ ಹೊಂದಾಣಿಕೆಯಿರುವುದಿಲ್ಲ ನಾಗವರ್ಮನ ಮುತ್ತಾತ ವೆಣ್ಣಮಯ್ಯನೂ, ಅತ್ತಿಮಬ್ಬೆಯ ತಾತ ನಾಗಮಯ್ಯನೂ ವೆಂಗಿವಿಷಯದ ಕೌಂಡಿನ್ಯಗೋತ್ರದವರಾಗಿದ್ದು ದಾಯಾದಿಗಳೊ ಹತ್ತಿರದ ನಂಟರೋ ಆಗಿರುವ ಸಾಧ್ಯತೆಯಿದೆ. ಅತ್ತಿಮಬ್ಬೆಯ ಹಿರಿಯರಂತೆಯೇ ನಾಗವರ್ಮನ ಹಿರಿಯರೂ ಬ್ರಾಹ್ಮಣತ್ವದಿಂದ ಜೈನತ್ವಕ್ಕೆ ಮತಾಂತರಗೊಂಡು ಬಂದವರು. ಇವರೆಲ್ಲ ಮೂಲತಃ ವಾಜಿವಂಶದ ಕೌಂಡಿನ್ಯ ಗೋತ್ರದವರು. ಇದೇ ಸ್ಥಳ, ದೇಶ, ಪರಿಸರ, ವಂಶ ಮೂಲಕ್ಕೆ ಸೇರಿದ ಪಂಪನ ಹಿರಿಯರೂ ಸಹ ಹೀಗೆಯೇ ತಜ್ಞಾತಿಯನುತ್ತರೋತ್ತರಮ್‍ಮಾಡಿ ನೆಗಳ್ಚಿದವರೆಂಬುದನ್ನು ಮರೆಯಲಾಗದು. ಇವರೆಲ್ಲ ಇದ್ದದ್ದು ಮತಾಂತರದ ಪರಿಸರದಲ್ಲಿ, ಮತಾಂತರದ ಯುಗದಲ್ಲಿ.
೧೦. ಇನ್ನು ಕಡೆಯದಾಗಿ ಗುರುತಿಸಬೇಕಾದ್ದು ನಾಗವರ್ಮನ ಕಾಲ. ಈಗಾಗಲೇ ಸೂಚಿಸಿ ಗ್ರಹಿಸಿರುವಂತೆ, ನಾಗವರ್ಮನಿಗೆ ಆಸರೆಯಾದ ಅರಸ ರಕ್ಕಸ – ಗಂಗನ ಕಾಲ ೯೯೦ ರಿಂದ ೧೦೨೪. ಆತನ ಗುರುಗಳಾದ ಅಜಿತಸೇನ ಪಂಡಿತದೆವರ ಕಾಲ ೧೦೨೦ ರಿಂದ ೧೦೬೫. ಅದರಿಂದ ನಾಗ ವರ್ಮನು ಛಂದೋಂಬುಧಿಯನ್ನು ಬರೆದ ಅವಧಿ ಸುಮಾರು ಕ್ರಿ.ಶ. ೧೦೨೫ ಎಂದು ತಿಳಿಯಬಹುದು.
ಚಂದ್ರಕೊಡೆ: ಖಂಡಕ – ಖಂಡಿಆ – ಕಂಡುಗ
ಗಮ್ಗರ ಧರ್ಮಮಹಾಧಿರಾಜ ಕೊಂಗುಣಿವರ್ಮನ (ಸು. ೩೫೦ – ೪೦೦) ಮಗ ಧರ್ಮಮಹಾಧಿರಾಜ ಮಾಧವವರ್ಮ, *(ಸು. ೪೦೦ – ೪೪೦). ಅವನ ಮಗ ಮಹಾಧಿರಾಜ ಹರಿವರ್ಮ [ಸು. ೪೪೦ – ೬೦]. ಅವನ ಮಗ ಮಹಾಧಿರಾಜ ವಿಷ್ಣು ಗೋಪ (ಸು. ೪೭೫ – ೮೦). ಅವನಮಗ ಮಹಾಧಿರಾಜ ಮಾಧವವರ್ಮ (ಸು. ೪೮೦ – ೯೫). ಈತನು ನನ್ನ ಆಚಾರ್ಯ ವೀರದೇವನ ಉಪದೇಶದಂತೆ, ಮದುಕೊತ್ತೂರ ವಿಷಯಕ್ಕೆ ಸೇರಿದ ಪೆರ್ಬೊೞಲ ಗ್ರಾಮದಲ್ಲಿದ್ದ, ಮೂಲದ ಅರ್ಹದಾಯತನಕ್ಕೆ (ಬಸದಿ) ಹೊಲ, ತೋಟ ಮತ್ತು ಕುಮಾರ ಪುರಗ್ರಾಮಗಳನ್ನು ದತ್ತಿಕೊಟ್ಟನು. ಈ ದಾನಗಳನ್ನು
‘ಮಹಾತಟಾಕಸ್ಯಾಧಸ್ತಾತ್ ದ್ವಾದಶ ಖಣ್ಡುಕಾವಾಪ ಮಾತ್ರಂ ಕ್ಷೇತ್ರಂಚ
ತೋಟಕ್ಷೇತ್ರಂಚ ಪಟುಕ್ಷೇತ್ರಂಚ ಕುಮಾರಪುರ ಗ್ರಾಮಶ್ಚ
ಏತತ್ಸವ್ಟ ಸಸರ್ವ್ವ ಪರಿಹಾರ’ವಾಗಿ ಕೊಟ್ಟನು.
[IWG : ೧೯೮೪: ನಂ. ೧೦: ೫ ಶ : ೩೪ – ೩೬] ಮತ್ತು [ಎ.ಕ. ೧೦. ಮಾಲೂರು ೭೩.೫ ಶ.ಪು. ೨೦೮]
ಮಾಧವವರ್ಮ ರಾಜನು ಹನ್ನೆರಡು ಖಣ್ಡುಕ ಬೀಜವನ್ನು ಬಿತ್ತನೆ ಮಾಡುವಷ್ಟು ದೊಡ್ದಹೊಲವನ್ನು ದಾನಕೊಟ್ಟನು. ಇಲ್ಲಿ ಬರುವ ಖಣ್ಡೂಕ ಕುರಿತು ಶಬ್ದಾರ್ಥಜಿಜ್ಞಾಸೆ ಮಾಡುವುದು ಈ ಪುಟ್ಟ ಬರೆಹದ ತಿರುಳು. ಕನ್ನಡ [ಮತ್ತು ಸಂಸ್ಕೃತಿ] ಶಾಸನಗಳಲ್ಲಿ ಖಣ್ಡುಕ, ಖಣ್ಡಿಕ, ಕಣ್ಡುಕ, ಕಣ್ದುಗ, ಕಂಡಗೆ ಎಂಬ ಇತರ ಸಂವಾದಿ ಹಾಗೂ ಸಮಾನಾರ್ಥಕ ಜ್ಞಾತಿರೂಪಗಳು ಕೆಲವು ಸಿಗುತ್ತವೆ: ಈ ಶಬ್ದಗಳ ಪ್ರಸಾರವನ್ನು ಗಮನಿಸಿದಾಗ ಸ್ಥೂಲವಾಗಿ, ‘ಒಂದು ಬಗೆಯ ಅಳತೆ’ ಎಂಬ ಅರ್ಥ ಕಂಡು ಬರುತ್ತವೆ. ಭ(ಬ)ತ್ತವನ್ನು ಅಳೆಯುವ ಮಾಪನವಾಗಿ ಖಣ್ಡುಗ ಶಬ್ದ ಬಳಕೆಯಾಗಿದೆ. [ಎ.ಕ. ೪. ಹೆಗ್ಗಡ. ೪. ೭೫೦. ಸಾಲು : ೨೩]. ಸಮಾಸಗಳಲ್ಲಿ ಕಂಡುಗ ಶಬ್ದವು ಗಂಡುಗ ಎಂದಾಗುತ್ತದೆ. ಮೂಸಾಸಿರಗಂಡುಗ ಬತ್ತಮುಂ [ ಭ್ರಾಜಿಷ್ಣು : ವಡ್ಡಾರಾಧನೆ: (ಸಂ) ನಾಗರಾಜಯ್ಯ, ಹಂಪ.: ೧೯೯೩: ೧೮]. ಆದರೆ ನಯಸೇನನು ಧರ್ಮಾಮೃತ ಕಾವ್ಯದಲ್ಲಿ. ಖಂಡುಗೆಣ್ಣೆಯನಾಂತು ಬಂದುದು [೫ – ೮೨] ಎಂದು ಪ್ರಯೋಗಿಸಿದ್ದಾನೆ; ಇದರಿಂದ ಎಣ್ಣೆಯನ್ನು ಅಳೆಯುವ ಒಂದು ನಿರ್ದಿಷ್ಟ ಪ್ರಮಾಣಕ್ಕೂ ಖಂಡುಗವೆನ್ನುತ್ತಾರೆಂದು ತಿಳಿದು ಬರುತ್ತದೆ. ಆದರೆ ತುಮಕೂರು ಪ್ರಾಚೀನ ಶಾಸನ ತಟಾಕಸ್ಯಾಧಸ್ತಾನ್ ಷಟ್ಖಂಡುಕಾವಾಪಂ [ಎ.ಕ. ೧೬. ತುಮಕೂ. ೭೮. ೪೦೦. ಸಾಲು: ೭] ಎಂಬ ಪ್ರಯೋಗ ಮತ್ತು ಪ್ರಸ್ತುತ ಈ ಮಾಲೂರು ಶಾಸನದ ಪ್ರಯೋಗಗಳನ್ನು ಗಮನಿಸದರೆ ಖಂಡುಕ ಶಬ್ದಕ್ಕೆ ಇಷ್ಟು ಕಂಡುಗ ಕಾಳನ್ನು ಬಿತ್ತನೆ ಮಾಡುವ ಅಳತೆಯ ಹೊಲ’ ಎಂಬ ವಿಸ್ತೃತಾರ್ಥವೂ ಇರುವುದು ವ್ಯಕ್ತವಾಗುತ್ತದೆ. ಅಂದರೆ ಈ ಪ್ರಯೋಗಗಳಲ್ಲಿರುವುದು ‘ಖಣ್ಡುಕಬೀಜಾವಾಪ’ ಎಂಬರ್ಥ ಖಣ್ಡುಕಾವಾಪ ಶಬ್ದದ ಬಳಕೆ [ರಮೇಶ್ ಕೆ.ವಿ. : ೧೯೮೪: ೩೬ n]. ಇದನ್ನು ಶಾಸನಗಳಲ್ಲಿ ಬೀಜವರಿ ಖಂಡುಗ ಗದ್ದೆ [ಎ.ಕ. ೯. ಚನ್ನಪ. ೧೬೯. ೧೪೧೬] ಎಂದು ಹೇಳಲಾಗಿದೆ.
ಕೊಯ್ಲು, ಕಟಾವು, ವರ್ಷದ ಬೆಳೆ, ಫಸಲು ಎಂಬಿತ್ಯಾದಿ ಅರ್ಥದಲ್ಲಿ ಕಂಡಗೆ ಶಬ್ದವನ್ನು ಶಾಸನಕಾರರು ಬಳಸಿರುವುದುಂಟು [ಕ. ಇ. ೧. ೩೦. ೧೨೨೩].
ಕನ್ನಡ ಭಾಷೆಯಲ್ಲಿ ಕಂಡುಗ ಎಂಬ ಶಬ್ದವು ‘ಅಧಿಕ, ಬಹಳ, ಹೆಚ್ಚು’ ಎಂಬ ಪ್ರಮಾಣಾಧಿಕ್ಯ ಸೂಚಕವಾಗಿಯೂ ಬಳಕೆಯಾಗುತ್ತ ಜೀವಂತವಾಗಿದೆ. ಕಂಡುಗ ಹಾಲಿಗೆ ಒಂದು ತೊಟ್ಟು ಮಜ್ಜಿಗೆ.
ಕಂಡುಗ ಶಬ್ದವು ಅನ್ಯದೇಶೀಯ ರೂಪ : ಸಂಸ್ಕೃತದಿಂದ ಪ್ರಾಕೃತದ ಮೂಲಕ ಕನ್ನಡ ಸ್ವೀಕರಿಸಿದೆ. ಸ್ವೀಕರಣದಲ್ಲಿ ಕೆಲವು ಧ್ವನ್ಯಾತ್ಮಕ ಹಾಗೂ ಶಬ್ದಾರ್ಥಕ ವ್ಯತ್ಯಾಸಗಳೂ ಸಂಭವಿಸಿವೆ.
೧. ಮಹಾಪ್ರಾಣಸ್ವನವು ಸಬ್ದಾದಿಯಲ್ಲಿ ಅಲ್ಪಪ್ರಾಣ ಸ್ವನವಾಗಿದೆ.
೨. ಅಘೋಷ ಸ್ಪರ್ಶಸ್ವನವು, ಶಬ್ದ ನಡುವೆ, ಘೋಷಸ್ವನವಾಗಿದೆ.
ಚಂದ್ರಕೊಡೆ: ಕಸಲಗೆರೆ ಶಾಸನ : ಯಾಪನೀಯದಾಖಲೆ
೧. ಮಂಡ್ಯಜಿಲ್ಲೆ ನಾಗಮಂಗಲ ತಾಲ್ಲೂಕು ಕಸಲಗೆರೆಯಲ್ಲಿ ದೊರೆತಿರುವ ಆಯ್ದು ಶಾಸನಗಳಲ್ಲಿ ಎರಡು ಜೈನ ಶಾಸನಗಳಿವೆ:
ಅ. ಎ.ಕ ೬ (ಪ) ನಾಮಂ. ೧೬೯ (೪ ನಾಮಂ ೯೪) ೧೧೪೨. ಕಸಲಗೆರೆ, ಪು. ೧೬೭ – ೬೯
ಆ. ಅದೇ, ನಾಮಂ. ೧೭೦ (೪ ನಾಮಂ ೯೫) ೧೨ ಶ.ಪು. ೧೭೦
೧.೧. ಇವೆರಡೂ ಶಾಸನಗಳು ಹೊಯ್ಸಳರ ಕಾಲಕ್ಕೆ ಸೇರಿವೆ. ಹೊಯ್ಸಳ ವಿಷ್ಣುವರ್ಧನನು ಆಳುತ್ತಿರುವಾಗಿನ ರಚನೆ ನಾಗಮಂಗಲ ೧೬೯ ನೆಯ ಶಾಸನ. ಕಲುಕಣಿ ನಾಡಿಗೆ ಸೇರಿದ್ದ ಹೆಬ್ಬಿದಿರೂರ್ವಾಡಿ ಎಂಬ ಊರಲ್ಲಿ ಒಂದು ಬಸದಿಯನ್ನು ಕಟ್ಟಿಸಲಾಯಿತು. ಅದರಲ್ಲಿ ಪಾರ್ಶ್ವದೇವರ ವಿಗ್ರಹವನ್ನು ಪ್ರತಿಷ್ಠಾಪಿಸಲಾಯಿತು. ಸಾಮಂತ ಸೋಮನು ಕಲುಕಣಿನಾಡನ್ನು ಆಳುತ್ತಿದ್ದನು; ಈತನು ಪ್ರಸಿದ್ಧ ಭಾನುಕೀರ್ತಿ ಸಿದ್ಧಾಂತದೇವನ ಶ್ರಾವಕ ಶಿಷ್ಯ. ಈ ಸಾಮಂತ ಸೋಮನು ಹೆಬ್ಬಿದಿರೂರ್ವಾಡಿ ಬಸದಿಗೆ ಅರುಹಹನಳ್ಳಿಯೊಂದನ್ನು ದತ್ತಿಯಾಗಿ ಒಪ್ಪಿಸಿದನು. ಈ ದತ್ತಿಯನ್ನು ಸ್ವೀಕರಿಸಿದ್ದು ಮೂಲಸಂಗ ಸೂರಸ್ತಗಣದ ಬ್ರಹ್ಮದೇವನು.
೨. ಈ ದಾನಾಶಾಸನದಲ್ಲಿ ಸಾಮಂತ ಸೋಮನ ಮನೆತನದ ನಾಲ್ಕು ತಲೆಮಾರಿನ ಒಂದು ವಂಶವೃಕ್ಷ ಚಿತ್ರಣವಿದೆ. ಸಾಮಂತ ಸೋಮನ ಮುತ್ತಾತನಾದ ಅಯ್ಕಣನು ಸಾಹಸಿ, ಒಮ್ಮೆ ವೀರ ಗಂಗ ಪೆರ್ಮಾಡಿಯು ಚೋಳರ ಮೇಲೆ ದಂಡೆತ್ತಿ ಹೊರಟಿದ್ದಾಗ ಹೃದುವನಕೆಱೆಯಲ್ಲಿ ಬೀಡು ಬಿಟ್ಟಿದ್ದನು. ಆಗ ಅಲ್ಲಿಗೆ ಕಾಡಾನೆ ಬೀಡಿನ ಮೇಲೆ ನುಗ್ಗಿದ್ದನ್ನು ನೋಡಿ ಆಯ್ಕಣನು ಗುರಿಯಿಟ್ಟ ಬಾಣಕ್ಕೆ ಆನೆ ಅಸು ನೀಗಿತು; ಅಂದಿನಿಂದ ಅಯ್ಕಣನಿಗೆ ಕರಿಯಯ್ಕಣನೆಂದು ಹೆಸರಾಯಿತು. ಅವನ ಮಗ ನಾಗ, ನಾಗನ ಮಗ ಸುಗ್ಗಗವುಣ್ಣ ಮತ್ತು ಈತನ ಮಗನೇ ಸಾವಂತಸೋಮ.
೨.೧. ಅಯ್ಕಣನು ಆನೆಯಿಂದ ಕಾಪಾಡಿದ ವೀರರಂಗ ಪೆರ್ಮಾಡಿಯು ಯಾರೆಂಬುದು ಸರಿಯಾಗಿ ಗುರುತಿಸಲಾಗಿಲ್ಲ. ಚೋಳರ ಮೇಲೆ ದಂಡೆತ್ತಿ ಬಂದವನೆಂಬ ಕಾರಣದಿಂದ ಈತ ಚಾಳುಕ್ಯರ ವಿಕ್ರಮಾದಿತ್ಯ ೬ ಗಂಗ ಪೆರ್ಮಾಡಿಯಾಗಿರಲೂ ಬಹುದು. ಈ ಘಟನೆ ಸುಮಾರು ೧೦೭೫ – ೭೬ ರಲ್ಲಿ ನಡೆದಿರಬೇಕು. ಚಾಳುಕ್ಯ ವಿಕ್ರಮಾದಿತ್ಯ ಪೆರ್ಮಾಡಿಯನ್ನು ಬಿಟ್ಟರೆ ಇದೇ ಅವಧಿಯಲ್ಲಿ ಇದ್ದ ಇನ್ನೊಬ್ಬ ಪೆರ್ಮಾಡಿ ದೇವನೆಂದರೆ ಮಂಡಲಿ ಸಾಸಿವೆರವನ್ನು ಆಳುತ್ತಿದ್ದ ನನ್ನಿಯಗಂಗ ಪೆರ್ಮಾಡಿದೇವ [ಎ.ಕ. ೭ – ೧ (೧೯೦೨) ಶಿವಮೊ. ೫೮. ೧೦೭೧. ನಿದಿಗೆ].
೩. ಜಿನಪಾದಕಮಳ ಭೃಂಗನಾದ ಸಾವನ್ತ ಸೋಮನ ಹೆಂಡತಿ ಮಾಚಲೆಯ (ಮಾರವ್ವೆ) ಅತ್ತಿಮಬ್ಬೆಗೆ ಸದೃಶಳಾಗಿದ್ದಳೆಂಬ ಹೇಳಿಕೆ ಗಮನಾರ್ಹವಾಗಿದೆ.
೩.೧. ಕಲುಕಣಿನಾಡನಾಳ್ವ ಸಾಮಂತ ಸೋವೆಯ ನಾಯಕನು ಭಾನುಕೀರ್ತಿ ಸಿದ್ಧಾನ್ತದೇವನ ಗುಡ್ಡನಾಗಿದ್ದನು.
೩.೧.೧. ಮೂಲಸಂಘ ಕಾಣೂರುಗಣ ತಿಂತ್ರಿಣೀಗಚ್ಛದ ಮಹಾಮಂಡಳಾಚಾರ್ಯ ಭಾನುಕೀರ್ತಿ ಸಿದ್ಧಾಂತದೇವನು ದೀರ್ಗಾಯುವಾಗಿ ಸುಮಾರು ೮೫ – ೯೦ ವರ್ಷ ಜೀವಿಸಿದ್ದನು. ಈತನನ್ನು ಕುರಿತು, ಸುಮಾರು ಹದಿನೈದು ಬೇರೆ ಬೇರೆ ಶಾಸನಗಳು, ಸಾಕಷ್ಟು ಪರಿಚಯಿಸಿವೆ. ಅವುಗಳಲ್ಲಿ ಮುಖ್ಯವಾದ ಕೆಲವು ಶಾಸನಗಳಿವು.
ಎ.ಕ. ೮ ಸೊರಬ. ೨೩೩. ೧೧೩೯. ವುದ್ರಿ (ಉದ್ದರೆ) ಪು. ೯೭ – ೯೮
ಅದೇ, ಸಾಗರ. ೧೫೯. ೧೧೫೯. ಹೆರಕೆರೆ. ಪು. ೩೩೧ – ೩೩
೪. ಕಸಲಗೆರೆಯ ಈ ಶಾಸನದಲ್ಲಿ ಇನ್ನೊಂದು ಗಮನಾರ್ಹ ಸಂಗತಿ ಇದು:
‘ಹೆಬ್ಬಿದಿರೂರ್ವಾಡಿಯಲ್ಲಿ ಉತ್ತುಂಗ ಚೈತ್ಯಾಲಯವನ್ನು ಮಾಡಿದ್ದಾದ ಮೇಲೆ ಅದನ್ನು ಅಲ್ಲಿನ ಸೂರಸ್ತಗಣದ ಗುರುಗಳಾದ ಬ್ರಹ್ಮದೇವನ ಕಾಲು ತೊಳೆದು ಧಾರಾಪೂರ್ವಕಮಾಡಿ ಕೊಟ್ಟನು’ [- ಸಾಲು : ೩೮ – ೪೧].
೪.೧. ಸೂರಸ್ತಗಣವು ಯಾಪನೀಯಸಂಘಕ್ಕೆ ಸೇರಿದ ಒಂದು ಪ್ರಮುಖವಾದ, ಪ್ರಬಲವಾದ ಗಣವೆಂದು ಈ ಕೆಲವು ಶಾಸನಗಳಿಂದ ತಿಳಿದು ಬಂದಿದೆ;
ಸೌ.ಇ.ಇ. ೧೧ – ೧. ೧೧೧.೧೦೭೧. ಸೊರಟೂರು (ಧಾಜಿ. / ಗದಗ ತಾ.) ಪು. ೧೧೨
ಸೌ.ಇ.ಇ.ಇ. ೧೮. ೧೫೧.೧೧೪೮. ನೀರಲ್ಲಿ (ಧಾಜಿ. / ಹಾವೇರಿತಾ.) ಪು. ೧೯೯ – ೨೦೨
ಎ.ಕ ೮ (ಪ) ಹಾ. ೧೬೫. ೧೧ ಶ.ಶಾಂತಿಗ್ರಾಮ. ಪಿ. ೩೯೯
ಅದೇ, ಅಗೂ ೧೩೬ (೫ ಅಗೂ ೯೬). ೧೦೯೫. ಪು. ೧೮೯
೪.೧.೧. ಕಲುಕಣಿನಾಡಿನ ಹೆಬ್ಬಿದರೂರ್ವಾಡಿಯಲ್ಲಿ (ಕಸಲಗೆರೆ) ಯಾಪನೀಯ ಸಂಘದ ಕಾಣೂರ್ಗಣದ ಆಚಾರ್ಯರೂ (ಅದೇ ಯಾಪನೀಯ ಸಂಘದ) ಸೂರಸ್ತಗಣದ ಆಚಾರ್ಯರೂ ಇದ್ದರು. ಇಲ್ಲಿನ ಈ ಉತ್ತುಂಗ ಚೈತ್ಯಾಲಯವು ಯಾಪನೀಯ ಸಂಘಕ್ಕೆ ಸೇರಿತ್ತು. ಇಲ್ಲಿನ ಸಾವಂತರಾದ ಅಯ್ಕಣ, ನಾಗ, ಸುಗ್ಗಗವುಣ್ಡ, ಸೋಮ (ಹೆಂ. ಮಾರವ್ವೆ)- ಇವರು ಯಾಪನೀಯ ಸಂಘದ ಶಿಷ್ಯರಾಗಿದ್ದರು.
೫. ಯಾಪನೀಯ ಸಂಘವು ಗುಲ್ಬರ್ಗ, ಬಿಜಾಪುರ, ರಾಯಚೂರು, ಬಳ್ಳಾರಿ, ಧಾರವಾಡ, ಬೆಳಗಾವಿ – ಈಜೆಲ್ಲೆಗಳಲ್ಲಿ ಪ್ರನಲವಾಗಿತ್ತು, ಹಳೆಯ ಮೈಸೂರು ಭಾಗದಲ್ಲಿ ಅಷ್ಟಾಗಿ ಪ್ರಚಾರವಾಗಲಿಲ್ಲ. -ಎಂಬೊಂದು ಅಭಿಪ್ರಾಯವನ್ನು ಸಂಪೂರ್ಣ ಸತ್ಯವೆಂದು ಸ್ವೀಕರಿಸಲಾಗುವುದಿಲ್ಲ. ಹಾಸನ, ಶಿವಮೊಗ್ಗ, ಮಂಡ್ಯ, ಮೈಸೂರು ಜಿಲ್ಲೆಗಳಲ್ಲಿಯೂ ಅಲ್ಲಲ್ಲಿ ಈ ಯಾಪನೀಯ ಸಂಘದ ಕುರುಹುಗಳಿವೆ; ಈ ಸಂಘದ ಗಣ ಗಚ್ಛಗಳ ಆಚಾರ್ಯರೂ, ಬಸದಿಗಳೂ ಶಾಸನೋಕ್ತವಾಗಿವೆ. ಪ್ರಸ್ತುತ ಈ ಕಸಲಗೆರೆ ಶಾಸನವೂ ಇದಕ್ಕೊಂದು ನಿದರ್ಶನವಾಗಿದೆ.

 ಚಂದ್ರಕೊಡೆ: ಕೊಪ್ಪಳ ಶಾಸನದಲ್ಲಿ ಕವಡೆಯ ಬೊಪ್ಪ – ಹೊಸ ಸಾಮಗ್ರಿ
ಸಾಹಿತ್ಯ, ಸಂಸ್ಕೃತಿ, ಧರ್ಮ ಮತ್ತು ರಾಜಕೀಯ – ಈ ನಾಲ್ಕು ಕ್ಷೇತ್ರಗಳಲ್ಲಿ ಅಗಾಧವಾದ ಸಾಧನೆ ಮತ್ತು ಕೊಡುಗೆಗಳಿಂದ ವಸುಧೈಕ ಬಾಂಧವರೇಚಣದಂಡಾಧಿನಾಥನ ಚತುರ್ಮುಖಶಕ್ತಿ ಶ್ಲಾಘಿತವಾಗಿದೆ. ರೇಚಣನ ಜೀವಿತದ ಅವಧಿಯನ್ನು ೧೧೩೫ ರಿಂದ ೧೨೨೫ ಎಂದು ನಿರ್ಧರಿಸಿದ್ದೇನೆ. ಆಚಣ್ಣನಿಂದ ವರ್ಧಮಾನ ಪುರಾಣವನ್ನು ಬರೆಸಿದ್ದು. ಲಕ್ಕುಂಡಿ ಅರಸೀಕೆರೆ ಜಿನಜಾಥಪುರಗಳಲ್ಲಿ ಜಿನಾಲಯಗಳನ್ನು ಮಾಡಿಸಿದ್ದು, ಮಾಗುಂಡಿಯ (ಶಿವಮೊಗ್ಗ ಜಿಲ್ಲೆಯ ಶಿಕಾರಿಪುರ ತಾಲೂಕಿನಲ್ಲಿರು ಚಿಕ್ಕಮಾಗಡಿ) ರತ್ನತ್ರಯ ಬಸದಿಯ ಮೂಲ ನಾಯಕ ದೇವರಿಗೆ, ಅಭಿಷೇಕಾದಿ ಅಂಗರಂಗ ಭೋಗಕ್ಕೂ ಋಷಿಯರ ಆಹಾರದಾನಕ್ಕೂ ವಿದ್ಯಾರ್ಥಿಗಳ ವ್ಯಾಸಂಕ ಸೌಕರ್ಯ ಖಣ್ಡ ಸ್ಫುಟಿತ ಜೀರ್ಣೋದ್ಧಾರಕ್ಕೂ ಮಾಡಿದ ಏರ್ಪಾಡು, ಕಳಚುರ್ಯ ಸಾಮ್ರಾಜ್ಯದ ಉಗಮ ಸಂವರ್ಧನೆಗೆ ಕಾರಣ ಪುರುಷನಾಗಿ ಹಾಕಿದ ಸುಭದ್ರ ಬುನಾದಿ, ಹೊಯ್ಸಳ ವೀರಬಲ್ಲಾಳನಲ್ಲಿ ಮಹಾಮಂತ್ರಿ ಮತ್ತು ಶ್ರೀಕರಣಾಧಿಕಾರಿಯಾಗಿ ಆಡಳಿತ ನಡೆಸಿದ್ದು – ಇವು ರೇಚಣನ ಸಾಧನೆಯ ನಾಲ್ಕು ಮುಖಗಳು [ನಾಗರಾಜಯ್ಯ, ಹಂಪ ವಸುಧೈಕ ಬಾನ್ಧವ ರೇಚಣ ದಂಡನಾಥ, ‘ಬೆಳ್ಳಿಬಾಗಿನ’ (ಸಂ)ಡಿ. ಲಿಂಗಯ್ಯ : ೧೯೯೪, ೯೧-೯೯]
ದಂಡಾಧಿನಾಥ ರೇಚಣನನ್ನು ವರ್ಣಿಸಿರುವ ಅನೇಕ ಪದ್ಯಗಳು ಕಾವ್ಯಗಳಲ್ಲಿ, ಶಾಸನಗಳಲ್ಲಿ ಸಿಕ್ಕಿವೆ. ಜೈನ ಶಾಸನಗಳನ್ನು ಜಿನಸ್ತುತಿಯಿಂದ ಆರಂಭಮಾಡುವುದು ವಾಡಿಕೆ. ಆದರೆ ಒಂದು ಸರ್ವಾಂಗ ಜೈನ ಶಾಸನವನ್ನು, ಜಿನಸ್ತುತಿಗೆ ಮೊದಲು, ಈ ರೇಚಣನ ಶ್ಲಾಘನೆಯಿಂದ ಪ್ರಾರಂಭವಾಗಿದ್ದು ರೇಚಣನು ತನ್ನ ಸಮಕಾಲೀನ ಸಮಾಜದ ಮೇಲೆ ಬೀರಿದ್ದ ಗಾಢ ಪ್ರಭಾವವನ್ನು ಪ್ರತಿತಫಲಿಸುತ್ತದೆ; (ಚಂಪಕ ಮಾಲೆ)-
ಕವಿನಿವಹಸ್ತುತಂ ನೆಗೞ್ದ ರೇಚ ಚಮೂಪತಿಯಿಂ ಬಳಿಕ್ಕಮಾ
ಭುವನದೊಳಿಂತನಂತ ಜಿನಧರ್ಮ್ಮವನುದ್ಧರಿಪರ್ದ್ಧ ರೇಚನಂ
ಸುವಿದಿತಮಾಗೆ ಬಾಂಧವ ಪುರಾಧಿಪ ಶಾನ್ತಿಜಿನೇಶ ತೀರ್ತ್ಥಮಂ
ಕವಡೆಯ ಬೊಪ್ಪನುದ್ಧರಿಸಿದಂ ಮದುವಲ್ಲಭ ರಾಜ್ಯ ಭೂಷಣಂ ||
[ಎ.ಕ. ೭-೧, ಶಿಕಾರಿಪುರ. ೨೨೫. ೧೨೦೪. ಬಂದಳಿಕೆ. ಪು. ೨೦೧. ಸಾಲು : ೧-೯] ಕವಿಗಳ ಗುಂಪಿನಿಂದ ಹೊಗಳಲ್ಪಟ್ಟು ಹೆಸರು ಹೊಂದಿದ ರೇಚಣ ಸೇನಾಪತಿಯಾದ ಬಳಿಕ ಲೋಕದಲ್ಲಿ ಹೀಗೆ ದೊಡ್ಡ ಜೈನಧರ್ಮವನ್ನು ಬೆಳಗಿಸಿದವನೆಂದರೆ ‘ಅರ್ಧ ರೇಚ’ ಎಂಬ ಬಿರುದಾಂಕಿತನಾದ ಕವಡೆಯ ಬೊಪ್ಪನಾಗಿದ್ದಾನೆ. ಯದುವಲ್ಲಭ ರಾಜ್ಯ ಭೂಷನನಾದಂತಹ ಕವಡೆಯ ಬೊಪ್ಪನು, ಬಾಂಧವಪುರಕ್ಕೆ ಒಡೆಯನಾದಂತ ಶಾಂತಿನಾಥ ತೀರ್ಥಂಕರರ ಬಸದಿಯನ್ನು ಉದ್ಧಾರಮಾಡಿದನೆಂಬ ಸಂಗತಿಯು ಸುವಿಖ್ಯಾತವಾಗಿದೆ. ರೇಚಣನಿಗೆ ಆಪ್ತ ಮಂತ್ರಿಯಾಗಿದ್ದವನೇ ಈ ಬೊಪ್ಪ ಭೂಪ. ನಾಗರಖಂಡದ ಪರಿಸರವಷ್ಟೂ ಪ್ರಧಾನವಾಗಿ ಸವಣರ ಶಿಷ್ಯ ಸಂಪತ್ತಿನಿಂದ ಕೂಡಿತ್ತು. ನಾಳ್ಗಾವುಂಡಿ ಜಕ್ಕಿಯಬ್ಬೆ ಮೊದಲಾದವರು ಇಲ್ಲಿ ಸವಣರ ಅಹಿಂಸಾ ಸಂದೇಶದ ಕಾಳುಗಳನ್ನು ಬಿತ್ತಿ ಬೆಲೆ ತೆಗಿದಿದ್ದರು. ಗಂಗರು, ರಾಷ್ಟ್ರಕೂಟರು, ಚಾಳುಕ್ಯರು ಇದಕ್ಕೆ ಕಸಿ ಮಾಡಿದ್ದರು. ಇದರ ಕೊಂಡಿ ಹಿಡಿದು ಹೊರಟ ರೇಚಣನೂ ಬೊಪ್ಪನೂ ನಿಷ್ಠಾವಂತ ಜೈನರಾಗಿದ್ದರು. ಆಡಳಿತಾತ್ಮಕ ಗಂಟಿನೊಂದಿಗೆ ಧಾರ್ಮಿಕ ನಂಟೂ ಇತ್ತು. ಅಂಡುವರ ವಂಶದ ಬೊಪ್ಪನು ಚಿಕ್ಕಮಾಗಡಿ ಸಾಮಂತರ ಕುಟುಂಬದ ಶೃಂಗಪ್ರಭೆಯೊಂದು ಶಾಸನಗಳು ಕೀರ್ತಿಸಿವೆ. ಬಂದಳಿಕೆಯ ಶಾಂತಿಜಿನೇಶ ಬಸದಿಯು ಹತ್ತನೆಯ ಶತಮಾನದ ಆರಂಭದ ವೇಳೆಗೆ ಪ್ರಸಿದ್ಧಿ ಪಡೆದಿತ್ತು. [ಎಕ. ೭-೧ (೧೯೦೨) ಶಿಕಾರಿಪುರ ೨೧೯.೯೧೮. ಬಂದಳಿಕೆ. ಪು. ೨೯೮]. ಬಂದಳಿಕೆಯು ತೀರ್ತ್ಥಸ್ಥಾನ ಆದದ್ದೇ ಈ ಶಾಂತಿಜಿನೇಶ ಜಿನಮಂದಿರ ಸ್ಥಾಪನೆಯಿಂದ [ಅದೇ, ಸಾಲು : ೨೫]. ಬೊಪ್ಪನು ಬರುವ ವೇಳೆಗಾಗಲೇ ಆ ಚೈತ್ಯಾಲಯಕ್ಕೆ ಮುನ್ನೂರು ವರ್ಷ ಆಗಿತ್ತು. ಮುನ್ನೂರರ ಮುಪ್ಪಿನಲ್ಲಿ ಮುದುಡುತ್ತಿದ್ದ ಬಸದಿಯನ್ನು ಪುನರ್ ಭರಣಗೊಳಿಸಿ ಖಣ್ಡ – ಸ್ಫುಟಿತ ಮಾಡಿ ಮತ್ತೆ ಕಣ್‍ಗೊಳಿಸುತ್ತ “ಸುವಿದತ ಮಾಗೆ-ಉದ್ಧರಿಸಿದಂ” [ಅದೇ, ಶಿಕಾರಿಪುರ, ೨೨೫. ಪು. ೩೦೧, ಸಾಲು : ೭,೯]. ಅದೇ ಶಾಸನದ ಕಂದ ಪದ್ಯ ಕೂಡ ಬೊಪ್ಪನ ಚಿತ್ರವನ್ನೊಳಗೊಂಡಿದೆ:
            ಮಡಗಿಡಲೆಂದೇ ಧನಮಂ
ಪಡೆವನೆ ನಾಳ್ದೆಱದ ದಾನಮಂಮಾಡಲುಕೆಂ
ದೊಡಮೆಯನಜ್ಜಪನಾರಿಂ
ಕಜುಜಾಣಂ ಭಭವ್ಯರೊಳಗೆ ಕವಡೆಯ ಬೊಪ್ಪಂ ||
ಇಂತಹ ಬೊಪ್ಪನು ಅಂತಹ ‘ಆ ಬನ್ದಣಿಕೆಯ ಶಾಂತಿನಾಥ ದೇವರ ಮುಂಟಪಮಂ ಮಾಡಿಸಿ ಕವಡಿಯ ಬೊಪ್ಪಿ ಸೆಟ್ಟಿಯರು ಸರ್ವ್ವನಮಸ್ಯಂ ಮಾಡಿದಂ’ ಎಂದೂ ಅದೇ ಶಾಸನ ನಮೂದಿಸಿದೆ [ಅದೇ, ಪು. ೩೦೨, ಸಾಲು : ೪೪-೪೫].
ಈ ಕವಡೆಯ ಬೊಪ್ಪಸೆಟ್ಟಿಯು ಅಸಾಧಾರಣವಾದ ತನ್ನ ವ್ಯಕ್ತಿತ್ವದ ಮೊಹರನ್ನು ಸಮಕಾಲೀನ ಸಮಾಜದ ಮೇಲೆ ಒತ್ತಿದ್ದನ್ನು. ಈತನನ್ನು ಕುರಿತು ಇನ್ನೊಬ್ಬ ಜೈನಕವಿ ಮಲ್ಲಿಕಾರ್ಜುನನು ತನ ‘ಸೂಕ್ತಿ ಸುಧಾರ್ಣವ’ ಸಂಕಲನ ಕಾವ್ಯದಲ್ಲಿ, ಇಂದು ಅನುಪಲಬ್ಧವಾಗಿರುವ ಚಂಪೂಕಾವ್ಯವೊಂದರಿಂದ ಆರಿಸಿದ, ನಾಲ್ಕು ಪದ್ಯಗಳನ್ನು ತಗುಳ್ಚಿದ್ದಾನೆ:
(ಚಂಪಕಮಾಲೆ) ಕವಡಿಕೆ ಭಾಳದಂಡದೊಳೊಡಂಬಡೆ ದಾದಿಯರಿಕ್ಕೆಲಂಗಳೊಳ್
ಸವಡಿಸಿ ಸಾರ್ಚಿ ದಟ್ಟಜಿಯೊಳೆೞ್ತರುತಿರ್ದನನಾರ ಬೊಪ್ಪನೀ
ಕವಡೆಯ ಬೊಪ್ಪನೆಂದು ನಡೆನೋಡಿದರೞ್ಕಱೊಳಪ್ಪುಕೆಯ್ವಿನಂ
ಕವಡೆಯ ಬೊಪ್ಪನೆಂಬ ಪೆಸರಗ್ಗಳಮೊಪ್ಪಿದುದಾಕುಮಾರ ನೊಳ್|
(ಉತ್ಪಲ) ಮಾಣದೆ ಧೂಳಿ ಮಾಳಿಗೆಗೆಗಡಂಗುವ ಸಾರ್ಚಿದ ತಾಯಜಂಘೆನಿ
ಶ್ರೇಣಿವೊಲಾಗೆ ಮೆಟ್ಟಿತೊಡೆಯೇಱುವ ಚಿತ್ರದ ಪಣ್ಫಲಂಗಳಂ
ಕಾಣಿಸಿ ದಾದಿಯಂ ಬಿಡದೆ ಬೇಡುವ ಕಂಡರ ಹಸ್ತವಾದ್ಯಕ
ಲ್ಯಾಣರವಕ್ಕೆ ನರ್ತಿಸುವ ಮುದ್ದುಗಳೊಪ್ಪಿದುದಾ ಕುಮಾರನೊಳ್ ||
ಅಪ್ಪಪ್ಪೆಂದೊಡೆ ಬಂದಮ
ರ್ದಪ್ಪುವ ಚುಂಬಿಸಿದಡೊಡನೆ ಚುಂಬಿಸುವಂತೊದ
ಳಪ್ಪ ನುಡಿಯಡಸೆ ಮಾಣದೆ
ತುಪ್ಪದ ಕಡುಮುದ್ದು ಪೆಱರ್ಗೆ ಪಡೆದುದು ಮುದಮಂ ||
(ಉತ್ಪಲ) ಮನ್ನಣೆ ವೆತ್ತ ದಾದಿಯರ ಕೈಗೆ ನೃಪಾಲನ ಕೈಗೆ ಸನ್ನೆಯಿಂ
ಸನ್ನೆಯಮಾಡೆ ನೀಱೆಯರಕೈಗೆ ತದಂತರದಿಂದ ಬರ್ಪನಂ
ಮುನ್ನಮೆನಿಪ್ಪ ಮುದ್ದುತನದಿಂ ಜಯದೇವಿಯ ಸೂನುಕಂದುಕಂ
ಕನ್ನಡಿ ಹೊನ್ನ ವೀಣೆ ಪಿಡಿದಾಡುವ ತಾವರೆಯೆಂಬ ಮಾೞ್ಕೆಯಿಂ ||
[ಮಲ್ಲಿಕಾರ್ಜುನ : ಸ್ತುತಿ ಸುಧಾರ್ಣಮ : ಕುಮಾರೋದಯವರ್ಣನಂ, ಪದ್ಯಗಳು ೬೬, ೬೭, ೬೮, ೬೯. ಪು. ೧೩೦ : (ಸಂ) ಅನಂತರಂಗಾಚಾರ್, ಎನ್, ೧೯೪೭]
ಚಿಕ್ಕಮಕ್ಕಳನ್ನು ಆಡಿಸಿದವರಿಗೆ, ಅಂತಹುದನ್ನು ಕಣ್ಣಾರೆ ಕಂಡವರಿಗೆ, ಮೇಲ್ಕಂಡ ವರ್ನನೆಯಲ್ಲಿರುವ ಸಹಜತೆ ಹೃತ್ಸಂವೇದ್ಯವಾಗುತ್ತದೆ. ಅತ್ತಿತ್ತ ತೂಗಿ ತೊನೆಯುವ, ಹಣೆಯೇ ಕವಡೆಗಳನ್ನು ಕಟ್ಟಿದ ಹಿಡಿಯಾಗಿರುವಂತೆ ಒಪ್ಪುವ ಮಗುವೊಂದು ಬರುತ್ತದೆ. ಎರಡೂ ಕಡೆಗಳಲ್ಲಿ ಎಳೆಯ ಕೂಸಿನ ಜತೆ ಜತೆಯಲ್ಲೇ ಸೇರಿಕೊಂಡು ನಿಗಾಇಟ್ಟು. ಬರುತ್ತಿದ್ದಾರೆ. ತನ್ನ ಪುಟ್ಟ ತಪ್ಪು ತಪ್ಪು ಹೆಜ್ಜೆಗಳನ್ನು ಇಡುತ್ತ ಏಳುತ್ತ ಬೀಳುತ್ತ ಮುದ್ದುಗರೆಯುತ್ತ ಬರುವ ಕಂದಯನನ್ನು ‘ಯಾರ ಬೊಪ್ಪನಪ್ಪಾ ಈ ಕವಡೆಯ ಬೊಪ್ಪ’ ಎಂದು ನಿಟ್ಟಿಸಿ ನೋಡಿದವರೆಲ್ಲ ಅಕ್ಕರೆಯಿಂದ ಕೇಳುತ್ತ ಎತ್ತಿಕೊಂಡು ಅಪ್ಪಿ ಮುದ್ದಾಡುವರು. ಹೀಗೆ ಆರವ್ವಾ ಈಗ ಚೆಲುವ, ತನ್ನಷ್ಟಕ್ಕೆ ತಾ ನಗುವಾ ಎಂಬಂತಹ ಈ ಕುಮಾರನಿಗೆ ಕವಡೆಯ ಬೊಪ್ಪ (ಕವಡೆಗಳ ತಂದೆ, ಕವಡೆ ಬ್ರಹ್ಮ) ಎಂಬ ಹೆಸರು ಹೆಚ್ಚಾಗಿ ಒಪ್ಪುತ್ತಿತ್ತು. ಆ ಮಗುವೊ ಕೂತಕಡೆ ಕೂಡದು. ನಿಂತಕಡೆ ನಿಲ್ಲದು. ಧೂಳಿದ್ದರೂ ಸರಿಯೆ, ಮಾಳಿಗೆ ಹತ್ತಿ ಬಚ್ಚಿಟ್ಟುಕೊಳ್ಳುತ್ತದೆ. ತಾಯಿ ಹತ್ತಿರ ಬಂದರೆ ಸಾಕು, ಆಕೆಯ ತೊಡೆ ನಿತಂಬಗಳನ್ನೇ ಮೆಟ್ಟಿಲು-ಏಣಿ ಮಾಡಿ ಹತ್ತಿ ತೊಡೆಯನ್ನು ಸೇರುತ್ತದೆ. ಚಿತ್ರದಲ್ಲಿರುವ ಹಣ್ಣು ಹಂಪಲು ತೋರಿಸಿದರೂ ತನಗೆ ಬೇಕೇ ಬೇಕೆಂದು ಕಾಡಿ ಬೇಡುತ್ತದೆ. ಹೊಸಬರಾದರೂ ಸರಿಯೆ, ಮಗುವನ್ನು ಕಂಡವರು ಚಪ್ಪಾಳೆ ಪರೆಗುಟ್ಟಿದರೆ ಸಾಕು, ಆ ಕೈತಾಳಕ್ಕೆ ಕುಣಿಯುತ್ತದೆ. ಇಂತಹ ಮುದ್ದುಗರೆಯುವ ಆಟಪಾಟ ವಿನೋದಗಳು ಆ ಕವಡೆಯ ಬೊಪ್ಪ ಕುಮಾರನಲ್ಲಿ ಶೋಭಿಸಿದುವು. ಅಪ್ಪಿಕೊ ಅಪ್ಪಿಕೊ ಎಂದು ಹೇಳುವುದೆ ತಡ ಓಡಿ ಬಂದು ಮುದ್ದಾಗಿ ಪಟ್ಟಾಗಿ ಆಲಂಗಿಸುತ್ತಾನೆ. ಮುತ್ತಿಟ್ಟರೆ ತಾನೂ ಚುಂಬಿಸುತ್ತಾನೆ. ತನ್ನ ತೊದಳು ಮಾತುಗಳಿಂದ ಬಡಬಡನೆ ಒಂದೇ ಸಮನೆ ನುಡಿಯುತ್ತಾನೆ. ಇಂತಹ ತುಪ್ಪದ (ಬೆಣ್ಣೆಯ-ಜೇನಿನ) ಮಾತುಗಳು ಇತರರಿಗೂ ಒಲವಿನ ಒಸಗೆಯಾಗಿ ಮುದ ನೀಡುತ್ತಿತ್ತು. ಮರ್ಯಾದೆ ಹೊಂದಿದ ದಾದಿಯರ ಕೈಗೆ, ಅವರ ಕೈಯಿಂದ ರಾಜನ ಕೈಗೆ, ಸನ್ನೆಯಿಂದ ಸನ್ನೆ ಮಾಡಿದರೆ ಸಾಕು, ರಾಜನ ಕೈಯಿಂದ ಹೆಂಗಸರ (ಕನ್ನೆಮಾಡದ ಚೆಲುವಿನರಸಿಯರ) ಕೈಗೆ- ಹೀಗೆ ಒಬ್ಬರ ಕೈಯಿಂದ ಇನ್ನೊಬ್ಬರ ಕೈಗೆ ಎತ್ತಿಕೊಳ್ಳುವ ಮೊದಲೇ ದಾಟಿ ಬರುವ ತನ್ನ ಮುಗ್ಧತ್ವದಿಂದ ಜಯ ದೇವಿ ರಾಣಿಯ ಮಗನಾದ ಈ ಬೊಪ್ಪ ಕುಮಾರನು, ಕಂದುಕ ಕನ್ನಡಿ ಚಿನ್ನ ವೀಣೆ ಹಿಡಿದಾಡುವ ತಾವರೆ ಎಂಬ ರೀತಿಯಲ್ಲಿ ಆನಂದದಾಯಕನಾದ ಬಾಲಕನಾಗಿದ್ದನು.
ಸೂಕ್ತಿಸುಧಾರ್ಣವದ ಈ ಪದ್ಯಗಳನ್ನು ಇಂದು ನಮ್ಮವರೆಗೆ ಉಳಿದು ಬಂದಿರದ ಅಜ್ಞಾತ ಕಾವ್ಯದಿಂದ ಆರಿಸಿಕೊಳ್ಳಾಗಿದೆ. ಆ ಅನುಪಲಬ್ಧ ಕಾವ್ಯ, ಅದರಿಂದ ಪದ್ಯಗಳನ್ನು ಇನ್ನೊಬ್ಬ ಕವಿ ತನ್ನ ಸಂಕಲನಕ್ಕೆ ಅತ್ತಿಕೊಳ್ಳುವಷ್ಟು ಪ್ರಾಮುಖ್ಯ ಪಡೆದಿತ್ತು; ಅಲ್ಲದೆ ಆ ಕಾವ್ಯದ ಕಥಾನಾಯಕೂ ಅಷ್ಟು ಪ್ರಸಿದ್ಧಿಯನ್ನು ಪಡೆದಿದ್ದನು. ಆ ಕಥಾನಾಯಕನು ಬೊಪ್ಪ, ಬೊಪ್ಪ ಸೆಟ್ಟಿ, ಕವಡೆಯ ಬೊಪ್ಪ ಎಂಬಹೆಸರುಗಳಿಂದಲೂ, ‘ಅರ್ಧರೇಚ’ ಎಂಬ ಬಿರುದಿನಿಂದಲೂ ಪ್ರತಿಷ್ಠಿತನಾಗಿದ್ದನು. ಅರ್ಧರೇಚನ ಆಪ್ತಮಂತ್ರಿಯಾಗಿದ್ದು, ತನ್ನ ಪ್ರಭುವಿನಂತೆಯೇ ಈತನೂ ಜೈನನಾಗಿದ್ದನು- ಎಂಬ ವಿವರಗಳೂ ಸಹ ಶಿಕಾರಿಪುರದ ಶಾಸನದಿಂದ ಸ್ಪಷ್ಟವಾಗಿದೆ. ಸೂಕ್ತಿ ಸುಧಾರ್ಣವಕೃತಿಯ್ನು ರಚನೆಯಾಗುವ ೧೨೪೫ ರ ವೇಳೆಗಾಗಲೇ ಕೀರ್ತಿಶಾಲಿಯಾಗಿದ್ದು ಆಗಿಹೋದ ಬೊಪ್ಪನನ್ನು “ಕುರಿತು ಬರೆದ ಕಾವ್ಯದ ಹೆಸರು, ಕವಿಯ ಹೆಸರು, ಕಥಾವಸ್ತು ಇನ್ನೂ ಗೊತ್ತಾಗಿಲ್ಲ. ಆದರೆ ಕವಡೆಯ ಬೊಪ್ಪನು ಜೀರ್ಣೋದ್ಧರಿಸಿದ ಶಾಂತಿನಾಥ ಬಸದಿಯ ಮಂಟಪದ ನೈಋತ್ಯ ವಾಯುವ್ಯ ಈಶಾನ್ಯ ಆಗ್ನೇಯ ಕಂಬಗಳ ಮೇಲೆ ಒಂದೊಂದು ಚಿತ್ರ ಬಂಧ ಕಂಡು ಬರುತ್ತದೆ. ಇವುಗಳಲ್ಲಿ ಒಂದು ಚಿತ್ರ ಬಂಧ (ಚಕ್ರಬಂಧ)ಕ್ಕೆ ‘ಸೂರಿ ವಿರಚಿತಾಯೆಂದು ಕವಿ ನಾಮವನೋದಿಕೊಂಬುದು’ ಎಂದು ವಿವರಣೆ ಕೊಡಲಾಗಿದ್ದು, ಶಾಸನೋಕ್ತ ಈ ‘ಸೂರಿ’ಯೇ ಕವಡೆ ಬೊಪ್ಪನನ್ನು ಕುರಿತು ಚಂಪೂ (?) ಕೃತಿಯನ್ನು ಬರೆದಿರಬಹುದೆಂದು ಊಹಿಸಲು ಅವಕಾಶವಿದೆ” [ಕಲುಬರ್ಗಿ, ಎಂ.ಎಂ.; ಮಾರ್ಗ – ೨ : ೧೯೯೫ : ೧೪೦] ಎಂಬ ಅಭಿಪ್ರಾಯ ಪರಿಭಾವನ ಯೋಗ್ಯವಾಗಿದೆ. ಅಂತೂ ಕವಡೆಯ ಬೊಪ್ಪನನ್ನು ಕುರಿತ ಈ ಚಾರಿತ್ರಿಕ ಕಾವ್ಯಕ್ಕೆ ಐತಿಹಾಸಿಕ ಮಹತ್ವವಿದೆ; ಸಿಕ್ಕಿರುವ ನಾಲ್ಕೇ ಪದ್ಯಗಳ ಅಗುಳನ್ನು ಹಿಚುಕಿ ಹೇಳುವುದಾದರೆ, ಆ ಕವಿಯೂ ಸಹ ಪ್ರೌಢನಾದ ಕವಿಯೆಂದು ತೋರುತ್ತದೆ.
ಮೇಲಿನ ಜಿಜ್ಞಾಸೆಗೆ ಸಂಬಂಧಿಸಿದಂತೆ ಇನ್ನಷ್ಟು ಪೂರಕ-ಚಾರಿತ್ರಿಕ ಶಾಸನ ಸಾಮಾಗ್ರಿ ಇತ್ತೀಚೆಗೆ ನನಗೆ ದೊರೆತಿದೆ. ಕೊಪ್ಪಳದಲ್ಲಿ ನನಗೆ ದೊರೆತ ಸುಮಾರು ಎಪ್ಪತ್ತು ಹೊಚ್ಚಹೊಸ ಶಾಸನರಾಶಿಯಲ್ಲಿ ಒಂದು ಶಾಸನ ಪೂರ್ತಿಯಾಗಿ ಪ್ರಸ್ತುತ ವಿವೇಚನೆ ಮಾಡುತ್ತಿರುವ ಕವಡೆಯ ಬೊಪ್ಪನಿಗೆ ಸಂಬಂಧಿಸಿದೆ. ನನ್ನಲ್ಲಿರುವ ಆ ಅಪ್ರಕಟಿತ ಶಾಸನ ಪಾಠವನ್ನು ಇದೇ ಮೊತ್ತ ಮೊದಲನೆಯ ಬಾರಿಗೆ ಇಲ್ಲಿ ಉದಾಹರಿಸುತ್ತಿದ್ದೇನೆ: ಈ ಶಾಸನವು ಇಷ್ಟರಲ್ಲಿಯೇ ಪ್ರಕಟವಾಗಲಿರುವ ‘ಕೊಪ್ಪಳ ಶಾಸನಗಳು’ ಪುಸ್ತಕದಲ್ಲಿ ಸೇರ್ಪಡೆಯಾಗಿದೆ; ಅದರಸಂಖ್ಯೆ ಕೊಪ್ಪಳ ೫೧., ಕಾಲ. ಕ್ರಿ.ಶ. ೧೨೦೪;
೧. ಶ್ರೀ ಮತ್ಪರಮಗಂಭೀರ ಸ್ಯಾದ್ವಾದಾಮೋಘ ಲಾಂಚ್ಛನಂ ಜೀಯಾತ್ರೈ
೨. ಳೋಕ್ಯನಾಧಸ್ಯ ಶಾಸನಂ ಜಿನಶಾಸನಂ || ಕವಡೆಯ ಬೊಪ್ಪಿ ಸೆಟ್ಟಿಯ
೩. ಪೊಗಳಲ್ಕಜನಱೆಯನೆಂದಡೆ ನೆಗಳ್ದಾಚನುತ ಚಂದ್ರನಂದಿ ಭಟಾರಕರೊಂದಗಣಿತ ತಪದುನಂತಿಯಂ
೪. ಪೊಗಳಲ್ಕಿಂನಱೆವನಾವನಿಳಾತಳದೊಳು || ತತ್ಸಿಷ್ಯರು || ಉಗ್ರತಪಶ್ಚರಣ ದೊಳಂ ವಿಗ್ರಹಮಂ
೫. ತವಿಸಿ ವಿಷಮ ವಿಷಯಂಗಳುಮಂ ನಿಗ್ರಹಿಸುವೆಡೆಗೆ ತಾನಸಮಗ್ರಂ ನೆಗಳ್ದರ್ಹನನ್ದಿ
೬. ಯತಿಪತಿ ತಿಳಕಂ || ಮಕರಾಕರ ವೇಷ್ಟಿತ ಧಾತ್ರಿ ಕರಂ ಬಂಣಿಸುತ ವಿರ್ಪ್ಪುದಬವದ್ಯಗುಣಾಧಿಕಂ
೭. ಜಿನಶಾಸನ ದೀಪಕರಂ ನೆಗಳ್ದರ್ಹನಂದಿ ಭಟ್ಟಾರಕರಂ || ಕುಷಣಂ ಜಿನ ಮಹೀತಳಂ ತವಧಿದೈವಂ
೮. ಚಂದ್ರನಾಥಂ ಜಿನಾಧಿಪನಾಪ್ತಂ ಗುರುವರ್ಹನನ್ದಿ ಮುನಿಪಂ ತಾತಂ ಚತುರ್ತ್ಥಾನ್ವಯೈಕ ಪವಿತ್ರನೆನೆ.
೯. ಗೞ್ದೂಚಣಂ ಜನನಿ ತಾಂ ಸೂತವ್ವೆ ಬಲ್ಲಾಳ ಭೂಮಿಪನಾಳ್ದಂ ತನಗೆಂದಡೇಂ ಕೃತಕೃತೆಯೇ ಭೂ
೧೦. ಪಂಧರಾಚಕ್ರದೊಳ್ ಜನನುತೆಯಪ್ಪ ರುಗ್ಮಿಣಿಯ ಸೆಜ್ಜೆಯ ಚಂದನ ಚಂದ್ರನಾಥ ದೇವನ
೧೧. ಮಹಾಕಾಳಿಯಕ್ಷಿಯುಪದೇಶದೆ ಸಾಗರದತ್ತ ಸೆಟ್ಟಿ ಸಂಜನಿತ ಮಹೋದಯ ಕುಪಣದೊಳ
೧೨. ಱೆ ಪ್ರತೀಂದ್ರವೈಭವ ಮೇಲನ್ಯ ವಿಭು ಬೊಪ್ಪ ಸೆಟ್ಟಿ ನಿಲೆ ಮಾಡಿದನಲ್ತೆ ಪ್ನಱ್ಪ್ರತಿಷ್ಟೆಯಂ || ಕೊಳತೂ
೧೩. ಱೌದ ಲೊಕ್ಕಿಗುಂಡಿ ಕುಪಣಂ ಬಂಕಾಪುರಂ ಹೂಲಿ ಕೋಗಳಿ ಮುಳ್ಗುಂದ ಶೋಕೆ ಬಟ್ಟಕೆ
೧೪. ಱೆ ಹಾನುಂಗಲ್ನವಿಲ್ಗುಂದ ಬೆಳ್ಗುಳವಾ ಬಂದಣಿಕಾಪುರಂ ಪುರಿಕರಂ ನಾನಾ
೧೫. ತೀರ್ತ್ಥಸ್ಥಳಂಗಳ ಚೈತ್ಯಾಲಯಮಂ ಸಮುದ್ಧರಿಸಿದಂ ಬೊಪ್ಪಂ ಜಗದ್ದರ್ಪ್ಪಣಂ || ಬೊಪ್ಪಗಿಪ್ಪತ್ತ
೧೬. ನಾಲ್ವರ್ಕ್ಕುಡುಗೆ ಜಿನಪರೊಲ್ದಾಯುಮಂ ಶ್ರೀಯು ಮಂ || ಬೊಪ್ಪಣಂ ಪರ್ವ್ವನುರ್ವ್ವಂಗುಣ
೧೭. ಮನೆನುತ ಮೊಗಮಂ ರಂಜಿಪ್ಪಾಗರಪಾಂಗನೊಡಂ ಮುದನೋಡೆ ಮನೌದಾರ್ಯ್ಯ
೧೮. ನುಂ ಧೈರ್ಯ್ಯಮಂ…….. ಳ್ಪಂ ಪೆಂಪಿಂ ಜಸಮನೊಸಗೆಯಂ ನೇರ್ಸಪೊದರ್ವ್ವಾ || ರೆನು
೧೯. ಗ್ಗರ್ಪ್ಪುಗೆ ….. ಕಳಚುರಿ ಕ್ಷೋಣೀಶರರ್ಪ್ಪಿಂತೆ ಮೇದಿನಿಯಂ ಪಿಡಿಪನ್ಸಿಲೋಣಕ್ಷಿತಿ
೨೦. ಪರಂ ದಿಗುಜೈತ್ರಯಾತ್ರಾಳೆ ನೋಡನದಿಂ ಖಂಡಿಸಿ ಸಾರ್ವ್ವಭೌಮಪದಮಂ ಬಲ್ಲಾಳ ದೇವಂ
೨೧. ದಯಾಂಬು ನಿಧಾನಂ ತಾಂ ತಳೆದಂ ಬಳಿಕ್ಕ ಕುಪಣಶ್ರೀ ತೀರ್ತ್ಧಮಾಯ್ತೂ ರ್ಜ್ಜಿತಂ || ಪ್ರದ್ವಸ್ತೇ
೨೨. ದುವಿ… ಶಾತ್ಕಳ ಚುರಿಕ್ಷತ್ರೇಷು ಧರ್ಮ್ಮಕ್ಷರಿತಜ್ಜತಾ ಸೇಯ್ಣಂ ಭೂಭುಜಮುದಿಗ
೨೩. ಯುಳೇಶೈರ ಶೇಷ್ಯೇ ಸ್ಸಮಂ ತಾನು. ನ ಲ್ಪೂಜೌಜ ಸೂತ್ರ ಭುವನ ತ್ರಾಣಾಯಮ
೨೪. ಗಾಯಿಣರ್ಸ್ಸಂಗೀತ ಸ್ಸಮುಪೇತ…….
(ಇಲ್ಲಿಂದ ಮುಂದೆ ಶಾಸನ ಮುರಿದಿದೆ)
(ಇನ್ನೊಂದು ಕಲ್ಲಿನಲ್ಲಿರುವ ಪಾಠ)
೧. ……….. ಗಂಗನೋ ನಿಂಬನೊ ಮಾಧವನೋ ಚಾಮುಂಡ
೨. ನೋ ರೇಚಣನೋ ಬಗೆವಡಗಂಗನಾ ನಿಂಬನಾ ಮಾಧವನಾ ಚಾಮುಂಡನಾ ರೇಚಣನಿತರರೊ
೩. ಳ್ ಗಂಗನಿಂ ನಿಂಬನಿಂ ಮಾಧವನಿಂ ಚಾಮುಂಡನಿಂ ರೇಚಣನಿನಧಿಗಮನೀ ಕಾಲದೊಳ್ಳ್ರೇಷ್ಟ ಬೊಪ್ಪಂ ||
(ಮತ್ತೊಂದು ಭಾಗ)
೧. ಈ ಪುಣ್ಯಂ ಪೆರರ್ಗ್ಗುಂಟೇ ಪುಟ್ಟಿ ಕುಪಣ ಶ್ರೀ ತೀರ್ತ್ಥದೊಳ್ಸೂನೃತಾಳಾಪಂ ಬೆಳ್ಗು
೨. ಳ ತೀರ್ತ್ಥದೊಳ್‍ಬಳೆದನರ್ಹದ್ದೇಹ ದೊಳ್ವಿಶ್ವವಿದ್ಯಾ ಪಾರಾಯಣನಾದ ನೋಲಗೆ ಸಿದ್ಧ
೩. ಸಮ್ಯಕ್ತ್ವ ಚೂಡಾಮಣಿ ಶ್ರೀಪಾದಂಗಳನೆಂದಢಾರಧಿಕಾರಾರ್ಬ್ಬೊಪ್ಪಂಬರಂ ಧಾತ್ರಿಯೊಳ್ ||
೪. ಶಕಾಬ್ಧೇ ಶತ ಸಂಯುತೇ ದಶಶತೇ ಷಡ್ವಿಂಶತಿ ಪ್ರಾಧಿಕೇ ರಕ್ತಾಕ್ಷೇಮ ಮಧು
೫. ಮಾಸೇ ಕಥ ಬಹುಳ ಪಕ್ಷೇ ದಿನೇ ದ್ವಾದಶೀ ವಾರೇ ಸೋಮಯುತೇ ಸಮಾಧಿ ವಿಧಿನಾಯಾ
ಈ ಶಾಸನದ ಕೆಲವು ಸಾಲುಗಳು ತ್ರುಟಿತವಾಗಿದ್ದರೂ ಒಟ್ಟಾರೆಯಾಗಿ ಇಡೀ ಶಾಸನಪಾಠದ ಬಹುಭಾಗ ಅನಷ್ಟ ಸ್ಥಿತಿಯಲ್ಲಿ ಲಭ್ಯವಾದಂತಾಗಿದೆ. ಈ ಹೊಸ ಶಾಸನವು ಬೊಪ್ಪಸೆಟ್ಟಿಯ ಬಾಳನ್ನು ಹೊನಲು ಬೆಳಕು ಹಾಯಿಸಿ ಬೆಳಗಿದೆ. ಶಾಸನದ ಸಾರಾಂಶ : ಬೊಪಸೆಟ್ಟಿಯ ತಂದೆ ಆಚ, ತಾಯಿ ಸೂತವ್ವೆ, ಗುರು ಅರ್ಹನಂದಿ, ಆಳುವರಾಜ ಹೊಯ್ಸಳ ಬಲ್ಲಾಳ. ಈತನ ತಂದೆಯಾದ ಆಚನ ಗುರುಗಳಾಗಿದ್ದವರು ಚಂದ್ರನಂದಿ ಭಟ್ಟಾರಕರು. ಆ ಗುರುಗಳು ಶಿಷ್ಯರಾದ ಅರ್ಹನಂದಿಯೇ ಈತನಿಗೆ ಗುರುವಾಗಿರುವ ಅರ್ಹನಂದಿ; ತಂದೆ-ಮಗನಿಗೆ ಗುರು-ಶಿಷ್ಯರು ಆಚಾರ್ಯರಾಗಿದ್ದರು. ತಮ್ಮ ಕಠಿಣವಾದ ತಪಸ್ಸಿನ ಮೂಲಕ ಅರ್ಹನಂದಿಯು ದೇಹವನ್ನು ಸವೆಸಿ, ಇಂದ್ರಿಯಗಳನ್ನು ಹತೋಟಿಯಲ್ಲಿಟ್ಟು ಗಿಡಿಗಿಡಿ ಜಂತ್ರರೂ ಮಿಳಿಮಿಳಿ ನೇತ್ರರೂ ಆಗಿದ್ದರು. ಕಡಲು ಸುತ್ತುವರಿದ ನೆಲದ ತುಂಬ ಜಿನರ ಉಪದೇಶವನ್ನು ಬೆಳಗಿದವರೆಂಬುದಾಗಿ ಈ ಅರ್ಹನಂದಿಯನ್ನು ಹೊಗಳುವರು. ಜಿನಶಾಸನದೇವಿಯರಾದ ರುಗ್ಮಿಣಿ, ಮಹಾಕಾಳಿ, ಜಿನರಾದ ಚಂದನ ಚಂದ್ರನಾಥ ದೇವನ ಉಪದೇಶದಂತೆ ಸಾಗರದತ್ತಸೆಟ್ಟಿಯು ಕುಪಣದಲ್ಲಿ ಮಾಡಿಸಿದ ಮಹತ್ ಕಾರ್ಯಗಳಿದ್ದುವು. ಬೊಪ್ಪ ಶೆಟ್ಟಿಯು ಅವುಗಳಿಗೆ ಹೊಸಹುಟ್ಟು ಕೊಟ್ಟು ಮರು ಪ್ರತಿಷ್ಠೆ ಮಾಡಿಸಿದನು.
ಜೈನ ತೀರ್ಥ ಸ್ಥಳಗಳಾದ ಕೊಳತ್ತೂರು, ಲೊಕ್ಕಿಗುಂಡಿ, ಕುಪಣ, ಬಂಕಾಪುರ, ಹೂಲಿ, ಕೋಗಳಿ, ಮುಳುಗುಂದ, ಅಶೋಕೆ, ಬಟ್ಟಕೆಱೆ, ಹಾನುಗಂಲ್ಲು, ನವಿಲ್ಗುಂದ, ಬೆಳಗುಳ, ಬಂದಣಿಕಾಪುರ, ಪುರಿಕರ- ಮುಂತಾದ ಊರುಗಳಲ್ಲಿನ ಚೈತ್ಯಾಲಯಗಳನ್ನು, ಲೋಕದ ಕನ್ನಡಿಯ ಹಾಗಿರುವ ಬೊಪ್ಪನು ಜೀರ್ಣೋದ್ಧಾರ ಮಾಡಿದನು. ಇಂತಹ ಜಿನಭಕ್ತ ಬೊಪ್ಪನಿಗೆ ೨೪ ಜನ ಜಿನರೂ ಒಲಿದು ಆಯುವನ್ನೂ ಐಸಿರಿಯನ್ನೂ ಕೊಡಲಿ. ಬೊಪ್ಪನು ಮಹಾಶೂರನು. ಕಲಚುರಿ ರಾಜರು ಇರುವಂತೆಯೇ ಭೂಮಿಯನ್ನು ಹಿಡಿದಿದ್ದ ಸೇಉಣ ಮೊದಲಾದ ರಾಜರನ್ನು ಸೋಲಿಸಿ ಚೈತ್ರಯಾತ್ರೆ ಮಾಡಿ ತನ್ನ ಪ್ರಭುವಾದ ಬಲ್ಲಾಳ ದೇವನಿಗೆ ಸಾರ್ವಭೌಮಪದವಿಯನ್ನು ತಂದು ಕೊಟ್ಟನು.
ಈ ಬಗೆಯ ಲೌಕಿಕ ಗೆಲುವನ್ನು ಗಳಿಸಿದ್ದು ಬೊಪ್ಪನು ಅಲೌಕಿಕ ವಿಜಯ ಸಂಪಾದನೆಗೆ ತೊಡಗಿದನು. ಆತನು ಕುಪಣ ಶ್ರೀತೀರ್ಥಕ್ಷೇತ್ರಕ್ಕೆ ಬಂದುದರಿಂದ ಅದು ಊರ್ಜಿತವಾಯಿತು. ಆತನು ದಾನಧರ್ಮ ಜೀರ್ಣೋದ್ಧಾರಗಳಿಂದ ದೇವಾಲಯ ನಿರ್ಮಾಣ ಕಾರ್ಯಾಗಳಿಂದ ಗಂಗನೊ ನಿಂಬನೊ ಮಾಧವನೊ ಚಾಮುಂಡರಾಯನೊ ರೇಚಣನೊ ಎಂದು ಮೊದಲು ಅನುಮಾನವಾದರೂ ಆಮೇಲೆ ಯೋಚಿಸಿದಾಗ, ಹೌದು ಗಂಗನೆ ನಿಂಬನೇ ಮಾಧವನೇ ಚಾಮುಂಡ(ರಾಯ) ನೇ ರೇಚಣನೇ ಎಂದೆನಿಸಿ, ಅನಂತರ ಈ ಕಾಲದಲ್ಲಿ ಗಂಗನಿಗಿಂತಲೂ ನಿಂಬಗಿಂತಲೂ ಮಾಧವನಿಗಿಂತಲೂ ಚಾಮುಂಡ (ರಾಯ) ನಿಗಿಂತಲೂ ರೇಚಣನಿಗಿಂತಲೂ ಶ್ರೇಷ್ಠನಾದವನು ಬೊಪ್ಪ ಎಂದೆನಿಸಿದನು.
ಇಂತಹ ಈ ಪುಣ್ಯ ಬೇರೆಯವರಿಗೆಲ್ಲಿ ? ಕುಪಣ ಶ್ರೀ ತೀರ್ಥದಲ್ಲಿ ಹುಟ್ಟಿ, ಸುಭಾಷಿತ ಸಾರದ ಮಾತುಗಳನ್ನು ಬೆಳಗೊಳದಲ್ಲಿ ಆಲಿಸಿ, ಜಿನಧರ್ಮದೊಳಗೆ ಬೆಳೆದು ವಿಶ್ವವಿದ್ಯೆಯಲ್ಲಿ ಪಾರಾಯಣನಾದ ಸಮ್ಯಕ್ತ್ವ ಚೂಡಾಮಣಿ ಎಂದ ಮೇಲೆ ಬೊಪ್ಪನಂತೆ ಈ ನೆಲದಲ್ಲಿ ಇನ್ನಾರು ಇದ್ದಾರೆ. ಇಂತಹ ಬೊಪ್ಪನು ಕ್ರಿ.ಶ. ೧೨೦೪ ರಲ್ಲಿ ಸಮಾಧಿ ವಿಧಿಯಿಂದ ಸದ್ಗತಿಗೆ ಸಂದನು.
ಈ ಹೊಸ ಶಾಸನದಿಂದ ತಿಳಿದು ಬರುವ ಸಂಗತಿಗಳು :
i. ಬೊಪ್ಪ ಸೆಟ್ಟಿಯ ತಾಯಿ, ತಂದೆ, ತಂದೆಯಗುರು, ತನ್ನಗುರು, ಧರ್ಮ.
ii. ಹುಟ್ಟಿದ ಸ್ಥಳ, ಬೆಳೆದ ಊರು, ಬಾಳಿದ ಬಗೆ
iii. ಮಾಡಿದ ಯುದ್ಧಗಳ ವಿಚಾರ, ರಾಜಕೀಯ ಸಂಬಂಧಗಳ ಸ್ವರೂಪ
iv. ಜೈನಧರ್ಮದ ಪ್ರಭಾವನೆ ಮಾಡಿದವನ ಪಟ್ಟಿ, ಅವರಲ್ಲಿ ಬೊಪ್ಪನ ಸ್ಥಾನ.
v. ಬೊಪ್ಪನು ಉದ್ಧರಿಸಿದ ಜೈನ ತೀರ್ಥಕ್ಷೇತ್ರಗಳ ಪಟ್ಟಿ.
vi. ಕೊಪ್ಪಳದಲ್ಲಿ ಹುಟ್ಟಿ ಕಡೆಗೆ ಅಲ್ಲಿಗೇ ಬಂದು ಸಮಾಧಿಮರಣ ಪಡೆದ ವಿಚಾರ.
ಈ ಶಾಸನದಲ್ಲಿ ಹೆಸರಿಸುವ ಪ್ರತಿಯೊಬ್ಬ ಪ್ರತಿಷ್ಠಿತ ವ್ಯಕ್ತಿ ಮತ್ತು ಪ್ರಮುಖ ಸ್ಥಳಗಳನ್ನು ಕುರಿತ ಪ್ರಸ್ತಾಪಗಳು ಹಲವಾರು ಶಾಸನಗಳಲ್ಲಿ ಸಿಗುತ್ತವೆ ಎಂಬುದು ಈ ಶಾಸನದ ಐತಿಹಾಸಿಕ ಮಹತ್ವವನ್ನು ಸಾರುತ್ತದೆ. ಈ ಹೊಚ್ಚಹೊಸ ಶಾಸನದ ಸಾಲು ೧೨ ರಿಂದ ೧೫ ರಲ್ಲಿ ಒಂದು ಮತ್ತೇಭ ವಿಕ್ರೀಡಿತ ವೃತ್ತವೂ, ಅಂತ್ಯದಲ್ಲಿರುವ ಮೊದಲ ಮೂರು ಸಾಲುಗಳಲ್ಲಿ (ಈ ಪುಣ್ಯಂ ಪೆಱರ್ಗ್ಗುಂಟೆ…) ಶಾರ್ದೂಲ ವಿಕ್ರೀಡಿತ ವೃತ್ತವೂ ಪ್ರಯೋಗವಾಗಿರುವುದನ್ನೂ, ಒಟ್ಟು ಶಾಸನದ ಛಂದೋಬದ್ಧಲಯ ವಿನ್ಯಾಸವನ್ನು ನೋಡಿದರೆ ಈತನನ್ನು ಕುರಿತ ಕಾವ್ಯದಲ್ಲಿಯೂ ಈ ಪದ್ಯ – ಶಾಸನ ಸೇರಿರಬೇಕೆನಿಸುತ್ತದೆ.
 
ಚಂದ್ರಕೊಡೆ: ಗಂಗರ ಹೊಸ ಶಾಸನಗಳು
ಗಂಗರ ಉಗಮ, ಆಗಮನ, ಗಮನ, ನಿರ್ಗಮನ ಕುರಿತು ಚರ್ಚೆಗಳಿವೆ. ಅವರ ಚಲನವಲನದ ಒಟ್ಟು ವ್ಯಾಪ್ತಿ-ವಿಸ್ತಾರಗಳ ಭೌಗೋಳಿಕ ನಿರ್ದೇಶನ ಇನ್ನೂ ನಿಖರವಾಗಿ ಆಗಬೇಕಾದ್ದಿದೆ. ಅದರಿಂದ ಈ ಅಂಶವನ್ನು ಕುರಿತ ಸಂವಾದದಲ್ಲಿ ತೊಡಗುವುದು ಪ್ರಸ್ತುತ ಅಧ್ಯಯನದ ಕಕ್ಷೆಗೆ ಅಷ್ಟು ಅಗತ್ಯವಾಗದು.
ಆದಿಕದಂಬರು ಆದಿಚಾಲುಕ್ಯರು ರಾಷ್ಟ್ರಕೂಟರು ತೋರಿದ ಆಸಕ್ತಿಗೂ ಸರಿಮಿಗಿಲಾದ ಮತ್ತು ದೀರ್ಘಕಾಲಿಕ ಆಸಕ್ತಿ ಅನುರಾಗ ಶ್ರದ್ಧಾಭಕ್ತಿಯನ್ನು ಜೈನಧರ್ಮದ ವಿಚಾರದಲ್ಲಿ ತೋರಿದವರು ಗಂಗರು. ಗಂಗ ಮನೆತನದಲ್ಲಿ ಈಗ ವ್ಯಾಪಕವಾಗಿ ಪ್ರಕಟವಾಗಿರುವ ಜೈನ ನಿಷ್ಠೆಯ ಬೇರು ಬಿಳಿಲುಗಳು, ಇದೀಗ ಕೊಪ್ಪಳದಲ್ಲಿ ಹೊಸದಾಗಿ ನನಗೆ ದೊರೆತಿರುವ ಅಪ್ರಕಟಿತ ಶಾಸನಗಳ ಆಧಾರಗಳು ಸಾರುವಂತೆ, ಇನ್ನೂ ಆಳಕ್ಕೆ ಆರಂಭಕ್ಕೆ ಹೋಗುತ್ತವೆ.
ಇತ್ತೀಚೆಗೆ ಕೊಪ್ಪಳದಲ್ಲಿ ೯೩ ಕಲ್ಲಿನ ತುಂಡುಗಳು, ಕಲ್ಲಿನ ಕಂಬಗಳನ್ನು ಎರಡಾಗಿ ಸೀಳಿದ ಸೀಳುಗಳು ದೊರೆತವು. ಅವುಗಳಲ್ಲಿ ಮೂರು ಚೂರುಗಳು ಜಿನ ಬಿಂಬಗಳನ್ನು ಕೂಡಿಸುವ, ನಿಲ್ಲಿಸುವ ಪಾದಪೀಠಗಳು. ಕೆಲವು ತುಂಡಾದ ಕಲ್ಲುಗಳು ಚಚ್ಚೌಕ ಕಂಬದ ಕಾಲುಗಳಂತಿದ್ದು ಅವುಗಳಲ್ಲಿ ಎರಡು ಕಡೆ, ಮೂರುಕಡೆ, ಒಂದೇ ಕಡೆ ಶಾಸನಗಳಿವೆ. ಈ ಶಾಸನಗಳಲ್ಲಿ ಕೆಲವು ಪೂರ್ತಿ ಇವೆ, ಕೆಲವು ಅರೆಪಾಲು ಇವೆ, ಕೆಲವು ತೀರ ಅಸಮಗ್ರವಾಗಿವೆ. ಸಾಮೂಹಿಕ ಮರಣಶಾಸನಗಳಂತೆ ಇವಿಷ್ಟೂಸಹ ಮರಣಶಾಸನಗಳು, ನಿಸಿದಿಶಾಸನಗಳು ಎಂಬುದು ಸ್ವಾರಸ್ಯಕರವಾಗಿದೆ. ಈ ನಿಸಿದಿಗಳ ರಾಶಿಯನ್ನು ಪರಿಶೀಲಿಸುತ್ತಿದ್ದೇನೆ. ನನ್ನ ಪರಾಮರ್ಶೆಯಲ್ಲಿ ಕಂಡುಬಂದ ಗಂಗವಂಶ ಸಂಬಂಧವಾದ ಕೆಲವು ಹೊಸ ಶಾಸನಗಳ ಮಹತ್ವವನ್ನು ಕಿರಿದರಲ್ಲಿ ಇಲ್ಲಿ ಪರಿಚಯಿಸುತ್ತೇನೆ.
ಕೊಪಣವು ಶ್ರವಣಬೆಳಗೊಳದಷ್ಟೇ ಪ್ರಾಚೀನ ಜೈನಕ್ಷೇತ್ರ. ಶ್ರವಣಬೆಳಗೊಳದ ಚಿಕ್ಕಬೆಟ್ಟವನ್ನು ಕೞ್ವಪ್ಪು ತೀರ್ಥವೆನ್ನಲಾಗಿದ್ದರೆ, ಕೊಪಣವನ್ನು ಕೊಪಣ ಮಹಾತೀರ್ಥ, ಶ್ರೀಕುಪಣತೀರ್ಥ ಎಂದೂ ಶಾಸನಗಳಲ್ಲಿ ಕರೆಯಲಾಗಿದೆ. ಆದರೆ ವಾಸ್ತವವಾಗಿ ಕೊಪ್ಪಳ ಊರಿನಲ್ಲಿ, ಬೆಟ್ಟದಲ್ಲಿ ನಿರೀಕ್ಷಿಸಿದ ಮಟ್ಟದಲ್ಲಿ ಇದುವರೆಗೆ ಜೈನ ಶಾಸನಗಳಾಗಲಿ ಬಸದಿಗಳಾಗಲಿ ಹೆಚ್ಚು ಸಿಕ್ಕಿರಲಿಲ್ಲ. ಈಗ ನನಗೆ ಲಭ್ಯವಾಗಿರುವ ಶಾಸನಗಳು ಇದುವರೆಗಿನ ಕೊರೆ, ಕೊರತೆಯನ್ನು ಹೋಗಲಾಡಿಸಿವೆ; ಕೊಪ್ಪಳವು ಹೇಗೆ ಒಂದು ಪ್ರಮುಖ ಜೈನ ಕೇಂದ್ರವಾಗಿತ್ತೆಂಬುದನ್ನು ಪ್ರಬಲವಾಗಿ ಸ್ಥಾಪಿಸುವುದಲ್ಲದೆ ಈ ಶಾಸನಗಳು ಕೊಪಣವು ಗಂಗಮನೆತನದವರಿಗೆ ಪುಣ್ಯಕ್ಷೇತ್ರವಾಗಿತ್ತೆಂಬ ಹೊಸ ವಿಚಾರವನ್ನು ಪ್ರತಿಪಾದಿಸುತ್ತವೆ. ಗಂಗರಿಗೂ ಶ್ರವಣಬೆಳಗೊಳಕ್ಕೂ, ಗಂಗರಿಗು ಹೊಂಬುಜಕ್ಕೂ [ನಾಗರಾಜಯ್ಯ, ಹಂಪ : ಸಾಂತರರು – ಒಂದು ಅಧ್ಯಯನ : ೧೯೯೭] ಗಂಗರಿಗೂ ಕೋಗಳಿಗೂ ಇದ್ದ ನಿಕಟವಾದ ಸಂಬಂಧ ಜ್ಞಾನವಾದ ವಿಚಾರ. ಆದರೆ ಈ ಕೊಪಣ ಮಹಾತೀರ್ಥವು ಗಂಗರಿಗೆ ಮುಖ್ಯ ಪವಿತ್ರ ಸ್ಥಳವಾಗಿದ್ದುದಕ್ಕೆ ಆನುಷಂಗಿಕ ಪ್ರಸ್ತಾಪಗಳ ಹೊರತು ನೇರ ಆಧಾರ-ಆಕರಗಳು ಇರಲಿಲ್ಲ.
ಗಂಗರ ಇತಿಹಾಸದ ಹಾಸಿಗೆ ಸೇರ್ಪಡೆಯಾಗುವ ಹೊಸ ಶಾಸನ ಸಾಮಗ್ರಿ ಹೀಗಿದೆ:
೧. ಇಮ್ಮಡಿ ಬೂತುಗ ಪೆರ್ಮಾಡಿಯ ಮಗಳಾದ ಕುನ್ಡಣಸಾಮಿ ಅರಸಿಯು ಆರಾಧನಾ ವಿಧಾನವಾದ ರತ್ನತ್ರಯವನ್ನು ಸಾಧಿಸಿಕೊಂಡು ಕೊಪಣದಲ್ಲಿ ಮುಡಿಪಿದಳು
೨. ಚಲದಂಕ ಗಂಗನೂ ಪರಾಕ್ರಮತುಂಗನೂ ಆದ ಗಂಗ ಮಹಿಪನ ನಂದನನಾದ ಬಾಸನು ಕುಪಣಾಚಳ ಶುಭಕೀರ್ತಿನಿಧಿಯಾಗಿದ್ದನು. ಬಾಸ ಭೂಪತಿಯ ಅರಸಿಕಾವಣಬ್ಬರಸಿ. ಈ ಗಂಗರರಾಜ ದಂಪತಿಗಳಿಗೆ ಸ್ತ್ರೀರತ್ನವೇ ಬಂದು ಮಗಳಾದಂತೆ ರಂಬಲದೇವಿ ಹುಟ್ಟಿದಳು. ಆಳಿನೀಳಾಳಕಿ, ಲೋಳಲೋಚನೆ, ಉತ್ತುಂಗ ವೃತ್ತ ಕುಚೆ, ರಂಭೋರು, ಸತ್‍ಕರ್ಣಿಕಾರ ಲತಾ ಕೋಮಳ ವರ್ಣೆ, ಹಂಸಗತಿ ರಂಭಾದೇವಿ – ಎಂದು ಆಕೆಯ ರೂಪಕಳಾಕಳಾಪ ವಿಭ್ರಮವನ್ನು ಬಣ್ನಿಸಲಾಗಿದೆ.
            ಮಿಗಿಲೆನಿಪ ಪೆಣ್ಡಿರಿಲ್ಲೀ
ಜಗದೊಳ್ ದೊರೆಯಪ್ಪೊಡಕ್ಕೆಯೇನಾನುಂ ಪ
ನ್ನಗಶಯನ ವಿಪುಳವಕ್ಷ
ಸ್ಥಗೀತ ಶ್ರೀದೇವಿ ನಿನಗೆ ರಂಭಾದೇವಿ ||
ಶ್ರೀ ಚಂದ್ರಭಟ್ಟಾರಕರ ಶಿಷ್ಯೆಯಾದ ರಂಭಾದೇವಿಯ ಗಂಡನಾದ ಬೀರಲದೇವನು ಚಳುಕ್ಯ ವಂಶಾವನಿಪನಾಗಿದ್ದನು. ಸ್ವಸ್ತಿ ಸಕವರ್ಷ ೯೦೯ನೆಯ ಸರ್ವಜಿತು ಸಂವತ್ಸರದ ಆಶ್ವಯುಜ ಬಹುಳ ಪಂಚಮಿ ಆದಿತ್ಯವಾರ ರಂಬಲದೇವಿಯು ಸುಗತಿಯನ್ನು ಸಾಧಿಸಿದಳು.
೩. ಮೂಲ ಸಂಘ ಸೂರಸ್ತಗಣದ ಪ್ರಭಾಚನ್ದ್ರದೆವನ ಶಿಷ್ಯ ರವಿಚಂದ್ರದೇವನ ವರ್ಣನೆ ಕಾದಲೂರು ದಾನ ಶಾಸನದಲ್ಲಿ ಬಂದಿದೆ. ಇದು ಇಮ್ಮಡಿ ಮಾರಸಿಂಹನು ತನ್ನ ತಾಯಿ ಕಲ್ಲಬ್ಬಾಳು ಕಾದಲೂರಿನಲ್ಲಿ ಕಟ್ಟಿಸಿದ ಜಿನಾಲಯದ ಆಚಾರ್ಯ ಏಳಾಚಾರ್ಯರಿಗೆ ಜಿನಾಭಿಷೇಕದ ಜಲಧಾರೆಯಿಂದ ಮಾರಸಿಂಹನು ದಾನವಾಗಿ ನೀಡಿದ ಶಾಸನ. ಕೊಪ್ಪಳದ ಒಂದು ಹೊಸ ಶಾಸನದಲ್ಲಿಯೂ ಗಂಗರ ಗುರುಗಳಾದ ರವಿಚಂದ್ರದೇವ ಮತ್ತು ಆತನ ಶಿಷ್ಯಪರಂಪರೆಯ ವರ್ಣನೆ ಬಂದಿದೆ.
೪. ಕೊಪ್ಪಳದ ಮತ್ತೊಂದು ಶಾಸನದಲ್ಲಿ ಗಂಗರ ಇನ್ನೊಬ್ಬ ಗುರುಗಳಾದ ಮೇಘಚಂದ್ರ-ಸಿದ್ಧಾನ್ತ- ಮುನಿಯ ವರ್ಣನೆ ಬಂದಿದೆ (ಹತ್ತನೆಯ ಶತಮಾನ): ಈಗಾಗಲೇ ಪ್ರಕಟವಾಗಿರುವ ಈಚವಾಡಿ (ತ್ರುಟಿತ) ಶಾಸನದಲ್ಲಿಯೂ (೧೦ ನೆಯ ಶ.) ಮೇಘ ಚಂದ್ರ-ತ್ರೈವಿದ್ಯದೇವ-ಮುನಿಯ ವರ್ಣನೆಯಿದೆ.
೫. ಮಗದೊಂದು ಹೊಸ ಶಾಸನದಲ್ಲಿ ನೊೞಂಬಾಂತಕ ದೇವನಾದ ಮಾರಸಿಂಹನ ಮತ್ತು ರಾಷ್ಟ್ರಕೂಟ ಚಕ್ರವರ್ತಿ ಕೃಷ್ಣರಾಜನ ಪ್ರಸ್ತಾಪವಿದೆ.
೬. ಕ್ರಿ.ಶ. ೯೭೨ ರಲ್ಲಿ ಗಂಗಗಾಂಗೇಯ ಪೆರ್ಮಾನಡಿ ಬೂತುಗನರಸಿಯೂ ಪರಮಶ್ರಾವಕಿಯೂ ಆದ ಪದ್ಮಬ್ಬರಸಿಯು ಕುಪಣಕ್ಕೆ ಬಂದು ದೀಕ್ಷೆ ಪದೆದು ಸ್ವರ್ಗಾಗ್ರವನ್ನು ಸೇರಿದ ಸಂಗತಿ ಇನ್ನೊಂದು ಹೊಸ ಶಾಸನದಲ್ಲಿ ನಮೂದಾಗಿದೆ.
೭. ಬೇರೊಂದು ಹೊಸ ಶಾಸನದಲ್ಲಿ ಬೂತುಗನ ಮಡದಿಯಾದ ರೇವಕನಿಮ್ಮಡಿಯು ಸ್ವಸ್ತಿಶಕ ೯೫೨ ರ ಪ್ರಮೋಧ ಸಂವತ್ಸರದ ಜೇಷ್ಠ ಶುದ್ಧ ಬಿದಿಯೆಯಂದು ಕುಪಣಶ್ರೀ ತೀರ್ಥದಲ್ಲಿ ಸನ್ಯಸನ ವಿಧಾನದಿಂದ ಮುಡಿಪಿ ರತ್ನತ್ರಯವನ್ನು ಸಾಧಿಸಿದ ದಾಖಲೆಯಿದೆ.
೮. ಇನ್ನೊಂದು ಹೊಸ ಶಾಸನದಲ್ಲಿ – ಅಜಿತಸೇನಮುನಿ ಮುಖ್ಯರ ಗುಡ್ಡ (ಶಿಷ್ಯ) ನಾದ ಗಂಗ ಮಂಡಳೇಶ್ವರನೂ ಅರ್ಹತ್ ಪರಮ ಪದಾಂಭೋಜ ಷಟ್ಚರಣನೂ ಆದ ರಾಜಮಲ್ಲದೇವನ ಅರಸಿಯಾದ ಕಂಚಬ್ಬರಸಿಯು “ಶಕಕಾಳ ೯೪೫ (೧೦೨೩) ರಲ್ಲಿ ತಪಂಗೆಯ್ದು ಶ್ರೀಕುಪಣ ತೀರ್ತ್ಥದೊಳ್ ಸಮಾಧಿ ವಿಧಿಯಿಂ ರತ್ನತ್ರಯವನ್ನು ಸಾಧಿಸಿ ದೇವಲೋಕಕ್ಕೆ ವೋದರ್” ಎಂಬ ಮಾಹಿತಿಯಿದೆ. ಈಕೆಯು ತನ್ನ ಪತಿಯ ಪರೋಕ್ಷದಲ್ಲಿ ಅನಿಂದಿತರಾದ ಅಜಿತ ಸೇನಮುನಿಗಳಲ್ಲಿ ಸಲ್ಲೇಖನ ದೀಕ್ಷೆಯನ್ನು ಕೈಗೊಂಡಳು. ಈ ರಾಜಮಲ್ಲನು ಇಮ್ಮಡಿ ಸೇನಮುನಿಗಳಲ್ಲಿ ಸಲ್ಲೇಖನ ದೀಕ್ಷೆಯನ್ನು ಕೈಗೊಂಡಳು. ಈ ರಾಜಮಲ್ಲನು ಇಮ್ಮಡಿ ಬೂತುಗನ ಮಗನೂ, ಇಮ್ಮಡಿ ಮಾರಸಿಂಹನ ತಮ್ಮನೂ ಆದ ರಾಜಮಲ್ಲನಿರಬಹುದು.
೯. ಗಂಗವಂಶದ ಎಱೆಗಂಗನ ಮಗಳು ಗೋನಂಬೆಯ ಗಂಡನಾದ ಅಜವರ್ಮನು ಕ್ಷತ್ರಿಯರಾಮನೆಂಬ ಮಹಿಮಾವಷ್ಟಂಭದಿಂದ ಕೂಡಿದವನು.
            ದಾನದೊಳತ್ಥಮನಮಳ
ಧ್ಯಾನದೊಳಿಂತಾತ್ಮ ಚಿತ್ತಮಂ ಕೂಡಿ ಸಮಾ
ಧಾನಮತಿಯಿಂದೆ ಮುಡಿಪಿಯ
ನೊನಸುಖಾಸ್ಪದಮನೆಯ್ದಿದಳ್‍ಗೋನಂಬೆ ||
ಗೋನಂಬೆಗೆ ‘ರುಜೆ ಬಂದ ಮೆಯ್ಯಂ ತಾಱುವಿನಂ ತೊಂದರೆ’ ಕೊಡುವಂತಾಯಿತು. ಆಗ ಗೋನಂಬೆಯು ಮನೆವುಗದೆ ತಪಕ್ಕೆ ಶಕ ೯೧೪ರಲ್ಲಿ ಸದ್ಗತಿಗೆ ಸಂದಳು.
೧೦. ಬೇರೆ ಒಂದು ಅಸಮಗ್ರ ಶಾಸನದ ಆರಂಭದಲ್ಲಿ ಮಂಡಳಿಕನಾದ ಗಂಗನಾರಾಯಣನ ಹೆಸರಿದೆ
೧೧. ಇನ್ನೊಂದು ಶಾಸನದಲ್ಲಿ ಬೂತುಗ ಪೆರ್ಮಾಡಿಯ ಮಗಳಾದ ಬಿಜ್ದಾಂಬರಸಿಯು ಶಕ ೯೩೫ ರ ಶೋಭಕ್ತು ಸಂವತ್ಸರದ ಶರದ ಕಾರ್ತಿಕ ಶುದ್ಧ ಅಷ್ಟಮಿ ಬೃಹಸ್ಪತಿವಾರ ಆರಾಧನಾ ವಿಧಾನದಿಂದ ರತ್ನತ್ರಯವನ್ನು ಸಾಧಿಸಿಕೊಂಡು ದೇವಲೋಕಕ್ಕೆ ಸಂದಳು. ಈಕೆಯ ತಾಯಿ ಮನೋಹರಿಯಾದ ಪದ್ಮಾವತಿ (ಪದ್ಮಬ್ಬರಸಿ), ಗುರು ಶ್ರೀಧರದೇವ, ಜನಕಂ ಬುಧನುತ ಶ್ರೀಬೂತುಗಂ, ಉದ್ಧುರ ತೇಜೋನಿಧಿ ಮಾರಸಿಂಹನು ತಮ್ಮ, ಮಹಾದಾನಿ ಹರಿಗನು ಆತ್ಮೇಶ (ಪತಿ)- ಎಂಬ ವಿವರಗಳೂ ಈ ಶಾಸನದಲ್ಲಿವೆ.
 
ಚಂದ್ರಕೊಡೆ: ಬೂತುಗ : ಹೊಸಶಾಸನಗಳು
೧. ರನ್ನಮಹಾಕವಿ ತನ್ನ ಅಜಿತ ತೀರ್ಥಕರ ಪುರಾಣದಲ್ಲಿ ಅತ್ತಿಮಬ್ಬೆಯ ಹಿರಿಮೆ ಮತ್ತು ಜಿನಧರ್ಮ ಪ್ರಭಾವನೆ, (ಆಕೆಯ ಸಮಕಾಲಿಕರೊಂದಿಗೆ ಹೋಲಿಸುತ್ತ) ಎಷ್ಟು ಉನ್ನತೋನ್ನತವಾದದ್ದು ಎಂದು ನಿರೂಪಿಸುತ್ತ ಈ ವೃತ್ತಪದ್ಮವನ್ನು ರಚಿಸಿದ್ದಾನೆ (೧೨-೯):
            ಪಿರಿಯಂ ಬೂತುಗನಾತನಿಂ ಮಮಳನಾತಂಗಂ ನೊಳಂ ಬಾಂತಕಂ
ಪಿರಿಯಂ ನೆಟ್ಟನೆ ದಾನಧರ್ಮದೆಡೆಯೊಳ್ ಚಾವುಂಡರಾಯಂ ಕರಂ
ಪಿರಿಯಂ ಶಂಕರಗಂಡನಲ್ತೆ ಪಿರಿಯಂ ತದ್ಭಾರಮಂ ಪೊತ್ತು ನಿ
ತ್ತರಿಸುತ್ತಿರ್ಪುದರಿಂದೆ ನೀನೆ ಪಿರಿಯೈ ಶ್ರೀದಾನಚಿಂತಾಮಣೀ ||
ಹೀಗೆ ಹಿರಿಯನೆನಿಸಿದ ಬೂತುಗನು (೯೩೮-೬೧) ಗಂಗ ಮಾಂಡಲಿಕರಲ್ಲಿ ಮೂರ್ಧನ್ಯ ಪ್ರಾಯನೆನಿಸಿದ್ದಾನೆ. ಬೂತುಗ, ಬೂತಾರ್ಯ್ಯ, ಭೂತುಗ, ಬುತಯ್ಯ ಎಂಬ ಬೇರೆ ಬೇರೆ ರೂಪಗಳು ಬಳಕೆಯಾಗಿವೆ. ಈತನಿಗಿಂತಲೂ ಮೊದಲು ಇನ್ನೊಬ್ಬ ಬೂತುಗ – ಬೂತಗೇಂದ್ರನು ಆಗಿಹೋಗಿದ್ದನು. ಆತನು ರಾಜಮಲ್ಲನ ತಮ್ಮ. ಆತ್ರನಿಗೆ ಎರಡನೆಯ ಲಕ್ಷ್ಮೀಯ ರೂಪದಲ್ಲಿ, ವಿಶಾಲ ವಕ್ಷಸ್ಥಳದಲ್ಲಿ ನೆಲೆಸಲು ಅಬ್ಬಲಬ್ಬಾಳು ಬಂದಳು. ಆಕೆ ರಾಷ್ಟ್ರ ಕೂಟ ಚಕ್ರವರ್ತಿ ಅಮೋಘವರ್ಷ ವಲ್ಲಭನ ಮಗಳು (ಎಂ. ಎ. ಆರ್. ೧೯೧೯, ಪು. ೨೧-೨೪. ೯ನೆಯ ಶ.) ಆಕೆಗೆ ಅಬ್ಬಲಬ್ಬಾ ಎಂಬುದರೊಂದಿಗೆ ಚಂದ್ರೋಬಳಬ್ಬಾ ಎಂಬ ಹೆಸರೂ ಇತ್ತು [IWG ಸಂಖ್ಯೆ. ೧೨೦: ಕ್ರಿ.ಶ. 906). ಅದರಿಂದ ಆತನನ್ನು ಒಂದನೆಯ ಬೂತುಗ ಎಂದು ಗುರುತಿಸುತ್ತಾರೆ; ಆತನ ಮಗನೇ ಎಱೆಗಾಂಗ (ಎಱೆಯಪ್ಪ).
ರನ್ನನು ಹೆಸರಿಸಿರುವ ಬೂತುಗನು ಇಮ್ಮಡಿ ಬೂತುಗ. ಈತನಿಗೆ ನನ್ನಿಯ ಗಂಗ, ಜಯದತ್ತರಂಗ, ಕೋಣೆಯಗಂಗ, ಗಂಗಪೆರ್ಮ್ಮಾಡಿ, ಗಂಗನಾರಾಯಣ, ಗಂಗಗಾಂಗೇಯ, ಸತ್ಯವಾಕ್ಯ- ಮುಂತಾದ ಪ್ರಶಸ್ತಿಗಳಿವೆ [ಎಕ. ೯ (ಪ.) ಬೇ. ೩೮೮ (೫ ಬೇ ೧೨೩) ಕ್ರಿ.ಶ. ೯೫೪. ಬಸ್ತಿಹಳ್ಳಿ (ಹಾಸನ ಜಿ/ ಬೇಲೂರು ತಾ),; ಎಕ ೮ ನಗರ ೩೫. ೧೦೭೭; ಎಕ. ೨. ೧೭೧. ೧೦. ಶ. ಇತ್ಯಾದಿ]. ಆತಕೂರು ಕಾಳಗದಲ್ಲಿ ಚೋಳರಾಜರಾಜಾದಿತ್ಯನನ್ನು ಕೊಂದ ಸಾಹಸಕ್ಕಾಗಿ ರಾಷ್ಟ್ರಕೂಟ ಚಕ್ರವರ್ತಿ ಮೂರನೇ ಕೃಷ್ಣನು ಬೆಳ್ವಲ ಮುನ್ನೂರು ಪುರಿಗೆರೆ ಮುನ್ನೂರನ್ನು ಕ್ರಿ.ಶ ೯೪೯-೫೦ ರಲ್ಲಿ ಕೊಟ್ಟನು [ಎ.ಇಂ. ೬ ಪು. ೫೦]. ಕನ್ನರದೇವನ ಭಾವಂ ಮಹಾಮಾಣ್ಡಲಿಕ ಪೆರ್ಮಾಡಿ ಬೂತಾರ್ಯ್ಯ ಎಂದೂ ಹೇಳಿದೆ [ಸೌ.ಇ.ಇ. ೧೧, ೩೬. ೯೪೨. ರೋಣ (ಧಾರವಾಡ ಜಿಲ್ಲೆ)]
ಇಮ್ಮಡಿ ಬೂತುಗನಿಗೆ ಪದ್ಮಬ್ಬೆ ಅರಸಿಯು ಹೆಂಡತಿಯಾಗಿದ್ದಳೆಂದು ನರೇಗಲ್ ಶಾಸನ ಸಮೂದಿಸಿದೆ [ಸೌ.ಇ.ಇ. ೧೧, ೩೮. ೯೫೦. ಪು. ೨೩-೨೪] ಆತನ ಮನೋನಯನ ವಲ್ಲಭೆ ಪ್ರತ್ಯಕ್ಷ ಕಲಿಕಾಲಗೌರಿಲಕ್ಷ್ಮೀ ಸಮನ್ವುತ ಶ್ರೀಮತ್ಪದ್ಮಬ್ಬಬರಸಿಯರ್ತ್ತಮ್ಮ ಬಸದಿಗೆ ದಾನಸಾಲಗೆ…….. ಎಂದಿದೆ. ರಾಷ್ಟ್ರಕೂಟ ಮೂರನೆಯ ಕೃಷ್ಣ, ಸೋದರಿಯಾದ ರೇವಕ ನಿಮ್ಮಡಿಯು ಬೂತುಗನ ಎರಡನೆಯ ಹೆಂಡತಿಯಾಗಿದ್ದುದನ್ನು ಗಾವರವಾಡ ಮತ್ತು ಹೊಂಬುಜ ಶಾಸನಗಳು ಹೇಳಿವೆ [ಎಇ. ೧೫, ೨೩. ೧೦೭೧-೭೨.; ಎಕ. ೮, ನಗರ. ೩೫. ೧೦೭೭ ಹೊಂಬುಜ]. ಈ ಅಂಶವನ್ನು ಇತರ ಶಾಸನಗಳೂ ಪುಷ್ಟೀಕರಿಸಿವೆ [ಎಇ. ೪. ಪು. ೩೫೨; ಎಇ. ೬. ಪು. ೭೧.; ಫ್ಲೀಟ್, ಡಿಕೆಡಿ, ಪು. ೩೦೪]. ಪದ್ಮಬ್ಬೆ (ಪದ್ಮಬ್ಬರಸಿ, ಪದ್ಮಾವತಿ), ರೇವಕನಿಮ್ಮಡಿ ಎಂಬ ಇಬ್ಬರು ಹೆಂಡತಿಯರಲ್ಲದೆ ಇನ್ನೂ ಇಬ್ಬರು ಹೆಂಡತಿಯರಿದ್ದರೆಂದು ಶಾಸನಗಳಿಂದಲೇ ತಿಳಿದುಬರುತ್ತದೆ: ಕಲ್ಲಬ್ಬಾ ಎಂಬ ಮಡದಿಯು ವಿಚಾರ ಕಾದಲೂರು ಶಾಸನದಲ್ಲಿದೆ [ಕಾದಲೂರು ಶಾಸನ, ಕ್ರಿ.ಶ. ೯೬೨; IWG : ಪು. ೪೪೬-೪೭]: ಈಕೆಯೇ ಮಾರಸಿಂಹನ ತಾಯಿ. ಮಾರಸಿಂಹನು ತನ್ನ ತಾಯಿ ಕೊಂಗಲ ದೇಶದಲ್ಲಿನ ಕಾದಲೂರು ಎಂಬ ಹಳ್ಳಿಯಲ್ಲಿ ಕಟ್ಟಿಸಿದ ಬಸದಿಯ ಗುರು ಏಳಾಚಾರ್ಯರಿಗೆ, ರಿಷಿಮುನಿಕಂತಿಯರಿಗೆ ಚತುರ್ವಿಧ ದಾನವಾಗಿ, ಆ ಊರನ್ನು ಜಿನಾಭಿಷೇಕ ಜಲವನ್ನು ಧಾರೆಯೆರೆದು, ಬಿಟ್ಟುಕೊಟ್ಟನು; ಕಲ್ಲಬಾಳು ಕಟ್ಟಿಸಿದ ಕಾದಲೂರು ಜಿನಾಲಯದಲ್ಲಿ ಭಿತ್ತಿಯ ವರ್ಣಚಿತ್ರಗಳು ರೇಖಾಚಿತ್ರಗಳು ಪ್ರಖ್ಯಾತವಾಗಿದ್ದುವು.
ಬೂತುಗನ ಮತ್ತೊಬ್ಬ ಮಡದಿಯಾದ ಸರಮಬ್ಬೆಯು ಕುರ್ಗಲ್ಲನ್ನು ಆಳುತ್ತಿದ್ದಳು [ಎಕ. ೪ (ಪ.) ಹುಣಸೂರು ೯೨. ಪು. ೨೮. ಸಾಲು : ೫-೭.; IWG. ಸಂಖ್ಯೆ. ೧೨೩. ಕೂರಗಲ್ಲು (ಮೈಸೂರುಜಿ / ಪೆರಿಯಾ ಪಟ್ಟತಾ)]. ಹೀಗೆ ಬೂತುಗನಿಗೆ ಒಟ್ಟು ನಾಲ್ವರು ಹೆಂಡತಿಯರು. ಕೊಪ್ಪಳದಲ್ಲಿ ಇತ್ತೀಚೆಗೆ ಪತ್ತೆಯಾಗಿ ನನಗೆ ಲಭ್ಯವಾದ ಶಾಸನ ಸಂಪತ್ತಿನಲ್ಲಿ ಈ ಬೂತುಗನ ಮತ್ತು ಈತನ ಮಡದಿ ಹಾಗೂ ಮಕ್ಕಳಿಗೆ ಸಂಬಂಧಿಸಿದ ಸಂಗತಿಗಳಿವೆ. ಹೊಸ ಶಾಸನಗಳಲ್ಲಿರುವ ಕೆಲವು ಹೊಚ್ಚ ಹೊಸ ಮಾಹಿತಿಗಳನ್ನು ಹೊರಗೆಡವಲು ಇಲ್ಲಿ ಪ್ರಯತ್ನಿಸಿದ್ದೇನೆ.
೧. ಶ್ರೀ ಬೂತುಗ ಪೆರ್ಮ್ಮಾಡಿಯ ಮಗಳ್
ಕುನ್ದಣರಸಿಯರಾರಾಧನಾ ವಿಧಾನದಿಂ ರ
ತ್ನತ್ರಯಮಂ ಸಾಧಿಸಿಕೊಣ್ಡು ದೇವಲೋಕಕ್ಕೆ ಪೋ
ದಳ್ ಚಲದಂಕ ಕಾರ್ತಿ
ಎಂಬುದಾಗಿ ಹತ್ತನೆಯ ಶತಮಾನದ ಶಾಸನಲಿಪಿಯಿಂದ ಕೂಡಿದ ಅತೇದಿ ಹಾಗೂ ಅಸಮಗ್ರ ತ್ರುಟಿತ ಶಾಸನದಲ್ಲಿದೆ.
೨. ಕ್ರಿ.ಶ. ೧೦೦೭ ರಲ್ಲಿ ಚಂಗಂಬೆ (ಚಂಗಲದೇವಿ) ಯು ಸುಗತಿಯನ್ನು ಸಾಧಿಸಿದಳೆಂದು ಹೇಳುವ ಇನ್ನೊಂದು ಶಾಸನದಲ್ಲಿ, ಮೇಲಿನ ಶಾಸನದ ಮಾತಿಗೆ ಸೇರುವ ಇನ್ನಷ್ಟು ಸಾಮಗ್ರಿಯಿದೆ:
            ಆಗಸೆಯರ್ಕ್ಕಳೊಳ್
ನೆಗೞ್ದ ಪೆಂಪಿನ ಕು
ನ್ದಣ ಸೋಮಿ ದೇವಿಯುಂ
ಚಂಗಲದೇವಿಯುಂ ಕೞೆ
ಯೆ ದಾನದ ಧರ್ಮ್ಮದ
ಮಾತೇ ಪೋಯ್ತುಂ ಮತ್ತಂಗ
ಇದರಿಂದಾಗಿ, ಈಗಾಗಲೇ ಉಪಲಬ್ಧವಾಗಿರುವ ಅನ್ಯಶಾಸನಗಳಲ್ಲಿರುವ ಕುನ್ದಣ ಸಾಮಿದೇವಿಯನ್ನು ಕುರಿತ ವಿಸ್ತಾರವಾದ ಮಾಹಿತಿಯೊಂದಿಗೆ [ಎಕ. ೯ (ಪ.) ಸಕಲೇಶಪುರ. ೩೧. ೧೦ ಶ. ಬಾಳ್ಲು.; IWG ೧೯೮೪ : ಸಂಖ್ಯೆ. ೧೫೯. ಕ್ರಿ.ಶ. ೯೬೮-೬೯: ಪು. ೫೦೪-೫೦೯] ಈ ಹೊಸ ಮಾಹಿತಿಯೂ ಸೇರಿಕೊಂಡು ಆಕೆಯ ಸಮಷ್ಟಿ ಚಿತ್ರಸಂಪುಟ ಸಿದ್ಧವಾದಂತಾಗಿದೆ. ಹುಂದಣಸಾಮಿದೇವಿಯು ಕೊಪ್ಪಳ (ಕುಪಣ ಶ್ರೀ ತೀರ್ಥ) ದಲ್ಲಿ ಮುಡಿಪಿದಳೆಂಬುದು ಹೊಸ ವಿಚಾರ.
೩. ಬೂತುಗನಿಮ್ಮಡಿಗೆ ಮರುಳದೇವ, ಕುಂದಣಸಾಮಿ, ಇಮ್ಮಡಿ ಮಾರಸಿಂಹದೇವ, ರಾಜಮಲ್ಲ, ನೀತಿಮಾರ್ಗ ಗೋಯಿಂದರ, ಮತ್ತು ವಾಸವ (ಹೆಂ. ಕಂಚಲದೇವಿ)- ಎಂಬ ಮಕ್ಕಳಿದ್ದುದಾಗಿ ಶಾಸನಗಳಿಂದ ತಿಳಿದುಬಂದಿದೆ. ಈಗ ಹೊಸದಾಗಿ ದೊರೆತಿರುವ ಶಾಸನಗಳಲ್ಲಿ ಇನ್ನಿಬ್ಬರು ಮಕ್ಕಳಿದ್ದ ವಿಚಾರ ಬೆಳಕಿಗೆ ಬಂದಂತಾಗಿದೆ:
i. ಈ ಚಲದಂಕ ಗಂಗನ ಪರಾಕ್ರಮ ತುಂಗನ ನನ್ದನಂ ಬಾಸನೆಂಬಾನತ ವಿಚಾರ ವಿವರವಾಗಿ ಉಲ್ಲೇಖವಾಗಿದೆ. ಕುಪನಾಚಳಶುಭ್ರಕೀರ್ತ್ತಿನಿಧಿ ಬಾಸಭೂಪತಿಗೆ ಕಾವಣಬ್ಬರಸಿ ಮಡದಿ. ಇವರಿಗೆ ರಂಬಲದೇವಿ ಎಂಬ ಮಗಳು (ಬೂತುಗನ ಮೊಮ್ಮಗಳು) ಇದ್ದು ಆಕೆಯ ಪತಿ ಬೀರಲದೇವನು ಚಾಳುಕ್ಯ ವಂಶಾವನಿಪನಾಗಿದ್ದನು. ರಂಬಲದೇವಿಯು ಕ್ರಿ.ಶ. ೯೮೭ರಲ್ಲಿ ಸನ್ಯಸನ ವಿಧಾನದಿಂದ ಸುಗತಿಯನ್ನು ಸಾಧಿಸಿದಳು, ಈಕೆ ಶ್ರೀಚಂದ್ರ ಭಟ್ಟಾರಕರ ಗುಡ್ಡಿಯಾಗಿದ್ದಳು.
ii. ಈ ಬೂತುಗನಿಮ್ಮಡಿಗೆ ಬಿಜ್ಜಾಮ್ಬಾದೇವಿ ಎಂಬ ಇನ್ನೊಬ್ಬ ಮಗಳು ಇದ್ದುದನ್ನು ಬೇರೊಂದು ಶಾಸನ ನಮೂದಿಸಿದೆ:
            ಗುರುಗಳ್ ಶ್ರೀಧರದೇವರಾತ್ಮಜನಕಂ ಶ್ರೀಬೂ
ತುಗಂ ತಾಯ್ಮನೋಹರಿ ಪದ್ಮಾವತಿ ಸೋದರರ್ಜ್ಜಿತ
ರಿಪುಕ್ಷ್ಮಾಪಾಳಕ ಪ್ರಾಪ್ತ ಸಚ್ಚಿರತರ್ಬ್ಬಸಿಱೆ
ಗಂಗಜ್ಜ್ಯಾಪತಿಗಳಾತ್ಮಾಧೀಶ್ವರರ್ಮ್ಮಲ್ಲಪನ್ಧ
ರಣೀ ವಿಶ್ರುತನೆನ್ದಡಾರ್ಪ್ಪೊಗೞರೀ ಬಿಜ್ಜಾ
ಮ್ಬಾದೇವಿಯರಂ ||
(ತಂದೆ… ಬುಧನುತ)
ಶ್ರೀ ಬೂತುಗಂ ನಮ್ಮನುದ್ಧುರ ತೇಜೋನಿಧಿ ಮಾರ
ಸಿಂಹನೃಪನಾತ್ಮೇಶಂ ಮಹಾದಾನಲೋಲ ಹರಿಗಂ
ತಾನೆನೆ ಬಣ್ನಿಸಲ್ನೆಱೆವರಾರ್ಬ್ಬಿಜ್ಜಾಂಬಿಕಾದೇವಿ
ಯಂ ||
ಈ ಬಿಜ್ಜಾಂಬಿಕೆಯು ಬೂತುಗ – ಪದ್ಮಾವತಿ (ಪದ್ಮಬ್ಬೆ) ಯರ ಮಗಳು ಹಾಗೂ ಇಮ್ಮಡಿ ಮಾರಸಿಂಹನ ಅಕ್ಕ; ಕುಂದಣಸಾಮಿಗಿಂತ ಹಿರಿಯಳೊ ಕಿರಿಯಳೊ ತಿಳಿಯದು. ಬಿಜ್ಜಾಂಬಿಕೆಯು ಕ್ರಿ.ಶ. ೧೦೧೩ ರಲ್ಲಿ ಆರಾಧನಾವಿಧಾನದಿಂದ ರತ್ನತ್ರಯವನ್ನು ಸಾಧಿಸಿ ಕುಪಣದಲ್ಲಿ ಮುಡಿಪಿದಳು.
೪. ಇಮ್ಮಡಿ ಬೂತುಗನ ಅರಸಿ ಪದ್ಮಬ್ಬರಸಿಯು ಪರಮಶ್ರಾವಕಿ (ಗೃಹಣಿ) ಯಾಗಿದ್ದು ಬಂದು ಕ್ರಿ.ಶ. ೯೭೨ ರಲ್ಲಿ, ಕರಂ ಪರಿಣಾಮ ಶುದ್ಧಿಯಿಂದ, ಮಳಧಾರಿದೇವ ಮುನಿಯ ಬಳಿ ಕೊಪ್ಪಳದಲ್ಲಿ ದೀಕ್ಷೆ ಕೈಗೊಂಡು, ಸುಗತಿಯನ್ನು ಪಡೆದಳು- ಎಂಬ ವಿವರ ಮತ್ತೊಂದು ಶಾಸನದಲ್ಲಿದೆ.
೫. ಜಿನಶಾಸನಕ್ಕೆ ನೆಲೆಯಾದ ರೇವಕನಿಮ್ಮಡಿಯು ‘ನೆಗೞ್ದಳ್ ಜಗಂ ಪೊಗಳೆ’ ಎಂದು ಇನ್ನೊಂದು ಶಾಸನ ಶ್ಲಾಘಿಸಿ, ಆಕೆಯ ವಿಚಾರವಾಗಿ ಹೊಸ ಮಾಹಿತಿಗಳನ್ನು ಒದಗಿಸಿದೆ:
            ಜಿನಪತಿ ಬೂತುಗಂ ನೆಗೞ್ದ ಸಂಕರಗಂಡನ ಮಾರಸಿಂಹದೇ
ವನ ಮಹಿಮಾಸ್ಪದಂ ಮರುಳದೇವನ ರಾಯನ ರಾಜಮಲ್ಲದೇ
ವನ ಗುಣದಂಕ ಕಾರ್ತ್ತಿಯ ಪರೋಕ್ಷದೊಳೀ ಜಿನಧರ್ಮ್ಮಮಯತಾ
ನನುದಿನಮಾನ್ತು ನಿತ್ತರಿಪ ರೇವಕನಿಮ್ಮಡಿಯೇಂ ಕೃತಾರ್ತ್ಥೆಯೋ ||
            ನೆಲೆ ಜಿನ ಶಾಸನಕ್ಕೆ…………………………………
ೞ್ದಲಿಸಿದ ಕೀರ್ತ್ತಿ ಮಾಸುಗುಮದಂ ಪರಿರಕ್ಷಪೆನೆನೆನ್ದನಾಕುಳಂ
ಚಲವನೆ ಪೂಣ್ದು ರಕ್ಷಿಸಿದ ರೇವಕನಿಮ್ಮಡಿಗಿನ್ತು ಕೀರ್ತ್ತಿ
ನಿಲೆ ಚಲದಂಕಕಾರ್ತ್ತಿವೆಸರಾದುದಲ್ಲದಡೆ ಸಿಗಾದು ಳೆ ||
            ಸ್ವಸ್ತಿ ಶಕಕಾಳಾ ೯೫೨ ನೆಯ ಪ್ರಮೋದ ಸಂವತ್ಸ
ರದ ಜೇಷ್ಠ ಶುದ್ಧ ಬಿದಿಯೆಯೊಳ್ ಶ್ರೀ ರೇವಕ
ನಿಮ್ಮಡಿಗಳ್ ಸನ್ಯಸನ ವಿಧಾನದಿಂ ರತ್ನತ್ರಯಂಗಳಂ
ಸಾಧಿಸಿದರ್ ||
ರೇವಕ ನಿಮ್ಮಡಿಯು ಮೂರನೆಯ ಅಮೋಘವರ್ಷ ಬದ್ದೆಗನ (೯೩೬-೩೯) ಮಗಳು [IWG ಸಂಖ್ಯೆ ೧೩೮ : ಕ್ರಿ.ಶ. ೯೬೨-೬೭; ಪು. ೪೧೯). ಈಕೆಗೆ ಚಾಗವೆಡಂಗಿ ಎಂಬ ಪ್ರಶಸ್ತಿಯಿತ್ತು : ಜಯದತ್ತರಂಗನೃಪಃ || ತಸ್ಸ ಕವಿ ನಿಕಷ ಭೂರ್ಮೇರ್ಬ್ಬದ್ದೆಗ ದೇವಸ್ಯ ಗುಣ ನಿಧೇಃ ಪುತ್ರ್ಯಾಃ ರೇವಕ ನಿಮ್ಮಡಿ ನಾಮ್ನ್ಯಾಃ ಚಾಗವೆಡೆಂಗೀತಿ ನಾಮ ಸಂಜ್ಞಾಯಾಃ | [-ಅದೆ-]. ಈಕೆಯ ಸೋದರರು ಮುಮ್ಮಡಿಕೃಷ್ಣ (೯೩೯-೬೭), ಖೊಟ್ಟಿಗ (೯೬೭-೭೨) ಮತ್ತು ನಿರುಪಮ ಎಂಬುವರು. ಶಾಸನಗಳು ಮೂರನೇ ಕೃಷ್ಣ ಮತ್ತು ಎರಡನೇ ಬೂತುಗ ಇವರನ್ನು ಭಾವ-ಭಾವ ಮೈದುನ (ಮೈದ) ಎಂದು ವರ್ಣಿಸಿವೆ.
ಕೊಪ್ಪಳದ ಹೊಸ ನಿಸಿದಿ ಶಾಸನಗಳ ಆಧಾರದಿಂದ ಈಗ ತಿಳಿದುಬರುವ ಹೊಸ ಮಾಹಿತಿಗಳೆಂದರೆ ಗಂಗರ ಬೂತುಗನ ಹೆಂಡತಿಯರಾದ ಪದ್ಮಬ್ಬರಸಿ ಮತ್ತು ರೇವಕ ಇಮ್ಮಡಿ – ಇಬ್ಬರೂ ಕುಪಣ ಶ್ರೀತೀರ್ತ್ಥದಲ್ಲಿ ಮಾಡಿಪಿದರು. ಅಲ್ಲದೆ ಹಿರಿಯ ಹೆಂಡತಿಯಾದ ಪದ್ಮಾವತಿಗೆ ಬಿಜ್ಜಾಂಬಳೆಂಬ ಒಬ್ಬ ಮಗಳಿದ್ದು ಆ ಮಗಳೂ ಸಹ ಕುಪಣ ತೀರ್ತ್ಥದಲ್ಲಿ ಮಾಡಿಪಿದಳು. ಬೂತುಗನಿಗೆ ಬಾಸನೆಂಬ ಹೆಸರಿನ ಇನ್ನೊಬ್ಬ ಮಗನೂ, ರಂಬಲದೇವಿ ಎಂಬ ಮೊಮ್ಮಗಳೂ ಇದ್ದ ಸಂಗತಿಯೂ ಹೊಸದು. ಬೂತುಗನ ಹಿರಿಯಮಗಳು ಕುಂದಣಸಾಮಿಯೂ ಇಲ್ಲಿಯೇ ಮುಡಿಪಿದಳು. ಹೀಗಾಗಿ ಬೂತುಗನ ವಂಶದ ಆಯ್ದು ಜನ ಪ್ರಮುಖ ಸ್ತ್ರೀ-ಪುರುಷರು ಕುಪಫಶ್ರೀ ತೀರ್ಥದಲ್ಲಿ ಮುಡಿಪಿದರೆಂಬ ಹೊಸ ಮಾಹಿತಿಯು, ಬೂತುಗನ ಕುಟುಂಬಕ್ಕೆ ಕುಪಣತೀರ್ಥದೊಂದಿಗೆ ಇದ್ದ ವಿಶೇಷ ಆದರವನ್ನು ಒತ್ತಿಹೇಳುತ್ತದೆ.
ಚಂದ್ರಕೊಡೆ: ಜೈನ ಶಾಸನಗಳ ಪ್ರಾರ್ಥನಾ ಪದ್ಯಗಳು
ಸಾಮಾನ್ಯವಾಗಿ, ಶೈವಶಾಸನಗಳು ಶಿವನ ಸ್ತುತಿಯಿಂದಲೂ, ವೈಷ್ಣವ ಶಾಸನಗಳು ವಿಷ್ಣುವಿನ ಪರವಾದ ಸ್ತುತಿಯಿಂದಲೂ, ಜೈನಶಾಸನಗಳು ಜಿನನಸ್ತುತಿಯಿಂದಲೂ ಪ್ರಾರಂಭವಾಗುತ್ತವೆ.. ಅವುಗಳಲ್ಲಿ ಜೈನಶಾಸನಗಳ ಪ್ರಾರಂಭದ ಪ್ರಾರ್ಥನಾ ಪದ್ಯಗಳನ್ನು ಪರಿಶೀಲಿಸುವುದು ಈ ಸಂಪ್ರಬಂಧದ ಉದ್ದೇಶ.
೧. ನೂರಾರು ಜೈನ ಶಾಸನಗಳ ಆರಂಭದಲ್ಲಿ ಕಂಡು ಬರುವ ಬಹು ರೂಢಿಯ ಪ್ರಾರ್ಥನಾ ಪದ್ಯವಿದು:
            ಶ್ರೀಮತ್ಪರಪಮ ಗಂಭೀರ ಸ್ಯಾದ್ವಾದಾಮೋಘಲಾಂಚ್ಛನಂ
ಜೀಯಾತ್ರೈಲೋಕ್ಯ ನಾಥಸ್ಯ ಶಾಸನಂ ಜಿನಶಾಸನಂ ||
                                                [ಎ.ಕ.೨ (ಪ.) ೧೭೬ (೧೪೩) ೧೧೩೧. ಶ್ರವಣ ಬೆಳಗೊಳ]
ಈ ಸಂಸ್ಕೃತ ಶ್ಲೋಕವನ್ನು ಪ್ರಸಿದ್ಧ ಜೈನಾಚಾರ್ಯರಾದ ಅಕಳಂಕರ (೭ಶ.) ಪ್ರಮಾಣ ಸಂಗ್ರಹದಿಂದ ತೆಗೆದುಕೊಳ್ಳಲಾಗಿದೆ. ಮೂರುಲೋಕಗಳಿಗೂ ಒಡೆಯನಾದ ತೀರ್ಥಂಕರ ಸ್ವಾಮಿಯಿಂದ ಪ್ರಣೀತವಾದ, ಪರಮ ಗಂಭೀರ ಸ್ವಾದ್ಯಾದದ ಅಮೋಘ ಲಾಂಛನವನ್ನು ಹೊಂದಿರುವ ಜಿನಶಾಸನವು ಗೆಲುವನ್ನು ಪಡೆಯಲಿ- ಎಂಬುದು ಈ ಶ್ಲೋಕದ ಸಾರಾಂಶ.
೨. ಕೆಲವು ಜೈನ ಶಾಸನಗಳ ಮೊದಲಲ್ಲಿ, ಉದಾಹರಣೆಗೆ, ಪಂಪಕವಿಯ ತಮ್ಮನಾದ ಜಿನವಲ್ಲಭನು ಸುಮಾರು ೯೫೦ ರಲ್ಲಿ ಬರೆಸಿದ ಗಂಗಾಧರಂ ಶಾಸನದ ಆರಂಭದಲ್ಲಿ, ಓಂ ನಮಃ ಸಿದ್ಧೇಭ್ಯಃ – ಎಂದು ಇದೆ. ಪಂಚ ಪರಮೇಷ್ಠಿಗಳಲ್ಲಿ ಒಬ್ಬರಾದ ಸಿದ್ಧಪರಮೇಷ್ಠಿಯು ಕರ್ಮಗಳನ್ನು ಪೂರ್ಣವಾಗಿ ನಾಶಗೊಳಿಸಿದವರು. ಅರ್ಹಂತ (ಜಿನ-ತೀರ್ಥಂಕರ)ರಿಗಿಂತಲೂ ಮೊದಲು ಮುಕ್ತಿ ಪಡೆದವರು. ಅಂತಹ ಸಿದ್ಧರಿಗೆ ನಮಸ್ಕಾರಗಳು ಎಂಬುದಾಗಿ ಶಾಸನಾರಂಭದಲ್ಲಿ ಭಕ್ತಿಯಿಂದ ನಮನಗಳನ್ನು ನಿವೇದಿಸಲಾಗಿದೆ. ಅಲ್ಲದೆ ಇನ್ನೂ ಕೆಲವು ಶಾಸನಗಳ ಆರಂಭದಲ್ಲಿ, ಶುಭ ಸೂಚಕ ಮಂಗಳಶಬ್ಧವಾಗಿ, ಕೇವಲ ‘ಸಿದ್ಧಂ’ ಎಂದಷ್ಟೇ ಹೇಳುವುದುಂಟು: ಸಿದ್ಧಂ ನೆಱೆದಾದ ವ್ರತಶೀಲ ನೋನ್ಪಿಗುಣದಿಂ … ನೋನ್ತು [ಎ.ಕ. ೩(ಪ.) ೮೬.೭ ಶ.] ಬನವಾಸಿಯ ಆದಿಕದಂಬರ ಮೃಗೇಶ ವರ್ಮನ (೪೫೫ಔ೮೦) ದೇವಗಿರಿ ತಾಮ್ರ ಶಾಸನದ ಆರಂಭದಲ್ಲಿಯೂ ‘ಸಿದ್ಧಮ್’ ಎಂದಿದೆ; ಇದು ಕ್ರಿ.ಶ. ೪೫೮ ರ ಅತ್ಯಂತ ಪ್ರಾಚೀನವಾದ ಶಾಸವೆಂಬುದು ಗಮನಾರ್ಹ [ಜೆಬಿಬಿಆರ್‌ಎಸ್ ೧೨.; ೧. ಎ. ೭.; ಬನವಾಸಿಯ ಕದಂಬರು (೧೯೮೩). ೮ ಕ್ರಿ. ಶ. ೪೫೮. ಪು. ೧೬-೧೭ : ಸಿಕೆಐ (೧೯೮೫). ೯ ಪು. ೩೪-೩೮]. ಇದೇ ಆದಿ ಕದಂಬರ ಹರಿವರ್ಮನ (೫೧೯-೩೦) ಹಲಸಿ ಶಾಸನವೂ ಸಿದ್ಧಮ್ ಎಂದು ಪ್ರಾರಂಭವಾಗಿದೆ [ಸಿ.ಕೆ.ಐ. (೧೯೮೫). ೨೯. ಕ್ರಿ.ಶ. ೫೨೩. ಪು. ೧೦೭; ಜೆಬಿಬಿಆರ್‌ಎಎಸ್ ೯.; ಇ.ಆ.೬]. ಆದರೆ ಈ ಉದಾಹರಣೆಗಳ ಆಧಾರದಿಂದ ಸಿದ್ಧಂ- ಸಿದ್ಧಮ್ ಎಂದು ಆರಂಭವಾಗುವ ಶಾಸನಗಳೆಲ್ಲ ಜೈನಶಾಸನಗಳೆಂದು ತೀರ್ಮಾನಿಸು ವುದು ತಪ್ಪಾಗುತ್ತದೆ. ಏಕೆಂದರೆ ಹಿಂದೂ, ಮತ್ತು ಬೌದ್ಧ ಶಾಸನಗಳಲ್ಲಿಯೂ ಈ ಬಗೆಯ ಆರಂಭ ಬಳಕೆಯಾಗಿದೆ. ಶಿವಸ್ಕಂದವರ್ಮನ (೪ ಶ.) ಮಳವಳ್ಳಿ ಶಾಸನದ ಮೊದಲಲ್ಲಿ ಸಿದ್ಧಮ್ ಎಂದಿದೆ [ಸಿಕೆಐ(೧೯೮೫).೧.೪ ಶ. ಪು. ೩; ಎ.ಕ.೭, ಎಸ್‍ಕೆ. ೨೮೪]. ಬೌದ್ಧ ಧರ್ಮಸಂಬಂಧವಿರುವ ತಾಮ್ರಪಟ ವಾದ, ಕದಂಬರ ರವಿವರ್ಮನ ದಾವಣಗೆರೆ ಶಾಸನವೂ ಸಿದ್ಧಮ್ ಎಂದೇ ಮೊದಲಾಗಿದೆ [ಸಿಕೈ (೧೯೮೫).೨೦.೫೨೪. ಪು. ೭೦; ಮೈಆರಿ ೧೯೩೩; ಎ.ಇ.೩೩, ಪು. ೮೭]. ಸಿದ್ಧಂ ಶಬ್ದದ ಪಕ್ಕದಲ್ಲಿ ಸ್ವಸ್ತಿಕ, ಕಮಲ, ಪಾದ, ಶಂಖಮೊದಲಾದ ಚಿಹ್ನೆಗಳನ್ನು ಶಾಸನಗಳಲ್ಲಿ ಕೆತ್ತಲಾಗಿದೆ. ಹೀಗಾಗಿ ಸಿದ್ಧಂ- ಎಂಬುದನ್ನು ಜಾತ್ಯಾತೀತವಾದ ಮಂಗಳವಾಚಕವೆಂದು ಪರಿಗಣಿಸಬೇಕು. ಆದರೆ ಓಂ ನಮಃ ಸಿದ್ಧೇಭ್ಯ :- ಎಂಬುದು ಜೈನಪರವಾದ ಮಾತಾಗಿದೆ.
3. ಮೇಲಿನ ಮಾದರಿಗೆ ಸೇರಿದ ಮತ್ತೆ ಕೆಲವು ಶಾಸನಗಳಲ್ಲಿ ‘ಓಂ’ ಶಬ್ದವನ್ನು ಉಪಯೋಗಿಸದೆ ಕೇವಲ ‘ನಮಃ ಸಿದ್ಧೇಭ್ಯಃ’ ಎಂದಷ್ಟೇ, ಪುಂಜ ವಿಡುವಂತೆ, ಶಾಸನಾರಂಭದಲ್ಲಿ ಬಳಸಲಾಗಿದೆ [ಸೌ.ಇ.ಇ. ೯-೧, ೩೪೬ ಮತ್ತು ೩೪೭. ೧೨೭೫-೭೬. ಕೋಗಳಿ (ಬಳ್ಳಾರಿಜಿ / ಹಡಗಲಿತಾ) ಪು. ೩೬೯-೭೦]. ಕೆಲವು ಶಾಸನಗಳಲ್ಲಿ ‘ನಮಃ ಸಿದ್ಧೇಭ್ಯಃ ಭದ್ರಂ ಭೂಯತಾ’ ಎಂಬ ಆರಂಭ ಕಂಡುಬಂದಿದೆ [ಸೌ.ಇ.ಇ. ೨೦, ೪೬.೧೦೭೨. ಗುಡಿಗೇರಿ(ಧಾ ಜಿ / ಶಿರಹಟ್ಟಿ ತಾ)]. ಇದರ ಉತ್ತರಾರ್ಧ ಭಾಗವಾದ ಭದ್ರಂ ಭೂಯತಾ ಎಂಬುದು ಒಂದು ವಾಕ್ಯವೇಷ್ಟನವಾಗಿದೆ. ಏಕೆಂದರೆ ಇದು ಇನ್ನೊಂದು ಸಂಸ್ಕೃತ ಜಿನಸ್ತುತಿ ಶ್ಲೋಕದ ಆರಂಭವಾಗಿದೆ.
4. ಕೆಲವು ಶಾಸನಗಳಲ್ಲಿ ‘ಭದ್ರಮಸ್ತು ಜಿನಸಾಸನಾಯ’ ಎಂದಷ್ಟೇ ಇದೆ [ಎ.ಕ.೬, ಚಿಕ್ಕಮ. ೭೫. ಕಡವಂತಿ. ಪು, ೧೮೫; ಸೌ.ಇ.ಇ. ೧೧-೧. ೯೪.೧೦೫೯. ದಂಬಳ (ಧಾಜಿ / ಮುಂಡರಗಿ ತಾ) ಪು. ೮೯]. ಕೂಡ ಒಂದು ಪೂರ್ತಿ ಸಂಸ್ಕೃತ ಶ್ಲೋಕದ ತುಣುಕಾಗಿದ್ದು, ಕೆಲವು ಶಾಸನಗಳಲ್ಲಿ ಆ ಪೂರ್ತಿಶ್ಲೋಕವನ್ನೇ ಬಳಸಲಾಗಿದೆ: ಭದ್ರಮಸ್ತು ಜಿನಶಾಸನಾಯ ಸಂಪದ್ಯತಾ ಪ್ರತಿವಿಧಾನ ಹೇತವೇ
ಅನ್ಯವಾದಿಮದಹಸ್ತಿ ಮಸ್ತಕ ಸ್ಫ(ಸ್ಪೋ)ಟನಾಯಘಟನೇ ಪಠಿ(ಟೀ)ಯಸೇ |
[ಎ.ಕ.೭(ಪ.) ಮದ್ದೂರು ೫೪ (೧೧೧ ಮವ ೩೧). ೧೧೧೭ ತಿಪ್ಪೂರು (ಮಂಡ್ಯ ಜಿ/ ಮದ್ದೂರು ತಾ) ಪು. ೨೮೨ ಎ.ಕ.೨(ಪ.) ೭೯ ೧೨ ಶ. ಪು. ೫೫; ಅದೇ ೮೨ (೭೩) ೧೧೧೮. ಪು ೬೪. ಇತ್ಯಾದಿ]. ಈ ರಥೋದ್ಧತ ಶ್ಲೋಕದ ಸಾರಾಂಶ : ಯಾವ ಜಿನ ಶಾಸನವು ಅದರ ಪಾಲಕರ ಸ್ವರಕ್ಷಣೆಗೆ ಮೂಲವಾಗಿದೆಯೊ ಮತ್ತು ಪರಮತಗಳೆಂಬ ಮದಿಸಿದ ಆನೆಗಳ ತಲೆಗಳನ್ನು ಪುಡಿಗುಟ್ಟಲು ಸಮರ್ಥವಾಗಿದೆಯೊ ಅಂತಹ ಜಿನ ಶಾಸನಕ್ಕೆ ಜಯವಾಗಲಿ. ಈ ಪದ್ಯಕ್ಕೆ ಒಂದು ಶಾಸನದಲ್ಲಿ ‘ಸಂಪದ್ಯತಾಂ’ ಎಂಬ ಶಬ್ಧದ ಬದಲಿಗೆ ‘ಸಂಭದ್ರತಾಂ’ ಎಂಬ ಪಾಠಭೇದವಿದೆ [ಸೌ.ಇ.ಇ. ೯-೧, ೨೨೧.೧೧-೧೨ ಶ. ತೊಗರ ಕುಂಟ (ಆಂಧ್ರ ಅನಂತ ಪುರಜಿ / ಧರ್ಮವರಂ ತಾ) ಪುಯ್. ೨೨೪. ಸಾಲು : ೫-೬]
೫. ಭದ್ರಮಸ್ತು ಜಿನಶಾಸನಾಯ ಎಂಬುದರ ಬದಲು ಭದ್ರಮಸ್ತು ಜಿನಶಾಸನಸ್ಯ ಎಂದೂ ಶಾಸನಗಳಲ್ಲುಂಟು [ಎ.ಕ ೨(ಪ.) ೧೫೫(೧೨೬)೧೧೧೩. ಪು. ೯೦].
೬.         ಭದ್ರಂ ಭೂಯಾಜ್ಜಿನೇನ್ದ್ರಾಣಾಂ ಶಾಸನಾಯಾಘನಶಿನೇ
ಕುತೀರ್ತ್ಥಧಾನ್ತ ಸಂಘಾತ ಪ್ರಭಿನ್ನ ಘನ ಭಾನವೇ ||
            ಎಂಬೀ ಶ್ಲೋಕವೂ ಹಲವಾರು ಶಾಸನಗಳಿಗೆ ಮುಡಿಯ ಮಾನಿಕ್ಯವಾಗಿದೆ
[ಸೌ.ಇ.ಇ.೨೦, ೩೨.೧೦೪೫. ಕುಯಿದಾಳ್ (ಧಾಜಿ/ಕುಂದಗೋಳತಾ); ಎ.ಕ.೨(ಪ.) ೭೧ (೬೪) ೧೧೬೩. ಪು. ೨೬-೨೭; ಅದೇ. ೧೫೬(೧೨೭)೧೧೧೫. ಪು. ೯೩.; Inscriptions from Nanded Disrict, ನಂ. ೮. ಪು. ೧೮. ಇತ್ಯಾದಿ]. ಪಾಪಗಳನ್ನು ಹೋಗಲಾಡಿಸುವಂತಹುದೂ, ಅನ್ಯಸಿದ್ಧಾಂತಗಳೆಂಬ ಕತ್ತಲೆಯ ಮೊತ್ತವನ್ನು ಓಡಿಸು ವಂತಹ ಬೆಳಗುವ ನೇಸರನಂತೆ ಇರುವಂತಹುದೂ ಆದ ಜೀನೇಂದ್ರರ ಸಿದ್ಧಾಂತಕ್ಕೆ ಮಂಗಳವಿರಲಿ ಎಂಬುದು ಈ ಶ್ಲೋಕದ ತಾತ್ಪರ್ಯ.
೭.         ಭದ್ರಂ ಭವತ್ವಖಿಳ ಧಾರ್ಮ್ಮಿಕ ಪುಂಡರೀಕ ಷಂಡಾವಭೋಧನ ಸುಮಿತ್ರದಿ ವಾಕರಾಯ ಸಂಸಾರ ಸಾಗರ             ವಿಚಿತ್ರತಮಘ್ನಜಂತೋರ್ಹಸ್ತಾವವಳಂಬನ ಕ್ರಿತೋ ಜಿನ ಶಾಸನಾಯ ||
[ಸೌ.ಇ.ಇ. ೯-೧, ೩೮೭-೧೨೯೭. ಮನ್ನೆರ ಮಸಲವಾಡ (ಬಳ್ಳಾರಿಜಿ/ಹರಪನಹಳ್ಳಿ ತಾ)] ಎಲ್ಲಧಾರ್ಮಿಕರೆಂಬ ಬಿಳಿಯ ತಾವರೆಗಳ ಗುಂಪನ್ನು ಬೆಳಗಿಸುವ ಸೂರ್ಯನಂತೆಯೂ ಸಂಸಾರವೆಂಬ ಕಡಲನ್ನು ದಾಟಿ ಪಾರಾಗಲು ಸಹಾಯಕವಾಗಿರುವಂತಹುದೂ ಆದ ಜಿನ ಶಾಸನವು ವಿಜೃಂಭಿಸಲಿ ಎಂಬುದು ಈ ಪದ್ಯದ ಭಾವಾರ್ಥ.
೮.         ಮೇಲಿನ ಮಾದರಿಯನ್ನು ಮುಂದುವರಿಸಿರುವ ಮತ್ತೊಂದು ಪದ್ಯ ಪ್ರಾರ್ಥನೆ ಹೀಗಿದೆ:
            ಧಾರ್ಮಿಕ ಪುಣ್ದರೀಕಷಣ್ದ ಮೋದನ ಕರಾಯ ಗುಣೋತ್ತರಾಯ
ಸಂಸಾರ ಸಾಗರ ನಿಮಂ… ಹಸ್ತಾವಳಂಬನವತೇ ಜಿನಶಾಸನಾಯ ||
            [ಎ.ಕ. ೭-೧, ಶಿಕಾ.೮. ಸು. ೧೦೮೦. ಪು.೧೨೪. ಈಸೂರು (ಶಿಜಿ/ಶಿಕಾರಿಪುರ ತಾ)]
ಧಾರ್ಮಿಕರೆಂಬ ಬಿಳಿಯ ತಾವರೆ ಕೊಳಕ್ಕೆ ನಲಿವು ತರುವ ಗುಣವೂ ಸಂಸಾರವೆಂಬ ಕಡಲಿನೊಳಗೆ ಮುಳುಗಿ ಹೋಗಿರುವವರನ್ನು ಪಾರುಮಾಡುವ ಕೈಯೂ ಆಗಿರುವ ಜಿನರ ಬೋಧೆಯು ಬೆಳಗಲಿ ಎಂಬುದು ಈ ಪದ್ಯದಸಾರ.
೯.         ಭದ್ರಂ ಸಮನ್ತ ಭದ್ರಸ್ಯ ಪಾದಸ್ಯ ಸನ್ಮತೇ:
ಅಕಳಂಕ ಗುರೋರ್ಬ್ಭೂಯಾತ್ಸಾಸನಾಯ ಜಿನೇಶಿನಃ ||
[ಎ.ಕ. ೭-೧, ಶಿಕಾರಿ. ೨೨೧.೧೦೭೫. ಬಂದಳಿಕೆ (ಶಿಜಿ/ಶಿಕಾರಿ ತಾ) ಪು. ೨೯೯; ಎ.ಕ. ೮-೨, ಸೊರಬ. ೨೩೩.    ೦೧೧೩೮-೩೯. ವ್ರುದಿ-ಉದ್ಧರೆ. ಪು.೯೬]
ಸಮಂತಭದ್ರರ, ಬಲ್ಲಿದ ಪೂಜ್ಯಪಾದರ, ಅಕಳಂಕ ಗುರುಗಳ ಶಾಸನವೂ (ಬೋಧೆಯೂ) ಆಗಿರುವ ಜಿನಶಾಸನಕ್ಕೆ ಲೇಸು ಇರಲಿ – ಎಂಬುದು ಈ ಶಾಸನ ಪದ್ಯದ ತಿರುಳು. ಸ್ವಾರಸ್ಯಗಳು ಕೆಲವು ಈ ಶಾಸನದಲ್ಲಿ ಅಡಗಿವೆ. ಈ ಶಾಸನದಲ್ಲಿ ಈ ಶ್ಲೋಕವನ್ನು ಮೊದಲು ಬರೆದು, ಆಮೇಲೆ ವಿಖ್ಯಾತವಾದ ಬಹುರೂಢಿಯ ಶ್ರೀಮತ್ ಪರಮಗಂಭೀರ ಸ್ಯಾದ್ವಾದಾಮೋಘ- ಎಂದು ಆರಂಭವಾಗುವ ಅಕಳಂಕರ ಪದ್ಯವನ್ನು ಬಳಸಿದೆ. ಅಳವಡಿಕೆಯಲ್ಲಿ ವ್ಯವಸ್ಥಿತವಾದ ಲೆಕ್ಕಾಚಾರವೂ ಇದೆ. ಸಮಂತಭದ್ರ ಪೂಜ್ಯಪಾದ ಅಕಳಂಕ ಎಂಬೀ ರತ್ನತ್ರಯ ಆಚಾರ್ಯತ್ರಯರ ವಿಚಾರದಲ್ಲಿರುವ ಗೌರವಾದರದ ದ್ಯೋತಕವಾಗಿ ಅವರ ಸ್ತುತಿ ಪದ್ಯ ಮೊದಲು ಬಂದಿದೆ; ಎರಡನೆಯ ದಾಗಿ ಈ ಮೂವರು ಪ್ರಾಚೀನ ಆಚಾರ್ಯರು ಮಾಡಿರುವ ಬರವಣಿಗೆಯ ಸಾರವೇನಿದ್ದರೂ ಜಿನರಿಂದ ಪ್ರಣೀತವಾದ ಸಿದ್ಧಾಂತದ ಮುಂದುವರಿಕೆಯೇ ಆಗಿದೆ ಎಂಬ ಸೂಚನೆ ಇಲ್ಲಿದೆ. ಕನ್ನಡ ಸಾಹಿತ್ಯ ಸಂದರ್ಭದಲ್ಲಿ ಕೂಡ ಈ ಪ್ರಾರ್ಥನಾ ಪದ್ಯಕ್ಕೆ ಪ್ರಾಮುಖ್ಯವಿದೆ. ಆದಿಪಂಪ, ಪೊನ್ನ ನಾಗಚಂದ್ರ, ನಯಸೇನ, ಅಗ್ಗಳ ಮೊದಲಾದ ಕವಿಗಳು ಸಮಂತಭದ್ರ ಮತ್ತು ಪೂಜ್ಯಪಾದ ಆಚಾರ್ಯರನ್ನು ವಿಶೇಷವಾಗಿ ಸ್ತುತಿಸಿದ್ದಾರೆ.
೧೦.       ಜಗತ್ರಿತಯನಾಥಾಯ ನಮೋಜನ್ಮ ಪ್ರಮಾಥಿನೇ
ನಯ ಪ್ರಮಾಣ ವಾಗ್ರಸ್ಮಿ ಧ್ವಸ್ತ ಧ್ವಾನ್ತಾಯ ಶಾನ್ತಯೇ ||
[ಎ.ಕ. ೨(ಪ). ೨೦೯ (೧೬೦)೧೨ ಶ.ಪು. ೧೪೪]
ಸಾಧಾರಪೂರ್ವಕವಾದ ವಾದಗಳೆಂಬ ಕಿರಣಗಳ ಮೂಲಕ ಅಜ್ಞಾನವೆಂಬ ಕತ್ತಲೆಯನ್ನು ಓಡಿಸುವವನೂ, ಮೂರು ಲೋಕಗಳಿಗೆ ಒಡೆಯನೂ, ಮತೆ ಮತ್ತೆ ಹುಟ್ಟುವುದನ್ನು ನಿಲ್ಲಿಸುವವನೂ, ಆದ ಶಾಂತಿಜಿನರಿಗೆ ನಮನಗಳು- ಎಂದು ಪ್ರಣಾಮ ತಿಳಿಸಿರುವ ಈ ಶಾಸನ ಪದ್ಯದ ಬಳಕೆ ಅನ್ಯತ್ರ ಕಂಡು ಬಂದಿಲ್ಲ.
೧೧. ಜಯತಿ ಜಗದೇಕ ಭಾನುಃ ಸ್ಯಾದ್ವಾದ ಗಭಸ್ತಿ ದೀಪಿತಂ ಯೇನ
ಪರಸಮಯ ತಿಮಿರ ಪಟಲ ಸಾಕ್ಷಾತ್ಕೃತ ಸಕಲ ಭುವನೇನ ||
[ಮೈ.ಆ.ರಿ. ೧೯೨೦. ಪು.೨೩. ಕ್ರಿ.ಶ. ೮ ಶ. ನರಸಿಂಹರಾಜಪುರ; IWG ೧೯೮೪: ಎನ್‍ಪಿ. ೭೧: ಪು. ೨೫೩] ಈ ಪ್ರಾಚೀನ ಶಾಸನವು ಗಂಗರ ಶಾಸನಗಳಲ್ಲೊಂದು, ಸ್ಯಾದ್ವಾದ ಸಿದ್ಧಾಂತವೆಂಬ ಅಂಬರವನ್ನು ಬೆಳಗುವ ಯಾವ ಒಬ್ಬನೇ ಸೂರ್ಯನು ಅನ್ಯಧರ್ಮಗಳೆಂಬ ಕತ್ತಲೆಯ ತೆರೆಯನ್ನು ಸರಿಸಿರುವನೋ ಆತನಿಗೆ ಜಯವಾಗಲಿ ಎಂದು ಹೇಳುವುದರ ಮೂಲಕ ಜೈನ ಸಿದ್ಧಾಂತವನ್ನು ಎತ್ತಿ ಹಿಡಿಯಲಾಗಿದೆ.
೧೨.       ಜಯತ್ಯನೇಕಧಾ ವಿಶ್ವಮ್ ವಿವೃಣ್ವನ್ನಂಶುಮಾನಿವ
ಶ್ರೀವರ್ಧಮಾನ ದೇವೋ ನಿತ್ಯಂ ಪದ್ಮ ಪ್ರಬೋಧನಃ ||
[ಕ.ಇ.೧,೩.೭೫೦. ಆಡೂರು (ಧಾಜಿ / ಹಾನಗಲ್ ತಾ)
ವಿಶಾಲವಾದ ವಿಶ್ವವನ್ನು ಒಬ್ಬನೇ ಸೂರ್ಯನು ಹೇಗೆ ತನ್ನ ಕಿರಣರಾಜಿಯಿಂದ ಬೆಳಗಿಸುತ್ತಾನೆಯೋ ಮತ್ತು ನಿತ್ಯವೂ ತಾವರೆಗಳನ್ನು ಅರಳಿಸುತ್ತಾನೆಯೋ ಹಾಗೆ ತನ್ನ ಉಪದೇಶದಿಂದ ಭವ್ಯ ಶ್ರಾವಕ ವೃಂದವನ್ನು ತಿಳಿವಳಿಕೆಯಿಂದ ಸಂತೋಷಗೊಳಿಸುವ ವರ್ಧಮಾನ (ಮಹಾವೀರ)ನಿಗೆ ಮಂಗಳವಾಗಲಿ. ವರ್ಧಮಾನನನ್ನು ಸೂರ್ಯನಿಗೂ, ಆತನ ಬೋಧನೆಯನ್ನು ಆಲಿಸುವ ಸಮುದಾಯವನ್ನು ತಾವರೆಗಳಿಗೂ ಹೋಲಿಸ ಲಾಗಿದೆ. ಈ ಬಗೆಯ ಸಮೀಕರಣ ಇನ್ನೂ ಕೆಲವು ಪದ್ಯಗಳಲ್ಲಿದೆ.
೧೩.       ಜಯತು ದುರಿತ ದೂರಃ ಕ್ಶೀರ ಕೂಪಾರ ಹಾರಃ
ಪ್ರಥಿತ ಪ್ರಿಥುಳ ಕೀರ್ತಿ ಶ್ರೀ ಸುಭೇಂದು ರತೀಶಃ
ಗುಣಮಣಿಗಣಸಿನ್ದುಃ ಶಿಷ್ಟ ಲೋಕಯ್ಯ ಬನ್ಧುಃ
ವಿಬುಧ ಮಧು ಪ್ರಪುಲ್ಲಃ ಪುಲ್ಲ ಬಾಣಾದಿಸಲ್ಲಃ ||
[ಎ.ಕ೨(ಪ.) ೧೫೫ (೧೨೯)೧೧೨೦.೦ ಪು. ೯೦; ಅದೇ, ೧೫೭ (೧೨೮) ೧೧೨೨.ಪು. ೯೮; ಅದೇ, ೧೫೮(೧೨೯)೧೧೨೦. ಪು.೯೯.ಇತ್ಯಾದಿ]. ಪ್ರಾರ್ಥನಾ ಪದ್ಯಗಳು ಬಹುವಾಗಿ ಶ್ಲೋಕಮಯವಾಗಿರುವಾಗ, ಈ ವೃತ್ತ ಪದ್ಯವು ಮಾಲಿನೀ ವೃತ್ತಜಾತಿಗೆ ಸೇರಿದ್ದು ನೋಡತಕ್ಕುದಾಗಿದೆ. ಪಾಪಗಳಿಂದ ದೂರ ಇರುವವನೂ, ಹಾಲುಗಡಲು ಬಿಳುಪಿಗೂ ಮುತ್ತಿನ ಹಾರಕ್ಕೂ ಹೋಲಿಕೆಯಾಗಿರುವ ಹಬ್ಬಿದ ಕೀರ್ತಿ ಇರುವವನೂ, ಒಳ್ಳೆಯ ಗುಣಗಳೆಂಬ ರತ್ನಗಳಿಗೆ ಹೂವಿನ ಇರುವವನೂ, ಸಜ್ಜನರಿಗೆ ಒಬ್ಬನೇ ಬಂಧುವೂ, ಬಲ್ಲಿದರೆಂಬ ದುಂಬಿಗಳಿಗೆ ಹೂವಿನ ಹಾಗೆ ಇರುವವನೂ, ಹೂಬಾಣವಿರುವ ಮನ್ಮಥನಿಗೆ ಈಟಿಯಂತಿರುವವನೂ, ಮುನಿಗಳಿಗೆ ಒಡೆಯನೂ ಆದ ಶುಭೇಂದು (ಶುಭಚಂದ್ರ) ಮುನಿಯು ವಿಜಯಿಯಾಗಲಿ. ಈ ಪದ್ಯವು, ತೀರ್ಥಂಕರ ವಂದನಾ ಭಕ್ತಿಯ ಪದ್ಯವಾಗಿರದೆ, ಒಬ್ಬ ಜಿನಮುನಿಯನ್ನೂ ಆತನ ವ್ಯಕ್ತಿತ್ವದ ಎತ್ತರವನ್ನೂ ಕೊಂಡಾಡುವ ಪದ್ಯವಾಗಿದೆ.
೧೪.       ಜಯತ್ಯತಿಶಯ ಜಿನೈರ್ಭಾಸುರಸ್ಸುರ ವನ್ದಿತಃ
ಶ್ರೀಮಾನ್ಚಿನಪತಿಃ ಸೃಷ್ಟೇರಾದೇಃ ಕರ್ತಾದಯೋದಯಃ
[ಸೌ.ಇ.ಇ.೨೦,೩. ಸು.ಕ್ರಿ.ಶ. ೬೩೦. ಲಕ್ಷ್ಮೇಶ್ವರ (ಧಾಜಿ/ಶಿರಹಟ್ಟಿ ತಾ)]
ಮಿರುಗುವ ದೇವಾನುದೇವತೆಗಳಿಂದ ನಮಸ್ಕರಿಸಲ್ಪಟ್ಟು ಸೃಷ್ಟಿಯ ಮೊದಲಿನಿಂದಲು ಇರುವ ಜಿನಸ್ವಾಮಿಗೆ ಮಂಗಳವಾಗಲಿ.
೧೫.       ನಿರ್ಗ್ರಂಥ ವ್ರತ ಚಾರಿ ಸೂರಿ ವಚನಾನ್ನಿ ಸ್ತ್ರಿಂಶಯಷ್ಟಯಾಕೃತೀ
ಯೋದುಶ್ಫೇದಮಖಣ್ದಯತ್ ಪೃಥು ಶಿಲಾ ಸ್ತಂಭಂಜಯಾಭ್ಯುದ್ಯತಃ ||
[ಮೈ.ಆ.ರಿ. ೧೯೨೦.೮. ಶ. ಪು. ೨೩. ನರಸಿಂಹರಾಜಪುರ]
೧೬.       ಯಸ್ಯ ಸದ್ಧರ್ಮ ಮಹಾತ್ಮ್ಯಾಖ್ಯಂ ಜಗ್ಗುರ್ಮ್ಮುನೀಶ್ವರಾಃ
ತಸ್ಯ ಶ್ರೀಪಾರ್ಶ್ವನಾಥಸ್ಯ ಶಾಸನಂ ವರ್ದ್ದತಾಂ ಚಿರಮ್ ||
[ಎ.ಕ೭(ಪ.) ೬೪ (೪ ನಾಮಂ ೭೬). ೧೧೪೫. ಯಲ್ಲಾದಹಳ್ಳಿ (ಮಂಡ್ಯಜಿ/ನಾಮಂತಾ)] ಯಾರ ಒಳ್ಳೆಯ ಧರಮದಿಂದಾಗಿ ಹಿರಿಯ ರಿಷಿಮುನಿಗಳು ಆನಂದವನ್ನು (ಮುಕ್ತಿ) ಹೊಂದುವರೋ ಅಂತಹ ಪಾರ್ಶ್ವನಾಥರು ಪ್ರತಿ ಪಾದಿಸಿದ ಬೋಧೆಯು ಎಂದೆಂದೂ ಹೆಚ್ಚುತ್ತಿರಲಿ.
೧೭.       ಶ್ರಿಯಂ ಕ್ರಿಯಾಸುರ್ಜ್ಜಗತಾಮಧೀಶ್ವರಾಸ್ಸಮನ್ತಭದ್ರಾಮಕಳಂಕ ನಿಶ್ಚಳಾಂ
ತಮೋಪ. ಯಜಿನೇನ್ದ್ರ ಭಾನವಃ ಸ್ಫುರನ್ತಿವೋಯನ್ನಯಮಾನ ಭಾನವಃ ||
[ಸೌ.ಇ.ಇ.೨೦,೫೨.೧೦೭೭-೭೮. ಲಕ್ಷ್ಮೇಶ್ವರ. ಪು. ೬೪] ಈ ಪದ್ಯವನ್ನು ಈ ಸಂಪ್ರಬಂಧದ ಒಂಬತ್ತನೆಯ ಸಂಖ್ಯೆಯಲ್ಲಿ ಉದಾಹರಿಸಿರುವ ಪದ್ಯದೊಂದಿಗೆ ಹೋಲಿಸಿ ನೋಡಬೇಕು. ಸಮಂತಭದ್ರ ಮತ್ತು ಅಕಳಂಕರು ಸೂರ್ಯನಂತೆ ಹೊಳೆಯುತ್ತಿರುವುದನ್ನು ಈ ಪದ್ಯ ಪ್ರಸ್ತಾಪಿಸಿದೆ.
೧೮.       ಶ್ರೀ ಪ್ರಭಾಚಂದ್ರ ಸಿದ್ಧಾನ್ತ ದೇವೋ ಜೀಯಾಂಚ್ಚಿರಂ ಭುವಿ
ವಿಖ್ಯಾತೋಭಯಸಿದ್ಧಾನ್ತ ರತ್ನಾಕರ ಇತಿಸ್ಮೃತಃ ||
[ಎ.ಕ.೮(ಪ.) ಆಗೂ ೧೩೩ (೫ ಅಗೂ ೯೯). ೧೦೭೯-೮೦ ಸುಳಗೋಡು ಸೋಮವಾರ (ಹಾಜಿ/) ಪು. ೧೮೬]
‘ಉಭಯ ಸಿದ್ಧಾಂತ ರತ್ನಾಕರ’ (ಎರಡೂ ಸಿದ್ಧಾಂತಗಳಲ್ಲಿ ಸಾಗರದ ಹಾಗೆ ಸಮೃದ್ಧರು) ಎಂಬ ಪ್ರಶಸ್ತಿಯಿಂದ ಭೂಮಂಡಲದೊಳಗೆ ಹೆಸರು ಗಳಿಸಿರುವ ಪ್ರಭಾ ಚಂದ್ರಸಿದ್ಧಾಂತದೇವನು ಬಹುಕಾಲ ಬಾಳಲಿ- ಎಂಬ ಈ ಪ್ರಾರ್ಥನಾ ಪದ್ಯವು ಹನ್ನೊಂದನೆಯ ಶತಮಾನದ ಉತ್ತರಾರ್ಧದಲ್ಲಿ ಬದುಕಿದ ಜೈನವ್ರತಿಯನ್ನು ನುತಿಸಿದೆ.
೧೯.       ಶ್ರೀನಾಭೇಯೋಜಿತಃ ಶುಭವ ನಮಿ ವಿಮಾಲಾಃ ಸುವ್ರತಾನಂತಧರ್ಮ್ಮ
ಶ್ಚಂದ್ರಾಂಕಃಶಾಂತಿ ಕುಂಥೂ ಸಸುಮತಿ ಸುವಿಧಿಃ ಶೀತಳೋ ವಾಸು ಪೂಜ್ಯಃ
ಮಲ್ಲಿಃ ಶ್ರೇಯಃ ಸುಪಾರ್ಶ್ವೌಜಲಜ ರುಚಿರರೋ ನಂದನಃ ಪಾರ್ಶ್ವನೇಮಿ
ಶ್ರೀವೀರಶ್ಚೇತಿ ದೇವಾ ಭುವಿದದತು ಚತುರ್ವ್ವಿಂಶತಿರ್ಮ್ಮಂಗಳಾನಿ ||
[ಎ.ಕ.೨(ಪ.) ೩೬೦(೨೫೪) ೧೩೯೮. ಪು. ೨೧೫] ಇದೊಂದು ವೈಶಿಷ್ಟ್ಯ ಪೂರ್ಣವಾದ ಪ್ರಾರ್ಥನಾ ಪದ್ಯ ಮೊದಲನೆಯದಾಗಿ, ಛಂದಸ್ಸಿನ ದೃಷ್ಟಿಯಿಂದ ಇದು ಸ್ರಗ್ಧರಾವೃತ್ತವಾಗಿದ್ದು, ಗಣ್ಯತೆ ಪಡೆದಿದೆ. ಎರಡನೆಯದಾಗಿ ವಸ್ತುವಿನ ದೃಷ್ಟಿಯಿಂದ ಇದು ಎಲ್ಲ ೨೪ ಜನತೀರ್ಥಂಕರರ ಸ್ತುತಿ ಇರುವ ಏಕೈಕ ಪದ್ಯವಾಗಿದೆ. ಮೂರನೆಯ ದಾಗಿ, ಈ ಪದ್ಯದಲ್ಲಿರುವ ಪ್ರಾರ್ಥನೆಯಲ್ಲಿ, ೨೪ ತೀರ್ಥಂಕರರು ಲೋಕದಲ್ಲಿ ಒಳ್ಳೆಯದನ್ನು ನೀಡಲಿ ಎಂಬ ಸದಾಶಯ ಒಲಗೊಂಡಿರುವ ಜಾತ್ಯಾತೀತ ವಾದ ಉದಾತ್ತಭಾವನೆ. ನಾಭೇಯ ಎಂದರೆ ಆದಿತೀರ್ಥಂಕರನಾದ ಪುರುದೇವ (ಋಷಭನಾಥ), ಚಂದ್ರಾಂಕನೆಂದರೆ ಚಂದ್ರಪ್ರಭ ತೀರ್ಥಂಕರ, ಸುವಿಧಿ ಎಂದರೆ ಪುಷ್ಪದಂತ, ಶ್ರೇಯ ಎಂದರೆ ಶ್ರೇಯಾಂಸ, ಜಲಜರುಚಿ ಎಂದರೆ ಪದ್ಮಪ್ರಭ ಎಂದರ್ಥ.
೨೦.       ವೀರೋವಿಶಿಷ್ಟಾಂ ವಿನತಾಯರಾತಿಮಿತಿ ತ್ರಿಳೋಕಿಅರಭಿರ್ಣ್ನ್ಯತೇಯಃ ನಿರಸ್ತ |
ಕರ್ಮ್ಮಾನಿಖಿಲಾರ್ತ್ಥವೇದೀ ಪಾಯಾದಸೌ ಪಶ್ಚಿಮ ತೀರ್ತ್ಥನಾಥಃ ||
[ಎ.ಕ.೨(ಪ.) ೩೬೦ (೨೫೪) ೧೩೯೮.ಪು. ೨೧೫-೨೧೬]. ಇ ಪದ್ಯದ ಛಂದಸ್ಸಿನ ಹೆಸರು ಉಪಜಾತಿ. ಕರ್ಮಗಳನ್ನು ನಾಶಮಾಡಿದವನೂ, ಎಲ್ಲವನ್ನೂ ಬಲ್ಲವನ್ನೂ, ತನ್ನಭಕ್ತರಿಗೆ ಉತ್ತಮ ಕೊಡುಗೆಯಾಗಿರುವವನೂ ಎಲ್ಲವನ್ನೂ ಬಲ್ಲವನ್ನೂ, ತನ್ನ ಭಕ್ತರಿಗೆ ಉತ್ತಮ ಕೊದುಗೆಯಾಗಿರುವವನೂ, ಕಟ್ಟ ಕಡೆಯ ತೀರ್ಥಂಕರನೂ ಆದ ವೀರ (ವರ್ಧಮಾನ ಮಾಹಾವೀರ) ಜಿನನು ನಮ್ಮನ್ನು ಕಾಪಾಡಲಿ.
೨೧.       ಶ್ರೀಮತ್ಪವಿತ್ರಮಕಳಂಕಮನನ್ತಕಲ್ಪಂ
ಸ್ವಾಯಂಭುವಂ ಸಕಳಮಂಗಳಮಾದಿ ತೀರ್ತ್ಥಂ
ನಿತ್ಯೋತ್ಸವಂ ಮಣಿಮಯಂ ನಿಳಯಂ ಜಿನಾನಾಂ
ತ್ರೈಳೋಕ್ಯ ಭೂಷಣ ಮಹಂಶರಣಂ ಪ್ರಪದ್ಯೇ ||
[ಎ.ಕ. ೮-೨, ಸಾಗರ. ೧೫೯.೧೧೫೯. ಹೆರಕೆರೆ (ಶಿಜಿ/ ಸಾಗರ ತಾ) ಪು. ೩೩೧-೩೩; ಅದೇ, ಸಾಗರ ೧೬೨. ಪು. ೩೩೪]. ಇದೊಂದು ಜಿನಾಲಯದ ಸ್ತೋತ್ರ ಪದ್ಯವಾಗಿದ್ದು ಅಪರೂಪವೆನಿಸಿದೆ. ಪವಿತ್ರವೂ, ದೋಷರಹಿತವೂ, ತುದಿಯಿಲ್ಲದ್ದೂ, ತನಗೆ ತಾನೆ ಹುಟ್ಟಿದ್ದೂ, ಎಲ್ಲ ಮಂಗಳವನ್ನುಂಟುಮಾಡುವುದೂ, ಆದಿತೀರ್ಥವೂ, ದಿನನಿತ್ಯವೂ ಉತ್ಸವದಿಂದ ಕೂಡಿದ್ದೂ, ರತ್ನಖಚಿತವೂ ಆದ ಜಿನನಿಲಯಗಳೂ, ಮೂರು ಲೋಕಗಳಿಗೂ ಆಭರಣ ಪ್ರಾಯವಾದುದಕ್ಕೆ ನಾನು ಶರಣು ಹೋಗುವೆನು.
೨೨.       ಶ್ರೀಮಜ್ಜಯತ್ತ್ಯನೇಕಾನ್ತವಾದ ಸಂಪಾದಿತೋದಯಂ
ನಿಱ್ಪ್ರತ್ಯೂಹನಮತ್ಪಾಕ ಶಾಸನಂ ಜಿನಶಾಸನಂ ||
[ಎ.ಕ. ೮-೨, ಸೊರಬ. ೨೬೨, ೧೦೭೫. ಕುಪ್ಪಟೂರು. ಪು. ೧೦೯]
ಅನೇಕಾಂತ (ಸ್ಯಾದ್ವಾದ, ಸಪ್ತಭಂಗಿ ನ್ಯಾಯ) ವಾದದಿಂದ ಸಂಪಾದಿಸಿದ ನಿರಾತಂಕಮಯವಾದ ಸಿದ್ಧಾಂತನಾದ ಜಿನಶಾಸನವು ಗೆಲ್ಲಲಿ.
೨೩.       ಶ್ರೀಮಜ್ಜೈನವಚೋಬ್ಧಿವರ್ದ್ಧನ ವಿಧುಃ ಸಾಹಿತ್ಯವಿದ್ಯಾನಿಧಿ
ಸ್ಸರ್ಪ್ಪದರ್ಪ್ಪಕ ಹಸ್ತಿಮಸ್ತಕಲುಠತ್ ಪ್ರೋತ್ಕಕಂಠ ಕಂಠೀರವಃ
ಶ್ರೀಮಾನ್ಗುಣಚಂದ್ರದೇವತನಯ ಸ್ಸೌಜನ್ಯಜನ್ಯಾವನಿ
ಸ್ಥೇಯತು ಶ್ರೀನಯಕೀರ್ತ್ತಿದೇವ ಮುನಿಪಸ್ಸಿದ್ಧಾನ್ತ ಚಕ್ರೇಶ್ವರಃ ||
[ಎ.ಕ. ೨(ಪ.). ೫೬೪. ಅತೇದಿ. ಬೆಕ್ಕ (ಹಾಜಿ/ಚ.ಪ.ತಾ.) ಪು. ೩೪೫]
ಜಿನರ ಬೋಧೆಯೆಂಬ ಕಡಲನ್ನುಕ್ಕಿಸುವ ಚಂದ್ರನೂ, ಸಾಹಿತ್ಯವಿದ್ಯೆಗೆ ಗಣಿಯೂ, ಜಂಬದಿಂದಿರುವ ಮದನನೆಂಬ ಮದ್ದಾನೆಯನ್ನು ಮೆಟ್ಟುವ ಗರ್ಜನೆಯ ಸಿಂಹವೂ, ಸಜ್ಜನಿಕೆಯ ತೌರುಮನೆಯೂ, ತತ್ವಬೋಧನೆಯ ಸಾಮ್ರಾಟರೂ, ಗುಣಚಂದ್ರ ದೇವಮುನಿಯ ಶಿಷ್ಯರೂ ಆಗಿರುವ ನಯಕೀರ್ತಿದೇವ ಮುನಿಪನು, ನಮ್ಮನ್ನು ಮುನ್ನಡೆಸಲು, ಬಹುಕಾಲ ಬಾಳಲಿ ಎಂಬುದು ಈ ಪದ್ಯದ ಹೃದಯ. ಈ ಪ್ರಾರ್ಥನಾ ಆಶಯ ಪದ್ಯದ ಛಂದಸ್ಸು ಶಾರ್ದೂಲ ವಿಕ್ರೀಡಿತವಾಗಿದ್ದು, ಇದು ಅಪರೂಪದ ವೃತ್ತ ಪದ್ಯವಾಗಿದೆ. ಜಿನರನ್ನು ಸ್ತುತಿಸುವ ಧಾಟಿಯಲ್ಲಿಯೇ ಜಿನಮುನಿಗಳನ್ನೂ ಸ್ತೋತ್ರಮಾಡುವ ಕೆಲವು ಪದ್ಯಗಳು ಶಾಸನಗಳ ಆರಂಭದಲ್ಲಿವೆ.
೨೪. ಜೈನಧರ್ಮದ ತಿರುಳಿನ ತಿರುಳು ಸ್ಯಾದ್ವಾದ ಸಿದ್ಧಾಂತ. ಸ್ಯಾದ್ವಾದವೇ ಜಿನ ಧರ್ಮದ ಅಮೋಘ ಲಾಂಛನ, ಸ್ಯಾದ್ವಾದವೇ ಜಿನಶಾಸನ, ಅಕಳಂಕ ಅಚಾರ್ಯನು ಇದನ್ನು ಅಳವಡಿಸಿ ಹೇಳಿದ ಶ್ರೀಮತ್ ಪರಮಗಂಭೀರ ಸ್ಯಾದ್ವಾ ಮೋಘಲಾಂಛನಂ …. ಎಂಬ ಶ್ಲೋಕವು ಪ್ರಖ್ಯಾತವಾಗಿದೆ. ಅದೇ ಬಗೆಯ ಭಾವನೆಯನ್ನು ಹೊಳಲುಗೊಡುವ ಮತ್ತೊಂದು ಪ್ರಾರ್ಥನಾ ಪದ್ಯವನ್ನು ಶಾಸನ ಕವಿ ಪ್ರಯೋಗಿಸಿದ್ದಾನೆ:
ಶ್ರೀಮತ್ಸ್ಯಾದ್ವಾದ ಮುದ್ರಾಂಕಿತಮಮಳ ಮಹೀನೇಂದ್ರ ಚಕ್ರೇಶ್ವರೇಡ್ಯಂ ಜೈನೀ
ಯಂಶಾಸನಂ ವಿಶ್ರುತಮಖಿಳಹಿತಂ ದೋಷದೂರಂ ಗಭೀರಂ
ಜೀಯಾತ್ಕಾರುಣ್ಯ ಜನ್ಮಾವನಿರಮಿತ ಗುಣೈವ್ವರ್ಣ್ನ್ಯನೀಕ ಪ್ರವೇಕೈಃ
ಸಂಸೇವ್ಯಂ ಮುಕ್ತಿ ಕನ್ಯಾ ಪರಿಚಯಕರಣ ಪ್ರೌಢಮೇತತ್ತ್ರಿಳೋಕ್ಯಾಂ ||
[ಎ.ಕ.೨(ಪ.) ೭೨(೬೫). ೧೩೧೩. ಪು. ೩೦]. ಜಿನರ ಸಿದ್ದಾಂತವು ನಿರ್ಮಲ ವಾದದ್ದು, ಪ್ರಸಿದ್ಧವಾದದ್ದು, ಪ್ರಯೋಜನಕರವಾದದ್ದು, ಕುಂದು ಇಲ್ಲದ್ದು, ಗಂಭೀರವಾದದ್ದು. ಇದಕ್ಕೆ ಶ್ರೇಷ್ಠವಾದ ಸ್ಯಾದ್ವಾದದ ನೆಹರೂ ಇದೆ. ನಾಗರೂ ಇಂದ್ರರೂ ಚಕ್ರವರ್ತಿಗಳೂ ಇದನ್ನು ಶ್ಲಾಘಿಸಿದ್ದಾರೆ. ಇದು ಕರುಣೆಯ ಕಾರಂಜಿ. ಅನೇಕಾನೇಕ ಸಚ್ಚರಿತರೂ ವಿವೇಕಿಗಳೂ ಇದನ್ನು ಪಾಲಿಸಿದ್ದಾರೆ. ಇದರಿಂದ ಮೋಕ್ಷವನ್ನು ಪಡೆಯುವುದು ಸಾಧ್ಯವಾಗಿದೆ. ಇಂತಹ ಮಹತ್ವದ ಸ್ರಗ್ದರಾ ಛಂದಸ್ಸಿನಲ್ಲಿದೆ.
೨೫.       ಶ್ರೀಮನ್ನಾಭೇಯನಾಥಾದ್ಯಮಳಜಿನವರಾನೀಕ ಸೌಧೋರುವಾರ್ದ್ದಿಃ
ಪ್ರಧ್ವಸ್ತಾಘ ಪ್ರಮೇಯ ಪ್ರಚಯ ವಿಷಯ ಕೈವಲ್ಯ ಬೋಧೋರುವೇದಿಃ
ಶಸ್ತ ಸ್ಯಾತ್ಕಾರ ಮುದ್ರಾಶಬಳಿತ ಜನತಾನನ್ದನಾದೋರು ಘೋಷಃ
ಸ್ಥೇಯಾದಾಚಂದ್ರತಾರಂ ಪರಮ ಸುಖ ಮಹಾವೀರ್ಯ್ಯ ವೀಚೀನಿಕಾಯಃ ||
[ಎ.ಕ.೨(ಪ.) ೭೧(೬೪). ೧೧೬೩. ಪು. ೨೭. ಸಾಲು : ೩ ರಿಂದ ೯]. ಇದೂ ಸಹ ಮೇಲಿನ ವೃತ್ತ ಪದ್ಯಜಾತಿಗೆ ಸೇರಿದ ಸ್ರಗ್ಧರೆ ಪದ್ಯ. ಜಿನೇಂದ್ರರ ತತ್ವಬೋಧೆಯು ಪಾಪಗಳನ್ನು ನಿವಾರಿಸುವಂತಹುದು. ಅನ್ಯಮತಗಳೆಂಬ ಕತ್ತಲೆಯನ್ನು ಹೋಗಲಾಡಿ ಸುವ ತೀಕ್ಷ್ಣತೆ ಇರುವ ಸೂರ್ಯನ ಹಾಗೆ ಈ ಸಿದ್ಧಾಂತವಿದೆ. ಇದು ಅಮೃತೋಪಮ ವಾದ ದೊಡ್ಡ ಕಡಲು. ನಾಭೇಯನಾಥನಾದ ಋಷಭದೇವನೂ ಇತರ ಶ್ರೇಷ್ಠ ಜಿನರೂ ಈ ಸಿದ್ಧಾಂತವನ್ನು ಸಾರಿದವರು. ದೋಷರಹಿತ ವಸ್ತುಗಳ ತಿಳಿವಳಿಕೆಯುಳ್ಳ ಉನ್ನತವಾದ ಜ್ಞಾನಸಾಗರವೇ ಈ ಸಿದ್ಧಾಂತ ಸ್ಯಾದ್ವಾದ (ಸ್ಯಾತ್ಕಾರ) ವೆಂಬ ಉತ್ತಮ ಸಿದ್ಧಾಂತದಿಂದ ಕೂಡಿದ ಜನರಿಂದ ಆನಂದದ ಉದ್ಗಾರಗಳಿರುತ್ತದೆ. ಈ ಸಿದ್ಧಾಂತ ಸಾಗರದ ಅಲೆಗಳು ಪರಮಸುಖವನ್ನೂ ಹೆಚ್ಚಿನ ಶಕ್ತಿಯನ್ನೂ ನೀಡುತ್ತವೆ. ಇಂತಹ ಸ್ಯಾದ್ವಾದ ಸಿದ್ಧಾಂತವು ಚಂದ್ರ ನಕ್ಷತ್ರಗಳು ಇರುವತನಕ ಮುನ್ನಡೆಯಲಿ. ಈ ಸ್ರಗ್ಧರೆ ವೃತ್ತ ಪದ್ಯವು ಏಳು ಶಾಸನಗಳಲ್ಲಿ ಬಳಕೆಯಾಗಿದೆ.
೨೬.       ಶ್ರೀಮನ್ನಾಥ ಕುಲೇನ್ದುರಿಂದ್ರ ಪರಿಷದ್ವಂದ್ಯ ಶ್ಯ್ರುತ ಶ್ರೀಸುಧಾ
ಧಾರಾಧೌತಜಗತ್ತಮೋಪಹಮಹಃ ಪಿಣ್ಡಪ್ರಕಾಣ್ಡಂ ಮಹತ್
ಉಅಸ್ಮಾನ್ನಿರ್ಮ್ಮಳಧರ್ಮ್ಮವಾರ್ದ್ಧಿವಿಪುಳ ಶ್ರೀರ್ವ್ವರ್ದ್ಧಮಾನಾ ಸತಾಂ
ರ್ಭತ್ತುಬ್ಭವ್ಯಚಕೋರ ಚಕ್ರಮವತ್ತು ಶ್ರೀವರ್ದ್ಧಮಾನೋ ಜಿನಃ ||
            [ಎ.ಕ. ೨(ಪ.) ೭೭ (೬೭). ೧೧೨೯. ಪು. ೪೨]
ಈ ಲೋಕ ಕುಟುಂಬಗಳೆಂಬ ಕಾಡಿನ ನಡುವೆ ಯಮ ಎಂಬ ಬಡಗಿ ಇದ್ದಾನೆ. ಈ ಯಮನೆಂಬ ಸ್ಥಪತಿಯು (ತಕ್ಷಕ) ಉತ್ತಮ ಮರಗಳನ್ನು (ಯೋಗ್ಯ ವೃತ್ತರಾದ ಜನರನ್ನು) ನೋಡಿ ನೋಡಿ ಕತ್ತರಿಸಿ ಹಾಕುತ್ತಾನೆ. ಈ ಶ್ಲೋಕವು ಒಂದು ಐತಿಹಾಸಿಕ ಮಹತ್ವದ ಶಾಸನದ ಹಿನ್ನೆಲೆಯನ್ನು ಹೊಂದಿದೆ. ರಾಷ್ಟ್ರಕೂಟ ಸಾಮ್ರಾಜ್ಯ ಅಸ್ತಂಗತವಾಗುವ ಹಂತದಲ್ಲಿ, ಅದರ ಕಟ್ಟ ಕಡೆಯ ಸಾಮ್ರಾಟನಾದ ನಾಲ್ಕನೆಯ ಇಂದ್ರನು, ಶ್ರವಣಬೆಳಗೊಳ ಚಿಕ್ಕಬೆಟ್ಟದಲ್ಲಿ, ಸಲ್ಲೇಖನ ವಿಧಿಯಿಂದ ಮುಡಿಪಿದ ನೆನಪಿಗೆ ನಿಲ್ಲಿಸಿದ ಶಾಸನವಿದು. ಯಮಸ್ಯ ಕರುಣಂ ನಾಸ್ತಿ – ಎಂಬಂತೆ, ಆಬಾಲ ಗೋಪಾಲವೃದ್ಧರೆನ್ನದೆ, ಬಡವಬಲ್ಲಿದ ಚಕ್ರವರ್ತಿ ಎನ್ನದೆ ಎಲ್ಲರನ್ನೂ ಪ್ರಾಣವನ್ನೂ ಕೊಂಡೊಯ್ಯುವ ‘ಯಮಧರ್ಮರಾಯ’ ನನ್ನು, ಆತನ ಕಾರ್ಯವಿಧಾನವನ್ನೂ ಈ ಶ್ಲೋಕ ಪ್ರಸ್ತಾಪಿಸಿದೆ. ಈ ಶ್ಲೋಕ ಮತ್ತಾವುದೇ ಶಾಸನಗಳಲ್ಲಿ ಬಳಕೆಯಾಗಿಲ್ಲ.
೨೮.       ಸ್ವಸ್ತಿ ಶ್ರೀಜನ್ಮಗೇಹಂ ನಿಭೃತ ನಿರುಪಮೌರ್ವ್ವಾನಳೋದ್ಧಾಮ ತೇಜಂ
ವಿಸ್ತಾರಾನ್ತಃ ಕೃತೋರ್ವ್ವೀತಳಮಮಳಯಶಶ್ಚಣ್ದ್ರ ಸಂಭೂತಿ ಧಾಮಂ
            ವಸ್ತುಭ್ರಾತೋದ್ಭ ವಸ್ಥಾನಕಮತಿಶಯ ಸತ್ವಾವಳಂಬಗಬೀರಂ
ಪ್ರಸ್ತುತ್ಯಂ ನಿತ್ಯಮಂಭೋನಿಧಿ ನಿಭಮೆಸಗುಂ ಹೊಯ್ಸಳೋರ್ವ್ವೀಶವಂಶಂ ||
[ಎ.ಕ. ೨(ಪ.) ೪೭೬ (೩೪೫) ೧೧೫೯.೦ ಪು. ೨೮೭]. ಹೊಯ್ಸಳ ರಾಜರ ಮನೆತನವು ಕಡಲಿನಂತೆ ಅತಿಶಯತೆಯಿಂದ ಶೋಭಾಯಮಾನವಾಗಿದೆ. ಅದು ಲಕ್ಷ್ಮೀಯ ಹುಟ್ಟಿದಸ್ಥಳ, ಬಡಬಾಗ್ನಿಯ ಹಾಗೆ ಅದಕ್ಕೆ ಎಣೆಯಿಲ್ಲದ ಹೊಳಪಿದೆ. ಹರಹಾದ ನೆಲದ ಉದ್ದಗಲವನ್ನು ಅದು ಆವರಿಸಿದೆ. ಒಳ್ಳೆಯ ಹೆಸರು ಪಡೆದಿರುವ ಚಂದ್ರನಿಗೆ ತವರುಮನೆ. ಉತ್ತಮ ಪದಾರ್ಥಗಳು ಹುಟ್ಟಿದ ಜಾಗ. ಹೆಚ್ಚಿನ ಕಸುವು ಇರುವಂತಹುದು, ಗಂಭೀರವಾದದ್ದು ಹಾಗೂ ಪ್ರಶಂಸಾರ್ಹವಾದದ್ದು ಈ ಹೊಯ್ಸಳ ವಂಶ. ಇದು ಸ್ರಗ್ಧರೆ ವೃತ್ತ. ಈ ಪದ್ಯದ ಇನ್ನೊಂದು ಸ್ವಾರಸ್ಯವಾದ ಸಂಗತಿಯಿದೆ: ಇದು ಸಂಸ್ಕೃತದಲ್ಲಿ ಆರಂಭವಾಗಿ ಕನ್ನಡದಲ್ಲಿ ಮುಕ್ತಾಯವಾಗಿದೆ. ಇಡೀ ವೃತ್ತದಲ್ಲಿ ಇರುವುದು ಎರಡೇ ಎರಡು ಕನ್ನಡ ಮಾತುಗಳು- ಎಸೆಗುಂ ಮತ್ತು ಹೊಯ್ಸಳ. ಇನ್ನುಳಿದ ಶೇಕಡ ತೊಂಬತ್ತು ಭಾಗ ಸಂಸ್ಕೃತಮಯ. ಶಾಸನಗಳಲ್ಲಿ ಕನ್ನಡ ಪ್ರಾರ್ಥನಾ ಪದ್ಯಗಳು ಕಡಿಮೆ; ಅಂತಹ ಕೆಲವು ವಿರಳ ಕನ್ನಡ ಪದ್ಯಗಳನ್ನು ಮುಂದೆ ಉದಾಹರಿಸಲಾಗುವುದು.
೨೯. ಸ್ವಸ್ತಿ ಶ್ರೀಜಯಾಭ್ಯುದಯಶ್ಚ ಶ್ರೀ ಸುದತೀ ವಿಭು ವಿಭವ ನಿವಾಸ …. ವಿನುತಂ ನಾತಾಳ ಸೌಖ್ಯೋದ್ಭಾಸಿ ಪರಿ ಪಾಳಿಕೀ ಜಿನಶಾಸನಮಂ ಪಾರ್ಶ್ವನಾಥನಾ….
[ಕ.ಇ. ೫, ೬೮.೧೨೦೩. ಮನಗುಂದಿ (ಮಣಿ ಗುಂದಗೆ) (ಧಾಜಿ / ತಾ)]
ಈ ತ್ರುಟಿತ ಶಾಸನ ಪದ್ಯವು ಸಂಸ್ಕೃತ ಕನ್ನಡ ಮಿಶ್ರಿತವಾದ ಮಣಿಪ್ರವಾಳ ಮಾದರಿಯಾಲ್ಲಿದೆ. ಇದು ಪ್ರಾಯಃ ಪದ್ಮಾವತೀ ದೇವಿಯ ಸ್ತೋತ್ರ ಪದ್ಯವಿರಬೇಕು. ಇದರ ಖಚಿತ ಸ್ವರೂಪ ಅಸ್ಪಷ್ಟವಾಗಿದೆ.
೩೦. ಕೆಲವು ಶಾಸನಗಳ ಆರಂಭದಲ್ಲಿ ಪ್ರಾರ್ಥನಾ ಪದ್ಯವಿರುವುದಿಲ್ಲ, ಅದರ ಬದಲಿಗೆ ಪ್ರಾರ್ಥನಾರೂಪದ ಒಂದೊಂದೇ ಸ್ತುತಿ ಹಾಗೂ ಪ್ರಣಾಮ ಶಬ್ದವಿರುತ್ತದೆ. ಕೆಲವು ನಿದರ್ಶನಗಳು: ಶ್ರೀ ವರ್ಧಮಾನಾಯ ನಮ: [ಎ.ಕ. ೨(ಪ.) ೪೯೩(೪೮೦) ಪು. ೩೧೨], ಶ್ರೀ ಚನ್ದ್ರನಾಥಾಯ ನಮಃ [ಅದೇ, ೪೯೪(೪೮೧). ಪು. ೩೧೩], ಶ್ರೀ ನೇಮಿನಾಥಾಯನಮಃ [ಅದೇ, ೪೯೫(೪೮೨) ಪು. ೩೧೪] ಶ್ರೀವೀತರಾಗಾಯನಮಃ [ಕ.ಇ.೧. ೫೧.೧೪೩೨. ಕಾಯಿ ಕಿಣಿ (ಉ.ಕ.ಜಿ/ಭಟ್ಕಳ ತಾ)] ಶ್ರೀ ಗೋಮಟೇಶಾಯ ನಮಃ [ಎ.ಕ. ೨(ಪ.) ೪೮೭ (೩೫೬). ಪು. ೩೦೮] ಇತ್ಯಾದಿ.
೩೧.       ತಾರಾಸ್ಫಾರಾಲಕೌಘೇ ಸುರಕೃತ ಸುಮನೋವೃಷ್ಟಿ ಪುಷ್ಪಾಶಯಾಲಿ
ಸ್ತೋಮಾಃ ಕ್ರಾಮಂತಿಡೃಹ ಜಧರ ಪಟಲೀಢಂಭತೋಯಸ್ಯ
ಮೂರ್ಧ್ನಿಸೋಯಶ್ರೀಗುಂಮಟೇಶ ಸ್ತ್ರಿಭುವನಸರಸೀರಂಜನೇರಾಜ
ಹಂಸೋಭವ್ಯ .. ಬಭಾನುರ್ಬೆಳುಗುಳ ನಗರೀ ಸಾಧು ಜೇಜೀಯತೀರ್ದಂ ||
[ಎ.ಕ. ೨(ಪ.) ೪೭೩ (೩೪೨) ೧೫ ಶ.ಪು. ೨೮೫] ಇದು ಸ್ಖಾಲಿತ್ಯದಿಂದ ಅಶುದ್ಧ ರೂಪದ ಸ್ರಗ್ಧರೆ ವೃತ್ತ ಪದ್ಯ. ಬೆಳಗುಳ ನಗರದಲ್ಲಿ ಗುಮ್ಮಟೇಶನು ಮೂರೂ ಲೋಕಗಳೆಂಬ ಸರೋವರದಲ್ಲಿನ ರಾಜಹಂಸವಾಗಿ ಕಂಗೊಳಿಸುತ್ತಿರುವನು. ಭವ್ಯ ರೆಂಬ ತಾವರೆಗಳಿಗೆ ಸೂರ್ಯನಂತಿದ್ದಾನೆ. ಈತನ ಚೆಲುವಾದ ಹೊಳೆಯುವ ತಲೆಯ ಮೇಲಿನ ಗುಂಗುರು ಕೂದಲಿನ ಮೇಲೆ, ಮೇಲಿಂದ ದೇವತೆಗಳು ಸುರಿದಿರುವ ಹೂಗಳಿಗೆ ಆಸೆಪಟ್ಟು ಬರುವ ದುಂಬಿಗಳ ಸಮೂಹವು ಮೋಡಗಳಂತೆ ಮುತ್ತಿಕೊಂಡಿವೆ.
೩೨. ಪ್ರಾರ್ಥನಾ ಪದ್ಯಗಳಲ್ಲಿ ಸಂಸ್ಕೃತಕ್ಕೆ ಸಿಂಹಪಾಲು. ಇಡೀ ಶಾಸನದ ಒಕ್ಕಣೆ ಕನ್ನಡದಲ್ಲಿರುವಾಗಲೂ ಶಾಸನದ ಮುಡಿಗೆ ಇಡುವುದು ಸಂಸ್ಕೃತ ಕುಸುಮವನ್ನೆ. ಆದರೆ ಈ ನಿಯಮವನ್ನು ಸಾರ್ವತ್ರಿಕವೆಂದು ಸಾರಾಸಗಟು ತೀರ್ಮಾನಿಸುವಂತಿಲ್ಲ. ಅಲ್ಲಲ್ಲಿ ಕನ್ನಡದ ದವನ, ಮರುಗ, ಪತ್ರೆಯನ್ನು ಸಂಸ್ಕೃತ ಸ್ತುತಿ ಮಾಲೆಯಲ್ಲಿ ಸೇರಿಸಲಾಗಿದೆ. ಅಪರೂಪವಾಗಿ ಬಳಕೆ ಆಗಿರುವ ಕೆಲವು ಕನ್ನಡ ಪದ್ಯಗಳನ್ನು ಉದಾಹರಿಸುತ್ತೇನೆ.
ಸ್ವಸ್ತಿ ಸಮಸ್ತ ಲಸದ್ಗುಣ
ವಸ್ತು ವಿರಾಜಿತರಪಾರ ಭವವಾರ್ದ್ಧಿತಡಿ
ನಿಸ್ತರಣ ಕಾರಣ್.
ಸ್ತುತ್ಯನೆಗಱ್ದ ಕೊಂಡ ಕುಂದಾಚಾರ್ರ್ಯರ್ ||
ಚತುರ ಕುಳವಾರಣನೆನಿ
ಪತಿಶಯಮಂ ತಳೆದ ಕೊಂಡಕುಂದಾಚಾರ್ಯ್ಯ
ವ್ರತಿಪರ ಶಿಷ್ಯರನೇಕ
ರ್ಪ್ರತಿ ಶಿಷ್ಯರ್ಪ್ಪಲಬರಾದರವರನ್ವಯದೊಳೆ ||
ಎಣಿಕೆಗೆ ಮಿಗಿಲೆನಿಸಿದ ಗುಣ
ಗಣನಿಧಿಗಳ್ನೆಗೞ್ದಗೃದ್ಧ ಪಿಞ್ಛಾಚಾರ್ಯ
ರ್ಗ್ಗಣಧರ ಸದೃಶರ್ದ್ದೇಸಿಗ
ಗಣಧರರನದ್ಯದರೆಸೆದರಖಿಳಾವನಿಯೊಳ್ ||
ಕಲ್ಬುರ್ಗಿ ಜಿಲ್ಲೆಯ ಶಾಸನಗಳಿ(೧೯೯೬): ಕುಳಗೇರಿ ೨೨: ೧೧೩೮. ಸಾಲು : ೧-೫]
ಶ್ರೀಗೊಂಮಟ ಜಿನನಂ ನರ
ನಾಗಾಮರ ದಿತಿಜ ಖಚರ ಪತಿ ಪೂಜಿತನಂ
ಯೋಗಾಗ್ನಿ ಹತಸ್ಮರನಂ
ಯೋಗಿಧ್ಯೇಯನನಮೇಯನಂ ಸ್ತುತಿಯಿಸುವೆಂ ||
[ಎ.ಕ.೨ (ಪ.) ೩೩೬ (೨೩೪) ೧೨ ಶ.ಪು. ೧೮೬. ಬೊಪ್ಪಣ ಪಂಡಿತ]
ಶ್ರೀದೇವೇಂದ್ರನತಶ್ರೀ
ಪಾದಂ ಶ್ರೀಪದ ವಿನಮ್ನ ಭವ್ಯಜನಂಗ
ಳ್ಗಾದರದಿಂ ದಯೆಗೆಯ್ಗೆಶು
ಭೋದಯಮಂ ಮುಕ್ತಿ ವಲ್ಲಭಂ ಮಲ್ಲಿಜಿನಂ ||
[ಎ.ಕ ೯(ಪ.) ಬೇ೪೦೩ (೧೫ ಬೇ ೩೩೫). ೧೨-೧೩ ಶ. ಬಸ್ತಿಹಳ್ಳಿ (ಹಾಜಿ / ಬೇತಾ) ಪು. ೩೬೯]
ಭಯ ಲೋಭದ್ವಯದೂರನಂ ಮದನಘೋರಧ್ವಾಂತ ತೀಬ್ರಾಂಶುವಂ
ನಯನಿಕ್ಷೇಪಯುತ ಪ್ರಮಾಣ ಪರಿನಿರ್ಣ್ನೀತಾರ್ತ್ಥ ಸಂದೋಹನಂ
ನಯನಾನನ್ದನ ಶಾಂತಕಾಂತ ತನುವಂ ಸಿದ್ಧಾಂತ ಚಕ್ರೇಶನಂ
ನಯಕೀರ್ತ್ತಿ ಬ್ರತಿ ರಾಜನಂ ನೆನೆದೊಡಂ ಪಾಪೋತ್ಕರಂ ಪಿಂಗುಗಂ ||
[ಎ.ಕ. ೨(ಪ.) ೪೫೫ (೩೩೩) ೧೩೦ ಶ. ದ ಆರಂಭಕಾಲ. ಪು. ೨೭೬]. ಇದು ಮತ್ತೇಭ ವಿಕ್ರೀಡಿತ ವೃತ್ತ ಪದ್ಯ. ಹೆದರಿಕೆ ಹಾಗೂ ದುರಾಶೆ ಎಂಬ ಎರಡೂ ಇಲ್ಲದವನೂ, ಮನ್ಮಥನೆಂಬ ದೊಡ್ಡ ಕತ್ತಲೆಗೆ ಸೂರ್ಯನೂ, ಚರ್ಚೆ (ವಾದ) ಹಾಗೂ ಅಧಿಕಾರದಿಂದ ತೀರ್ಮಾನಿಸಿದ ಜ್ಞಾನಿಯೂ, ಕಣ್ಣಿಗೆ ಹಬ್ಬವಾಗುವಂತಹ ಪ್ರಶಾಂತವೂ ಕಾಂತಿಮಯವೂ ಆದ ದೇಹವುಳ್ಳವನೂ, ಸ್ಯಾದ್ವಾದ ಸಿದ್ಧಾಂತದಲ್ಲಿ ಪೂರ್ಣ ಪ್ರಭುತ್ವವುಳ್ಳವನೂ, ಮುನಿಗಳಿಗೆ ರಾಜನೂ, ಹೆಸರು ಹೇಳಿದೊಡನೆ ಪಾಪಗಳೆಲ್ಲ ಹಿಂಗಿಹೋಗುವಂತಹವನೂ ಆದವನು ನಯಕೀರ್ತಿ ಮುನಿರಾಜನು.
            ಕವಿನಿವಹಸ್ತುತಂ ನೆಗಳ್ದ ರೇಚ ಚಮೂಪತಿಯಿಂ ಬಳಿಕ್ಕಮಾ
ಭುವನದೊಳಿಂತನಂತ ಜಿನಧರ್ಮ್ಮವನುದ್ಧರಿಪರ್ದ್ಧ ರೇಚನಂ
ಸುವಿದಿತಮಾಗೆ ಬಾಂಧವಪುರಾಧಿಪಶಾನ್ತಿ ಜಿನೇಶ ತೀರ್ತ್ಥಮಂ
ಕವಡೆಯ ಬೊಪ್ಪನುದ್ಧರಿಸಿದಂ ಮದುವಲ್ಲಭ ರಾಜ್ಯ ಭೂಷಣಂ ||
[ಎ.ಕ. ೭-೧, ಶಿಕಾರಿ. ೨೨೫. ೧೨೦೩-೦೪. ಬಂದಳಿಕೆ. ಪು.೩೦೧. ಸಾಲು : ೧-೯]. ಈ ಚಂಪಕಮಾಲಾವೃತ್ತವು ಕವಡೆಯ ಬೊಪ್ಪನೊಬ ಸಾಮಂತನನ್ನು ಸ್ತುತಿಸಿರುವ ಪದ್ಯ.
ಮೇಲಿನ ಪದ್ಯದ ಮಾದರಿಯಲ್ಲಿ, ಶಾರ್ದೂಲ ವಿಕ್ರೀಡಿತ ಛಂದಸ್ಸಿನಲಿ, ಒಬ್ಬ ಹೆಂಗಸನ್ನು ಹೊಗಳಿ ವರ್ಣಿಸಿರುವ ಒಂದು ಶಾಸನ ಪದ್ಯವಿದು-
ಶ್ರೀಮಜೈನ ಪದಾಂಬುಜಾತ ಜನಿತೆ ಶ್ರೀಕಾಂತ ಯಂಬಂದದಿಂ
ಭೂಮಿ ಪ್ರಸ್ತುತೆ ದಾನಧರ್ಮ್ಮ ……………
ಕಾಮಾಸ್ತ್ರ ಪ್ರವಿಭಾಸಿ ರೂಪಿನಲೆವಾಸತಿಯ ……………
……………………………..ಕ್ಕಂಜಗ
ಕ್ಕೇಮಾತಂದಿನ ಸೀತೆಯಿಂ. ವಾಗ್ಧೇವಿ …..ಯಿಂದಗ್ಗಳಂ ||
[ಎ.ಕ. ೭-೧, ಶಿಕಾರಿ. ೨೦೦.೧೧೯೦. ಬಳ್ಳಿಗಾವೆ. ಪು. ೨೯೨] ಅಲ್ಲಲ್ಲಿ ತುಂಬ ಮುಕ್ಕಾಗಿರುವ ಈ ಶಾಸನದಲ್ಲಿ ಸ್ತುತೆಯಾದ ಸ್ತ್ರೀ ಯಾರೆಂಬುದು ಈ ವೃತ್ತ ಪದ್ಯದಿಂದ ತಿಳಿಯದಾದರೂ, ಇದರ ಮುಂದಿನ ಪದ್ಯಭಾಗದಿಂದ ಆಕೆಯ ಹೆಸರು ಶಾಂತಲೆ (ಸಾಂತವ್ವೆ) ಯೆಂದೂ, ಆಕೆ ಸಂಕಯನಾಯಕ -ಮುದ್ದವ್ವೆಯರ ಮಗಳೆಂದೂ, ಬಳ್ಳಿಗಾವೆಯ ಸುಪ್ರಸಿದ್ಧ ಶಾಂತೀಶ್ವರ ಜಿನರ ಭಕ್ತವೆಂದೂ, ನಯಕೀರ್ತಿದೇವ ಮುನಿಯ ಶಿಷ್ಯಳೆಂದೂ ತಿಳಿದು ಬರುತ್ತದೆ.
            ಶ್ರೀಮತ್ಸುಪಾರ್ಶ್ವದೇವಂ
ಭೂಮಹಿತಂ ಮಂತ್ರಿ ಹುಳ್ಳರಾಜಂಗಂ ತ
ದ್ಫಾಮಿನಿ ಪದ್ಮಾವತಿಗಂ
ಕ್ಷೇಮಾಯುರ್ವ್ವಿಭವವೃದ್ಧಿಯಂ ಮಾಳ್ಕಭವಂ ||
[ಎ.ಕ. ೨(ಪ.) ೪೭೭ (೩೪೬). ೧೧೫೯. ಪು. ೨೯೧] ಸಚಿವ, ಮಹಾಭಂಡಾರಿ ಹುಳ್ಳರಾಜ ಮತ್ತು ಪದ್ಮಾವತಿ ದಂಪತಿಗಳನ್ನು, ಆಯುಸ್ಸು ವೈಭವಗಳನ್ನು ಹೆಚ್ಚಿಸಲಿ ಎಂದು ಸುಪಾರ್ಶ್ವದೇವನನ್ನು ಪ್ರಾರ್ಥಿಸಿದೆ; ಸುಪಾರ್ಶ್ವನನ್ನು ಕುರಿತ ಪದ್ಯಗಳೂ, ಬಸದಿಗಳೂ ತುಂಬ ಕಡಿಮೆಯೆಂಬ ಹಿನ್ನೆಲೆಯಲ್ಲಿ ಈ ಕಂದ ಪದ್ಯಕ್ಕೆ ಪ್ರಾಮುಖ್ಯವಿದೆ.
ವಿದ್ಯಾನಂದ ಸ್ವಾಮಿಯ
ಹೃದ್ಯೋಪನ್ಯಾಸವಾಣಿ ಧರೆಯೊಳಗೆಂದುಂ
ಮಾದ್ಯದ್ವಾರಿಗಜೇಂದ್ರರ
ಭೇದ್ಯೋದ್ಧುರ ಸಿಂಹ ವಿರುತಿಯಂತೆವೋಲೆಸೆಗುಂ ||
            ಸ್ಥಿತಿಯೊಳ್ವಿದ್ಯಾನಂದ
ವ್ರತಿಪತಿ ಮುಖಜಾತವಾಣಿ ವಿಬುಧರ ಮನದೊ
ಳ್ಸತತಂ ರಂಜಿಸುತಿರ್ಕ್ಕುಂ
ಬ್ರತಿವಿರಹಿತ ಕಾಂತರಚಿತ ಭಾಷ್ಯದ ತೆರಿದಿಂ ||
            ವಿದ್ಯಾನಂದ ಸ್ವಾಮ್ಯನ
ವದ್ಯೋಪನ್ಯಾಸ ಮುದ್ರೆ ಕವಿಗಳ ಮನದೊಳ್
ಸದ್ಯಂ ಸುಖಕರಬಾಣನ
ಗದ್ಯಾತ್ಮಕಾವ್ಯದಂತೆ ರಂಜಿಸಿ ತೋರ್ಕುಂ ||
[ಹೊಂಬುಜ ಶಾಸನಗಳು (೧೯೯೭). ೧೨ (೮ ನಗರ ೪೬). ೧೫೨೬, ಪು. ೯೨]. ಈ ಮೂರು ಪದ್ಯಗಳು ಕಾವ್ಯಶಕ್ತಿ, ವ್ಯಾಖ್ಯಾನ ಸಾಮರ್ಥ್ಯ, ವಾದಚಾತುರ್ಯ ಸಿದ್ಧಿಸಿದ ವಾದಿವಿದ್ಯಾನಂದ ಮುನಿಯ ಸ್ತುತಿಪರವಾಗಿವೆ: ‘೧೬ನೆಯ ಶತಮಾನದಲ್ಲಿನ ಕರ್ನಾಟಕದ ರಾಜ್ಯದಲ್ಲಿ ವಿದ್ಯಾನಂದರ ಗಾಢವಾದ ಪ್ರಭಾವ, ಉನ್ನತವಾದ ಸರ್ವಂಕಷ ವ್ಯಕ್ತಿತ್ವ ಪಡೆನುಡಿಯಾಗಿ ಕೇಳುತ್ತಿತ್ತು, ಕಾಣುತ್ತಿತ್ತು. ಅವರ ಬಹುಮುಖಿ ಸಾಧನೆಗಳು ದೀರ್ಘ ಪರಿಣಾಮವನ್ನು ಹೊಂದಿದ್ದುವು. ಧಾರ್ಮಿಕ ಕ್ಷೇತ್ರದಲ್ಲಂತೂ ವಾದಿ ವಿದ್ಯಾನಂದರು ಸೀಮಾಪುರುಷರಾಗಿದ್ದರು’ [ನಾಗರಾಜಯ್ಯ, ಹಂಪ. : ಸಾಂತರರು- ಒಂದು ಅಧ್ಯಯನ, ೧೯೭೭, ೧೬೬]
ಇದುವರೆಗೆ ಕರ್ನಾಟಕದ ಜೈನ ಶಾಸನಗಳ ಆರಂಭದಲ್ಲಿ ಬರುವ ಪ್ರಾರ್ಥನಾ ರೂಪದ ಮಂಗಳ ಪದ್ಯಗಳ ಒಂದು ಸ್ಥೂಲ ಸಮೀಕ್ಷೆ ಮಾಡಿ, ಈ ಮಾಹಿತಿಗಳನ್ನು ಒದಗಿಸಿದ್ದೇನೆ; ಇವಲ್ಲದೆ ಇನ್ನೂ ಹತ್ತಾರು ಪದ್ಯಗಳಿವೆ. ಅಲ್ಲದೆ ಜೈನ ಶಾಸನಗಳ ಆರಂಭದಲ್ಲಿ ಜಿನಸ್ತುತಿಗಳಿಲ್ಲದ ಶಾಸನಗಳೆಲ್ಲ ಅಜೈನ ಶಾಸನಗಳೆಂದು ಸಾರಾಸಗಟಾಗಿ ಐತೀರ್ಪು ಕೊಡುವಂತಿಲ್ಲ. ಆರಂಭದಲ್ಲಿ ಜಿನಸ್ತುತಿಯೇ ಇರದ ಅನೇಕ ಜೈನಪರವಾದ ಶಾಸನಗಳೂ ಇವೆಯೆಂಬುದನ್ನು ಅತ್ತಿ ತೋರಿಸುವುದಕ್ಕೆಂದು ಕೆಲವು ಶಾಸನ ಸಂಖ್ಯೆಗಳನ್ನಷ್ಟೆ ಉದಾಹರಿಸುತ್ತೇನೆ:
೧. ಸೌ.ಇ.ಇ. ೧೮, ೭೯.೧೦೭೪.
೨. ಸೌ.ಇ.ಇ. ೧೧-೧, ೫. ೭೫೨. ಅಣ್ಣಿಗೇರಿ.
೩. ಅದೇ, ೩೪. ೯೨೫. ಅಸುಂಡಿ. ೪. ಅದೇ. ೩೮.೯೫೦. ನರೇಗಲ್
೪. ಸೌ.ಇ.ಇ.೨೦, ೪. ೬೮೩. ಲಕ್ಷ್ಮೇಶ್ವರ.
ಈ ಶಾಸನಗಳ ಸಮೀಕ್ಷೆತ ಫಲವಾಗಿ ಕೆಲವು ನಿರ್ಣಯರೂಪದ ನಿಲುಮೆಗೆ ಅವಕಾಶವಿದೆ:
೧. ಶಾಸನಗಳ ಆರಂಭದಲ್ಲಿ ದೊರೆಯುವ ಪ್ರಾರ್ಥನಾ ಪದ್ಯಗಳು ಅಭ್ಯಾಸಯೋಗ್ಯ ಸಾಮಗ್ರಿಯನ್ನು ಒಳಗೊಂಡಿವೆ; ಆ ಪದ್ಯಗಳಿಗೆ ಹಲವು ಆಯಾಮಗಳಿವೆ.
೨. ಕರ್ನಾಟಕದಲ್ಲಿರುವ, ಸುಮಾರು ಎರಡು ಸಾವಿರ ಜೈನಶಾಸನಗಳಲ್ಲಿ ಸಿಗುವ, ಪ್ರಾರ್ಥನಾ ಪದ್ಯಗಳಲ್ಲಿ ಪುನರುಕ್ತಿಯಿರುವಂತೆ ವೈವಿಧ್ಯವೂ ಇದೆ.
೩. ಕೆಲವು ನಿರ್ದಿಷ್ಟ ತೀರ್ಥಂಕರರಿಗೆ (ಮಹಾವೀರ, ಪಾರ್ಶ್ವನಾಥ, ಮಲ್ಲಿನಾಥ) ಅನ್ವಯಿಸಿವೆ.
೪. ಕೆಲವು ಎಲ್ಲ ತೀರ್ಥಂಕರರಿಗೂ ಅನ್ವಯಿಸುವ ಹಾಗೆ ಸಾಧಾರಣೀಕರಿಸಿವೆ.
೫. ಜಿನರಿಗೆ ಅಲ್ಲದೆ ಜೈನ ಆಚಾರ್ಯರನ್ನು ಸ್ತುತಿಸಿದ ಪದ್ಯಗಳಿವೆ.
೬. ಪುರಾಣ ಪುರುಷರಿಗೇ ಅಲ್ಲದೆ ಐತಿಹಾಸಿಕವಾಗಿ ಆಗಿಹೋದ ವಿಶಿಷ್ಟ ವ್ಯಕ್ಯಿಗಳನ್ನು ಸ್ತುತಿಮಾಡಿದ ಪದ್ಯಗಳೂ ಇವೆ.
೭. ಜಿನರ ಸ್ತುತಿಯಾಗಲಿ, ಜೈನ ಆಚಾರ್ಯರ ಸ್ತುತಿಯಾಗಲಿ ಆಗಿರದೆ ಬೇರೆ ರಾಜ, ಸಾಮಂತ ಮೊದಲಾದ ವ್ಯಕ್ತಿಗಳ ಸ್ತುತಿ ಇರುವ ಪದ್ಯಗಳೂ ಇವೆ
೮. ಕರ್ನಾಟಕದ ಶಾಸನಗಳಲ್ಲಿ ಪ್ರಾಕೃತ ಪ್ರಾರ್ಥನಾ ಪದ್ಯಗಳು ಬಳಕೆಯಾಗಿಲ್ಲ; ಜೈನರ ಮೂಲ ಆಗಮಗಳು ಪ್ರಾಕೃತದಲ್ಲಿದ್ದು, ಇಲ್ಲಿನ ಶಾಸನಗಳಲ್ಲಿ ಪ್ರಾಕೃತವನ್ನು ಕೈಬಿಟ್ಟಿರುವುದು ಗಮನಾರ್ಹವಾಗಿದೆ. ಶಾಸನ ರಚಿಸಿದವರಿಗೆ ಪ್ರಾಕೃತದಲ್ಲಿ ಪ್ರವೇಶವಿಲ್ಲದಿರುವುದೇ ಇದಕ್ಕೆ ಮುಖ್ಯಕಾರಣ.
೯. ಇಡೀ ಶಾಸನ ಸಂಸ್ಕೃತದಲ್ಲಿರುವುದು, ಕಡಿಮೆ ಸಂಖ್ಯೆಯಲ್ಲಿವೆ. ಕನ್ನಡ ಶಾಸನಗಳೇ ಅಧಿಕ ಪ್ರಮಾಣದಲ್ಲಿರುವುದು ಜೈನರು ಜನಭಾಷೆಗೆ ತೋರಿದ ತೋರಿದ ಮನ್ನಣೆಗೆ ಸಾಕ್ಷಿ. ಸಾದ್ಯಂತವಾಗಿ ಕನ್ನಡದಲ್ಲಿರುವ ಶಾಸನಗಳಲ್ಲೂ ಒಮ್ಮೊಮ್ಮೆ ಪ್ರಾರ್ಥನಾ ಪದ್ಯವೇ ಅಲ್ಲದೆ ನಡುವೆಯೂ ಸಂಸ್ಕೃತ ಪದ್ಯಗಳನ್ನು ಬಳಸುವುದುಂಟು.
೧೦. ತೀರ್ಥಂಕರರ, ಜೈನಾಚಾರ್ಯರ, ಅಥವಾ ಯಾವುದೇ ಜೈನಪರವಾದ ಪದ್ಯಗಳು ಇರದ ಜೈನ ಶಾಸನಗಳೂ ಇವೆ.
೧೧. ಸಂಸ್ಕೃತ ಲಿಪಿಯಲ್ಲಿರುವ ಶಾಸನಗಳು ಕಡಿಮೆ; ಸಂಸ್ಕೃತ ಶಾಸನಗಳನ್ನು ಸಹ ಕನ್ನಡ ಅಕ್ಷರಗಳಲ್ಲಿ ಬರೆದಿರುವುದು ಹೆಚ್ಚು.
೧೨. ಅತ್ಯಂತ ಪ್ರಸಾರಾಧಿಕ್ಯವಿರುವ ಶ್ರೀಮತ್ + ಪರಮಗಂಭೀರಸ್ಯಾದ್ವಾದಾ ಮೋಘ ಎಂಬ ಶ್ಲೋಕವನ್ನು ಶಾಸನದ ಆರಂಭದಲ್ಲಿಯೇ ಅಲ್ಲದೆ ಕೆಲವು ಶಾಸನಗಳಲ್ಲಿ ಎರಡನೆಯ ಅಥವಾ ಮೂರನೆಯ ಅಥವಾ ಶಾಸನದ ನಡುವೆ ಉಪಯೋಗಿಸಿರುವುದೂ ಉಂಟು.
೧೩. ಸಂಸ್ಕೃತ ಪ್ರಾರ್ಥನಾ ಪದ್ಯಗಳ ಸ್ರಸಾರಾಧಿಕ್ಯವಿದ್ದರೂ ಕನ್ನಡ ಪ್ರಾರ್ಥನಾ ಪದ್ಯಗಳನ್ನೂ ಬಳಸಲಾಗಿದೆ.
೧೪. ಸಾಮಾನ್ಯವಾಗಿ ಒಂದೇ ಪ್ರಾರ್ಥನಾ ಪದ್ಯವನ್ನು ಸೇರಿಸುವುದು ರೂಢಿಯಾದರೂ ಕೆಲವೊಮ್ಮೆ ಎರಡು, ಮೂರು, ನಾಲ್ಕು ಪ್ರಾರ್ಥನಾ ಪದ್ಯಗಳನ್ನು ಅಳವಡಿಸುವುದುಂಟು.
೧೫. ಪುನರುಕ್ತಿಯಾಗಿರುವ ಕೆಲವು ಪದ್ಯಗಳಲ್ಲಿ ಪಾಠಾಂತರಗಳೂ ಇವೆ.
೧೬. ಇಡೀ ಪದ್ಯವನ್ನು ಬಳಸದೆ ಒಮ್ಮೊಮ್ಮೆ ಶ್ಲೋಕಾರ್ಧವನ್ನಷ್ಟೇ ಇಡಲಾಗಿದೆ.
೧೭. ಸ್ಖಾಲಿತ್ಯಗಳಿರುವ ಪದ್ಯಗಳೂ ಕಂಡುಬಂದಿವೆ. ಪೂರ್ಣತ್ರುಟಿತ, ಅರೆಮುಕ್ಕಾದ, ಸ್ವಲ್ಪ ಮಾತ್ರ ನಷ್ಟವಾದ ಪದ್ಯಗಳೂ ಇವೆ.
೧೮. ಛಂದಸ್ಸಿನ ದೃಷ್ಟಿಯಿಂದ ಶ್ಲೋಕಗಳ ಪ್ರಸಾರ ಅಧಿಕತರವಾಗಿದ್ದರೂ ವೈವಿಧ್ಯವೂ ಇದೆ. ಸ್ರಗ್ಧರೆ, ಶಾರ್ದೂಲ ವಿಕ್ರೀಡಿತ, ಮಾಲಿನಿ, ರಥೋದ್ಧತ, ಇಂದ್ರವಜ್ರ, ಚಂಪಕಮಾಲೆ ಜಾತಿಗೆ ಸೇರಿದ ವೃತ್ತಗಳಿವೆ.
೧೯. ಐತಿಹಾಸಿಕ ಮಹತ್ವದ ಪದ್ಯಗಳ ಹಾಗೆಯೇ ಧಾರ್ಮಿಕ, ಸಾಂಸ್ಕೃತಿಕ ಪ್ರಾಮುಖ್ಯದ ಪದ್ಯಗಳೂ ಇವೆ.
೨೦. ಆಕರ ತಿಳಿದಿರುವ ಪದ್ಯಗಳಿಗಿಂತಲೂ ಆಕರ ಗೊತ್ತಿಲ್ಲದ ಪದ್ಯಗಳು ಅಧಿಕ, ಕೆಲವು ಪದ್ಯಗಳನ್ನು ಆಯಾ ಶಾಸನ ಕವಿಯೇ ರಚಿಸಿರುವುದುಂಟು; ಕನ್ನಡ ಪದ್ಯಗಳ ವಿಚಾರದಲ್ಲಿ ಈ ಮಾತು ದಿಟ.
೨೧. ಪರಮತ, ಅನ್ಯಧರ್ಮ ಪ್ರತಿಭಟನೆಯನ್ನು ಧಿಕ್ಕರಿಸುವ ಧೃತಿಯ ಧ್ವನಿಯೂ ಕೆಲವು ಪದ್ಯಗಳಲ್ಲಿ ಅನುರಣನಗೊಂಡಿದೆ.
೨೨. ಸ್ವಧರ್ಮಪರಾಕು, ಸ್ವಮತ ನಿಷ್ಠೆ ಹೆಪ್ಪುಗಟ್ಟಿರುವ ಪದ್ಯಗಳಲ್ಲಿ ಕೂಡ ಅನ್ಯಮತಧರ್ಮಗಳ ನಿಂದನೆ ಇಲ್ಲ.
೨೩. ಕನ್ನಡ ಪದ್ಯಗಳಲ್ಲಿ ಕಂದ ಪದ್ಯಗಳು ಹೆಚ್ಚು ಬಳಕೆಯಾಗಿರುವಂತೆ ತೋರುತ್ತದೆ.
 
ಚಂದ್ರಕೊಡೆ: ದೇಶೀ ಸ್ತ್ರೀವಾದದ ಉದ್ಘಾಟಕಿ ಅತ್ತಿಮಬ್ಬೆ
            ಯಶದ್ವಿಗ್ವಿಜಯದೊಳಮಳಿನ
ಯಶಮೆಸೆವಿನಮತ್ತಿಮಬ್ಬೆ ಜಿನಧರ್ಮ ದಯಾ
ವಶವರ್ತಿ ನಿದಾನಂ ಪೂ
ಜೆ ಶೀಲಮುಪವಾಸಮೆಂಬಿನಂ ಪ್ರಕಟಿಸಿದಳ್ ||
            ಬುಧಜನವಂದಿತೆ ಧರ್ಮ
ಪ್ರಧಾನ ದರ್ಶನ ವಿಶುದ್ಧೆ ದಾನಗುಣೈಕಾಂ
ಬುಧಿಯೆನಿಸಿದ ಕವಿವರಕಾ
ಮಧೇನುವೆಂಬುದತ್ತಿಮಬ್ಬೆಯನೆ ಜಗಂ ||
            ಜಿನಪದ ಭಕ್ತೆ ಜಗತ್ರಯ
ಜನವಂದಿತೆ ಚಕ್ರವರ್ತಿ ಪೂಜಿತೆ ಜಿನಶಾ
ಸನರುಚಿ ಪಡೆವಳ ತೈಲನ
ಜನಜಿಯೆ ತೀರ್ಥಂಕರ ಜನನಿಯೆನ್ನದರೊಳರೇ ||
            ಉತ್ತಮ ಗೋತ್ರೋದ್ಭವೆ ಸ
ದ್ವೃತ್ತೆ ಮಹಾಸತಿ ವಿನೇಯ ಚೂಡಾಮಣಿ ತಾ
ನೆತ್ತುಱಿದರೆತ್ತ ಪಿಕ್ಕುವೊ
ಡತ್ತಿಯ ಪಣ್ನತ್ತಿಮಬ್ಬೆಯಲ್ಲದರ ಗುಣಂ ||
ರನ್ನಕವಿ, ಅಜಿತಪುರಾಣ ಕಾವ್ಯ
ಸಮಾಜೋ – ಸಾಂಸ್ಕೃತಿಕ ಅಧ್ಯಯನಕ್ಕೆ ಹೇಗೊ ಹಾಗೆ ಸಮಾಜೋ – ಚಾರಿತ್ರಿಕ ಅಧ್ಯಯನಕ್ಕೂ ಅತ್ತಿಮಬ್ಬೆಯ ಬದುಕು ಆಕರವಾಗಿದೆ. ಆಕೆಯ ವೈಯಕ್ತಿಕ ಹಾಗೂ ಕೌಟುಂಬಿಕ ವಲಯದಲ್ಲಿ ರಾಜಶಕ್ತಿಯ ಪ್ರಭಾವ ಗಾಢವಾಗಿ ವ್ಯಕ್ತವಾಗಿದೆ. ಅದರಂತೆ ಅತ್ತಿಮಬ್ಬೆಯ ಮತ್ತು ಆಕೆಯ ಮನೆತನದವರ ಪ್ರಭಾವ ಅಂದಿನ ರಾಜಸತ್ತೆಯ ಮೇಲೆ ವಿಪುಲವಾಗಿ ಕಂಡುಬರುತ್ತದೆ. ಸ್ತ್ರೀಯಾದ ಅತ್ತಿಮಬ್ಬೆಯೂ ಅಂದಿನ ಪುರುಷರೊಂದಿಗೆ ಸರಿಸಮವಾಗಿ ರಾಜಕೀಯ ಪ್ರಭುತ್ವದ ಅಧಿಕಾರ ವಲಯದಲ್ಲೂ, ಸಾಂಸ್ಕೃತಿಕ ಕ್ಷೇತ್ರದಲ್ಲೂ ಗಣ್ಯ ಶಕ್ತಿಯಾಗಿ ಗೌರವಾರ್ಹವಾಗಿದ್ದುದು ಅಭ್ಯಾಸ ಯೋಗ್ಯವಾಗಿದೆ. ಅತ್ತಿಮಬ್ಬೆಯ ಇಡೀ ಕುಟುಂಬ ಸ್ತ್ರೀವಾದದ ಸಂವಾದಗಳಿಗೆ ಗಟ್ಟಿಯಾದ ಜೀವಂತ ದೃಷ್ಟಾಂತ ಒದಗಿಸುವ ಒಂದು ಆದರ್ಶದ ಸ್ಥಿತಿಯಲ್ಲಿ ಕಾಣುತ್ತದೆ. ಅತ್ತಿಮಬ್ಬೆಯು ಹುಟ್ಟಿ ಬೆಳೆದ ಹಾಗೂ ಸೇರಿ ಬಾಳಿದ ಮನೆಗಳ ಗಂಡಸರು ಸ್ತ್ರೀಯು ವಿಚಾರವಾಗಿ ನಡೆದುಕೊಂಡ ರೀತಿಯನ್ನು ನೋಡಬೇಕು. ಅತ್ತಿಮಬ್ಬೆಯ ತಾತ ನಾಗಮಯ್ಯ, ತಂದೆ ಮಲ್ಲಪಯ್ಯ, ಚಿಕ್ಕಪ್ಪ ಪುನ್ನಮಯ್ಯ, ಅಣ್ಣ ಗುಂಡಮಯ್ಯ, ತಮ್ಮಂದಿರಾದ ವಲ್ಲ, ಎಳಮಯ್ಯ, ಪುನ್ನಿಗ ಮತ್ತು ಅಹವಮಲ್ಲ, ಗಂಡನಾದ ನಾಗದೇವ, ಮಾವನಾದ ದಲ್ಲಪಯ್ಯ ಮತ್ತು ಮಗನಾದ ಅಣ್ನಿಗದೇವ- ಇವರೆಲ್ಲರೂ ಕುಟುಂಬದ ಸ್ತ್ರೀಯರ ವಿಚಾರದಲ್ಲಿ ಸಂಭಾವಿತರಾಗಿ, ಹೃದಯವಂತರಾಗಿ, ಸುಸಂಸ್ಕೃತರಾಗಿ ವರ್ತಿಸಿದರು; ಮಹಿಳೆಯು ತಮ್ಮ ಹಿಡಿತದೊಳಗೆ ಹದ್ದು ಬಸ್ತಿಯಲ್ಲಿ ಇರಬೇಕೆಂದು ನಿಯಂತ್ರಿಸಲಿಲ್ಲ.
ಗಂಡಸರು ಬರೆದಿರುವ ಸಾಹಿತ್ಯದಲ್ಲೂ ಶಾಸನಗಳಲ್ಲೂ ಚರಿತ್ರೆಯಲ್ಲೂ ಮಹಿಳೆಯಾದ ಅತ್ತಿಮಬ್ಬೆ ಗಳಿಸಿರುವ ಉನ್ನತೋನ್ನತ ಸ್ಥಾನವನ್ನು ಸ್ತ್ರೀವಾದಿ ಚಿಂತಕರು ಪರಿಗಣಿಸಬೇಕು. ಏಕೆಂದರೆ ಚರಿತ್ರೆಯ ಪುತಗಳಲ್ಲಿ ಸ್ತ್ರೀ ಕಾಣಿಸುವುದೇ ಇಲ್ಲವೆಂಬ (ಆರೋಪವಲ್ಲದ) ವಾಸ್ತವ ಮಾತಿದೆ, ಈ ಮಾತು ಬಹಳ ಮಟ್ಟಿಗೆ ದಿಟವೂ ಹೌದು. ಅಬ್ಬಕ್ಕರಾಣಿಯರು ಝಾನ್ಸಿ ಲಕ್ಶ್ಮೀಬಾಯಿ, ಕಿತ್ತೂರು ಚೆನ್ನಮ್ಮ, ರಾಣಿ ಎಲಿಜಬೆತ್ ಮುಂತಾದವರಿಗಿಂತ, ಹಲವು ನೂರು ವರ್ಷಗಳ ಹಿಂದೆ, ಇತಿಹಾಸದಲ್ಲಿ ಗೋಚರಿಸುವ ಧೀಮಂತ ಮಹಿಳೆ ಅತ್ತಿಮಬ್ಬೆಯು ಸ್ತ್ರೀವಾದಿ ಅಧ್ಯಯನಕ್ಕೆ ಆಕರ ಸ್ವರೂಪಿಯಾಗಿದ್ದಾಳೆ .
ಈಗಿನ ಆಂಧ್ರಪ್ರದೇಶಕ್ಕೆ ಸೇರಿರುವ ವೆಂಗಿ ಮಂಡಲದ ಕಮ್ಮೆನಾಡಿನ ಪುಂಗನೂರು ಅತ್ತಿಮಬ್ಬೆಯ ತೌರೂರು. ಪುಂಗನೂರಿನ ಗಣ್ಯ ಪೌರನೆಂದರೆ ಕೌಂಡಿನ್ಯಕುಲದ ನಾಗಮಯ್ಯ. ಆತನು ಶಾಸ್ತ್ರಪಾರಂಗತ, ಮಹಾದಾನಿ, ಜನಹಿತ ಕಾರ್ಯನಿರತ. ಗುಣಲಕ್ಷಣ ಕೀರ್ತಿವಂತನಾದ ನಾಗಮಯ್ಯನ ಮಗಂದಿರು ಇಬ್ಬರು. ವಿದ್ಯಾನಿಧಿಯಾದ ಮಲ್ಲಪನು ಹಿರಿಯಮಗ, ಅಣ್ಣನ ಪರಮ ಭಕ್ತನಾದ ಪುನ್ನಮಯ್ಯನು ಕಿರಿಯಮಗ. ಮಲ್ಲಪನು ರಾಜಶಾಸ್ತ್ರ ನಿಪುಣ, ಮಹಾಶೂರ, ಕೊಡುಗೈವೀರ. ಆಚಾರವಂತ ತಮ್ಮನಾದ ಪುನ್ನಮಯ್ಯ ಕೂಡ ಅಣ್ಣನ ಮಾದರಿ ಯನ್ನು ಮುಂದುವರಿಸಿದನು. ಅಣ್ಣತಮ್ಮಂದಿರ ಮನೆ ಪಂಡಿತಮಂಡಳಿಗೆ ಚಾವಡಿ, ಕವಿಸಮುದಾಯಕ್ಕೆ ತವರುಮನೆ, ಶಾಸ್ತ್ರಜಿಜ್ಞಾಸುಗಳಿಗೆ ಇಕ್ಕೆದಾಣ. ಜ್ಞಾನದಲ್ಲಿ, ಔದಾರ್ಯದಲ್ಲಿ, ಸಾಹಸದಲ್ಲಿ, ಸಾಹಿತ್ಯ ಪೋಷಣೆಯಲ್ಲಿ ಅಣ್ಣತಮ್ಮಂದಿರು ಆದರ್ಶಪ್ರಾಯರು. ಇವರ ಮನೆತನದ ಗುರುಗಳಾದ ಜಿನಚಂದ್ರಾಚಾರ್ಯರ ಸ್ಮರಣೆಗಾಗಿ ಈ ಸೋದರರು ಮಹಾಕವಿ ಪೊನ್ನಿನಿಂದ ’ಶಾಂತಿಪುರಾಣ’ ಕಾವ್ಯವನ್ನು ಬರೆಸಿ ಹಂಚಿದರು.
ಪುನ್ನಮಯ್ಯನು ಯುದ್ಧವೀರ ಸೇನಾಧಿಪತಿ, ಚಾಳುಕ್ಯರ ಪರವಾಗಿ ಕಾವೇರಿ ನದಿಯ ತೀರದಲ್ಲಿ ಹೋರಾಡುತ್ತಿರುವಾಗ ಹಗೆಗಳಿಂದ ಕೊಲ್ಲಲ್ಪಟ್ಟನು; ಒಡಹುಟ್ಟಿದ ತಮ್ಮನ ಕೊಲೆಯಾಯಿತು. ಆದರೂ ಮಲ್ಲಪನ ಕುಟುಂಬದಲ್ಲಿ ರಾಷ್ಟ್ರಪ್ರೇಮದ ನಂದಾದೀವಿಗೆ ಆರಲಿಲ್ಲ. ಮಲ್ಲಪನ ಮಕ್ಕಳಾದ ಗುಂಡಮಯ್ಯ, ಎಳಮಯ್ಯ, ಪುನ್ನಮಯ್ಯ. ಅಹವಮಲ್ಲ ಮತ್ತು ವಲ್ಲ ಎಂಬ ಐದು ಜನರೂ ದೇಶಪ್ರೇಮಕ್ಕೆ ಕಂಕಣ ಕಟ್ಟಿದರು. ಮಲ್ಲಪಯ್ಯನಿಗೆ ಐದುಜನ ಗಂಡುಮಕ್ಕಳಲ್ಲದೆ ಅತ್ತಿಮಬ್ಬೆ ಗುಂಡಮಬ್ಬೆ, ನಾಗಿಯಬ್ಬೆ ಎಂಬ ಮೂವರು ಮಗಳುದಿರೂ ಇದ್ದರು.
ಮಲ್ಲಪಯ್ಯನಂತೆಯೇ ಚಾಳುಕ್ಯ ಚಕ್ರವರ್ತಿ ತೈಲಪನ ಬಳಿಯಿದ್ದ ಇನ್ನೊಬ್ಬ ಪ್ರತಿಷ್ಠಿತ ಅಧಿಕಾರಿ ದಲ್ಲಪಯ್ಯ, ವಾಜಿಕುಲ ಶ್ರೇಷ್ಠನಾದ ದಲ್ಲಪಯ್ಯನು ತೈಲಪಮಹಾರಾಜನ ಭುಜಾದಂಡವಾಗಿದ್ದನು. ದಲ್ಲಪಯ್ಯನ ಮಗನೇ ಮಹಾಪರಾಕ್ರಮಿ ನಾಗದೇವ. ನೂರಾರು ಸಮರಗಳ ವಿಜಯಿಯಾದ ನಾಗದೇವನಿಗೆ ಮಲ್ಲಪಯ್ಯನ ಇಬ್ಬರು ಮಗಳುದಿರಾದ ಅತ್ತಿಮಬ್ಬೆ – ಗುಂಡಮಬ್ಬೆ ಮಡದಿಯಾದರು.
ವಾಜಿಕುಳ ತಿಳಕ, ತೇಜೋಭಾಸ್ಕರ, ವೀರ ತ್ರಿಣೇತ್ರ, ನನ್ನಿ ಮಹಾರ್ಣವ. ಕಂದುಕ ಪುರಂದರ – ಎಂದು ಮುಂತಾಗಿ ನಾಗದೇವನಿಗೆ ಹಲವು ಪ್ರಶಸ್ತಿಮಾಲೆ. ರಾಮಲಕ್ಷ್ಮಣರಿಗಿಂತ, ಪಂಚ ಪಾಂಡವರಿಗಿಂತ ಮೀರಿದ ಸಾಹಸ ನಾಗದೇನವದು- ಸ್ತುತಿ ಪಾತ್ರನಾಗಿದ್ದನು. ಆಂಧ್ರ ಮಗಧ ಲಾಳ ಖಸ ಪಾಂಡ್ಯ ದೇಶಾಧೀಶರನ್ನು ಸೋಲಿಸಿದ ಶೌರ್ಯೋನ್ನತಿ ನಾಗದೇವನದು. ನಾಗದೇವ – ಅತ್ತಿಮಬ್ಬೆಯರ ಹಿರಿಯ ಮಗ ಅನ್ನಿಗದೇವ. ‘ಪಡೆವಳತೈಲ’- ಎಂಬುದು ಅಣ್ನಿಗದೇವನ ಬಿರುದು. ಈತನೂ ತನ್ನ ತಂದೆ ತಾತರ ಹಾಗೆ ಮಹಾಪರಾಕ್ರಮಿ, ಹಲವು ಸಮರಗಳ ವೀರ. ಅಣ್ನಿಗನೂ ಚಾಳುಕ್ಯ ಸಾಮ್ರಾಜ್ಯದ ಮಹಾಸೇನಾನಿ.
ಅತ್ತಿಮಬ್ಬೆಯ ಬಾಳು ಸುಗಮವಾಗಿ ಸಾಗುತ್ತಿದ್ದುದು ಒಮ್ಮೆಲೇ ಸಾವಿನ ಬಿರುಗಾಳಿಗೆ ಸಿಲುಕಿ ತತ್ತರಿಸಿ ಹೋಯಿತು. ಆಕೆಯಪತಿ ನಾಗದೇವನು ರಾಷ್ಟ್ರಕ್ಕಾಗಿ ಹೋರಾಡುತ್ತಿರುವಾಗ ರಣರಂಗದಲ್ಲಿ ಹಗೆಗಳಿಂದ ಹತನಾದನು. ನಾಗದೇವನೊಂದಿಗೆ ಕಿರಿಯ ಮಡದಿ ಗುಂಡಮಬ್ಬೆ ಸಹಗಮನ ಮಾಡಿದಳು. ಅತ್ತಿಮಬ್ಬೆಯು ಪತಿ ನಾಗದೇವನನ್ನೂ, ಒಡಹುಟ್ಟಿದ ತಂಗಿಯೂ ಸವತಿಯೂ ಆದ ಗುಂಡಮಬ್ಬೆಯನ್ನೂ ಕಳೆದುಕೊಂಡಳು, ನಡುಪ್ರಾಯದಲ್ಲಿ ವಿಧವೆಯಾದಳು. ವಿಧವೆಯಾದರೂ ಆಕೆ ಧೃತಿಗೆಡಲಿಲ್ಲ.ವೈಧವ್ಯದ ದಿನಗಳನ್ನು ಸಮಾಜ ಸೇವೆಯಲ್ಲಿ ಸಾರ್ಥಕ ಪಡೆಸಿದಳು. ಅನಂತರದ ದಿನಗಳ ತನ್ನ ಉದಾತ್ತ ಬದುಕಿನ ಸಿದ್ಧಿ ಸಾಧನೆಗಳ ಸಮೃದ್ಧಿಯಿಂದ ಆಕೆ ಚರಿತ್ರಾರ್ಹಳಾದಳು.
ಅತ್ತಿಮಬ್ಬೆ ಹುಟ್ಟಿದ್ದು ಆಗರ್ಭ ಶ್ರೀಮಂತ ಕುಟುಂಬದಲ್ಲಿ ಆಕೆಯ ತೌರುಮನೆ ತಲೆ ತಲಾಂತರಗಳಿಂದ ಖ್ಯಾತಿ ಪಡೆದಿತ್ತು. ಸಾಹಿತ್ಯ ಸಂಸ್ಕೃತಿ ಕಲೆಗಳಿಗೆ ಅವರ ಮನೆ ಆವಾಸ ಸ್ಥಾನ. ಆಗಮಾದಿ ಶಾಸ್ತ್ರ-ಕೃತಿಪಠಣ ಪಾರಾಯಣ ಮನೆಯೊಳಗೆ ಅನುಕರಣವಾಗುತ್ತಿತ್ತು. ಧಾರ್ಮಿಕ ಗುರುಗಳ ಆಗಮನ ನಿರ್ಗಮನವು ಆ ಗೃಹದ ಉಚ್ವಾಸ ನಿಶ್ವಾಸವಾಗಿತ್ತು. ವಿಚಾರಗಳ ವಾದ ಸಂವಾದಗಳಿಗೆ ಅವರ ಮನೆಯ ಜಗಲಿಯ ವೇದಿಕೆಯಾಗಿತ್ತು. ಧಾರ್ಮಿಕ ಸಮನ್ವಯ ವಂಶದ ಹಿರಿಮೆಗಳಲ್ಲೊಂದು; ಅವರ ಕುಟುಂಬದಲ್ಲಿ ವೈದಿಕ-ಜೈನ ಪರಂಪರೆಗಳು ಮಿಳಿತಗೊಂಡಿದ್ದುವು. ದೇಶ ಭಕ್ತರಿಗೆ ಜನ್ಮಕೊಟ್ಟ ಪ್ರತಿಷ್ಠಿತ ಕುಟುಂಬ. ಆ ಮನೆಯೊಳಗೆ ಒಂದು ಕಡೆ ಸಾಮು ಮಾಡುವ ಗರಡಿ ಮನೆ. ಇನ್ನೊಂದು ಕಡೆ ಆಯುಧಾಗಾರ. ಮತ್ತೊಂದೆಡೆ ಆನೆ ಕುದುರೆಗಳ ಲಾಯ. ಮಗದೊಂದೆಡೆ ಸದಾ ಅಸ್ತ್ರ ಶಸ್ತ್ರ ತರಬೇತಿ. ಅತ್ತಿಮಬ್ಬೆಯ ತಂದೆ ಚಿಕ್ಕಪ್ಪ ಅಣ್ಣ ತಮ್ಮಂದಿರು – ಎಲ್ಲರೂ ಚಾಳುಕ್ಯ ಸೇನೆಯ ವೀರಭಟರು ಮತ್ತು ದಂಡ ನಾಯಕರು. ಅತ್ತಿಮಬ್ಬೆಯ ಬೆಳೆದದ್ದು ಇಂಥ ವೈರುಧ್ಯ, ವೈದ್ಯಶ್ಯಗಳ ಕಲರವಗಳ ನಡುವೆ.
ಅತ್ತಿಮಬ್ಬೆ ತನ್ನ ಸಹೋದರರೊಂದಿಗೆ ಅವರಿಗೆ ಸರಿಸಮನಾಗಿ ಕಲಿತು ಬೆಳೆದಳು. ಗಂಡು ಮಕ್ಕಳಂತೆಯೇ ಧಾರ್ಮಿಕ ಲೌಕಿಕ ಶಿಕ್ಷಣ ಪಡೆದಳು. ಕುದುರೆ ಸವಾರಿ ಕಸರತ್ತು ನಾನಾ ಆಯುಧಗಳ ಬಳಕೆ ಕತ್ತಿವರಸೆ ಬಿಲ್ವಿದ್ಯೆಗಳಲ್ಲಿ ಪಳಗಿ ಪರಿಣತಳಾದಳು. ಯುದ್ಧದ ಪೋಷಾಕು ಹಾಕಿದಳು. ರಕ್ಷಾಕವಚ, ಉಕ್ಕಿನ ಶಿರಸ್ತ್ರಾಣ ತೊಟ್ತಳು. ಕಾಳಗಗಳಲ್ಲಿ ಭಾಗವಹಿಸಿದಳು. ಗಜಬಲ, ಅಶ್ವಬಲ, ರಥ, ಪದಾತಿ (ಚತುರಂಗ) ಬಲದಲ್ಲಿ ಹೊಕ್ಕು ಬಳಕೆಗಳಿಂದ ಯುದ್ಧ ಕಲೆಯಲ್ಲಿ ನೈಪುಣ್ಯಗಳಿಸಿದಳು. ಗಾಯಾಳುಗಳಿಗೆ ಔಷಧವಿತ್ತು ಉಪಚರಿಸಿದಳು. ಭಟರಿಗೆ ಉತ್ತೇಜನ ನೀಡಿದಳು. ಹೆಣ್ಣೆಂದರೆ ಪುಕ್ಕಲು ಸ್ವಭಾವದ ಅಂಜಿಬುರುಕಿಯಲ್ಲ ಎಂಬುದನ್ನು ಪ್ರತ್ಯಕ್ಷವಾಗಿ ತೋರಿಸಿದಳು. ಸ್ತ್ರೀಪಡೆಗೆ, ಪುರುಷ ಪದಾತಿಗೆ ತಾನೇ ಸ್ವಯಮಾಚಾರ್ಯಳಾಗಿ ಆಯುಧಪಾಣಿಯಾಗಿ ಮುಂಚೂಣೆಯಲ್ಲಿ ನಿಂತಳು. ಸೈನ್ಯದಲ್ಲಿ ಓಡಾಡುವುದು, ಸಿಪಾಯಿಗಳೊಂದಿಗೆ ಚರ್ಚಿಸುವುದು, ಅಶ್ವಾರೋಹನ ಇವು ಅತ್ತಿಮಬ್ಬೆಗಾಗಲಿ, ಆಕೆಯ ಮನೆಮಂದಿಗಾಗಲಿ ಮುಜುಗರವೆನೆಸಲಿಲ್ಲ; ‘ಏನಿದು ಗಂಡು ಬೀರಿಯಂತೆ ಕತ್ತಿ ಕಠಾರಿ ಈಟಿ ಬಿಲ್ಲು ಬಾಣ ಹಿಡಿದು ಯುದ್ಧರಂಗಕ್ಕೆ ಹೋಗುತ್ತೀಯೇ ಎಂದು ಮೂಗು ಮುರಿಯಲಿಲ್ಲ.
ಅತ್ತಿಮಬ್ಬೆ ಹುಟ್ಟೂರಿನ ಅನುಕೂಲ ಪರಿಸರದಲ್ಲಿ, ಅಡೆತಡೆಗಳಿಲ್ಲದೆ ಹೀಗೆ ಬೆಳೆದು ದೊಡ್ಡವಳಾದಳು. ಅವಳಲ್ಲಿದ್ದ್ಅ ವಿವಿಧ ಪೂರಕ ಜೀವನ ಕ್ಷೇತ್ರಗಳ ಪರಿಶ್ರಮ ಆಸಕ್ತಿಗಳು ಆಕೆಯ ಮದುವೆಯಲ್ಲಿ ಮುಕ್ತಾಯವಾಗಲಿಲ್ಲ ಎಂಬುದು ಅವಶ್ಯ ಪರಿಭಾವಿಸಬೇಕಾದ ವಿಚಾರ. ವೀರಪುರುಷನಂತೆ ಕಲಿಯಾಗಿ ಬೆಳೆದ ಹೆಣ್ಣನ್ನು ಮದುವೆಯಾಗಲು ಹಿಂಜರಿಕೆ ಕಾಣಲಿಲ್ಲ. ಅತ್ತಿಮಬ್ಬೆಯನ್ನು ಸೊಸೆಯಾಗಿ ಮನೆ ತುಂಬಿಸಿಕೊಂಡ ಕುಟುಂಬವೂ ಇಂತಹುದೇ ಆಗಿತ್ತು. ಅಲ್ಲಿ ಸಿರಿತನದೊಂದಿಗೆ ಉದಾರ ದೃಷ್ಟಿಯೂ ಜೀವಂತವಾಗಿತ್ತು. ಅದೊಂದು ಸುಸಂಸ್ಕೃತ ಕುಟುಂಬ. ಆಕೆಯ ಮಾವ ದಲ್ಲಪಯ್ಯ ಅದ್ವಿತೀಯ ಸಮರವೀರ, ಚಾಳುಕ್ಯ ಕಟಕಾಚಾರ್ಯ, ರಾಜಕೀಯ ಮುತ್ಸದ್ಧಿ. ರಾಜಮಂತ್ರ ಪ್ರವೀಣ.
ಅತ್ತಿಮಬ್ಬೆ ಬಾಲ್ಯದಿಂದ ಅಮ್ಮನ ಮನೆಯಲ್ಲಿ ಕಲಿತ ವಿದ್ಯೆಗಳಿಗೆ ಅತ್ತೆಯ ಮನೆಯಲ್ಲಿ ಮತ್ತೆ ಹೊಸ ಹರಿತ – ಮಸೆತ ಸಾಧ್ಯವಾಯಿತು. ಅಲ್ಲಿ ತಾಯಿ ತಂದೆ ಆಕೆಯ ಸರ್ವಂಕಷ ವಿಕಾಸಕ್ಕೆ ಇಂಬಾಗಿದ್ದರು. ಇಲ್ಲಿ ಅತ್ತೆ ಮಾವಂದಿರೂ, ಕೈ ಹಿಡಿದ ನಲ್ಲನೂ, ಅತ್ತಿಮಬ್ಬೆಯ ಕ್ಷಾತ್ರ ಹಾಗೂ ಧಾರ್ಮಿಕ ಸ್ವಭಾವಗಳ ಉತ್ಕರ್ಷಕ್ಕೆ ಅನುವಾದರು. ಗಂಡ ನಾಗದೇವ, ಹೆಂಡತಿ ಅತ್ತಿಮಬ್ಬೆ ಕಲಿಗಳಾಗಿ ಕವಿಗಳಾಗಿ ಸವ್ಯಸಾಚಿಗಳಾಗಿ ಹೆಣೆದುಕೊಂಡರು. ಪರಸ್ಪರ ಅರಿತರು, ಅನ್ಯೋನ್ಯ ದಾಂಪತ್ಯಕ್ಕೆ ಮಾದರಿಯಾದರು. ಸತಿಪತಿಯರೊಂದಾಗಿ ರಣರಂಗದಲ್ಲಿ ಭಾಗವಹಿಸಿದರು. ಅತಿರಥರೊಂದಿಗೆ ರಥದಲ್ಲಿ ಕುಳಿತು ಅವರವರ ಪತ್ನಿಯರು ಪ್ರೋತ್ಸಾಹಿಸುತ್ತಿದ್ದರೆಂದು ಒಮ್ಮೊಮ್ಮೆ ಪುರಾಣದಲ್ಲಿ ಬರುವ ವರ್ಣನೆ ಕಲ್ಪನಾಲೋಕದ ಮುಗಿಲ ಮಲ್ಲಿಗೆಯ ಮಾತಾಗಿತ್ತು. ಆದರೆ ನಾಗದೇವ – ಅತ್ತಿಮಬ್ಬೆ ಜೋಡಿಯಲ್ಲಿ ಪುರಾಣವೂ ಪ್ರತ್ಯಕ್ಷವಾಗಿ ಸಂಭವಿಸಿತ್ತು.
ಒಮ್ಮೆ ಉದ್ವೃತ್ತನಾಗಿ ಸೈನ್ಯ ಸಮೇತ ಶತ್ರುವೊಬ್ಬನು ದಾಳಿ ಮಾಡಿದನು. ನಾಗದೇವನು ಬೇರೆ ಸ್ಥಳದಲ್ಲಿ ಯುದ್ಧ ನಿರತನಾಗಿದ್ದನು. ಅತ್ತಿಮಬ್ಬೆ ಚಲಿತಳಾಗಲಿಲ್ಲ. ಸೈನ್ಯದೊಂದಿಗೆ ತಾನೇ ಸೇನಾನಿಯಾಗಿ ಮುನ್ನುಗ್ಗಿ ಹೋರಾಡಿದಳು. ಶತ್ರುವನ್ನು ಸಂಪೂರ್ಣವಾಗಿ ಸೋಲಿಸಿದಳು. ಶತ್ರು ಸೈನ್ಯವನ್ನು ಧೂಳೀಪಟ ಮಾಡಿದಳು. ತನ್ನ ಪಡೆಯ ಸೈನಿಕರನ್ನು ಸೋಲಿಸಿಂದಲೂ ಸಾವಿನಿಂದಲೂ ಕಾಪಾಡಿ ದಳು. ಇಂಥ ಸಾಹಸಗಳಿಂದಾಗಿ ಚಾಳುಕ್ಯ ಚಕ್ರವರ್ತಿಗಳಿಂದ ‘ಕಟಕ ಪವಿತ್ರ’ ಎಂದು ಬಿರುದಾಂಕಿತಳಾದಳು. ರನ್ನ ಕವಿಯಂತೂ, ಮೊಲೆವೆತ್ತ ಅತ್ತಿಮಬ್ಬೆಯ ಪಕ್ಕದಲ್ಲಿ ಮೀಸೆಹೊತ್ತ ಪುರುಷರು ಶೋಭಿಸಬಲ್ಲರೆ ಎಂದು ನಿಸ್ಸಂಕೋಚವಾಗಿ ಪ್ರಶ್ನಿಸಿದ್ದಾನೆ. ಅತ್ತಿಮಬ್ಬೆ ಮನಿಯೊಳಗೆ ದಾನಕಲಿಯಾಗಿ, ಮೊನೆಯೊಳಗೆ (ರಣರಂಗದಲ್ಲಿ) ವೀರ ಕಲಿಯಾಗಿ ಅಸದೃಶ್ಯವಾದ ಕೀರ್ತಿ ಗಳಿಸಿದ್ದಳೆಂದು ಕವಿಗಳು ಚಿತ್ರಿಸಿದ್ದಾರೆ.
ಜೀವನವೆಂಬುದು ಸುಖದ ಸರಳ ರೇಖೆಯೂ ಅಲ್ಲ, ದುಃಖಗಳ ವಕ್ರ ರೇಖೆಯೂ ಅಲ್ಲ. ಬದುಕು ನೋವು ನಲಿವುಗಳ ಕಲಸುಮೇಲೋಗರ. ಅತ್ತಿಮಬ್ಬೆಯ ಬಾಳೂ ಈ ನಿಯಮಕ್ಕೆ ಹೊರತಾಗಿರಲಿಲ್ಲ. ಆಕೆ ತನ್ನ ಯೌವನ ದಿನಗಳಲ್ಲಿ ಗಂಡನನ್ನು ಕಳೆದುಕೊಂಡಳು. ಮಗ ಅಣ್ಣಿಗದೇವನೂ ಚಿಕ್ಕವನು. ಇಂಥ ಪ್ರತಿಕೂಲ ಪರಿಸರ ನೀಡುವ ಹರಿತವಾದ ನೋವಿನ ಮುಖಾಮುಖಿಯಲ್ಲಿ ಅತ್ತಿಮಬ್ಬೆ ಎದೆಗುಂದಲಿಲ್ಲ. ದೌರ್ಭಾಗ್ಯವೇ ಮೇಲೇರಿ ಬಂದ ಈ ದುರ್ಭರ ಪ್ರಸಂಗದಲ್ಲಿ ಆಕೆ ಬದುಕಿನ ಸವಾಲುಗಳನ್ನು ಎದುರಿಸಿ ನಿಭಾಯಿಸಿದ ರೀತಿ ಅನನ್ಯ. ಅತ್ತಿಮಬ್ಬೆಯ ಜೀವನದ ಉತ್ತರಾರ್ಧವಂತೂ ಕರ್ನಾಟಕದ ಸಮಗ್ರ ಸಾಂಸ್ಕೃತಿಕ ಚರಿತ್ರೆಯಲ್ಲಿ ಅಪೂರ್ವ ದಾಖಲೆ. ಸಂಸಾರವನ್ನು ತ್ಯಜಿಸಲಿಲ್ಲ. ವೈರಾಗ್ಯ ಹೊಂದಿ ಸನ್ಯಾಸಿನಿ ಆಗಲಿಲ್ಲ. ಪಲಾಯನವಾದಕ್ಕೆ ಶರಣಾಗಲಿಲ್ಲ. ಸಂಸಾರ ಯೀಗದ ನೊಗಕ್ಕೆ ಹೆಗಲು ಕೊಟ್ಟಳು. ತನ್ನ ಹೊಣೆಗಳನ್ನು ಒಪ್ಪಿಕೊಂಡಳು. ಬದುಕಿನ ವಾಸ್ತವಗಳಿಗೆ ಸೂಕ್ತ ರೀತಿ ಯಲ್ಲಿ ಸ್ಪಂದಿಸಿದಳು, ಈಸಿದಳು, ಈಸಿ ಜೈಸಿದಳು. ಚರಿತ್ರೆಯಲ್ಲಿ ಇಂಥ ನಿದರ್ಶನ ಇನ್ನೊಂದಿಲ್ಲ.
ಅತ್ತಿಮಬ್ಬೆ ಪಂಚಾಣುವ್ರತಗಳನ್ನು ಸ್ವೀಕರಿಸಿ ಆದರ್ಶ ಗೃಹಣಿ (ಶ್ರಾವಕಿ) ಎನಿಸಿದಳು. ಸತ್ಯ ಅಹಿಂಸೆ ಅಸ್ತೇಯ ಅಪರಿಗ್ರಹ ಬ್ರಹ್ಮಚರ್ಯ ಎಂಬ ಗೃಹಸ್ಥ ನಿಯಮಗಳನ್ನು ಧರಿಸಿದಳು, ಆಹಾರದಾನ ಅಭಯದಾನ ಔಷಧದಾನ ಶಾಸ್ತ್ರದಾನ – ಎಂಬ ನಾಲ್ಕು ರೀತಿಯ (ಚತುರ್ವಿಧ) ದಾನಗಳನ್ನು ಧಾರಾಳವಾಗಿ ನೀಡಿದಳು. ಧರ್ಮ ಗ್ರಂಥಗಳನ್ನು ನಿತ್ಯವಾಚನ ಮಾಡಿದಳು (ಸ್ವಾಧ್ಯಯ). ಎಲ್ಲ ಪರ್ವ ನೋಂಪಿಗಳಲ್ಲೀ ಉಪವಾಸವನ್ನು ಆಚರಿಸಿದಳು. ಪಂಚಣಮೋಕಾರ ಮಂತ್ರ ಪಠಣ ನಿರತಳಾದಳು (ತಪ). ಗುರುವಂದನೆ, ಜಿನವಂದನೆ, ತೀರ್ಥಕ್ಷೇತ್ರ ದರ್ಶನಗಳಲ್ಲಿ ದಿನಗಳನ್ನು ಕಳೆದಳು. ಸಾಮಾಯಿಕವನ್ನು ಆಚರಿಸಿದಳು. ಸೂರ್ಯೋದಯಾನಂತರ ಮತ್ತು ಸೂರ್ಯಸ್ತದೊಳಗೆ ಹಗಲಿನಲ್ಲಿ ಮಾತ್ರ ಆಹಾರ ಸ್ವೀಕರಿಸುವ ನಿಯಮ ಪಾಲಿಸಿದಳು. ಸಂಯಮದ ಜೀವನ, ಶಿಸ್ತುಬದ್ಧ ಬದುಕು. ಇದರಿಂದ ಅತ್ತಿಮಬ್ಬೆ ತಪಸ್ವಿನಿ ಎನಿಸಿದಳು. ಚಕ್ರವರ್ತಿಯಿಂದ ಸಾಮಾನ್ಯ ಪ್ರಜೆಯವರಿಗೆ ಎಲ್ಲರೂ ಆಕೆಗೆ ತಲೆ ಬಾಗಿದರು, ಕೈ ಮುಗಿದರು.
ಈ ರೀತಿ ಧಾರ್ಮಿಕ ಚೌಕಟ್ಟಿಗೆ ಒಳಪಟ್ಟು ಕಠಿಣ ಜೀವನ ನಡೆಸಿದರೂ, ಅತ್ತಿಮಬ್ಬೆ ಲೌಕಿಕದ ರೀತಿ ರಿವಾಜುಗಳಿಗೆ ವಿಮುಖಳಾಗಲಿಲ್ಲ. ತನ್ನ ಮನೆತನದ ಹಿರಿಯರು, ನಲವತ್ತು ವರ್ಷಗಳ ಹಿಂದೆ ಪೊನ್ನಕವಿಯಿಂದ ‘ಶಾಂತಿಪುರಾಣಂ’ ಕಾವ್ಯವನ್ನು ಬರೆಸಿದ್ದರು; ಕವಿಗಳಿಗೆ ಮುನಿಗಳಿಗೆ ಪಂಡಿತ ಮಂಡಳಿಗೆ ಗೌರವ ತೋರಿದ್ದರು. ಅಶ್ರಯ ನೀಡಿದ್ದರು. ಪ್ರೋತ್ಸಾಹ ಕೊಟ್ಟಿದ್ದರು. ಅತ್ತಿಮಬ್ಬೆ ಇದನ್ನು ಇತೋಪ್ಯತಿಶಯವಾಗಿಸಿದಳು, ಪೊನ್ನನ ಶಾಂತಿಪುರಾಣ ಕಾವ್ಯದ ಒಂದು ಸಾವಿರ ಓಲೆಗರಿ ಪ್ರತಿಗಳನ್ನು ಮಾಡಿಸಿದಳು. ನೂರಾರು ಜನ ಹಸ್ತಪ್ರತಿಕಾರರಿಗೆ ಕೆಲಸ ಕಲ್ಪಿಸಿಕೊಟ್ಟಳು. ಶಾಂತಿಪುರಾಣದ ಸಾವಿರ ಓಲೆಗರಿ ಗ್ರಂಥದ ಪ್ರತಿಗಳನ್ನು ಸಾಹಿತ್ಯಾಸಕ್ತ ಕುಟುಂಬಗಳಿಗೆ ಉಚಿತವಾಗಿ ಹಂಚಿದಳು. ಶಾಸ್ತ್ರದಾನದ ಪರಂಪರೆಗೆ ಮರುಹುಟ್ಟು ಕೊಟ್ಟಳು. ರನ್ನಕವಿಗೆ ಆಶ್ರಯ ನೀಡಿ ‘ಅಜಿತಪುರಾಣ’ ವನ್ನು ಬರೆಸಿದಳು. ರನ್ನ ಕವಿ ಆಕೆಯ ಬಾಳಿನ ಎತ್ತರ ಬಿತ್ತರಗಳನ್ನು ಹತ್ತಿರದಿಂದ ಕಂಡವನು. ಅತ್ತಿಮಬ್ಬೆಯ ವ್ಯಕ್ತಿತ್ವದ ಭವ್ಯ ಸ್ವರೂಪವನ್ನು ಕಾವ್ಯವಾಗಿ ಬಿಂಬಿಸಿದವನು. ರನ್ನನು ತನ್ನ ಮಗಳಿಗೆ ಅತ್ತಿಮಬ್ಬೆಯ ಹೆಸರಿಟ್ಟು ಗೌರವವನ್ನು ಜೀವಂತಗೊಳಿಸಿದನು.
ಅತ್ತಿಮಬ್ಬೆಯು ಕಾಮಧೇನುವೊ ಕಲ್ಪವೃಕ್ಷವೊ ಚಿಂತಾಮಣಿಯೊ ಎಂದು ಜನತೆ ಹುಬ್ಬೇರಿಸುವಂತೆ ದಾನಧರ್ಮಗಳನ್ನು ರಾಶಿರಾಶಿಯಾಗಿ ಮಾಡಿದಳು. ೧೫೦೦ ಜಿನಬಿಂಬಗಳನ್ನು ಮಾಡಿಸಿ ಹಂಚಿದಳು. ದೇವತಾಮೂರ್ತಿಗಳನ್ನು ಇಡಲು ಮರದ ಮಂದಾಸನ ಪೀಠಗಳನ್ನು ಮಾಡಿಸಿಕೊಟ್ಟಳು. ಪೂಜೆಯ ಕಾಲದಲ್ಲಿ ನುಡಿಸಲು ಜಯಗಂಟೆಗಳನ್ನು ವಿತರಿಸಿದಳು. ಪೂಜಾಮಂಟಪಗಳನ್ನು ಅಲಂಕರಿಸಲು ಬೆಳ್ಳಿಯ ತೋರಣ, ಬೆಳ್ಳಿಕಟ್ಟುಗಳನ್ನು ದಾನವಿತ್ತಳು.
ಅತ್ತಿಮಬ್ಬೆಯ ಸಾಧನೆಗಳಲ್ಲಿ ಶಿಖರಪ್ರಾಯವಾಗಿರುವುದು ಆಕೆ ನಿರ್ಮಿಸಿದ ೧೫೦೧ ಬಸದಿಗಳು. ಇದು ಊಹಾತೀತ ಅದ್ಭುತ ಸಾಧನೆ. ಒಬ್ಬ ವ್ಯಕ್ತಿಯ ಜೀವಿತ ಕಾಲದಲ್ಲಿ ಇಷ್ಟೊಂದು ಬೃಹತ್ ಪ್ರಮಾಣದ ವಾಸ್ತು ಶಿಲ್ಪ ನಿರ್ಮಾಣ ಕಾರ್ಯ ಜಗತ್ತಿನ ಅಚ್ಚರಿಗಳ ಸಾಲಿಗೆ ಸೇರುವಂತಹುದು; ಪ್ರಪಂಚದ ಚರಿತ್ರೆಯಲ್ಲಿಯೇ ಯಾವ ರಾಜ ರಾಣಿಯೂ ಮಾಡಿರದ ವಿಕ್ರಮ. ಇಂಥ ಮುರಿಯಲಾಗದ ದಾಖಲೆ ಯನ್ನು ಕರ್ನಾಟಕದ ಒಬ್ಬ ಸ್ತ್ರೀ ಸಾಧಿಸಿದಳೆಂಬುದು ನಾಡು ಹೆಮ್ಮೆಪಡುವ ಸಂಗತಿ.
ಅತ್ತಿಮಬ್ಬೆ ಕಟ್ಟಿಸಿದ ೧೫೦೧ ದೇವಸ್ಥಾನಗಳಲ್ಲಿ ೧೫೦೦ ಹಾಳಾಗಿವೆ. ಆಕೆ ಕ್ರಿ.ಶ. ೧೦೦೭ ರಲ್ಲಿ ಕಟ್ಟಿಸಿದ ಕಟ್ಟ ಕಡೆಯದಾದ ದೇವಸ್ಥಾನ ಮಾತ್ರ ಲಕ್ಕುಂಡಿಯಲ್ಲಿ ಇಂದಿಗೂ ಕಂಗೊಳಿಸುತ್ತಿದೆ. ತನ್ನ ಕುಲದ ಕುಲಗುರುವಾದ ಅರ್ಹಣಂದಿ – ಪಂಡಿತ – ದೇವ ಆಚಾರ್ಯರಿಗೆ ಈ ದೇವಸ್ಥಾನವನ್ನು ಸಮರ್ಪಿಸಿದ್ದಾಳೆ, ದೇಗುಲದ ಪೂಜಾದಿಗಳು ಸಾರೋದ್ಧಾರವಾಗಿ ನಡೆಯಲೆಂದು ‘ಸುರುಕಿ’ ಎಂಬ ಗ್ರಾಮವನ್ನು. ಅದರ ಸಮಸ್ತ ಆದಾಯವನ್ನು ಲಕ್ಕುಂಡಿಯ ಬ್ರಹ್ಮಜಿನಾಲಯಕ್ಕೆ ದಾನಕೊಟ್ಟಳು. ಚಾಳುಕ್ಯ ಚಕ್ರವರ್ತಿಯಾದ ಸತ್ಯಾಶ್ರಯ ಇರಿವ ಬೆಡಂಗನು, ಅತ್ತಿಮಬ್ಬೆಯನ್ನು ತನ್ನ ಹೆತ್ತ ತಾಯಿಯಂತೆ ಭಕ್ತಿ ಗೌರವ ತೋರುತ್ತ ಬೆಳೆದವನು. ಅತನು ಲಕ್ಕುಂಡಿಯ ಬಸದಿಗೆ ಚಕ್ರವರ್ತಿ ದತ್ತಿಯಿತ್ತನು. ಅಲ್ಲದೆ ಈ ದೇವಾಲಯಕ್ಕೆ ಸುವರ್ಣ ಕಳಶವನ್ನು ತಾನೇ ಮಾಡಿಸಿದನು. ಪ್ರಸಿದ್ಧ ತಾಮ್ರಶಾಸನವನ್ನು ಅತ್ತಿಮಬ್ಬೆಯ ಹೆಸರಿಗೆ ಹಾಕಿಸಿಕೊಟ್ಟನು.
ಅತ್ತಿಮಬ್ಬೆ ಕವಿವರ ಕಾಮಧೇನುವಾಗಿದ್ದಳು. ಧರ್ಮಕ್ಕೂ ಸಾಹಿತ್ಯಕ್ಕೂ ಪುರೆಅಸ್ಕಾರ ನೀಡಿದಂತೆ ಅನ್ಯಜ್ಞಾನ ಶಾಖೆಗಳಿಗೂ ನೆರಳು ನೀಡಿದಳು. ಕಥಕರಿಗೆ (ಕಥೆ ಹೇಳುವವರಿಗೆ) ಗಾಯಕರಿಗೆ (Vocalists) ನಾದಕರಿಗೆ (Instrumentslists) ನಗ್ನರಿಗೆ ಭಗ್ಮರಿಗೆ ನಟರಿಗೆ ಭಟರಿಗೆ ಅನಾಥರಿಗೆ ಶಿಷ್ಟರಿಗೆ ಇಷ್ಟರಿಗೆ- ಹೀಗೆ ಎಲ್ಲ ವರ್ಗದ ಪ್ರತಿಭೆಗಳಿಗೂ ಪತಿತರಿಗೂ ಪದದಲಿತರಿಗೂ ಬೇಡಿದುದನ್ನು ಸಮನಾಗಿ ದಾನವಿತ್ತು ಸಂತೋಷ ಪಡಿಸಿದಳೆಂದು ಶಾಸನ ನಿರೂಪಿಸಿದೆ. ಬಯಸಿದ ಜನರಿಗೆ ಬಯಸಿದುದನ್ನು ದಾನಕೊಡುವುದರಲ್ಲಿ ಆಕೆ ಹರ್ಷಿಸುತ್ತಿದ್ದಳು. ಆ ಕಾರಣದಿಂದ ಅತ್ತಿಮಬ್ಬೆಯನ್ನು ಸಮಕಾಲಿನ ಶಾಸನವು ‘ಸಮಭಿಲಷಿತಾರ್ಥ ದಾನವಿನೋದೆ’ ಎಂದು ಗೌರವಿಸಿದೆ.
ಅತ್ತಿಮಬ್ಬೆ ಚಕ್ರವರ್ತಿನಿಯಲ್ಲವಾದರೂ ಚಕ್ರವರ್ತಿ ಪೂಜಿತೆಯಾಗಿದ್ದಳು, ಕಲ್ಯಾಣಿ ಚಾಳುಕ್ಯ ಸಾಮ್ರಾಜ್ಯದ ಪ್ರಥಮ ಚಕ್ರವರ್ತಿಯಾದ ತೈಲಪನು ಆಕೆಯನ್ನು ಪೂಜ್ಯಳೆಂದು ಸಂಮಾನಿಸಿದನು. ತೈಲಪನ ಮಗನಾದ ಸತ್ಯಾಶ್ರಯ ಇರಿವಬೆಡಂಗನೂ ತನ್ನ ತಂದೆಯು ತೋರಿದ ರಾಜ ಮರ್ಯಾದೆಯನ್ನು ದ್ವಿಗುಣಿಸಿದನು. ಅವಾ ಅನಂತರ ಚಕ್ರವರ್ತಿಗಳಾದ ಆಯ್ದನೆಯ ವಿಕ್ರಮಾದಿತ್ಯ, ಅಯ್ಯಣದೇವ, ಹಾಗೂ ಜಗದೇಕ – ಮಲ್ಲ ಜಯಸಿಂಹ – ಇವರೆಲ್ಲರೂ ಅತ್ತಿಮಬ್ಬೆಯನ್ನು ಹೆತ್ತ ಸರಿಮಿಗಿಲೆಂದು ತಲೆ ಬಾಗಿದರು. ಹೀಗೆ ಐದು ಜನ ವಕ್ರವರ್ತಿಗಳಿಂದ ಪೂಜೆ ಪುರಸ್ಕಾರ ಪ್ರಶಸ್ತಿಗಳನ್ನು ಪಡೆದ ಏಕಮೇವ ಅದ್ವಿತೀಯಸ್ತ್ರೀ, ಜಗದಿತ್ತ ಚರಿತ್ರೆಯಲ್ಲಿ, ಅತ್ತಿಮಬ್ಬೆ ಒಬ್ಬಳೇ! ಆ ವೀರ ಮಹಿಳೆ ಕನ್ನಡಿತಿ ಎಂಬುದು ಅಭಿಮಾನವನ್ನು ಉಕ್ಕಿಸುವ ಸಂಗತಿ.
ಅತ್ತಿಮಬ್ಬೆ ಜೀವಿತ ಕಾಲದಲ್ಲಿಯೇ ಮಹಾಮಹಿಮಾನ್ವಿತ ಸಾಧನೆಗಳಿಂದಾಗಿ ಪವಾಡಸ್ತ್ರೀ ಎಂದೆನಿಸಿದಳು. ಅವಳ ಒಂದೊಂದು ಸಾಧನೆಯೂ ಅಂದಿನ ಜನತೆಗೆ ಅಚ್ಚರಿಯಾಗಿತ್ತು. ಇಂದಿನ ಕಾಲಕ್ಕೂ ಆಕೆಯ ಸಾಕಲ್ಯ ವ್ಯಕ್ತಿತ್ವ ಬೆರಗು ಮೂಡಿಸು ತ್ತದೆ. ಮಹಾವ್ಯಕ್ತಿಗಳ ಹಿರಿಮೆ ಸಾರಲು ಅವರಿಗೆ ಪವಾಡಗಳನ್ನು ಆರೋಪಿಸುವುದು ಲೋಕ ರೂಢಿ. ಆದರೆ ಅತ್ತಿಮಬ್ಬೆಯು ಇನ್ನೂ ಬದುಕಿರುವಾಗಲೇ ಏಳು ಮಹಿಮೆಗಳನ್ನು ಆಕೆ ಪ್ರದರ್ಶಿಸಿದಳೆಂಬ ಪ್ರತೀತಿ ಶಾಸನಗಳಲ್ಲಿ ಪ್ರಚಾರ ಪಡೆದಿವೆ:
೧. ಉನ್ನತ ಕುಕ್ಕುಟೇಶ್ವರನಾದ ಗೊಮ್ಮಟ ಸ್ವಾಮಿಯನ್ನು ಕಾಣುವವರೆಗೂ ಅನ್ನವನ್ನು ತೊರೆದಳು. ನಿರಾಹಾರಿಯಾಗಿ ಬೆಟ್ಟವನ್ನು ಹತ್ತುವಾಗ, ಆಕೆಯ ಬಳಲಿಕೆಯನ್ನು ಹೋಗಲಾಡಿಸಲು, ಅಕಾಲದಲ್ಲಿಯೂ ಮಳೆಬಿದ್ದಿತು.
೨. ತೈಲಪ ಚಕ್ರವರ್ತಿಯ ಸೈನ್ಯ ಹೊರಟಾಗ, ಗೋದಾವರಿ ನದಿಯಲ್ಲಿ ಪ್ರವಾಹದಿಂದ. ನದಿದಾಟುವುದು ಅಸಾಧ್ಯವಾಯಿತು. ಆಗ ಚಕ್ರವರ್ತಿಯು ಅತ್ತಿಮಬ್ಬೆಯನ್ನು ಸಹಾಯಕ್ಕಾಗಿ ಬೇಡಿದನು. ಆಕೆ ಜಿನಬಿಂಬವನ್ನು ತಲೆಯಲ್ಲಿ ಹೊತ್ತು ತುಂಬಿ ಹರಿಯುತ್ತಿದ್ದ ನದಿಗೆ ಇಳಿದಳು. ಒಡನೆಯೇ ಪ್ರವಾಹ ತಗ್ಗಿತು.
೩. ಮದಿಸಿದ ಆನೆಯು ತನ್ನನ್ನು ಕಟ್ಟಿಹಾಕಿದ್ದ ಹಗ್ಗಸರಪಳಿಯನ್ನು ಹರಿದು ಮುರಿದು ಮುನಿಸಿನಿಂದ ಜನರ ಮೇಲೆ ಮುನ್ನುಗ್ಗಿತು. ಆದರೆ ಅತ್ತಿಮಬ್ಬೆಯನ್ನು ಕಂಡೊಡನೆಯೇ ಭಕ್ತಿಯಿಂದ ಕಾಲಿಗೆ ನಮಸ್ಕರಿಸಿತು.
೪. ಅತ್ತಿಮಬ್ಬೆ ನಿತ್ಯ ಪೂಜಿಸುತ್ತಿದ್ದ ದೇವರ ಬಿಂಬವು ಕೈಜಾರಿ ನದಿಯೊಳಗೆ ಬಿದ್ದು ಹೋಯಿತು. ಆ ಜಿನಬಿಂಬ ಮತ್ತೆ ಕೈಗೆ ಬರುವವರೆಗೆ ಆಹಾರ ಬಿಟ್ಟಳು. ಎಂಟನೆಯ ದಿನಕ್ಕೆ ಆ ದೇವತಾ ಮೂರ್ತಿ ಮತ್ತೆ ಕೈಗೆ ಬಂದಿತು.
೫. ಪ್ರಳಯಾಗ್ನಿಯಂತೆ ಸೈನ್ಯವನ್ನು ಆವರಿಸುತ್ತಿದ್ದ ಬೆಂಕಿಯು, ಅತ್ತಿಮಬ್ಬೆ ನಿರ್ಮಲವಾದ ಜಿನಗಂಧೋದಕವನ್ನು ಚಿಮುಕಿಸಿದ ಕೂಡಲೆ ನಂದಿತು.
೬. ಅತ್ತಿಮಬ್ಬೆಯ ಸವತಿಯ ದೋಣಿಯಿಂದ ಅತ್ತಿಮಬ್ಬೆಯನ್ನು ನಂದಿಗೆ ನೂಕಲು ಪ್ರಯತ್ನಿಸಿದಳು. ದೋಣಿ ಗಿರ್ರನೆ ಸುತ್ತಲಾರಂಭಿಸಿತು. ಹೆದರಿದ ಸವತಿಯು ಅತ್ತಿಮಬ್ಬೆಯ ಅಡಿಗೆರಗಿ ಮನ್ನಿಸಲ್ಪಟ್ಟಳು.
೭. ನರ್ಮದಾ ನದಿಯ ದಡದ ದೇವಾಲಯದಲ್ಲಿ ದೇವರ ಬಿಂಬವನ್ನು ದರ್ಶನ ಮಾಡುವವರೆಗೂ ಆಹಾರ ಮುಟ್ಟಲಿಲ್ಲ. ಈ ಉಪವಾಸ ಆಕೆಯ ಜೀವಿತದವರೆಗೂ ಪ್ರಸಿದ್ಧವಾಯಿತು.
ಈ ಏಳು ಮಹಿಮೆಗಳು ಆ ಕಾಲದ ಜನತೆ ಪಟ್ಟ ವಿಸ್ಮಯ ಭಾವದ ಪ್ರತಿಧ್ವನಿ. ಸಮಕಾಲೀನ ಚಾಳುಕ್ಯ ಸಾಮ್ರಾಜ್ಯದ ಪ್ರಜಾಕೋಟಿ, ಅತ್ತಿಮಬ್ಬೆಯ ವಿಚಾರದಲ್ಲಿ ಅತ್ಯಂತ ಪೂಜ್ಯ ಭಾವನೆ ತಳೆಯಲು, ಇಂತಹ ಸಂಗತಿಗಳು ಬಾಯ್ದೆರೆಯಲ್ಲಿ ಪಡೆದ ಉತ್ಪ್ರೇಕ್ಷೆಯೂ ಕಾರಣ. ಇವೆಲ್ಲದರ ಪರಿಣಾಮವಾಗಿ ಅತ್ತಿಮಬ್ಬೆ ಜೀವಂತವಾಗಿರುವಾಗಲೇ ದೈವತ್ವದ ನೆಲೆಗೇರಿದ್ದಳು. ಜಾತಿಮತ ವರ್ಣಲಿಂಗ ವಯೋಭೇದಗಳಿಲ್ಲದೆ, ಮಹಾರಾಜ ಮಹಾರಾಣಿಯರಿಂದ ಮೊದಲು ಮಾಡಿ ಸಾಮಾನ್ಯ ಪ್ರಜೆಗಳವರೆಗೆ, ಎಲ್ಲರ ಮಂಡೆ ಬಾಗಿದುವು. ಇದು ಆಕೆಯ ಪ್ರಖರ ವ್ಯಕ್ತಿತ್ವದ ಪ್ರಭಾವಳಿ. ಅತ್ತಿಮಬ್ಬೆಯಂತಹ ಅಸಾಧಾರಣ ಸ್ತ್ರೀಯೊಬ್ಬಳು ವಾಸ್ತವವಾಗಿ ಜೀವಿಸಿದ್ಧ ಳೆಂಬುದನ್ನು ನಾವಿಂದು ಯೋಚಿಸುವುದೇ ಕಷ್ಟವೆಂಬಂಥ ವ್ಯಕ್ತಿತ್ವ ಆಕೆಯದಾಗಿತ್ತು.
ಅತ್ತಿಮಬ್ಬೆ ತನ್ನ ಜೀವಿತ ಕಾಲದಲ್ಲಿ ಮಾಡಿದ ಈ ಏಳು ಪವಾಡಗಳನ್ನು ವಿಶಿಷ್ಟವೆನ್ನಲು ಕಾರಣಗಳಿವೆ. ಬುದ್ಧ ಮಹಾವೀರ ಏಸುಕ್ರಿಸ್ತ ಬಸವಣ್ಣ ಮೊದಲಾದ ಮಹಾಪುರುಷರ ಚರಿತ್ರೆಯಲ್ಲಿ, ಅವರು ತೋರಿದ ಹಲವು ಮಹಿಮೆಗಳನ್ನು ಹೇಳಲಾಗಿದೆ. ಆದರೆ ಒಬ್ಬ ಸ್ತ್ರೀಯ ಜೀವನದಲ್ಲಿ ಸಂಭವಿಸಿದ ಪವಾಡಗಳು ಹೀಗೆ ನಿರೂಪಿತವಾಗಿರುವುದು ಅದ್ವಿತೀಯವಾದುದು. ಈ ಪವಾಡಗಳ ಹಿಂದಿರುವ ಧಾರ್ಮಿಕತೆ ವೈಚಾರಿಕತೆ ಉಪ್ತ್ರೇಕ್ಷೆ ವಾಸ್ತವತೆ ಕುರಿತು ಪ್ರತ್ಯೇಕ ಜಿಜ್ಞಾಸೆಯನ್ನು ನಾವು ನಡಸಬಹುದು. ಅದು ಬೇರೆಯ ಮಾತು ಆದರೆ ಒಬ್ಬ ಮಹಿಳೆಯನ್ನೂ ಆಕೆಯ ಅಸಾಧಾರಣ ಶೃಂಗ ವ್ಯಕ್ತಿತ್ವದ ಮಹಿಮೆಯನ್ನೂ, ಉಳಿದ ಮಹಾ ಪುರುಷರ ಪವಾಡ ಪುರುಷರ ಸಾಲಿನಲ್ಲಿ ನಿಲ್ಲಿಸಿ, ವರ್ಣಿಸಿರುವುದು ಗಮನಿಸಬೇಕಾದ ಸಂಗತಿ. ಜಗತ್ತಿನ ಸ್ತ್ರೀಯರ ಚರಿತ್ರೆಯಲ್ಲಿ ಇಂಥ ನಿರೂಪಣೆ ಅತಿ ವಿರಳ.
ಅತ್ತಿಮಬ್ಬೆಯ ಪಾತ್ರ ಸ್ತ್ರೀವಾದ ಸಿದ್ಧಾಂತಗಳಿಗೆ ಸಮೃದ್ಧ ಭಂಡಾರವಾಗುವಂಥ ಪಾತ್ರವಾಗಿರುವುದರಿಂದ, ಆಕೆಯ ಎಲ್ಲ ಸಾಧನೆಗಳ ಶಿಖರಗಳನ್ನು ವಿವರವಾಗಿ ಅರಿಯುವ ಅಗತ್ಯವಿದೆ. ಕರ್ನಾಟಕದಲ್ಲಿ ಮಾತ್ರವಲ್ಲದೆ ಸಮಗ್ರ ಭಾರತದಲ್ಲಿ ಪ್ರಾಚೀನ ಮಹಿಳೆಯ ಮತ್ತು ಮಧ್ಯಕಾಲಿನ ಮಹಿಳೆಯ ಸಾಮಾಜಿಕ ಸ್ಥಾನಮಾನಗಳ ವಿಶ್ಲೇಷಣೆಗೆ ತೊಡಗಲು ಅತ್ತಿಮಬ್ಬೆ ಮುಖ್ಯ ಮಾದರಿಯಾಗಿ ಕಾಣುತ್ತಾಳೆ. ಮಹಿಳೆಯ ಸಪಿಣತಿ, ಪ್ರತಿಭೆ, ದೃಷ್ಟಿಕೋನ, ಸಾಮರ್ಥ್ಯ, ವೈಚಾರಿಕತೆ, ಅನುಭಾವಿಯ ಬಿಲವು, ನಿಶ್ಯಬ್ದ ಹೋರಾಟ, ಆಧ್ಯಾತ್ಮಿಕ ಜೀವನ, ಲೌಕಿಕ ಜೀವನ ಮೊದಲಾದ ಆಯಾಮಗಳನ್ನು ಆವರಿಸಿದ ತನ್ನ ಜೀವನದ ಮೂಲಕ ಸ್ತ್ರೀಯನ್ನು ಸಮಾಜ ಗಂಭೀರವಾಗಿ ಸ್ವೀಕರಿಸಬೇಕೆಂಬ ಎಚ್ಚರವನ್ನು ತೋರಿಸಿ ಕೊಟ್ಟಾಕೆ ಅತ್ತಿಮಬ್ಬೆ.
ಆಧುನಿಕ ವಿಮರ್ಶೆಯ ಪರಿಭಾಷೆಯಲ್ಲಿ, ಸ್ತ್ರೀವಾದಕ್ಕೆ ಚೈತನ್ಯ ತುಂಬಿ ಚಾಲನೆ ಕೊಡುವ ಕುತೂಹಲಕರ ಸಂಗತಿಗಳು ಅತ್ತಿಮಬ್ಬೆಯ ಬದುಕಿನಲ್ಲಿ ವಾಸ್ತವವಾಗಿ ಘಟಿಸಿವೆ. ಅತ್ತಿಮಬ್ಬೆಯ ಒಟ್ಟು ಜೀವಿತಕಾಲ ಕ್ರಿ.ಶ. ೯೫೦ ರಿಂದ ೧೦೧೮. ಸಾವಿರ ವರ್ಷದ ಹಿಂದೆ, ಅಂದಿನ ಪುರುಷ ಪ್ರಧಾನತೆಯ ಸಾಂಸ್ಕೃತಿಕ ಗ್ರಹಿಕೆಗಳಲ್ಲಿ, ಅತ್ತಿಮಬ್ಬೆಗೆ ಆದ್ಯತೆಯ ಅಗ್ರಪಟ್ಟ ಕಟ್ಟಿರುವುದು ವಿಶೇಷ ಗಮನಿಕೆಗೆ ತಕ್ಕ ವಿಷಯ.
ಸ್ತ್ರೀವಾದಿ ಆಲೋಚಕರ ವ್ಯಾಖ್ಯಾನ ವಿಮರ್ಶೆಗಳಿಗೆ ಅತ್ತಿಮಬ್ಬೆಯ ಜೀವನ ಮತ್ತು ಸಾಧನೆ ಪ್ರಧಾನ ವಸ್ತುವಾಗಿ, ಅಧ್ಯಯನ ಯೋಗ್ಯವಾಗಿ ಕಾಣುತ್ತದೆ. ಆಕೆಯ ಬದುಕಿನಲ್ಲಿ ಸ್ತ್ರೀಪುರುಷತ್ವದ ಲಿಂಗ ಭೇದವು ಗೌಣ. ಆಕೆ ಬಾಳಿದ ಕುಟುಂಬವನ್ನು ಹೆಣ್ಣು ಗಂಡೆಂಬ ತಾರತಮ್ಯ ಇಬ್ಭಾಗಿಸದೆ, ಒಂದು ಸರಿಸಮಾನ ದೃಷ್ಟಿ ಕ್ರಿಯಾ ಶೀಲವಾಗಿದೆ. ಸ್ತ್ರಿಪುರುಷ ಪ್ರತ್ಯೇಕೀಕರಣದ ಭಿನ್ನತೆಯಾಗಲಿ, ಲಿಂಗ ಭೇದದ ಕೀಳರಿಮೆಯಾಗಲಿ ನಿರ್ಮಾಣವಾಗದ ಸಮಾನತೆಯ ನೆಲೆಯಲ್ಲಿ ಮಹಿಳೆಯೊಬ್ಬಳು ಹೀಗೆ ಮಾನ್ಯಳಾದ ದೃಷ್ಟಾಂತಗಳು ಚರಿತ್ರೆಯಲ್ಲಿ ವಿರಳ.
ಕಾವ್ಯ ಪ್ರಪಂಚ, ಪುರಾಣ ಪ್ರಪಂಚ, ಮತ್ತು ಕಥೆ ಕಾದಂಬರಿಗಳ ಸಾಹಿತ್ಯ ಲೋಕದಲ್ಲಿ ಮರ್ಯಾದಿತ ಸ್ಥಾನವನ್ನು ಪ್ರತಿಪಾದಿಸಿ, ಸಮಗದ್ದುಗೆಯಲ್ಲಿ ನಿಲ್ಲಿಸಿದ ಕಾಲ್ಪನಿಕ ವರ್ಣನೆಗಳವೆ. ಅವು ಅತಿರಂಜಿತ ಸಾಪೇಕ್ಷ ವರ್ಣನೆಗಳು. ಆದರೆ ವಾಸ್ತವ ಪ್ರಪಂಚದ ಸ್ಥಿತಿಗತಿಗಳು ಹೀಗಿಲ್ಲ. ದೈನಂದಿನ ವ್ಯವಹಾರಗಳಲ್ಲಿ ಸ್ತ್ರೀಯು ಗೌಣಳು, ಅಲಕ್ಷಿತಳು, ವರ್ಜ್ಯಳು, ಪುರುಷನ ಗೃಹೀತ ಸಂರಚನೆಯಲ್ಲಿ ಸ್ತ್ರೀ ನಿರ್ಲಕ್ಷಿತಳು. ಆಕೆಗೆ ಸ್ವಾತಂತ್ರ್ಯವೆಂಬುದು ಕನಸು. ನಸ್ತ್ರೀ ಸ್ವಾತಂತ್ರ್ಯಮರ್ಹತಿ ಎಂಬ ಮಂತ್ರ ಪಠಣ ಸಮಾಜದ ಉದ್ದಗಲಗಳಲ್ಲಿ ಅನುರಣವ. ಅಪುತ್ರೋ ಗತಿರ್ನಾಸ್ತಿ ಎಂಬ ನಂಬಿಕೆ ಜೀವಂತವಾಗಿದ್ದು, ಹೆಣ್ಣು ಗಂಡುಮಗುವನ್ನು ಹೆಸರು ಮಾನಸಿಕ ಒತ್ತಡಗಳಲ್ಲಿ ನರಳಬೇಕಿತ್ತು. ಪುರುಷ ಪ್ರಾಧಾನ್ಯದ ದಬ್ಬಾಳಿಕೆ ಎಷ್ಟೆಂದರೆ ಮಹಿಳೆ ಪುರುಷನ ಅಂಕೆ ಅಧೀನದಲ್ಲಿರಬೇಕು.
ಕುಟುಂಬ ಪರಿಕಲ್ಪನೆಯಲ್ಲೂ ಗಂಡಸು ಯಜಮಾನ, ಹೆಣ್ಣು ತಾನೇ ತೀರ್ಮಾನ ತೆಗೆದುಕೊಳ್ಳುವಂತಿಲ್ಲ, ಸಂಸಾರದಲ್ಲಿ ಹಣದ ವಹಿವಾಟಿಕೆಗೆ ಹೆಣ್ಣು ವಾರಸುದಾರಳಲ್ಲ. ತನಗೆ ತಿಳಿದಂತೆ ಖರ್ಚು ವೆಚ್ಚಮಾಡಲು, ಕೊಳ್ಳಲು ಮಾರಲು ಆಕೆಗೆ ಹಕ್ಕಿಲ್ಲ. ದಾನದತ್ತಿಗಳನ್ನು ಪುರುಷರು ಇಷ್ಟಬಂದಂತೆ ಮಾಡಬಹುದು. ಹೆಣ್ಣು ಮೂಕಪ್ರೇಕ್ಷಕಳೇ ಹೊರತು ಪಾಲುದಾರಳಲ್ಲ. ಕಾಸುಕಾಸಿಗೂ ಆಕೆ ಕೈಚಾಚಬೇಕು. ಮನೆಯವರ ಅಣತಿಯಿರದ ಹೊರತು ಹೊಸ್ತಿಲುದಾಟಲಾಗದು. ಸ್ತ್ರೀ ಮತ್ತು ಸಾರ್ವಜನಿಕ ಸಂಪರ್ಕ ಎಂಬ ಪರಿಕಲ್ಪನೆ ಎರಡು ಧ್ರುವಗಳು! ಗಂಡಸರೊಂದಿಗೆ, ಅದೂ ಸಾರ್ವಜನಿಕವಾಗಿ ಮಾತನಾಡುವುದು ನಿಷಿದ್ಧ, ನಾಟಕದವರೊಂದಿಗೆ ಸಂಗೀತ ಗಾರರೊಂದಿಗೆ ಪರಿಚಯ ಹೊಂದಿರುವುದು ಕೂಡ ಸ್ತ್ರೀಯ ವಿಚಾರವಾಗಿ ಗುಮಾನಿಗೆ ಎಡೆಕೊಡುವ ಸೂಕ್ಷ್ಮ ವಿಚಾರ. ಸೈನಿಕರನ್ನು ನೋಡುವುದೇ ಕಷ್ಟ; ಅವರೊಂದಿಗೆ ಮಾತನಾಡುವುದು ಒಡಾಡುವುದು ಸಾಹಸವೇ ಸರಿ. ಸ್ತ್ರೀ ಹಾಗೇನಾದರೂ ಮಾಡಿದರೆ ಆಕೆಯ ಶೀಲ ಶಂಕಿಸುವುದು ಮೊದಲನೆಯ ಪ್ರತಿಕ್ರಿಯೆ. ರಣರಂಗವು ವನಿತೆಯರ ಕನಸಿನಲ್ಲಿಯೂ ಬರುವಂತಿಲ್ಲ. ಯುದ್ಧವೆಂಬುದು ಪುರುಷರ ಕ್ಷೇತ್ರ, ಸ್ತ್ರೀಗೆ ಅದು ನಿಷಿದ್ಧವಲಯ (prohibited area). ಉನ್ನತಸ್ತರದ ಶಿಕ್ಷಣವನ್ನೂ ಸಹ ಸ್ತ್ರೀಗೆ ಅನಗತ್ಯವೆಂಬ ಭಾವನೆ. ಸ್ತ್ರೀಯ ಆಚಾರ ವಿಚಾರಗಳಲ್ಲಿ ಇಂಥ ಪೂರ್ವಗ್ರಹಿಕೆಗಳಿಗೆ ಕೊರತೆಯಿಲ್ಲ.
ಮಹಿಳೆಯರ ಪಾಲಿಗೆ ಇತಿಹಾಸದ ಬಾಗಿಲು ಮುಚ್ಚಿರುವುದೇ ಹೆಚ್ಚು. ಸ್ತ್ರೀಯರ ವಂಶಾವಳಿಯನ್ನು ಹೇಳುವುದು ಅಪರೂಪ. ಪುರುಷನಿಗೆ ಇರುವಂತೆ ಸ್ತ್ರೀಗೂ ಒಂದು ಪರಂಪರೆಯಿದೆ ಎಂಬುದನ್ನು ಬಹುತೇಕ ಕಡೆಗಣಿಸಲಾಗಿದೆ. ಭಾರತೀಯ ಸಂಸ್ಕೃತಿಯಲ್ಲಿ ಸ್ತ್ರೀಗತ ಚಿಂತನೆ ಭೂಗತವಾಗಿದೆ. ಸಾಹಿತ್ಯದಲ್ಲೂ ಸ್ತ್ರೀ ಪರವಾದ ನಿರೂಪಣೆಯು ಕಡಿಮೆ, ಕರ್ನಾಟಕ ಸಂಸ್ಕೃತಿ ಎಂಬುದೂ ಭಾರತೀಯ ಸಂಸ್ಕೃತಿಯ ನೀಲಿನಕಾಶೆ, ಇದರ ಸಾಮಾಜಿಕ ವ್ಯವಸ್ಥೆಯಲ್ಲಿ ಹೆಣ್ಣಿಗೆ ಎರಡನೆಯ ಸ್ಥಾನ, ಬಂಜೆಯಾದರಂತೂ ಆಕೆಯ ತಲೆಯಮೇಲೆ ಕಷ್ಟದಹೊರೆ; ಮಕ್ಕಳಾದರೂ ಗಂಡು ಮಗು ವನ್ನು ಹಡೆದರೆ ಸಮಾಧಾನ. ಇನ್ನು ಅಕಸ್ಮಾತ್ ಆಕೆ ವಿಧವೆಯಾದರಂತೂ ಅಲ್ಲಿಗೆ ಮುಗಿಯಿತು ಆಕೆಯ ಇಹಜೀವನ; ಬಾಳಿನುದ್ದಕ್ಕೂ ದಾರುಣ ಬವಣೆ ತಪ್ಪಿದ್ದಲ್ಲ.
ಗಂಡನಿಲ್ಲದ ದಿನಗಳನ್ನು ದೂಡುವುದು ಯಮಯಾತನೆ. ಅದು ನಿತ್ಯ ನರಕ ಹೊಕ್ಕುಬಂದ ಹಾಗೆ. ಮದುವೆಗೆ ಮುನ್ನ ತಂದೆಯ, ಸೋದರರ ಅಧೀನ, ವಿವಾಹನಂತರ ಅತ್ತೆಮಾವಂದಿರ, ಮೈದುನ ಭಾವಂದಿರಲ್ಲಿ ಊಳಿಗತನ, ಪತಿಯ ನೆರಳಾಗಿದ್ದು, ಆದರ್ಶಸ್ತ್ರೀಯ ಪಟ್ಟ ಕಟ್ಟಿಸಿಕೊಳ್ಳಲು ಅವಕಾಶ ಯಥೇಚ್ಛ. ಉಸಿರು ಇರುವ ತನಕ ಪುರುಷ ಪರಧಿಯ ಬೇಲಿಯೊಳಗೆ ಸುತ್ತಬೇಕು. ಅಹಲ್ಯೆ ತಾರಾ ಮಂಡೋದರಿ ಸೀತೆ ಪಾರ್ವತಿ ದ್ರೌಪದಿ ಅರುಂಧತಿ ಮುಂತಾದ ಪುರಾಣದ ಕಾಲ್ಪನಿಕ ಸ್ತ್ರೀಯರೇ ನಾರಿಯರಿಗೆ ದೃಷ್ಟಾಂತ. ಇದಿಷ್ಟೂ ಸಾವಿರಾರು ವರ್ಷಗಳಿಂದ ಸ್ತ್ರೀಗೆ ಇರುವ ಆದರ್ಶ ಪಾಠಗಳು.
ಈ ನಿರ್ಬಂಧಗಳ ಹಿನ್ನೆಲೆಯಲ್ಲಿ ಅತ್ತಿಮಬ್ಬೆ ಜೀವಿಸಿದ ರೀತಿಯನ್ನಿಟ್ಟು ತೂಗಿ ನೋಡಬೇಕು. ಆಕೆ ಈ ನೆಲದ ಮಣ್ಣಿನ ಮಗಳು. ಚಾರಿತ್ರಿಕವಾಗಿಯೇ ಆಗಿಹೋದ ಪಂಚೇದ್ರಿಯಗಳಿದ್ದ ವ್ಯಕ್ತಿ. ಪುರಾಣ ಪ್ರಪಂಚದ ಆದರ್ಶೀಕೃತ ಸತಿ ಸಾಧ್ವಿಯರನ್ನು ಮಸುಳಿಸಿದ, ಚರಿತ್ರೆಯಲ್ಲಿ ಹೊಸ ಅಧ್ಯಾಯ ತೆರೆದ ಸಾಹಸಿ, ತನ್ನ ಕಾಲದ ಮತ್ತು ಅನಂತರದ ತಲೆಮಾರಿನ ಸ್ತ್ರೀಯರಿಗೆ ಅತ್ತಿಮಬ್ಬೆಯು ತನ್ನ ತಿಳಿವಲಿಕೆ ನಡೆವಳಿಕೆಗಳಿಂದ ಮೇಲ್ಪಂಕ್ತಿಯಾದಳು. ಇತಿಹಾಸದ ಮತ್ತು ಸ್ತ್ರೀವಾದಿ ಪರಂಪರೆಯ ಧ್ವನಿ ದಾಟಿ ದಿಕ್ಕುಗಳನ್ನು ಬದಲಿಸಿದ ಧೀರೆ ಅತ್ತಿಮಬ್ಬೆ. ಆಕೆ ಪುರುಷರೊಂದಿಗೆ ಪೈಪೋಟಿಗೆ ಇಳಿಯಲಿಲ್ಲ. ಪುರುಷವರ್ಗವನ್ನು ಸ್ತ್ರೀಯರ ಶತ್ರುಗಳೆಂದು ಪ್ರತಿಪಾದಿಸಲಿಲ್ಲ. ಪುರುಷರು ಸ್ತ್ರೀಯರ ಮಿತ್ರರು, ಸಮಾನರು, ಸಹಾಯಕರು ಎಂಬ ಆರೋಗ್ಯ ಮನೋಧರ್ಮದಿಂದ ವರ್ತಿಸಿದಳು.
ಅತ್ತಿಮಬ್ಬೆಗೆ ವಿದ್ಯಾಭ್ಯಾಸದ ಕೊರತೆಯಾಗಲಿಲ್ಲ. ಸಾರ್ವಜನಿಕ ರಂಗದ ಸಂಪರ್ಕಕ್ಕೆ ತಡೆಗಳಿರಲಿಲ್ಲ. ಅಡುಗೆ ಮನೆಗೆ ಸೀಮಿತಳಾಗಿ ಮನೆಯ ನಾಲ್ಕು ಗೋಡೆಗಳ ನಡುವೆಯೇ ಇರಬೇಕೆಂಬ ಕಟ್ಟುಪಾಡುಗಳು ಇರಲಿಲ್ಲ. ಬಡತನದ ಅಡಚಣೆ ಇರಲಿಲ್ಲವದ್ದರಿಂದ ಉಳಿದ ಸ್ವಾತಂತ್ರ್ಯ ಸಾಧ್ಯವಾಯಿತೆಂದು ಅರ್ಥೈಸಬಾರದು. ಸಹಸ್ರಾರು ಸಿರಿವಂತ ಕುಟುಂಬಗಳಲ್ಲಿ ಮಹಿಳೆಗೆ ಮಿತಿಗಳ ಸರಪಳಿ ತೊಡಿಸಿರುತ್ತಾರೆ. ಶ್ರೀಮಂತ ಸಂಸಾರಗಳಲ್ಲಿಯೇ ಸ್ತ್ರೀಗೆ ಶೃಂಖಲೆ ಅಧಿಕ. ಹೇರಳವಾದ ಸಂಪತ್ತು ಇರುವ ಮನೆಗಳಲ್ಲಿ ಪುರುಷನ ಅಧಿಕಾರದ ಪೈಪೋಟಿ; ಇಡೀ ಆಸ್ತಿಯ ಮೇಲೆ ತನ್ನದೇ ಒಡೆತನವಿರಬೇಕೆಂಬ ಪ್ರತಿಷ್ಠೆ. ಅವಿಭಕ್ತ ಕುಟುಂಬಗಳಲ್ಲಿ ಇನ್ನೂ ಅಪಾಯಗಳಿರುತ್ತವೆ.
ಆದರೆ ಅತ್ತಿಮಬ್ಬೆ ತನ್ನ ಸಮತೋಲನದ ನಡೆ-ನುಡಿಗಳ ಮೂಲಕ ಸಮಕಾಲೀನ ಸಮಾಜವನ್ನೂ ಸ್ರಾಮ್ರಾಜ್ಯವನ್ನೂ ಗೆದ್ದಳು. ತನ್ನ ಸ್ವಾಭಿಮಾನವನ್ನು ಉಳಿಸಿಕೊಂಡು ಬಾಳಿದಳು. ತನ್ನ ಆತ್ಮ ಪ್ರತ್ಯಯವನ್ನು ಯಾವ ಹಂತದಲ್ಲೂ ಕಳೆದು ಕೊಳ್ಳಲಿಲ್ಲ. ನಾಗರಿಕ ಸ್ತ್ರೀ ಆದೊಡನೆ ತನ್ನತನವನ್ನು (identity) ಕಳೆದುಕೊಳ್ಳುವುದು ಎಂಬುದಲ್ಲ ಎಂದು ತನ್ನ ನಡೆವಳಿಕೆಯಿಂದಲೂ ಪ್ರತ್ಯಕ್ಷವಾಗಿ ತೋರಿಸಿಕೊಟ್ಟಳು. ಆಧ್ಯಾತ್ಮಿಕಳಾಗಿಯೂ ಲೌಕಿಕಕ್ಕೆ ವಿಮುಖಳಾಗದೆ ಸಮನ್ವಯವನ್ನು ಸಾಧಿಸಿದಳು. ಮಾತೃಭಾಷಾಪ್ರೇಮ, ಸಾಹಿತ್ಯಾಸಕ್ತಿ, ಸಾಹಿತ್ಯದ ಸಂರಕ್ಷಣೆ, ಪಾಂಡಿತ್ಯ ಪೋಷಣೆ, ರಾಷ್ಟ್ರ ಪ್ರೇಮ, ಧರ್ಮಪರತೆ, ದಾನಗುಣ, ಅನಾಥರಿಗೆ ಆಶ್ರಯ – ಇವು ಆಕೆ ಕಂಡುಕೊಂಡ ವಿಮೋಚನೆಯ ಹೆದ್ದಾರಿ. ಜನಪರವೂ ಜನಮುಖಿಯೂ ಆದ ಪ್ರಗತಿಪರ ಧೋರಣೆಯಿಂದ ಅತ್ತಿಮಬ್ಬೆ ಮಿಂಚಿದಳು.
ಸ್ತ್ರೀ ಮತ್ತು ಧರ್ಮ – ಈ ಸಂಬಂಧ ನಿಕಟವಾದದ್ದು. ಎಲ್ಲ ಧರ್ಮಗಳಲ್ಲೂ ಧಾರ್ಮಿಕ ಪ್ರವೃತ್ತಿಯು ಸ್ತ್ರೀಯರಲ್ಲೇ ಅಧಿಕವಾಗಿ ಕಂಡುಬರುತ್ತದೆ. ಅತ್ತಿಮಬ್ಬೆಯೂ ಇದಕ್ಕೆ ಹೊರತಾಗಿಲ್ಲ. ಭೌತಿಕ ಜಗತ್ತು ಮತ್ತು ಆಧ್ಯಾತ್ಮಿಕ ವಲಯ – ಇವೆರಡು ಭೂಮಿಕೆಯಲ್ಲೂ ಆಕೆಯ ಸಾಧನೆಗಳು ಗಣ್ಯವಾಗಿ ಕಾಣುತ್ತವೆ. ಸ್ವಧರ್ಮದಲ್ಲಿ ನಿಷ್ಠೆ, ಪರಧರ್ಮದಲ್ಲಿ ಸಹನೆ – ಇವು ಆಕೆಯ ಮನೋಧರ್ಮ. ೧೫೦೧ ದೇವಾಲಯಗಳನ್ನು ಕಟ್ಟಿಸಿದಳು. ವ್ರತನೋಂಪಿಗಳನ್ನು ಆಚರಿಸಿದಳು. ಆದರೆ ಆಕೆ ದೇವರು ಧರ್ಮ ದೇವಾಲಯ ಎಂದು ಸದಾ ಗುಡಿಯೊಳಗೇ ಸೇರಿಕೊಳ್ಳಲಿಲ್ಲ. ಲೌಕಿಕ ಹಾಗೂ ಪಾರಮಾರ್ಥಿಕ ಎರಡರ ಸಮನ್ವಯಕ್ಕೆ ಆಕೆ ಅರ್ಪಿತಳಾದಳು. ಅತ್ತಿಮಬ್ಬೆ ಸಮನ್ವಯ ವಾದಿ. ಸ್ವಧರ್ಮ-ಅನ್ಯಧರ್ಮ, ಲೌಕಿಕ-ಆಗಮಿಕ, ಪುರುಷ-ಸ್ತ್ರೀ, ರಾಜಕೀಯ-ಧರ್ಮ, ಯುದ್ಧ-ಶಾಂತಿ-ಇವುಗಳಲ್ಲಿ ಸಮನ್ವಯದ ಸುವರ್ಣ ಮಾಧ್ಯಮವನ್ನು ಪಾಲಿಸಿದಳು. ಲೋಕದ ವಿಚಾರದಲ್ಲಿ ಪುರುಷನ ದೃಷ್ಟಿಕೋನ ಮೌಲ್ಯಗಳಲ್ಲಿ ಕೆಲವನ್ನು ಸ್ವೀಕರಿಸಿದಳು. ಯುದ್ಧ ಆಯುಧ ಸೈನ್ಯ ಆನೆ ಕುದುರೆ ಸವಾರಿ – ಇವು ಹೆಂಗಸಿನ ಕ್ಷೇತ್ರವಲ್ಲ ಎಂಬ ಸ್ಥಾಪಿತ ಗ್ರಹಿಕೆಯನ್ನು ಪಲ್ಲಟಗೊಳಿಸಿದಳು. ಸೈನ್ಯದಲ್ಲಿ, ಸವಾರಿಯಲ್ಲಿ ದಾನದಲ್ಲಿ, ದೇವಾಲಯ ನಿರ್ಮಾಣದಲ್ಲಿ, ಕಲೆ ಸಾಹಿತ್ಯ ಪೋಷಣೆಯಲ್ಲಿ ಎಲ್ಲೆಲ್ಲೂ ಅತ್ತಿಮಬ್ಬೆಯೇ ರಾರಾಜಿಸಿದಳು.
ಸ್ತ್ರೀ ಸ್ವಭಾವಕ್ಕೆ ಅಡಿಗೆ ಮನೆಯ ಕಾಯಕ, ಮಕ್ಕಳ ಪಾಲನೆ ದೇವರ ಭಜನೆ ಇವು ಹೇಳಿ ಮಾಡಿಸಿದ ಆಯ್ಕೆಯ ಕ್ಷೇತ್ರಗಳೆಂಬ ಸಾಂಪ್ರದಾಯಿಕ ನಡೆವಳಿಕೆಗೆ ಆಕೆ ಅಪವಾದಗಳನ್ನು ತೋರಿಸಿದಳು. ಹೆಣ್ಣು ಸ್ವಾಭಿಮಾನ ಶೂನ್ಯತೆಯ ಮಾಂಸದ ಮುದ್ದೆ ಅಲ್ಲ ಎಂಬುದಕ್ಕೆ ಮತ್ತು ಮುಜುಗರ ಮಡಿವಂತಿಕೆ ಇಲ್ಲದಿರುವಿಕೆಗೆ ಅತ್ತಿಮಬ್ಬೆ ನಿದರ್ಶನವಾದಳು. ಚಾಳುಕ್ಯ ಸಾಮ್ರಾಜ್ಯದ ಚರಿತ್ರೆಯ ಗತಿಯಲ್ಲಿ ಸ್ತ್ರೀಯ ಪಾತ್ರಕ್ಕೆ ಎಷ್ಟು ಪ್ರಾಮುಖ್ಯವಿದೆ ಎಂಬುದನ್ನು ತಿಳಿಸಿಕೊಟ್ಟಳು. ಲಿಂಅ ಆಧಾರಿತ ಕಾರ್ಯ ವಿಭಜನೆಯಲ್ಲು, ಅಧಿಕಾರ ನಿಯೋಜನೆಯಲ್ಲಿ ಅರ್ಥವಿಲ್ಲವೆಂಬುದಕ್ಕೆ ಆಕೆ ದೃಷ್ಟಾಂತವಾದಳು. ಸಾಕ್ಷಾತ್ ಸಾಮ್ರಾಟನೇ ಆಕೆಯ ಸಹಾಯವನ್ನು ಯಾಚಿಸಿದನು. ಚಕ್ರವರ್ತಿಗಳು ಆಕೆಯಮೇಲೆ ಪ್ರಶಸ್ತಿಗಳ ಮಳೆಗರೆದರು. ಇಷ್ಟಾಗಿಯೂ ಅಧಿಕಾರ ಮತ್ತು ಇತರ ಯಜಮಾನ್ಯ (ಹೆಜೆಮೊನಿ) ಇವುಗಳುಗೆ ಒಲಿಯಲಿಲ್ಲ. ಸಮಾಜೊ – ರಾಜಕೀಯ ಆಯಾಮ ಆಕೆಯ ಜೀವ್ಚನ ಸಾಧನೆಯಲ್ಲಿ ಪ್ರಧಾನವಾದ ಅಂಶ. ಆಕೆಯ ಸಾಮಾಜಿಕ ಕಾಳಜಿಗಳಲ್ಲಿ ಸಂಘರ್ಷಕ್ಕೆ ಇಳಿಯುವ ಧೋರಣೆಯಿಲ್ಲ. ಆಕೆಯದು ಸ್ವಂತಿಕೆಯನ್ನು ಬಿಟ್ಟು ಕೊಡದೆ ಸಮನ್ವಯವನ್ನು ಸಾಧಿಸುವ ದಾರಿ. ಸ್ತ್ರೀ ಮತ್ತು ಶಿಕ್ಷಣ ದೃಷ್ಟಿಯಿಂದಲೂ ಅತ್ತಿಮಬ್ಬೆ ಆದರ್ಶಪ್ರಾಯಳಾಗಿದ್ದಾಳೆ. ಆಕೆಯ ಸಾಂಸ್ಕೃತಿಕ ಅಭಿರುಚಿಗಳಲ್ಲಿ ಪಕ್ವತೆ ಕಾಣುತ್ತದೆ. ಕಲೆ, ವಾಸ್ತು, ಶಿಲ್ಪ, ಸಂಗೀತ, ನಾಟ್ಯ, ನಟನೆ, ಕಥನಗಾರಿಕೆ, ವಾದನ ಗಾಯನ – ಎಲ್ಲದಕ್ಕೂ, ಎಲ್ಲರಿಗೂ ಸಮನಾದ ಪ್ರೋತ್ಸಾಹ ಧನಸಹಾಯನದಿಂದ ಆಕೆ ಬಹುದೊಡ್ದ ಕಲಾಪೋಷಕಿ. ಸಾಹಿತ್ಯ ಸಂರಕ್ಷಕಿಯಾಗಿ ಅತ್ತಿಮಬ್ಬೆ ಮಾತೃಭಾಷೆಯ ಆಯ್ಕೆಯನ್ನು ಪ್ರತಿಪಾದಿಸಿದಳು. ಮಾತೃಭಾಷೆಯ ಅಭಿಮಾನದ ಜತೆಗೆ ಓದುವ ವರ್ಗವನ್ನೂ ಬೆಳಸಿದಳು. ಓದುವ ಸಾಮಗ್ರಿಯನ್ನು ಉಚಿತವಾಗಿ ಒದಗಿಸಿದಳು, ದಿಕ್ಕಿಲ್ಲದ, ತುತ್ತು ಕೂಳಿಲ್ಲದ ಆಸ್ತಿರಹಿತರಿಗೆ ಅನ್ನ ಆಸರೆ ಅಭಯವಿತ್ತಳು, ಅನಾಥರ ಮೇಲೆ ಅನುಕಂಪವನ್ನು ವರ್ಷಿಸಿದಳು.
ಅತ್ತಿಮಬ್ಬೆಯ ಸಾಧನೆಗಳು ಹಲವು ಮತ್ತು ಎಲ್ಲವೂ ದೊಡ್ಡವು. ಆಕೆಗೆ ಧಾರ್ಮಿಕ-ಲೌಕಿಕ ಎರಡೂ ಶಿಕ್ಷಣದೊಂದಿಗೆ, ಸಾಹಿತ್ಯಕ-ಸೈನಿಕ ತರಬೇತು ಆಗಿತ್ತೆಂದು ಮೇಲೆ ಆಗಲೇ ವಿವರಿಸಿದೆ. ಅವರ ಮನೆತನದ ನಾಲ್ಕು ತಲೆಮಾರಿನ ಚರಿತ್ರೆಯಲ್ಲಿ ಸ್ತ್ರೀಗೆ ಸಮಾನ ಶಿಕ್ಷಣ, ಅಧಿಕಾರ, ವ್ಯವಹಾರ ಸ್ವಾತಂತ್ರ್ಯಗಳಿದ್ದು ವೆಂಬುದೂ ಗಮನಾರ್ಹ. ಸಾಮಾನ್ಯವಾಗಿ ಆರ್ಥಿಕ ಸಂರಚನೆಯಲ್ಲಿ, ಸ್ತ್ರೀಯ ಸ್ಥಾನ ನಿರ್ದೇಶನ ಗೌಣ ನೆಲೆಯದು. ಆದರೆ ಅತ್ತಿಮಬ್ಬೆಯು ಈ ವಿಚಾರದಲ್ಲಿ ಗಣ್ಯ ಸ್ಥಾನಹೊಂದಿದ್ದಳು. ಸಾಂಪ್ರದಾಯಿಕ ಭಾರತೀಯ ಸಮಾಜದಲ್ಲಿ. ಸ್ತ್ರೀಯ ಸ್ಥಾನಮಾನದ ರಾಚನಿಕ ಅಧ್ಯಯನದಲ್ಲಿ ಕೈಗೊಳ್ಳಲು, ಅತ್ತಿಮಬ್ಬೆಯು ಒಳ್ಳೆಯ ಆಕರ ಹಾಗೂ ಪ್ರಮಾಣವಾಗಿ ಗಮನ ಸೆಳೆದಿರುವುದು ಯಾಕೆಂಬುದಕ್ಕೆ ಇದುವರೆಗಿನ ವಿವರಣೆ ಸಮರ್ಥನೆ ಒದಗಿಸಿದೆ. ಆಕೆಯ ಕುಟುಂಬದ ನಾಲ್ಕು ತಲೆಮಾರಿನ ಮಾಹಿತಿಗಳು ಸಿಗುವುದರಿಂದ ಒಂದು ಸಂಸಾರದ ನೂರು ವರ್ಷಗಳ ಚರಿತ್ರೆ ಲಭ್ಯವಗಿದೆ. ಈ ಮನೆತನದ ಅಧ್ಯಯನದಿಂದ ಅತ್ತಿಮಬ್ಬೆಯ ಕುಟುಂಬದಲ್ಲಿ ಉದ್ದಕ್ಕೂ ಪುರುಷ ಅಥವಾ ಪಿತೃ ಪ್ರಧಾನ ವ್ಯವಸ್ಥೆಯ ಸಂಸಾರವೆನಿಸುವುದಿಲ್ಲ. ಪರಸ್ಪರ ಅರಿವು ಮತ್ತು ಗೌರವ ಸಮಾನವಾಗಿ ಇದ್ದುದು ಕಾಣುತ್ತದೆ.
ಅತ್ತಿಮಬ್ಬೆಯ ಹಾಗೆ ಒಬ್ಬ ಸ್ತ್ರೀ, ಶ್ರೇಷ್ಠವಾದ ಪುರುಷ ಕವಿಗಳಿಗೆ ಆಶ್ರಯ ಕೊಟ್ಟು, ಮಹತ್ವದ ಸಾಹಿತ್ಯ ಕೃತಿಗಳನ್ನು ಬರೆಸಿದ್ದು ಸಾಹಿತ್ಯ ಚರಿತ್ರೆಯಲ್ಲಿಯೇ ವಿರಳ. ೧೫೦೧ ದೇವಸ್ಥಾನಗಳನ್ನು ಕಟ್ಟಿಸಿ ಸಹಸ್ರಾರು ಜನ ಶಿಲ್ಪಿಗಳಿಗೆ ಬಡಗಿ ಒಡ್ಡರಿಗೆ ಕೈತುಂಬ ಕೆಲಸ, ಹೊಟ್ಟೆ ತುಂಬ ಅನ್ನ, ಮೈ ತುಂಬ ಬಟ್ಟೆ ಸಿಗುವ ಹಾಗೆ ಉದ್ಯೋಗದ ಹೆಬ್ಬಾಗಿಲನ್ನು ತೆರೆದ ದಾನಚಿಂತಾಮಣಿ ಅತ್ತಿಮಬ್ಬೆಯು ಒಬ್ಬ ಸುಧಾರಣಾವಾದಿಯಾಗಿಯೂ ಅನ್ಯಾದೃಶ್ಯಳು. ಇಂಥ ಪ್ರಗತಿಪರವಾದ ಜನಪರ ಚಿಂತನೆ ಮತ್ತು ಕಾರ್ಯಕ್ರಮಗಳ ಮೂಲಕ ಆಕೆ ಮಹಿಳೆಯ ದೃಷ್ಟಿಕೋನವೊಂದನ್ನು ಸ್ಥಾಪಿಸಿದಳು. ಲಿಂಗಾಧಾರಿತ ಜೀವ ಪ್ರಭೇದವನ್ನು ಇಕ್ಕಿ ಮೆಟ್ಟಿ ನಿಂತ ನಿಲವು ಆಕೆಯದು. ಜೈವಿಕ ವಾಸ್ತವವಾಗಿರುವ ಸ್ತ್ರೀ ಪುರುಷ ಪ್ರತ್ಯೇಕೀರಣವನ್ನು ಕೊರತೆಯೆಂದೆಣಿಸದೆ, ಪುರುಷ ಸಮಾಜದಲ್ಲಿ ತನ್ನನ್ನು ಸಂಘಟಿಸಿಕೊಂಡಳು. ಸಾಂಸ್ಕೃತಿಕವಾಗಿ ಬೆಳೆಯುತ್ತ ಹೋದಳು. ಅಂದಿನ ಆಳುವ ವರ್ಗದ ರಾಜಸತ್ತೆಯೂ ಅತ್ತಿಮಬ್ಬೆಯನ್ನು ಅಪಾರವಾಗಿ ಗೌರವಿಸಿದ್ದು ಉಚಿತ ಉಪಕ್ರಮ. ಚಾಳುಕ್ಯ ಚಕ್ರವರ್ತಿಗಳು ಸ್ತ್ರೀವಾದ ಪುರಸ್ಕರ್ತರು. ಇವೆಲ್ಲವನ್ನೂ ಪ್ರತ್ಯಕ್ಷದರ್ಶಿಯಾಗಿ ಕಂಡು ಕಾವ್ಯಬಂಧದಲ್ಲಿ ದಾಖಲು ಮಾಡಿದ ಪ್ರಪ್ರಥಮ ಮೌಲಿಖ ಸ್ತ್ರೀವಾದಿ ಲೇಖಕ ಮತ್ತು ರನ್ನಕವಿ ವಿಮರ್ಶಕ; ಎಂಬ ಅಂಶವನ್ನು ಮತ್ತೆ ಚರ್ಚಿಸಲಾಗುವುದು.
ಅತ್ತಿಮಬ್ಬೆಯ ಎರಡೂ ಕಡೆಯ ಕುಟುಂಬಗಳವರು ಶ್ಲಾಘ್ಯರು. ಅವರು ತಮ್ಮ ಸ್ತ್ರೀಯರನ್ನು ಯೋಗ್ಯವಾಗಿ ನಡೆಸಿಕೊಂಡರು. ತಮ್ಮಂತೆಯೇ ಮಹಿಳೆಯರಿಗೂ ವಿದ್ಯಾಭ್ಯಾಸ ನೀಡಿದರು. ಆಚಾರ ವ್ಯವಹಾರದಲ್ಲಿ ಸ್ತ್ರೀಗೂ ಸಮಾನ ಹಕ್ಕು ಕೊಟ್ಟರು. ತಮಗಿರುವ ಎಲ್ಲ ಸ್ವಾತಂತ್ರ್ಯ ಮತ್ತು ಅವಕಾಶ ಅಧಿಕಾರಗಳನ್ನು ಆಕೆಗೂ ಇತ್ತರು. ಹೆಣ್ನಿನ ಆಯ್ಕೆ ಮತ್ತು ತೀರ್ಮಾನಗಳಿಗೆ ತಲೆ ಹಾಕಲಿಲ್ಲ, ತಡೆ ಒಡ್ಡಲಿಲ್ಲ. ವಿಧವೆ ಎಂದು ಹೀಯಾಳಿಸಲಿಲ್ಲ. ಮೂಲೆಗೆ ತಳ್ಳಲಿಲ್ಲ. ವಿಧವೆಯಾದ್ದರಿಂದ ಅತ್ತಿಮಬ್ಬೆ ಮುದುಡಿಕೊಂಡು, ಗಂಡಸರ ನೆರಳಿಗೆ ಹೆದರಿ ಬಾಳ ಬೇಕೆಂದು ಕಟ್ಟಪ್ಪಣೆ ಮಾಡಲಿಲ್ಲ. ಸಾಮಾಜಿಕ ಧಾರ್ಮಿಕ ರಾಜಕೀಯ ಸಾಂಸ್ಕೃತಿಕ ಚಟುವಟಿಕೆಗಳಲ್ಲಿ ಮುಕ್ತವಾಗಿ ಭಾಗವಹಿಸಲು ಅನುವು ಮಾಡಿದರು. ಉತ್ತೇಜಿಸಿದರು. ಫಲವಾಗಿ ಅತ್ತಿಮಬ್ಬೆಗೆ ಉಸಿರು ಕಟ್ಟಿಸುವ ಆರ್ಥಿಕ ಪಾರತಂತ್ರ್ಯ ಪ್ರಾಪ್ತವಾಗಲಿಲ್ಲ. ಆಶ್ರಿತ ಸ್ಥಿತಿ ತಪ್ಪಿ ಸ್ವಾಯತ್ತ ನಿರಾಳ ಸ್ಥಿತಿಯಲ್ಲಿ ಬಾಳುವುದು ಸಾಧ್ಯವಾಯಿತು.
ಅತ್ತಿಮಬ್ಬೆಗೆ ಸೋದರ ವಾತ್ಸಲ್ಯವಿತ್ತು. ತೌರಿನ ಬಾಂಧವ್ಯವಿತ್ತು ಗಂಡನ ಮನೆಯ ಪ್ರೀತಿಯ ವಾತಾವರಣವಿತ್ತು. ಮಗನ ಮಾತೃಭಕ್ತಿಯಿತ್ತು. ಅಣ್ನಿಗ ದೇವನೂ ತನ್ನ ತಂದೆ ಸತ್ತ ಮೇಲೆ ಅಪ್ಪನ ಆಸ್ತಿಯ ಅಧಿಕಾರದ ದಾಸನಾಗಲಿಲ್ಲ. ತನ್ನ ತಾಯಿಯ ಬೇಕು ಬೇಡಗಳನ್ನು ನಿಯಂತ್ರಿಸಲು ಹೋಗಲಿಲ್ಲ. ಇಡೀ ಬೆಟ್ಟದಷ್ಟು ಆಸ್ತಿಯನ್ನು ದಾನಧರ್ಮಗಳೆಂದು ವಿಧವೆಯಾದ ತನ್ನ ತನ್ನ ತಾಯಿ ವಿನೊಯೋಗಿಸಿದ್ದಕ್ಕೆ ಪ್ರತಿಭಟಿಸಲಿಲ್ಲ. ತಾಯಿಯ ತೀರ್ಮಾನಗಳನ್ನು ಬೆಂಬಲಿಸಿದನು ಗೌರವಿಸಿದನು.
ಪ್ರಾಚೀನ ಕಾಲಕ್ಕಿಂತ ಹೆಚ್ಚಾಗಿ ಅತ್ತಿಮಬ್ಬೆ ಇದ್ದ ಮಧ್ಯಯುಗದ ಸಮಾಜದಲ್ಲಿ ಸತಿ ಪದ್ಧತಿ ಪ್ರಚಲಿತವಾಗಿತ್ತು. ಬ್ರಾಹ್ಮಣರಲ್ಲೂ, ಅಬ್ರಾಹ್ಮಣರಲ್ಲೂ, ಭಾರತದ ಎಲ್ಲ ರಾಜ್ಯಗಳಲ್ಲೂ ಇದು ರೂಢಿಯಲ್ಲಿತ್ತು. ಸ್ಮೃತಿಕಾರರಾದ ಮನು ಯಾಜ್ಞ್ಯವಲ್ಕ್ಯರು ಸಹಗಮನಕ್ಕೆ ಅನುಮತಿಸಿಲ್ಲ. ಬಾಣಕವಿಯೂ, ತನ್ನ ಕಾದಂಬರಿ ಕಾವ್ಯದ ಒಂದು ಸಂದರ್ಭದಲ್ಲಿ, ಸತಿಪದ್ಧತಿಯನ್ನು ತಿರಸ್ಕರಿಸಿ, ಮಹಾಶ್ವೇತೆಯು ಸತಿ ಹೋಗಲೂ, ಚಿತೆ ಹತ್ತಲೂ ಪ್ರಯತ್ನಿಸಿದ್ದನ್ನು ತಪ್ಪಿಸಿದ್ದಾನೆ. ಸತಿ ಹೋದವರು ಮಹಾಸತಿಯರೆನಿಸಿ, ಗ್ರಾಮದೇವತೆಗಳೆನಿಸಿ ಪೂಜೆಗೊಳ್ಳುತ್ತ ಜನಪದ ಸಾಹಿತ್ಯದಲ್ಲಿ ಸೇರಿಹೋಗಿದ್ದಾರೆ. ಕರ್ನಾಟಕದಲ್ಲಿ ಮಾರಮ್ಮ, ಆಂಧ್ರದಲ್ಲಿ ನಾರಾಯಣಮ್ಮ ನಲರಾಜಮ್ಮರ ಅಗ್ನಿ ಪ್ರವೇಶವು ಜನಪದ ಸಾಹಿತ್ಯದಲ್ಲಿ ವೈಭವೀಕರಿಸಲ್ಪಟ್ಟಿದೆ. ಯುದ್ಧದಲ್ಲಿ ಹತರಾದ ಯೋಧರ ಪತ್ನಿಯರು ಸತಿ ಹೋದದ್ದುಂಟು. ರಾಜನ ಮರಣಗಳಿಂದಾಗಿ ರಾಣಿಯರ ಸಹಗಮನ ಚರಿತ್ರೆಯಲ್ಲಿ ದಾಖಲಾಗಿದೆ. ಸತಿ ಹೋಗಲು, ವಿಧವೆಯಾದ ಸ್ತ್ರೀಯನ್ನು, ಬ್ರಾಹ್ಮಣರು ಪುಸಲಾಯಿಸುತ್ತಿದ್ದರು. ಸತಿ ಆಚರಿಸುವ ಸ್ತ್ರೀಯು ಅಡಿಯಿಂದ ಮುಡಿಯವರೆಗೆ ಎಲ್ಲ ಆಭರಣಗಳನ್ನು ತೊಟ್ಟು ಚಿತೆಗೆ ಬೀಳುತ್ತಿದ್ದಳು. ಅನಂತರ ಆ ಆಭರಣಗಳೆಲ್ಲ ಬ್ರಾಹ್ಮಣರಿಗೆ ಸೇರುತ್ತಿತ್ತು; At first the poor girl, herself goaded on by the Brahmin priests, was prepared to undergo this act, but when flamems actually reached her, she struggled to get up and escape from the torture “[V. Lalitha, Sati in the Deccan, `Proceedings of the Indain History Congress.’ 51 st session Calcutta, 1990-91.p.510]. ಚಿತೆಯಿಂದ ಎದ್ದು ಬರಲು ಬ್ರಾಹ್ಮಣರು ಆಕೆಗೆ ಅವಕಾಶ ಕೊಡುತ್ತಿರಲಿಲ್ಲ. ಬಿದಿರು ಗಳ ಹಿಡಿದು ಆಕೆಯನ್ನು ಚಿತೆಯೊಳಕ್ಕೆ ದೂಡುತ್ತಿದ್ದರು. ಸತಿ ಹೋಗುವುದು ವೇದ ವೇದಾಂಗಗಳಂತೆ, ಗಂಗೆಯಂತೆ ಪವಿತ್ರವೆಂದು ಪುಸಲಾಯಿಸುತ್ತಿದ್ದರು.
ಅತ್ತಿಮಬ್ಬೆಯು, ಗಂಡ ಸತ್ತ ಮೇಲೆ ಮುಂದೇನು ಎಂಬ ನಿರ್ಣಾಯಕ ಚಾರಿತ್ರಿಕ ಕ್ಷಣಗಳಲ್ಲಿ, ತನ್ನ ಪ್ರಗತಿ ಪಥದ ಹೆಜ್ಜೆ ದಿಕ್ಕುಗಳನ್ನು ನಿರ್ಧರಿಸಿದ ರೀತಿ ಸಹ ವಿಶಿಷ್ಟವಾದದ್ದು; ಗೋಳುಗರೆಯುತ್ತಾ ಬಾಳನ್ನು ಕಣ್ಣೀರಲ್ಲಿ ತೋಯಿಸುವ ಉನ್ಮಾದಗಳಿಲ್ಲದ ಇಂಥ ಒಂದು ಹದ ಮಾಗಿದ ಆ ಪಕ್ಕ ಚೇತನಕ್ಕೆ ಸಹಜವಾದದ್ದು. ಆಕೆ ಸತಿ ಪದ್ಧತಿಗೆ ವಿದಾಯ ಹೇಳಿದಳು. ಸಾವಿಗೆ ಬೆನ್ನು ತೋರಿಸಿದಳು. ಬದುಕಿಗೆ ಮುಖ ಮಾಡಿದಳು. ಅತಿಭಾವುಕ ಗೀಳುಗಳಿಂದ ತನ್ನನ್ನು ಬಿಡಿಸಿಕೊಂಡಳು. ಸನ್ನಿಗಳಿಲ್ಲದ ಸಮತೋಲನ ಚಿತ್ತಸ್ವಾಸ್ಥ್ಯದಿಂದ ಹೀಗೆ ಕ್ರಿಯಾಶೀಲವಾದದ್ದು ಆಕೆಯ ಆತ್ಮಸ್ಥೈರ್ಯದ ಕುರುಹು, ಬಾಳುವ ಛಲ, ಪರಂಪರೆಯ ಸ್ತ್ರೀ ವಿರೋಧಿ ಆಚರಣೆಯನ್ನು ನಿರಾಕರಿಸಿ ಅತ್ತಿಮಬ್ಬೆ ಚರಿತ್ರಾರ್ಹಳಾದಳು. ಇದು ದುಷ್ಟ ಪದ್ಧತಿಗೆ ಅತ್ತಿಮಬ್ಬೆ ತೋರಿದ ಗಂಭೀರ ಕ್ರಾಂತಿಕಾರಿ ಮೌನ ಪ್ರತಿಭಟನೆ, ಸಮಾಜಿಕ ಕರ್ಮಠತೆಯ ನಿರಾಕರಣೆ.
ಛಿದ್ರಕಾರಿ ಬಿಕ್ಕಟ್ಟುಗಳಿಗೆ ಮುಖಾಮುಖಿಯಾದಾಗ ಅತ್ತಿಮಬ್ಬೆ ಕುಸಿಯಲಿಲ್ಲ. ತನ್ನ ಗಂಡನನ್ನು ಶತ್ರುಗಳು ಕೊಲೆಮಾಡಿದರೆಂದು ಚಿತ್ತೋದ್ರೇಕದಿಂದ ಮತಿ ಭ್ರಮಣೆಗೊಳ್ಳಲಿಲ್ಲ. ‘ನಮ್ಮ ಚಿಕ್ಕಪ್ಪ ಪುನ್ನಮಯ್ಯನನ್ನು ಕೊಂದರು, ನನ್ನ ಪತಿಯನ್ನು ಕೊಂದರು, ರಾಕ್ಷಸರು ಚಂಡಾಲರು’ – ಎಂದು ಚಿತ್ತಕ್ಷೋಭೆಯ ಸುಳಿಯಲ್ಲಿ ಬಡಬಡಿಸುತ್ತಾ ಕೊಡಲಿಲ್ಲ. ಅತ್ತಿಮಬ್ಬೆಗೆ ದುಃಖ ಇದೆ. ಬೆಚ್ಚನೆಯ ಭಾವನೆಗಳಿವೆ. ಆದರೆ ಹಾಗೆಂದು ಅತಿಭಾವುಕತೆಯ ಗಾಣಕ್ಕೆ ತನ್ನ ಬುದ್ಧಿ ಭಾವಗಳನ್ನು ಒಪ್ಪಿಸಲಿಲ್ಲ. ಆಕೆ ವಾಸ್ತವವಾದಿ, ಸ್ಥಿತಪ್ರಜ್ಞೆ, ವೈಚಾರಿಕ ಮೊನಚಿದೆ. ಹೆಂಡತಿಯನ್ನು ಕಳೆದುಕೊಂಡು ಒಬ್ಬ ಸುಸಂಕೃತ ಧೀಮಂತ ಹೇಗೆ ಬಾಳಬಹುದೂ ಹಾಗೆ, ಗಂಡನನ್ನು ಕಳೆದುಕೊಂಡ ಅತ್ತಿಮಬ್ಬೆ ಬಾಳಿದ್ದಾಳೆ.
ಹೆಣ್ಣು ಚಂಚಲೆ, ವಿಧವೆಯು ಮೂರ್ತಿವೆತ್ತ ಅಪಶಕುನ ಎಂಬಿತ್ಯಾದಿ ಪೂರ್ವ ಗ್ರಹ ಪೀಡಿತರಿಗೆ ಅತ್ತಿಮಬ್ಬೆ ದಿಗ್ಭ್ರಮೆ ಹುಟ್ಟಿಸಿದಳು. ವೈಧವ್ಯವು ವಿಧಿಕೊಟ್ಟ ಶಾಪವೆಂಬ ಕೀಳರಿಮೆಯಿಂದ ಪಾರಾಗಿ, ಆತ್ಮ ಸ್ಥೈರ್ಯದಿಂದ, ವಿಶ್ವಾಸದಿಂದ ಬದುಕನ್ನು ಸ್ವೀಕರಿಸಿದಳು. ಮಾನಸಿಕವಾಗಿ ಗಟ್ಟಿಯಾದ ಮೇಲೆ ಉಳಿದ ಸವಾಲುಗಳನ್ನು ಎದುರಿಸಲು ಧ್ರುತಿ ಬರುತ್ತವೆ. ಸ್ತ್ರೀವಾದದ ಮಾನದಂಡದಿಂದ ಅಳೆದಾಗ, ಯಾವ ನಿಟ್ಟಿನಿಂದ ನೋಡಿದರೂ, ಅತ್ತಿಮಬ್ಬೆಯ ಕ್ರಿಯಾಮಾದರಿಯಲ್ಲಿ ಸ್ತ್ರೀವಾದ ಸಂಬಂಧಿ ವಾಗ್ವಾದಳಿಗೆ, ಚಾರಿತ್ರಿಕ ಹಾಗೂ ಪ್ರತ್ಯಕ್ಷ ಆಧಾರಗಳಿವೆ; ಇಂದಿಗೂ ಪ್ರಸ್ತುತವೆನಿಸುವ ನಾಯಕತ್ವದ ಮಾದರಿಗಳಿವೆ. ಮನೆಯ ನಾಲ್ಕು ಗೋಡೆಗಳ ನಡುವೆ ನಿರ್ಬಂಧಿತ ಜೀವನವನ್ನು ನಡಸಬೇಕೆಂಬ ವಿನಾಶಕಾರಿ ಮೌಲ್ಯವನ್ನು ಆಕೆ ಆರಾಧಿಸಲಿಲ್ಲ, ಧಿಕ್ಕರಿಸಿದಳು. ಸಾಮಾಜಿಕ ಘಟಕವಾದ ಕುಟುಂಬ ಎಂಬ ಸಂಸ್ಥೆಯೊಳಗೆ ಗೌಣನೆಲೆಗೆ ಸರಿದು ಕರಗಿಹೋಗಲಿಲ್ಲ. ಆಂತರಿಕ ಬಲದೊಂದಿಗೆ ತನ್ನ ವಿಚಾರದಲ್ಲಿ ತಳೆದ ಅಚಲ ವಿಶ್ವಾಸ (Self-Confidence) ಆಕೆಗೊಂದು ಧೀಮಂತ ವ್ಯಕ್ತಿತ್ವವನ್ನು ತಂದುಕೊಟ್ಟಿತು. ಯಾವ ಅಬ್ಬರ ಆಡಂಬರಗಳಿಲ್ಲದ ಸರಳ ನಿರಾಡಂಬರ ಮೌನಕ್ರಾತಿ ಎಸಗಿದ ಸಾಂಸ್ಕೃತಿಕ ನಾಯಕಿ ಅತ್ತಿಮಬ್ಬೆ. ಅಂತರ್ಮುಖತೆ ಇದ್ದೂ ಸಹ ಸಂಪೂರ್ಣ ಲೋಕ ವಿಮುಖತೆ ತೋರದೆ ಲೋಕೋಪಯೋಗಿ ಚಟುವಟಿಕೆಗಳಿಗೆ ಸ್ಪಂದಿಸಿ ತನ್ನ ವ್ಯಕ್ತಿತ್ವಕ್ಕೆ ಇರುವ ಬಹು ಮುಖತೆಯನ್ನು ಪ್ರಕಟಿಸಿದ್ದಾಳೆ ಕನ್ನಡ ಸಾಹಿತ್ಯ ಪರಂಪರೆಯನ್ನೂ, ಶಿಷ್ಟ ಕಾವ್ಯ ಪದ್ಧತಿಯನ್ನೂ, ಜೈನ ಧಾರ್ಮಿಕ ತಾತ್ವಿಕ ನಿಲವುಗಳನ್ನೂ ಮೀರಿ ನಿಂತು, ಸ್ತ್ರೀಪರವಾದ ಮಾನವೀಯ ನೆಲೆಯಲ್ಲಿ ಅತ್ತಿಮಬ್ಬೆಯ ಪಾತ್ರವನ್ನು ಚಿತ್ರಿಸಿ ರನ್ನ ಕವಿ ಹೊಸ ಹಾದಿಯನ್ನು ತುಳಿದಿದ್ದಾನೆ.
ಒಬ್ಬ ಧೀಮಂತ ಪ್ರತಿಭಾಶಾಲಿ ಸ್ತ್ರೀಯ ಅನುಭವ ಲೋಕವನ್ನು ಹೀಗೆ ವಿಸ್ತಾರವಾದ ಭಿತ್ತಿಯಲ್ಲಿ ಸಮರ್ಥವಾಗಿ ಹಿಡಿದಿಟ್ಟಿರುವ ರನ್ನಕವಿಯ ಪ್ರಯತ್ನ ಪರಿಭಾವನಾರ್ಹವಾಗಿದೆ. ಅತ್ತಿಮಬ್ಬೆಯ ಜೀವನ, ಸಾಧನೆ, ಬೌದ್ಧಿಕ ಎತ್ತರ ಮತ್ತು ಅನುಭವದ ವ್ಯಾಖ್ಯಾನ ಮಾಡಿರುವುದು ಸಾವಿರ ವರ್ಷವಾದ ಮೇಲೂ ಅನನ್ಯವಾಗಿಯೇ ಉಳಿದಿದೆ, ಅನುಕರಣೀಯ ಯೋಗ್ಯವಾಗಿ ಮುಂದುವರಿದಿದೆ. ಅತ್ತಿಮಬ್ಬೆಯ ಕಥನದಲ್ಲಿ ರನ್ನನು ಒಡಮೂಡಿಸಿರುವ ಆಕೆಯ ಸ್ತ್ರೀತ್ವದ ನಿರ್ಮಾಣದ ಆಯಾಮಗಳು ಯಾವುವೆಂಬುದನ್ನು ಮನಗಾಣಬೇಕು. ಕೇವಲ ನಖಶಿಖಮುಖಾದಿ ಅಂಗಾಂಗಗಳ ವಿನ್ಯಾಸ, ಮೈಮಾಟಗಳ ವಿನ್ಯಾಸ, ಮೈಮಾಟಗಳ ವೈಭವೀಕೃತ ವರ್ಣನೆಗೆ ಹೆಣ್ಣನ್ನು ತರುವ ಚಾಳಿಗೀಳು ತುಂಬಿ ತುಳುಕುವ ಸಾಹಿತ್ಯ ಪರಂಪರೆಯ ಪರಿಸರದಲ್ಲಿ ಇದ್ದವನು ರನ್ನ. ಆದರೆ ರನ್ನನು ಅಂಥ ಸಮೆದ ಜಾಡಿನಿಂದ ಸಿಡಿದಿದ್ದಾನೆ. ರನ್ನನದು ಸ್ತ್ರೀಯನ್ನು ರೊಮ್ಯಾಂಟಿಕ್ ಆಗಿ ನೋಡುವ ಸವಕಳಿ ಪ್ರತಿಭೆಯಲ್ಲ. ವಾಸ್ತವದ ವೇದಿಕೆಯ ಮೇಲೆ ನಿಂತ, ಅತ್ತಿಮಬ್ಬೆಯ ದೇಹ ವಿವರಗಳಿಗೆ ತೊಡಗದೆ, ಆಕೆಯ ಗುಣ – ಮಹತ್ ಸಾಧನೆಗಳನ್ನು ಅದ್ಭುತವಾಗಿ ಮಂಡಿಸಿದ್ದಾನೆ. ಸಮಕಾಲೀನ ಚರಿತ್ರೆಯ ನಡುವೆ ಅತ್ತಿಮಬ್ಬೆಯದು ಸ್ವತಂತ್ರವಾದ, ಆದರೆ ಅಪೂರ್ವವಾದ ಮಹತ್ವದ ದೀಪಸ್ತಂಭ ಎಂಬಂತೆ ನಿಲ್ಲಿಸಿದ್ದಾನೆ. ಅತ್ತಿಮಬ್ಬೆ ಒಂದು ಪಾತ್ರ ಮಾತ್ರವಾಗಿ ಮುಗಿಯದೆ ಮೌಲ್ಯಗಳ ಪ್ರತೀಕವಾಗಿ ಉಳಿಯುತ್ತಾಳೆ.
ಇಡೀ ಅಜಿತ ಪುರಾಣ ಕಾವ್ಯವನ್ನು ನಿಯಂತ್ರಿಸುವ ಕೇಂದ್ರ ಬಿಂದುವಾಗಿ, ಆಳುವ ಕೇಂದ್ರ ಪ್ರಜ್ಞೆಯಾಗಿ ಅತ್ತಿಮಬ್ಬೆಯನ್ನು ಸ್ಥಾಪಿಸಿರುವುದು ರನ್ನನ ಸಾಧನೆ, ತಾನು ಬರೆಯುತ್ತಿರುವುದು ತೀರ್ಥಂಕರನ ಚರಿತೆಯಾದರೂ, ಆ ಪುರಾಣದ ಕಥಾ ಭಿತ್ತಿಯಲ್ಲಿ ಅತ್ತಿಮಬ್ಬೆಯ ಜೀವನ ಸಾಧನೆಯ ಚಿತ್ರಗಳನ್ನು ಕೆತ್ತುತ್ತ, ಕಡೆಕಡೆಗೆ ಕಥಾ ಕೇಂದ್ರಕ್ಕೇನೆ ಜಗ್ಗುತ್ತಾನೆ. ತೀರ್ಥಂಕರನ ಮತ್ತು ಚಕ್ರವರ್ತಿಯ ತಾಯಿಯ ಸ್ಥಾನಕ್ಕೆ ಅತ್ತಿಮಬ್ಬೆಯನ್ನು ತಂದು ನಿಲ್ಲಿಸಿದ ರನ್ನನ ಸಾಧನೆ ದೊಡ್ದದು. ಸ್ತ್ರೀಯನ್ನು ವ್ಯಾಖ್ಯಾನಿಸುವ ಸವಕಳಿಯಾದ ಸಿದ್ಧಮಾದರಿಗಳಿಗಿಂದ (ಸ್ಟೀರಿಯೊಟೈಪ್) ರನ್ನನು ತನ್ನ ಕಾವ್ಯಶಕ್ತಿಯ್ನ ಬಿಡಿಸಿದ್ದಾನೆ. ಪರಂಪರೆಯ ಕ್ಲೀಷೆಯ ಚೌಕಟ್ಟಿನಿಂದ ತಾನೂ ಬಿಡಿಸಿಕೊಂಡುದಲ್ಲದೆ ಸ್ತ್ರೀಯನ್ನೂ ಪಾರುಮಾಡಿದ್ದಾನೆ. ಸ್ತ್ರೀವಾದಿ ಪರಂಪರೆಯ ಚರಿತ್ರೆಯನ್ನು ಅತ್ತಿಮಬ್ಬೆಯ ಪಾತ್ರ ಚಿತ್ರಣದ ಮೂಲಕ ರನ್ನನು ಸಮರ್ಥವಾಗಿ ಸ್ತ್ರೀ ಶಕ್ತಿಯ ಆತ್ಯಂತಿಕ ವೈಭವವನ್ನು ರನ್ನಕವಿ ಅತ್ತಿಮಬ್ಬೆಯಲ್ಲಿ ಕಂಡಿದ್ದಾನೆ, ಕಂಡರಿಸಿದ್ದಾನೆ.
ಸಹಜ ಕವಿಯಾದ ರನ್ನನು ಕಲ್ಪನಾವಾದಿಯಾಗಿರುತ್ತ (idealist) ಏಕಕಾಲದಲ್ಲಿ ಅನುಭವವಾದಿಯೂ (empiricst) ಆಗಿರುವುದು ರನ್ನನ ದೊಡ್ಡ ಸಾಧನೆ. ಆದರ್ಶ ಮತ್ತು ವಾಸ್ತವಗಳ ಸಮನ್ವಯವಾದಿಯಾಗಿದ್ದ ರನ್ನನು, ಅತ್ತಿಮಬ್ಬೆಯ ನಿಡುಬಾಳಿನ ಸ್ವೋಪಜ್ಞತೆಯನ್ನು ಮನಗಂಡನು; ಅತ್ತಿಮಬ್ಬೆಗೇ ವಿಶಿಷ್ಟವಾದ ಅಸಾಧಾರಣ ಲಕ್ಷಣಗಳನ್ನು ಗುರುತಿಸಿದನು. ಈ ಅರಿವಿನ ಫಲವಾಗಿ ರನ್ನನಿಗೆ ಅತ್ತಿಮಬ್ಬೆಯ ಜೀವನ ಸಾರವನ್ನು ವಿಶಿಷ್ಟವಾಗಿ ಅಭಿವ್ಯಕ್ತಿಸುವುದು ಸಾಧ್ಯವಾಯಿತು. ಲಿಂಗಭೇದವನ್ನು ಹಿನ್ನೆಲೆಗೆ ಸರಿಸಿ, ಒಬ್ಬ ವ್ಯಕ್ತಿಯ ಬಹುರೂಪಿ ಅವಿಷ್ಕಾರದ ಸಂಕೀರ್ಣತೆಯನ್ನು ಸೂಕ್ಷ್ಮವಾಗಿ ಬಿಂಬಿಸಿದ್ದಾನೆ. ಈ ಕಥನದ ಉದ್ದಕ್ಕೂ ನಿರ್ಮಮಕಾರದ ನೆಲೆಯಲ್ಲೇ ರನ್ನ ಹೆಜ್ಜೆ ಹಾಕಿದ್ದಾನೆಂದೇನೊ ಅಲ್ಲ; ಆದರೆ, ಆತ ಮಮಕಾರ ತೋರಿರುವ ಸಂದರ್ಭಗಳೂ ಸಹ ಅರ್ಥವಾಗುವಂಥವು. ಉದಾಹರಣೆಗೆ, ರನ್ನನು ಅತ್ತಿಮಬ್ಬೆಯಲ್ಲಿ ತಾಯ್ತನದ ಅಸೀಮ ಔದಾರ್ಯ ಗುರುತಿಸಿದ್ದಾನೆ. ಜಿನಜನನಿ, ಚಕ್ರವರ್ತಿಯ ತಾಯಿ, ಅಣ್ನಿಗನ ಅಬ್ಬೆ – ಎಂದು ಕರೆದಿರುವ ಸಂದರ್ಭವನ್ನು ಗಮನಿಸಬೇಕು. ಕ್ಲಾಸಿಕಲ್ ಪಿತೃರೂಪೀ ಕೌಟುಂಬಿಕ ವ್ಯವಸ್ಥೆಯೊಳಗೆ ಇದ್ದೂ ರ‍್ಯಾಡಿಕಲ್ ಮನೋಧರ್ಮದ ಅತ್ತಿಮಬ್ಬೆಯು, ಮಾತ್ರೂರೂಪಿ ಗುಣಗಳನ್ನು ಹೊಂದಿದ್ದು ಸಮಾಜದ ಗೌರವ ಗಳಿಸಿದಳು. ಪುರುಷರಿಗೆ ಸ್ತ್ರೀಯಲ್ಲಿ ಶೀಲಗುಣಸಮೃದ್ಧಿಯ ಅಬ್ಷೆಷನ್ ಇರುತ್ತದೆ. ರನ್ನನು ಅತ್ತಿಮಬ್ಬೆಯಲ್ಲಿ ಮಾತೃತ್ವ ಮತ್ತು ಶೀಲಗುಣಾರಾಧನೆಗಷ್ಟೇ ವಿರಮಿಸಲಿಲ್ಲ. ಆಕೆಯ ಪ್ರವೃತ್ತಿಶೀಲ ಚಲನೆಗಳನ್ನು ಗಮನಿಸಿದ್ದಾನೆ, ವ್ಯಕ್ತಿತ್ವಸಾಧನೆಯ ಬಹುಮುಖತೆಯನ್ನು ಗುರುತಿಸಿದ್ದಾನೆ. ರನ್ನನು ತೋರುವ ಈ ಕಾಳಜಿಗಳಲ್ಲಿ ದೋಷ ಗ್ರಹಿಕೆಗಳಿಲ್ಲ. ಪುರುಷಸಹಜ ಪೂರ್ವಗ್ರಹಿಕೆಗಳು (prejudices) ಇಲ್ಲದ ನೆಲೆಯಲ್ಲಿ, ಅತ್ತಿಮಬ್ಬೆಯ ಸಾಂಸ್ಕೃತಿಕ ಕಾರ್ಯಕ್ಷೇತ್ರದ ಅಸಾಧಾರಣ ಸಾಧನೆಗಳ ಪಾತಳಿಗಳನ್ನು ಪರಿಚಯಿಸಿದ್ದಾನೆ.
ಇದರ ಫಲವಾಗಿ, ಕಾಲ್ಪನಿಕ ಲೋಕದಲ್ಲಿ ಕಡೆದು ಮೂಡಿಸುತ್ತಿದ್ದ ಸ್ತ್ರೀಯ ಭಿತ್ತಿಚಿತ್ರಕ್ಕೆ, ಅತ್ತಿಮಬ್ಬೆಯ ಮೂಲಕ ಮೊಟ್ತಮೊದಲಾಗಿ ಕಾಯಕಲ್ಪವಾಯಿತು, ಪ್ರಾಣಸಂಚಾರವಾಯಿತು. ಸ್ವಾವಲಂಬಿ ದೇಶಿಯ ಸ್ತ್ರೀವಾದವೊಂದರ ಸಮರ್ಥ ಉದ್ಘಾಟಕಳು ಅತ್ತಿಮಬ್ಬೆಯೇ ಎಂದು ಇದುವರೆಗೆ ಭೇಳಿರುವುದು ಈ ಹಿನ್ನೆಲೆಯಿಂದ:
* ಸ್ತ್ರೀಗೂ ಒಂದು ಸ್ವತಂತ್ರ ಅಸ್ತಿತ್ವವಿದೆ, ವ್ಯಕ್ತಿತ್ವವಿದೆ.
* ಮಹತ್ತರವಾದ ಘನಕಾರ್ಯಗಳನ್ನು ಆಕೆ ಮಾಡಬಲ್ಲಳು.
*ಲೋಕ ಸೈ ಎನ್ನುವಂತೆ ಹೆಣ್ಣು ಸ್ವತಂತ್ರವಾಗಿ ಬದುಕಬಲ್ಲಳು.
* ಪಿತ್ರಾರ್ಜಿತ ಆಸ್ತಿಯನ್ನು ಆಕೆ ಸೂಕ್ತಕಂಡಂತೆ ವಿನಿಯೋಗಿಸಬಲ್ಲಳು.
– ಈ ಬಗೆಯ ಲಕ್ಷಣಗಳಿಗೆ ಅತ್ತಿಮಬ್ಬೆ ಅರ್ಹ – ಜೀವಂತ ಲಕ್ಷ್ಯವಾದಳು. ಆಚರಣೆಯಲ್ಲಿ ಸಧೃಡವಾಗಿ ಈ ಆಶಯಗಳನ್ನು ಮೈಗೂಡಿಸಿರುವ ಅತ್ತಿಮಬ್ಬೆಯು ಸ್ತ್ರೀಪರವಾದಿಗಳ ಆತ್ಮಬಲವನ್ನು ಹೆಚ್ಚಿಸಿದ್ದಾಳೆ, ಮತ್ತು ನೈತಿಕ ಧೀಮಂತಿಕೆಯು ಪ್ರಭಾವಿನಿಯಾಗಿದ್ದಾಳೆ. ಪರಾಧೀನತೆಯ ನರಳಿಕೆ ಬಿಕ್ಕುಗಳಲ್ಲಿ ಮುದುಡಿಹೋಗದೆ ಸ್ತ್ರೀವಾದ ವಾಗ್ವಾದಗಳಿಗೆ ಸಮೃದ್ಧ ಮಾದರಿಗಳನ್ನು ಒದಗಿಸಿದ್ದಾಳೆ.
ಚಂದ್ರಕೊಡೆ: ಶಾಸನಗಳಲ್ಲಿ ಕಲ್ಯಾಣಿ ಚಾಳುಕ್ಯರ ಕಾಲದ ಜೈನಾಚಾರ್ಯರು
ಚಾಳುಕ್ಯರ ಕಾಲದಲ್ಲಿ ವಿಖ್ಯಾತನಾಮರಾದ ನೂರಾರು ಜನ ಜೈನಾಚಾರ್ಯರು ಶಾಸನೋಕ್ತರಾಗಿದ್ದಾರೆ. ಇವರಲ್ಲಿ ಕೆಲವರ ವಿಚಾರವಾಗಿ, ಹಲವು ಪುಟಗಟ್ಟಲೆ ಬರೆಯುವಷ್ಟು ವಿಪುಲವಾದ ಶಾಸನ ಸಾಮಗ್ರಿ ಸಹ ಉಪಲಬ್ಧವಿದೆ : ಇದು ಒಂದು ಪೊಎಚ್‍ಡಿ ಮಹಾಪ್ರಬಂಧಕ್ಕೆ ತಕ್ಕ ಸಾಮಗ್ರಿಯೂ ಆಗಿದೆ. ವಿಸ್ತಾರವಾದ ವಿಷಯ ಸಂಪತ್ತನ್ನು ಕೇವಲ ದಿಗ್ದರ್ಶನ ರೂಪದಲ್ಲಿ ಒಂದು ಹಕ್ಕಿನೋಟವನ್ನು ಈ ಸಂಪ್ರಬಂಧದಲ್ಲಿ ಬೀರಲಾಗಿದೆ.
ಜೈನ ಮುನಿಗಳು ಬಹುಶಾಸ್ತ್ರ ವಿಶಾರದರು. ತರ್ತಶಾಸ್ತ್ರದಲ್ಲಿ ನಿಪುಣರೆಂಬುದನ್ನು ನಯಸೇನ ನಯಣಂದಿ ಮೊದಲಾದವರ ತರ್ಕನೈಪುಣ್ಯತೆಕ್ಕೆ ಒತ್ತಿಕೊಟ್ಟು ಹೇಳುವುದರ ಮೂಲಕ ಶಾಸನ ಕವಿಗಳು ಸೂಚಿಸಿದ್ದಾರೆ. ಸುಮಾರು ಎರಡು ಸಾವಿರ ವರ್ಷಗಳಿಂದ ರೂಢಿಯಲ್ಲಿರುವ ಜೈನಪರಂಪರೆಯ ವ್ಯಾಕರಣ ಶಾಖೆಯನ್ನು ಸೂರಿಗಳು ಗುರುತಿಸಿದ್ದಾರೆ. ಚಾಳುಕ್ಯರ ಕಾಲದ ಜೈನ ಮುನಿಗಳಲ್ಲೂ ಕೆಲವರು ಉನ್ನತ ಮಟ್ಟದ ವೈಯಾಕರಣರಿದ್ದರು. ಚಾಳುಕ್ಯರ ಕಾಲದ ಹಲವಾರು ಶಾಸನಗಳು ಅಂತಹ ವ್ಯಾಕರಣ ಶಾಸ್ತ್ರ ಪಾರಗರನ್ನು ಹೆಸರಿಸಿವೆ. ಕೀರ್ತಿಸಿವೆ. ಗುಣಕೀರ್ತಿ ಸಿದ್ಧಾಂತ ಭಟ್ಟಾರಕ, ತ್ರೈವಿದ್ಯಗೋವರ್ಧನ ಆದಿಯಾಗಿ ಹತ್ತಾರುಜನ ರಿಷಿ ಕಂತಿಯರ ಹೊಂದಿದ್ದ ನಾನಾ ಜ್ಞಾನ ಶಾಖೆಗಳ ಪರಿಣಸಿಯನ್ನು ಶಾಸನಕಾರರು ಸ್ಮರಿಸಿದ್ದಾರೆ.
ಜೈನಯತಿಗಳ ಚಾರಿತ್ರ್ಯವನ್ನು ಬಿಂಬಿಸುವ ಗುಣ ವಿಶೇಷಣಗಳು, ಉದಾತ್ತ ಆಚಾರ – ಇವು ಲೋಕಕ್ಕೆ ಆದರ್ಶಪ್ರಾಯವೆನಿಸಿದ್ದುವು. ಜೈನ ಆಚಾರ್ಯರ ಜನಪರ ಚಿಂತನೆಗಳನ್ನು ಹರಳುಗೊಳಿಸಿ ತೋರಿಸಿರುವ ಶಾಸನಗಳೂ ಇವೆ. ನಯಕೀರ್ತಿ ಸಿದ್ದಾಂತದೇವ ಮತ್ತು ಆತನ ಶಿಷ್ಯ ಮುನಿಗಳು, ಜನತೆಗೆ ನೀರು ಸರಿಯಾಗಿಯೂ ಸುಲಭವಾಗಿಯೂ ಸಿಗಬೇಕೆಂಬ ಇರಾದೆಯಿಂದ, ಊರಿಗೊಂದು ಕೆರೆ ಕಟ್ಟಿಸಿಕೊಂಡು ವಂತೆ ಶಿಷ್ಯರಿಗೆ ಉಪದೇಶಿಸುತ್ತಿದ್ದರು. ‘ಅವರ ಹೇಳ್ಕೆಯಿಂದ ಸಿಂಗ ಸಮುದ್ರವೆಂಬ ಕೆರೆಯನ್ನೂ ಅದಕ್ಕೊಂದು ಕಲ್ಲಿನ ತೂಬನ್ನೂ ಮಾಡಿಸಿದರೆಂದು ಒಂದು ಶಾಸನ ನಮೂದಿಸಿದೆ [ಎ.ಅಕ ೨(ರ). ೫೬೪. ಅತೇದಿ. ಬೆಕ್ಕ (ಹಾಜಿ/ಚ.ಪ.ತಾ) ಪು. ೩೪೫].
ಜೈನಸಿದ್ಧಾಂತಕ್ಕೆ ಇರುವ ಇನ್ನೊಂದು ಹೆಸರು ಸ್ಯಾದ್ವಾದ ಸಿದ್ಧಾಂತ. ಇದನ್ನು ಅನೇಕಾಂತವಾದ, ಸಪ್ತಭಂಗಿ ನ್ಯಾಯ ಎಂದೂ ಕರೆಯಾಗಿದೆ. ಇದರಲ್ಲಿ ಅಡಗಿರುವ ವಿವೇಕವೆಂದರೆ, ಅನ್ಯವ್ಯಕ್ತಿಗಳ ಮತ್ತು ಅನ್ಯಧರ್ಮಗಳ ದೃಷ್ಟಿಕೋನವನ್ನು ಸಹನೆ ಯಿಂದ ಅರಿಯುವ, ಆಲಿಸುವ, ಮನ್ನಿಸುವ, ಸಹಿಷ್ಣು ಮನೋಧರ್ಮವನ್ನು ಒಪ್ಪಿಕೊಂಡಿರುವುದು.
ಚಾಳುಕ್ಯರ ಕಾಲದ ಜೈನಾಚಾರ್ಯರೂ ಸಹ, ಪ್ರಾಚೀನ ಪರಂಪರೆಗೆ ಅನುಗುಣವಾಗಿ, ಅನ್ಯಧರ್ಮಗಳ ತತ್ವಗಳನ್ನು ಅಭ್ಯಸಿಸಿ. ಪಾಂಡಿತ್ಯಗಳಿಸಿದ್ದರು. ಪರಧರ್ಮ ಸಹಿಷ್ಣುತೆ ಅಹಿಂಸೆಯಲ್ಲಿ ಹಾಸು ಹೊಕ್ಕಾಗಿ ಸೇರಿಹೋಗಿದೆ : ಕಸವರಮೆಂಬುದು (ಬಂಗಾರ) ನೆರೆ ಸೈರಿಸಲಾರ್ಪೊಡೆ ಪರಧರ್ಮಮುಮಂ ಪರರ ವಿಚಾರಮುಮಂ ಎಂಬುದು ಜೈನನಾದ ಶ್ರೀವಿಜಯ ಕವಿಯ ಉಕ್ತಿ ಮುಕ್ತಾಫಲ, ಅದು ಅವನ ಸ್ವಧರ್ಮದತ್ತ ಚಿತ್ತ ಸಂಸ್ಕಾರದ ಒಳ್ನುಡಿ. ಇಂತಹ ಸೂತ್ರಗಳ, ಸೂಕ್ತಿಗಳ ಲಕ್ಷಣಕ್ಕೆ ಲಕ್ಷ್ಯವಾದ ಜೈನಾಚಾರ್ಯರು, ಕಲ್ಯಾಣ ಚಾಳುಕ್ಯ ಸಾಮ್ರಾಜ್ಯದ ಉದ್ದಗಲಗಳಲ್ಲಿ ವಿರಾಜಮಾನರಾಗಿದ್ದರು. ಅವರು ಹೊಂದಿದ್ದ ಸಮನ್ವಯ ಸಮ್ಯಗ್ ದೃಷ್ಟಿಯನ್ನು, ಗಂಟೆ ಬಾರಿಸಿದಂತೆ ಢಣಾಡಂಗುರವಾಗಿ ಸಾರುವ ಶಾಸನಗಳಿವೆ. ಭಾರತೀಯ ಜೀವನ ಸಂಸ್ಕೃತಿಗಳ ವಿಕಾಸಕ್ಕೆ ಈ ಸಮಣ ಸಮುದಾಯದ ವಿಶಿಷ್ಟ ಕಾಣಿಕೆಯನ್ನು ಸಾಕಲ್ಯವಾಗಿ ತೋರಿಸಲಾಗಿದೆ. ಈ ರಿಷಿ ಮುನಿ ಮಹಾಪುರುಷರ ಉದಾತ್ತಜೀವನ ಧವಳಿಮೆಯು, ಅವರು ಮಾಡಿದ ಮಹೋಜ್ವಲ ಸಾಧನೆಗಳಲ್ಲಿ ಪಾರದರ್ಶಕವಾಗಿ ಕಾಣುತ್ತದೆಯೆಂಬಂತಹ ಉತ್ಕೃಷ್ಟ ಶಾಸನಗಳು ಈ ಅವಧಿಯಲ್ಲಿ ರಚಿತವಾಗಿವೆ.
ಜೈನಾಚಾರ್ಯರು ಪಾರಲೌಕಿಕ ಚಿಂತನೆಯೊಂದಿಗೆ ಲೌಕಿಕ ಚಿಂತನೆಯನ್ನು ನಡೆಸಿದ್ದಾರೆ. ಜೈನಗುರುಮನೆಗಳಿಗೆ, ಬಸದಿಗಳಿಗೆ, ಅರಮನೆಗಳ ಹಾಗೂ ಆಡಳಿತಾಂಗದ ಸಂಪರ್ಕ ನಿಕಟವಾಗಿತ್ತು. ಪಾರ್ಶ್ವನಾಥ ತೀರ್ಥಂಕರರ ಪ್ರಭಾವವು ಬುದ್ಧ-ಮಹಾವೀರರ ಕುಟುಂಬಗಳಲ್ಲಿತ್ತು. ಮಹಾವೀರರ ನಂಟಸ್ತಿಕೆಯು ಚೇಟಕ, ಶ್ರೇಣಿಕ ಮೊದಲಾದ ಮೌರ್ಯಯ ಕಾಲದ ರಾಜಮನೆತನಗಳೊಂದಿಗೆ ಇತ್ತು. ಹೀಗೆ ಸುಮಾರು ಸಾವಿರ ವರ್ಷಗಳವೆರಗೆ, ಜೈನ ಆಚಾರ್ಯರಿಗೂ ರಾಜ ಮನೆತನಗಳಿಗೂ ಪರಸ್ಪರ ಪ್ರಭಾವ ಬೆಳೆದು ಬಂದಿದೆ. ಕನ್ನಡ ಹೇಳುತ್ತಿವೆ [ಎ.ಕ. ೭-೧ ಶಿವಮೊ. ೪. ೧೧೨, ಕಲ್ಲೂರುಗುಡ್ಡ; ಎ.ಕ. ೮ (೧೯೦೨). ೩೫. ೧೦೭೭. ಹೊಂಬುಜ (ಶಿಜಿ. ಹೊಸನಗರ ತಾ)]. ಚಾಳುಕ್ಯ ಸಾಮ್ರಾಜ್ಯವೂ ಇದೇ ಮಾದರಿಯನ್ನು ಮುಂದುವರಿಸಿತು. ಜೈನ ಮುನಿಗಳು ರಾಜಕೀಯ ಪ್ರಭಾವ ಪಡೆದಿದ್ದರು, ಚಾಳುಕ್ಯ ಚಕ್ರವರ್ತಿಗಳಿಂದಲೂ ಪೂಜಿತರಾಗಿದ್ದರು. ಈ ರಿಷಿಮುನಿಗಳಲ್ಲಿ ನಂದಿಪಂಡಿತದೇವ, ಗುಣಚಂದ್ರ ಪಂಡಿತ – ಮುಂತಾದ ಹತ್ತಾರುಜನ ಆಚಾರ್ಯರು ಅಗ್ರಗಣ್ಯರು ಅನಂತವೀರ್ಯಮುನಿಪರನ್ನೂ, ಇಂದ್ರನಂದಿ ಪಂಡಿತದೇವ ಮೊದಲಾದ ಮುನಿಪರನ್ನೂ ಶಾಸನಗಳು ವಿಶೇಷವಾಗಿಯೇ ಪ್ರಶಂಸಿಸಿವೆ. ಚಕ್ರಿಗಳಿಂದಲೇ ಅಲ್ಲದೆ ಪಟ್ಟ ಮಹಿಷಿಯರಾದಿಯಾಗಿ ಪಿರಿಯರಸಿ ಕಿರಿಯರಸಿಯರಿಂದಲೂ (ಮಹಾ) ಸಾಮಂತ (ಮಹಾ) ಮಂಡಲೇಶ, (ಮಹಾ) ದಂಡಾಧಿಪತಿ, ಮಂತ್ರಿಗಾವುಂಡ ಮುಂತಾದ ಅಧಿಕಾರ ವರ್ಗದಿಂದಲೂ ಪರಿವಾರ ಪ್ರಜೆಗಳಿಂದಲೂ ಸಮ್ಮಾನಿತರಾಗಿದ್ದರು : ಪದ್ಮನಂದಿ ಸಿದ್ಧಾಂತಿ, ಇಂದ್ರಕೀರ್ತಿ ಮುನೀಂದ್ರ ಇತ್ಯಾದಿ. ಅದಲ್ಲದೆ ಅಧಿಕಾರೇತರ ಪ್ರತಿಷ್ಠಿತ (ರಾಜ) ವರ್ತಕವರೇಣ್ಯರಿಂದಲೂ ಇವರು ಬಹುಗೌರವ ಭಾಜನರಾಗಿದ್ದರೆಂದು ಚಾಳುಕ್ಯರ ಶಾಸನಗಳು ತಿಳಿಸಿವೆ.
ಇನ್ನು ಜೈನಯತಿಗಳ ತಪಸ್ಸಿನ ವಿಚಾರ. ಅವರ ತಪದ ಮಹಿಮೆಯನ್ನೂ, ಸಾಮಾಜಿಕ ಸ್ಥಾನಮಾನಗಳಂತೆಯೇ ಚಾಳುಕ್ಯರ ಕಾಲದ ಶಾಸನಗಳು ಸವಿವರವಾಗಿ ವರ್ಣಿಸಿವೆ. ಅರ್ಹಣಂದಿ ಬೆಟ್ಟದದೇವ ಮುನಿಯ ಶಮ ದಮಾದಿ ಶಾಂತಗುಣವನ್ನು ಶಾಸನ ಎತ್ತಿ ಹಾಡಿದೆ. ದಾಮನಂದಿ ಮುನಿದು ದೃಷ್ಟಾಂತ ನೆನಪಿನಲ್ಲಿ ನಿಲ್ಲುತ್ತದೆ. ಬಸದಿಗಳ ಮುಂದಣ ಮಾನಸ್ತಂಭದ ಹಾಗೆ, ಎಷ್ಟೋ ರಿಷಿಮುನಿಕಂತಿಯರನ್ನು ಶಾಸನಕಾರರು ಪ್ರಭಾವಶಾಲಿಯಾಗಿ ಬಿಡಿಸಿದ್ದಾರೆ. ತಪೋಧನರಾದ ಈ ಋಷಿಗಳ ವ್ಯಕ್ತಿ – ವ್ಯಕ್ತಿತ್ವದ ಎರಡೂ ಪರಿಚಯ ಏಕಕಾಲದಲ್ಲಿ ಆಗುವಂತೆ ಶಾಸನಗಳು ಚಿತ್ರ ಕಡೆದು ಬಿಡಿಸಿರುವುದು ಯ್ಂಟು ಹರಿಣಂದಿದೇವ ಎಂಬ ಶ್ರಮಣನ ಚಿತ್ರಣವನ್ನು ಹೆಸರಿಸಬಹುದು.
            ‘ಕುಂತಳಾ ಪುರದೊಳು ಚೈತ್ಯಾಲಯಮಂ ಮಾಡಿ
ದೇವರ ಪೂಜಾವಿಧಾನಕ್ಕಂ ಚಾತುರ್ವರ್ಣ ಸಂಘ ಸಮುದಾಯ
ಚತುಸ್ಸಮಯದಾಹಾರ ದಾನಕ್ಕಂ’
ದತ್ತಿಯಿತ್ತುದೂ, ಅಲ್ಲಿನ ಜಿನಾಲಯನ್ನು ಸಮುದಾಯಕ್ಕೆ ಮುಖ್ಯಸ್ಥಳವಾಗಿಸಿ ದುದೂ ಶಾಸನೋಕ್ತವಾಗಿದೆ [ಎ.ಕ. ೭-೧, ಶಿವಮೊ. ೬೪. ಸು. ೧೧೧೨. ಪುರಲೇಗ್ರಾಮ. ಪು. ೬೯. ಸಾಲು : ೯೩]. ಜೈನ ಸನ್ಯಾಸಿ, ಸನ್ಯಾಸಿ, ಶ್ರಾವಕ (ಗೃಹಸ್ಥ), ಶ್ರಾವಕಿ (ಗೃಹಿಣಿ) – ಇದು ಚತುರ್ವರ್ಣ ಶ್ರಮಣ ಸಂಘದ ನಾಲ್ಕು ಅಂಗಗಳು. ಜೈನಧರ್ಮ ಪ್ರಣೀತವೂ ಜೈನಾಚಾರ್ಯ ನಿರ್ಣೀತವೂ ಆದ ಜೈನ ಸಮಾಜದ ಆಧಾರ ಸ್ತಂಭ ವಾಗಿರುವ, ನಾಲ್ಕು ಕಾಲುಗಳಿರುವ ಈ ಚತುಸ್ಸಂಘ. ಹೆಣ್ಣಿಗೆ ಸನ್ಯಾಸಾಶ್ರಮದಲ್ಲೂ, ಗೃಹಸ್ಥಾಶ್ರಮದಲ್ಲೂ ಗಂಡಸಿಗೆ ಸಮನಾದ ಸ್ಥಾನ ಕೊಡಲಾಗಿದೆ.
ಜೈನಸನ್ಯಾಸಿನಿಯರನ್ನೂ ಚಾಳುಕ್ಯ ಶಾಸನಗಳು ಕಂಡರಿಸಿವೆ; ಚಂದ್ರಮತಿ ಅವ್ವೆ, ಹುಳಿಯಬ್ಬೆ, ಅಜ್ಜಿಕೆ- ಇವರ ಚಿತ್ರ ಕಣ್ಣ ಬೊಂಬೆಯಲ್ಲಿ ನಾಟನಿಲ್ಲುತ್ತದೆ; ಇವರಲ್ಲದೆ ಸೂರಸ್ತಗಣಕ್ಕೆ ಸೇರಿದ ಅರಸ್ವಗನ್ತಿ, ಮಾಕವ್ವೆಗನ್ತಿಯರ ಪ್ರಸ್ತಾಪವೂ ಇದೆ. ಚಾಳುಕ್ಯರ ರಾಜ್ಯಭಾರ ಕಾಲದಲ್ಲಿ ಶ್ವೇತಾಂಬರ ಪಂಥದ ಶಾಸನಗಳು ಕಾಣುವುದಿಲ್ಲ : ಅವರ ಆಳಿಕೆಯಲ್ಲಿರುವುದು ಎರಡೇ ಪಂಥಗಳು : ದಿಗಂಬರ ಮತ್ತು ಯಾಪನೀಯ. ದಿಗಂಬರ ಪಂಥವೇ ಪ್ರಧಾನವಾಗಿ ಮತ್ತು ಏಕಮೇವಾದ್ವಿತೀಯವಾಗಿ ವಿಜೃಂಭಿಸಿದಂತೆ ಮೇಲು ಮೇಲಿನ ತೇಲು ನೋಟಕ್ಕೆ ತೋರಬಹುದು. ಆದರೆ ವಾಸ್ತವವಾಗಿ ಚಾಳುಕ್ಯರ ಕಾಲದಲ್ಲಿ ಅತ್ಯಂತ ಜನಪ್ರಿಯವಾಗಿದ್ದುದು ಯಾಪನೀಯ ಸಂಘ. ಈ ಕಾಲದ ಶಾಸನಗಳನ್ನು ಆಳವಾದ ಅಧ್ಯಯನ ಕೈಗೊಂಡವರಿಗೆ ಇದೇನೂ ಅಚ್ಚರಿಯಲ್ಲ. ಯಾಪನೀಯ ಸಂಘದ ಪ್ರಚಾರ-ಪ್ರಸಾರದ ಆಧಿಕ್ಯವನ್ನು ನೂರಾರು ಶಾಸನಗಳ ಆಧಾರದಿಂದ ಸ್ಥಾಪಿಸಬಹುದು. ರಾಜರಾಣಿ, ಪ್ರಭು-ಪ್ರಜೆ ಎಲ್ಲ ಸ್ತರದಲ್ಲೂ ಹೆಚ್ಚುಬಲ – ಬೆಂಬಲ ಯಾಪನೀಯ ಪಂಥಕ್ಕೆ ಲಭ್ಯವಾಗಿತ್ತು.
ಯಾಪನೀಯವು ಕರ್ನಾಟಕದ ಸಂದರ್ಭದಲ್ಲಿಯೇ ಹುಟ್ಟಿತೆಂಬ ಸೂಚನೆಗಳು ವ್ಯಕ್ತ ಪಟ್ಟಿವೆ. ಆದರೆ ಇದೇನೂ ಐತೀರ್ಪಲ್ಲ. ಯಾಪನೀಯ ಸಂಘದ ಹುಟ್ಟು ಬೆಳವಣಿಗೆ ಹರಹು ಕೊಡುಗೆ ಕುರಿತು ನನ್ನ ಸಂಶೋಧನೆಯ ಫಲಿತಗಳನ್ನು, ಹೊಸ ವಿಚಾರಗಳನ್ನು ಯಥಾವಕಾಶ ಹೇಳಲಾಗುವುದು. ಇಲ್ಲಿ ಹೇಳಬೇಕಾದ ಮಾತೆಂದರೆ, ಯಾಪನೀಯವು ಚಾಳುಕ್ಯರ ಕಾಲದಲ್ಲಿ ತನ್ನ ಶಿಖರ ಸ್ಥಿತಿಯನ್ನು ಮುಟ್ಟಿತೆಂಬುದು. ವಿರೋಧಾಭಾಸದ ಪರಾಕಾಷ್ಠೆಯೆಂದರೆ ಜನಾನು ರಾಗದ ತುಟ್ಟತುದಿಯನ್ನು ಮುಟ್ಟಿದ ಯಾಪನೀಯವು. ಶೈವ-ವೀರಶೈವರ ಹೊಡೆತಗಳಿಂದ, ತನ್ನ ಅವಸಾನವನ್ನು ಕಂಡಿದ್ದು ಕೂಡ ಇದೇ ಪ್ರಭುತ್ವದ ಇಳಿಗಾಲದಲ್ಲಿ. ಚಾಳುಕ್ಯ ಅರಸೊತ್ತಿಗೆಯೊಂದಿಗೇನೆ ಯಾಪನೀಯವೂ ಚರಿತ್ರೆಯ ವೇದಿಕೆಯಿಂದ ಕೆಳಗಿಳಿಯಿತು. ಅನಂತರವೂ ಇನ್ನೂ ಇನ್ನೂರುವರ್ಷ ಯಾಪನೀಯಕ್ಕೆ, ೧೦-೧೧-೧೨ ನೆಯ ಶತಮಾನಗಳಲ್ಲಿದ್ದ ಆತ್ಮ ದೀಪ್ತಿ, ಆತ್ಮ ಪ್ರತ್ಯಯ ಮತ್ತು ರಾಜಕೀಯ ಕುಮ್ಮಕ್ಕು ಹಿಂದಿನ ಪ್ರಮಾಣದಲ್ಲಿ ಇರಲಿಲ್ಲ ಎಂಬ ಅಂಶವೂ ಶಾಸನಗಳ ಅಧ್ಯಯನದಿಂದ ಮನವರಿಕೆಯಾಗುತ್ತದೆ.
ಇದುವರೆಗೆ ಸಾರಾಂಶರೂಪದಲ್ಲಿ ಹೇಳಿರುವ ಪೀಠಿಕೆಯನ್ನು ಸಮರ್ಥಿಸುವುದಕ್ಕೆ ಬೇಕಾದ ಕೆಲವು ಶಾಸನೋಕ್ತ ಜೈನಾಚಾರ್ಯರನ್ನು, ಈ ಚಾಳುಕ್ಯರ ಆಳಿಕೆಗೆ ಸೀಮಿತಗೊಳಿಸಿ, ಆಕಾರಾದಿಯಾಗಿ ಮುಂದೆ ಕೊಟ್ಟಿದೆ. ಶಾಸನಗಳಲ್ಲಿ ಇವರ ವ್ಯಕ್ತಿತ್ವ ವಿಚಾರಗಳು ವಿಸ್ತಾರವಾಗಿ ಸಿಗುತ್ತದೆ. ಆ ವಿವರಗಳನ್ನೂ ಅವುಗಳಿಗೆ ಇರುವ ಆಯಾಮಗಳನ್ನು, ಅನ್ಯಾನ್ಯ ಪೂರಕ ಸಾಮಗ್ರಿಯನ್ನೂ ವಿವೇಚಿಸುವುದಕ್ಕೆ ತೊಡಗಿದರೆ ಅದು ನೂರಾರು ಪುಟಗಳ ಹೊತ್ತಗೆಯೇ ಆದೀತು. ಅದರಿಂದ ತೀರ ಸಾರಸಂಗ್ರಹ ರೂಪದಲ್ಲಿ ಈ ಕಾಲದ ಅಚಾರ್ಯರ ನಾಮಾವಳಿಯನ್ನೂ, ಅವರ ಪ್ರಸ್ತಾಪ ಇರುವ ಶಾಸನ ಮಾಹಿತಿಯನ್ನೂ ಕೆಳಗೆ ಕೊಟ್ಟಿದೇನೆ:
೧. ಅಕಲಂಕಚಂದ್ರ ಭಟ್ಟಾರಕ ಮತ್ತು ಭಾನುಕೀರ್ತಿದೇವರ ಆದೇಶದಂತೆ ಕಲಿಕೆಱೆ (ಕಲ್ಕೇರಿ) ಯಲ್ಲಿ ಒಂದು ಜಿನಗೃಹದ ರಚನೆಯಾದ ವಿಷಯವನ್ನು ಅಲ್ಲಿನ ಶಾಸನ ನಿವೇದಿಸಿದೆ [ಎಆರ್‌ಎಸ್‍ಐಇ ೧೯೨೭-೨೮ ಎಪಿಪಿ ನಂ. ೫೧. ಅತೇದಿ. ಕಲ್ಕೇರಿ (ಧಾಜಿ/ಮುಂಡರಗಿ ತಾ)]. ಅಕಲಂಕ ಚಂದ್ರ ಭಟ್ಟಾರಕ ಆಚಾರ್ಯರು ಕ್ರಾನೂರು ಗಣಕ್ಕೆ ಸೇರಿದವರು. ಈ ಮುನಿಯ ಮತ್ತು ಶಾಸನದ ತೇದಿಯನ್ನು ಸು. ೧೧೪೦ ಎಂದು ತಿಳಿಯಬಹುದು.
೨. ಅಜಿತಸೇನ ಮುನಿಪತಿಯು ಹತ್ತನೆಯ ಶತಮಾನದ ಉತ್ತರಾರ್ಧದಲ್ಲಿ ಬೆಳಗಿನ ಧ್ರುವನಕ್ಷತ್ರ. ಗಂಗರಿಂದಲೂ ರಾಷ್ಟ್ರಕೂಟರಿಂದಲೂ ಮತ್ತು ಅಂತಿಮವಾಗಿ ಚಾಲುಕ್ಯರಿಂದಲೂ ಪೂಜಿತರಾಗಿದ್ದರೆಂಬುದು ಇವರ ಪ್ರಭಾವೀ ವ್ಯಕ್ತಿತ್ವದ ಎತ್ತರ ಬಿತ್ತರಗಳನ್ನು ಬಿಚ್ಚಳಿಸುತ್ತದೆ. (ಚಂಪಕ ಮಾಲೆ)
            ಸುರಪತಿ ಪೂಜಿತಂ ನೃಪತಿ ಸೇವಿತಮುನ್ನತಗಂಗ ಮಂಡಲೇ
ಶ್ವರ ಮಕುಟಾರ್ಚಿತಂ ಭುವನದಿಂ ತಮಗೆಂಬ ನೆಗೞ್ತೆ ವೆತ್ತಲಂ
ಕರಿಸಿ ಜಗತ್ಪಮಿತ್ರಮೆನೆ ಸಂದುದಱೆಂದೆಮಗಿಷ್ಟ ಸಿದ್ಧಿಯಂ
ದೊರೆಕೊಳಿಸುತ್ತುಮಿರ್ಕಜಿತಸೇನ ಮುನೀಂದ್ರ ಪದಾಂಬುಜದ್ವಯಂ ||
[ಕವಿಚಕ್ರವರ್ತಿರನ್ನ, ೯೯೩, ಅಜಿತಪುರಾಣಂ, ೧-೭]
ರನ್ನಕವಿಯ ಹೇಳಿಕೆಯಲ್ಲಿ ಎರಡು ಮಡಿಕೆಗಳಿವೆ:
i. ನೃಪತಿ ಸೇವಿತಂ, ii. ಗಂಗ ಮಂಡಲೇಶ್ವರ ಮುಕುಟಾಎಚಿತಂ. ಆಗಿನ ಸಮಕಾಲಿಕ ಚಾರಿತ್ರಿಕಾಧಾರ ಪರಿಸರಗಳನ್ನು ಒಳಹೊಕ್ಕು ನೋಡಿದರೆ ಈ ಪದ್ಯಾರ್ಥಚು ಸುಬೋಧವಾಗುತ್ತದೆ. ಆಗತಾನೆ ಹೊಸದಾಗಿ ಹುಟ್ಟಿದ ಚಾಳುಕ್ಯ ಸಾಮ್ರಾಜ್ಯದ ತೈಲಪನೃಪತಿಯೂ (ನೃಪತಿ ಸೇವಿತಂ), ಆಗಷ್ಟೇ ಅಸ್ತಂಗತವಾಗುತ್ತಿದ್ದ ಗಂಗರ ಮಂಡಲದ ಮಾರಸಿಂಹನೂ (ಉನ್ನತಗಂಗ ಮಂಡಲೇಶ್ವರ ಮುಕುಟಾರ್ಚಿತಂ), ಈ ಅಜಿತ ಸೇನ ಮುನೀಂದ್ರರನ್ನು ವಂದಿಸಿ ಆರಾಧಿಸಿದ್ದಾರೆಂಬುದೇ ಪದ್ಯದ ವಾಚ್ಯಾರ್ಥ. ಹೀಗಾಗಿ ಅಜಿತಸೇನ ಮುನಿಪರು ಉಭಯರಾಜ್ಯ – ಸಾಮ್ರಾಜ್ಯ ಪುರಸ್ಕೃತರು. ಅವರು ತೈಲಪನಿರ್ಮಡಿಯ ರಾಜಗುರು, ಕವಿರನ್ನನ ಗುರು, ಗಂಗಮಾರಸಿಂಹ ಇಮ್ಮಡಿಯ ಕುಲಗುರು, ಬಂಕಾಪುರ ತೀರ್ಥದ ಆಚಾರ್ಯರು, ಚಾಮುಣ್ಡರಾಯನ ಅಧ್ಯಾತ್ಮ ಪ್ರವೃತ್ತಿಗೆ ಮಾರ್ಗದರ್ಶಕರು. ಮಾರಸಿಂಹನು ಸಲ್ಲೇಖನ ವ್ರತವನ್ನು ಅಜಿತಸೇನಮುನೀಂದ್ರರಿಂದ ಪಡೆದು ಬಂಕಾಪುರದಲ್ಲಿ ಮುಡಿಪಿದನು. ಇಷ್ಟು ಘನೋನ್ನತ ಮುನಿಯನ್ನು ಕುರಿತು ಹಲವಾರು ಶಾಸನಗಳಿವೆ [ಎ.ಇ. ೧೬, ೯.೧೦೫೩. ಮುಳ್ಗುಂದ; ಎ.ಇ. ೫, ೧೫೨, ೧೭೧, ೧೮೦ ಇತ್ಯಾದಿ; ಎ.ಕ. ೨ (ಪ.) ೩೮. ೬೭ ಇತ್ಯಾದಿ]
೩. ಅಜಿತಸೇನ ವಾದೀಭಸಿಂಹ ಮುನಿಯು ಶಬ್ಧಚತುರ್ಮುಖ, ತಾರ್ಕಿಕ ಚಕ್ರವರ್ತಿ, ಬಿರುದಾಂಕಿತ ತಪಸ್ವಿ [ಹೊಂಬುಜ ೧,೨. ೧೦೭೭]. ಕನ್ನದ ಮತ್ತು ಸಂಸ್ಕೃತ ಶಾಸನಪದ್ಯಗಳಲ್ಲಿ ಇವರ ವರ್ಚಸ್ಸನ್ನು ಪ್ರಸ್ತಾಪಿಸಿದೆ, ಅವುಗಾ ಗದ್ಯಾನುವಾದ ಸಾರಾಂಶ : ಅಜಿತಸೇನ ದೇವನು ಬ್ರಹ್ಮನೇ ಆದರೂ ಒಂದೇ ಮುಖವಿದೆಯೇ ಹೊರತು ನಾಲ್ಮೊಗನಲ್ಲ, ಗಣಪತಿಯ ಹಾಗೆ ಜಾಣನಾದರೂ ಆನೆ ಮೊಗದವನಲ್ಲ, ಸರಸ್ವತಿಯೇ ಆದರೂ ಹೆಂಗಸಲ್ಲ, ಎಲ್ಲ ಕಲೆಗಳನ್ನು ಹೊಂದಿದವನಾದರೂ ಚಂದ್ರನಲ್ಲ, ಕಾಮನನ್ನು ಸುಟ್ಟಿದ್ದರೂ ಈಶ್ವರನಲ್ಲ, ಇಂತಹ ಅಜಿತಸೇನದೇವ ಪಣ್ಡಿತನ ಚರಿತೆಯು ನಿಜಕ್ಕೂ ವಿಚಿತ್ರವೇ ಸರಿ. ಸಾಂಖ್ಯಾಗಮ ಮೋಡಗಳನ್ನು ಚದುರಿಸುವ ಬಿರುಗಾಳಿ, ಬೌದ್ಧಾಗಮವೆಂಬ ಕಡಲನು ಹೀರಿ ಬರಿದಾಗಿಸುವ ಬಡವಾನಲ, ಜೈನಾಗಮನೆಂಬ ಸಮುದ್ರವನ್ನು ಹೆಚ್ಚಿಸುವ ಚಂದ್ರ ಎಂಬುದಾಗಿ ಖ್ಯಾತನಾಮರು [ನಾಗರಾಜಯ್ಯ, ಹಂಪ : ಸಾಂತರರು – ಒಂದು ಅಧ್ಯಯನ (೧೯೯೭) : ೧೫೮ – ೫೯.]
೪. ಅಣ್ನಿಯ ಭಟ್ಟಾರಕರು ಚಾಳುಕ್ಯರ ಜಗದೇಕಮಲ್ಲ ಜಯಸಿಂಹರಾಜನ ಆಳ್ವಿಕೆಗೆ ಸೇರಿದ ಶಾಸನದಲ್ಲಿ ಶ್ಲಾಘಿತರಾಗಿದ್ದಾರೆ- ಇವರ ನಿಯಮ ಆಚಾರ ವಿಚಾರ ಸಾರಗುಣ ಜ್ಞಾನಗಳನ್ನು ಮೆಚ್ಚಲಾಗಿದೆ [ಸೌ.ಇ.ಇ. ೧೧-೧, ೬೧.೧೦೨೪. ಮರೋಳ (ಬಿಜಾಪುರ ಜಿ/ ಹುನಗುಂದ ತಾ)]
೫. ಅನಂತವೀರ್ಯ ಮುನಿಪರು, ಭೋಜನಾಂಗ ತರುವಾಗಿಹ ಗೋವರ್ದ್ಧನ ದೇವನ ಸಮೀಪದೊಳ್, ಭೂಷಣಾಂಗಂ ಪುಟ್ಟವಂತೆ ಪುಟ್ಟೆ ಸಂದ ಕೀರ್ತಿ ಸಾಮಾನ್ಯಮೇ ಎಂದು ಒಂದು ಶಾಸಾ ಅಚ್ಚರಿಗೊಂಡು ಕೇಳಿದೆ [ಸೌ.ಇ.ಇ. ೧೧-೧, ೭೮.೧೦೪೫. ಮುಗದ (ಧಾಜಿ / ತಾ)]. ಮರೋಳದ ಶಾಸನದಲ್ಲಂತೂ ಈ ಮುನಿಯ ಒಂದು ಭಾವಚಿತ್ರವೇ ಸಿಗುತ್ತದೆ : (ಮತ್ತೇಭ ವಿಕ್ರೀಡಿತ ವೃತ್ತ ಪದ್ಯ)
            ಸಕಳ ವ್ಯಾಕರಣಂ ನಿಘಂಟು ಗಣಿತಂ ವಾತ್ಸ್ಯಾಯನಂ ಜ್ಯೋತಿಷಂ
ಶಕುನಂ ಛನ್ದಮನುವು ಗಾಂಧರಮಳಂಕಾರಂ ಮಹಾಕಾವ್ಯನಾ
ಟಕಮಧ್ಯಾತ್ಮಿಕಮರ್ತ್ಥ ಶಾಸ್ತ್ರತತಿ ಸಿದ್ಧಾನ್ತ ಪ್ರಮಾಣಂಗಳೆಂ
ಬ ಕಳಾ ವಿದ್ಯೆಗನನ್ತವೀರ್ಯ್ಯ ಮುನಿಪರ್ಸ್ಸವ್ವಜ್ಞರೀ ಧಾತ್ರಿಯೊಳ್ ||
[ಸೌ.ಇ.ಇ. ೧೧-೧, ೬೧.೧೦೨೪. ಮರೋಳ (ಬಿಜಾಪುರ ಜಿ / ಹುನಗುಂದ ತಾ) ಪು. ೫೦-೫೧]
ಸುಪ್ರಸಿದ್ಧವಾದ ಚತುಃವಷ್ಟಿ (೬೪) ಕಲೆಗಳಲ್ಲಿ ಮತ್ತು ೧೫ ಕಲಾವಿದ್ಯೆಗಳಲ್ಲಿ ಈ ಅನಂತವೀರ್ಯಮುನಿಪರು ಸರ್ವಜ್ಞತ್ವವನ್ನು ಪ್ರಾಪ್ತಿ ಮಾಡಿಕೊಂಡು ನಾಡಿನಲ್ಲಿ ಮನೆಮಾತಾಗಿದ್ದು ಚಾಳುಕ್ಯರಾಜ್ಯದ ಗೌರವಕ್ಕೆ ಭಾಜನರಾಗಿದ್ದರು.
೬. ಅಭಯನಂದಿ [ಎ.ಇ. ೧೫, ೨೩. ಪು. ೩೩೭. ೧೦೭೧-೭೨], ಅರುಣಹಂದಿ ಭಟ್ಟಾರಕ [ಸೌ.ಇ.ಇ. ೧೧-೧, ೧೧೩.೧೦೭೪. ಹುನಗುಂದ], ಅಷ್ಟುಪಾಸಿಮುನಿಪತಿ [ಸೌ.ಇ.ಇ. ೯-೧, ೧೧೫. ೧೦೫೪], ಅತ್ತಿಮಬ್ಬೆಯ ಕುಲಗುರುಗಳಾದ ಅರ್ಹಣನ್ದಿ ಪಂಡಿತದೇವ [ಸೌ.ಇ.ಇ. ೧೧-೧. ೫೨.೧೦೦೭. ಲಕ್ಕುಂಡಿ] ಮೊದಲಾದ ಗುರುಗಳು ನಾನಾ ಕಾರಣಗಳಿಂದ ಪ್ರಾಮುಖ್ಯಪಡೆದಿದ್ದಾರೆ [ನಾಗರಾಜಯ್ಯ, ಹಂಪ : ಕವಿವರ ಕಾಮಧೇನು ಅತ್ತಿಮಬ್ಬೆ : ೧೯೯೬]. ಮರದ ಕೆಳಗೆ, ಕಲ್ಲು ಬಂಡೆಯಮೇಲೆ (ಕಲ್ನೆಲೆ), ನೀರಿನ ನಡುವೆ ನಿಂತು ಕದಲದೆ ತಪವೆಸಗಿದವರು ಅರ್ಹನನ್ದಿ ಬೆಟ್ಟದದೇವ ಮುನಿ [ಕಜಿಶಾ : ಹಿಣಸಿಹಡಗಲಿ. ೩೮.೧೦೯೯]; ಇವರು ನಾಗಚಂದ್ರಕವಿಯ ಗುರುಗಳಾದ ಬಾಳಚಂದ್ರದೇವ ಮುನಿಪ ಸಂತಾನದಲ್ಲಿ ಬಂದ ಪ್ರಸಿದ್ಧರು [ಸೌ.ಇ.ಇ.೧೮, ೧೦೯.೧೧೧೨. ಕನ್ನವುರಿ= ಕಣ್ನೂರು (ಬಿಜಾಪುರ ಜಿ / ತಾ) ಪು. ೧೨೧; ನಾಗರಾಜಯ್ಯ, ಹಂಪ; ನಾಗಚಂದ್ರ – ಇತಿವೃತ್ತ : ೧೯೯೨].
೭. ಇಂದ್ರಕೀರ್ತಿ ಮುನೀಂದ್ರ [ಸೌ.ಇ.ಇ. ೯-೧, ೧೧೭.೧೦೫೫. ಕೋಗಳಿ (ಬಳ್ಳಾರಿ ಜಿ/)] ಇಂದ್ರನಂದಿಪಂಡಿತದೇವ [ಬಾ.ಕ.ಇ. ೧-೧, ೧೨೩. ೧೦೮೦. ಹುನಗುಂದ], ಉತ್ತರಾ ಸಂಗ ಭಟ್ಟಾರಕ [ಸೌ.ಇ.ಇ.೧೧-೧, ೧೧೩. ೧೦೭೪], ಉದಯ ಚಂದ್ರ ಸೈದ್ಧಾಂತ ದೇವ [ಎ.ಇ.೧೫, ೨೩.೧೦೭೧-೭೨] – ಇವರುಗಳು ಅಗಾಧವಾದ ಶಿಷ್ಯಸಂಪತ್ತಿನಿಂದ ಜ್ಞಾನ ನಿಧಿಗಳಾಗಿದ್ದರು.
೮. ಕನಕನನ್ದಿ ಭಟ್ಟಾರಕ [ಸೌ.ಇ.ಇ.೧೮, ೭೧.೧೦೬೬], ಕನಕಪ್ರಭ ಸಿದ್ಧಾಂತದೇವ [ಸೌ.ಇ.ಇ.೨೦, ೬೨.೧೦೯೮. ಸೌದತ್ತಿ], ಕನಕಸೇನಭಟ್ಟಾರಕ [ಎ.ಇ.೧೬.೯.೧೦೫೩. ಮುಳ್ಗುಂದ], ಕನಕಶಕ್ತಿಸಿದ್ಧಾಂತದೇವ [ಸೌ.ಇ.ಇ. ೧೫, ೫೩೦.೧೦೫೯] ಕಮಳದೇವ ಚಾರ್ಯ [ಸೌ.ಇ.ಇ.೧೫, ೧೨೮.೧೧೭೪ ಚಿಕ್ಕಹಂದಿಗೋಳ (ಧಾಜಿ / ಗದಗ ತಾ) ಪು. ೧೬೧-೬೩], ಕಮಳಭದ್ರ ದೇವ [ಹೊಂಬುಜ ೧,೨.೧೦೭೭ (ಶಿಜಿ / ಹೊಸನಗರ ತಾ], ಕೀರ್ತಿದೇವ ಮುನಿಪತಿ [ಸೌ.ಇ.ಇ. ೧೧-೧, ೬೧.೧೦೨೪ ಮರೋಳ], ಕುಮಾರಕೀರ್ತಿ ಮನೀಂದ್ರ [ಸೌ.ಇ.ಇ. ೧೧-೧, ೭೮.೧೦೪೫]- ಮೊದಲಾದ ಯತೀಶ್ವರರು ಸಕಳ ಶಾಸ್ತ್ರಕುಶಲರೂ, ಶಬ್ದಾರ್ಥತತ್ವರರೂ, ಉದ್ಯದ್ಗುಣ ಭೂಷಣರೂ ಆಗಿದ್ದರು.
೯. ಗುಣಭದ್ರ ಸಿದ್ಧಾಂತಿದೇವ [ಸೌ.ಇ.ಇ.೨೦, ೩೨.೧೦೪೫. ಕೂಯಿಬಾಲ (ಧಾಜಿ / ಕುಂದಗೋಳ ತಾ)], ಗುಣ ಕೀರ್ತಿ ಸಿದ್ಧಾಂತ ಭಟ್ಟಾರಕ [ಸೌ.ಇ.ಇ. ೧೧-೧.೬೧.೧೦೨೪] ಗಂಡವಿಮುಕ್ತ ಭಟ್ಟಾರಕ [ಎ.ಇ.೧೫.೨೩. ೧೦೭೧-೭೨], ಗೋವರ್ಧನದೇವ [ಸೌ.ಇ.ಇ.೧೧-೧, ೭೮.೧೦೪೫], ಕಂತಿಯಾದ ಚಂದ್ರಮತಿಯವ್ವೆ [ಸೌ.ಇ.ಇ.೧೮, ೧೫೧.೧೧೪೮] ಚಾರುಕೀರ್ತಿ ಪಂಡಿತ [ಸೌ.ಇ.ಇ.೧೧, ೧೪೧.೧೦೯೭], ಆಚಾರ್ಯಜಯಕೀರ್ತಿ ಸಿದ್ಧಾಂತದೇವ [ಸೌ.ಇ.ಇ. ೧೫, ೬೩೭.೧೨ಶ. ಜಾವೂರು(ಧಾಜಿ / ನವಲಗುಂದ ತಾ) ಪು. ೪೦೮], ತ್ರೆವಿದ್ಯ ಗೋವರ್ಧನ [ಸೌ.ಇ.ಇ. ೧೧-೧, ೭೮], ತ್ರಿಭುವನ ಚಂದ್ರ ಪಂಡಿತ [ಎ.ಇ.೧೫, ೨೩. ೧೦೭೧-೭೨], ತ್ರಿಭುವನ ಕೀರ್ತಿರಾವುಳ [ಎಆರ್‌ಎಸ್‍ಐಇ ೧೯೧೭. ಸಿ-೪೦. ೧೨ ಶ]- ಮೊದಲಾದವರು ತ್ರೈವಿದ್ಯ ಚಕ್ರೇಶ್ವರರೆನಿಸಿ, ವಿದ್ಯಾ ಪ್ರೌಢಿಮೆಯಿಂದ ಕೀರ್ತಿವಂತರಾಗಿದ್ದರು.
೧೦. ದಾಮನಂದಿ ಗಂಡವಿಮುಕ್ತ [ಸೌ.ಇ.ಇ. ೧೧-೧, ೭೮.೧೦೪೫], ದೇವಕೀರ್ತಿ [ಅದೇ, ೬೧.೧೦೨೪], ದೇವಚಂದ್ರರಿಷಿ [ಅದೇ, ೧೬೯.೧೧೧೯. ಐಹೊಳೆ], ದೇವಣಂದಿ ಭಟ್ಟಾರಕ [ಸೌ.ಇ.ಇ.೧೮, ೭೧-೧೦೬೬. ಮೋಟೆಬೆನ್ನೂರ], ನಂದಿಪಂಡಿತದೇವ [ಸೌ.ಇ.ಇ.೨೦, ೪೬.೧೦೭೨], ನಂದಿ ಭಟ್ಟಾರಕ [ಅದೇ, ಮತ್ತು ಅದೇ ೫೨.೧೦೭೭], ನಯಕೀರ್ತಿ ಸಿದ್ಧಾಂತದೇವ [ಸೌ.ಇ.ಇ.೧೫, ೪೭.೧೧೫೧], ನಯಸೇನ [ಎ.ಇ.೧೬, ೯.೧೦೫೩. ಮುಳ್ಗುಂದ], ನಯಸೇನಸೂರಿ [ಎ.ಇ.೧೬, ೫೫-೧೮.೧೦೫೩], ನರೇಂದ್ರ ಸೇನ [ಎ.ಇ.೧೬, ೯-ಬಿ. ೧೦೮೧], ನರೇಂದ್ರಣಂದಿ ಮುನೀಂದ್ರ [ಸೌ.ಇ.ಇ.೧೮, ನ್೭೧.೧೦೬೬], ನಾಗಸೇನ ಪಂಡಿತ [ಎ.ಇ.೧೭.೧೦.೧೦೪೭. ಅರಸಿಬೀದಿ], ನಿರವದ್ಯ ಕೀರ್ತಿ ಭಟ್ಟಾರಕ [ಸೌ.ಇ.ಇ.೧೧-೧, ೭೮. ೧೦೪೫], ನೇಮಿಚಂದ್ರ ಪಂಡಿತದೇವ [ಸೌ.ಇ.ಇ.೧೫, ೪೭.೧೧೫೧], ಪದ್ಮನಂದಿ ಸಿದ್ಧಾಂತಿದೇವ [ಸೌ.ಇ.ಇ.೯-೧, ೨೨೧], ಹಾಗೂ ಪಾರ್ಶ್ವದೇವ ಸ್ವಾಮಿ [ಸೌ.ಇ.ಇ.೧೧-೧, ೭೮.೧೦೪೫],-ಮೊದಲಾದವರು ಸಮ್ಯಕ್ತ್ವರತ್ನಾಕರರಾಗಿ ಸ್ಯಾದ್ವಾದ ಸಿದ್ಧಾಂತದ ಸಾರವನ್ನು ಸಮಾಜದಲ್ಲಿ ಬೋಧಿಸಿದರು.
೧೧. ಬಾಲಚಂದ್ರ ಸಿದ್ದಾಂತದೇವ [ಸೌ.ಇ.ಇ.೧೧-೨, ೨೦೯.೧೧೧೦], ಬಾಹುಬಲಿ ಭಟ್ಟಾರಕ [ಅದೇ, ೧೨೩.೧೦೮೦], ಬಾಳಚಂದ್ರ ಬ್ರತೀಮ್ದ್ರ [ಸೌ.ಇ.ಇ.೧೮,೧೦೯.೧೧೧೨], ಭಾನುಕೀರ್ತಿ ಸಿದ್ಧಾಂತೇಶ ೧೧೦೯-೧೧೮೫ [ಎ.ಕ. ೮-೨(೧೯೦೨) ಸೊರಬ. ೨೩೩. ಉದ್ಧರೆ. ೧೧೩೯; ಅದೇ, ಸೊರಬ ೩೪೫, ೧೧೭೧.; ಅದೇ ಸೊರಬ ೩೮೪.೧೧೭೭-೭೮; ಸೌ.ಇ.ಇ.೧೫, ೫೬೮.೧೨ ಶ], ಭಾಸ್ಕರ ನಂದಿ ಪಂಡಿತದೇವ [ಸೌ.ಇ.ಇ.೧೧-೧.೧೧೩.೧೦೭೪ ಮತ್ತು ಸೌ.ಇ.ಇ.೨೦,೫೨.೧೦೭೭], ಮಾಧವಚಂದ್ರ ಬ್ರತೀಂದ್ರ [ಸೌ.ಇ.ಇ.೧೧-೧, ೭೮.೧೦೪೫], ಮುನಿಚಂದ್ರ ತ್ರೈವಿದ್ಯ ಭಟ್ಟಾರಕ [ಸೌ.ಇ.ಇ.೧೧, ೧೪೦.೧೦೮೭. ದೋಣಿ]- ಮೊದಲಾದವರು ಜೈನ ತಪೋರಾಜ್ಯದ ಉನ್ನತಿಯನ್ನು ಲೋಕಕ್ಕೆ ಪ್ರತ್ಯಕ್ಷವಾಗಿ ತೋರಿಸಿದರು.
೧೨. ರವಿಕೀರ್ತಿ [ಸೌ.ಇ.ಇ.೧೧-೧, ೭೮.೧೦೪೫], ರಾಮಣಂದಿ [ಎ.ಕ.೮, ಸೊರಬ ೨೩೩.೧೧೩೩.; ಸೌ.ಇ.ಇ.೧೮,; ೧೮೦. ನದಿಹರಳಹಳ್ಳಿ], ರಾಮಸೇನ ಪಡಿತ [ಸಿ. ೭-೧ ೧೯೦೨ ಶಿಕಾರಿಪುರ. ೨೨೪.೧೦ ಬಳ್ಳಿಗಾವೆ] ವರ್ಧಮಾನ ಮುನೀಂದ್ರ [ಸೌ.ಇ.ಇ.೧೮, ೧೦೯.೧೧೧೨], ವಿಮುಕ್ತ ವ್ರತೀಂದ್ರರ್ [ಸೌ.ಇ.ಇ.೧೧-೧, ೬೧.೧೦೨೪], ವಾಸುಪೂಜ್ಯಮುನೀಂದ್ರ [ಸೌ.ಇ.ಇ.೧೮, ೧೮೦.೧೧೬೮.]-ಮೊದಲಾದ ರಿಷಿ ಮುನಿಗಳು, ತಮ್ಮ ಅಗಾಧ ತಿಳಿವಳಿಯಿಂದಲೂ ಉದಾತ್ತ ನಡೆವಳಿಕೆ ಯಿಂದಲೂ ಲೋಕವಂದಿತರಾದರು.
೧೩. ಶ್ರೀನಂದಿ ಪಂಡಿತ [ಸೌ.ಇ.ಇ.೨೦, ೫೨.೧೦೭೭; ಅದೇ ೧೧-೧.೧೧೩.೧೦೭೪] ಶಾಂತಿದೇವ ಶಬ್ದ ಚತುರ್ಮುಖ [ಎ.ಕ.೧೧(ಪ.). ಶ್ರಬೆ. ೭೭ (೬೭)೧೧೨೯], ಶಾಂತಿಣಂದಿ ಮುನಿಂದ್ರ [ಸೌ.ಇ.ಇ.೧೮, ೭೧.೧೦೬೬. ಮೋಟೆಬೆನ್ನೂರ], ಶಾಂತಿರಾಶಿಪಂಡಿತ [ಸೌ.ಇ.ಇ.೧೧-೧, ೧೦೦.೧೦೬೪], ಸಕಳಚಂದ್ರ ಪಂಡಿತ [ಎ.ಕ.೮, ನಗರ ೫೮.೧೦೬೨], ಸರ್ವಣಂದಿ ಭಟ್ಟಾರಕ [ಎ.ಕ.೭(೧೯೦೨ಏ ಶಿಕಾರಿಪುರ. ೧೩೬.೧೦೬೮], ಸಿದ್ಧಣಂದಿ ಪಂಡಿತದೇವ [ಸೌ.ಇ.ಇ.೧೮, ೭೧.೧೦೬೬], ಹರಿಣಂದಿ ದೇವ ಆಚಾರ್ಯ [ಅದೇ, ೧೫೧.೧೧೪೮]. ಹುಲಿಯಬ್ಬೆ ಅಜ್ಜಿಕೆ [ಸೌ.ಇ.ಇ.೧೧-೧,೧೧೧.೧೦೭೧. ಸೊರಟೂರು]- ಮೊದಲಾದ ಆಚಾರ್ಯರು ತೀರ್ಥಂಕರ ಪ್ರಣೀತ ಅಹಿಂಸಾಧರ್ಮವನ್ನೂ ಸನ್ಮತಿಸಾಹಿತ್ಯ ಸುಧೆಯನ್ನೂ ಸಮಾಜಕ್ಕೆ ಮುಟ್ಟಿಸಿದರು.
ಶಾಸನಗಳಲ್ಲಿ ಈ ರಿಷಿ ಕಂತಿಯರನ್ನು ಕುರಿತು ಉಪಲಬ್ಧವಿರುವ ಸಮೃದ್ಧ ಮಾಹಿತಿಯು ವಿದ್ವತ್ ಪೂರ್ಣವಾದ ಒಂದು ಪ್ರತ್ಯೇಕ ಸ್ವತಂತ್ರ ಉದ್ಗ್ರಂಥಕ್ಕೆ ಆಗುವಷ್ಟಿದೆ. ನಾಡಿನ ಸಾಂಸ್ಕೃತಿಕ ಧಾರ್ಮಿಕ ಪರಂಪರೆಯ ಮುಖ್ಯ ವಾಹಿನಿ ಜೀವಂತವಾಗಿ ಮುಂದೆ ಪ್ರವಹಿಸಲು ಈ ಯತಿ ಪುಂಗವರ ಕೊಡುಗೆ ದೊಡ್ಡದು.
ಶಾಸನಗಳಲ್ಲಿ ಯಕ್ಷಿ ಜ್ವಾಲಾಮಾಲಿನಿ ಮಹಿಮೆ
ಪ್ರಾಳೇಯಾಮಳಿನಾಂಗಿ ತುಂಗಮಹಿಷೇಂದ್ರಾರೂಢೆಯಾತ್ಮಾಷ್ಟದೋ
ರ್ಮಾಳಾಳಂಕೃತೆ ಚಕ್ರಶೂಲಶರ ಚಾಪೋತ್ಕೇತು ಚಂಚತ್ಕಶಾ
ಭೀಳಾಸಿಸ್ಫುಟ ಖೇಟಕಾನ್ವಿತೆ ಚಳದ್ಭಾಳಾಕ್ಷಿ ಸಂಪ್ರೀತಿಯಿಂ
ಜ್ವಾಳಾಮಳಿನಿಮಾೞ್ಕಿ ಮತ್ಕೃತಿಗೆ ನಿರ್ವಿಘ್ನೋಕ್ತಿ ನಿರ್ವಾಹಮಂ ||
-ಅಗ್ಗಲ, ೧೧೮೯, ಚಂದ್ರಪ್ರಭ ಪುರಾಣಂ, ೧-೯
ಹಿಮದಂತೆ ಪರಿಶುಭ್ರವಾದ ದೇಹವುಳ್ಳ, ಮಹಾಮಹಿಷವನ್ನು (ಕೋಣ) ಏರಿದ, ಎಂಟು ತೊಳುಗಳನ್ನುಳ್ಳ, ಚಕ್ರ ಶೂಲ ಬಾಣ ಬಿಲ್ಲು ಕೇತು ಪಾಶ ಖಡ್ಗ ಗುರಾಣಿ ಇವನ್ನು ಒಳಗೊಂಡ, ಚಂಚಲವಾದ ಹಣೆಗಣ್ಣನ್ನುಳ್ಳ ಜ್ವಾಲಾಮಾಲಿನಿದೇವಿಯು ಪರಮ ಪ್ರೇಮದಿಂದ ಕಾವ್ಯ ಕೃತಿಗೆ ಯಾವ ಅಡ್ಡಿಗಳೂ ಒದಗದಂತೆ ಮಾಡಲಿ – ಎಂಬುದಾಗಿ ಅಗ್ಗಳಕವಿಯು ಪ್ರಾರ್ಥಿಸಿದ್ದಾನೆ; ಇದು ಆಶಾಧರ (ಪ್ರತಿಷ್ಠಾಸಾರೋದ್ದಾರ, ೩-೧೬೨) ಮತ್ತು ನೇಮಿಚಂದ್ರ (ಪ್ರತಿಷ್ಠಾ ತಿಲಕ, ಪು. ೩೪೩) ಕೊಡುವ ವರ್ಣನೆಗೆ ಅನುಗುಣವಾಗಿದೆ. ಕ್ರಿ.ಶ. ಒಂದು ಮತ್ತು ಎರಡನೆಯ ಶತಮಾನದ ವೇಳೆಗೆ ಯಕ್ಷ-ಯಕ್ಷಿಯರು ಜೈನ ದೈವ ಪರಿವಾರದೊಳಗೆ ಸೇರಿ ಜಿನ ಶಾಸನದೇವತೆಗಳಾಗಿ ರೂಪುಗೊಂಡರು.
ತನಗೆ ತನೂಭವರಿಲ್ಲದೆ
ಮನದೊಳು ಚಿಂತಿಸುತಮಿರ್ದ್ದು ಪದ್ಮಪ್ರಭನಾ
ರ್ಪ್ಪಿನ ಕಣಿ ಶಾಸನ ದೇವತೆ
ಯ(ನು) ಪೂಜಿಸಿ ದಿವ್ಯ ಮಂತ್ರದಿಂ ಸಾಧಿಸಿದಂ ||
[ಎ.ಕ. ೭-೧, ಶಿವಮೊಗ್ಗ ೬೪.೧೧೧೨, ಪು.೬೬. ಸಾಲು : ೪೩]
ಹೀಗೆ ಶಾಸನದೇವತೆಗಳು ವರ ಪ್ರದಾನ ಮಾಡುವರೆಂಬ ತುಂಬ ನಂಬುಗೆ ಯೊಂದು ಸಾರ್ವತ್ರಿಕವಾಯಿತು. ಯಕ್ಷ ಯಕ್ಷಿಯರು, ಕ್ಷೇತ್ರಪಾಲರು (ಜಟ್ಟಿಂಗರಾಯ, ಯಕ್ಷಿಗರಾಯ), ವಿದ್ಯಾದೇವಿಯರು, ಶ್ರುತದೇವಿಯರು ಎಂಬಿತ್ಯಾದಿ ಪರಿಕಲ್ಪನೆಗೆ, ಕರ್ನಾಟಕದ ಸಂದರ್ಭದಲ್ಲಿ, ಜೀವ ತುಂಬಿದವರು ಯಾಪನೀಯ ಸಂಘದವರು. [KAMALA HAMPANA: Attimabbe and Chalukyas, 1995, 29-31] ಕರ್ನಾಟಕದ ಹಲವು ರಾಜಮನೆತನಗಳು ಜೈನ ಆಚಾರ್ಯರ ಅನುಗ್ರಹದಿಂದ ಸ್ಥಾಪನೆ ಗೊಂಡಿರುವ ವಿಚಾರವನ್ನು ಶಿಲಾಶಾಸನಗಳ ಆಧಾರದಿಂದ ಅರಿಯಬಹುದು. ಗಂಗರು ರಟ್ಟರು ಕದಂಬರು ಚಾಲುಕ್ಯರು ಹೊಯ್ಸಳರು ಶಿಲಾಹಾರರು ಚೆಂಗಾಳ್ವರು ಕೊಂಗಾಳ್ವರು ಚೌಟರು ಅಜಿಲರು ಬಂಗರು ಸೇವುಣರು ಬಿಳಿಗಿಯರಸರು ತೆವರ-ತೆಪ್ಪದ-ಸಾಮಂತರು ಬಾರಂಗಿ-ಸಾಮಂತರು ಚಿಕ್ಕಮಾಗಡಿ-ಸಾಮಂತರು ನಗಿರೆಯವರು, ಸಾಳುವರು ಸಾಂತರರು ಸೇನವಾರರು ಚಲ್ಲ ಕೇತನರು ಸಗರ-ಮಣಲೆಯರು ಸಿಂದರು-ಹೀಗೆ ಹಲವು ದೊಡ್ಡ-ಸಣ್ಣ ರಾಜವಂಶಗಳು ಜೈನ ಕೊಡೆಯ ಅಡಿಯಲ್ಲಿ ಹುಟ್ಟಿ ಬೆಳೆದುವು.
ಜೈನ ಆಚಾರ್ಯರ ಕೃಪೆ ಮತ್ತು ಆಶೀರ್ವಾದ ಹೊತ್ತು ಹುಟ್ಟಿದ ಈ ಕೆಲವು ರಾಜಮನೆತನಗಳಲ್ಲಿ, ಜೈನ ಯಕ್ಷರ ಪೂಜಾ ಪದ್ಧತಿಯ ಪ್ರಭಾವ ಗಾಢವಾಗಿದ್ದುದು ಕಂಡುಬರುತ್ತದೆ. ಅದರಲ್ಲಿಯೂ ವಿಶೇಷವಾಗಿ ಚಕ್ರೇಶ್ವರಿ, ಪದ್ಮಾವತೀದೇವಿ, ಚಾಮುಂಡಾ, ಕೂಷ್ಮಾಂಡಿನೀದೇವಿ ಮತ್ತು ಜ್ವಾಲಾಮಾಲಿನೀದೇವಿ – ಈ ಜಿನಶಾಸನ ದೇವತೆಗಳ ಪ್ರಭಾವ ರಾಜಕುಲಗಳಲ್ಲಿಯೂ ಇದ್ದುದಾಗಿ ಶಾಸನಗಳಿಂದಲೇ ತಿಳಿದು ಬರುತ್ತದೆ. ಪದ್ಮಾವತಿಯು ಜೈನರ ೨೩ ನೆಯ ತೀರ್ಥಂಕರರಾದ ಪಾರ್ಶ್ವನಾಥರ ಯಕ್ಷಿ, ಚಾಮುಂಡಾದೇವಿಯು ೨೧ ನೆಯ ತೀರ್ಥಂಕರರಾದ ನಮಿತೀರ್ಥಂಕರರ ಯಕ್ಷಿ, ಜ್ವಾಲಾ ಮಾಲಿನೀದೇವಿಯು ಎಂಟನೆಯ ತೀರ್ಥಂಕರರಾದ ಚಂದ್ರಪ್ರಭ ನಾಥರ ಯಕ್ಷಿ. ಗಂಗರು ಮತ್ತು ಹೊಯ್ಸಳರು ತಮ್ಮ ಸಾಮ್ರಾಜ್ಯವು ಪದ್ಮಾವತೀ ದೇವಿಯಿಂದ ಬಂದ ಹಸಾದವೆಂದು ಹೇಳಿಕೊಂಡಿದ್ದಾರೆ. ಅದರಂತೆಯೇ ಇನ್ನೂ ಕೆಲವು ಅರಸುಕುಲಗಳೂ, ಮಹಾಸಾಮಂತ ಮಹಾಮಂಡಲೇಶ್ವರರೂ ಸಹ ಜಿನಶಾಸನದೇವತೆಯಾದ ಪದ್ಮಾವತೀದೇವೀಯು ಕರುಣಿಸಿದ ವರಪ್ರಸಾದದಿಂದ ತಾವು ಸುಕಪರಂಪರೆಯನ್ನು ಪಡೆದುದಾಗಿ ಹೆಮ್ಮೆಯಿಂದ ಹೇಳಿಕೊಂಡಿವೆ. ಇದಕ್ಕೆ ಮೂರುನಾಲ್ಕು ನಿದರ್ಶನಗಳನ್ನು ಕೇವಲ ಶಾಸನಗಳಿಂದ, ಉದಾಹರಿಸುತ್ತೇನೆ:
೧. ಕೆಲವಾನು ದಿವಸದಿಂ ಪದ್ಮಾವತೀ ದೇವಿಯಂ ವಿಧಿಪೂರ್ವ್ವಕಮಾಹ್ವಾನಂಗೆಯ್ದು ವರಂಬಡೆದು ಖಳ್ಗಮುಮಂ ಸಮಸ್ತರಾಜ್ಯಮನವರ್ಗ್ಗೆಮಾಡೆ
[ಎ.ಕ. ೭-೧, ಶಿವಮೊಗ್ಗ ೪. ೧೧೨೨ ಮತ್ತು ೬೪.೧೧೧೨]
೨. ಪದ್ಮಾವತೀ ಲಬ್ಧವರ ಪ್ರಸಾದಂ ರಾಜಾಧಿರಾಜ ಪೆರ್ಮ್ಮಾಡಿ ದೇವಂ ಶ್ರೀಮಚ್ಚಾಳುಕ್ಯ ವಿಕ್ರಮ [ಎ.ಕ. ೭-೧, ಶಿಕಾರಿಪುರ.೧೧೫]
೩. ಪದುಮಾವತೀ ವರಪ್ರಸಾದ ಲಬ್ಧ ಸಿಂಹಲಾಂಚನ ವನರಾಜ [ಎ.ಕ.೮(ರ) ಆಲೂರು. ೮ (೫ ಹಾ ೪೫) ೧೦೨೫. ಕಣತೂರು. ಪು. ೪೩೮]
೪. ಏಕಾಂಗ ವೀರನಸಹಾಯ ಶೌರ್ಯ ಸಾಹಸೋತ್ತುಂಗನಯ್ಯನ ಸಿಂಗಂ ಗೇಣಿಕಾರರ ದೇವ ನೊಂದಿರಿವಾತಂ ಲೋಕ ವಿಖ್ಯಾತಂ ಸಮ್ಯಕ್ತ್ವ ರತ್ನಾಕರಂ ಪದ್ಮಾವತೀಲಬ್ಧವರ ಪ್ರಸಾದಂ ನಾಮಾದಿ ಸಮಸ್ತ ಪ್ರಶಸ್ತಿ ಸಹಿತಂ ಶ್ರೀಮನ್ ಮಹಾಸಾಮಂತಂ ಮಾರ್ತಣ್ಡಯ್ಯಂ ತಮ್ಮ ಮುತ್ತಯ್ಯಂ ಮಾಡಿಸಿದ ಬಸದಿಯಂ ಪಡಿಸಲಿಸಿ ನಾಟಕ ಶಾಲೆಯಂ ಮಾಡಿಸಿ ತನ್ನ ಕೀರ್ತಿ ಶಿಳಾ ಸ್ತಂಭಮನಾಚಂದ್ರಾರ್ಕ್ಕ ತಾರಂಬರಂ ನಿಲಿಸಿದಂ [ಸೌ.ಇ.ಇ.೧೧-೧, ೭೮.೧೦೪೫. ಮುಗದ (ಧಾಜಿ / ತಾ)]- ಹೀಗೆಯೇ ಇನ್ನೂ ಹತ್ತಾರು ಶಾಸನಗಳಲ್ಲಿ ಪದ್ಮಾವತೀ ದೇವಿಯ ಮಹಿಮೆಗೆ ಪಾತ್ರರಾದ ರಾಜರಾಣಿಯರ, ಮನೆತನಗಳ ಪ್ರಸ್ತಾಪಗಳು ಸಿಗುತ್ತವೆ [ನಾಗರಾಜಯ್ಯ, ಹಂಪ : ಸಾಂತರರು ಒಂದು ಅಧ್ಯಯನ, ೧೯೯೭, ೨೪೩-೪೪].
ಇದೇ ರೀತಿ; ಜಿನಶಾಸನ ದೇವಿಯಾದ ಜ್ವಾಲಾಮಾಲಿನೀದೇವಿಯ ಮಹಿಮೆಯೂ ಸಾಕಷ್ಟು ಪ್ರಕಟವಾಗಿದೆ. ೮-೯ನೆಯ ಶತಮಾನದ ವೇಳೆಗೆ ಜ್ವಾಲಾ ಮಾಲಿನಿಯನ್ನು ಅರಮನೆಗಳಲ್ಲೂ, ಮನೆದೇವರ ಗುಡಿಗಳಲ್ಲೂ ಪೂಜಿಸುತ್ತಿದ್ದ ರಾಜಮನ್ನೆಯರ ಉಲ್ಲೇಖಗಳು ಶಾಸನಗಳಲ್ಲಿ ಸಿಗುತ್ತವೆ. ಸಮಂತ ಭದ್ರಾಚಾರ್ಯರು (೫-೬ ಶ.) ಈ ದೇವಿಯ ಕೃಪೆಗೆ ಪಾತ್ರರಾಗಿದ್ದರೆನ್ನಲಾಗಿದೆ. ಆದಿಕವಿ ಪಂಪನು (೯೩೨)ವಿಕ್ರಮಾರ್ಜುನ ವಿಜಯದಲ್ಲಿ -ಅಗ್ನಿಕುಂಡ ಸಂಜಾತೆ ದ್ರೌಪದಿ ಜ್ವಾಳಾಮಾಳಿನಿ ಯೊಗೆವಂತೊಗೆದ ಕೃಷ್ಣೆ’ (೩-೩೨ ವ) ಎಂದು ಪ್ರಸ್ತಾಪಿಸಿದ್ದಾನೆ. ದ್ರವಿಳಗಣದ ಏಳಾಚಾರ್ಯನು (೭-೮. ಶ.). ಜ್ವಾಲಿನೀಕಲ್ಪ ಪರಂಪರೆಯನ್ನು ಪ್ರಾರಂಭಿಸಿದ್ದನು. ಪೊನ್ನಕವಿಯ (೯೬೫) ಗುರುವಾದ ಇಂದ್ರನಂದಿಯು (೮೬೦-೯೩೫) ಮಾನ್ಯಖೇಟದಲ್ಲಿ ಭೈರವ ಪದ್ಮಾವತೀಕಲ್ಪ ಮತ್ತು ಜ್ವಾಲೀನಿ ಕಲ್ಪ ಎಂಬ ಕೃತಿಗಳನ್ನು ರಚಿಸಿದ್ದನು. ಹಾಸನ ಜಿಲ್ಲೆಯ ಬೇಲೂರು ತಾಲ್ಲೂಕು ಹಳೆಯ ಬೀಡು ಹತ್ತಿರವಿರುವ, ಜಾವಗಲ್ ಗ್ರಾಮದ ಚಂದ್ರನಾಥ ಬಸದಿಯು ಸುಮಾರು ಒಂಬತ್ತನೆಯ ಶತಮಾನಕ್ಕೆ ಸೇರಿದ್ದೆಂದು ತಿಳಿಯುವುದಕ್ಕೆ, ಅಲ್ಲಿನ ನಿಸಿದಿಗೆ ಶಾಸನವು ೧೦ ನೆಯ ಶ.ಕ್ಕೆ ಸೇರಿದ್ದೆಂಬ ಅಂಶ ಸಹಕಾರಿಯಾಗಿದೆ; ಈ ಹಳೆಯ ಕಾಲದ ಜಿನಾಲಯದಲ್ಲಿ ಜ್ವಾಲಾಮಾಲಿನೀ ದೇವಿಯ ಅಂಶ ಲೋಹಮೂರ್ತಿಗಳಿವೆ. ಶಿವಮೊಗ್ಗ ಜಿಲ್ಲೆಯ ಸಾಗರ ತಾಲ್ಲೂಕಿನ ಗೇರು ಸೊಪ್ಪ (ಭಲ್ಲಾತಕೀ ಪುರ, ಕ್ಷೇಮಪುರ) ದ ಅಧಿದೇವತೆ ಜ್ವಾಲಾಮಾಲಿನೀ ದೇವಿಯೇ ಆಗಿದ್ದಳು. [ನಾಗರಾಜಯ್ಯ. ಹಂಪ : ಯಕ್ಷ ಯಕ್ಷಿಯರು: ೧೯೭೬ : ೧೨೩-೨೪]. ಅಲ್ಲದೆ ಧಾರವಾಡ ಜಿಲ್ಲೆಯ ನವಿಲುಗುಂದದಲ್ಲಿದ್ದ, ಪ್ರಾಚೀನವಾದ ಜ್ವಾಳಾಮಳಿನೀ ದೇವಿಯ ಒಂದು ಸ್ವತಂತ್ರ ಬಸದಿಗೆ, ಇಡಿ ಜಾವೂರು ಎಂಬ ಹಳ್ಳಿಯನ್ನು ಸರ್ವನಮಶ್ಯವಾಗಿ ಬಿಟ್ಟು ಕೊಟ್ಟುದನ್ನು ತಿಳಿಸುವ ಮಹತ್ವದ ಶಾಸನವಿದೆ [ಸೌ.ಇ.ಇ.೧೫, ೬೩೭. ಸು. ೧೩ ಶ. ಜಾವೂರು. ಪು. ೪೦೮]. ಈ ಎಲ್ಲ ಹಿನ್ನೆಲೆಯಿಂದ ಜ್ವಾಲಾಮಾಲಿನಿದೇವಿಯ ಕೆಲವು ಸಂಗತಿಗಳನ್ನು ಶಾಸನಗಳ ಆಧಾರದಿಂದ ಮುಂದೆ ವಿವೇಚಿಸಲಾಗುವುದು.
ಧಾರವಾಡಜಿಲ್ಲೆಯ ಗಾವರವಾಡ ಶಾಸನವು ಅತ್ಯಂತ ಮಹತ್ವದ ಶಾಸನಗಳಲ್ಲೊಂದು. ಅದರಲ್ಲಿ ಕೆಲವು ಚಾರಿತ್ರಿಕ ದಾಖಲೆಗಳು ಪರಿಶೀಲನ ಯೋಗ್ಯವಾಗಿವೆ. ಇದೊಂದು ಸುದೀರ್ಘ ಶಾಸನ. ಇದು ಕಲ್ಯಾಣ ಚಾಳುಕ್ಯರ ಭುವನೈಕಮಲ್ಲ ಇಮ್ಮಡಿ ಸೋಮೇಶ್ವರ ಚಕ್ರವರ್ತಿಯ ಆಳ್ವಿಕೆಗೆ ಸೇರಿದ ಶಾಸನ. ಇದರಲ್ಲಿ ಮಯೂರಾವತೀಪುರದ ಒಡೆಯನೂ, ಕತ್ತಲೆಕುಲಕ್ಕೆ ಸೇರಿದವನೂ ಆದ ಒಬ್ಬ ಕಾಟರಸನನ್ನು ಪರಿಚಯಿಸಲಾಗಿದೆ. ಶ್ರವಣಬೆಳಗೊಳದ ಚಿಕ್ಕಬೆಟ್ಟದ ಮೇಲೆ ಇರುವ ಕತ್ತಲೆ ಬಸದಿಯನ್ನು ಈ ಕತ್ತಲೆ ಕುಲದ ಕಾಟರಸನೊ ಅಥವಾ ಅವನ ವಂಶಸ್ಥರೊ ಕಟ್ಟಿಸಿರಬೇಕೆಂದು ಭಾವಿಸಲು ಅವಕಾಶವಿದೆ. ಗಾವರವಾಡದ ಶಾಸನ ದೊಡ್ಡದಿರುವುದರಿಂದ ಪ್ರಸ್ತುತ ಚರ್ಚೆಯ ಕಕ್ಷೆಗೆ ಒಳಪಡುವ ಕೆಲವು ಸಾಲುಗಳನ್ನಷ್ಟೆ ಇಲ್ಲಿ ಉದಾಹರಿಸುತ್ತೇನೆ:
೧. ಸ್ವಸ್ತಿ ಸಮಧಿಗತ ಪಂಚ ಮಹಾಶಬ್ದ ಮಹಾಸಾಮನ್ತ ಭುಜಬಳೋಪಾರ್ಜ್ಜಿತ ವಿಜಯ ಲಕ್ಷ್ಮೀಕಾಂತಂ ಸಮಸ್ತಾರಿ ವಿಜಯದಕ್ಷದಕ್ಷಿಣ ದೋರ್ದಣ್ದಂ ಕತ್ತಲೆ ಕುಲ ಕಮಳ ಮಾರ್ತಣ್ಡಂ ಮಯೂರಾವತೀ ಪುರವರಾಧೀಶ್ವರಂ ಜ್ವಾಲಿನೀಲಬ್ಧವರ ಪ್ರಸಾದ ಕರ್ಪ್ಪೂರ ವರ್ಷಂ ಜಿನಧರ್ಮ್ಮ ನಿರ್ಮ್ಮಳಂ ನೆರೆ ಕಾಟಿಯಂಕಕಾರನಾಮಾದಿ ಸಮಸ್ತ ಪ್ರಸಸ್ತಿ ಸಹಿತಂ ಶ್ರೀಮನ್ ಮಹಾಸಾಮಂತ ಬೆಳ್ವಲಾಧಿಪತಿ ಭುಜಬಳ ಕಾಟರಸರುಂ [ಎ.ಇ.೧೫,೨೩.೧೦೭೧-೭೨. ಗಾವರವಾಡ – ಅಣ್ನಿಗೇರಿ. ಸಾಲು : ೪೪-೪೭].
ಈ ಶಾಸನದ ಮಹತ್ವವೆಂದರೆ ಶಾಂತಿನಾಥನೆಂಬ ಜೈನ ಕವಿಯು ಇದನ್ನು ಬರೆದಿರುವನೆಂಬುದು. ಈ ಶಾಂತಿನಾಥ ಕವಿಯು ಸುಕುಮಾರ ಚರಿತೆಯೆಂಬ ಚಂಪೂ ಕಾವ್ಯವನ್ನೂ, ಶಿಕಾರಿಪುರ ೧೩೬ ನೆಯ ಮಹತ್ವದ ಶಾಸನವನ್ನು ರಚಿಸಿ ಪ್ರಸಿದ್ಧನಾಗಿದ್ದಾನೆ [ಕಮಲಾ ಹಂಪನಾ : ಶಾಂತಿನಾಥ : ೧೯೭೨].
೨. ಇನ್ನೊಂದು ಶಾಸನ ಹನ್ನೆರಡನೆಯ ಶತಮಾನಕ್ಕೆ ಸೇರಿದ್ದಾಗಿದೆ. ಇದು ಸಹ ಧಾರವಾಡ ಜಿಲ್ಲೆಯ ಗದಗದಲ್ಲಿ ದೊರೆತಿದೆ. ಈ ಶಾಸನದ ಒಕ್ಕಣೆಯಿಂದ ಪ್ರಸ್ತುತಕ್ಕೆ ಉಚಿತವಾಗುವಷ್ಟನ್ನು ಮಾತ್ರ ಎತ್ತಿಕೊಳ್ಳಲಾಗಿದೆ:
ಸ್ವಸ್ತಿ ಸಮಧಿಗತ ಪಂಚಮಹಾಶಬ್ದಂ ಮಹಾಮಂಡಲೇಶ್ವರ ಆಸಂದಿ ಮಯೂರ ಪುರವರಾಧೀಶ್ವರ ವಿರೋಧಿ ಮಂಡಳಿಕನಗ ವಜ್ರದಂಡಂ ಸುಭಟ ಚೂಡಾಮಣಿ ವೈರಿಗಜ ಶೇಖರಿ ಸಹಜ ಮುರಾರಿ ಶ್ರೀಮಜ್ಜಿನ ಗಂಧೋದಕ ಪವಿತ್ರೀ ಕೃತೋತ್ತಮಾಂಗನ್ + ಏಕಾಂಗವೀರ ಪರನಾರೀ ದೂರ ವಿಬುಧಜನಸ್ತುತ್ಯ ಬೆಳ್ವೊಲಾ ದಿತ್ಯ ಜ್ವಾಳಿನೀದೇವೀ ಲಬ್ಧವರ ಪ್ರಸಾದಾಸಾದಿತ ಕಲಿಗಳಂ ಕಾವ ಮಹಾಮಂಡಳೇಶ್ವರಂ ರಾಯದೇವರಸರು [ಸೌ.ಇ.ಇ. ೧೫, ೨೧೪.೧೧೯೯. ಗದಾ. ಪು. ೨೫೬-೫೭]
ಈ ಎರಡು ಉದಾಹೃತ ಶಾಸನಗಳಿಂದ ತಿಳಿದು ಬರುವ ವಿಚಾರಗಳೆಂದರೆ ಯಕ್ಷಿ ಜ್ವಾಳಾಮಾಳಿನೀ ದೇವಿಯ ಬೆಳ್ವೊಲ ನಾಡಿನೊಳಗೆ ಪ್ರಸಿದ್ಧಳಾದ ದೇವತೆಯಾಗಿದ್ದಳು. ಆಕೆಯ ಅನುಗ್ರಹದಿಂದ ಕೆಲವರು ಮಹಾಮಂಡಳೇಶ್ವರರಾಗಿ ದ್ದರು. ಅವರಲ್ಲಿ ಕತ್ತಲೆಕುಲಜ ಕಾಟರಸನು ಹನ್ನೊಂದನೆಯ ಶತಮಾನದಲ್ಲಿಯೂ, ದೇವರಸನು ಹನ್ನೆರಡನೆಯ ಶತಮಾನದಲ್ಲಿಯೂ ಪ್ರಸಿದ್ಧರಾಗಿದ್ದರು.
ಬೆಳ್ವೊಲವೆಂಬ ಪ್ರದೇಶದ ವ್ಯಾಪ್ತಿ ವಿಶಾಲವಾದುದು. ಧಾರವಾಡಜಿಲ್ಲೆ ಗದಗ ತಾಲ್ಲೂಕಿನ ಇಟ್ಟಗಿಯ ಒಂದು ಶಾಸನದಲ್ಲಿ ‘ಬಹುಧರ್ಮಧೇನು ನಿವಹಕ್ಕೆ ಆಡುಂಬೊಲಂ ಬೆಳ್ವಲಂ’ ಎಂಬ ವರ್ಣನೆಯಿಂದ [ಎ.ಇ.೧೩, ೪-ಎ. ೧೧೧೨.]. ಬೆಳ್ವಲವು ವಿಖ್ಯಾತವಾದ ಕುಂತಳದೇಶದಲ್ಲಿಯೇ ಗಣ್ಯವೆನಿಸಿದ್ದ ನಾಡು. ಬೆಳ್ವಲ ವಿಷಯಕ್ಕೆ ನೆಲೆವೀಡು ಅಣ್ಣಿಗೆರೆ. ಬೆಳ್ವೊಲ ಮುನ್ನೂರು ಹಾಗೂ ಪುಲಿಗೆರೆ ಮುನ್ನೂರು ಸೇರಿ ಆದ ಎರಡರು ನೂರರ ಪ್ರದೆಶವು ಚರಿತ್ರೆಯಲ್ಲಿ ಹೆಸರಾಗಿದೆ. ಗಂಗರು. ರಟ್ಟರು, ಚಾಲುಕ್ಯರು ಈ ಭಾಗವನ್ನು ಆಳುತ್ತಿದ್ದ ಅವಧಿಯ ಉದ್ದಕ್ಕೂ, ಸುಮಾರು ಆರುನೂರು ವರ್ಷಗಲವರೆಗೆ ಸತತವಾಗಿ, ಈ ಹರವಾದ ನೆಲಹೊಲ ಬಯಲು ಅಷ್ಟೂ ಜೈನ ಕೇಂದ್ರವಾಗಿ ವಿಜೃಂಭಿಸಿತು. ಬೆಳ್ವಲ ಮುನ್ನೂರರಲ್ಲಿ ರಾಜಧಾನಿ ಪಟ್ಟನ ಅನ್ನಿಗೇರಿಯು ಬಾದಾಮಿ ಚಾಲುಕ್ಯರ ಕಾಲಕ್ಕಾಗಲೇ ಪ್ರಸಿದ್ಧವಾದ ಜೈನ ಕ್ಷೇತ್ರ ವಾಗಿತ್ತೆಂಬುದಕ್ಕೆ ಶಾಸನಗಳ ಆಧಾರವಿದೆ [ಸೌ.ಇ.ಇ.೧೧-೧, ೫.೭೫೦-೫೨. ಅಣ್ಣಿಗೆರೆ]. ಅನಂತರ ರಾಷ್ಟ್ರಕೂಟರ, ಕಲ್ಯಾಣಿ ಚಾಳುಕ್ಯರ, ಹೊಯ್ಸಳರ ಕಾಲದಲ್ಲಿಯೂ ಅಣ್ಣಿಗೆರೆಯು ಬೆಳ್ವೊಲದ ರಾಜಧಾನಿ ಮಹಾನಗರವಾಗಿಯೇ ಮುಂದುವರಿಯಿತು. ಗಂಗರ ಪೆರ್ಮಾಡಿ ಬೂತುಗನು ಇಲ್ಲಿ ಪೆರ್ಮಾಡಿ ಬಸದಿಯನ್ನು ಕಟ್ಟಿಸಿದನು ಮತ್ತು ಆ ದೇವಾಲಯವನ್ನು ಭುವನೈಕಮಲ್ಲನು ಧವಳಿತ ಉತ್ತುಂಗ ತಳತರಂಗವಾಗಿ ಮಾಡಿಸಿದನು [ಸೌ.ಇ.ಇ.೧೧-೧,೧೦೩. ನಂದವಾಡಿಗೆ.ಸು.೧೦೬೫].
ಬೆಳ್ವೊಲ ನಾಡಿನಲ್ಲಿ ಅಣ್ಣಿಗೆರೆಯಲ್ಲದೆ ಇಟಗಿ, ಕುಕನೂರು-೩೦, ಕುಂದ ಗೋಳ, ಚಂಚಲಿ, ಗದಗ, ನರಗುಂದ, ನರೇಗಲ್ಲ-೧೨, ಮುಳಗುಂದ-೧೨, ರೋಣ, ಲಕ್ಕುಂಡಿ, ಶಿರೂರ, ಹುನಗುಂದ-೩೦(ಪೊನ್ನುಗುಂದ) – ಮೊದಲಾದ ಸ್ಥಳಗಳು ಆಧಾರಸ್ತಂಭವೆನಿಸಿದ್ದುವು. ಧಾರವಾಡ ಜಿಲ್ಲೆ, ಬೆಳಗಾವಿ ಜಿಲ್ಲೆಯ ರಾಮದುರ್ಗ ಮತ್ತು ಸೌದತ್ತಿ ತಾಲ್ಲೂಕು ಭಾಗಗಳು, ಬಿಜಾಪುರ ರಾಯಚೂರು ಜಿಲ್ಲೆಯ ಯಲಬುರ್ಗಿ ತಾಲ್ಲೂಕು – ಈ ಜಿಲ್ಲೆ ತಾಲ್ಲೂಕುಗಳ ಬಹುಮಟ್ಟಿನ ಮುಖ್ಯ ಹಳ್ಳಿಗಳನ್ನು ಒಳಗೊಂಡ ಹರಹಿನ ನೆಲವೆಲ್ಲವೂ ಬೆಳ್ವಲ ಸೀಮೆಯಾಗಿ ಸೇರಿತ್ತು. ದಾನಚಿಂತಾಮಣಿ ಅತ್ತಿ ಮಬ್ಬೆಯು ಈ ಬೆಳ್ವೊಲ ನಾಡಿನ ಮಹಾನ್ ಸ್ತ್ರೀ ರತ್ನ ನಾಗವರ್ಮಮ್, ಶ್ರೀಧರ (ಜಾತಕತಿಲಕ), ನಯಸೇನ(ಧರ್ಮಾಮೃತ), ವಿಜಯಣ್ಣ (ದ್ವಾದಶಾನುಪ್ರೇಕ್ಷೆ) ಮೊದಲಾದ ಸರಸ್ವತಿಯ ವರಪುತ್ರರು ಬೆಳ್ವಲ ಪ್ರದೇಶದ ರತ್ನಗಳು ಇವುಗಳಿಂದ ನಿಚ್ಛಳವಾಗುವಂತೆ ಬೆಳ್ವಲವು ಬಸದಿಗಳು ಬೀಡಾಗಿ ಜೈನಧರ್ಮದ ಹಬ್ಬುವಿಕೆಗೆ ಇಂಬಾಗಿತ್ತು.
ಗದಗ – ಗಾವರವಾಡ ಶಾಸನಗಳ ಆಧಾರದಿಂದ ಗ್ರಹಿಸಬಹುದಾದ ಅರ್ಥ ಪ್ರತೀತಿಗೆ ಈ ಭೌಗೋಳಿಕ – ಚಾರಿತ್ರಿಕ ಹಿನ್ನೆಲೆಯನ್ನೂ ಅವಶ್ಯ ಅಳವಡಿಸಿಕೊಂಡೇ ತೀರ್ಮಾನವನ್ನು ಕೈಗೊಳ್ಳಬೇಕು. ಅಣ್ಣಿಗೆರೆ, ಮುಳುಗುಂದ, ಲಕ್ಕುಂಡಿ ಮೊದಲಾದ ಸ್ಥಳಗಳು ಸ್ಥಳಗಳು ಜೈನ ಕೇಂದ್ರ ಹಾಗೂ ತೀರ್ಥ ಸ್ಥಳಗಳಾಗಿದ್ದು ಅನೇಕ ಜಿನಗೃಹಗಳನ್ನು ಒಳಗೊಂಡು ಅಹಿಂಸೆಯ ಸಂದೇಶವನ್ನು ಬಿತ್ತರಿಸಿದುವು. ಇಲ್ಲಿನ ಚೈತ್ಯಾಲಯ ಮಂದಿರಗಳಲ್ಲಿನ ಜಿನಶಾಸನದೇವತೆಗಳ ಮೂರ್ತಿಗಳು ಪ್ರಭಾವಶಾಲಿಯಾಗಿ ಪೂಜೆ ಗೊಳ್ಳುತ್ತಿದ್ದುವು. ಲಕ್ಕುಂಡಿಯ ಬ್ರಹ್ಮ ಜಿನಾಲಯದ ಆವರಣದೊಳಗಿದ್ದ ಪದ್ಮಾವತಿ ಗುಡಿಯು ಪ್ರಸಿದ್ಧವಾಗಿತ್ತು [ಸೌ.ಇ.ಇ.೧೧, ೫೨.೧೦೦೭. ಲಕ್ಕುಂಡಿ (ಧಾಜಿ / ಗದಗ ತಾ)] ಅದರಂತೆಯೇ ಅಣ್ಣಿಗೇರಿ ಮತ್ತು ಮುಳ್ಗುಂದಗಳಲ್ಲಿ ಇದ್ದ ಬಸದಿಗಳಲ್ಲಿಯೂ ಜ್ವಾಳಾಮಾಳಿನೀ ದೇವಿಯಕ್ಷಿಯ ಗುಡಿಗಳೂ ಮೂರ್ತಿಗಳೂ ಇದ್ದಿರಬೇಕು. ಈ ಶಾಸನದೇವಿಯ ಮಹಿಮೆಯು ಮನೆಮಾತಾಗಿ ರಾಜ ಪ್ರಜೆಗಳೆಲ್ಲರ ಮೇಲೆ ತನ್ನ ಪ್ರಭಾವ ಬೀರಿದ್ದಿರಬೇಕು. ಈಗಿನ ಚಿಕ್ಕಮಗಳೂರು ಜಿಲ್ಲೆಯ ನರಸಿಂಹರಾಜಪುರ (ಸಿಂಹನಗದ್ದೆ – ಎನ್.ಆರ್.ಪುರ) ಕ್ಷೇತ್ರವು ಜ್ವಾಳಾ ಮಾಳಿನೀ ದೇವಿಯು ಇರುವ ದೇವಾಲಯವು ತುಂಬ ಹೆಸರುವಾಸಿಯಾಗಿದೆ; ಈ ಗುಡಿಯು ವಿರಾಜಮಾನಗೊಂಡು ಪ್ರಸಿದ್ಧಿಯನ್ನು ಪಡೆಯುವುದಕ್ಕೂ ಮೊದಲು, ಶತಮಾನಗಳ ಹಿಂದೆ, ಬೆಳ್ವಲ ನಾಡಿನಲ್ಲಿ ಈ ಜ್ವಾಳಾಮಾಳಿನಿ ದೇವಿಯ ಮಹಿಮೆಯು ಮನ್ನಣೆಹೊಂದಿತ್ತು ಎಂಬುದಕ್ಕೆ ಈ ಸಂಪ್ರಬಂಧದಲ್ಲಿ ಉದಾಹರಿಸಿರುವ ಎರಡು ಶಾಸನ ಭಾಗಗಳು ಸ್ಪಷ್ಟದಾಖಲೆಗಳು. ಮೇಲ್ಕಂಡ ಎರಡು ಶಾಸನಗಳಲ್ಲಿ ಪ್ರಸ್ತಾಪಗೊಂಡಿರುವ ‘ಮಯೂರಪುರ’ವು ಯಾವುದು ಏನು ಎತ್ತ ಎಂಬ ಬಗ್ಗೆ ಇದುವರೆಗೆ ಚರ್ಚೆಗಳಾಗಿಲ್ಲ. ಇದೇ ಮೊದಲನೆಯ ಬಾರಿಗೆ ನಾನಿಲ್ಲಿ, ಇದರ ಸಂಬಂಧವಾಗಿ ಕೆಲವು ಹೊಸಮಾಹಿತಿಗಳನ್ನು ಅಳವಡಿಸಿಕೊಂಡು, ಜಿಜ್ಞಾಸೆ ನಡಸಿದ್ದೇನೆ ಮತ್ತು ಈ ‘ಮಯೂರಪುರ’ ಎಂಬುದು ಕನ್ನಡದ ಸ್ಥಳನಾಮವಾಚಕದ ಸಂಸ್ಕೃತೀಕರಣ ಗೊಂಡಿರುವ ಶಬ್ದರೂಪವೆಂದು ತೋರಿಸಿದ್ದೇನೆ.
ಕನ್ನಡ ಶಾಸನಗಳ ಅಧ್ಯಯನ ಕಾರರಿಗೆ ನವಿಲು ಸಂಬಂಧವಾದ ಊರಿನ ಹೆಸರುಗಳು ಚಿರಪರಿಚಿತ. ಶಿವಮೊಗ್ಗ ಜಿಲ್ಲೆಯಲ್ಲಿ ಶಿಕಾರಿ ಪುರ ತಾಲ್ಲೂಕಿಗೆ ಸೇರಿದ ನವಿಲೆಯಿದೆ [ಎ.ಕ. ೭-೧, ಶಿಕಾರಿ. ೨೦.೧೦೩೨]. ಆದರೆ ಪ್ರಕೃತ ಚರ್ಚಿಸುತ್ತಿರುವ ಮಯೂರ ಪುರವು ಬೆಳ್ವೊಲ ನಾಡಿಗೆ ಸೇರಿದ್ದು, ಅದರಿಂದ ಶಿವಮೊಗ್ಗ ಜಿಲ್ಲೆಯ ನವಿಲಿಗೆ ಸಂಬಂಧಿಸಿದ್ದಲ್ಲ. ರಾಯಚೂರು ಜಿಲ್ಲೆಯ ಲಿಂಗಸುಗೂರು ತಾಲ್ಲೂಕಿನಲ್ಲೊಂದು ನವಿಲೆಯಿದೆ [ಸೌ.ಇ.ಇ.೧೧-೧.೧೦೩.೧೦೬೮]. ಆದರೆ ರಾಯಚೂರು ಜಿಲ್ಲೆಯಲ್ಲಿ ಯಲಬುರ್ಗಿ ತಾಲ್ಲೂಕು ಮಾತ್ರ ಬೆಳ್ವೊಲ ಪ್ರದೇಶಕ್ಕೆ ಒಳಪಟ್ಟಿತ್ತು, ಅದರಿಂದ ಅದೂ ಇಲ್ಲಿಗೆ ಅನ್ವಯಿಸುದು. ಮೈಸೂರು ಜಿಲ್ಲೆಯ ಹೆಗ್ಗಡದೇವನ ಕೋಟೆ ಸುತ್ತಮುತ್ತಲ ಪ್ರದೆಶಕ್ಕೆ ಹನ್ನೊಂದನೆಯ ಶತಮಾನದಲ್ಲಿ ‘ನವಿ(ವ)ಲೆ ನಾಡು ಪ್ರಾಂತ’ ಎಂದು ಕರೆಯಲಾಗಿದೆ [ಎ.ಕ.೩(ಪ) ೬೦.೧೦೫೭.; ಎ.ಇ.೬,೨೧೬.೧೦೫೭.;ಎ.ಕ.೬, ೧೦೩.ಸು.೯೦೦]. ಈ ಭಾಗವು ಪ್ರಾಚೀನ ಪುನ್ನಾಡಿಗೆ ರಾಜಧಾನಿಯಾಗಿತ್ತು. ಆದರೆ ಇಲ್ಲಿನ ನವಿಲೆ ನಾಡು ಪ್ರಾಂತ ಕೂಡ ಬೆಳ್ವಲ ಪ್ರದೇಶಾಂತರ್ಗತವಾಗಿರಲಿಲ್ಲವಾದ್ದರಿಂದ ಪ್ರಸ್ತುತ ವಿವೇಚನೆಯ ಕಕ್ಷೆಗೆ ಅಳವಡುವುದಿಲ್ಲ.
ಧಾರವಾಡ ಜಿಲ್ಲೆಯ ನವಿಲುಗುಂದವು ಬೆಳ್ವಲನಾಡಿಗೆ ಒಳಪಟ್ಟಿತ್ತು. ‘ನವಿಲುಗುಂದ ನಾಲ್ವತ್ತು’ ಪ್ರದೇಶವನ್ನು ಶಾಸನ ಉಲ್ಲೇಖಿಸಿದೆ [ಇ.ಆ.೧೨, ೯೭.೧೧೮೭]. ಅಲ್ಲದೆ ನವಿಲ್ಗಂದ ಪುರಂ- ಎಂಬ ಸ್ಥಳನಾಮರೂಪವೂ ಶಾಸನದಲ್ಲಿದೆ [ಸೌ.ಇ.ಇ.೧೧-೧, ೪೫.೯೮೦]. ನವಿಲ್ಗುಂದದ ಕಡೆಯ ಅಳತೆಯ ಕೋಲನ್ನು ‘ನವಿಲ್ಗುಂದ ಗೋಲು’ ಎಂದು ಶಾಸನ ನಮೂದಿಸಿದೆ [ಸೌ.ಇ.ಇ.೨೦, ೨೪೮.೧೨೨೮]. ಇದೇ ಧಾರವಾಡ ಜಿಲ್ಲೆಯ ನವಿಲೂರು ಎಂಬುದು ಬಾದಾಮಿ ಚಾಳುಕ್ಯರ ಕಾಲದಿಂದಲೂ ಏಳು-ಎಂಟನೆಯ ಶತಮಾನದಿಂದಲೂ, ಜೈನ ಕ್ಷೇತ್ರವೆಂದು ಪ್ರಸಿದ್ಧವಾಗಿದೆಯಲ್ಲದೆ ಸುಮಾರು ೧೨೯೦ ವರ್ಷಗಳಿಂದ ಈ ನವಿಲೂರು ಜೈನತೀರ್ಥಸ್ಥಳ ಕೇಂದ್ರವಾಗಿ ಬೆಳೆದು ಬಂದಿದೆಯೆಂದು ಶಾಸನಗಳು ಸಾರಿ ಹೇಳುತ್ತಿವೆ:
೧. ನವಿಲೂರ ನಾೞ್ಗಾಮುಣ್ಡರು ಬೆಳ್ಗೊಳದ ಗೋವಿಂದ ಪಾಡಿಲು
[ಎ.ಕ. ೨(ಪ.) ೩೮ (೩೫).೮೦೦]
೨. ನವಿಲೂರು ಗಣದ ಬಾಳಂಬಾ ಕನ್ತಿಯರ ಮಗಳ್ ವಿಜಕ್ಕಂ [ಎ.ಕ.೬, ಕಡೂರು ೧೫೯.೯೬೧. ಸಾಲು : ೧೨]
೩. ಸ್ವಸ್ತಿ ಶ್ರೀಮತ್ ನವಿಲೂರ್ + ಸಂಘದ ಪುಷ್ಪಸೇನಾಚಾರಿಯ ನಿಸಿಧಿಗೆ [ಎ.ಕ.೨(ಪ.). ೧೧೮. ಅತೇದಿ. ಸಾಲು : ೧]
೪. ನವಿಲೂರಾ ಸಿರಿಸಂಘ ದಾಜಿಗಣದಾ ರಾಜ್ಞೀಮತಿಗನ್ತಿಯರ್ [ಎ.ಕ೨. (ಪ.) ೧೧೨ (೯೭).೭ಶ.
೫. ನವಿಲೂರ ಸಂಘದ ಮಹಾನನ್ತಾಮತೀ ಗನ್ತಿಯಾರ್ [ಅದೇ, ೧೧೭ (೧೦೨). ೭ಶ.]
ಮೇಲಿನ ಶಾಸನ ಪ್ರಯೋಗಗಳಿಂದ ಸಾಬೀತು ಆಗುವಂತೆ, ನವಿಲೂರು ಜೈನ ಕೇಂದ್ರವಾಗಿತ್ತು. ಅಲ್ಲದೆ ನವಿಲೂರು ಎಂಬ ಹೆಸರಿನಿಂದ ಒಂದು ಜೈನ ಗಣವೂ, ಸಂಘವೂ, ಪ್ರಚಾರ ಪಡೆದುವು ಎಂಬುದು ವಿಶೇಷ ಗಮನಿಕೆಗೆ ಪಾತ್ರವಾಗುತ್ತದೆ. ಈ ಕಾರಣಗಳಿಂದ ಧಾರವಾಡ ಜಿಲ್ಲೆ-ತಾಲ್ಲೂಕಿಗೆ ಸೇರಿದ ಈ ನವಿಲೂರು ಬೆಳ್ವಲ ಪ್ರದೇಶದ ಪ್ರತಿಷ್ಠಿತ ಕಂಪಣ ಕೇಂದ್ರವಾಗಿತ್ತು. ಈ ನವಿಲೂರು ಎಂಬ ಊರಿನ ಹೆಸರನ್ನು ಸಂಸ್ಕೃತಭಾಷೆಗೆ ಅಳವಡಿಸಿ, ಸಂಸ್ಕೃತೀಕರಣಗೊಳಿಸಿ “ಮಯೂರಪುರ” ಎಂದು ಮಾಡಿದೆಯೆಂದು ಊಹಿಸುವುದು ಸಂಭಾವ್ಯವೆನ್ನಬೇಕು. ಈ ಪ್ರಮೇಯವನ್ನು (Hypothesis) ಬೆಂಬಲಿಸುವ ಸಲುವಾಗಿ ಶ್ರವಣಬೆಳುಗೊಳದ ಎರಡು ಶಾಸನಗಳು ಸಿದ್ಧವಾಗಿವೆ. ಆ ಎರಡೂ ಶಾಸನಗಳ ಸ್ವಾರಸ್ಯ ಮತ್ತು ಪ್ರಸ್ತುತ ಪ್ರಮೇಯಕ್ಕೆ ಸಹಾಯಕ ಅಂಶವೆಂದರೆ ಅವುಗಳಲ್ಲಿ ಒಂದು ಕನ್ನಡದಲ್ಲೂ, ಇನ್ನೊಂದು ಸಂಸ್ಕೃತದಲ್ಲೂ ಇರುವುದು. ಅಷ್ಟೇ ಅಲ್ಲದೆ ಒಂದರಲ್ಲೇ ಪೂರ್ವಾರ್ಧ ಕನ್ನಡದಲ್ಲೂ, ಉತ್ತರಾರ್ಧವು ಸಂಸ್ಕೃತದಲ್ಲೂ ರಚಿತವಾಗಿದೆ. ಕನ್ನಡದಲ್ಲಿ ಇರುವ ಮೊದಲಭಾಗದಲ್ಲಿ ಇದನ್ನು ನವಿಲೂರು ಸಂಘ ಎಂದೂ, ಸಂಸ್ಕೃತ ರಚನೆಯಿರುವ ಎರಡನೆಯ ಭಾಗದಲ್ಲಿ ‘ಮಯೂರ ಸಂಘ’ ಎಂದೂ ಸ್ಪಷ್ಟವಾಗಿದೆ [ಎ.ಕ.೨(ಪ.). ಶ್ರಬೆ ೧೩೨ (೧೧೪) ಮತ್ತು ಅದೇ, ೧೨೩(೧೦೮)]. ಅಲ್ಲದೆ ಇದರಲ್ಲಿ ‘ಮಯೂರ ಗ್ರಾಮಸಂಘಸ್ಯ’ ಎಂದು ಕನ್ನಡ ಅಂಕಿತ ನಾಮವನ್ನು ಸಂಸ್ಕೃತಕ್ಕೆ ಪರಿವರ್ತಿಸಿರುವುದು ನಿಚ್ಚಳವಾಗಿದೆ. ಆದ್ದರಿಂದ ‘ಮಯೂರ ಪುರ’ ಎಂಬುದು ‘ನವಿಲೂರು’ ಎಂಬ ಕನ್ನಡ ಸ್ಥಳವಾಚಿ ಮೂಲದ್ದೆಂದು ತೀರ್ಮಾನಿಸಿ, ಪ್ರಮೇಯವನ್ನು ಪಕ್ಕಾ ತೀರ್ಮಾನವಾಗಿ ಒಪ್ಪಬಹುದೆನಿಸುತ್ತದೆ.
ಆದರೆ ಈ ತೀರ್ಮಾನವನ್ನು ಆಖೈರಾಗಿ ಒಪ್ಪುವುದಕ್ಕೆ ಮೊದಲು ದೊರೆಯುವ ಇನ್ನಷ್ಟು ಸಾಮಗ್ರಿಯನ್ನೂ ಸಹ ಪರಿಶೀಲಿಸಬೇಕಾಗುತ್ತದೆ. ಏಕೆಂದರೆ ಈ ನವಿಲೂರು ಬೆಳ್ವಲದಲ್ಲೇ ಇದ್ದರೂ, ಜೈನ ಕೇಂದ್ರ ಕೂಡ ಆಗಿದ್ದರೂ, ಮಯೂರ ಗ್ರಾಮ ಸಹ ಆಗಿದ್ದರೂ, ಮಹಾಸಾಮಂತನಾದ ರಾಯದೇವರಸನೂ, ಮಹಾಮಂಡಲೇಶ್ವರ ಕಾಟರಸನೂ ಇದ್ದ ಮಯೂರಪುರವು ಇದೇನೆ ಹೌದೊ ಅಲ್ಲವೊ ಎಂದು ಪರಾಮರ್ಶಿಸಿಬೇಕಾಗಿದೆ. ಆ ರೀತಿಯ ಪರೀಕ್ಷೆಗೆ ತೊಡಗಿದಾಗ ಮೇಲಿನ ಪ್ರಮೇಯ ನಿಲ್ಲುವುದಿಲ್ಲವೆಂಬುದು ಸ್ವಾರಸ್ಯವಾದ ಬೆಳವಣಿಗೆಯಾಗಿದೆ. ಇನ್ನಷ್ಟು ಉಪಲಬ್ಧ ಶಾಸನ ಸಾಮಗ್ರಿಯಿಂದ ಅಂತಿಮವಾಗಿ ತಿಳಿದುಬರುವ ವಾಸ್ತವ ಸಂಗತಿಯೆಂದರೆ. ದೇವರಸನೂ ಕಾಟರೆಸಾದಿಗಳೂ ಇದ್ದುದು ಈ ನವಿಲೂರು – ಮಯೂರಪುರವಲ್ಲ ಎಂಬುದು.
ಕಾಟರಸ-ದೇವರಸಾದಿ ಅಧಿಕಾರಿಗಳು ಆಳಿದ್ದು ನವಿಲೂರಿನಿಂದ ಅಲ್ಲ, ನವಿಲ್ಗುಂದದಿಂದ ಎಂಬುದಾಗಿ ತಿಳಿಸುವ ಆಧಾರಗಳು ಶಾಸನಗಳಲ್ಲಿವೆ. ಈಗಿನ ನವಿಲ್ಗುಂದವೂ ಬಾದಾಮಿ ಚಾಳುಕ್ಯರ, ಗಂಗರ ಮತ್ತು ರಾಷ್ಟ್ರಕೂಟರ ಆಡಳಿತದ ಅವಧಿಯಲ್ಲಿಯೇ ಪ್ರಸಿದ್ಧ ಜೈನ ಮುಖ್ಯ ಸ್ಥಳವಾಗಿತ್ತು. ಗದಗದ ಒಂದು ಶಾಸನವು [ಬಾ.ಕ. ೧೯೨೬-೨೭.೬.೧೧೯೯] ಈ ನವಿಲ್ಗುಂದವು ಹೇಗೆ ಒಂದು ದೊಡ್ಡ ಜೈನ ಕೇಂದ್ರವಾಗಿತ್ತೆಂಬುದನ್ನು ಕಣ್ಣಿಗೆ ಕಟ್ಟುವಂತೆ ವರ್ಣಿಸಿದೆ. ಆ ಶಾಸನದಿಂದ ಇಲ್ಲಿಗೆ ಅಗತ್ಯವಾಗಿ ಬೇಕಾದ ಹೃದಯಭಾಗವನ್ನು ಉದಾಹರಿಸಿ ವಿವೇಚಿಸಬಹುದು. ನವಿಲ್ಗುಂದವು ಹಲವು ಜಿನ ಭವನಗಳಿಂದ ಕೂಡಿತ್ತು.
ತೀರ್ತ್ಥಂಕರ ನಿವಾಸದೆ ಶೋಭಾಕರ ಯಕ್ಷ ಯಕ್ಷಿಣೀಗೃಹ ಪರಿಕರದೆ
            ಜ್ವಾಳಿನೀ ಸಮಗ್ರಗುಣಮಣಿ
ಮಾಳಿನೀ ಸಾಧಕ ವಿನಯ ಸುಬ್ರತಿ ಜನತಾ
ಪಾಳಿನೀ ದುರಿತಮಳಪ್ರ
ಕ್ಷಾಳಿನೀ ಸಂವಿದೆಯೆನಿಪ್ಪಳಂತಾ ಪುರದೊಳ್ ||
ಎಂಬುದಾಗಿ ವರ್ಣನೆಯಿದೆ. ನವಿಲ್ಗುಂದವು ಜ್ವಾಳಾಮಾಳಿನಿಯನ್ನು ಮುಖ್ಯಸ್ಥಳ ದೇವತೆಯನ್ನಾಗಿ ಪಡೆದಿತ್ತು. ಕತ್ತಲೆಕುಲ ಎಂಬ (ಕಳ್ತಲೆಗ) ಮನೆತನಕ್ಕೆ ಸೇರಿದ ಕೆಂಚಮ್ಮ(ನ್) ಎಂಬಾತನು ಅಂತಾ ಜ್ವಾಳಿನೀ ದೇವಿಯಲ್ಲಿಗೆ ಆರಾಧಿಸಲೆಂದೆ ಬಂದು, ತನ್ನ ಭಕ್ತಿ ನಿರ್ಭರ ಪೂಜೆಯನ್ನು ಸಲ್ಲಿಸಿದನು. ನಿನ್ನಂ ಬಲುಗೊಂಡೆನ್, ಅಂದರೆ ನಿನ್ನನ್ನು ಪೂಜಿಸಿದ್ದೇನೆ- ಪೂಜೆಯನ್ನು ಎಂದು ನಿವೇದಿಸಿಕೊಂಡನು. ಇಮ್ಮಡಿ ನಾಗವರ್ಮಕೃತ ಅಭಿಧಾನ ರತ್ನಮಾಲ ಕರ್ನಾಟಕ ಟೀಕೆಯಲ್ಲಿ ಅರ್ಚಾ, ಪೂಜಾ, ಸಪರ್ಯಾ, ಉಪಹಾರ, ಬಲಿಃ ಈ ಆಯ್ದು ಪೂಜೆ ಎಂಬ ಅರ್ಥದ ಶಬ್ಧಗಳೆಂದು ತಿಳಿಸಿದ್ದಾನೆ.
ನವಿಲ್ಗುಂದದ ಜ್ವಾಳಾಮಾಳಿನೀ ದೇವಿಯು ಕೆಂಚಮನನ್ನು ಅನುಗ್ರಹಿಸಿದ ಳೆಂದೂ, ಆತನಿಗೆ ಪ್ರಸನ್ನಳಾಗಿ ವರಗಳನ್ನಿತ್ತಳೆಂದೂ, ತನ್ನ ಇಚ್ಛಿತಾರ್ಥಸಿದ್ದಿಯ ಆ ವರದಿಂದ ವಿಜಯಿಯಾದನು ಎಂದು ಶಾಸನದಾಖಲಿಸಿದೆ, ಜ್ವಾಳಮಾಳಿನೀ ದೇವಿಯಿಂದ, ಆಕೆಯ ಭಕ್ತರಾದ ಕತ್ತಲೆ ದಾಖಲಿಸಿದೆ. ಜ್ವಾಳಾಮಳಿನೀದೇವಿಯಿಂದ, ಆಕೆಯ ಭಕ್ತರಾದ ಕತ್ತಲೆ ಕುಲದರಸುಗಳ ಆಳಿಕೆಯಿಂದ ನವಿಲ್ಗುಂದವು ದೊಡ್ಡ ಹೆಸರನ್ನು ಪಡೆಯಿತು. ಶೌರ್ಯನಿಧಿಯಾದ ಕೆಂಚನು ಬೆಳ್ವೊಲ ನಾಡೆಲ್ಲವನ್ನೂ ಆಳುವ ಮಾಂಡಲಿಕನೂ ಆದನು, ಜ್ವಾಳಿನೀದೇವಿಯ ಅನುಗ್ರಹದಿಂದ-
ಇನ್ತಿವಗಿದು ಸಂಪದಮಂ
ತನಗಿತ್ತಾ ಜ್ವಾಳಿನೀ ಮಹಾದೇವಿಗೆ ಜೆ
ಲ್ವೆನಿಪಾವಾಸಮನೆತ್ತಿಸಿ
ಯನೇಕ ವೃತ್ತಿಗಳನಿತ್ತನಾ ಕೆಂಚರಸಂ ||
– ಕಳ್ತಲೆ ಕುಲಕ್ಕೆ ಸೇರಿದ ಪ್ರಚಂಡ ಮಂಡಲಿಕ ಕೆಂಚನೃಪನು ಜ್ವಾಳಿನೀದೇವಿಯ ಪರಮಭಕ್ತನು. ತನ್ನ ಕುಲದೇವತೆಯಾದ ಜ್ವಾಳಿನೀ ಮಹಾದೇವಿಗೆ ಆತನು ಒಂದು ದೇವಸ್ಥಾನವನ್ನು, ಹತ್ತನೆಯ ಶತಮಾನದಲ್ಲಿ, ತನ್ನ ನೆಲೆವೀಡು ಬೀಡೂ ಇದ್ದುದರಿಂದ, ನವಿಲ್ಗುಂದದಲ್ಲಿ ಕಟ್ಟಿಸಿದನು. ಈಗ ನನ್ನ ಸಂಶೋಧನೆಯ ಪ್ರಕಾರ ಕರ್ನಾಟಕ ದಲ್ಲಿ ಮತ್ತು ಪ್ರಾಯಃ ಇಡೀ ಭಾರತದಲ್ಲಿಯೇ, ಜ್ವಾಳಾಮಾಳಿನೀ ಶಾಸನದೇವಿಗೆ ಕಟ್ಟಿಸಿಕೊಟ್ಟ ಮೊಟ್ಟಮೊದಲನೆಯ ಸ್ವತಂತ್ರ ದೇವಾಲಯವು ಇದೇ ಆಗಿದೆ. ಅದರಿಂದ ಕೆಂಚನೃಪನು ಈ ಜ್ವಾಳಿನೀ ಮಹಾದೇವಿಗೆ ಎತ್ತಿಸಿದ (ಕಟ್ಟಿಸಿದ) ಈ ಚೆಲ್ವೆನಿಪ ಆವಾಸಕ್ಕೆ, ಸುಂದರ ಬಸದಿಗೆ, ಆತನು ಅನೇಕ ವೃತ್ತಿ (ದತ್ತಿ) ಗಳನ್ನು ಇತ್ತನೆಂಬುದನ್ನೂ ಗಮನಿಸಬೇಕು. ಈ ಕೆಂಚರಸನ ವಂಶದವನೇ ಆದ ಕಾಟರಸನು ನವಿಲ್ಗುಂದದಲ್ಲಿ ‘ತ್ರಿಭುವನ ತಿಳಕಮೆನಿಪ್ಪ ಪೆಸರಜಿನಮಂದಿರ’ ವನ್ನೂ ಮಾಡಿಸಿದನು. ಗಾವರವಾಡದ ಶಾಸನೋಕ್ತ ಕಾಟರಸನೂ, ಗದಗ ಶಾಸನೋಕ್ತ ಕೆಂಚರಸಾದ್ಯರೂ ಒಂದೇ ‘ಕತ್ತಲೆ ಕುಲ’ ವೆಂಬ ವಂಶಕ್ಕೆ ಸೇರಿದವರೆಂದು ಸಂಶೋಧನೆಯಿಂದ ಖಚಿತ ಪಡಿಸಿದ್ದೇನೆ. ಅಲ್ಲದೆ ಮುಳ್ಗುಂದದ [ಎ.ಇ.೧೬.೫೩.೧೦೫೩] ಶಾಸನದಲ್ಲಿ ಹೇಳಿರುವ ಕೆಂಚರಸನೂ ಗದಗ-ಗಾವರವಾಡ ಶಾಸನದ ಕೆಂಚನೃಪನೂ ಅಭಿನ್ನರೆಂದೇ ತಿಳಿಯ ಬೇಕು. ಇದೇ ಕುಲಕ್ಕೆ ಸೇರಿದ ಇಮ್ಮಡಿ – ರಾಯ ದೇವರಸನು ಜ್ವಾಳಿನೀದೇವೀ ಲಬ್ಧವರ ಪ್ರಸಾದಾಸಾದಿತ ಕಲಿಗಳಂ ಕಾವ ಮಹಾಮಣ್ದಳೇಶ್ವರ ನಾಗಿದ್ದನೆಂದು ಗದಗ ಶಾಸನದಲ್ಲಿದೆ(ಸಾಲು:೨೮). ಇದಲ್ಲದೆ ನವಿಲುಗುಂದ ಅನ್ವಯಕ್ಕೆ ಸೇರಿದ ಚಂದವೆ, ರೇಕವ್ವೆ, ಸಕಳನೋಂಪಿ – ಈ ಮೂರು ಉಲ್ಲೇಖಗಳಿರುವ ಹನ್ನೆರಡನೆಯ ಶತಮಾನದ ತ್ರುಟಿತ ಶಾಸನವೊಂದು ಒಂದು ಜೈನ ವಿಗ್ರಹದ ಪಾದಪೀಠದ ಮೇಲಿದೆ; ಇದು ಧಾರವಾಡದ ಕರ್ನಾಟಕ ವಿಶ್ವವಿದ್ಯಾನಿಲಯದ ಕನ್ನಡ ಅಧ್ಯಯನ ಪೀಠದಲ್ಲಿದೆ; ಇದನ್ನು ಬಿಜಾಪುರ ಜಿಲ್ಲೆಯ ಸಿಂದಗಿ ತಾಲ್ಲೂಕಿನ ಯರಗಲ್ಲು ಗ್ರಾಮದಿಂದ ತರಲಾಗಿದೆ.
ಇದುವರೆಗಿನ ವಿವರಣಾತ್ಮಕ ಸಮೀಕ್ಷೆಯಿಂದ, ಮೊದಲಿನ ಒಂದು ಪ್ರಮೇಯವು (Hypothesis) ದಿವ್ಯ ತಿರುವನ್ನು ಪಡೆದು, ಮಯೂರಪುರವೆಂದರೆ ಧಾರವಾಡ ಜಿಲ್ಲೆಯಲ್ಲಿರುವ ಈಗಿನ ನವಿಲ್ಗುಂದವೇ ಎಂಬುದಾಗಿ ಸತ್ಯಸಂಗತಿ ಸ್ಥಾಪಿತವಾಗಿದೆ. ನವಿಲ್ಗುಂದ – ಮಯೂರಪುರವು ಕಳ್ತಲೆ-ಕತ್ತಲೆ ಕುಲದವರ ರಾಜ ಧಾನಿಯೂ ಆಗಿತ್ತು. ಈ ಅಪ್ಪಟ ಜೈನ ವಂಶದವರು ನವಿಲ್ಗುಂದ- (ಮಯೂರಪುರ) ದಲ್ಲಿ ಜಿನಾಲಯಗಳನ್ನೂ, ಜ್ವಾಳಾಮಾಲಿನೀದೇವಿಯ ದೇವಾಲಯವನ್ನೂ ಮಾಡಿಸಿದ್ದರು. ಹತ್ತನೆಯ ಶತಮಾನದ ಆರಂಭದ ವೇಳೆಗಾಗಲೆ ನಿರ್ಮಾಣವಾಗಿದ್ದ ಈ ಮಂದಿರವು ನಾಡನಲ್ಲಿ ಕೀರ್ತಿಗಳಿಸಿತ್ತು. ಈ ಪ್ರಾಚೀನ ಜ್ವಾಳಾಮಾಳನೀದೇವಿಯು ತುಂಬ ಪ್ರಸಿದ್ಧಳಾಗಿದ್ದುದಲ್ಲದೆ ಪ್ರಭಾವಶಾಲಿನಿಯೂ ಪೂಜನೀಯಳೂ ಆಗಿದ್ದಳು. ರಾಜರೂ ಸಾಮಂತರೂ ಮಹಾಮಂಡಲೇಶ್ವರರೂ ಈ ಜಿನಶಾಸನದೇವಿಯ ಭಕ್ತರಾಗಿದ್ದರು.
ಜ್ವಾಲಾಮಾಳಿನೀ ಶಾಸನದೇವಿಯ ದೇವಾಲಯ-ಬಿಂಬಾದಿಗಳು ದಕ್ಷಿಣ ಭಾರತದ ಬೇರೆ ರಾಜ್ಯಗಳಲ್ಲೂ ಇದ್ದುವೆಂದೂ ಶಾಸನಗಳಿಂದ ತಿಳಿದುಬರುತ್ತದೆ. ಈ ಲೇಖನದಲ್ಲಿ ಆಗಲೇ ಸೂಚಿಸಿರುವಂತೆ ಹೇಲಗ್ರಾಮ ಪೊನ್ನೂರಿನ (ದಕ್ಷಿಣದೇಶ ದ್ರಾವಿಡ ಗಣದ) ಹೇ(ಏ)ಲಾಚಾರ್ಯರು ನೀಲಗಿರಿ ಬೆಟ್ಟದ ಮೇಲೆ ತಪವೆಸಗಿ ಜ್ವಾಲಾಮಾಲಿನೀ ಕಲ್ಪದ ಚಾಲನೆಗೆ ಕಾರಣರಾದರೆಂಬ ಪ್ರತೀತಿಯಿದೆ [Desai, P.B., Jainismin south India (1957),pp.74,47-48]. ಕೇರಳದ ಪಾಲ್ ಘಾಟ್ ಜಿಲ್ಲೆಯ ಪರುವಶ್ಯೇರಿಯಲ್ಲಿ ಚಂದ್ರಪ್ತಭ ತೀರ್ಥಂಕರರನ್ನು ಗರ್ಭಗುಡಿಯಿಂದ ಪ್ರಾಂಗಣಕ್ಕೆ ತಂದಿಟ್ಟುಶಾಸ್ತಾ(ಅಯ್ಯಪ್ಪ)ಸ್ವಾಮಿಯೆಂದು ಪೂಜಿಸಲಾಗುತ್ತಿದೆ ಮತ್ತು ಅಲ್ಲಿಯೇ ಜ್ವಾಲಾ ಮಾಲಿನಿಯಕ್ಷಿಯ ವಿಗ್ರಹವನ್ನು ‘ಭಗವತಿ’ ಎಂದು ಕರೆದು ಪೂಜೆಮಾಡುತ್ತಿದ್ದಾರೆ [Raghava Varier, M.R., Socio-Economic Function of the Jain TemplesinKerala, ‘SAVASTISRI’, p. 174].
ಚಂದ್ರಕೊಡೆ: ಗಂಗರ ರಾಜಮಲ್ಲನ ಹೆಂಡತಿ – ಹೊಸ ಮಾಹಿತಿ
ಇತ್ತೀಚೆಗೆ ನನಗೆ ದೊರೆತ ಕೊಪ್ಪಳದ ಹೊಸ ಶಾಸನಗುತ್ತಿಯಲ್ಲಿ ಒಂದು ಶಾಸನದ ಪಾಠವನ್ನು ಉದಾಹರಿಸುತ್ತೇನೆಃ
(ಮುಂಭಾದ)
೧ ಭದ್ರಂ ಭವತ್ವಖಿಳ ಧಾರ್ಮ್ಮಿಕ ಪುಣ್ಡರೀಕ
೨ ಷಣ್ಡಾವ ಬೋಧನ ಸುಮಿತ್ರ ದಿವಾಕರಾಯ
೩ ಸಂಸಾರ ಸಾಗರ ವಿಚಿತ್ರ ತಮಘ್ನ ಜಂತೋರ್ಹ
೪ ಸ್ತಾವಳಂಬನ ಕ್ರಿತೋ ಜಿನಶಾಸನಾಯ ||
೫ ನೆಗೞ್ದ ಪ…………..
(ಇಲ್ಲಿಂದ ಮುಂದೆ ಕಲ್ಲು ಒಡೆದಿದೆ)
(ಬಲಬದಿ)
೧ (ನೆಗೞ್ದ) ರಜಿತಸೇನ ಮುನಿ ಮುಖ್ಯ
೨ ನಾದ ಗುಡ್ಡ ಗಂಗಮಣ್ಡಳೇಶ್ವರನ [ರ್ಹ]
೩ ತ್ಪರರು ಪದಾಂ ಭೋರುಹ [ಷಟ್ಟ]
೪ ರಣಂ ಶ್ರೀ ರಾಜಮಲ್ಲದೇವ [ಗಂ] ಗ
೫ (ನೃಪಂ) || ಅರಿಯನಿಕ್ಕಿ ವಿಕ್ರಮ
೬ [ಮಂ] ಕೊಣ್ಡ ಪೆಸರ್ಪ್ಪೆಸರನ್ಯಮಣ್ಡ
೭ ಳೇಶ್ವರರನಡಿಪ್ಪಿ ಸಾಹ (ಸದಿ)
೮. ನ್ದಂ ಕೊಣ್ಡ ಧನಂ ಧನಪನ್ಯವೈರಿ
೯ ಭೂಪರನಱೆಯಟ್ಟಿ ತೋಳ್ವಲ
೧೦ …………………(ಮುಕ್ಕಾಗಿದೆ)
(ಇನ್ನೊಂದು ಕಲ್ಲಿನ ಎಡಭಾಗ)
೧ ಪಜ್ಜರ ಪೆಸರ್ನ್ನೆಹೞ್ಡೆಸೆಯೆ
೨ ಕೈಕೊಣ್ಡಂ ಚಕ್ರಮಂ ಗಂಗ
೩ ಭೂಭುಜಂ || ಆಹವದೊಳ್ನಿ
೪ ನಗೊಲ್ದುವರೆ ಹರಿಹರರು
೫ ೞೆದರಿರ್ಕ್ಕೆ ಸತ್ಯಾರ್ಣ್ನವ ಪೇಟೆ
(ಇದೇ ಎಡಭಾಗದ ಕೆಳಗಡೆ)
೧x [ಯ] ಕೈಳಾನ್ತಕರ್ಗ್ಗೆಕೈ
೨xx ಹಳಪಮಾರ ಮಲ್ಲ
೩ ಮದಕರಿ……….
(ಬೇರೆ ಕಡೆ)
೧ ಆ ನೃಪನ ಮಹಾದೇವಿ ಮಹಾನ್ವಯ
೨ ಕುಳತಿಳಕೆ ಕಞ್ಚಬ್ಬರಸಿಯರ್ಯ್ಯ
೩ ಶಂ ನಿಲೆ ಪತಿಯ ಪರೋಕ್ಷದೊಳ್
೪ ತಾನನ್ದಿರದೆ ದೀಕ್ಷೆಯಂ ಕೈ ಕೊಣ್ಡಳ್
೫ ಗುರುಗಳನಿನ್ದ್ಯರಪ್ಪಜಿತಸೇನ ಮು
೬ ನೀಶ್ವರರಾಗೆ ತತ್ವಾರ್ತ್ಥಪರಿಣತಿ
೭ ಧರ್ಮ್ಮದೊಳಾದ ಮಹೋಪಶಮ
೮ ಕ್ರಮದೊಳ್ಮನಂ ಸಂದಾಚರಣದೊಳೆ
೯ x ಪೂತ ಮುಗುನ್ದದೆ ವೊಗಿರಿಸ
(ಬೇರೆ ಮುಖ)
೧ ಸಿತ್ತೋ ಜಿನೇಂದ್ರ ಶಾ
೨ ಸನಂ || ಸ್ವಸ್ತಿ ಗಂಗಮಣ್ಡಳೇಶ್ವರ
೩ ನ ರಾಜಮಲ್ಲದೇವನರಸಿ
೪ ಕಞ್ಚಬ್ಬರಸಿಯರ್ಪ್ಪಲ ಕಾ
೫ ಲಂ ತಪಂಗೆಯ್ದು ಶಕಕಾಳ ೯೪೫
೬ ದುನ್ದುಭಿ ಸಂವತ್ಸರದ ಮಾಘ
೭ ಬಹುಳ ಪಞ್ಚಮಿ ಬೃಹಸ್ಪತಿ
೮ ವಾರದನ್ದು ಶ್ರೀಕುಪಣತೀರ್ತ್ಥದೊ
೯ ಳ್ಸಮಾಧಿ ವಿಧಿಯಿಂ ರತ್ನತ್ರ
೧೦ ಯಮಂ ಸಾಧಿಸಿ ದೇವಲೋಕ
೧೧ ಕ್ಕೆ ವೋದರ್ ಮಜ್ಞ್ಗಳಂ
ಕ್ರಿ.ಶ. ೧೦೨೩ ರಲ್ಲಿ ಕುಪಣತೀರ್ಥದಲ್ಲಿ ಸಮಾಧಿ ವಿಧಿಯಿಂದ ಮುಡಿಪಿದ ಕಂಚಬ್ಬರಸಿಯ ವಿಚಾರ ಶಾಸನಗಳಲ್ಲಿ ಇದುವರೆಗೆ ದಾಖಲಾಗಿಲ್ಲ. ಗಂಗರ ದುಗ್ಗಮಾರ ಎಱೆಯಪ್ಪೊರನ ಹೆಂಡತಿ ಕಂಚಿಯಬ್ಬೆಯ ಹೆಸರುಇ ಒಂದು ಶಾಸನದಲ್ಲಿ ದಾಖಲಾಗಿರುವುದು ದಿಟ (ಎಕ. ೧೦, ಮುಳಬಾಗಿಲು ತಾ ||); IWG : ೧೯೮೪ : ಸಂಖ್ಯೆ. ೪೬ : ಪು. ೧೭೪]. ಆದರೆ ಆ ಕಂಚಿಯಬ್ಬರಸಿಯು ಈ ಕಂಚಬ್ಬರಸಿಗಿಂತ ಭಿನ್ನಳು ಮತ್ತು ಇನ್ನೂರೈವತ್ತು ವರ್ಷ ಪ್ರಾಚೀನಳು.
ಈ ಕಂಚಬ್ಬರಸಿಯು ಗಂಗ ಮಂಡಳೇಶ್ವರ ರಾಜಮಲ್ಲದೇವನ ಅರಸಿ, ಆ ನೃಪನ ಮಹಾದೇವಿ. ಗಂಗ ಅರಸರಲ್ಲಿ ರಾಚಮಲ್ಲ ಮತ್ತು ರಾಜಮಲ್ಲ ಎಂಬುವ ಎರಡೆರಡು ರೂಪಗಳನ್ನು ಸಮಾನಾರ್ಥಕ ಅಂಕಿತನಾಮ ರೂಪವಾಗಿ ಬಳಸಲಾಗಿದೆ. ರಾಜ (ಚ) ಮಲ್ಲ ಎಂಬ ಹೆಸರಿನ ಗಂಗ ಮಾಂಡಲಿಕರು ಒಬ್ಬರಲ್ಲ, ಇಬ್ಬರಲ್ಲ ಎಂದು ಐವರಿದ್ದಾರೆ. ಇವರಲ್ಲಿ ಕಂಚಬ್ಬರಸಿಯು ಯಾವ ರಾಜಮಲ್ಲನ ಮಹಾದೇವಿ ಎಂದು ಅರಿಯಬೇಕು. ಕಂಚಬ್ಬರಸಿಯು ಮರಣಿಸಿದ್ದು ಕ್ರಿ.ಶ. ೧೦೨೩ ರಲ್ಲಿ ತಿಳಿದಿದೆ.; ಅದರಿಂದ ಆ ತೇದಿಗೆ ಹತ್ತಿರವೂ ಹೊಂದಿಕೊಳ್ಳುವಂತಹುದೂ ಆದ ಹೆಸರನ್ನು ಗುರುತಿಸಬೇಕು. ಆಯ್ದನೆಯ ರಾಜ (ಚ) ಮಲ್ಲ (ರಕ್ಕಸಗಂಗ) ನು ಕ್ರಿ.ಶ. ೯೮೬ ರಿಂದ ೯೯ ರ ವರೆಗೆ ಆಳಿದಂತೆ ತಿಳಿದು ಬರುತ್ತದೆ. ಅದರಿಂದ ಪ್ರಾಯಃ ಕಂಚಬ್ಬರಸಿಯ ಗಂಡನಾದ ರಾಜಮಲ್ಲದೇವನನ್ನು ಈ ಗಂಗ ಮಂಡಲೇಶನೊಂದಿಗೆ ಸಮೀಕರಿಸಬಹುದು. ಈ ಸಮೀಕರಣದ ಸಾಧುತ್ವವನ್ನು ಚರಿತ್ರಕಾರರು, ಗಂಗರ ಇತಿಹಾಸ ನಿಪುಣರು ಪರಿಶೀಲಿಸಬೇಕು.
 
ಚಂದ್ರಕೊಡೆ: ಶಾಸನಗಳಲ್ಲಿ ಸಗರ – ಮಣಲೆಯರು
ಪ್ರವೇಶ
ಕರ್ನಾಟಕ ಚರಿತ್ರೆಯಲ್ಲಿ ಅನೇಕ ಸಣ್ಣಪುಟ್ಟ ರಾಜಮನೆತನಗಳು, ಅರಸು ಕುಲಗಳು ಆಗಿಹೋಗಿವೆ. ನಾಡಿನ ನಾನಾ ಭಾಗಗಳನ್ನು, ವಿವಿಧ ಕಾಲಘಟ್ಟಗಳಲ್ಲಿ ಪ್ರಾದೇಶಿಕವಾಗಿ ಅಳೆದ ಕಿರಿಯಕುಲ (ವಂಶ)ಗಳು ತೋರಿದ ತ್ಯಾಗ, ಸಾಹಸ, ದೇಶಪ್ರೇಮ, ಭಾಷಾಪ್ರೇಮ, ಕಲಾಪ್ರೇಮ, ಸಾಹಿತ್ಯಾಸಕ್ತಿ, ಧರ್ಮಾನುರಾಗ, ಅನ್ಯಧರ್ಮ ಸಹಿಷ್ಣುತೆ – ಮೊದಲಾದುವು ಉಪಯುಕ್ತ. ಕನ್ನಡ ಶಾಸನಗಳಲ್ಲಿ ಕಂಡುಬರುವ ನಾನಾ ವಂಶ(ಕುಲ)ಗಳನ್ನು, ಅವು ಚರಿತ್ರೆಯಲ್ಲಿ ನಿರ್ವಹಿಸಿದ ಪಾತ್ರವನ್ನು ಕುರಿತು ಕೆಲವು ಪಿಎಚ್.ಡಿ ಮಹಾಪ್ರಬಂಧಗಳನ್ನೂ, ಎಂ.ಫಿಲ್ ಪ್ರೌಢಪ್ರಬಂಧ (ಡಿಸರ್ಟೇಶನ್) ಗಳನ್ನೂ ಸಿದ್ಧಪಡಿಸಬಹುದು. ಅಷ್ಟು ವಿಪುಲವಾದ ಮಾಹಿತಿಗಳನ್ನು ಶಾಸನಗಳು ಗರ್ಭೀಕರಿಸಿವೆ. ಈ ಸಂಪ್ರಬಂಧದಲ್ಲಿ ಸಗರ (ಮಣಲೆರ) ವಂಶವನ್ನು ಕುರಿತು ವಿವೇಚಿಸಲಾಗುವುದು. ಈ ವಿವೇಚನೆಗೆ ಉಪಲಬ್ಧ ಶಾಸನ ಸಾಮಗ್ರಿಯಷ್ಟೇ ಮುಖ್ಯ ಮತ್ತು ನೇರ ಆಕರ.
ಸಗರ-ಮಣಲೆಯರ ಚಾರಿತ್ರಿಕ, ಧಾರ್ಮಿಕ, ಪ್ರಾದೇಶಿಕ, ಭೌಗೋಳಿಕ ಮತ್ತು ಸಾಂಸ್ಕೃತಿಕ ಆಯಾಮಗಳನ್ನು ಗುರುತಿಸುವುದರೊಂದಿಗೇನೆ ಅವರ ಅಧಿಕಾರ ಏರಿಳಿತ ಪಲ್ಲಟಗಳನ್ನೂ. ತೆರಿಗೆಗಳ ಪ್ರಸ್ತಾಪವನ್ನೂ ಅಲ್ಲಲ್ಲಿ ಆನುಷಂಗಿಕವಾಗಿ ಮತ್ತು ಅಧಿಕೃತವಾಗಿ ಸೂಚಿಸಲಾಗುವುದು.
ಈ ಮನೆತನದವರು ತಮ್ಮನ್ನು ಸಗರ, ಸಗರ ಮಾರ್ತ್ತಂಡ, ಮಣಲೆರ, ಮಣಲೆರಾದಿತ್ಯ – ಎಂದು ನಿರ್ದೇಶಿಸಿಕೊಂಡಿದ್ದಾರೆ. ಕ್ರಿ.ಶ. ೮-೯ ನೆಯ ಶತಮಾನದ ವೇಳೆಗಾಗಲೇನೆ ಈ ಸಗರವಂಶ ಮನ್ನಣೆ ಪಡೆದಿತ್ತು. ಮೊದಲು ಮಂಡ್ಯ ಜಿಲ್ಲೆಯ ನಾಗಮಂಗಲ, ಮಳವಳ್ಳಿ, ಮದ್ದೂರು ತಾಲ್ಲೂಕುಗಳು ಮತ್ತು ಮೈಸೂರು ಜಿಲ್ಲೆಯ ಗುಂಡ್ಲುಪೇಟೆ ಮತ್ತು ತಿರುಮಕೂಡಲು ನರಸೀಪುರ ತಾಲ್ಲೂಕು – ಈ ಪರಿಸರದಲ್ಲಿ ಮಣಲೆರರ ಅಸ್ತಿತ್ವ, ಯುದ್ಧೋತ್ಸಾಹ, ಧೈರ್ಯ, ಆಡಳಿತ, ಅಧಿಕಾರ, ದಾನಗುಣ, ಜಿನಭಕ್ತಿ ಧರ್ಮವತ್ಸಲತೆ ಮೊದಲಾದ ಗುಣಗಳು ಪ್ರಕಟವಾಗಿವೆ. ಇದು ಕರ್ನಾಟಕದ ಚರಿತ್ರೆಯಲ್ಲಿ ಅವರು ಕ್ರಿಯಾಶೀಲರಾಗಿ ಕಾಣಿಸಿಕೊಂಡ ಮೊದಲನೆಯ ಘಟ್ಟ ಕ್ರಿ.ಶ. ಹತ್ತನೆಯ ಶತಮಾನದ ಕಡೆಯ ದಶಕದಲ್ಲಿ ಅವರು ದಕ್ಷಿಣ ಕರ್ನಾಟಕದ ಈ ಭಾಗವನ್ನು ತೊರೆದು, ಉತ್ತರ ಕರ್ನಾಟಕದ ಪುಲಿಗೆಱೆ ಮುನ್ನೂರರ ಪ್ರದೇಶವನ್ನು ಮಹಾ ಸಾಮಂತರಾಗಿಯೂ, ಮಹಾಮಂಡಲೇಶ್ವರರಾಗಿಯೂ, ರಾಷ್ಟ್ರಕೂಟಕರ ರಾಗಿಯೂ ಆಳತೊಡಗಿದ್ದು ಶಾಸನಗಳಿಂದ ತಿಳಿದು ಬರುತ್ತದೆ.
ಮಣಲೆರರ ಪ್ರಥಮ ಉಲ್ಲೇಖಗಳಲ್ಲಿ ಪ್ರಮುಖವಾದವುಗಳು ದೇವರ ಹಳ್ಳಿ, ತಗ್ಗಲೂರು, ಹೆಬ್ಬಾಳು, ವಿಜಯಪುರ, ಮುತ್ತತ್ತಿ, ತಾಯಲೂರು, ಕೂಲಿಗೆರೆ, ಕಲ್ಕುಣಿ, ಆತುಕೂರು, ಪುಲಿಗೆರೆ, ಲಕ್ಷ್ಮೇಶ್ವರ, ಶಿಗ್ಗಾಂವಿ – ಮೊದಲಾದ ಶಾಸನಗಳು, ಈ ಶಾಸನಗಳ ಆಧಾರದಿಂದ ಮಣಲೆರರ ಹುಟ್ಟು ಬೆಳವಣಿಗೆ ಆಳ್ವಿಕೆ ರಾಜಕೀಯ ವರ್ಚಸ್ಸು ಜಿನಭಕ್ತಿ ರಾಜನಿಷ್ಠೆಯ ಪಲ್ಲಟ- ಇವನ್ನು ಕ್ರಮವಾಗಿ ಗುರುತಿಸಬಹುದು. ಮಣಲೆರ ವಂಶದವರ ಮೊಟ್ಟಮೊದಲನೆಯ ದಾಖಲೆ ಕಾಣಿಸುವುದು ಎಂಟನೆಯ ಶತಮಾನದ ಎರಡು ಶಾಸನಗಳಲ್ಲಿ; ೧. ಹೆಬ್ಬಾಳು ಶಾಸನ, ೨. ದೇವರಹಳ್ಳಿ ಶಾಸನ.
ಹೆಬ್ಬಾಳು ಶಾಸನದಲ್ಲಿ ಒಂದು ಯುದ್ಧದ ಪ್ರಸ್ತಾಪ ಮಾತ್ರ ಸಿಗುತ್ತದೆ. ನೊೞ್ವಬ್ಬ (ನೊೞಂಬ/ನೊಳಂಬ) ರಾಜ್ಯಕ್ಕೆ ಸೇರಿದ ಕಾಳೆಗವೊಂದರಲ್ಲಿ ಮಣಲೆರ ಕುಣಿಙ್ಗೆಲಾಚಾರನು ಭಾಗವಹಿಸಿದ್ದನ್ನು ಈ ಹೆಬ್ಬಾಳು ಶಾಸನ ನಮೂದಿಸಿದೆ.
[ಎ.ಕ. ೭ (೧೯೭೯) ೩೬ (೩ ಮಂ ೪೫) ೮ನೆಯ ಶತಮಾನ, ಹೆಬ್ಬಾಳು (ಮಂಡ್ಯ ಜಿಲ್ಲೆ, ಮದ್ದೂರು ತಾಲ್ಲೂಕು) ಪು. ೨೭೪]. ಮಣಲೆರ ಕುಣಿಙ್ಗೆಲಾಚರ ಕೂಡಿಕೊಂಡಿವೆ. ಮಣಲೆರ ಎಂಬುದು ಒಬ್ಬ ವ್ಯಕ್ತಿಯ ಅಂಕಿತ/ರೂಢನಾಮ. ಕುಣಿಙ್ಗೆಲ ಎಂಬುದು ಆತನ ಊರಿನ ಹೆಸರು. ಈ ತೀರ್ಮಾನವನ್ನು ಬೆಂಬಲಿಸುವ ಪೂರಕ ಆಧಾರವೂ ಇನ್ನೊಂದು ಶಾಸನದಲ್ಲಿ ಸಿಗುತ್ತದೆ; ಆ ಇನ್ನೊಂದು ಶಾಸನ ಕೇವಲ ಹದಿಮೂರು ಸಾಲುಗಳಿರುವ ಒಂದು ವೀರಗಲ್ಲು – ಕಲ್ಕುಣಿಯ ಶಾಸನ. ಹತ್ತನೆಯ ಶತಮಾನದ ಕನ್ನಡ ಲಿಪಿಯಲ್ಲಿ ಬರೆದಿರುವ, ಕಲ್ಕುಣಿಯ ಆಂಜನೇಯಸ್ವಾಮಿ ದೇವಸ್ಥಾನದ ಮುಂದೆ ನಿಂತಿರುವ, ವೀರಗಲ್ಲು ಶಾಸನದ ಪಾಠ ಹೀಗಿದೆ : ಸ್ವಸ್ತಿ ಬೂತುಗಂ ನಡಪಿದಂ ಕರಿ ಮಾರೆಯ್ಯ ಮಣಲೇರನ ಕುಣಿಙ್ಗೆಲವೂರನ ಅಸಿವೊರದೊಳ್ ಎಱೆಯಙ್ಗನೊಳ್ ನೆಱಪಿದಂ | ಸ್ವಸ್ತಿ ಕುಣುಙ್ಹ ಊರಿನ ಮಣಲೇರನ ಕಾಳೆಗದೊಳ್ ಕೊನ್ತದ ನರಗನ ಮುನ್ದೆ ಎಱೆ ಯಙ್ಗಂ ನೆಱೆಪಲೆಱೆಯಙ್ಗನ ವೇಳೆಯದಲ್ಲೆಬ್ಬೆ ಬಸವಂ ತಲೆಗಡಿಯಿಸಿದಂ [ಎ.ಕ. ೭ (೭೯) ೧೪೧. ೧೦ನೆಯ ಶತಮಾನ ಕಲ್ಕುಣಿ (ಮಂಡ್ಯ ಜಿಲ್ಲೆ, ಮಳವಳ್ಳಿ ತಾಲ್ಲೂಕು) ಪು. ೪೪೧].
ಹೆಬ್ಬಾಳು ಮತ್ತು ಕಲ್ಕುಣಿ ಶಾಸನಗಳ ಸಹಾಯದಿಂದ ಕೆಲವು ತೀರ್ಮಾನಗಳನ್ನು ತಳೆಯಬಹುದು: ಅ. ಮಣಲೆರರು ಕ್ರಿ.ಶ. ಎಂಟನೆಯ ಶತಮಾನದ ವೇಳೆಗೆ ಭಟರಾಗಿ ಕಾಳೆಗದಲ್ಲಿ ಭಾಗವಹಿಸತೊಡಗಿದ್ದರು. ಆ. ನೊಳಂಬರ ರಾಜ್ಯದಲ್ಲಿ ಮಣಲೆರರು ನೊಳಂಬರ ಪರವಾಗಿ ಹೋರಾಡುತ್ತಿದ್ದರು. ಇ. ಮಣಲೆರರು ಕುಣಿ(ಣು)ಗಲು ಎಂಬ ಊರಿನ ಕಡೆಯವರೆಂದು ಗುರುತಿಸಲ್ಪಟ್ಟಿದ್ದರು. ನೊಳಂಬರು ಕ್ರಿ.ಶ. ೭೫೦ರಿಂದ ೧೦೫೦ ರವರೆಗೆ ಮೂರುನೂರು ವರ್ಷಗಳ ಕಾಲ ಆಳಿದರು. ಅವರು ಮೊದಲಿಗೆ ತಲಕಾಡು ಗಂಗರ ಸಾಮಂತರಾಗಿದ್ದರು: ಅನಂತರ ರಾಷ್ಟ್ರಕೂಟರ ಅಧೀನಕ್ಕೆ ಒಳಪಟ್ಟರು; ತರುವಾಯ ಅಂತಿಮವಾಗಿ ಚಾಳುಕ್ಯರ ಕೈಕೆಳಗೆ ಆಳ್ವಿಕೆ ನಡೆಸಿದರು. ಮಣಲೆರರೂ ಸಹ ಗಂಗರ, ರಾಷ್ಟ್ರಕೂಟರ, ಮತ್ತು ಕಟ್ಟಕಡೆಯದಾಗಿ ಚಾಳುಕ್ಯರ ಸಾಮಂತರಾಗಿದ್ದವರು, ಕಲ್ಕುಣಿಯ ಶಾಸನಕ್ಕಿಂತ ಶತಮಾನಗಳಷ್ಟು ಹಿಂದಣದಾದ ಹೆಬ್ಬಾಳು ಶಾಸನದ ಬಲದಿಂದ ಹೇಳಬಹುದಾದ ಹೊಸ ಮಾತಿದೆ. ಮಣಲೆರರು ಗಂಗರ ಅಧೀನತೆ ಬರುವ ಮೊದಲು ನೊಳಂಬರ ಕೈಕೆಳಗೆ, ನೊಳಂಬರ ಸೇನೆಯ ಅಧಿಕಾರಿಗಳಾಗಿದ್ದಂತೆ ಕಾಣುತ್ತದೆ. ಮಣಲೆರರು ನೊಳಂಬರ ಕಡೆಯಿಂದ ಗಂಗರ ಆಶ್ರಯಕ್ಕೆ ಬಂದು ಸೇರಿದ್ದು ಎಂಟನೆಯ ಶತಮಾನದಲ್ಲಿ. ಇದಕ್ಕೆ ಅಸ್ಖಲಿತವಾದ ಗಟ್ಟಿ ಆಧಾರವೆಂದರೆ ಪ್ರಾಚೀನವಾದ ದೇವರಹಳ್ಳಿಯ ಐತಿಹಾಸಿಕ ಮಹತ್ವದ ಶಾಸನ. [ಎ.ಕ. ೭ (೧೭೯) ೧೪೯ (೪ ನಾಮಂ ೮೫) ೭೭೬-೭೭ ದೇವರಹಳ್ಳಿ (ಮಂಡ್ಯ ಜಿಲ್ಲೆ, ನಾಗಮಂಗಲ ತಾಲ್ಲೂಕು) ಪು. ೧೪೪-೪೭].
ದೇವರಹಳ್ಳಿಯ ಶಾಸನ ಸಂಸ್ಕೃತ ಭಾಷೆಯಲ್ಲಿದೆ. ಇದು ಗ್ರಾಮಸ್ಥರೊಬ್ಬರ ವಶದಲ್ಲಿದ್ದ ಏಳು ತಾಮ್ರ ಶಾಸನಬದ್ಧ ಒಕ್ಕಣೆ. ಗಂಗರ ಪೃಥವೀ ಕೊಂಗುಣಿ ಮಹಾರಾಜ ಶ್ರೀ ಪುರುಷನು ಮಾನ್ಯಪುರದಲ್ಲಿ (ಮಣ್ಣೆ) ಇರುವಾಗ ನಡೆದ ಘಟನೆ ಇದರಲ್ಲಿ ನಿರೂಪಿತವಾಗಿದೆ. ದುಂಡು ನಿರ್ಗುಂದ ಯುವರಾಜನ ಮಗ ಪರಮಗೊಳ ಪೃಥ್ವೀ ನಿರ್ಗುಂದರಾಜನ ಮಡದಿ, ಸಗರ ವಂಶದ ಕುಂದಾಚ್ಚಿಯು ಈ ಶಾಸನದ ಕೇಂದ್ರ ಬಿಂದು. ಕುಂದಾಚ್ಚಿಯ ತಂದೆ ಮರುವರ್ಮ; ಈತನ ಪತ್ನಿ ಒಬ್ಬ ಪಲ್ಲವಾಧಿರಾಜನ ಮಗಳು (ಅವಳ ಹೆಸರು ಶಾಸನದಲ್ಲಿ ನಮೂದಾಗಿಲ್ಲ). ಮರುವರ್ಮನು ಸಗರ ಕುಲಜನು; ಈತನ ಕಾಲ ಸು. ಕ್ರಿ.ಶ. ೭೫೦. ಈತನ ಮಗಳು ಕುಂದಾಚ್ಚಿಯು ಶ್ರೀಪುರದಲ್ಲಿ ‘ಲೋಕ ತಿಲಕಜಿನಾಲಯ’ ವನ್ನು ಕಟ್ಟಿಸಿದಳು. ಕುಂದಾಚ್ಚಿಯ ಪತಿಯಾದ ಪರಮಗೂಳ ನಿರ್ಗುಂದರಾಜನ ವಿಜ್ಞಪ್ತಿಯಿಂದ ಗಂಗರ ಪ್ರಭು ಶ್ರೀಪುರುಷನೂ (೭೨೬-೭೭೭) ಲೋಕ – ತಿಲಕ – ಜಿನಗೃಹಕ್ಕೆ ಪೊನ್ನಳ್ಳಿಗ್ರಾಮವನ್ನು ತೆರಿಗೆ ರಹಿತವಾಗಿ ಬಿಟ್ಟುಕೊಟ್ತನ್ನು; ಇದರ ಕಾಲ ಕ್ರಿ.ಶ. ೭೭೬ – ೭೭. ದೇವರಹಳ್ಳಿಯ ಶಾಸನವು ಎಂಬತ್ತು ಸಾಲುಗಳ ಸಾಕಷ್ಟು ದೀರ್ಘವಾಗಿರುವ ಒಂದು ದೊಡ್ಡ ಶಾಸನವಾಗಿರುವುದರಿಂದ, ಪ್ರಸ್ತುತ ಸಂಪ್ರಬಂಧದ ವಿಚಾರ ಚರ್ಚೆಗೆ ಒಳಪಡುವ ಶಾಸನ ಭಾಗವನ್ನು ಮಾತ್ರ ಉದ್ಧರಿಸುತ್ತೇನೆ:
ಆತ್ಮಜನಿತ ನಯ ವಿಶೇಷ ನಿಶ್ಯೇಷಿಕೃತ ರಿಪು ಲೋಕಃ
ಲೋಕ ಹಿತಮಧುರ ಮನೋಹರ ಚರಿತಃ ಚರಿತಾರ್ಥ ತ್ರಿಕರಣ ಪ್ರವೃತ್ತಿಃ
ಪರಮಗೂಳ ಪ್ರಥಮ ನಾಮಧೇಯ ಶ್ರೀ ಪ್ರಿಥುವೀ ನಿರ್ಗ್ಗುನ್ದರಾಜೋ
ಜಾಯತಱ್ಪಲ್ಲವಾಧಿರಾಜ ಪ್ರಿಯಾತ್ಮಜಾಯಂ
ಸಗರ ಕುಲತಿಲಕಾತ್ಮರುವರ್ಮ್ಯಣೋ ಜಾತಾ ಬುನ್ದಾಚ್ಚಿ ನಾಮಧೇಯಾ
            ಭರ್ತೃಭವನ ಅಬಭೂವ ಭಾರ್ಯ್ಯಾ ತಯಾ ಸತತ ಪ್ರವೃತ್ತಿತ
ಧರ್ಮ್ಮಕಾರ್ಯ್ಯಯಾ ನಿರ್ಮ್ಮಿತಾಯ ಶ್ರೀಪುರೋತ್ತರ ದಿಶಮಲಂಕುರ್ವ್ವತೇ
ಲೋಕ ತಿಲಕ ನಾಮ್ನೇ ಜಿನಭವನಾಯ [ಅದೇ: ಪು. ೧೪೬, ಸಾಲು ೫೫-೫೮]
ಮೇಲಿನ ಶಾಸನ ಪಾಠದ ಸಾರಾಂಶ : ದುಂಡು ನಿರ್ಗುಮ್ದ ಯುವರಾಜನ ಅಕ್ಕರೆಯ ಮಗನಾದ ಪರಮಗೊಳ ಪ್ರಿಥುವೀ ನಿರ್ಗುಂದ ರಾಜನು ತನ್ನ ರಾಜಕೀಯ ನೈಪುಣ್ಯದಿಂದ, ಯಾರನ್ನೂ ಬಿಡದ ಹಾಗೆ, ಹಗೆಗಳನ್ನೂ ಸದೆಬಡಿದನು. ಈತನ ಸನ್ನಡತೆಯೂ ಸಚ್ಚಿಂತನೆಯೂ ಲೋಕಾಕರ್ಷಕವಾಗಿತ್ತು. ಈತನ ಪಟ್ಟಮಹಿಷಿಯೇ ಕುಂದಾಚ್ಚಿ. ಈಕೆ ಸಗರಕುಲ ಸಂಜಾತೆ, ತಿಲಕನಾದ ಮರುವರ್ಮನ ಮಗಳು. ಮರುವರ್ಮನ ಮಡದಿಯು ಪಲ್ಲವಾಧಿರಾಜನ ಪ್ರೀತಿಯ ಪುತ್ರಿ. ಕುಂದಾಚ್ಚಿಯು ತನ್ನ ಗಂಡ ಪರಮಗೂಳ ನಿರ್ಗುಂದ ರಾಜನ ಅರಮನೆಯಲ್ಲಿ ಇರುವಾಗ ಧಾರ್ಮಿಕ ಕಾರ್ಯನಿರತಳಾಗಿದ್ದಳು. ಶ್ರೀಪುರದ ಉತ್ತರ ದಿಕ್ಕಿಗೆ ಶೋಭಾಯಮಾನವಾದ ಲೋಕತಿಲಕ ಜಿನಾಲಯವನ್ನು ಮಾಡಿಸಿದಳು.
ದೇವರಹಳ್ಳಿಯ ಈ ಶಾಸನ ಗಂಗಕುಲದರಸರ ಇತಿಹಾಸಕ್ಕೂ ಸಗರ ಕುಲದ ಚರಿತ್ರೆಗೂ ಕಾಯಕಲ್ಪವೆಸಗಿದಂತಿದೆ. ಕ್ರಿ.ಶ. ೭೭೬ರ ವೇಳೆಗಾಗಲೇನೆ ಮರುವರ್ಮ ನೆಂಬ ಪ್ರತಿಷ್ಠಿತ ವ್ಯಕ್ತಿ ಈ ಸಗರಚಂಶಕ್ಕೇನೆ ಭೂಷಣವೆನಿಸಿದ್ದನು. ಈತನ ಸಾಮಾಜಿಕ ಸ್ಥಾನಮಾನ ಎಷ್ಟಿತ್ತೆಂದರೆ, ಒಬ್ಬ ಪಲ್ಲವಾಧಿರಾಜನೂ ಸಹ ತನ್ನ ಮಗಳನ್ನು ಮರುವರ್ಮನಿಗೆ ಮದುವೆ ಮಾಡಿಕೊಟ್ಟಿದ್ದನು. ಅಲ್ಲದೆ ಮರುವರ್ಮನ ಮಗಳಾದ ಕುಂದಾಚ್ಚಿಯನ್ನು ಗಂಗರ ಸಾಮಂತನಾದ ಪರಮಗೂಳ ಪ್ರಿಥುವೀ ನಿರ್ಗುಂದರಾಜನು ವಿವಾಹವಾಗಿದ್ದನು. ಜತೆಗೆ ಈ ಶಾಸನ ಬೆಳುಕು ಚೆಲ್ಲುವ ಪ್ರಮುಖ ಧಾರ್ಮಿಕ ವಿಚಾರವೆಂದರೆ, ಸಗರ ಕಲುದವರು ಅಚ್ಚ ಜೈನರಾಗಿದ್ದರೆಂಬುದು. ಸಗರ ವಂಶಜರ ಪ್ರಭಾವ ವಲಯದ ವ್ಯಾಪ್ತಿ ಮತ್ತು ಸ್ವರೂಪವನ್ನು ಈ ಶಾಸನ ಚೆನ್ನಾಗಿಯೇ ಕನ್ನಡಿಸಿದೆ.
೧. ಇದೇ ಕಾಲದ, ಗಂಗ ಭೂಪ ಶ್ರೀಪುರುಷನ ಆಳ್ವಿಕೆಗೆ ಒಳಪಟ್ಟು ತಗ್ಗಲೂರು ಶಾಸನದಲ್ಲಿ ವಿನೋದಿ ಮಣಲೆರನೆಂಬುವನು ತಳಿಯೂರನ್ನು ಆಳುತ್ತಿದ್ದನೆನ್ನಲಾಗಿದೆ [ಎ.ಕ. ೩ (೧೯೭೪) ಗುಂಡ್ಲುಪೇಟೆ ೪೩ (ಎ.ಕ. ೪, ಗು.ಪೇ. ೮೭) ಸು. ೭೫೦ ತಗ್ಗಲೂರು (ಮೈಸೂರು ಜಿಲ್ಲೆ ಗುಂಡ್ಲುಪೇಟೆ ತಾಲ್ಲೂಕು) ಪು. ೩೮ ಸಾಲು : ೪] ಇದು ದೇವರಹಳ್ಳಿಯ ಶಾಸನದಷ್ಟೇ ಪ್ರಾಚೀನವಾದದ್ದು; ಮರುವರ್ಮ ಮತ್ತು ಈ ವಿನೋದಿ ಮಣಲೆರರು ಸಮಕಾಲೀನರು.
೨. ಇದೇ ಕಾಲದ ಮೂಡಿಗೆರೆ ೩೬ ನೆಯ ಶಾಸನದಲ್ಲಿ ಬರುವ ಸಿಂದಾ ವಿಷಯೇ ಮಣಲೇ ಆಳ್ಕೇ ತ್ರಿಶಕ – ಎಂಬ ಹೇಳಿಕೆಯನ್ನೂ ಅವಶ್ಯ ಪರಿಭಾವಿಸಬೇಕು [ಎ.ಕ.೬ ಮೂಡಿಗೆರೆ – ೩೬. ೭೫೦-೫೧. ಜಾವಳಿ (ಚಿಕ್ಕಮ/ಮೂಡ್ಗೆರೆ ತಾ) ಪು. ೧೫೨-೫೩. ಸಾಲು : ೪೨ : IWG ೧೯೮೪ : ನಂ. ೪೩ : ಪು. ೧೬೫.].
ಪ್ರಾಚೀನ ಶಾಸನಗಳು
ಮಣಲೆರರನ್ನು ಕುರಿತು ಪ್ರಸ್ತಾಪಿಸುವ ನಾಲ್ಕನೆಯ ಪ್ರಾಚೀನ ಶಾಸನವೆಂದರೆ ವಿಜಯಪುರದ್ದು. ಈ ಅತೇದಿ ಶಾಸನ ಗಂಗರ ಎಱೆಯಪ್ಪ ದೊರೆಯ ಆಳ್ವಿಕೆಗೆ (೮೪೩-೭೦), ಕ್ರಿ.ಶ. ಒಂಬತ್ತನೆಯ ಶತಮಾನಕ್ಕೆ ಸೇರಿದ್ದು :
ಸ್ವಸ್ತಿ ಶ್ರೀ ಎಱೆಯಪ್ಪೊರಾ ಪೃಥುವೀ ರಾಜ್ಯಂ
ಗೆಯೆ ಶೌಚ ಮಣಲೆಯರುಂ ನನ್ನಿಮೞಲೂರುಂ ಸನ್ತೊ
ನಮಾಳ ಕಿಱುವೆೞ್ನಗರಾ ಪನ್ನಿರ್ವ್ವರ್ಗ್ಗಂ ರಣಪಾರರಾ
ಮಣಲೆಯರಸರಾ ಸಮಾಧಿಯೆ ಸಮಾಧಿ ಇಲ್ಲಾದೆ
ಱೆ ಪೊನ್ನೆತ್ತಿಕೊಳೆ ಕೊಟ್ಟ ಒಕ್ಕಲೆ ಪೊನ್ನಿಟ್ಟು ಪುಗಿಸಿದಾರ್
[ಎ.ಕ. ೫ (೧೯೭೬) ೧೪೬ (೧೪ ತಿನ ೨೫೩) ಕ್ರಿ. ಶ. ೯ನೆಯ ಶ. ವಿಜಯಪುರ (ಮೈಸೂರು ಜಿಲ್ಲೆ, ಟಿ. ನರಸೀಪುರ ತಾಲ್ಲೂಕು) ಪು. ೫೫೪]. ಇದರ ಸಾರಾಂಶ : ರಣಪಾರ ಮತ್ತು ಮಣಲೆಯರಸರ ಅನುಮತಿಯನ್ನು ಪಡೆದು, ಶೌಚ ಮಣಲೆಯರ ಹಾಗೂ ನನ್ನಿ ಮಣಲೆಯರ ಹಾಗೂ ನನ್ನಿ ಮಱಲೂರರು ಕಿಱುವೆಟ್ ನಗರದ ಹನ್ನೆರಡು ಜನಕ್ಕೂ ಹೊನ್ನನಿತ್ತು ನೆಲದ ಒಕ್ಕಲನ್ನು ಹೊಂದಿದರು. ಇದರಲ್ಲಿ ನನ್ನಿ ಮಱೆಲೂರರ ಎಂಬುದು ನನ್ನಿಮಣಲೆಯರ ಎಂದಿರಬಹುದು. ಈ ಶಾಸನ ರಚನೆಯ ವೇಳೆಗೆ ಆಗಲೇನೆ ಈ ಮಣಲೆರರಿಗೆ ‘ಮಣಲೆಯರಸ’ ಎಂಬ ‘ಅರಸ’ ಸ್ಥಾನಕ್ಕೇರಿಸಲಾದ ಮರ್ಯಾದೆ ಸಂದಿದೆ. ಎಱೆಯಪ್ಪನೆಂದರೆ ಒಂದನೆಯ ಎಱೆಗಂಗ ನೀತಮಾರ್ಗದೊರೆ.
ಇದೇ ವಿಜಯಪುರದ, ಇದೇ ಅವಧಿಗೆ ಸೇರಿದ ಇನ್ನೊಂದು ಶಾಸನವೂ ಮಹತ್ವದ್ದಾಗಿದೆ:
            ಸ್ವಸ್ತಿ ಶ್ರೀ ಕೊಙ್ಗುಣಿ ಮುತ್ತರಸರ್ ಶಿವ
ಮಾರ ಪ್ರಿಥುವೀ ರಾಜ್ಯಂ ಕಿಯೆ ಮಣಲೆ ಅರಸ
ರ್ಕ್ಯೂಮ್ಬಿಡಿ ಕಿೞಲೆನಾಡಾಳೆ ಕುಳತ್ತೊರೊಂಪೆಡೆ
ದಿ ಕಿಱುಪೆೞ್ನಗರಾಳೆ ಕಿಱುಪೆಳ್ನ
ನ್ನಿರ್ವ್ವರ್ಕ್ಕಮ್ಪುನ್ಪುಲಮೆಲ್ಲ ಪತ್ತೊನ್ದಿ ವಿ(ಟ್ಟಾರ್)
[ಅದೇ : ೧೪೫ (೧೪, ೨೫೨) ವಿಜಯಪುರ, ೯ ಶ. ಪು. ೫೫೪. ಸಾಲು : ೧-೫; ಮೈ. ಆ. ರಿ. ೧೯೧೨. ಪು. ೩೨]. ಇದು ಎಂಟನೆಯ ಶತಮಾನಾಂತ್ಯದ ಶಾಸನವೆಂದು, ಭಾಷಾವಿಜ್ಞಾನ ದೃಷ್ಟಿಯಿಂದ ಪರಿಶೀಲಿಸಿ, ಹೇಳಬಹುದು. ಪೂರ್ವದ ಹಳೆಗನ್ನಡ ಭಾಷೆಯ ಭಾಷಿಕ ಲಕ್ಷಣಗಳು ಕಾಣುತ್ತವೆ. ಗೆಯ್(ಮಾಡು) ಧಾತುವಿನ ಮೂಲ ರೂಪವಾದ *ಕೆಯ್ – ಎಂಬ ಅಘೋಷಸ್ವನಾದಿಯಿರುವ ರೂಪಕ್ಕೆ ಸೇರಿದ ಕಿಯೆ (ಕೆಯ್-, ಕೆಯೆ-; ಗೆಯ್-, ಗೆಯೆ-: ಕೆಯ್ – ಕೆಯೆ – ಕಿಯೆ-) ಎಂಬ ಜ್ಞಾತಿರೂಪವನ್ನು ಉಳಿಸಿಕೊಂಡಿದೆ. ರಾಜ್ಯಂ ಕಿಯೆ ಎಂದಿರುವ ರೂಪವು ಮುಂದೆ ೯-೧೦ನೆಯ ಶತಮಾನದಿಂದ ರಾಜ್ಯಂಗೆಯೆ ಎಂದಾಗಿದೆ. ಕಿೞಲೆ ನಾಡಾಳೆ ಎಂಬುದು ಕೆಳಲೆ ನಾಡಾಳೆ ಎಂದು ಬೆಳವಣಿಗೆ ಪಡೆಯುತ್ತದೆ. ದ್ರಾವಿಡ ಭಾಷೆಗಳಲ್ಲಿ ಸ್ವರಸ್ವನಪಲ್ಲಟ ಪ್ರಕ್ರಿಯೆಯಲ್ಲಿ ಇ/ಎ ವ್ಯತ್ಯಾಸವೂ ಒಂದು : ಕಿಱರೆ-ಕೆಱಲೆ ಎಂಬಲ್ಲಿ ಈ ವ್ಯತ್ಯಾಸ ಅಡಗಿದೆ. ೞಕಾರ ೞಕಾರದ ಪ್ರಯೋಗದಲ್ಲಿಯೂ ಪ್ರಾಚೀನ ಕನ್ನಡದ ಪಳೆಯುಳಿಕೆಗಳು ಕಾಣುತ್ತವೆ. ಕೆ(ಕಿ) ಳಲೆನಾಡು ಎಂಬುದು ಗಂಗವಾಡಿ ೯೬೦೦೦ ದೊಳಗೆ ಸೇರಿತ್ತು. ಕುಳತ್ತೂರು : ಕೊಳತ್ತೂರು ಎಂಬಲ್ಲಿಯೂ ಉ/ಒ ಸ್ವರ ಪರಿವರ್ತನೆಯಿದೆ. ಇದಾನ್- ಇದನ್, ಅೞಿಪ್ಪೊನ್-ಅೞಿಪೊನ್ ಮುಂತಾದ ಹಿಂದಣ ಬಳಕೆ ಗಮನಿಕೆಗೆ ಅರ್ಹವಾಗಿದೆ. ಇದು ಎಂಟನೆಯ ಶತಮಾನಾಂತ್ಯದ ಗಂಗರ ಕೊಙ್ಗುಣೆ ಶ್ರೀ ಮುತ್ತರಸ ಶ್ರೀಪುರುಷನ ಮಗನಾದ ಇಮ್ಮಡಿ ಶಿವಮಾರನ (೭೮೮-೮೧೬) ಆಳ್ವಿಕೆಗೆ ಸೇರಿದ್ದು. ಇದರಲ್ಲಿ ಕೂಂಬಡಿ-ಕಿೞಲೆನಾಡನ್ನು ಆಡುತ್ತಿದ್ದ ಮಣಲೆ ಅರಸನ ಪ್ರಸ್ತಾಪವಿದೆ. ವಿಜಯಪುರದ ಎರಡೂ ಶಾಸನಗಳಲ್ಲಿ ನಿರ್ದಿಷ್ಟ ಧರ್ಮದ ಸಂಬಂಧಗಳಿಲ್ಲವೆಂದು ಮೇಲುನೋಟಕ್ಕೆ ತೋರಿದರೂ, ಒಳನೋಟಕ್ಕೆ ಜೈನಧರ್ಮದ ಸ್ಪರ್ಶ ಕಾಣುತ್ತದೆ: ‘ಮಣಲೆಯರ ಸರಾ ಸಮಾಧಿಯೆ ಸಮಾಧಿ’ ಎಂಬುದು ಸಮಾಧಿಮರಣದಿಂದ ಮುಡಿಪಿದ ಸಂಗತಿಯನ್ನು ಹೇಳುತ್ತದೆ. [InscriptionsoftheWesternGangas : (೧೯೮೪); ೮೯. ೯. ಶ. ಪು. ೨೮೦]
ಬಿ. ಎಲ್. ರೈಸ್‍ರವರು ಸಿದ್ಧಪಡಿಸಿದ ತಾಯಲೂರು ಶಾಸನದ ಮೂಲ ಕಲ್ಲು ಕಳೆದುಹೋಗಿದೆ : ಆದರೆ ಆ ಶಾಸನದ ಒಕ್ಕಣೆ ಪೂರ್ತಿ ಅಚ್ಚಾಗಿದೆ. ಅದರ ಆರಂಭದ ವಾಕ್ಯ ಮಾತ್ರ ಈ ಸಂಪ್ರಬಂಧಕ್ಕೆ ಸಂಬಂಧಪಟ್ಟಿದೆ. ಪ್ರಸ್ತುತತೆಯಿರುವ ಮೊದಲನೆಯ ಪಂಕ್ತಿ ಹೀಗಿದೆ : ಶ್ರೀಮನ್ಮಣಲಯರನ ಸನ್ಮಥ. ಅಂದರೆ ಆ ಶಾಸನೋಕ್ತ ಮಣಲೆಯರನು ಆ ಕಾಲದ ಮತ್ತು ಆ ಭಾಗದ ಸ್ಥಳಾಧಿಪತಿಯಾಗಿ ಆಳುತ್ತಿದ್ದು ಅವನ ಸಮ್ಮತಿಯಿಂದ ಶಾಸನ ಹೊರಟಿದೆ. ಇದರ ಕಾಲ ಶಕವರ್ಷ ೮೨೯: ಇದು ಮದ್ದೂರು ತಾಲ್ಲೂಕಿಗೆ ಸೇರಿದೆ [ಎ.ಕ. ೭ (೧೯೭೯) ಮದ್ದೂರು ೫೬ (೩ ಮಂ ೧೪). ೯೦೭. ತಾಯಲೂರು (ಮಂಡ್ಯಜಿಲ್ಲೆ, ಮದ್ದೂರು ತಾಲ್ಲೂಕು) ಪು. ೨೮೪-೮೫].
ಕಾಲಕ್ರಮದಲ್ಲಿ ಅಳವಡುವ ಆರನೆಯ ಶಾಸನ ಕೂಲಿಗೆರೆಯದು : ಅಲ್ಲಿಯ ಕೆರೆಯ ಏರಿಯ ಮೇಲಿರುವ ಕಲ್ಲಿನ ಶಾಸನದ ಒಕ್ಕಣೆ:
            ಭದ್ರಂ ಭದ್ರೇಶ್ವರಸ್ಯ ಸ್ಯಾತ್ಕುದ್ರವಾದಿ ಮದಚ್ಛಿದ:
ವರ್ಧಮಾನ ಜಿನೇನ್ದ್ರಸ್ಯ ಶಾಸನಾಯ ಭವದ್ವಿಷೆ ||
ಶಕನೃಪ ಕಾಲಾತೀತ ಸಮಸರತಂಗಳೆಣ್ಟುನೂಱ
ಮುವತ್ತೆಣ್ಟನೆಯ ವರಿಷಂ ಪ್ರವರ್ತ್ತಿಸುತ್ತಿರೆ
ಸ್ವಸ್ತಿ ಕೊಙ್ಗುಣಿವರ್ಮ್ಮಧರ್ಮ್ಮ ಮಹಾರಾಜಾಧಿರಾಜ
ಕುವಳಲಪುರವರೇಶ್ವರ ನನ್ದಗಿರಿನಾಥ ಶ್ರೀಮತ್ ನೀತಿಮಾರ್ಗ
ಪೆರ್ಮ್ಮನಡಿಗಳ ರಾಜ್ಯಮುತ್ತರೋತ್ತರ ಸಲುತ್ತಮಿರೆ ಸಕರ
ವೇಬ್ದೇ ಕುವೇಬ್ದೇ ಮಣಲೆಯಾರಂ ಕನಕಗಿರಿಯ ತೀರ್ತ್ಥದ ಮೇಗೆ
ಬಸದಿಯ ಮಾಡಿಸಿ ಅರಸರಧ್ಯಕ್ಷದೊಳ್ ಕನಕಸೇನ ಭಟಾರರ್ಗ್ಗೆ
ತಿಪ್ಪೆಯೂರೊಳಾದ ಅಟ್ಟದೆಱೆಯುಂ ಕುಱುದೆಱಿಯುಂ
ಮುಳ್ಳ ಸಾಮನ್ತದೆಱಿಯೆಲ್ಲವಮ್ಬಿಟ್ಟನಿದನಱೆದೊಂ
ಕೆಱೆಯುಮಾರಮೆಯುಮನಱಿದು ಕೊಣ್ಡೊಮ್ಮಹಾಪಾತಕನ್ ||
[ಎ.ಕ. ೭ (‘೭೯) ೧೦೦ (೩ ಮಳವಳ್ಳಿ ೩೦) ೯೧೬-೧೭. ಕೂಲಿಗೆರೆ (ಮಂಡ್ಯ ಜಿಲ್ಲೆ, ಮದ್ದೂರು ತಾಲ್ಲೂಕು) ಪು. ೩೧೩]
ಈ ಕೂಲಿಗೆರೆಯ ಶಾಸನ ಗಂಗರ ಒಡೆಯನಾದ್ ನೀತಿಮಾರ್ಗ ಪೆರ್ಮ್ಮಾನಡಿಯ (೯೦೭-೨೧) ಆಡಳಿತ ಕಾಲದ್ದು : ಈ ಇಮ್ಮಡಿ ನೀತಿಮಾರ್ಗ ಪೆರ್ಮ್ಮಾನಡಿಯು ಒಂದನೆಯ ಬೂತುಗನ (೮೭೦) ಮಗನಾದ ಎಱೆಗಂಗನೇ ಆಗಿದ್ದಾನೆ. ಕೂಲಿಗೆರೆ ಶಾಸನವು ಗಂಗರ ಸಾಮನ್ತನಾದ ಮಣಲೆಯರನು ಕನಕಗಿರಿಯ ತೀರ್ತ್ಥದಮೇಗೆ ಬಸದಿಯನ್ನು ಮಾಡಿಸಿದನು; ಕನಕಗಿರಿ – ತಿಪ್ಪೂರು ತೀರ್ಥವು ೮-೯ ನೆಯ ಶತಮಾನದ ವೇಳೆಗೆ ಕೀರ್ತಿಶಾಲಿಯಾಗಿತ್ತು. ಬಸದಿಯೊಡೆಯರಾದ ಕನಕಸೇನ ಭಟಾರರಿಗೆ ತನ್ನ ಸಾಮಂತ ತೆರಿಗೆಯ (ಅಟ್ಟದೆಱೆ ಮತ್ತು ಕುಱುದೆಱೆಗಳೂ ಸೇರಿರುವ) ಆದಾಯಗಳನ್ನು ಬಿಟ್ಟುಕೊಟ್ಟನು. ಈ ವಿನಾಯಿತಿ ತೀರ್ಪಿಗೆ ಅಧ್ಯಕ್ಷರಾಗಿ ಗಂಗರ ಎಱೆಯ ನೀತಿಮಾರ್ಗ ಪೆರ್ಮ್ಮಾನಡಿಯೇ ಇದ್ದುದು ಇದರ ಮಹತ್ವವನ್ನು ಮನವರಿಕೆ ಮಾಡಿಕೊಡುತ್ತದೆ. ಹಾಲಿ ಮಂಡ್ಯ ಜಿಲ್ಲೆಯ ಮದ್ದೂರು ತಾಲೂಕಿಗೆ ಬಸ್ತಿ ಅರೆ ತಿಪ್ಪೂರಿನಲ್ಲಿರುವ (ತಿಪ್ಪೂರು ತೀರ್ತ್ಥವಾದ) ಚಿಕ್ಕಬೆಟ್ಟವೇ ಈ ಕನಕಗಿರಿ. ಮೈಸೂರು ಜಿಲ್ಲೆಯ ಮಲೆಯೂರಿನಲ್ಲಿರುವ ಜೈನ ಬೆಟ್ಟಕ್ಕೂ ಕನಕಗಿರಿ ಎಂಬ ಹೆಸರಿದೆ. ಅದರ ಮೇಲೆ ಜೈನ ದೇವಾಲಯವಿದ್ದು ಪ್ರಾಚೀನ ತೀರ್ತ್ಥವಾಗಿದೆ. ರಾಯಚೂರು ಜಿಲ್ಲೆಯಲ್ಲಿಯೂ ಒಂದು ಕನಕಗಿರಿಯಿದೆ. ತಿಪ್ಪೂರು ಶಾಸನೋಕ್ತ ಮಣಲೆಯರನು ೯೧೬ ರ ವೇಳೆಗೆ ಸಾಮಂತನಾಗಿದ್ದನು. ಈತನ ಮಗನೇ ಆತಕೂರು ಶಾಸನೋಕ್ತ ಮಣಲೆಯರ. ಕಾಲೈಕ್ಯ, ಸ್ಥಳೈಕ್ಯ, ಮತೈಕ್ಯ, ಸಾಮಂತಾಧಿಕಾರ ಸಮಾನತೆ, ಗಂಗರ ಅಧೀನತ್ವ – ಇವು ಸಮಂಜಸವಾದ ಹೊಂದಾಣಿಕೆ ತೋರಿಸುತ್ತವೆ. ಆತನೂರು- ತಿಪ್ಪೂರು ತೀರ ಸಮೀಪದ ಊರುಗಳು.
ಕೂಲಿಗೆರೆ ಶಾಸನವು, ದೇವರಹಳ್ಳಿಯ ಶಾಸನದಂತೆ, ಸಗರ – ಮಣಲೆರೆ ಮನೆತನವು ನಿಷ್ಠಾವಂತ ಜೈನರೆಂದು ನಿವೇದಿಸಿದೆ. ತಿಪ್ಪೂರು ತೀರ್ತ್ಥವಾದದ್ದೂ, ವರ್ಧಿಷ್ಣುವಾಗಿ ಬೆಳಗಿದ್ದೂ ಮಣಲೆಯರ ಮತ್ತು ಗಂಗರ ಶ್ರದ್ಧಾಸಕ್ತಿಯ ಫಲ. ಸುಮಾರು ಏಳು ನೂರು ವರ್ಷಗಳವರೆಗೆ ಈ ಕ್ಷೇತ್ರ ಪ್ರಕಾಶಿತವಾಗಿತ್ತೆಂಬುದಕ್ಕೆ ಶಾಸನಗಳು ಸಾಕ್ಷಿಯಾಗಿ ನಿಂತಿವೆ [ಎ.ಕ. ೭ (‘೭೯) ೫೧, ೫೨, ೫೪, ೭೬, ೧೦೬ ಮೊದಲಾದ ಶಾಸನಗಳು]. ಕೂಲಿಗೆರೆಯ ಶಾಸನದ ತರುವಾಯ ಬರುವ ಕಲ್ಕುಣಿಯ ಶಾಸನವನ್ನು ಕುರಿತು ಮೇಲೆ ಹೆಬ್ಬಾಳು ಶಾಸನವನ್ನು ವಿಮರ್ಶಿಸುವಾಗ ಪ್ರಸ್ತಾಪಿಸಿದ್ದಾಗಿದೆ. ದೇವರಹಳ್ಳಿ, ಹೆಬ್ಬಾಳು, ವಿಜಯಪುರ, ಕೂಲಿಗೆರೆ ಕಲ್ಕುಣಿ ಶಾಸನಗಳಾದ ಮೇಲೆ ಕಾಲಕ್ರಮದಲ್ಲಿ ಬರುವುದು ಆತುಕೂರು ಶಾಸನ. ಇದು ಕರ್ನಾಟಕದ ಇತಿಹಾಸದಲ್ಲಿ ಸುಪ್ರಸಿದ್ಧವಾದ ಶಾಸನ.
ಆತನೂರು ಶಾಸನವನ್ನು, ಅದರ ಆಯಾಮಗಳನ್ನು ಚರ್ಚಿಸುವ ಪೂರ್ವದಲ್ಲಿ ಮುತ್ತತ್ತಿಯ ಶಾಸನವನ್ನು ಕುರಿತು ಕೆಲವು ಸಂಗತಿಗಳ ಚರ್ಚೆಯೊಂದಿಗೆ ವಿವರಿಸಬೇಕಾಗಿದೆ. ಶಾಸನದ ಪಾಠ ಹೀಗಿದೆ:
            ……………………………..
ನಿಬಪ್ಪಂಡಿತ ಪದಕಮಳ……..
ಕಿಕುಳ ವಳಭೀಪುರವರೇಶ್ವರ ಬಾ
ಲಾತ ಪಂಚನೇತ್ರಧ್ವಜ ವಿರಾಜಮಾನ
ಅರಿರೂಪಸಿಂಗ ನನ್ನಿಯ ಸೇಕರ ಶ್ರೀ
ಮುತ್ತತ್ತಿಯಂ ನಾಗಕುಮಾರಯ್ಯಂಗೆ ಕೊಟ್ಟ
[ಎ.ಕ. ೫ (೧೯೭೬) ತಿನ (೨ ತಿನ ೧೦೨) ೯- ೧೦ ಶ. ಮುತ್ತತ್ತಿ (ಮೈಸೂರು ಜಿಲ್ಲೆ, ತಿ.ನ. ತಾಲೂಕು) ಪು. ೪೩೯-೪೦]
ಈ ತ್ರುಟಿತ ಶಾಸನದಲ್ಲಿ, ‘ಬಾಲಾತ’ ಎಂಬುದು ‘ಬಾಲಾತ(ಪಂ)’ ಎಂದಿರಬೇಕು. ‘ಬಾಲಾತ(ಪಂ) ಪಂಚನೇತ್ರಧ್ವಜ….’ ಎಂಬುದು ಸರಿಯಾದ ಪಾಠ. ಬಾಲಾತ(ಪಂ) ಎಂಬ ಶಬ್ದಾಂತ್ಯದಲ್ಲಿಯೂ, ಪಂಚನೇತ್ರಧ್ವಜ ಎಂಬ ಶಬ್ದಾದಿಯಿಂದಾಗಿ ಒಂದು ‘ಪಂ’ ಬಿಟ್ಟುಹೋಗಿದೆ; ಇದಕ್ಕೆ ಸದೃಶಾಕ್ಷರಲೋಪವೆಂದು ಹೆಸರು. ಇದನ್ನು ಸರಿಪಡಿಸಿ ಕೊಂಡರೆ ಶಾಸನ ಪಾಠ ಅಕ್ಲಿಷ್ಟವಾಗಿ, ಅರ್ಥ ಪ್ರತೀತವಾಗುತ್ತದೆ: “ವಳಭೀಪುರ ವರೇಶ್ವರನೂ, ಬಾಲಸೂರ್ಯ ಪ್ರಕಾಶ ಮಾನನೂ (ಬಾಲಾತಪಂ), ಪಂಚನೇತ್ರಧ್ವಜ ವಿರಾಜ ಮಾನನೂ, ಹಗೆಗಳಿಗೆ ಸಿಂಹನೂ, ಸತ್ಯವಂತರ ಮುಡಿಯೂ ಆದ…….. ಎಂಬಾತನು ಮುತ್ತತ್ತಿಯನ್ನು ನಾಗಕುಮಾರನಿಗೆ ಕೊಟ್ಟನು” ಎಂಬುದು ಈ ಶಾಸನದ ಅನ್ವಯ.
ಪಂಚನೇತ್ರ ಮತ್ತು ಪಂಚನೇತ್ರ ಧ್ವಜ ಎಂಬೆರಡು ಶಬ್ದಗಳು ಕನ್ನಡ ಸಾಹಿತ್ಯದಲ್ಲಿ ಅಪರೂಪದ ವಿಶಿಷ್ಟ ಪ್ರಯೋಗಗಳು. ಈ ಎರಡೂ ಶಬ್ದಗಳು ಕನ್ನಡ ಸಾಹಿತ್ಯ ಪರಿಷತ್ತಿನ ಬೃಹತ್ ಕನ್ನಡ ನಿಘಂಟಿನಲ್ಲಿ (ಸಂಪುಟ : ಎರಡು) ದಾಖಲಾಗಿಲ್ಲ. ಪ್ರಾಯಃ ೨೧ನೆಯ ಶತಮಾನದಲ್ಲಿ ಮರು ಮುದ್ರಣವಾಗುವಾಗ ಈ ಎರಡು ಹೊಸ ಶಬ್ದಗಳನ್ನು ಮುಖ್ಯ ಉಲ್ಲೇಖವಾಗಿ ಸೇರಿಸಬೇಕು, ಮತ್ತು ಮುತ್ತತ್ತಿ ಶಾಸನದ ಪ್ರಯೋಗಗಳನ್ನು ಸೇರಿಸಬೇಕು. ಪಂಚನೇತ್ರ ಎಂದರೆ ಸಿಂಹ, ಕೇಸರಿ ಎಂದರ್ಥ. ಪಂಚನೇತ್ರಧ್ವಜ ಎಂದರೆ ಸಿಂಹಧ್ವಜ, ಕೇಸರಿ ಕೇತು ಎಂದರ್ಥ.
ಮುತ್ತತ್ತಿಯ ಶಾಸನೋಕ್ತ ಪ್ರಧಾನ ವ್ಯಕ್ತಿಯ ಮಣಲೆರನೇ ಎಂಬುದನ್ನು ಅಂತರಬಾಹ್ಯ ಪ್ರಾಮಾಣ್ಯಗಳಿಂದ ಸ್ಥಾಪಿಸಬಹುದು. ವಳಭೀಪುರವರೇಶ್ವರ ಎಂಬ ಪ್ರಯೋಗಾಧಾರದ ಬಲದಿಂದ, ಈ ಶಾಸನ ಮಣಲೆಯರ ವಂಶಜನೊಬ್ಬನನ್ನು ಸುಟ್ಟಿಸಿ ತೋರುತ್ತದೆಂದು ಸೀತಾರಾಮ ಜಾಗೀರ್‌ದಾರ್ ಊಹಿಸಿರುವುದು ಸರಿಯಾಗಿದೆ. (ಕೆಳಲೆ ಹೈಹಯರು, ‘ಗುಲಗಂಜಿ’; ಐದನೆಯ ಮೈಸೂರು ಜಿಲ್ಲಾ ಕನ್ನಡ ಸಾಹಿತ್ಯ ಸಮ್ಮೇಳನದ ಸ್ಮರಣ ಸಂಪುಟ (೧೯೯೩) : ಪು. ೯೯-೧೦೧; (ಸಂ) ನೀ. ಗಿರಿಗೌಡ) ಆದರೆ ಅದಕ್ಕಿಂತಲೂ ಬಲಿಷ್ಠವಾದ ಸಾಕ್ಷಿ ಪುರಾವೆಗಳು ಉಪಷ್ಟಂಬಕವಾಗಿ ನಿಂತು, ಈ ತೀರ್ಮಾನವನ್ನು ಹುರಿಗೊಳಿಸುವ ಮಾತುಗಳು ‘ಪಂಚನೇತ್ರಧ್ವಜ ವಿರಾಜಮಾನ’ ಎಂಬ ಪ್ರಯೋಗ. ಸಗರ-ಮಣಲೆರ ಕುಲಜರನ್ನು ‘ಕೇಸರಿ ಕೇತು’ [ಸೌ.ಇ.ಇ. ೨೦.೪೭. ೧೦೭೪ ಲಕ್ಷ್ಮೇಶ್ವರ (ಧಾರವಾಡ ಜಿಲ್ಲೆ ಶಿರಹಟ್ಟಿ ತಾಲ್ಲೂಕು) ಪು. ೫೪. ಸಾಲು : ೧೫] ಎಂದೂ, ‘ಸಿಂಹಲಾಂಛನ’ ಎಂದೂ (ಅದೇ : ಸಾಲು ೨೧) ಶಾಸನಗಳಲ್ಲಿ ನಮೂದಿಸಲಾಗಿದೆ. ಮುತ್ತತ್ತಿಯ ಶಾಸನದಲ್ಲಿ ಜೈನಸ್ಪರ್ಶವಿದೆ: ನಿಬ್ಬಪ್ಪ(ರ್ನಂ)ಡಿತ ಪದಕಮಳ, ನಾಅಕುಮಾರಯ್ಯಂಗೆ ಎಂಬೆರಡು ಪ್ರಯೋಗಗಳು ಈ ಆಲೋಚನೆಗೆ ಜೀವತುಂಬಿ ಪುಷ್ಟಿ ನೀಡುತ್ತವೆ. ಮುತ್ತತ್ತಿಯ ಶಾಸನದ ತರುವಾಯ್ ಆತುಕೂರ ಶಾಸನವನ್ನು ಪರಿಶೀಲಿಸಬಹುದು.
ಮಣಲೆರ ವಂಶವನ್ನು ಸಗರವಂಶ ಎಂಬ ಇನ್ನೊಂದು ಪರ್ಯಾಯ ಹೆಸರಿನಿಂದ ಮೊಟ್ಟಮೊದಲನೆಯದಾಗಿ ಕಳೆದಿರುವುದು, ಕ್ರಿ.ಶ. ೭೭೬ರ ದೇವರಹಳ್ಳಿ ಶಾಸನದಲ್ಲಿಯೇ. ಅದರ ತರುವಾಯದ ನಾಲ್ಕು ಪ್ರಾಚೀನ ಶಾಸನಗಳಲ್ಲಿ ಸಗರಕುಲ – ಸಗರವಂಶ ಎಂಬ ಪ್ರಯೋಗ ಕಾಣುವುದಿಲ್ಲ. ಆದರೆ ಆತುಕೂರು ಶಾಸನದಲ್ಲಿ ಇವೆರಡೂ ಮಾತುಗಳು ಸ್ಪಷ್ಟವಾಗಿ ಬಂದಿವೆ.
ಆತುಕೂರು ಶಾಸನ
ಗಂಗರ ಪೆರ್ಮಾನಡಿ ಬೂತುಗನು (ಬುತುಗ ೨೦) ರಾಷ್ಟ್ರಕೂಟರ ಮುಮ್ಮಡಿ ಕೃಷ್ಣ (ಕನ್ನರದೇವ)ನ (೯೩೮-೬೧) ಮಹಾಮಂಡಲೇಶ್ವರನಾಗಿ ಆಳುತ್ತಿದ್ದನು. ಬೂತುಗನ ಕೈಕೆಳಗಿನ ಮಣಲೆರನನ್ನು ಆತುಕೂರು ಶಾಸನದಲ್ಲಿ ‘ಸಗರವಂಶವಳಭೀಪುರವರೇಶ್ವರ’ ಎಂಬ ಪ್ರಶಸ್ತಿ ಸಹಿತ ಪರಿಚಯಿಸಲಾಗಿದೆ. ಈ ವಳ(ಲ)ಭೀಪುರವೆಂಬುದು ಮಧ್ಯಭಾರತದ ನರ್ಮದಾ ಮತ್ತು ರೇವಾನದೀ ತೀರದ ಪ್ರಾಚೀನ ನಗರ; ಸಗರರು ಉತ್ತರದಿಂದ ದಕ್ಷಿಣಕ್ಕೆ ಸರಿದು ಬಂದ ವಲಸೆಗಾರರು. ಸಗರ ವಂಶಜರು ೭-೮ನೆಯ ಶತಮಾನದ ವೇಳೆಗೆ ಕನ್ನಡ ನಾಡಿನ ಮುಖ್ಯ ಪ್ರವಾಹದಲ್ಲಿ ಮಿಳಿತವಾಗಿದ್ದರು.
ಆಗಲೇ ಹೇಳಿರುವಂತೆ, ಕರ್ನಾಟಕದ ಶಾಸನಗಳ ಚರಿತ್ರೆಯಲ್ಲಿ ಹೆಸರುವಾಸಿ ಯಾಗಿರುವ ಆತಕೂರು ಶಾಸನವು ಮಣಲೆರನ ಸಾಹಸಗಾಥೆ. ಮಣಲೆರನ ಸೂಚನೆ ಯಂತೆ, ಪ್ರಾಯಃ ರತ್ನತ್ರಯರಲ್ಲಿ ಒಬ್ಬನೂ, ಜಿನಸಮಯ ದೀಪಕರಲ್ಲಿ ಒಬ್ಬನೂ ಆದ ಪೊನ್ನಕವಿಯು ಈ ಶಾಸನವನ್ನು ರಚಿಸಿರಬೇಕೆಂದು ಭಾವಿಸಲಾಗಿದೆ; ಈ ಅಂಶವು ಪ್ರಸ್ತುತ ಶಾಸನದ ಮಹತ್ವವನ್ನು ಇನ್ನಷ್ಟು ಹೆಚ್ಚಿಸಿದೆ. ರಾಷ್ಟ್ರಕೂಟರಿಗೂ ಚೋಳರಿಗೂ ನಡೆದ ಹಲವು ಯುದ್ಧಗಳಲ್ಲಿ, ತಕ್ಕೊಳದಲ್ಲಿ ಜರುಗಿದ ಕಾಳೆಗವು ಒಂದು ಐತೀರ್ಪಿನ ದೊಡ್ಡಯುದ್ಧ. ಕ್ರಿ.ಶ. ೯೪೯-೫೦ ರಲ್ಲಿ ನಡೆದ ಈ ಮಹಾಸಮರದಲ್ಲಿ ‘ಚೋೞರಕೋಟೆ’ ಯೆಂಬ ಸಿಂಧುರವನ್ನು (ಆನೆ), ಸಗರ ತ್ರಿಣೇತ್ರ (ಮುಕ್ಕಣ್ಣ) ನಾದ ಮಣಲೆರನ ಆನೆಯ ಶಿರಾಗ್ರ – ನೆತ್ತಿ ಬಿರಿಯುವಂತೆ ಪೊಯಿದು ಕೊಂದನು. ಈ ಶೂರತ್ವದಿಂದಾಗಿ ಮಣಲೆರನು ಕದನೈಕ ಶೂದ್ರಕನೆನಿಸಿದನು.
ತಕ್ಕೊಲ ಕಾಳೆಗದಲ್ಲಿ ಮೂವಡಿಚೋಳ ರಾಜಾದಿತ್ಯನನ್ನು ಕೊಂದವನು, ರಟ್ಟರ ಚಕ್ರವರ್ತಿಯಾದ ಮುಮ್ಮಡಿ ಕೃಷ್ಣನೊ, ಅಥವಾ ಸಾಮಂತ ಇಮ್ಮಡಿ ಬೂತುಗಯ್ಯನೋ, ಇಲ್ಲವೇ ಬೂತುಗನ ಕೈಕೆಳಗಿನ ಅಧಿಕಾರ (ಆತನಾಳು) ಸಗರ ಕುಲದ ಮಣಲೆರನೂ ಎಂಬ ಬಗ್ಗೆ ಚರ್ಚೆ ನಡೆದಿದೆ. ರಾಜಾದಿತ್ಯನನ್ನು ಕೊಂದವನು ಬೂತುಗನೆಂದೂ, ರಾಜಾದಿತ್ಯನ ಆನೆಯನ್ನು ಕೊಂದವನು ಮಣಲೆರನೆಂದೂ ಒಂದು ಸಾರ್ವತ್ರಿಕ ಅಭಿಪ್ರಾಯವಿದೆ. ಮಣಲೆರನು ತನ್ನ ಬೂತುಗನಿಂದ ಕಾಳಿಯೆಂಬ ಒಂದು ಬೇಟೆಯ ನಾಯಿಯನ್ನು ಬೇಡಿ ಪಡೆದನೆಂದು ಜೆ.ಎಫ್. ಫ್ಲೀಟರೂ (ಎ.ಕ.೩. ೩೫) ಅರ್ಥೈಸಿದ್ದಾರೆ. ಆದರೆ ಆತುಕೂರು ಶಾಸನ ಪಾಠವನ್ನು ಮನನ ಮಾಡಿದರೆ, ಮೂವಡಿ ಚೋಳ ರಾಜಾದಿತ್ಯನೊಂದಿಗೆ ಯುದ್ಧಮಾಡಿ ಅವನನ್ನು ಕೊಂದವನು ಕಚ್ಚೆಗೆ ಕೃಷ್ಣರಾಜನೆನ್ನಬಹುದು. ಅಲ್ಲದೆ ಪೆರ್ಮಾಡಿ ಬೂತುಗನಂಕಕಾಱನಾದ ಮಣಲೆರನು ಕಾಳಿಯನ್ನು ಕೋರಿ ಪಡೆದದ್ದೂ ಸಹ ಚಕ್ರವರ್ತಿ ಕೃಷ್ಣ (ಕನ್ನರ)ನಿಂದಲೇ ಎಂದೂ ಸ್ಪಷ್ಟವಾಗುತ್ತದೆ. ಎಪಿಗ್ರಾಫಿಯ ಕರ್ನಾಟಕದ ಏಳನೆಯ ಸಂಪುಟವನ್ನು ಪರಿಷ್ಕರಿಸಿ ಪ್ರಕಟಿಸಿದ (೧೯೭೯) ಸಂಪಾದಕರು, ಆತಕೂರಿನ ಶಾಸನಕ್ಕೆ ಟಿಪ್ಪಣಿಸುವಾಗ, ಮಣಲೆರನು ತನ್ನ ಸಾಹಸಕ್ಕಾಗಿ ನಾಯಿ ಕಾಳಿಯನ್ನು ಬೂತುಗನಿಂದ ಬೇಡಿ ಪಡೆದನೆಂದು ಹೇಳಿದ್ದಾರೆ (ಪು. ೨೭೬), : ನಿಜ. ಆದರೆ ಈ ಅಭಿಪ್ರಾಯಕ್ಕೆ ಪೀಠಿಕೆಯಲಿ ತಕ್ಕ ಬೇರೆ ತಿದ್ದುಪಡಿಯನ್ನು ಸೂಚಿಸಿ ಉಪಕರಿಸಿದ್ದಾರೆ (ಪು. ೧-೧:)-
“ಶಾಸನ ಪಾಠದ ವಿಶ್ಲೇಷಣೆಯಿಂದ (ಕಾಳಿನಾಯಿಯ) ಕೊಡುಗೆಯನ್ನಿತ್ತವನು ಮುಮ್ಮಡಿ ಕೃಷ್ಣನೆಂದು ಗೊತ್ತಾಗುವುದು. ಈ ಅರಸನು ತಕ್ಕೋಲದಲ್ಲಿ ಚೋಳ ಅರಸರೊಡನೆ ಯುದ್ಧಮಾಡಿ, ಅವನನ್ನು ಕೊಂದು, ವಿಜಯಶಾಲಿಯಾಗಿ ಮುನ್ನಡೆಯುತ್ತಿದ್ದನೆಂದು ಶಾಸನ ಮೊದಲು ಉಲ್ಲೇಖಿಸುತ್ತದೆ. ಅನಂತರ ಗಂಗಪ್ರಭು ಇಮ್ಮಡಿ ಭೂತುಗನ ‘ಅಳು’ ಮಣಲೆರನು ಕದನದಲ್ಲಿ ಹೋರಾಡಿ, ರಾಷ್ಟ್ರಕೂಟ ಅರಸನ ಮೆಚ್ಚುಗೆಗೆ ಪಾತ್ರನಾಗಿ, ಏನನ್ನಾದರೂ ಕೋರಿಕೊಳ್ಲಲು ಕೇಳಿಕೊಂಡಾಗ, ಅವನಿಂದ ಬೇಟೆನಾಯಿಯೊಂದನ್ನು ಬೇಡಿ ಪಡೆದುಕೊಂಡ ವಿಷಯವನ್ನು ತಿಳಿಸುತ್ತದೆ. ಶಾಸನದಲ್ಲಿ ಬೂತುಗನು ಮಣಲೆರನ ಪ್ರಭುವಾಗಿ ಮಾತ್ರ ಕಾಣಿಸಿಕೊಂಡಿದ್ದಾನೆಂಬುದು ಸ್ಪಷ್ಟ. ಆದ್ದರಿಂದ ಬೇಟೆನಾಯಿಯನ್ನು ಕೊದುಗೆಯಾಗಿ ನೀಡಿದವನು ಅರಸಕಚ್ಚೆಗ ಕೃಷ್ಣರಾಜನೇ (ಮುಮ್ಮಡಿ ಕೃಷ್ಣ) ಹೊರತು ಇಮ್ಮಡಿ ಬೂತುಗನಲ್ಲ. ಆದ್ದರಿಂದ ಈ ಸಂಪುಟ (ಸಂಪುಟ ೭) ೨೭೬ನೆಯ ಪುಟದಲ್ಲಿ ಕೊಟ್ಟಿರುವ ಶಾಸನದ ಪರಿಚಯ ಟಿಪ್ಪಣಿಯನ್ನು ಹೀಗೆ ಓದಿಕೊಳ್ಳಬಹುದಾಗಿದೆ.
The record States that while the Rastrakuta King Kannaradeva, also referred to as kachchega Krishnaraja, was on the victorious march after killing Muvadi-chola in the battle of Takkola. Manalera of the Sagara family, a subordinate (ankakara) of permanadi Butuga, the Ganga, bearing the title Valabhipuravareshvara, prayed for and got from the king a hound Kali as a token of appreciation of the valour displayed by him in the battle. (ibid).”
ಈಗ ಹಾಲಿ ಈ ವೀರಗಲ್ಲು ಶಾಸನವನ್ನು, ಕರ್ನಾಟಕದ ರಾಜಧಾನಿಯಾದ ಬೆಂಗಳೂರಿನ ವಸ್ತುಸಂಗ್ರಹಾಲಯದಲ್ಲಿ ತಂದಿಡಲಾಗಿದೆ. ಮೇಲೆ ಚರ್ಚಿಸಲಾದ ಚಾರಿತ್ರಿಕ ಸಂಗತಿಯಿರುವ ಶಾಸನದ ಒಕ್ಕಣೆ ಹೀಗಿದೆ:
೭. ಸ್ವಸ್ತಿ ಸಕಳಲೋಕ ಪರಿತಾಪಾಪಹತ ಪ್ರಭಾವಾವತರಿತ ಗಙ್ಗಪ್ರವಾಹೋದಾರ ಸಗರವಂಶ ವ
೮. ಳಭೀಪುರವರೇಶ್ವರನುದಾರ ಭಗೀರಥನಿಱೆವಬೆಡಙ್ಗ ಸಗರ ತ್ರಿಣೇತ್ರಂ ಸೆಣಸೆ ಮೂಗರಿವೊಂ
೯. ಕದನೈಕ ಸೂದ್ರಕಂ ಬುತುಗನಙ್ಕಕಾಱ ಶ್ರೀಮತ್ ಮಣಲೆರಙ್ಗ ಅನುವರದೊಳ್ ಮೆಚ್ಚಿ ಬೇಡಿಕೊಳ್ಳೆನ್ದೊ
೧೦. ಡೆ ದಯೆಯ ಮೆಱೆವೊಳೆಮ್ಬ ಕಾಳಿಯಂ ದಯೆಗೆಯ್ಯನ್ದು ಕೊಣ್ಡಾನಾ ನಾಯ ಕೆಱಲೆನಾಡ ಬೆಳತೂರ ಪಡು
೧೧. ವಣದೆಸೆಯ ಮೊಱಡಿಯೊಳ್ ಪಿರಿಯ ಪನ್ದಿಗೆ ವಿಟ್ಟೊಡೆ ಪನ್ದಿಯುಂ ನಾಯುಮೊಡಸತ್ತುವದರ್ಕ್ಕೆ
೧೨. ಯಾತುಕೂರೊಳ್ ಚಲ್ಲೇಶ್ವರದ ಮುನ್ದೆ ಕಲ್ಲನ್ನಡಸಿ ಪಿರಿಯ ಕೆಱೆಯ ಕೆಱೆಗೆ ಮಱ್ತೆ ಕಾಲಙ್ಗಳೊಳಿರ್ಕ್ಕಣ್ಡುಗಂ……
[ಎ.ಕ. ೭ (೧೯೭೯) ಮದ್ದೂರು ೪೨. ಕ್ರಿ. ಶ. ೯೪೯-೫೦. ಆತಕೂರು (ಮಂಡ್ಯ ಜಿಲ್ಲೆ ಮದ್ದೂರು ತಾಲ್ಲೂಕು) ಪು. ೨೭೬-೭೭] Inscriptions of the Western Gangas (1984). No. 135. 949-50 A.D.
ಕಾಳಿ ಎಂಬುದು ಬಹು ಸಾಹಸಿಯಾದ ಹೆಣ್ಣುನಾಯಿ; ದಯೆಯ ಮೆಱೆವೊಳ್ – ಎಂಬ ವಿಶೇಷಣವೂ, ಅದರ ಮುಂದಿನ ಹಂದಿಯೊಡನೆ ಹೋರಾಡಿ ಸತ್ತ ವರ್ಣನೆಯೂ ಗಮನಿಕೆಗೆ ತಕ್ಕುದಾಗಿದೆ. ಲೋಕನೆಂಬ ಹೆಸರಿನ ನಾಯಿ ೭೫ ಹಂದಿಗಳನ್ನೂ ಧಱಗನೆಂಬ ನಾಯಿ ೨೬ ಹಂದಿಗಳನ್ನೂ ಕೊಂದ ದಾಖಲೆಯ ಶಾಸನದಲ್ಲಿದೆ [ಎ.ಕ. ೧೦ ಮುಳಬಾ. ೮೫. ಸು. ೯೭೫]. ಮಣಲೆರನು ಬೇರೆ ಏನನ್ನೂ ಬೇಡದೆ ಈ ಒಂದು ನಾಯಿಯನ್ನೇ ಬಯಸಿದ್ದು ಅದರ ವಿಶೇಷ ಗುಣ ಸಾಮರ್ಥ್ಯವನ್ನು ಗಮನಿಸಿಯೇ ಎಂದು ತಿಳಿಯಬಹುದು. ಹಂದಿಯೊಂದರ ಮೇಲೆ ಈ ಕಾಳಿ ನಾಯಿಯನ್ನು ಛೂ ಬಿಡಬೇಕಾದ ಅನಿವಾರ್ಯ ಪ್ರಸಂಗ ಏನು ಒದಗಿ ಬಂದಿತೆಂಬುದನ್ನು ಶಾಸನ ದಾಖಲಿಸಿಲ್ಲ. ಪ್ರಾಯಃ ಒಕ್ಕಲ ಮಕ್ಕಳ ಹೊಲಗದ್ದೆ ಬೆಳೆಯನ್ನು ತಿಂದು ತುಳಿದು ಹಾಳು ಮಾಡುತ್ತಿದ್ದ ಕಾಡು ಹಂದಿಯ ಮೇಲೆ ಕಾಳಿ ನಾಯಿಯನ್ನು ಬಿಟ್ಟಿರಬಹುದು. ಹಂದಿಯ ಕಾಳಗದಲ್ಲಿ ಹೋರಾಡಿ, ಹಂದಿಯನ್ನೂ ಕೊಂದು ತಾನೂ ಸತ್ತ ಕಾಳಿನಾಯಿಗೆ ಮಣಲೆರನು ಮಾಡಿದ ಮರಣೋತ್ತರ ಕ್ರಿಯೆಯು, ವೀರನೊಬ್ಬನ ವೀರಮರಣಕ್ಕೆ ಮಾಡುವ ಉತ್ತರ ಕ್ರಿಯಾದಿ ಶವಸಂಸ್ಕಾರಕ್ಕೆ ಸದೃಶವಾಗಿದೆ. ನಾಯಿಯ ನೆನಪಿಗೆ ನೆಲಹೊಲ ಬಿಟ್ಟುಕೊಟ್ಟಿರುವುದು ಮತ್ತು ಅದರ ಶಾಪಾಶಯ ಇದಿಷ್ಟೂ ಮಣಲೆರನ ಗುಣ ಸ್ವಭಾವವನ್ನು ಬಿಂಬಿಸುವ ರನ್ನಗನ್ನಡಿಯಾಗಿದೆ. ಉದಾರತೆ, ಅನುಕಂಪ, ಇನ್ನೊಂದು ಜೀವಕ್ಕೆ (ಅದು ಪ್ರಾಣಿಯೇ ಆದರೂ) ತೋರುವ ಗೌರವ ಕೃತಜ್ಞತೆಗಳು – ಈ ಭಾವನೆಗಳು ಮಣಲೆರನ ವ್ಯಕ್ತಿತ್ವಕ್ಕೆ ಶೋಭೆ ತಂದಿವೆ. ಜೈನ ಸಂಸ್ಕಾರದತ್ತವಾದ ಪ್ರಾಣಿದಯೆಗಿಂತ ಇಲ್ಲಿ ಮಣಲೆರನು ಕಾಳಿನಾಯಿಯ ವಿಚಾರದಲ್ಲಿ ನಡೆದುಕೊಂಡ ರೀತಿಗೆ ಪ್ರೇರಣೆಯಾಗಿರುವುದು, ಆ ನಾಯಿ ಚಕ್ರವರ್ತಿಯ ಕೊಡುಗೆಯಾಗಿ ಬಂದದ್ದು ಎಂಬ ಭಾವನೆ. ತನ್ನ ಸಾಮಂತಿಕೆಯ ಕೆಳಲೆ ನಾಡಿನಲ್ಲಿದ್ದ ಬೆಳತೂರ ಪಡುವಣ ದೆಸೆಯ ಮೊರಡಿಯಲ್ಲಿ ಹಂದಿಯ ಮೇಲೆ ಕಾಳಿಯನ್ನೂ ಛೂ ಬಿಟ್ಟನು. ಈ ಬೆಳತೂರು ಎಂಬುದು ಈಗಿನ ಕೊಕ್ಕರೆ ಬೆಳ್ಳೂರು.
ಮಣಲೆರನ ವಿಚಾರದಲ್ಲಿ, ಮೇಲಿನ ವಿವರಣೆಗಿಂತ ಭಿನ್ನವೂ ಪೂರಕವೂ ಮತ್ತು ಚರಿತ್ರೆಗೆ ಮುಖ್ಯವೂ ಆದ ಮತ್ತೊಂದು ಬೀರಸಿರಿಯೆಂದರೆ, ಆತನು ತಕ್ಕೊಳ ಕಾಳೆಗದಲ್ಲಿ ಮೆರೆದ ಸಾಟಿಯಿಲ್ಲದ ಸಾಹಸ. ಶಾಸನಕವಿ (ಪೊನ್ನನು?) ಇದನ್ನು ಬಹು ಪ್ರಭಾವಶಾಲಿಯಾಗಿ, ಕಾವ್ಯಮಯವಾಗಿ, ಕಣ್ಣಿಗೆ ಕಟ್ಟುವಂತೆ ಕಡೆದು ನಿಲ್ಲಿಸಿದ್ದಾನೆ. ಎರಡು ಚಂಪಕಮಾಲಾ ವೃತ್ತಗಳಲ್ಲಿ :
ಉಱದಿದಿರಾನ್ತ ಚೋೞ ಚತುರಙ್ಗ ಬಲಙ್ಗಳನಟ್ಟಿಮುಟ್ಟಿತ
ಳ್ತಿಱೆವೆಡೆಗಿರ್ವ್ವರಪ್ಪೊಡಮಿದಿರ್ಚ್ಚುವಗಣ್ಡರನಾಮ್ವೆವೆನ್ದ್ಪುಪೊ
ಟ್ಟಿಳಿಸುವ ಬೀರರರಂ ನೆಱೆಯೆ ಕಾಣೆಮೆ ಚೋೞನೆ ಸಕ್ಕಿಯಾಗೆ ತ
ಳ್ತಿಱೆದುದನಾಮೆ ಕಣ್ಡೆವೆನೆ ಮೆಚ್ಚದೊರಾರ್ಸ್ಸಗರ ತ್ರಿಣೇತ್ರನಂ ||
            ನರಪತಿ ಬೆನ್ನೊಳಿಱ್ದೊನಿದಿರಾನ್ತುದು ವೈರಿಸಮೂಹಮಿಲ್ಲಿಮ
ಚ್ಛರಿಸುವರೆಲ್ಲರುಂ ಸೆರಗುವಾೞ್ದಪೊರಿನ್ನಿರೆನೆನ್ದು ಸಿಙ್ಗದ
ನ್ತಿರೆ ಹರಿಬೀರಲಕ್ಷ್ಮಿ ನೆರವಾಗಿರೆ ಚೋೞನ ಕೋಟೆಯೆಮ್ಬ ಸಿ
ನ್ದುರನ ಶಿರಾಗ್ರಮಂ ಬಿರಿಯೆ ಪೊಯಿದಂ ಕದನೈಕ ಸೂದ್ರಕಂ ||[ಎ.ಇ. ೨ ಪು. ೧೭೧-೭೨ : ಎ.ಕ. ೭ (೧೯೭೯) ಮದ್ದೂರು, ೪೨. ೯೪೯-೫೦]
ಗಂಗರ ಮಹಾಮಂಡಲೇಶ್ವರನಾದ ಇಮ್ಮಡಿ ಬೂತುಗನು ‘ಮಣಲೆರಂ ತನ್ನ ಮುನ್ದೆ ನಿನ್ದಿಱೆದುದರ್ಕ್ಕೆ ಮೆಚ್ಚಿ ಆತಕೂರ್ಪ್ಪನ್ನೆರಡುಂ ಬೆಳ್ವೊಲದ ಕಾದಿಯೂರುಮಂ ಬಾಳ್ಗಚ್ಚು ಗೊಟ್ಟಂ’ [ಎ.ಕ. ೩-೧ (ಹಳೆಯ ಆವೃತ್ತಿ) ಮಂಡ್ಯ ೧೪೧ ಪು. ೧೩೬] ಬೂತುಗನಿಂದ ನೆತ್ತರು ಕೊಡುಗೆಯನ್ನು ಪಡೆದ ಧೀರನಾದ ಮಣಲೆರನ ಹೆಸರು, ಅಂದಿನಿಂದ ಮತ್ತು ಆತನಿಂದ, ಸಗರವಂಶದ ಪರ್ಯಾಯ ಹೆಸರಾಗಿ ಮೊದಲಿಂದ ಇದ್ದುದಕ್ಕಿಂತ ಮತ್ತಷ್ಟು ಜನಮನ್ನಣೆ ಪಡೆಯಿತು. ಈ ವಂಶದ ಆರಂಭದಿಂದಲೂ ಮಣಲೆರ ಎಂಬ ಹೆಸರು ಪ್ರಚಲಿತವಾಗಿತ್ತೆಂಬುದು ದಿಟ; ಆದರೆ ಆತುಕೂರು ಮಣಲೆರನಿಂದ ಅದು ಉಜ್ವಲತರವಾಯಿತು.
ಈ ಹಂತದಲ್ಲಿಯೇ ಚರ್ಚಿಸಬೇಕಾದ ಹಲವು ಸಂಗತಿಗಳಿವೆ. ಮಣಲೆರನಿಗೆ ಬಾಳ್ಗಚ್ಚುವಾಗಿ, ಯುದ್ಧದಲ್ಲಿ ತೋರಿದ ಪರಾಕ್ರಮಕ್ಕಾಗಿ ಯುದ್ಧಾಂತ್ಯದಲ್ಲಿ ಆತನ ಕತ್ತಿಯನ್ನು ತೊಳೆದು ಕೊಟ್ಟ ಮಾನ್ಯಗಳು ಎರಡು: ೧. ಆತುಕೂರು ೨. ಬೆಳ್ವೊಲದ ಕಾದಿಯೂರು. ಜತೆಗೆ ಮನಲೆರನಿಗೆ ಇದ್ದ ನಾನಾ ಪ್ರಶಸ್ತಿಗಳ ಚಾರಿತ್ರಿಕ ಮಹತ್ವವನ್ನು ಪರಿಶೀಲಿಸಬಹುದು. ಆತುಕೂರು ಇರುವುದು ಹಳೆಯ ಮೈಸೂರು ಪ್ರದೇಶದಲ್ಲಿ, ಮಂಡ್ಯ ಜಿಲ್ಲೆಯ ಮದ್ದೂರು ತಾಲ್ಲೂಕಿನಲ್ಲಿ (ಈ ಶಾಸನ ದೊರೆತ ಎಡೆ). ಬೆಳ್ವೊಲದ ಪ್ರದೇಶವಿರುವುದು ಉತ್ತರ ಕರ್ನಾಟಕದಲ್ಲಿ : ಬೆಳ್ವೊಲ ಮುನ್ನೂರು ಮತ್ತು ಪುಲಿಗೆರೆ ಮುನ್ನೂರು ಸೇರಿ ಆಗುವ ಎರಡು ಅಱುನೂಱರ ಪ್ರದೇಶ ಚರಿತ್ರಕಾರರಿಗೆ ಚಿರಪರಿಚಿತ [ಎ.ಇ. ೧೨, ೩೩೧. ೯೨೯ : ಕ.ಇ. ೧-೨೪ ೧೧೪೮. : ಸೌ.ಇ.ಇ. ೧೧, ೨. ೨೦೪].
ಹತ್ತನೆಯ ಶತಮಾನದ ತರುವಾಯ ಈ ಮಣಲೆರ ಕುಲದವರ ಕರ್ಮಭೂಮಿಯೆಲ್ಲ ಪುರಿಗೆರೆಯ ಪರಿಸರವೆಂಬುದು ಶಾಸನಗಳಿಂದ ತಿಳಿದು ಬರುವ ಸಂಗತಿ. ಮುಖ್ಯವಾದ ವಿಚಾರವೆಂದರೆ ಆತುಕೂರು ಶಾಸನೋಕ್ತ ಮಣಲೆರನಿಗೆ ಬೆಳ್ವೊಲ ಭಾಗದ ಊರೊಂದನ್ನು ಮಾನ್ಯವಾಗಿ ಬೂತುಗನ ಕೊಡಲು ಆತನಿಗೆ ಇದ್ದ ಅಧಿಕಾರವ್ಯಾಪ್ತಿಯ ಔಚಿತ್ಯ. ಆತಕೂರು ಶಾಸನದಲ್ಲಿಯೇ (ಸಾಲು : ೨೦-೨೧) ಬರುವ ವಿವರ ಮನನೀಯವಾಗಿದೆ: ಸ್ವಸ್ತಿಶ್ರೀ ಎಱೆಯಪ್ಪನ ಮಗಂ ರಾಚಮಲ್ಲನಂ ಬೂತುಗಂ ಕಾದಿಕೊನ್ದು ತೊಮ್ಬುತ್ತಱು ಸಾಸಿರಮುಮಂ ಆಳುತ್ತಿರೆ ಕನ್ನರದೇವಂ ಚೋಱನಂ ಕಾದುವನ್ದು ಬೂತುಗಂ ರಾಜಾದಿತ್ಯನಂ ಬಿಸುಗೆಯೆ ಕಳನಾಗಿ ಸುರಿಗಿಱೆದು ಕಾದಿಕೊನ್ದು ಬನವಸೆ ಪನ್ನಿರ್ಚ್ಛಾಸಿರಮುಂ ಬೆಳ್ವೊಲ ಮೂನೂಱುಂ ಪುರಿಗೆಱೆ ಮೂನೂಱಂ ಕಿಸುಕಾಡೆೞ್ಪತ್ತುಂ ಬಾಗಿನಾಡೆಱ್ಪತ್ತುವಂ ಬೂತುಗಙ್ಗೆ ಕನ್ನರದೇವಂ ಮೆಚ್ಚುಗೊಟ್ಟಂ || ಈ ವಿಶಿಷ್ಟ ಘಟನೆ ಮತ್ತು ಶಬ್ದ ಪ್ರಯೋಗವನ್ನು ಪುನರಭಿನಯಿಸಿರುವ ಇನ್ನೊಂದೇ ಒಂದು ಶಾಸನ ಪ್ರಯೋಗವಿದೆ: ಕಾಳೆಗದೊಳಣ್ನ ವಸಯ್ಯ ಬಿಸುಗೆ ಕಳನಾಗಿ ಸುರಿಗಿಱೆದು ಕಾದಿಸತ್ತನಾತನ ಮಗಂ ಬೂತುಗಙ್ಗೆ ನೆಱೆಲಗೆಯ ಕಲ್ನಾಡುಕೊಟ್ಟ ಚನ್ದ್ರಾರ್ಕ್ಕ ತಾರಂಬರಂ : [ಎ.ಕ. ೧೫ (೧೯೪೩) ೨೩೭. ಆತೇದಿ (ಸು. ೯೬೫) ನೇರಲಿಗೆ (ಹಾಸನ ಜಿಲ್ಲೆ ಅರಸೀಕೆರೆ ತಾಲ್ಲೂಕು) ಪು. ೩೮].
ಆತಕೂರು ಶಾಸನದ ಈ ವಿವರಣೆಯಿಂದ ಸ್ಪಷ್ಟವಾಗಿ ತಿಳಿದು ಬರುವಂತೆ, ಬೂತುಗನು, ವಾರಿಗೆಯಲ್ಲಿ ತನ್ನ ಸೋದರನಾದ ರಾಚಮಲ್ಲನನ್ನು ಕೊಂದು, ಗಂಗವಾಡಿ ೯೬೦೦೦ ಪ್ರದೇಶವನ್ನು ಆಳುತ್ತಿದ್ದನು. ಕನ್ನರದೇವನು (ಕೃಷ್ಣ ೩) ಚೋಱರ ರಾಜಾದಿತ್ಯನನ್ನು ಕೊಲ್ಲಲು ತೋರಿದ ಅಸಾಮಾನ್ಯ ಸಾಹಸದಿಂದ ಸಂಪ್ರೀತನಾದನು. ಬನವಸೆ ೧೨೦೦೦, ಬೆಳ್ವೊಲ ೩೦೦, ಪುರಿಗೆಱೆ ೩೦೦, ಕಿಸುಕಾಡು – ೭೦, ಬಾಗಿನಾಡು – ೭೦ ಇವನ್ನು ಕನ್ನರದೇವನು ಬೂತುಗನಿಗೆ ನೀಡಿದನು. ಆತಕೂರು ಶಾಸನದ ಕಾಲ ಕ್ರಿ. ಶ. ೯೪೯-೫೦. ಅಂದರೆ ಈ ಅವಧಿಯಲ್ಲಿ ಕನ್ನರನು ಮೇಲೆ ಹೆಸರಿಸಿದ ಪ್ರದೇಶಗಳನ್ನು ಬೂತುಗನಿಗೆ ಇತ್ತನೆಂದಾಯಿತು.
ಆದರೆ ಕನ್ನರದೇವನ ಬಾವನೂ, ನನ್ನಿಯಗಂಗನೂ ಆದ ಮಹಾಮಾಂಡಲಿಕ ಬೂತಯ್ಯ ಪೆರ್ಮಾಡಿಯು ಗಂಗವಾಡಿ, ಬೆಳ್ವೊಲ, ಪುಲಿಗೆಱೆ ಪ್ರಾಂತ್ಯಗಳನ್ನು ಕ್ರಿ.ಶ. ೯೪೨ ರ ವೇಳೆಗಾಗಲೇ ಆಳುತ್ತಿದ್ದುದಾಗಿ ಶಾಸನಗಳಿಂದಲೇ ತಿಳಿದು ಬರುತ್ತದೆ. [ಸೌ.ಇ.ಇ. ೧೧-೧, ೩೬-೯೪೨. ರೋಣ (ಧಾರವಾಡ ಜಿಲ್ಲೆ) : ಅದೇ, ೩೭.೯೪೬ ಕುರ್ತ್ತಕೋಟಿ (ಕರುತ್ತಕುಂಟೆ, ಧಾರವಾಡ ಜಿಲ್ಲೆ, ಗದಗ ತಾಲ್ಲೂಕು) : ಅದೇ, ೩೮, ೯೫೦. ನರೇಗಲ್ (ಧಾರವಾಡ ಜಿಲ್ಲೆ, ರೋಣ ತಾಲ್ಲೂಕು)]. ಬೂತುಗನು ಕ್ರಿ. ಶ. ೯೪೨-೪೬ ರ ವೇಳೆಗಾಗಲೇ ಮೇಲ್ಕಂಡ ಪ್ರದೇಶಗಳನ್ನು ಆಳುತ್ತಿದ್ದದನ್ನು ತಿಳಿಸುವ ಶಾಸನಗಳಿವೆ. ಹೀಗಿರುವಾಗ ಈಗ ಮತ್ತೆ ಅದೇ ಆತಕೂರು ಶಾಸನವು ಕನ್ನರದೇವನು ಕ್ರಿ.ಶ. ೯೫೦ರಲ್ಲಿ ಅದೇ ಭಾಗಗಳನ್ನು ಬೂತುಗನಿಗೆ ನೀಡಿದನೆಂದು ಹೇಳುತ್ತಿರುವುದು ವಿರೋಧಾಭಾಸವೆನಿಸಬಹುದು. ಅಲ್ಲದೆ ಹೆಬ್ಬಾಳದ ಶಾಸನಾಧಾರದಿಂದ ಖಚಿತವಾಗುವಂತೆ, ಬೂತುಗನು ಈ ಎಲ್ಲ ಪ್ರಾಂತ್ಯಗಳನ್ನು ಕನ್ನರದೇವನ ಸೋದರಿಯಾದ ರೇವಕೆ (ರೇವಕ ನಿಮ್ಮಡಿ)ಯನ್ನು ಮದುವೆಯಾದಾಗ ಬಳವಳಿಯಾಗಿ ಪಡೆದನು [ಎ.ಇ. ೪, ಪು. ೩೫೦ ಹೆಬ್ಬಾಳ]. ಈ ಮದುವೆಯು ಬಹುಶಃ ಕ್ರಿ.ಶ. ೯೪೦ ರ ಸುಮಾರಿಗೆ ನಡೆದಿರುವಂತೆ ತೋರುತ್ತದೆ. ರೋಣ, ಹೆಬ್ಬಾಳದ ಶಾಸನಗಳಲ್ಲದೆ ಗಾವರವಾಡದ ಶಾಸನವೂ ಬೂತುಗನನ್ನು ಕೃಷ್ಣರಾಜನ ಬಾವನೆಂದು ನಮೂದಿಸೆದೆ:
ಶ್ರೀ ವಸುಧೇಶನ ಭಾವಂ
ರೇವಕನಿರ್ಮ್ಮಡಿಯ ವಲ್ಲಭಂ ಭೂತುಗನಾ
ತ್ಮಾವಗತ ಸಕಳಶಾಸ್ತ್ರನಿ
ಳಾವಿಶ್ರುತ ಕೀರ್ತ್ತಿಗಂಗಮಣ್ಡಲನಾಥಂ ||
[ಎ.ಇ. ೧೫, ೨೩. ೧೦೭೧-೭೨ ಗಾವರವಾಡ (ಧಾರವಾಡ ಜಿಲ್ಲೆ ಗದಗ ತಾಲ್ಲೂಕು) ಪು. ೩೩೭-೪೮]. ಆದ್ದರಿಂದ ಬೂತುಗನು ಕ್ರಿ.ಶ. ೯೪೦ ರಿಂದ ೯೪೬ ರವರೆಗೂ ಮೇಲೆ ಉಲ್ಲೇಖಿಸಿದ ಪ್ರಾಂತಗಳನ್ನು ಅಬಾಧಿತವಾಗಿ ಆಳುತ್ತಿದ್ದನು. ಆದರೆ ಕ್ರಿ. ಶ. ೯೪೬ ರಿಂದ ೯೪೯ರ ನಡುವಣ ನಾಲ್ಕು ವರ್ಷದ ಅವಧಿಯಲ್ಲಿ ಈ ಪ್ರದೇಶಗಳ ಒಡೆತನವನ್ನು ಬೂತುಗನಿಂದ ಕಸಿದು ಕೆಳಕ್ಕೆ ತಳ್ಳಲಾಯಿತು, ಭೂತುಹನಿಂದ ಆ ಭಾಗಗಳನ್ನು ಕಿತ್ತುಕೊಂಡು ಆಳುತ್ತಿದ್ದವನು ರಾಚಮಲ್ಲ ೩. ಬೂತುಗನು ನನ್ನಿಯಗಂಗ ೧ ರಾಜನ ಮೊಮ್ಮಗ, ಇಮ್ಮಡಿ ಪೃಥ್ವೀಪತಿಯ ಮಗ. ಇಮ್ಮಡಿ ರಾಚಮಲ್ಲನು ನೀತಿಮಾರ್ಗ ಎಱೆಗಂಗ ೧ ರಾಜನ ಮಗ. ಹೀಗಾಗಿ ವಾರಿಗೆಯಲ್ಲಿ ಇವರು ಅಣ್ಣತಮ್ಮಂದಿರೂ ಹೌದು. ಚಕ್ರವರ್ತಿ ಕನ್ನರದೇವನು ತನ್ನ ಬಾವ ಬೂತುಗನಿಗೆ ಆ ಕೈಜಾರಿಹೋದ ಭಾಗಗಳ ಒಡೆತನವನ್ನು ಮತ್ತೆ ಪಡೆದುಕೊಡಲು ನೆರವಿಗೆ ನಿಂತನು, ಬೂತುಗನು ರಾಚಮಲ್ಲನನ್ನು ಕೊಲ್ಲುವ ಯುದ್ಧದಲ್ಲಿ ಸೈನ್ಯದ ಸಹಾಯವನ್ನೂ ನೀಡಿದನು. [ಎ.ಇ. ೫. Deoliplates. ೯೪೦ ಕ್ರಿ.ಶ. ಪು. ೧೮೦] ರಾಚಮಲ್ಲ || ರಾಜನನ್ನು ಬೂತುಗನು ಕ್ರಿ.ಶ. ೯೪೮-೪೯ ರ ಸುಮಾರಿನಲ್ಲಿ ಕೊಂದನೆಂದು ಹೇಳಬಹುದು. ಅದರಿಂದ ಬೂತುಗನ ಹಾದಿ ಸುಗಮವಾಗಿ ಕನ್ನರದೇವನು ಎರಡನೆಯ ಬಾರಿಗೆ ಅಧಿಕೃತವಾಗಿ ೯೫೦ರಲ್ಲಿ ಮೇಲ್ಕಂಡ ಪ್ರದೇಶಗಳ ಒಡೆತನವನ್ನು ಬೂತುಗನಿಗೆ ಪುನರ್ ನವೀಕರಿಸಿದನು, ಅಂದರೆ ಬೂತುಗನು, ತನ್ನಿಂದ ೯೪೬-೯೪೯ ರ ಅವಧಿಯಲ್ಲಿ ತಪ್ಪಿಹೋಗಿದ್ದ ತನ್ನವೇ ಆಗಿದ್ದ ಭಾಗಗಳನ್ನು ಪುನಃ ಪಡೆದನು. ಈ ಸಂತೋಷಾಧಿಕ್ಯವೂ, ಮಣಲೆರನ ಸಾಹಸಾಧಿಕ್ಯವೂ ಸೇರಿದ ಒಸಗೆಯ ಗಳಿಗೆಯಲ್ಲಿ, ಬೂತುಗನು ಮಣಲೆರನಿಗೆ ಆತುಕೂರು ಮತ್ತು ಬೆಳ್ವೊಲದ ಕಾದಿಯೂರು ಗ್ರಾಮಗಳನ್ನು ನಿದಿದನೆಂಬ ಐತಿಹಾಸಿಕ ಹಿನ್ನಲೆಯನ್ನೂ ಮನಗಾಣಬೇಕು. ಆತುಕೂರು ಇತ್ತ ಗಂಗವಾಡಿಯ ಪ್ರದೇಶದಲ್ಲೂ, ಕಾದಿಯೂರು ಆತ ಬೆಳ್ವೊಲದ ಪ್ರದೇಶದಲ್ಲೂ ಇದ್ದುರೂ. ಈ ಎರಡೂ ಭಾಗವು ಆಗ ಜೈನಧರ್ಮದ ಆಡುಂಬೊಲವಾಗಿತ್ತು.
ಆತುಕೂರು ಶಾಸನದಲ್ಲಿ ಮಣಲೆರನಿಗೆ ಹಲವು ಪ್ರಶಸ್ತಿಗಳನ್ನು ಹೇಳಲಾಗಿದೆ ಉದಾರ ಭಗೀರಥ, ಇಱೆವ ಬೆಡಂಗ, ಸಗರ ತ್ರಿಣೇತ್ರ, ಸೆಣಸೆ ಮೂಗರಿವೊಂ…. ಕದನೈಕ ಸೂದ್ರಕ, ಬೂತುಗನಂಕ ಕಾಱ, ಗಂಗ ಪ್ರವಾಹೋದಾರ ಇತ್ಯಾದಿ. ಈ ಬಿರುದುಗಳು ಮಣಲೆರನ ವ್ಯಕ್ತಿತ್ವವನ್ನು ಪ್ರಕಾಶಿಸಿವೆ. ಗಂಗರ ಜತೆಗೆ ಆತನಿಗಿದ್ದ ಆತ್ಮೀಯತೆಯನ್ನೂ ಯುದ್ಧಗಳಲ್ಲಿನ ನೈಪುಣ್ಯವನ್ನೂ, ವೈರಿಗಳ ಪಾಲಿಗೆ ಭಯಂಕರನೂ, ಬೂತಗನಿಗೆ ವಿಧೇಯನೂ ಆಗಿದ್ದುದನ್ನು ಈ ಬಿರುದು ಬಾವಲಿಗಳು ಸಾರುತ್ತವೆ. ಸಗರ ತ್ರಿಣೇತ್ರ – ಎಂಬ ಬಿರುದು, ಈತನ ಸಗರವಂಶದಲ್ಲಿಯೇ ಅತಿ ಪ್ರಮುಖನೆಂಬುದನ್ನು ನಿಲ್ಲಿಸುವ ಮಾತು ಇಱಿವಬೆಡಂಗ ಎಂಬ ಪ್ರಶಸ್ತಿಯು ಚಾಳುಕ್ಯರ ತೈಲಪನ ಮಗನಾದ ಸತ್ಯಾಶ್ರಯನಿಗೆ ಅನ್ವಯಗೊಂಡು ಆತನು ಇಱಿವ ಬೆಡಂಗ ಸತ್ಯಾಶ್ರಯನೆಂದೇ ಚರಿತ್ರೆಯಲ್ಲೂ ಕಾವ್ಯಗಳಲ್ಲೂ ಪ್ರಸಿದ್ಧನಾಗಿದ್ದಾನೆ. [ಬಾ.ಕ.ಇ. ೧೯೩೮. ಇಂಡಿ ೫೯. ಕ್ರಿ.ಶ. ೯೮೬ : ರನ್ನ, ಸಾಹಸಭೀಮವಿಜಯ ೧-೧೪: ಸೌ.ಇ.ಇ. ೧೧-೧. ೪೮. ಕ್ರಿ.ಶ. ೧೦೦೨ ಗದಗ ] ಇಱಿವ ಕನ್ನರ [ಎ.ಕ. ೧೧, ಚಿತ್ರದುರ್ಗ. ೪೯.೯೪೨] ಇಱಿವ ನೊೞಂಬ [ಎ.ಕ ೯(ಸೌ), ಹೊಸಕೋಟೆ ೨೦೭.೯೦೦ : ಮೈ.ಆ.ರಿ. ೧೯೩೨, ೪೮.೯೬೦] ಇಱೆವರ್ತಿಗಂಡ ಮೊದಲಾದ ಬಿರುದುಗಳ ಗುಂಪಿಗೆ ಸೇರಿದ್ದು ಇಱೆವ ಬೆಡಂಗ ಎಂಬುದು. ಈ ಬಿರುದು ಸತ್ಯಾಶ್ರಯನಿಗಂತಲೂ ಮೊಟ್ಟಮೊದಲು ಪ್ರಯೋಗವಾಗಿರುವುದು ಮಣಲೆರನಿಗೇ ಎಂಬುದು ಗಮನಾರ್ಹವಾಗಿದೆ. ಗಂಗರು ಮತ್ತು ರಾಷ್ಟ್ರಕೂಟರನ್ನು ಗೆದ್ದ ತೈಲಪ- ಸತ್ಯಾಶ್ರಯರು, ತಾವು ಸೋಲಿಸಿದವರ ಬಿರುದು ಬಾವಲಿಗಳನ್ನು ತಮ್ಮ ಪ್ರಶಸ್ತಿ ಹಾರದಲ್ಲಿ ಪೋಣಿಸಿಕೊಂಡರು.
ಕದನೈಕ ಸೂದ್ರಕ ಎಂಬ ಬಿರುದೂ ಸಹ ಇಷ್ಟೇ ಪ್ರಾಮುಖ್ಯ ಪಡೆದಿದೆ; ಇಱೆವಬೆಡಂಗದಂತೆಯೇ ಇದೂ ಸಹ ಯುದ್ಧವೀರನ ಪರಾಕ್ರಮಕ್ಕೆ ಕೆತ್ತಿದ ಪ್ರಶಸ್ತಿಯಾಗಿದೆ. ಕದನ ತ್ರಿಣೇತ್ರ [ಸೌ.ಇ.ಇ. ೨೦. ೫೫. ೧೦೮೨. ಲಕ್ಷ್ಮೇಶ್ವರ], ಕದನ ಮಹೇಶ್ವರ [ಅದೇ: ೪೭.೧೦೭೪ ಲಕ್ಷ್ಮೇಶ್ವರ], ಕದನ ಮಾರ್ತಾಂಡ [ಅದೇ : ೪೧.೧೦೬೮. ಬನವಾಸಿ (ಉ.ಕ., ಸಿರಸಿ ತಾ)] ಎಂಬವೆಲ್ಲ ಕದನೈಕ ಸೂದ್ರಕ ಗುಂಪಿನ ಪ್ರಶಸ್ತಿಗಳು. ಮಣಲೆರನಿಗೆ ಇಂಥ ಪ್ರಶಸ್ತಿ ಮಾಲಿಕೆಯನ್ನು ತೊಡಿಸಿರುವುದರಿಂದ ಆತನಿಗೆ ಇದ್ದ ಸಾಮಾಜಿಕ ಪುರಸ್ಕಾರವೂ ಧ್ವನಿತವಾಗುತ್ತದೆ. ಮೇಲ್ಕಂಡ ‘ಕದನ – ತ್ರಿಣೇತ್ರ’ ಮತ್ತು ‘ಕದನ – ಮಹೇಶ್ವರ’ ಎಂಬ ಸಮನಾರ್ಥಕ ಪ್ರಶಸ್ತಿಗಳೂ ಸಹ ಮಣಲೆರ ವಂಶದ ಇಮ್ಮಡಿ ಜಯಕೇಸಿಗೆ ಮುಂದೆ ಅನ್ವಯಿಸಿ ಹೇಳಿರುವುದು ಕೂಡ ಸ್ವಾರಸ್ಯವಾಗಿದೆ.
ಪುಲಿಗೆರೆಗೆ ಪಯಣ
ಬೂತುಗನು ಮಣಲೆರನಿಗೆ ಬೆಳ್ವೊಲ ಪ್ರದೇಶದ ಕಾದಿಯೂರನ್ನು ನೀಡಿದ್ದರಿಂದ ಮಣಲೆರನ ಕುಟುಂಬ ಪರಿವಾರ ಸಮಸ್ತವೂ ತನ್ನ ವಾಸವನ್ನು ಅಲ್ಲಿಗೆ ಸ್ಥಳಾಂತರಿಸಿತು. ಅಲ್ಲಿಂದ ಮುಂದೆ ಮತ್ತೆ ಮಣಲೆರ ವಂಶದ ಪ್ರಸ್ತಾಪ ಮಳವಳ್ಳಿ, ಮದ್ದೂರು ಪ್ರದೇಶದಲ್ಲಿ ಕಂಡು ಬರುವುದಿಲ್ಲ. ಒಮ್ಬತ್ತನೆಯ ಶತಮಾನದ ಉತ್ತರಾರ್ಧದಿಂದ ಆಚೆಗಿನ, ಕ್ರಿ.ಶ. ೯೫೦ ರ ಅನಂತರದ ಶಾಸನಗಳು, ಈ ಕುಲವನ್ನು ಕುರಿತು ಪ್ರಸ್ತಾಪಿಸುವ ದಾಖಲೆಗಳು ಪುಲಿಗೆರೆ ಮತ್ತು ಬೆಳ್ವೊಲ ಪ್ರದೇಶಕ್ಕೆ ಸೇರಿವೆ. ಸಗರವಂಶದವರಿಗೆ ಸಂಬಂಧಿಸಿದ ಅನಂತರದ ಮತ್ತು ಹೆಚ್ಚಿನ ಸಂಖ್ಯೆಯ ಶಾಸನಗಳು ಸಿಗುವುದು ಪಶ್ಚಿಮ ಚಾಳುಕ್ಯರ ಅವಧಿಯಲ್ಲಿ. ಮಣಲೆರ ಮನೆತನದವರು ಗಂಗರು, ರಾಷ್ಟ್ರಕೂಟರ ತರುವಾಯ, ಅವರಿಗೆ ತೋರುತ್ತಿದ್ದ ರಾಜ ನಿಷ್ಠೆಯನ್ನು ಚಾಳುಕ್ಯರಿಗೆ ತೋರಲು ಪ್ರಾರಂಭಿಸಿದ್ದು, ಈ ಹೊಸ ರಾಜಾಶ್ರಯಕ್ಕೆ ಅವರು ಕುದುರಿಕೊಂಡದನ್ನು ದೃಢಪಡಿಸುತ್ತದೆ. ಗಂಗವಂಶ ಮತ್ತು ರಾಷ್ಟ್ರಕೂಟ ರಾಜ್ಯಗಳು ಇತಿಹಾಸದಲ್ಲಿ ವಿಲೀನವಾದ ಮೇಲೆ, ಅದಕ್ಕೆ ಇತಿಶ್ರೀ ಹಾಡುತ್ತ ತನ್ನ ಧ್ವಜವನ್ನು ಹಾರಾಡಿಸಿ ಚಾಳುಕ್ಯ ಸತ್ಯಾಶ್ರಯಕುಲ ತಿಲಕ ತೈಲಪನ ಮತ್ತು ಆತನ ಮಗನ ಆಶ್ರಯದಲ್ಲಿ, ಅಳಿದುಳಿದ ಗಂಗರ, -ರಟ್ಟರ ನಿಷ್ಠ ಅಧಿಕಾರಿಗಳೆಲ್ಲ ಸೇರಿಕೊಂಡರು. ಶಂಕರಗಂಡ, ರನ್ನ, ಮಣಲೆರರು- ಇವರೆಲ್ಲ ಜೈನರಾಗಿದ್ದುದಕ್ಕೆ ಶಾಸನ ಮತ್ತು ಕಾವ್ಯಗಳ ಆಧಾರಗಳಿವೆ.
ಮಣಲೆರರು ತಲೆಬಾಗಿದ ಈ ಹೊಸ ಆಶ್ರಯದಲ್ಲಿ ಮೊದಲನೆಯ ಸಗರ ಕುಲದ ಅಧಿಕಾರಿಯಾಗಿ ಕಾಣಿಸುವುದು ಮಣಲೇರ ಗಾಡಿಗ ಎಂಬ ನಾಳ್ಗಾವುಂಡನೆಂದು ತಿಳಿಯಲಾಗಿತ್ತು. ಆ ಶಾಸನದ ಪಾಠ:
            ಪುರಿಗೆಱೆ ಮೂನೂಱುವಂ ಕುಪ್ಪೆಯರಸರಾಳೆ
ಮಣಲೆರ ಗಾಡಿಗ ನಾೞ್ಗೂಮುಣ್ಡುಗೆಯ್ಯೆ
ಕರ್ಗ್ಗಾಮುಣ್ಡರ ಕಲ್ಲಮನೂರ್ಗ್ಗಾ ಮುಣ್ಡುಗೆಯ್ಯೆ
(ಮೂನೂ)ಱಱ ಕಳ್ಳವಳ್ಳ ಪೆನ್ದಮನಾಳುತ್ತ
ಮಿಱ್ದು ಕುಪ್ಪೆಯರಸರರ್ಗ್ಗೆ ಬಿನ್ನಹಂಗೆಯ್ದು
ಸಿದ್ದಾಮೆಯ ಕಳ್ಳವಳ್ಳದೆರೆಯೆಂ ಶ್ರೀ ಕಲ್ನೆಱೆತಿ
ಭಟಾರಿಗೆ ಕೊಟ್ಟನ್ [ಎ.ಇ. ೩೫, ೧೦. ಪು. ೮೫-೮೮]
ಅಮೋಘವರ್ಷನ ಸಾಮಂತ ಕುಪ್ಪರಸನು ಪುರಿಗೆಱೆ-೩೦೦, ಮಣಲೆರೆ ಗಾಡಿ ಗನು ಪುರಿಗೆಱೆಯ ನಾಱ್ಗಾಮುಂಡನ, ಕರ್ಗಾಮುಂಡರ ಕಲ್ಲಮನು ಊರ್ಗಾಮಣ್ಡು, ಪೆಂದಮನ್ ಎಂಬಾತ ಕಳ್ಳವಳ್ಳ ತೆರಿಗಾಧಿಕಾರಿ- ಇವರು ಪ್ರಸ್ತಾಪಗೊಂಡಿದ್ದಾರೆ. ಈ ಶಾಸನೋಕ್ತ ಅಮೋಘವರ್ಷನು ರಾಷ್ಟ್ರಕೂಟರ ಕಟ್ಟಕಡೆಯ ನಾಲ್ಕನೆಯ ಅಮೋಘ ವರ್ಷ ಕರ್ಕ (೯೭೨-೭೩) ಎಂಬುದು ಎನ್. ಲಕ್ಷ್ಮೀನಾರಾಯಣರಾವ್ ಅಭಿಪ್ರಾಯ. (ಸೌ.ಇ.ಇ.೧೧.೨. ಪಿ.ವಿ.). ಆದರೆ ಜಿ. ಎಸ್. ಗಾಯಿ ಈತ ಮೊದಲನೆಯ ಅಮೋಘವರ್ಷ (೮೧೪-೭೮) ಎಂದಿದ್ದಾರೆ (ಎ.ಇ. ೩೫, ೧೦ ಪು. ೮೫-೮೮) ಇಲ್ಲಿನ ಕುಪ್ಪೆಯನ್ (ಕುಪ್ಪೆಯರಸರ್, ಕುಪ್ಪೆಯರಸ) ಎಂಬಾತ ಮಂತ್ರವಾಡಿ ವಿಭಾಗದ ಅಧಿಕಾರಿ ಯಾದವ ವಂಶೋದ್ಭವ ರಣ (ಮೂರ್ಖ) ಧವಳ ಷಟ್ಗುಣಾಳಂಕಾರ ಆಹಾವಾದಿತ್ಯ ಶ್ರೀಮತ್ ಕುಪ್ಪೆಯರಸರ್ ಪುರಿಗೆಱೆ ನಾಡನಾಳುತ್ತಿರೆ ಎಂಬ ಪ್ರಸ್ತಾಪ ಎರಡು ಶಾಸನಗಳಲ್ಲಿದೆ [ಸೌ.ಇ.ಇ. ೧೧-೧, ೨. ೮೬೫. ಮೇವುಂಡಿ (ಧಾಜಿ / ಮುಂಡರಗಿ ತಾ): ಅದೇ, ೧೨.೮೬೭-೬೮. ಸೊರಟೂರು ಧಾಜಿ / ಗದಗ ತಾ)]; ಶಿಗ್ಗಾಂವಿ ಶಾಸನದಲ್ಲೂ ಕುಪ್ಪೆಯರಸನ ಹೆಸರಿದೆ.
ಮಣಲೆರ ಎಂಬುದು ವಂಶ (ಸಗರಕುಲ ಎಂಬ ಹೆಸರು ರಾಷ್ಟ್ರಕೂಟ ಮತ್ತು ಚಾಳುಕ್ಯರ ಕಾಲದಲ್ಲಿ ಪ್ರಚಲಿತವಾಯಿತು). ಗಾಡಿಗ ಎಂಬುದು ಈ ಮಣಲೆರ ವಂಶದ ವ್ಯಕ್ತಿಯ ಹೆಸರು (ಅಂಕಿತನಾಮ). ಈ ಮಣಲೆರ ಗಾಡಿಗನು ಉಲಿಗೆಱೆ ೩೦೦ ರ ನಾಱ್ಗಾಮುಂಡನಾಗಿದ್ದು ಈತನ ಕಾಲ ಕ್ರಿ.ಶ. ೯೭೨ ಎಂದು ಎನ್. ಲಕ್ಷ್ಮೀನಾರಾಯಣ ರಾವ್, ೮೬೫ ಎಂದು ಜಿ. ಎಸ್. ಗಾಯಿ ಸೂಚಿಸಿದ್ದಾರೆ. [Shiggaon Inscriptions of Amoghavarsha, I. ಎ.ಇ.ಇ. ೩೫, ೧೦ ಪು. ೮೫-೮೮]. ಗಾಯಿ ಅವರು ಕೊಡುವ ಮಣಲೆರರ ವಂಶವೃಕ್ಷ ಹೀಗಿದೆ : ಮಣಲೆರಗಾಡಿಗ ಸು. ೮೬೫-ಮಣಲೆರ ಕ್ರಿ. ಶ. ೯೪೯ – ಮಾರಸಿಂಹ|, ಕ್ರಿ.ಶ. ೯೭೨- ಜಯಕೇಸಿನ್ ೧, ೧೦೩೮ – ಇಂದ್ರಕೇಸಿನ್ ೧, ೧೦೫೮, ೧೦೬೦ – ಚಂಡಿಕಬ್ಬೆ ಇಂದ್ರಕೇಸಿಯ ಇಬ್ಬರು ಮಗಂದಿರಾದ ಇಮ್ಮಡಿ ಜಯಕೇಸಿನ್ (೧೦೬೦, ೧೦೭೪, ೧೦೭೭, ೧೦೮೨) ಮತ್ತು ಇಮ್ಮಡಿ ಮಾರಸಿಂಹರು. ಇಮ್ಮಡಿ ಮಾರಸಿಂಹನ ಮಗ ಇಮ್ಮಡಿ ಇಂದ್ರಕೇಸಿ. ಇಮ್ಮಡಿ ಜಯಕೇಸಿಯ ಹಿರಿಯ ಮಗನ ಹೆಸರು ಅಜ್ಞಾತವಾಗಿ ಉಳಿದಿದೆ; ಕಿರಿಯ ಮಗನಾದ ವಜ್ರದಂತನು ಕದಂಬ ಕುಲಜೆಯಾದ ಮಾದಲದೇವಿಯನ್ನು ಮದುವೆಯಾಗಿದ್ದನು. ವಜ್ರದಂತ ಮಾದಲದೇವಿಯರ ಮಗನೇ ಮುಮ್ಮಡಿ ಜಯಕೇಸಿ (೧೧೨೮, ೧೧೩೮, ೧೧೪೭, ೧೧೫೩). ಈ ವಂಶಪೀಳಿಗೆಯಲ್ಲಿ ಮರು ಹೊಂದಾಣಿಕೆಯನ್ನು ನಾನು ಈ ಸಂಪ್ರಬಂಧದ ಕಟ್ಟಕಡೆಯಲ್ಲಿ ಕೊಟ್ಟಿದ್ದೇನೆ. ಶಿಗ್ಗಾಂವಿಯ ಅತೇದಿ ಶಾಸನದ ಪ್ರಕಾರ ಮಣಲೇರ ಗಾಡಿದನು ನಾಳ್ಗಾವುಂಡನಾಗಿದ್ದುದು ಸ್ಪಷ್ಟ : ಆಗ ಕುಪ್ಪೆಯರಸರೆಂಬುವನು ಪುಲಿಗೆರೆ ಮನ್ನೂರನ್ನು ಆಳುತ್ತಿದ್ದನು [ಕ.ಇ. ೧, ೧೩. ಸು. ೮೬೬ (ಪು.) ಶಿಗ್ಗಾಂವಿ. ಪು. ೧೫] ಶಿಗ್ಗಾಂವಿ ಶಾಸನೋಕ್ತ ಅಮೋಘವರ್ಷನು ನಾಲ್ಕನೆಯ ಅಮೋಘವರ್ಷನಾದ ಕರ್ಕ್ಕನೆಂಬುದಾಗಿ ಹತ್ತನೆಯ ಶತಮಾನದ ಶಾಸನ ಲಿಪಿಯ ಆಧಾರದಿಂದ ಖಚಿತಪಡಿಸಲಾಗಿದೆ. ಆದ್ದರಿಂದ ಪುಲಿಗೆರೆಯ ಅತೇದಿ ಶಾಸನದ ಕಾಲವನ್ನು ಸುಮಾರು ಕ್ರಿ.ಶ. ೮೬೬ ಎಂದು ಮೊದಲು ಭಾವಿಸಲಾಗಿದ್ದುದು ಸರಿಯಲ್ಲ; ಅಂತರ ಬಾಹ್ಯ ಪ್ರಮಾಣಗಳಿಂದ ಅದು ಹತ್ತನೆಯ ಶತಮಾನದ ಉತ್ತರಾರ್ಧಕ್ಕೆ ಸೇರಿದ್ದೆಂದು ತಿಳಿಯಬಹುದು. ಈಗಾಗಲೇ ಈ ಸಂಪ್ರಬಂಧದಲ್ಲಿ ಸೂಚಿಸಿರುವಂತೆ, ಮಣಲೆರ ವಂಶಜರು ಪುಲಿಗೆರೆ ಮತ್ತು ಬೆಳ್ವೊಲ ಪ್ರದೇಶಕ್ಕೆ, ಮಳವಳ್ಳಿ- ಮದ್ದೂರು – ಕುಣಿಂಗಲು ಕಡೆಯಿಂದ, ಸ್ಥಳಾಂತರಿಸಿದ್ದೇ ೯೫೦ರ ತರುವಾಯ. ಅದರಿಂದ ಶಿಗ್ಗಾಂವಿ ಮತ್ತು ಪುಲಿಗೆರೆ ಶಾಸನೋಕ್ತ ಮಣಲೆರ ಕುಲಜನು ಕ್ರಿ.ಶ. ೯೭೦ ರ ತರುವಾಯದವನೆಂದು ತೀರ್ಮಾನಿಸಬಹುದು [ಕ.ಇ. ೧, ೧೪ ೧೯೩೯-೪೦, ತೇದಿ? ಪುಲಿಗೆರೆ (ಧಾರವಾಡ ಜಿಲ್ಲೆ, ಶಿರಹಟ್ಟಿ ತಾಲ್ಲೂಕು) : ಬಾ. ಕ. ನಂ. ೪೨ of ೧೯೪೩-೪೪, ಶಿಗ್ಗಾಂವಿ (ಧಾರವಾಡ ಜಿಲ್ಲೆ ಶಿಗ್ಗಾಂವಿ ತಾಲ್ಲೂಕು)].
ಗದಗ, ಕುಯಿಬಾಳ, ಪ್ರಿನ್ಸ್ ಆಫ್ ವೇಲ್ಸ್ ಸಂಗ್ರಹಾಲಯ ಈ ಮೂರೂ ಸ್ಥಳಗಳ ಶಾಸನಗಳಲ್ಲಿ ಸಿಗುವ, ಮಣಲೆರರ ಅನ್ವಯಕ್ಕೆ ಸೇರಿದ ಮೂವರು ಮಹಾಸಾಮಂತರ ವಿಚಾರ ಶಿಗ್ಗಾಂವಿಯ ಶಾಸನದಲ್ಲೂ ಸಿಗುತ್ತದೆ. [ಕ.ಇ. ೧, ೧೪ ಪು. ೩೦]. ಗದಗದ ಶಾಸನವು ಚಾಳುಕ್ಯರ ಆರನೆಯ ವಿಕ್ರಮಾದಿತ್ಯನ ಆಳ್ವಿಕೆಗೆ ಸೇರಿದ್ದು, ಇದರಲ್ಲಿ ಸಗರಕುಲದ ಮೂರು ತಲೆಮೊರೆಯ ಪೀಳಿಗೆಯನ್ನು ಪರಿಚಯಿಸಿದೆ: ಇಂದ್ರಕೇಸಿ|, ಇವನ ಮಗ ಮಾರಸಿಂಘ, ಇವನ ಮಗ ಇಂದ್ರಕೇಸಿ ೨ (ಸೌ.ಇ.ಇ. ೧೧-೨, ೨೦೧ ತೇದಿ.? ಪು. ೨೫೬] ಇದರಿಂದಾಗಿ ಮಹಾಸಾಮಂತ ಒಂದನೆಯ ಇಂದ್ರಕೇಸಿಯೂ, ಕುಯಿಬಾಳ ಶಾಸನೋಕ್ತನಾದ ಇಂದ್ರಕೇಸಿಯೂ ಅಭಿನ್ನರೆಂಬುದು ಸ್ಥಾಪಿತವಾಗುವ ವಿಷಯ. ಮುಂಬಯಿಯ ಪ್ರಿನ್ಸ್ ಆಫ್ ವೇಲ್ಸ್ ಮೂಸಿಯಮ್ಮಿನ ಮತ್ತು ಗದಗದ ಶಾಸನಗಳ ಆಧಾರಗಳನ್ನು ಹಿಡಿದು ಒಂದನೆಯ ಇಂದ್ರಕೇಸಿಗೆ ಮಾರಸಿಂಘ (ಹ) ಮತ್ತು (ಇಮ್ಮಡಿ) ಜಯಕೇಸಿ – ಎಂಬ ಇಬ್ಬರು ಮಗಂದಿರೆಂದು ತಿಳಿದು ಬರುತ್ತದೆ. ಇದರಿಂದಾಗಿ ಮಾರಸಿಂಘ ಮತ್ತು ಜಯಕೇಸಿ ಎಂಬುವರು ಇಬ್ಬರು ಬೇರೆಯವರಾಗಿರದೆ ಒಬ್ಬನೇ ವ್ಯಕ್ತಿಯ ಎರಡು ಹೆಸರಿರಬೇಕೆಂಬ ಹಿಂದಿನ ತಿಳಿವಳಿಕೆ ಸರಿಯಲ್ಲವೆಂದೂ, ಇವರಿಬ್ಬರೂ ಪ್ರತ್ಯೇಕರು ಮತ್ತು ಸಹೋದರರು ಎಂದು ಖಚಿತವಾಗುತ್ತವೆ. ಹೆಬ್ಬಾಳು, ಕೂಲಿಗೆರೆ, ಆತುಕೂರು, ವಿಜಯಪುರ, ತಾಯಲೂರು ತಗ್ಗಲೂರು ಮೊದಲಾದ ಶಾಸನಗಳಲ್ಲಿ ಆವರ್ತನಗೊಳ್ಳುವ ಮಣಲೆಯರ ಎಂಬ ಹೆಸರು, ಹತ್ತನೆಯ ಶತಮಾನದ ತರುವಾಯ ಮರೆಯಾಗಿ, ಆಯಾ ವ್ಯಕ್ತಿಗೆ ಇಟ್ಟ ಅಂಕಿತನಾಮದಿಂದ ಕೂಡಿದ ಹೆಸರುಗಳು ಕಾಣಿಸುತ್ತವೆ.
ಮಣಲೆರ ಗಾಡಿಗನ [ಕ.ಎ.೧, ನಂ. ೧೪] ತರುವಾಯ, ಚಾಳುಕ್ಯರ ಆಶ್ರಯದಲ್ಲಿ ಅಭ್ಯುದಯ ಪರಂಪರೆಯನ್ನು ಗಳಿಸಿದ ಪ್ರಮುಖನೆಂದರೆ ಇಱೆವಬೆಡಂಗ ಮಾರಸಿಂಗ ದೇವ [ಎ.ಇ. ೧೬. ೨೪. ೧೦೩೮ ಪು. ೩೩೩ ಹುಲಗೂರು]. ಸಗರಕುಲದ ಅಧಿಕಾರಿಯಾದ ಇಱೆವಬೆಡಂಗ ಮಾರಸಿಂಗನು ಜಿನಭಕ್ತನಾಗಿ ಕಾಣುತ್ತಾನೆ. ಈತನ ಪ್ರಶಸ್ತಿಯನ್ನು ಕುರಿತು ಪರಿಭಾವಿಸತಕ್ಕ ಅಂಶವಿದೆ. ಮಣಲೆರ ವಂಶದಲ್ಲಿ ಆತಕೂರು ಶಾಸನೋಕ್ತನಾದ ಮಣಲೆರನಿಗೆ ಇಱೆವ ಬೆಡಂಗ ಪ್ರಶಸ್ತಿಯಿತ್ತು; ಈ ಪ್ರಶಸ್ತಿ ಮಾಲಿಕೆಯಲ್ಲಿ ಅದೇ ಪ್ರಾಚೀನ – ಪ್ರಥಮ ಪ್ರಯೋಗವೆಂದೂ, ಅನಂತರ ಚಾಳುಕ್ಯರ ತೈಲಪನ ಮಗನಾದ ಸತ್ಯಾಶ್ರಯನಿಗೆ ಅದು ಬಳಕೆಯಾಗಿದೆಯೆಂದೂ ತಿಳಿಸಿದ್ದಾಗಿದೆ. ಚಾಳುಕ್ಯ ಚಕ್ರವರ್ತಿ ಇರಿವ ಬೆಡಂಗ ಸತ್ಯಾಶ್ರಯನ ಆಶ್ರಯದಲ್ಲಿ ಪಲ್ಲವಿಸಿದ ಮಣಲೆರ ಮನೆತನದ ಈ ಮಾರಸಿಂಗನಿಗೂ, ಈತ ತೋರಿದ ರಾಜನಿಷ್ಠೆಯ ಪರಿಣಾಮವಾಗಿ ಪ್ರಾಪ್ತವಾದ ಪ್ರಶಸ್ತಿ ‘ಇಱೆವಬೆಡಂಗ’ ಸತ್ಯಾಶ್ರಯನ ಕಾಲದಿಂದ ಜಯಸಿಂಹನ ಕಾಲದವರೆಗೆ ಈತನು ಅಧಿಕಾರಿಯಾಗಿದ್ದನೆಂಬುದಕ್ಕೆ ಶಾಸನಾಧಾರವಿದೆ.
ಚಾಳುಕ್ಯರ ಇಮ್ಮಡಿ ಜಯಸಿಂಹನ (ಜಗದೇಕಮಲ್ಲ|) ರಾಜ್ಯಾಡಳಿತದಲ್ಲಿ ಪುರಿಗೆಱೆ ಮನ್ನೂರರ ನಾಳ್ಗಾವುಂಡ ಮಹಾಸಾಮಂತ್ರನೆನಿಸಿದ್ದ ಈ ಇಱೆವ ಬೆಡಂಗ ಮಾರಸಿಂಗದೇವನು ತನ್ನ ಮಣಲೆರ ಮನೆತನವನ್ನು ರಾಜಕೀಯವಾಗಿಯೂ, ಧಾರ್ಮಿಕವಾಗಿಯೂ ಮುನ್ನಡೆಸಿದನು. ಈತನ ತಾಯಿ ನಾಯಿಬ್ಬರಸಿಯು ಜೈನ ಧರ್ಮ ಸಮುದ್ಧರಣೆಯೆನಿಸಿದ್ದಳು: ‘ಭಗವದ್ ಅರ್ಹತ್ ಪರಮೇಶ್ವರ ಪರಮಭಟ್ಟಾರಕ ಪದಕಮಲ ಮಧುಕರಂ ಸಮ್ಯಕ್ತ್ವ ರತ್ನಾಕರಂ ಜಿನಧರ್ಮ ಭೂಷಣಂ’ ಆದಂಥ ಒಂದನೆಯ ಜಯಕೇಸಿಯು ‘ಪುರಿಗೆಱೆ ಮುನ್ನೂರಕ್ಕಂ ನಾಳ್ಗಾವುಂಡುಗೆಯ್ಯುತ್ತಿ’ದ್ದನು [ಎ.ಇ. ೧೬, ೨೪. ೧೦೩೮. ಹುಲಗೂರು ಪು. ೩೩೩].
ಪಶ್ಚಿಮ ಚಾಳುಕ್ಯರ ‘ತ್ರೈಳೋಕ್ಯಮಲ್ಲ ವೀರನೊಳಂಬ ಪಲ್ಲವ ಪೆರ್ಮಾನಡಿ ಜಯಸಿಂಹದೇವರ್ಪ್ಪುರಿಗೆಱೆ ಮೂನೂಱುಂ ಬೆಳ್ವಲ ಮೂನೂಱುಂ ಬನವಸೆ ಪನ್ನಿರ್ಚ್ಛಾಸಿರಮುಂ ಕನ್ದೂರ್ಸ್ಸಾಸಿರಮುಮೊಳಗಾಗಿ ಪಲವು ಭತ್ತಗ್ರಾಮಂಗಳನಾಱ್ದು ಸುಖಂ ರಾಜ್ಯಂಗೆಯ್ಯುತ್ತಿಮೆರೆ ತತ್ಪಾದ ಪದ್ಮೋಪಜೀವಿ ಪುರಿಕರ ಪುರವರರ ಪರಮೇಶ್ವರನುಜ್ವುಳ ಕೀರ್ತ್ತಿ ಸಗರ ಮಾರ್ತ್ತಣ್ಡಂ ಕೇಸರಿಕೇತು ರಾಷ್ಟ್ರಕೂಟಕ ವರನಾ(ತ್ರಿ) ಶತಕ್ಕೆ ನೆಗೞ್ದಜಯಿ ಕೇಸಿನೃಪಂ’ ಹೆಸರುವಾಸಿಯಾಗಿದ್ದನು [ಸೌ.ಇ.ಇ. ೨೦, ೫೫. ಕ್ರಿ.ಶ. ೧೦೮೨. ಲಕ್ಷ್ಮೇಶ್ವರ] ‘ತ್ರಿಶತಕ್ಕೆ ನೆಗೞ್ದ’ ಎಂದರೆ ಪುಲಿಗೆರೆ ‘ಮುನ್ನೂರಕ್ಕೆ ಪ್ರಸಿದ್ಧಿ ಹೊಂದಿದ’ ಎಂದರ್ಥ.
ಮೇಲ್ಕಂಡ ಪುಲಿಗೆರೆ ಶಾಸನೋಕ್ತನಾದ ಜಯಕೇಸಿಯು ಇಮ್ಮಡಿ ಜಯಕೇಸಿ ಯೆಂದು ತಿಳಿದು ಬರುತ್ತದೆ; ಈತನು ಒಂದನೆಯ ಇಂದ್ರಕೇಸಿಯ ತರುವಾಯ ಬಂದವನು. ಒಂದನೆಯ ಇಂದ್ರಕೇಸಿಯು ತ್ರೈಳೋಕ್ಯಮಲ್ಲ ಒಂದನೆಯ ಸೋಮೇಶ್ವರ ಚಕ್ರವರ್ತಿಯ ಮಹಾಸಾಮಂತನಾಗಿದ್ದನು [ಸೌ.ಇ.ಇ. ೨೦, ೩೮. ೧೦೫೮. ಕುಯಿಬಾಳ (ಧಾರವಾಡ ಜಿಲ್ಲೆ ಕುಂದುಗೋಳ ತಾಲ್ಲೂಕು)] ಸಿಂಹಲಾಂಛನನೂ, ಭಗವದರ್ಹತ್ಪರಮೇಶ್ವರ ಪರಮಭಟ್ಟಾರಕಪದ ಪಂಕಜ ಭ್ರಮರನೂ, ಸಮ್ಯಕ್ತ್ವ, ರತ್ನಾಕರನೂ ಮಣಲೆರ ಭೀಮನೂ ಎನಿಸಿದ, ಸಮಸ್ತ ಪ್ರಶಸ್ತಿ ಸಹಿತನಾದ ಸಮಧಿಗತ ಪಂಚಮಹಾಶಬ್ದ ಮಹಾಸಾಮಂತ ಇಂದ್ರಕೇಸಿಯರಸನು ಪುರಿಗೆಱೆ ಮೂನೂಱುಮಂ ರಾಷ್ಟ್ರಕೂಟಕನಾಗಿ, ದುಷ್ಟನಿಗ್ರಹ ವಿಶಿಷ್ಟ ಪ್ರತಿಪಾಳನ ಮಾಡುತ್ತಿದ್ದುದು ಶಾಸನೋಕ್ತವಾಗಿದೆ (ಅದೇ : ಪು. ೪೨-೪೩) ಈತನು ನಿಷ್ಠಾವಂತ ಜೈನನಾದರೂ ಶೈವಗುರುವಾದ ಲೋಕಾಭರಣ ಪಂಡಿತರ ಕಾಲುತೊಳೆದು ಜೋಗೇಶ್ವರ ದೇವರಿಗೆ ದತ್ತಿಗಳನ್ನಿತ್ತು [ಅದೇ: ಸಾಲು -೩೯-೪೧].
ಒಂದನೆಯ ಇಂದ್ರಕೇಸಿಯು ಮಡದಿ ಚಂಡಿಕಬ್ಬೆ. ಇವರಿಗೆ ಇಬ್ಬರು ಮಗಂದಿರು; (ಇಮ್ಮಡಿ) ಜಯಸಿಂಹ ಮತ್ತು (ಇಮ್ಮಡಿ) ಮಾರಸಿಂಹ. ತ್ರುಇಭುವನ ಮಲ್ಲದೇವ ಆರನೆಯ ವಿಕ್ರಮಾದಿತ್ಯನ ಆಳ್ವಿಕೆಯ ಶಾಸನವಾದ ಗದಗದ ಶಾಸನವು ಇದನ್ನು ಸ್ಪಷ್ಟವಾಗಿಸಿದೆ: ಹುಲಿಗೆಱೆನಾಡ ಮಂಡಳಿಕರೊನ್ ಸಗರಾನ್ವಯರೊಳ್ – ಪ್ರಸಿದ್ಧ ಮಂಡಳಿಕರೊಳ್- ಇಂದ್ರ ಕೇಶಿ ಮಣಲೆರಾನ್ವಯನ್- ಉತ್ತಮನ್ – ಆ ನೃಪಾತ್ಮಜಂ ಬಲಯುತ ಮಾರಸಿಂಗನೃಪನ್- ಆ ನೃಪಸೂನು ಗುಣಾಂಬುರಾಶಿ ನಿರ್ಮ್ಮಳ ಮತಿಯಿಂದ್ರಕೇಶಿ ನೃಪತಿ ಪ್ರಭು ಧಾರ್ಮಿಕ ಧರ್ಮ್ಮನನ್ದನಂ| ಸಮಯಚ್ಛಲಮೇವುದೊ ಧರ್ಮ್ಮಮನೊದವಿಪುದೆನ್ತು ೧ ಪುರಿಕರಪುರ ವರೇಶ್ವರಂ ೧ ಭುವನೈಕ ವಿಕ್ಯಾತ ೧ ಸತ್ಯರಾಧೇಯ ಶೌಚಗಾಂಗೇಯ- ಎಂಬುದಾಗಿ ವಿಸ್ತಾರವಾಗಿ ಸ್ತುತ್ಯನಾಗಿದ್ದಾನೆ. [ಸೌ.ಇ.ಇ. ೧೧-೨, ೨೦೧, ಅತೇದಿ ಗದಗ. ಪು. ೨೫೬].
ಈ ಶಾಸನದಲ್ಲಿನ ಸತ್ಯರಾಧೇಯ, ಶೌಚಗಾಂಗೇಯ ಎಂಬೆರಡು ಪ್ರಶಸ್ತಿಗಳು, ಈ ವಂಶದ ಪ್ರಾಚೀನ ಶಾಸನಗಳಲ್ಲಿ ಒಂದಾದ ವಿಜಯಪುರದ ಶಾಸನದಲ್ಲಿ ಬಳಕೆಯಾಗಿರುವ ನನ್ನಿ ಮಣಲೆಯರ – ಶೌಚಮಣಲೆಯರ ಎಂಬೆರಡು ಬಿರುದು ಗಳನ್ನು ನೆನಪಿಸುತ್ತವೆ. ಈ ಶಾಸನದ ಒಕ್ಕಣೆಯಿಂದ ಖಚಿತಗೊಳ್ಳುವಂತೆ, ಇಮ್ಮಡಿ ಇಂದ್ರಕೇಸಿಯು ಮಹಾಮಂಡಳೇಶ್ವರ ನಾಗಿದ್ದನು. ಇದು ಈ ಮಣಲೆರ ವಂಶದವರು ಪಡೆದಿದ್ದ ಅತಿ ದೊಡ್ದ ಸ್ಥಾನ ಮರ್ಯಾದೆ. ಈ ಗದಗ ಶಾಸನದ ತೇದಿ ತಿಳಿಯದೆಂದು ಶಾಸನ ಸಂಪುಟದ ಸಂಪಾದಕರು ತಿಳಿಸಿದ್ದಾರೆ; ಶಾಸನ ತುಂಬ ತ್ರುಟಿತವಾಗಿರುವುದು ದಿಟ. ಆದರೆ ಅಂತರ ಬಾಹ್ಯ ಆಧಾರಗಳನ್ನು ಅವಲಂಬಿಸಿ ಈ ಗದಗ ಶಾಸನವು ಕ್ರಿ.ಶ. ೧೧೦೦ ಎಂದು ಹೇಳಬಹುದು.
ಚಾಳುಕ್ಯರ ಭುವನೈಕಮಲ್ಲ ಇಮ್ಮಡಿ ಸೋಮೇಶ್ವರನ ಅಳ್ವಿಕೆಗೆ ಸೇರಿದ ಇನ್ನೊಂದು ಶಾಸನ ಒದಗಿಸುವ ಆಧಾರವನ್ನು ಇಲ್ಲಿಗೆ ಅನ್ವಯಿಸಿಕೊಳ್ಳಬೇಕು [ಸೌ.ಇ.ಇ.೨೦, ೪೭ ೧೦೭೪. ಲಕ್ಷ್ಮೇಶ್ವರ (ಧಾರವಾಡ ಜಿಲ್ಲೆ ಶಿರಹಟ್ಟಿ ತಾಲ್ಲೂಕು) ಪು. ೩೫-೫೫]. ಮಹಾಸಾಮಂತನಾದ ಜಯಕೇಸಿಯು ಒಂದನೆಯ ಇಂದ್ರಕೇಸಿ – ಚಂಡಿಕಬ್ಬೆಯರ ಹಿರಿಯಮಗನೆಂದೂ, ಗದಗ ಶಾಸನೋಕ್ತನಾದ ಮಾರಸಿಂಗನು ಈ ಇಮ್ಮಡಿ ಜಯಕೆಸಿಯ ತಮ್ಮನೆಂದೂ ನಿರ್ಧರಿಸಬಹುದೆಂಬ ಈ ಅಂಶವನ್ನು ಹೇಳಿದ್ದಾಗಿದೆ. ಹಾಗೆಯೇ ಈ ಶಾಸನದ ಬಹುದಾಗಿದೆ. ಇಮ್ಮಡಿ ಜಯಕೇಸಿ ಅರಸನು ತ್ರಿಭುವನಮಲ್ಲ ವಿಕ್ರಮಾಂಕದೇವನ ಮಹಾಸಾಮಂತನಾಗಿ ಇದ್ದನೆಂದು ಹೇಳಲು ಶಾಸಾನಾಧಾರವಿದೆ [ಎ.ಇ.೧೬, ೧೦೭೭. ಪು. ೩೨೯].
ಆರನೇ ವಿಕ್ರಮಾದಿತ್ಯ ಚಕ್ರವರ್ತಿಯು ಆಳುತ್ತಿದ್ದಾಗ, ಆತನ ಮಹಾಮಂಡಲೇಶ್ವರರಲ್ಲಿ ಒಬ್ಬನಾದ ಮಣಲೆರಾನ್ವಯದ (ಮುಮ್ಮಡಿ) ಜಯಕೇಸಿ ದೇವನು ಕ್ರಿ.ಶ. ೧೧೨೮ ರಲ್ಲಿ ಮತ್ತು ೧೧೩೮ ರಲ್ಲಿ ಪುರಿಗೆರೆಯನ್ನು ಆಳುತ್ತಿದ್ದನು [ಸೌ.ಇ.ಇ. ೧೫, ೯೯. ೧೦೭ ಮತ್ತು ೧೧೨೮ ಮತ್ತು ಲಕ್ಷ್ಮೇಶ್ವರ]. ಈ ಜಯಕೇಸಿಯನ್ನು ಮುಮ್ಮಡಿ ಜಯಕೇಸಿ ಎಂದು ಕರೆಯಬಹುದು. ಇಂದ್ರಕೇಸಿ ೧- ಚಂಡಿಕಬ್ಬೆಯರ ಹಿರಿಯ ಮಗನೇ ಇಮ್ಮಡಿ ಜಯಕೇಸಿ (ಕ್ರಿ.ಶ. ೧೦೩೮) ಎಂದು ಪರಿಚಯಿಸಿದ್ದಾಗಿದೆ. ಒಂದನೆಯ ಇಂದ್ರಕೆಸಿಯರಸನು ಚಾಳುಕ್ಯರ ತ್ರೈಳೋಕ್ಯಮಲ್ಲ ಸೋಮೇಶ್ವರ೧ ಚಕ್ರವರ್ತಿಯ ಅಧೀನದಲ್ಲಿ ರಾಷ್ಟ್ರಕೂಟಕನಾಗಿ ಪುಲಿಗೆರೆ ಮುನ್ನೂರನ್ನು ಆಳುತ್ತಿದ್ದನು. ಈ ಇಂದ್ರಕೇಸಿ ರಾಷ್ಟ್ರ ಕೂಟಕನ ಒಂದು ಶಾಸನವನ್ನು (ಕ್ರಿ.ಶ. ೧೦೬೦) ಮುಂಬಯಿ ಪ್ರಿನ್ಸ್ ಆಫ್ ವೇಲ್ಸ್ ಮೂಸಿಯಮ್ಮಿನಲ್ಲಿ ಸಂರಕ್ಷಿಸಲಾಗಿರುವುದನ್ನು ಪ್ರಸ್ತಾಪಿಸಿದ್ದಾಗಿದೆ; ಆ ಶಾಸನದ ಪ್ರಕಾರ ಇಂದ್ರಕೇಸಿಯು ಇಬ್ಬರು ಮಗಂದಿರಲ್ಲಿ ಒಬ್ಬನ (ಹಿರಿಯವನ) ಹೆಸರು (ಇಮ್ಮಡಿ) ಜಯಕೇಸಿ ಎಂಬುದಾಗಿಯೂ ಸ್ಪಷ್ಟವಾಗಿ ತಿಳಿದುಬಂದಿದೆ. [ASR. ೧೯೩೬-೩೭, ಪು. ೬೮ ಮತ್ತು ಕ.ಇ.೧. ನಂ. ಸು. ೧೧೦೦ ಶಿಗ್ಗಾಂವಿ (ಧಾರವಾಡ ಜಿಲ್ಲೆ) ಪು. ೩೧].
ಮುಮ್ಮಡಿ ಜಯಕೇಸಿಯು “ಸ್ವಸ್ತ್ಯನೇಕ ರಿಪುನೃಪತಿ ಶಿರಶ್ಚೇದಕ ಪ್ರಭಾವ ಪ್ರಸಿದ್ಧ ನಿಜ ವಿಜಯ ಶಾಸನ ಚಕ್ರವರ್ತ್ತಿ ಪ್ರಭಾವೋಚಿತ ರಾಜ್ಯಚಿಹ್ನಾಧಿಪತಿ ಯುಮಪ್ಪ ಶ್ರೀಮನ್ ಮಹಾಮಣ್ಡಳೇಶ್ವರಂ ಸಗರ ಮಾರ್ತ್ತಣ್ಡ ಜಯಕೇಸಿ ದೇವರ್ ಶ್ರೀ ರಾಜಧಾನಿ ಪಟ್ಟಣಂ ಪುಲಿಗೆಱಿ” ಯಿಂದ ಆಳುತ್ತಿದ್ದನು [ಸೌ.ಇ.ಇ. ೨೦, ೯೯, ೧೧೨೮. ಲಕ್ಷ್ಮೇಶ್ವರ ಪು. ೧೨೫]. ಇಮ್ಮಡಿ ಇಂದ್ರಕೇಸಿಯ ತರುವಾಯ ಮಹಾಮಂಡಲೇಶ್ವರ ನಾಗಿ ಆ ಅದಿಕಾರ ಮನ್ನಣೆಗೆ ಮತ್ತೆ ಪಾತ್ರನಾದವನು ಮುಮ್ಮಡಿ ಜಯಕೇಸಿಯೆ. ಈತನು ರಾಜಧಾನಿ ಪುಲಿಗೆರೆಯಲ್ಲಿ ಸ್ವಯಂಭು ಧಕ್ಷಿಣ ಸೋಮನಾಥ ದೇವಾಲಯಕ್ಕೆ ಸೇರಿದ ಘಳಿಗೆ (ವಿದ್ಯಾಲಯ)ಕ್ಕೆ ಭೂಮಿಯನ್ನು ದಾನವಾಗಿತ್ತು ತನ್ನ ವಿದ್ಯಾಪಕ್ಷಪಾತ ವನ್ನು ತೋರಿದ್ದಾನೆ [ಅದೇ : ಸಾಲು ೩-೭.). ಈತನನ್ನು ಇನ್ನೊಂದು ಶಾಸನದಲ್ಲಿ “ರಿಪುನೃಪತಿ ಶಿರಶ್ಚೇದಕ ಪ್ರಭಾವ ಪ್ರಸಿದ್ಧ ದಿಗ್ವಿಜಯ ಶಾಸನಂ ಚಕ್ರವರ್ತಿ ಪ್ರಭಾವೋಚಿತರಾಜ್ಯ ಚಿಹ್ನಾಧಿಪತಿ ಸಪ್ತ ಸಮುದ್ರ ದ್ವೀಪಾ (ಧಿಪತಿ) ಸೂರ್ಯ್ಯ ವಂಶಾಂಬರ ದ್ಯುಮಣಿ ಸಮ್ಯಕ್ತ್ವಚೂಡಾಮಣಿ ಕ್ಷತ್ರಿಯ ಪವಿತ್ರಃ ಕದನ ತ್ರಿಣೇತ್ರಂ ಸಗರ ಮಾರ್ತ್ತಣ್ಡಂ ಶ್ರೀಮನ್ ಮಹಾಮಣ್ಡಳೇಶ್ವರಂ’- ಎಂಬುದಾಗಿ ಪರಿಚಯಿಸಿದೆ [ಅದೇ. ೧೦೭-೧೧೩೮. ಸಾಲು : ೩೯-೪೧]. ಈತನ ಔದಾರ್ಯ, ಧರ್ಮ ನಿರಪೇಕ್ಷವಾದ ಜಾತ್ಯಾತೀತ ಧೋರಣೆ ಮೊದಲಾದ ಗುಣಗಳನ್ನು ಶಾಸನಗಳು ಕೀರ್ತಿಸಿವೆ. ಈ ಜಯಕೇಸಿ ಮಹಾಮಂಡಳೇಶ್ವರನು ಕುಂಯ್ಯಬಾಳ ಬಸದಿಗೆ ತನ್ನ ಬೀರವಣದೊಲಗೆ ವರ್ಷಕ್ಕೆ ಕೊಟ್ಟ ಪಣ ೧ ಲೆಕ್ಕದ ಮತ್ತು. ತನ್ನಾಯದಲಿ ಕೊಟ್ಟ ದಾನವನ್ನು ಶಾಸನವೊಂದು ದಾಖಲಿಸಿದೆ [ಸೌ.ಇ.ಇ. ೨೦, ೧೧೮. ೧೧೪೮. ಕುಯಿಬಾಳ್ (ಧಾರವಾಡ ಜಿಲ್ಲೆ ಕುಂದಗೊಳ ತಾಲ್ಲೂಕು) ಪು. ೧೫೬, ಸಾಲು ೭-೮.]. ಈತನನ್ನು ಜಯಕೇಸಿ, ಜಯಕೇಸಿದೇವ, ಜಯಕೇಸಿದೇವರಸ, ಜಯಕೇಸಿನ್, ಜಯಕೇಸಿನೃಪ, ಜಯಕೇಸಿಯರಸ ಮುಂತಾಗಿ ಶಾಸನಗಳು ಬಣ್ಣಿಸಿರುವುದು ಈತನ ಜನಾದರಣೆಗೆ ಸಾಕ್ಷಿ.
ಇದೇ ಸಂದರ್ಭದಲ್ಲಿ ಗಮನಿಸಬಹುದಾದ ಮತ್ತೊಂದು ಮಾಹಿತಿಯಿದೆ. ಮಹಾರಾಷ್ಟ್ರದ ಸೊಲ್ಲಾಪುರ ಜಿಲ್ಲೆಯಲ್ಲಿ ದೊರೆತಿರುವ, ತುಂಬ ತ್ರುಟಿತವಾಗಿರುವ ಶಾಸನವೊಂದು ಚಾಳುಕ್ಯರ ವಿಕ್ರಮಾಂಕದೇವನ ೬ ಆಳ್ವಿಕೆಗೆ ಸೇರಿದ್ದಾಗಿದೆ. ಅದರಲ್ಲಿ ಸಗರವಂಶ ಎಂದಷ್ಟೇ ಕಾಣುತ್ತಿದ್ದು ಅದರ ಹಿಂದು ಮುಂದುಗಳೊಂದೂ ಕಾಣದೆ ಮುಕ್ಕಾಗಿದೆ [Inscriptions from Solapur District, No. ೭. ಪು. ೧೨ ೧೧ನೆಯ ಶ.]. ಇದರಲ್ಲಿ ಇಮ್ಮಡಿ ಜಯಕೇಸಿಯ ಮಗಂದಿರ ವಿಚಾರ ಪ್ರಸ್ತಾಪಿತವಾಗಿರುವ ಸಾಧ್ಯತೆಯಿದೆ.
ಮೇಲ್ಕಂಡ ವಿವರಗಳನ್ನು, ಆಯಾ ಶಾಸನಗಳು ಒಳಗೊಂಡಿರುವ ಮಾಹಿತಿಗಳನ್ನು ಅಳವಡಿಸಿಕೊಂಡು, ಒಂದು ವ್ಯವಸ್ಥಿತ ಸಂಯೋಜನೆಯಿಂದ ಮಣಲೆಯರ ಮನೆತನದ ಯಶೋಗಾಥೆಯನ್ನು ಪರಿಶೀಲಿಸಬಹುದು.
ಮಣಲೆರ – ಜಯಕೇಸಿ
ಸಗರವಂಶದ ರಾಜ ಪ್ರತಿಷ್ಠೆಯನ್ನೂ, ಪ್ರಸಿದ್ಧಿಯನ್ನೂ, ಸಾಮಾಜಿಕ ಘನತೆಯನ್ನೂ ದೊಡ್ಡ ಪ್ರಮಾಣದಲ್ಲಿ ಹೆಚ್ಚಿಸಿದವನು ಮಣಲೆರ ಎಂಬ ಹೆಸರಿನ ಪರಾಕ್ರಮಿ. [ಎ.ಇ. ೬, ಕ್ರಿ.ಶ. ೯೪೯ ಪು. ೫೪]. ಸಗರ ವಂಶಕ್ಕೆ ಈ ಮಹಾಪುರುಷನು ಎಷ್ಟು ಕೀರ್ತಿಯನ್ನು ಗಳಿಸಿಕೊಟ್ಟ ಪ್ರಮುಖನಾದನೆಂದರೆ, ಈತನ ಹೆಸರಿನಿಂದಲೇ ಈ ಸಗರ ಕುಲವನ್ನು ಕರೆಯುವ, ನಿರ್ದೇಶಿಸುವ ಪರಿಪಾಟಿಯೊಂದು ರೂಢಿಗೆ ಬಂದಿತು; ಈತನಿಗಂತಲೂ ಮೊದಲು ಇದೇ ಹೆಸರಿನವರು ಈ ವಂಶಜರು ಇದ್ದರೆಂಬುದೂ ದಿಟವೇ ಆದರೂ ಈತನು ತನಗಿಂತ ಹಿಂದಿನವರಿಗಿಂತ ಎತ್ತರಕ್ಕೇರಿದ್ದನು. ಮಣಲೆಯರು, ಮಣಲವಂಶ, ಮಣಲೆಯರ ಮನೆತನ ಸಗರ ಕುಲ, ಸಗರವಂಶ- ಇವು ಪರ್ಯಾಯ ವಾಚಿಗಳಾದವು. ವ್ಯಕ್ತಿವಾಚಕವಾಗಿಯೂ ಪರಿಣಮಿಸಿತು ಎಂಬುದು ಪರಿಭಾವನಾರ್ಹವಾಗಿದೆ.
ಸಗರವಂಶದವರು ಪಶ್ಚಿಮ ಚಾಳುಕ್ಯರ ಆಸರೆಗೆ ಬರುವ ಮೊದಲು ಗಂಗರ ನೆರಳಲ್ಲಿ ಬೇರುಬಿಟ್ಟು ಬಾಳಿದವರು. ಗಂಗರ ಸಹಾಯದಿಂದ ಈ ಸಗರ ಕುಲಜರು ಪ್ರತಿಷ್ಟಿತ ರಾಷ್ಟ್ರಕೂಟ ಚಕ್ರಾಧಿಪತ್ಯದಲ್ಲಿ ಸ್ಥಾನಮಾನಗಳನ್ನು ಗಳಿಸಿದರು. ಗಂಗರ-ರಾಷ್ಟ್ರಕೂಟರ ಸಂಯುಕ್ತ ಪೋಷಣೆಯಲ್ಲಿ ಜೀವಿಸಿದ ಸಗರರು, ಆ ಎರಡು ರಾಜ ಕುಲಗಳು ಮರೆಯಾದ ಮೇಲೆ ಪಶ್ಚಿಮ ಚಾಲುಕ್ಯರ ಕೈಕೆಳಗಿನ ಸಾಮಂತರಾದರು; ಇಲ್ಲಿಯೂ ಹಿಂದಿನ ಉನ್ನತ ಗೌರವಾದರಗಳನ್ನು ಗಳಿಸಿ ಮಾನ್ಯರಾದರು. ಸಗರವಂಶಜರು ತಮ್ಮ ಮೊದಲ ದಣಿಗಳಾದ ಗಂಗರಂತೆಯೇ ಯುದ್ಧವೀರರು ಮತ್ತು ಜೈನಧರ್ಮೀಯರು. ಜೈನಧರ್ಮ ಸಂರಕ್ಷಣೆಗೆ ಇವರ ದೇಣಿಗೆಯ ಗಣನೀಯ ಪ್ರಮಾಣದಲ್ಲಿದೆ. ಇವರ ರಾಜ್ಯ ಲಾಂಛನ ಸಿಂಹ [ಕೇಸರಿಕೇತು, ಗಜಾರಿಧ್ವಜ : ಸೌ.ಇ.ಇ. ೨೦, ೪೭ ಮತ್ತು ೫೫]; ವರ್ಧಮಾನ ಮಹಾವೀರ ತೀರ್ಥಂಕರನ ಲಾಂಛನ ‘ಸಿಂಹ’ ವೆಂಬುದನ್ನು ಗಮನಿಸಬೇಕು.
ಆತಕೂರು ಮಣಲೆರನ ತರುವಾಯದ ಕೆಲವು ಶ್ರೇಷ್ಠ ಪುರುಷರು ಈ ಸಗರಕುಲದಲ್ಲಿ ಆಗಿ ಹೋದರು. ಅವರಲ್ಲಿ ಮಣಲವಮ್ಶದ ಇಂದ್ರಕೇಶಿಯರಸನ ಮಗ ಮಹಾಸಾಮಂತ ಜಯಕೇಸಿಯರಸನು ಬೆಳ್ವೊಲದ ಪುರಿಗೆಱಿ ಮುನ್ನೂರರ ರಾಷ್ಟ್ರಕೂಟಕನಾಗಿದ್ದನು. ಪುರಿಗೆರೆ ಎಂಬುದು ಪುಲಿಗೆರೆಯ ಪರ್ಯಾಯರೂಪ; ಇದು ಆಧುನಿಕ ಲಕ್ಷ್ಮೇಶ್ವರ. ಈಗಾಗಲೇ ಪ್ರಸ್ತಾಪಿಸಿರುವ ಆತಕೂರು ಶಾಸನೋಕ್ತರಾದ ಇಮ್ಮಡಿ ಬೂತುಗ ಮತ್ತು ಮಣಲೆರರನ್ನು ಇಲ್ಲಿ ಪುನಃ ಉಲ್ಲೇಖಿಸಬೇಕಾಗಿದೆ. ತಕ್ಕೊಲದ ಕಾಳಗದಲ್ಲಿ ಗಂಗರ ಬೂತುಗನು ತೋರಿದ ಪರಾಕ್ರಮದಿಂದ ಸಂಪ್ರೀತನಾದ ರಾಷ್ಟ್ರಕೂಟ ಚಕ್ರವರ್ತಿ ೩ನೇ ಕೃಷ್ಣ (ಕನ್ನರದೇವ)ನು ಬೂತುಗನಿಗೆ ‘ಬನವಸೆ ಪನ್ನಿರ್ಚ್ಛಾಸಿರಮುಂ ಬೆಳ್ವೊಲ ಮೂನೂಱುಂ ಪುರಿಗೆಱೆ ಮೂನೂಱುಂ ಕಿಸುಕಾಡೆೞ್ಪುತ್ತುಂ ಬಾಗಿನಾಡೆೞ್ಪುತ್ತುವರಂ ಮೆಚ್ಚುಗೊಟ್ಟಮ್’ [ಎ.ಇ.೨, ಪು. ೧೭೨]; ಇದು ಕ್ರಿ.ಶ. ೯೫೦ ರ ಘಟನೆ. ಈ ವಿಜಯದ ಮತ್ತು ತನ್ನ ಅಧಿಕಾರೋನ್ನತಿಯ ಪ್ರಾಪ್ತಿ ಸ್ಮಾರಕವಾಗಿ ಬೂತುಗನಿಮ್ಮಡಿಯು ಪುಲಿಗೆರೆಯಲ್ಲಿ ಪೆರ್ಮ್ಮಾಡಿ ಬಸದಿಯನ್ನು ಮಾಡಿಸಿದನು. ಮುಂದೆ ಇದನ್ನು ಚಾಳುಕ್ಯರ ಭುವನೈಕ ಮಲ್ಲನು ಧವಳಿತ ಉತ್ತುಂಗ ತರಳತರಂಗಳುಮಾಗೆ ಮಾಡಿಸಿದನು [ಸೌ.ಇ.ಇ. ೧೧-೧, ೧೦೩. ೧೦೬೫. ಪು. ೯೯-೧೦೨: ಬಾ.ಕ.ಇ. ೧-೧, ೧೦೩. ನಂದವಾಡಿಗೆ (ಬಿಜಾಪುರ ಜಿಲ್ಲೆ, ಹನಗುಂದ ತಾಲ್ಲೂಕು)] ಮೇಲೆ ಹೇಳಿದ ಪೆರ್ಮಾಡಿ ಬಸದಿಗೆ ಮಣಲವಂಶಜ ಜಯಕೇಸಿಯರಸನು, ಆತ ಪುರಿಗೆಱೆ ಮುನ್ನೂರರ ರಾಷ್ಟ್ರಕೂಟನಾಗಿದ್ದಾಗ, ಕ್ರಿ.ಶ. ೧೦೭೪ ರಲ್ಲಿ ಭೆಟ್ಟಿ ಕೊಟ್ಟನು. ಇದಕ್ಕೆ ತನ್ನ ವಂಶದ ಮೂಲ ಪುರುಷನೆನಿಸಿದ ಮಣಲೆರನ ಸ್ಮರಣೆಯೂ ಒಂದು ಪ್ರಬಲ ಕಾರಣ. ಪೆರ್ಮಾಡಿ ಬಸದಿಯನ್ನು ಕಟ್ಟಿಸಿದ ಬೂತುಗನ ಅಂಕಕಾಱನಾಗಿ ಮಣಲೆರನು ಮಾನ್ಯವಾಗಿ ಪಡೆದನೆಂದು ಈ ಹಿಂದೆಯೇ ಹೇಳಿದ್ದಾಗಿದೆ. ಹೀಗೆ ಮಣಲೆರನನ್ನು ಬಹುವಾಗಿ ಪುರಸ್ಕರಿಸಿದ ಗಂಗರ ಬೂತುಗನು ಕಟ್ಟಿಸಿದ ಬಸದಿಯೆಂಬ ಅಭಿಮಾನವೂ ಹೆಣೆದುಕೊಂಡು ಜಯಕೇಸಿಯು ಪ್ರಥಮ ನಂದೀಶ್ವರದ ಆದಿತ್ಯವಾರದಂದು ಪೆರ್ಮಾಡಿ ಬಸದಿಯ ದರ್ಶನಕ್ಕೆ ಬಂದನು [ಸೌ.ಇ.ಇ. ೨೦, ೪೭. ೧೦೭೪ ಲಕ್ಷ್ಮೇಶ್ವರ. ಪು. ೫೩-೫೫] ಈ ಶಾಸನದ ಒಕ್ಕಣೆ ಉದ್ಧೃತವಾಗಿದೆ:
            ಪುರಿಗೆಱೆಗೆ ಬಿಜಯಂಗೆಯ್ದಲ್ಲಿಯ ಶ್ರೀ ಶಂಖತೀರ್ತ್ಥಾದ್ ಜೈನ ಮಂದಿರಂಗಳಂ
ವನ್ದನಾಭಕ್ತಿಪೂರ್ವ್ವಕಂ ನೋಡುತ್ತಂ ಬಂದು ಪೆರ್ಮಾಡಿಯ ಬಸದಿಗೆ ವನ್ದಲ್ಲಿಯ
ಮೂಲಸಂಘಾನ್ವಯದ ಬಳಾತ್ಕಾರಗಣದ ಗಣ್ದವಿಮುಕ್ತ ಭಟ್ಟಾರಕರ ಶಿಷ್ಯರ್
ತ್ರಿಭುವನಚಂದ್ರ ಪಣ್ಡಿತದೇವರಂ ಕಣ್ಡು ತ್ರಿಕರನ ಸುದ್ದಿಯಿಂ ಬನ್ದಿಸಿ ಕುಳ್ಳಿಱ್ದು
                        ಪುರಿಗೆಱೆಯೊಳ್ಪೆರ್ಮಾಡಿಯ
ಪುರವರಮಳಿದಿಱ್ದುದಂ ಗಜಾರಿಧ್ವಜನಾ
ದರದಿಂದಮೆ ನೋಡಿ ಪುನ
ರ್ಬ್ಭರಣಂ ಮಾಡಲ್ಕೆವೇಡಿ ಜಯಕೇಶಿ ನ್ರಿಪಂ ||
(ಈ ಕಂದ ಪದ್ಯ ಸೌ.ಇ.ಇ. ೨೦, ೫೫.೧೦೮೨. ಲಕ್ಷ್ಮೇಶ್ವರ. ಪು. ೬೮ ರಲ್ಲೂ ಪುನಾರಾವೃತ್ತಿಗೊಂಡಿದೆ)
                        ಸ್ಮರರೂಪಂ ಪೆರ್ಮ್ಮಾಡಿಯ
ಪುರವರದೊಳ್ ನಡೆವ ಮನ್ನೆಯದ ಕಿಱುದೆಱೆಯಂ
ಪುರದಾನಿಕೆಯುಳ್ವದೀಪಂ
ಪರಿಹಾರಂಬಿಟ್ಟು ಮಾಡಿದಂ ತತ್ಪುರಮಂ ||
ಹೀಗೆ ಸರ್ವ್ವಬಾಧಾ ಪರಿಹಾರಮಾಗೆ ದಾಯದ್ರಮ್ಮದ ಕಿಱುದೆಱೆಗಳುಮಂ ಬಿಟ್ಟು ನಡೆಯಿಸಿದ ಜಯಕೇಸಿಯ ಮತ್ತು ಅವನ ಪೂರ್ವಜರ ಜೈನಧರ್ಮಾನುರಾಗ ದೀರ್ಘವಾಗಿಯೇ ಶಾಸನೋಕ್ತವಾಗಿದೆ (ಅದೇ: ಪು. ೫೪-೫೫). ಕೂಲಿಗೆರೆ ಶಾಸನದ ಕಾಲದಿಂದಲೂ (ಕ್ರಿ.ಶ. ೯೧೬) ಮಣಲೇರ ವಂಶದವರಿಗೆ ನಾನಾ ತೆರಿಗೆಗಳನ್ನು ಅನುಭೋಗಿಸುವ ಅಧಿಕಾರ ಉದ್ದಕ್ಕೂ ಆಯಾ ಕಾಲದ ರಾಜರಿಂದ ದತ್ತವಾಗುತ್ತ ಬಂದಿದೆ.
ವಾಳುಕ್ಯ ಸಾಮ್ರಾಹ್ಯದ ಚರಿತ್ರೆಯಲ್ಲಿ ಲಕ್ಷ್ಮೇಶ್ವರದ ಈ ಶಾಸನವು ಬಹು ಮುಖ್ಯವಾದ ಹೊರಳುದಾರಿಯ ಹೊಸ್ತಿಲಲ್ಲಿ ನಿಂತ ಶಾಸನ ಮತ್ತು ಇಸವಿ ಆಗಿದೆ. ಏಕೆಂದರೆ ಕ್ರಿ.ಶ. ೧೦೭೪ರಲ್ಲಿ, ತ್ರೈಳೋಕ್ಯಮಲ್ಲ ಸೋಮೇಶ್ವರ ೧ ಚಕ್ರಿಯ ಹಿರಿಯ ಮಗನಾದ ಭುವನೈಕಮಲ್ಲ ಸೋಮೇಶ್ವರ ೨ ರಾಜನಾಗಿ ಈ ಅವಧಿಯಲ್ಲಿ ಇನ್ನೂ ಆಳುತ್ತಿದ್ದರೂ, ಅವನ ತಮ್ಮನಾದ ವಿಕ್ರಮಾಂಕ ಪೆಮ್ಮಾಡಿಯು ಈ ವೇಳೆಗೆ ಅಣ್ಣನ ಎದುರಾಳಿಯಾಗಿ ಹುರಿಗೊಂಡು ಪೂರ್ಣವಾಗಿ ತಿರುಗಿಬಿದ್ದನು ಮತ್ತು ತನ್ನ ರಾಜಶಕ್ತಿಯನ್ನು ಸಂಚಯಿಸಿ ತಾನೆ ಸ್ವತಂತ್ರನೆಂಬಂತೆ ವರ್ತಿಸತೊಡಗಿದನು. ಭುವನೈಕಮಲ್ಲನಿಗೆ ಈಗ ಬಲಗೈ ಬಂಟನಾಗಿ ಆಸರೆಯಿತ್ತು ನಿಂತಿದ್ದವನು ನೆಚ್ಚಿನ ಅಣುಗಾಳು ಲಕ್ಷ್ಮರಸ ಮಹಾಮಂಡಳೇಶ್ವರನೊಬ್ಬನೇ. ಸಗರ ಕುಲದ ಜಯಕೇಸಿ ನೃಪನು ಪುರಿಗೆರೆಯಲ್ಲಿ ಈ ಅವಧಿಯಲ್ಲಿ ರಾಷ್ಟ್ರಕೂಟಕನಾಗಿದ್ದನು. ರಾಷ್ಟ್ರಕೂಟಕ ನೆಂದರೆ ರಾಷ್ಟ್ರಿಕ ಅಥವಾ ಭೋಜಕ (ರಾಜ್ಯಪಾಲ) ಎಂದರ್ಥ [ಕನ್ನಡ ಸಾಹಿತ್ಯ ಪರಿಷತ್ತಿನ ಬೃಹತ್ ಕನ್ನಡ ನಿಘಂಟಿನಲ್ಲಿ ‘ರಾಷ್ಟ್ರಕೂಟಕ’ ಎಂಬ ಶಬ್ದವೇ ಬಿಟ್ಟು ಹೋಗಿದೆ, ಅದರ ಮರು ಮುದ್ರಣದಲ್ಲಾದರೂ ಈ ಶಬ್ದ ಮತ್ತು ಪ್ರಯೋಗ ಸೇರ್ಪಡೆಯಾಗಬೇಕು]. ಜಯಕೇಸಿಯು ರಾಷ್ಟ್ರಕೂಟನಾಗಿದ್ದಾಗ ಚಕ್ರವರ್ತಿ ಭುವನೈಕ ಮಲ್ಲ ಪಾದಪದ್ಮೋಪಜೀವಿ ಮಹಾಮಂಡಲೇಶ್ವರ ಲಕ್ಷ್ಮರಸನು ಎರಡಱು ನೂಱುಮಂ ಸುಖದಿನಾಳುತ್ತಮಿರೆ :
            ನಾನಾ ದ್ವೀಪದೊಳಗ್ರಿಮಂ ನೆಗೞ್ದ ಜಂಬೂದ್ವೀಪಮಾ ದ್ವೀಪದೊಳ್
ನಾನಾ ಕ್ಷೇತ್ರದೊಳುತ್ತಮಂ ಭರತಮಾ ಭೂಭಾಗದೊಳ್ ಕುನ್ತಳಂ
ತಾನತ್ಯೂರ್ಜ್ಜಿ ತಮ್ಮಲ್ಲಿ ಭೋಗಿಜನರಮ್ಯಂ ಬೆಳ್ವೊಲಂ ತನ್ಮುಖ
ಸ್ಥಾನಂ ಶೋಭಿಕುಮಾಗಳುಂ ಪುರಿಕರ ಶ್ರೀರಾಜಧಾನ್ಮಾಹ್ವಯಂ ||
ಪುರಿಕರ ಪುರವರ ಪರಮೇ
ಶ್ವರನುಜ್ವಳ ಕೀರ್ತ್ತಿ ಸಗರ ಮಾರ್ತ್ತಣ್ಡಂ ಕೇ
ಸರಿಕೇತು ರಾಷ್ಟ್ರಕೂಟಕ
ವರನಾ ತ್ರಿಶತಕ್ಕಮಿಂದ್ರಕೇಶಿ ನರೇಂದ್ರಂ ||
            ತತ್ಪುರಿಕರ ವಿಷಯಾಧಿಪ
ನುತ್ಪಾಟಿತವೈರಿ ನೆಗೞ್ದ ಮಣಲರ ಭೀಮಂ
ಸತ್ಪಾತ್ರದಾನ ನಿಧಿಯ
ರ್ಹತ್ಪಾದಾಬ್ಜಾಳಿಯಿಂದ್ರಕೇಶಿ ನರೇಂದ್ರಂ ||
ಆತನ ಪಿರಿಯರಸಿ ಗುಣಾ
ನ್ವಿತೆ ಪತಿವ್ರತೆ ಚರಿತ್ರವತಿ ವಿಶದಗುಣ
ಖ್ಯಾತವತಿ ಸತ್ಯವತಿ ಧಾ
ತ್ರೀ ತಳದೊಳ್ ಚಂಡಿಕಬ್ಬೆಯೆನೆ ಪೊಗಳದರಾರ್ ||
            ಅವರ್ಗ್ಗಗ್ರಸೂನು ಭಾವೋ
ದ್ಭವ ಮೂರ್ತ್ತಿ ಸುಧಾಂಶು ವಿಶದಕೀರ್ತ್ತಿ ಜಯಶ್ರೀ
ದೇವನಮಳ ಮನಲಕುಳವರ
ಕುವಳಯ ಶೀತಾಂಶು ಸಗರ ಮಾರ್ತ್ತಣ್ಡ ನ್ರಿಪಂ ||
ಸ್ವಸ್ತಿ ಸಮಧಿಗತ ಪಂಚಮಹಾಶಬ್ದ ಮಹಾಸಾಮನ್ತಂ ವಿಜಯಶ್ರೀಕಾನ್ತಂ ಮಣಲೆರಾನ್ವಯ ಪ್ರಸೂತಂ ಸಿಂಹಲಾಂಚ್ಛನ ಪ್ರಸೂತಂ ಪುರಿಕರ ಪುರವರೇಶ್ವರಂ ಕದನಮಹೇಶ್ವರಂ ಪ್ರಚಣ್ಡ ಮಣ್ಡಳಾಗ್ರಮಣ್ಡಿತ ದೋರ್ದ್ದಣ್ಡಂ ಸಗರ ಮಾರ್ತ್ತಣ್ಡಂ ಕಾಮಿನೀಕಾಮಂ ಮಣಲರ ಭೀಮಂ ತುರಗ ರೇವನ್ತಂ ಪರಬಳಕ್ರಿತಾನ್ತಂ ಸಾಹಸೋತ್ತುಂಗಂ ಮನ್ನೆಯಸಿಂಗಂ ನಾಮಾದಿ ಸಮಸ್ತ ಪ್ರಶಸ್ತಿ ಸಹಿತಂ ಶ್ರೀ ಮನ್ಮಹಾಸಾಮನ್ತಂ ಜಯಕೇಶಿಯರಸರ್ ಪುರಿಗೆಱೆ ಮೂನೂಱರ್ಕ್ಕಂ ರಾಷ್ಟ್ರಕೂಟಕನಾಗಿ ಸುಖದಿಂ ರಾಜ್ಯಂಗೆಯೆ
            ಶ್ರೀರಮಣಿಗೆ ಸಮರಜಯ
ಶ್ರೀರಮಣಿಗೆ ತಾರಹಾರಶಶಿವಿಶದಯಶ
ಶ್ರೀರಮಣಿಗೆ ಸಕಳವಚ
ಶ್ರೀರಮಣಿಗೆ ರಮಣನಲ್ತೆ ಜಯಕೇಶಿನ್ರಿಪಂ ||
ಅನ್ತೆನಿಸಿದ ಜಯಲಕ್ಷ್ಮೀ
ಕಾನ್ತಂ ದುಷ್ಟಾಶ್ವಚಯಕಿದಾನೆನ್ತನೆ ರೇ
ವನ್ತಂ ವಿದ್ವಿಟ್ ನ್ರಿಪತಿಕ್ರಿ
ತಾನ್ತಂ ಸುಖದಿನ್ದ ಮಿೞ್ದು ಜಯಕೇಶಿನ್ರಿಪಂ ||
ಮೇಲ್ಕಂಡ ಶಾಸನದ ವರ್ಣನೆಯಿಂದ ತಿಳಿದು ಬರುವ ಪ್ರಕಾರ ಸಗರವಂಶ (ಮಣಲೆರಾನ್ವಯ) ದಲ್ಲಿ ಆತುಕೂರು ಮಣಲೆರನ ತರುವಾಯ ಪ್ರಸಿದ್ಧನಾದವನು ಜಯಕೇಶಿ ನೃಪನು. ಈತನು ಇಂದ್ರಕೇಶಿ ನರೇಂದ್ರ ಮತ್ತು ಚಂಡಿಕಬ್ಬೆ ದಂಪತಿಗಳ ಹಿರಿಯ ಮಗ. ಈತನನ್ನು ಶಿಗ್ಗಾಂವಿಯ ಶಾಸನವೂ ಶ್ಲಾಘಿಸಿದೆ: ಸಗರ ವಂಶದೊಳ್ ನೆಗಱ್ದಿರ್ದ್ದನೆ ಜಯಕೇಸಿಯಾತನ ಸುತಂ ನೆಗಱ್ದೆಂದ್ರ ಕೇಸಿಯಾ(ತನ) (ಪಿರಿಯ) ತನಯಂ ಜಯಕೇಸಿಯೆನ್ದಡೆ ಪೊಗಱ್ವು……. ನಗಣ್ಡರಸಂ ಸಮಧಿಗತ ಪಂಚಮಹಾಸಬ್ದ ಮಹಾ (ರಾಷ್ಟ್ರಕೂಟಕಂ) ಮಣಲೆರಾನ್ವಯ ಪ್ರಸೂತ ಸಿಂಘ ಲಾಂಚ್ಛನ…. [ಕ.ಇ.೧, ೨೧, ಸು. ೧೧೦೦ ಶಿಗ್ಗಾಂವಿ (ಧಾರವಾಡ ಜಿಲ್ಲೆ)] ತನ್ನ ತಂದೆ ಯಂತೆ ಈತನೂ ಸಗರಕುಲಮಾರ್ತ್ತಂಡನೂ, ಮಣಲೆರವಂಶದಲ್ಲಿ ಭೀಮನೂ ಆಗಿ ದ್ದನು. ಈತನಿಗೆ ಪಂಚಮಹಾಶಬ್ದದ ಮರ್ಯಾದೆಯಿತ್ತು. ಚಾಳುಕ್ಯರ ಮಹಾಸಾಮಂತಿಕೆ ಯಿತ್ತು. ಈ ತಂದೆ ಮಕ್ಕಳು ಪುಲಿಗೆರೆ ಪುರವರಾಧೀಶ್ವರರು ಮತ್ತು ಪುಲಿಗೆರೆ – ಅಣ್ನಿಗೆರೆಯ ಪ್ರದೇಶ ಪರಿಸರವು ಇವರ ಚಟುವಟಿಕೆಗಳ ಕೇಂದ್ರವಾಗಿತ್ತು.
ಚಾಳುಕ್ಯರ ಯುವರಾಜ ಅಣ್ಣನಂಕಕಾಱ ತ್ರೈಳೋಕ್ಯಮಲ್ಲವೀರನೊಳಂಬ ಪಲ್ಲವ ಪೆರ್ಮ್ಮಾನಡಿ ಜಯಸಿಂಹದೇವನು ಪುರಿಗೆಱೆ ಮೂನೂಱುಂ ಬೆಳ್ವಲ ಮೂನೂಱುಂ ಬನವಸೆ ಪನ್ನಿರ್ಚ್ಛಾಸಿರಮುಂ ಕನ್ದೂರ್ಸಾಸಿರ ಮುಮೊಳಗಾಗಿ ಪಲವುಂ ಭತ್ತಗ್ರಾಮಂಗಳನಾಱ್ದು ಸುಖಂ ರಾಜ್ಯಂಗೆಯ್ಯುತ್ತುಮಿರೆ- ಆ ಅವಧಿಯಲ್ಲಿ ಈ ಜಯಕೇಸಿ || ನೃಪನು ರಾಷ್ಟ್ರಕೂಟನಾಗಿದ್ದನು :
            ಪುರಿಕರ ಪುರವರ ಪರಮೇ
ಶ್ವರನುಜ್ವಲಕೀರ್ತ್ತಿ ಸಗರ ಮಾರ್ತ್ತಣ್ಡಂ ಕೇ
ಸರಿಕೇತು ರಾಷ್ಟ್ರಕೂಟಕ
ವರನಾ ತ್ರಿ ಶತಕೆ ನೆಗಱ್ದ ಜಯಕೇಸಿ ನೃಪಂ ||
[ಈ ಕಂದ ಪದ್ಯ ಸೌ.ಇ.ಇ. ೨೦, ೪೭. ೧೦೭೪ ಪು. ೫೪ ಶಾಸನದಲ್ಲೂ ಪುನರಾವೃತ್ತಿಯಾಗಿದೆ] ನೆಗಱ್ದ ಇಂದ್ರಕೇಶಿ ನರೇಂದ್ರನನ್ನು, ಜಯಕೇಶಿ ನೃಪನು ತಂದೆಯನ್ನು, ‘ಅರ್ಹತ್ವಾದಾಬ್ಜಾಳಿ’ ಯೆಂದು ಪರಿಚಯಿಸಲಾಗಿದೆ. ಪುಲಿಗೆಱೆ ಪುರವರಾಧೀಶ್ವರನೆಂದು ಜಯಕೇಶಿಯರಸನನ್ನು ಇತರ ಶಾಸನಗಳು ಕರೆದಿವೆ [ಎ.ಇ. ೧೬. ಪು. ೩೩೨]. ಹುಲಗೂರು ಶಾಸನೋಕ್ತ ಮುಮ್ಮಡಿ ಜಯಕೇಸಿಯೂ ಜಿನಧರ್ಮ ಭೂಷಣನು ಮತ್ತು ಇದೇ ವಂಶದ ಒಂದೇ ಹೆಸರಿನ ವ್ಯಕ್ತಿಯಾಗಿದ್ದು ಪುರಿಗೆಱೆಗೆ ನಾಳ್ಗಾವುಂಡನಾಗಿದ್ದನು. ಈ ೩ನೇ ಜಯಕೇಶಿಯು ತನ್ನ ಅಜ್ಜ ೨ನೇ ಜಯಕೇಸಿ ರಾಷ್ಟ್ರಕೂಟನಿಗಿಂತ ಐವತ್ತು ವರ್ಷಗಳಾದ ಮೇಲೆ ಬಂದವನು; ಮತ್ತು ಈ ಮುಮ್ಮಡಿ ಜಯಕೇಶಿಯ ವೇಳೆಗೆ ಅಧಿಕಾರದ ಶ್ರೇಣಿಯಲ್ಲಿ ಹಿಂಬಡ್ತಿಯನ್ನು ಕಾಣಬಹುದು.
ಹೀಗೆ ಎಂಟನೆಯ ಶತಮಾನದ ತಗ್ಗಲೂರು, ದೇವರಹಳ್ಳಿ, ಹೆಬ್ಬಾಳು ಶಾಸನಗಳ ಮಣಲೆರರಿಂದ ಕ್ರಿ.ಶ. ೧೧೫೩ರ ಶಾಸನಗಳ ಮುಮ್ಮಡಿ ಜಯಕೇಶಿಯ ವರೆಗೆ, ಸಗರ-ಮಣಲೆರ ಕುಲದ ಮಾಹಿತಿಗಳು ಚೆಲ್ಲವರಿದಿವೆ. ಎಲ್ಲವನ್ನೂ ಬಾಚಿತಬ್ಬಿದರೆ, ಕಾಲಾನುಕ್ರಮದಲ್ಲಿ ಪೋಣಿಸಿ ನೋಡಿದರೆ, ಒಟ್ಟು ಸುಮಾರು ಐನೂರು ವರ್ಷಗಳವರೆಗೆ ಈ ವಂಶದವರು ನಾನಾ ಅಧಿಕಾರ ಶ್ರೇಣಿಯಲ್ಲಿದ್ದುದು ಸ್ಪಷ್ಟವಾಗುತ್ತದೆ; ಅಲ್ಲದೆ ಸುಮಾರು ಹದಿನೈದು ಜನ ಪ್ರಮುಖರ, ಸಗರ ಕುಲಾನ್ವಯದವರ ಆಧಾರಗಳು ಖಚಿತವಾಗಿ ತಿಳಿದು ಬರುತ್ತವೆ. ಈ ಸಗರ ಮಣಲೆರ ಮನೆತನಕ್ಕೆ ಮಂಡ್ಯ ಜಿಲ್ಲೆಯ ಮಳವಳ್ಳಿ ಮದ್ದೂರು ದೇವರಹಳ್ಳಿ ಹಾಗೂ ಮೈಸೂರು ಜಿಲ್ಲೆಯ ಗುಂಡ್ಲುಪೇಟೆ ತಿ. ನರಸೀಪುರ ಪರಿಸರವು ತಾಯ್ಮನೆಯಾಗಿ ಕಾಣುತ್ತದೆ: ಹತ್ತನೆಯ ಶತಮಾನದ ಉತ್ತರಾರ್ಧಾನಂತರದ ಕಾಲಘಟ್ಟದಲ್ಲಿ ಇವರ ಮುಖ್ಯ ನೆಲೆ ಕುಂತಳವಿಷಯದ ಬೆಳ್ವಲ ನಾಡಿನ ಪುಲಿಗೆರೆಯೆಂಬುದನ್ನು ಶಾಸನಗಳು ಸ್ಥಿತಪಡಿಸುತ್ತವೆ. ಒಂದು ಕಡ್ಡಿಯನ್ನು ಎರಡು ಸಮನಾದ ಭಾಗಗಳು ಬರುವಂತೆ ತುಂಡರಿಸಿದ ಹಾಗೆ, ಮಣಲೆರರು ಆಳಿದ ಐನೂರು ವರ್ಷಗಳಲ್ಲಿ ಅರ್ಧಭಾಗ ಹಳೆಯ ಮೈಸೂರಿನ ಭಾಗದಲ್ಲೂ ಇನ್ನರ್ಧವನ್ನು ಉತ್ತರ ಕರ್ನಾಟಕದಲ್ಲೂ ಬಾಳಿದುದು ಕಂಡುಬರುತ್ತದೆ.
ಆರಂಭದಲ್ಲಿ ನಾಳ್ಗಾವುಂಡರಾಗಿದ್ದ ಈ ಸಗರ ಮಣಲೆಯರ ಕುಲದವರು ಸಾಮಂತರಾಗಿ, ಮಹಾಸಾಮಂತರಾಗಿ, ರಾಷ್ಟ್ರಕರಾಗಿ, ಮಹಾಮಂಡಲೇಶ್ವರರಾಗಿ ಇನಿಸಿನಿಸು ಉದಿತೋದಿತರಾದುದನ್ನು ಸುಲಭವಾಗಿ ಗುರುತಿಸಬಹುದು. ಅದರಂತೆ ಇವರು ಕಟ್ಟಕಡೆಯ ಮುಮ್ಮಡಿ ಜಯಕೇಸಿಯೂ ಮತ್ತೆ ನಾಳ್ಗಾವುಂಡನಾಗಿ ವಿರಮಿಸಿದನೆಂಬುದು ಒಂದು ಯೋಗಾಯೋಗ ಸಾದೃಶ್ಯ. ಇವರು ಆರಂಭದಿಂದ ತೊಡಗಿ ಕಡೆಯತನಕ ಉದ್ದಕ್ಕೂ ಅಪ್ಪಟ ಜೈನರಾಗಿದ್ದರು; ಉಳಿದ ಅಜೈನ ಧರ್ಮಗಳನ್ನು ಗೌರವದಿಂದ ಕಾಣುತ್ತಿದ್ದರು. ಗಂಗರ ಆಶ್ರಯ ಮತ್ತು ಸಂಬಂಧವೂ ಮಣಲೆರರಿಗೆ ಪ್ರಾರಂಭದ ಹಂತದಲ್ಲಿಯೇ ಇದ್ದುದರಿಂದ ಈ ಸಗರ – ಮಣಲೆರಾನ್ವಯವು ಗಂಗರ ಕುಡಿಯೇ ಇರಬಹುದೆಂಬ ಭಾವನೆಗೆ ಇಂಬಾಗಿದೆ. ಆತಕೂರು ಶಾಸನೋಕ್ತ ಮಣಲೆರನೇ ಗಂಗರ ಮತ್ತು ರಾಷ್ಟ್ರಕೂಟರ ಜತೆಗೆ ಸ್ಥಾಪಿತವಾಗಿದ್ದ ನಂಟಗೆ ಕಡೆಯ ಕುಡಿ. ಅನಂತರ ಚಾಳುಕ್ಯರ ಮಡಿಲಿಗೆ ಬಿದ್ದ ಮಣಲೆರರಿಗೆ ಇಱೆವ ಬೆಡಂಗ ಮಾರಸಿಂಘನೇ ಮೊದಲನೆಯವನು; ಈ ಹೆಸರಿನ ಹಿನ್ನೆಲೆಯನ್ನು ಕುರಿತು ಚರ್ಚಿಸಿದ್ದಾಗಿದೆಯಾದರೂ, ಈ ಹೆಸರಿನಲ್ಲಿ ಸಾಧಿಸಿರುವ ಕುಲ ಮತ್ತು ಕೃತಜ್ಞತೆಗಳ ಸಮನ್ವಯವನ್ನೂ ಅವಶ್ಯ ಪರಿಭಾವಿಸಬೇಕು. ಇಱೆವ ಬೆಡಂಗ ಎಂಬಲ್ಲಿ ಗಂಗರನ್ನೂ ನೆನೆದು ಎರಡೂ ಕಡೆಯ ನೆನಪುಗಳನ್ನು ಕೊಂಡಿ ಹಾಕಿ ‘ಇಱೆವ ಬೆಡಂಗ ಮಾರಸಿಂಘ’ ಎನ್ನಲಾಗಿದೆ. ಚರಿತ್ರಕಾರರು ಇದನ್ನು ಪರಿಭಾವಿಸಬೇಕು.
ಉಪಲಬ್ಧ ಶಾಸನಾಧಾರಗಳ ಪ್ರಕಾರ ಮುಮ್ಮಡಿ ಜಯಕೇಸಿಯು ಮಣಲೆರ ಕುಲದ ಕಡೆಯ ಪ್ರತಿಷ್ಠಿತ ವ್ಯಕ್ತಿ. ಅನಂತರ ಈ ಕುಲ, ಇತರ ಹಲವು ಕುಲಗಳಂತೆ ಚರಿತ್ರೆಯಲ್ಲಿ ವಿಲೀನವಾಯಿತು. ಈ ಹಂತದಲ್ಲಿ ಇನ್ನೆರಡು ಶಾಸನಗಳ ಮಾಹಿತಿಯಿತ್ತ ಚರಿತ್ರಕಾರರ ಗಮನ ಸೆಳೆಯ ಬಯಸುತ್ತೇನೆ:
೧. ಚಿತ್ರದುರ್ಗ ಜಿಲ್ಲೆಯ ದಾವಣಗೆರೆ ತಾಲೂಕಿನಬೇತೂರು ಶಾಸನೋಕ್ತರಾದ ಮುನ್ನೆಯಶೆಟ್ಟಿ ಗುತ್ತರಗೌಡ ಪಾಂಡ್ಯ ದೇಶದ ಪ್ರಭುಗಳನ್ನು ಮನ್ನೆಯರು ಕುಲದವರು ಎಂದು ಹೇಳಿದೆ [ಎ.ಕ. ೧೧, ಕ್ರಿ.ಶ. ೧೨೭೧. ದಾವಣಗೆರೆ. Mysore Inscriptions]. ಇದು ಮಣಲೆಯರು ಕುಲದ ಹೆಸರಿನ ರೂಪವಾಗಿರಬಹುದೆ ಎಂಬ ವಿಚಾರವಾಗಿ ಪ್ರಾಜ್ಞ ಚರಿತ್ರಕಾರರು ಪರಿಶೀಲಿಸಿ ಹೇಳಬೇಕು.
೨. ಸಂಗೂರು ಶಾಸನದಲ್ಲಿ ‘ಸಾಗರದತ್ತಾನ್ವಯನ್ ಅಖಿಳಾಗಮ ಕೋವಿದನ್ ಆದ, ಮತ್ತು ಪುಲಿಕರ ನಗರದವನಾದ ಮುದ್ದಣ ಶ್ರೇಷ್ಠಿವರನ ಮಗನಾದ ಶಂಖದೇವನ ಹಾಗೂ ಶಂಖದೇವನ ಮಗನಾದ ಮಲ್ಲಪಧರಾಧೀಶನನ್ನು ಪರಿಚಯಿಸಿದೆ. ಬುಕ್ಕರಾಜನ ಮಗನಾದ ಇಮ್ಮಡಿ ವೀರ ಹರಿಹರನು ಚಕ್ರವರ್ತಿಯಾಗಿದ್ದಾಗ ಅವನ ಅಧೀನನಾಗಿ ಮಾಧವನು ಗೋವವನ್ನು ಆಳುತ್ತಿರುವಾಗ ಈ ಮಲ್ಲಪನು ಸೇನಾಪತಿಯಾಗಿದ್ದನು. ಮಲ್ಲಪನು ಚಂಗಪುರದ (ಸಂಗೂರು) ಪಾರ್ಶ್ವನಾಥ ಬಸದಿಯಲ್ಲಿ ಸಮಾಧಿಯಿಂದ ಮುಡಿಪಿದನು [ಸೌ.ಇ.ಇ. ೧೮, ೨೭೪. ೧೩೯೬. ಸಂಗೂರು (ಧಾರವಾಡ ಜಿಲ್ಲೆ, ಹಾವೇರಿ ತಾಲೂಕು) ಪು. ೩೫೪-೫೮] ಇಲ್ಲಿ ‘ಸಾಗರ ದತ್ತಾನ್ವಯ’ ವೆಂಬುದು ಈ ಸಗರಕುಲಮಣಲೆಯರ ಮನೆತನದ ಬೆಸುಗೆಯ ಎಂಬುದನ್ನೂ ಇತಿಹಾಸಕಾರರು ತಿಳಿಸಬೇಕು.
೩. ನರಸಿಂಹರಾಜಪುರ ಶಾಸನದಲ್ಲಿ – ‘ಮಣಲಿ ಮನೆ ಒಡೆಯೋನ್ ಕೋಶಿಕ ವಂಶನ್’ ಎಂಬ ವಾಕ್ಯವಿದೆ [Inscriptions of the Western Gangas (1984), Dr. K. V. Ramesh; No. ೭೧.೮. ಶ. ಪು. ೨೫೪]. ಇಲ್ಲಿ ಉಲ್ಲೇಖಿತವಾಗಿರುವ ಮಣಲಿ ಮನೆಗೂ ಮಣಲೆಯರಿಗೂ ಏನಾದರೂ ಸಂಬಂಧವಿದೆಯೆ ಎಂಬುದನ್ನು ಇತಿಹಾಸಕಾರರು ತಿಳಿಸಬೇಕು.
ಹೈಹಯರು – ಸಗರರು
ಈ ನೆಲೆಗೆ ತಲುಪಿದಾಗ ಮತ್ತಷ್ಟು ಮಾಹಿತಿಗಳಿಗೆ ನಾವು ಮುಗಿಬೀಳುತ್ತೇವೆ. ಸಗರ – ಮಣಲೆಯರ ಸಮಕಾಲೀನರಾಗಿ, ಸಮಾನ ಮೂಲದವರೆನಿಸಿ, ರಾಜಕೀಯ ಪ್ರಾಬಲ್ಯದಿಂದ ವಿಜೃಂಭಿಸಿದ ಇನ್ನೂ ಮೂರು ನಾಲ್ಕು ಕುಲದ ವಿಚಾರವಾಗಿ ಪರಿಷ್ಕಾರ ಮಾಡಿಕೊಳ್ಳಬೇಕಾಗಿದೆ. ಮಣಲೆಯರ (ಸಗರ) ಕುಲವೂ, ಹೇಹಕುಳವೂ (ಹೇಹಯ – ಹೈಹಯ – ಅಹಿಹಯ) ಕಳಚುರ್ಯ ಕುಲವೂ, ಚೈದ್ಯ(ಚೇದಿ) ಕುಲವೂ ಸಮಾನವೆಂಬ ಸೂಚನೆ ಇರುವುದನ್ನು ಚರಿತ್ರಕಾರರು ಅವಶ್ಯ ಪರಿಭಾವಿಸಬೇಕು. ಕುಲಚರ್ಯರು ಕುಲಭ್ರ ಮನೆತನಕ್ಕೆ ಸೇರಿದವರೆಂದೂ, ಕಲಭ್ರ ವಂಶದ ರಾಜರು ಜೈನರಿದ್ದರೆಂದೂ ಒಂದು ಅಭಿಪ್ರಾಯವಿದೆ. (ಪ್ರೊ. ರಾಮಸ್ವಾಮಿ ಐಯ್ಯಂಗಾರ್, ಸ್ಟಡೀಸ್ ಇನ್ನ ಸೌತ್ ಇಂಡಿಯನ್ ಜೈನಿಸಂ. ಪು. ೫೩-೫೬): ಆದರೆ ಕಲಭ್ರರು ಪ್ರಧಾನವಾಗಿ ತಮಿಳುನಾಡನ್ನು ಆಳಿದವರು. ‘the princes of chedi were of the Kalachuri branch of the Haihaya tribe’ ಎಂದು ಕನ್ನಿಂಗ್ ಹ್ಯಾಮ್ ತಿಳಿಸಿದ್ದಾರೆ. ಮುತ್ತತ್ತಿ ಮತ್ತು ಆತುಕೂರು ಶಾಸನಗಳಲ್ಲಿ ಮಣಲೆಯರು ತಮ್ಮನ್ನು ವಳಭೀಪುರವರೇಶ್ವರೆಂದು ಪರಿಚಯಿಸಿಕೊಂಡಿರುವರು. ವಲ (ಳ) ಭಿಯು ಒಂದು ಹೆಸರಾಂತ ವಿಶ್ವವಿದ್ಯಾನಿಲಯದ ಕೇಂದ್ರ. ವಲಭಿಯ ವಿಶ್ವವಿದ್ಯಾನಿಲಯದಲ್ಲಿ ತಮ್ಮ ಶಿಕ್ಷಣವನ್ನು ಪೂರ್ಣಗೊಳಿಸಿದ ಛಾತ್ರರು ಅಲ್ಲಿಂದ, ಆಡಳಿತಾಧಿಕಾರಿಗಳ ಹುದ್ದೆಗಳಲ್ಲಿ ನೇಮಕಗೊಳ್ಳಲು, ದೇಶದ ನಾನಾ ರಾಜರ ಆಸ್ಥಾನಗಳಿಗೂ ಆಶ್ರಯಕ್ಕೂ ಹುಡುಕಿಕೊಂಡು ಹೋಗುತ್ತಿದ್ದರೆಂದು, ಕ್ರಿ.ಶ. ೭ನೆಯ ಶತಮಾನದಲ್ಲಿ ಭಾರತಕ್ಕೆ ಬಂದಿದ್ದ ಚೀಣಾದೇಶದ ಪ್ರವಾಸಿ ಇತ್ಸಿಂಗನು ಹೇಳಿದ್ದಾನೆ. [ನಾಗೇಗೌಡ ಎಚ್. ಎಲ್. ‘ಪ್ರವಾಸಿ ಕಂಡ ಇಂಡಿಯಾ’ ಸಂಪುತ – ೧(೧೯೬೪) ಪು. ೨೯೩.] ಆದ್ದರಿಂದ ಸಗರರು ವಳಭೀಪುರವರೇಶ್ವರರರೆಂದರೆ ಈ ರೀತಿ ಅಲ್ಲಿ ರಾಜನೀತಿ ನೈಪುಣ್ಯಶಾಸ್ತ್ರ ಕಲಿತು ತರಬೇತು ಪಡೆದವರಿರಬೇಕು.
ಅಹಿಹಯರೂ (ಹೈಹಯ) ಕಲಚೂರ್ಯರೂ ಅಭಿನ್ನರೆಂಬ ಅಭಿಪ್ರಾಯವನ್ನು ಚರಿತ್ರಕಾರರು ಹೇಳುತ್ತ ಬಂದಿದ್ದಾರೆ [ಕಂದಾಡೆ ಕೃಷ್ಣಯ್ಯಂಗಾರ್, ‘ಭಾರತೀಯ ಇತಿಹಾಸ ಪ್ರವೇಶಿಕಾ’ ಭಾಗ – ೧(೧೯೩೪) ಪು. ೩೨೫] ಹೈಹಯವಂಶ, ಕಳಚುರಿ ಕುಲ, ಸಗರ (ಮಣಲೆಯರ) ಕುಲ – ಇವು ಮೂರೂ ಒಂದೇ ಬೇರಿಗೆ ಸೇರಿದವು ಆಗಿರಬಹುದು. ಗಂಗರಿಗೂ ಸಗರರಿಗೂ ಶ್ರೀಪುರುಷನ ಕಾಲದಿಂದ ಮದುವೆಯ ನಂಟೂ, ರಾಜಕೀಯ ಗಂಟೂ ನೂರಾರು ವರ್ಷಗಳವರೆಗೆ ಮುಂದುವರಿದು ಬಂದಿದೆ. ಈ ಮಧುರ ಬಾಂಧವ್ಯ ಒಮ್ಮೆಲೆ ಹೇಗೆ ಬಿಗಡಾಯಿಸಿತೆಂಬ ಪ್ರಶ್ನೆ ಉದ್ಭವಿಸುವುದು, ಗಂಗರ ರಾಜಮಲ್ಲ ೪ ರಾಜನು (೯೭೫-೮೬) ೯೭೭-೭೮ ರ ಕೊತ್ತತ್ತಿ ಶಾಸನದಲ್ಲಿ [ಎ.ಕ. ೭ (೧೯೭೯) ಮಂಡ್ಯ ೮೧ ಪು. ೨೫೦-೫೧] ಹೇಹಯ ಕುಳಾನ್ತಕನೆಂದು ಚಿತ್ರಿತನಾಗಿರುವುದರಿಂದ. ನಾಲ್ಮಡಿ ರಾಜಮಲ್ಲನು ನಿರ್ನಾಮ ಮಾಡಿದ ಹೇಹಕುಳವು ಮಣಲೆಯರ ಕುಲವೆಂದೂ, ಮದ್ದೂರು ಮಳವಳ್ಳಿ ಮತ್ತು ಆ ಸುತ್ತ ಮುತ್ತಲಿನ ಪ್ರದೇಶದಿಂದ ಪಲಾಯನ ಮಾಡಿ ಪುಲಿಗೆರೆ ಪ್ರದೇಶಕ್ಕೆ ವಲಸೆಹೋಗಲು ಈ ರಾಜಮಲ್ಲನೇ ಕಾರಣವೆಂದೂ ವ್ಯಕ್ತಪಟ್ಟಿರುವ ಸೂಚನೆಯನ್ನು ಪುನರ್ವಿಚಿಕಿತ್ಸೆಗೆ ಈಡು ಮಾಡಬೇಕು. ಈ ವಿಚಾರದಲ್ಲಿ ನಡಸಿರುವ ದೀರ್ಘ. ಆಧ್ಯಯನದಿಂದ ನನಗೆ ಮನವರಿಕೆಯಾಗಿರುವ ಮಾಹಿತಿಗಳನ್ನು ಇತಿಹಾಸಕಾರರ ಮಡಿಲಿಗೆ ಹಾಕಿ, ಈ ಬಗ್ಗೆ ಮರುಪರಿಶೀಲನೆ ಮಾಡಬೇಕೆಂದು ವಿಜ್ಞಾಪಿಸಬಯಸುತ್ತೇನೆ.
೧. ಸಗರಮಣಲೆಯರು ಅಭಿನ್ನರು ಮತ್ತು ಏಕಶಾಖೆಯವರು. ಆದರೆ ಇವರಲ್ಲಿ ಎರಡು ನಿಶ್ಚಿತ ಸ್ಪಷ್ಟ ಕವಲುಗಳಿವೆ. ಸಗರರೇ ಆಗಿರುವ ಮಣಲೆಯರದು ಒಂದು ಶಾಖೆ. ಇವರು ವಳಭೀಪುರವರೇಶ್ವರರು, ಸಿಂಹ ಧ್ವಜರು (ಕೇಸರಿಕೇತು), ಮತ್ತು ಶುದ್ಧಾಂಗವಾಗಿ ಜೈನರು. ಸ್ಪಧರ್ಮಾನುರಾಗದೊಂದಿಗೆ ಅನ್ಯಧರ್ಮ ಸಹಿಷ್ಣುತೆ ಮತ್ತು ಸಮನ್ವಯ ಧೋರಣೆ ತೋರಿದ್ದಾರೋ.
೨. ಅಹಿಹಯ (ಹೈಹಯ)ರೂ ಸಗರ ಕುಲಜರೇ. ಆದರೆ ಇವರು ಮಣಲೆಯರು ಶಾಖೆಗೆ ಸೇರಿದವರಲ್ಲ. ಮತ್ತು ಮುಖ್ಯವಾಗಿ ಅಹಿಹಯರು ಮತ್ತು ಮಾಹಿಷ್ಮತಿಯ ಮೂಲದವರು. ಮಾಹಿಷ ವಿಷಯ [ಎ.ಇ. ೪, ೬೦, ೯೪೫] ಮತ್ತು [ಮಾಹಿಷ್ಮತೀಪುರ ಆಂದ್ರಪ್ರದೇಶದ ಕನ್ನಡ ಶಾಸನಗಳು (೧೯೬೧) ಸಂಖ್ಯೆ ೩. ೧೦೬೨] ಕುರಿತ ಉಲ್ಲೇಖಗಳು ಶಾಸನದಲ್ಲಿವೆ. ಮಾಹಿಷ್ಮತೀಪುರವರೇಶ್ವರಂ ಅಹಿಹಯ ಕುಳಕಮಳ ಮಾರ್ತ್ತಣ್ಡಂ ಎಂಬ ಸ್ಪಷ್ಟ ವಿವರಣಯೇ ಶಾಸನಾಂತರ್ಗವಾಗಿ ಕೀಲಿತವಾಗಿದೆ [Kannada Inscriptions of AndhraPradesh : edAcher P.S and Desai P.B. Govt of A.P. Hyderbad, (1961) No. 3. 1062 A.D.p.257]. ಅಹಿಹಯ ಸಗರರು ಜೈನ, ಶೈವ, ವೈಷ್ಣವ ಸಮ್ಮಿಶ್ರರು; ಆದರೂ ಪ್ರಧಾನವಾಗಿ ಅಜೈನ ಪರಂಪರೆಯ ಶಾಖೆ. ಅನ್ಯಧರ್ಮ ಸಹಿಷ್ಣುತೆ ಇವರಲ್ಲಿ ಕಡಿಮೆ. ಪರಧರ್ಮ ವಿನಾಶಕ್ಕೆ ಶಸ್ತ್ರ ಸನ್ನದ್ಧರಾಗಿ ಹೊರಟವರೂ ಈ ಶಾಖೆಯಲ್ಲಿ ಇದ್ದಾರೆ ಕವಿ ನೇಮಿಚಂದ್ರನು ಈ ಅಂಶವನ್ನು ಸ್ಪಷ್ಟವಾಗಿ ಸಾರಿದ್ದಾನೆ:
            ಪರಮತ ಮತ್ತ ಹೈಹಯ ಮುಖಚ್ಯುತೆ ವಿಶ್ರುತಜೈನ ಶಾಸನಾ
ಮರಭುವನ ಪ್ರತಿಷ್ಠಿತವೃಷಾನುಭವೋಚಿತೆ ವತ್ಸಲತ್ವದಿಂ
ತೊರೆದ ಕುಚಂ ಬೊಲೊಪ್ಪುವ ಚತುರ್ವ್ವಿಧ ಭಾಷೆಯೊಳಂ ಸರಸ್ವತೀ
ಸುರಭಿನಿರಂತರಂ ಕಱೆಗೆ ಕಾಮಿತಮಂ ಕವಿರಾಜ ಮಲ್ಲನಂ ||[ನೇಮಿಚಂದ್ರ (೧೧೮೫), ನೇಮಿನಾಥ ಪುರಾಣಂ, ೧-೨೨]
೩. ಕಾಳ(ಳಾ)೦ಜ ಪುರವರೇಶ್ವರರಾದ ಕಲಚುರ್ಯರದು ಈ ಏಕಮೂಲದ ಮೂರನೆಯ ಟಿಸಿಲು, ಕಳಚೂರ್ಯರು ಜೈನ-ಶೈವ ಸಮ್ಮಿಶ್ರರು. ಇವರೂ ಮಣಲೆರ ಶಾಖೆಯಂತೆ ಧರ್ಮಸಮನ್ವಯ ದೃಷ್ಟಿಯನ್ನೂ ಪ್ರಕಟಿಸಿದ್ದಾರೆ. ಇವರದು ಮಣಲೆಯರ ಶಾಖೆಯನ್ನು ಪುಷ್ಟವೂ ದೀರ್ಘವೂ ಆಗಿರದ ಒಂದು ಅಲ್ಪಾಯು ಶಾಖೆ. ಕಳಚುರ್ಯರು ತಮ್ಮ ಆಳ್ವಿಕೆಯಲ್ಲಿ ಜೈನಧರ್ಮಕ್ಕೆ ಅಗಾಧವಾದ ಆಸರೆ ನೀಡಿದುದನ್ನು ಶಾಸನಗಳು ನಿರೂಪಿಸುತ್ತವೆ. ಕಲ್ಯಾಣದ ಚಾಳುಕ್ಯರು ಜೈನಪರವಾದ ಧೋರಣೆಯಿಂದ ಹಿಂದೆ ಸರಿದು, ತನ್ನ ಆಯುರ್ಮಾನದ ಅಂಚಿಗೆ ಸರಿಯುತ್ತ ದುರ್ಬಲವಾಗುತ್ತಿದ್ದ ಘಟ್ಟದಲ್ಲಿ, ಅದರ ಹೊಟ್ಟೆಯೊಳಗಿನಿಂದಲೇ ಕಳಚುರ್ಯ ಸಾಮ್ರಾಜ್ಯವನ್ನು ಹೊರತೆಗೆದು ಜೀವ ತುಂಬಿದ ಜೈನ ಮಹಾದಣ್ಡನಾಯಕನೇ ರೇಚಣ. ಈ ದಿಕ್ಕಿನ ಚಿಂತನೆ ಚರಿತ್ರೆಗೆ ಹೊನಲು ಬೆಳಕು ಹಾಯಿಸುವಂತಹುದು.
ಸಗರಕುಲಮೂಲದ ಮಣಲೆಯರ ಮನೆತನದ, ಮಂಡ್ಯ-ಮೈಸೂರು ಜಿಲ್ಲೆಗಳ ಕೊಡುಗೆರೆಯ ಪರಿಸರದಿಂದ ಬೆಳ್ವಲ ಮುನ್ನೂರರ ಪುಲಿಗೆರೆ ಪರಿಸರಕ್ಕೆ ಇದ್ದ ಕಾರಣವನ್ನು ನಾನು, ಆತುಕೂರು ಶಾಸನದ ವಿಶ್ಲೇಷಣೆ ಮಾಡುವಾಗ ಸೂಚಿಸಿರುವುದು ಸಮಂಜಸವೂ ಸಕಾರಣವೂ ಆಗಿದೆ. ಬೂತಗನು ಬೆಳ್ವೊಲ ಪ್ರದೇಶದ ಉಂಬಳಿ (ಮಾನ್ಯ-ಜಾಗೀರು) ನೀಡಿದ್ದರಿಂದ ಮಣಲೆಯರು ಅಲ್ಲಿಗೆ, ನಿರಾಂತಕವಾಗಿರಬಹುದೆಂದೆಣಿಸಿ, ಸರಿದರು. ಅಷ್ಟೇ ಹೊರತು, ರಾಜಮಲ್ಲನು ಹೈಹಯಾಂತಕೆನೆನಿಸಿದ್ದರಿಂದ ಅಲ್ಲ.
ಹಾಗಾದರೆ ನಾಲ್ಕನೆಯ ರಾಜಮಲ್ಲನು ಹೇಹಕುಳಾನ್ತಕನೆಂಬ ಪ್ರಶಸ್ತಿ ಪಾತ್ರನಾದದ್ದು ಹೇಗೆಂಬ ಪ್ರಶ್ನೆ ಉದ್ಭವಿಸುತ್ತದೆ. ರಾಜಮಲ್ಲನು ಸೋಲಿಸಿದ ಹೇಹಕುಳವೆಂಬುದು ಮಣಲೆರಕುಲವನ್ನಲ್ಲ; ಅದು ಅಜೈನ ಮೂಲದ ಹೇಹಯಕುಲವನ್ನು, ಎಷ್ಟೋ ಸಣ್ಣ ಪುಟ್ಟ ಶಾಸನಗಳು ಚರಿತ್ರೆಯ ಗುಹಾಂತರ ದೇವಾಲಯಗಳಿಗೆ ಹಿಡಿದ ಬೆಳಕಿನ ಮಶಾಲುಗಳು. ಅಂತಹ ಒಂದು ಸೊಡರು ಅಣ್ನಿಗೆರೆಯ ಶಾಸನ [ಸೌ.ಇ.ಇ. ೧೫.೫೯. ೧೧೮೪. ಅಣ್ನಿಗೇರಿ (ಧಾರವಾಡ ಜಿಲ್ಲೆ, ನವಲಗುಂದದ ತಾ) ಪು ೮೪-೮೫]. ಅದರಲ್ಲಿ ಗೊಗ್ಗ ‘ಸಗರಾಧಿಪ’ನನ್ನು [ಸಾಲು : ೪೫] ಪರಿಚಯಿಸಲಾಗಿದೆ. ಆತನು ‘ಸಗರದ ವೀರಗೊಗ್ಗಿ ದೇವರಸ’ನು (ಸಾಲು : ೬೩). ಈ ‘ವೀರಗೊಗ್ಗಿದೇವರಸನ ವಂಶವತಾರವನ್ನು ‘ಗಂಗಾತೀರ ಪಾರಿಯಾತ್ರ ತನ್ಮಧ್ಯದೇಶಾಧೀಶ್ವರರುಂ ಅಹಿಹಮ ವಂಶೋದ್ಭವರುಂ’ ಎಂದೂ [ಸಾಲು : ೩೪], ‘ವೀರ ಸಗರ ಚಕ್ರವರ್ತ್ತಿಯುಂ ತದನನ್ತರ ಯಿಸ್ವರ ಚರಣ ……..’ ಎಂದೂ [ಸಾಲು : ೩೬] ಪರಿಚಯಿಸಲಾಗಿದೆ. ಈ ಅಂಶವಷ್ಟೂ ಸಗರ ಮಣಲೆರರ ವಂಶ ಮೂಲಕ್ಕೆ ಹೊಂದಾಣಿಕೆಯನ್ನು ಸ್ಪಷ್ಟವಾಗಿ ಪ್ರಕಟಿಸುತ್ತದೆ.
ಅಣ್ನಿಗೆರೆಯ ಈ ಶಾಸನ ಸಾದೃಶ್ಯದೊಂದಿಗೆ ವೈದೃಶ್ಯವನ್ನೂ ಸೂಚಿಸಿದೆ. ಸಗರಮಣಲೆಯರೂ, ಸಗರ ಅಹಿಹಯರೂ ಇಬ್ಬರೂ ಸಗರರು, ಇಬ್ಬರೂ ಮಧ್ಯದೇಶಾಧೀಶ್ವರಾಗಿ ಬಂದವರು – ಇದಷ್ಟೇ ಇವರಿಬ್ಬರ ನಡುವಣ ಸಮಾನತೆ. ಆದರೆ ಉಳಿದ ವಿಷಯಗಳಲ್ಲಿ ಇವರು ಪ್ರತ್ಯೇಕರು : ‘ಗದುಗಿನ ತ್ರಿಕೂಟೇಶ್ವರ ದೇವರ್ಗ್ಗೆ ಪುರವ ಧಾರಾಪೂರ್ವ್ವಕಂ ಮಾಡುವಲ್ಲಿ ಶ್ರೀಮದ್ರಾಜಧಾನಿ ಪಟ್ಟಣ ವಣ್ನಿಗೆಱಿಯಲು ಸಕಲ ಮಾಹೇಶ್ವರ ಆಹಾರದಾನಕ್ಕೆಂದು ಸಗರದ ವೀರಗೊಗ್ಗಿ ದೇವರಸಂಗೆ ಧಾರಪೂರ್ವ್ವಕಂ ಮಾಡಿಕೊಟ್ಟರು’ [ಸಾಲು : ೬೧-೬೩]. ಸಗರ ಮಣಲೆರರು ಸಮ್ಯಕ್ವಚೂಡಾಮಣಿಗಳು, ನಿಷ್ಠಾವಂತ ಜೈನರು, ಚತುಸ್ಸಮಯ ಸಮುದ್ಧರಣರು [ಸೌ.ಇ.ಇ. ೧೧, ೨೦೧, ಸು.೧೧೦೦ ಗದಗ (ಧಾ.ಜಿ.) ಪು. ೨೫೬; ಸೌ.ಇ.ಇ. ೨೦, ೩೮.೧೦೫೮. ಕುಯಿಬಾಳ (ಧಾಜಿ ಕುಂದಗೋಳ ತಾ) ಪು. ೪೨ – ೪೩]. ಮಣಲೆರಭೀಮನೆನಿಸಿದ ಇಂದ್ರ ಕೇಸಿಯರಸನು ಸಮ್ಯಕ್ತ್ವ ರತ್ನಾಕರನೆಂದು ಶಾಸನ ಹೇಳುತ್ತದೆ. ಆದರೆ ಅಹಿಹಯ ವಂಶೋದ್ಬವ ಸಗರದ ವೀರಗೊಗ್ಗಿದೇವನು ‘ಜೈನಮ್ರಿಗಬೇಣ್ಟೆಕಾಱಂ’-
ಜಯನಮ್ರಿಗ ಬೇಣ್ಟೆಗಾರ
ಜಯಿನಾಗಮ ಧೂಮಕೇತು ಜಯಿನಕುಠಾರಂ
ಜಯಿನಫಣಿವಯಿನತೇಯಂ
ಜಯಿನಾಂತಕನೆನಿಸಿ ನೆಗಳ್ದನೀ ಗೊಗ್ಗರಸಂ ||[ಸೌ.ಇ.ಇ. ೧೫ ೫೯. ೧೧೮೪. ಅಣ್ನಿಗೆರೆ. ಪುಟ. ೫೪-೫೫]. ಗಂಗರ ರಾಜನಾದ ನಾಲ್ಕನೆಯ
ರಾಜಮಲ್ಲನು ಹೇಹಕುಳಾನ್ತಕನೆನಿಸಿ [ಎ.ಕ. ೭(೧೯೭೯) ಮಂಡ್ಯ ೮೧.೯೭೭-೭೮ ಕೊತ್ತತ್ತಿ (ಮಂಡ್ಯ ಜಿ, ತಾ) ಪು. ೨೫೦-೫೧] ಗಂಗರಿಗೂ ಅಹಿಹಯರಿಗೂ ಬದ್ಧದ್ವೇಷವಿತ್ತೆಂಬುದನ್ನು ತೋರಿಸಿದ್ದಾನೆ. ಗಂಗರು ಅಪ್ಪಟ ಜೈನರು ಮತ್ತು ಜೈನ ಮಣಲೆಯರಿಗೆ ಆಶ್ರಯದಾತರು. ಗಂಗರು ಕಟ್ಟಿಸಿದ ಮತ್ತು ಒಟ್ಟು ಜೈನತ್ವದ ನೆಲೆಗಳಾದ ಬಸದಿಗಳನ್ನು ಕುಸಿದು ಬೀಳಿಸುವ ಕೆಲಸಕ್ಕೆ ಅಹಿಹಯಸಗರರು ಹೇಸಲಿಲ್ಲ. ಅದರಿಂದಾಗಿ ಈ ಸಗರರೂ ಅಹಿಹಯರೂ ಸಮಾನರು ಎಂದು ಸಾರಾಸಗಟಾಗಿ ತೀರ್ಮಾನಿಸಲು ಬರುವುದಿಲ್ಲ. ವಾಂಶಿಕವಾಗಿಯೂ ಭೌಗೋಳಿಕವಾಗಿಯೂ ಅವರಲ್ಲಿ ಸಮಾನತೆ ಕಂಡರೂ, ಧಾರ್ಮಿಕವಾಗಿ ಭಿನ್ನರು. ಸ್ಥಾನಿಕವಾಗಿಯೂ ಅವರು ಭಿನ್ನರು; ಸಗರ ಮಣಲೆರರು ವಲ(ಳ)ಭೀಪುರವರಾಧೀಶರು, ಸಗರ ಅಹಿಹಯರು ಮಾಹಿಷ್ಮತೀ ಪುರವರಾಧೀಶರು.
ಇನ್ನು ಕಳಚುರ್ಯರು ಮತ್ತು ಸಗರ ಮಣಲೆರರು ಹೇಗೆ ಅಸಮಾನ ರೆಂಬುದನ್ನೂ ತೋರಿಸಬಯಸುತ್ತೇನೆ. ‘ಕಾಳಾಂಜರಪುರವರಾಧೀಶ್ವರಂ ಸುವರ್ಣ್ನ ವೃಷಭಧ್ವಜಂ ಡಮರುಗ ತೂರ್ಯನಿರ್ಗ್ಫೋಷಣ ಕಳಚುರ್ರ್ಯ ಕುಳಕಮಳ ಮಾರ್ತ್ತಂಡ’ [Inscriptions from Solapur District (1988); ed. Ritti S. and Anand Kumbhar; No. 12. 1069. ಭಂಡಾರಕವಟೆ (ದಕ್ಷಿಣ ಸೊಲ್ಲಾಪುರ ತಾ) ಪು. ೨೦ ಮತ್ತು ನಂ. ೮. ೧೨ ಸಿ.ಪಿ. ೧೩, lines: ೬-೭] ಎಂಬುದು ಕಳಚುರ್ಯ್ಯರ ವಾಡಿಕೆಯ ಪ್ರಶಸ್ತಿ ವಾಚನ; ಕಳಚುರ್ಯರು ಕಾಳಾ(ಳ)೦ಜ (ರ) ಪುರವರದು ಎಂಬ ಸ್ಥಳಮೂಲ ಇದರಿಂದ ಸ್ಪಷ್ಟ. ಸಗರ ಮಣಲೆರರು ವಳಭೀಪುರ ವರರು, ಸಗರ ಅಹಿಹಯರು ಮಾಹಿಷ್ಮತೀ ಪುರವರರು, ಮತ್ತು ಕಳಚುರ್ಯರು ಕಾಳಾಂಜಪುರವರರು- ಎಂಬ ನಿರೂಪಣೆಯು ಅವರ ಪ್ರತ್ಯೇಕತೆಯನ್ನು ಪ್ರಕಟಿಸುತ್ತದೆ. ಈ ಮೂರು ಶಾಖೆಗಳ ಪ್ರಸ್ಥಾನಗಳೂ, ಮನೋಧರ್ಮವೂ, ಕಾರ್ಯಾ ಚರಣೆಯೂ ಭಿನ್ನ ನೆಲೆಗಳಲ್ಲಿ ಚಲನಶೀಲವಾಗಿರುವುದನ್ನು ಶಾಸನಗಳ ಆಧಾರ ದಿಂದಲೇ ಗುರುತಿಸಬಹುದು. ಇವರಲ್ಲದೆ ಜ್ಯೋತಿಷ್ಮತಿ ಪುರವರೇಶ್ವರ ಹೈಹಯರೂ ಇದ್ದಾರೆ. ಈ ವಂಶದ ಮಧ್ಯದೇಶಾಧಿಪತಿ ಅಯ್ಯಣಚಂದರಸನ ಮಗಳಾದ ಗಾವಬ್ಬರಸಿಯು, ಗಂಗರ ಅರುಮುಳಿದೇವನ ಹೆಂಡತಿಯಾಗಿದ್ದಳು. ಈಕೆಯ ಮಗಳೇ ಹೊಂಬುಜದಲ್ಲಿ ೧೦೭೭ ರಲ್ಲಿ ಪಂಚಕೂಟ ಬಸದಿಯನ್ನು ಮಾಡಿಸಿದ ಚಟ್ಟಲದೇವಿ [ನಾಗರಾಜಯ್ಯ, ಹಂಪ. ಸಾಂತರರು – ಒಂದು ಅಧ್ಯಯನ, ೧೯೯೭]
ಕಳಚುರ್ಯರು ಆರಂಭದಿಂದಲೂ ಜೈನ ಧರ್ಮವನ್ನು ವಿಶೇಷವಾಗಿ ಪುರಸ್ಕರಿಸಿದ್ದಾರೆ; ಈ ಹೇಳಿಕೆಗೆ ಶಾಸನಗಳೇ ಆಧಾರ: Inscriptions from Solapur District (1988), ಶಾಸನ ಸಂಪುಟದಲ್ಲಿ ೧. ಸಂಖ್ಯೆ ೧೩. ೧೦೮೦. ಎಳ್ಳನಿಂಬರಗಿ (ದಕ್ಷಿಣ ಸೊಲ್ಲಾಪುರ ತಾ) ಪು. ೨೯-೩೨; ೩. ಸಂಖ್ಯೆ. ೧೮.೧೨ ಶ ಕಂದಲಗಾಂವ್ (ದಕ್ಷಿಣ ಸೊಲ್ಲಾಪುರ ತಾ) ಪು. ೩೨-೩೩- ಈ ಮೂರು ಶಾಸನಗಳು : ಎಆರ್‌ಎಸ್‍ಐಇ ೧೯೯೩-೩೪, ನ೦. ೧೨೦.೧೧೬೦. ಕನ್ನಡಿಗೆ (ಬಿಜಾಪುರ ಜಿಲ್ಲೆ); ಸೌ.ಇ.ಇ. ೧೫, ೧೧೯.೧೧೭೩ ಲಕ್ಕುಂಡಿ (ಧಾಜಿ, ಗದಗ ತಾ); ಅದೇ; ೧೨೮.೧೧೭೪; ಕ.ಇ. ೫, ೩೮; ಸೌ.ಇ.ಇ. ೧೮. ನಂ. ೧೮೦.೧೧೬೮. ಪು. ೨೪೬-೪೯: ಅದೇ ೧೮೭.೧೧೬೧; ಸೌ.ಇ.ಇ. ೧೫, ೧೦೮.೧೧೬೭. ಅರಸಿಬೀದಿ (ಬಿಜಾಪುರ ಜಿ ಹುನಗುಂದ ತಾ) ಪು. ೧೩೮; ಎಆರ್‌ಎಸ್‍ಐಇ ೧೯೪೭-೪೮ ಮಂತಗಿ (ಧಾಜಿ ಹಾನಗಲ್ಲು ತಾ) ಮೊದಲಾದ ಶಾಸನಗಳು. ಅದರಿಂದ ಕಾಳಾಂಜ ಪುರವರರಾದ ಕಳಚೂರ್ಯರು ಜೈನ – ಅಜೈನರು ಎನ್ನದೆ ಸರ್ವ ಧರ್ಮಸಮನ್ವಯ ರಾಗಿ ನಡೆದುಕೊಂಡವರು. ಕಳಚೂರ್ಯರು ಜೈನಪರ ದಾನದತ್ತಿ ಧೋರಣೆಯು ಪ್ರೇರಣೆಯಾಗಿ ಧರಣಿ ಪಂಡಿತಾದಿ ಕೆಲವು ಜೈನ ಕವಿಗಳು ಬಿಜ್ಜಳ(ಣ)ನನ್ನು ಜೈನ ರಾಜನೆಂದು ಚಿತ್ರಿಸಿದರು. ಕರ್ನಾಟಕದಲ್ಲಿ ಕಲಚೂರಿಯ ಅರಸರಿಂದಲೂ ಜೈನ ಧರ್ಮದ ಬೆಳವಣಿಗೆಗೆ ಎಷ್ಟೋ ನೆರವಾಗಿದೆ. “ಈ ಮನೆತನದ ಬಿಜ್ಜಳ, ರಾಯ ಮುರಾರಿ ಸೋಯಿದೇವ, ಸಂಕಮ ಮೊದಲಾದವರು ಜೈನ ಅರಸರಾಗಿದ್ದರು” [ಮಿರ್ಜಿ ಅಣ್ಣಾರಾಯ, ‘ಜೈನ ಧರ್ಮ’, (ಪ್ರ.ಮು.೧೯೫೨), (ದ್ವಿ.ಮು.೧೯೬೯) ಪು. ೧೧೬]
ಕಾಳಾಂಜಪುರ ಮೂಲನಿವಾಸಿಗಳಾಗಿ ಬಂದ, ಪ್ರಾಯಃ ಸಗರಕುಲ ಜ್ಞಾತಿಗಳೂ ಆದ ಕಳಚುರ್ಯರು ಶುದ್ಧಾಂಗವಾಗಿ ಜೈನರೆಂದು ಹೇಳುವುದಕ್ಕೆ ಇನ್ನಷ್ಟು ಆಧಾರಗಳು ಬೇಕು. ಸಗರ ಮಣಲೆಯರು ಸಂಪೂರ್ಣ ಜೈನರಾಗಿ ಒಂದು ತುದಿಯಲ್ಲೂ, ಸಗರ ಅಹಿಹಯ (ಹೈಹಯ)ರು ಅಜೈನರಾಗಿ ಇನ್ನೊಂದು ಧ್ರುವದಲ್ಲೂ, ಸಗರ ಕಳಚುರ್ಯರ ಮಧ್ಯವರ್ತಿ ಬಿಂದುವಿನಲ್ಲೂ ನಿಲ್ಲುತ್ತಾರೆ. ಬಹುಶಃ ಚೇದಿ ಮನೆತನವನ್ನೂ ಕಳಚುರ್ಯರ ಭೂಮಿಕೆಗೆ ಸಮೀಪವಾಗಿ ಪರಿಗಣಿಸಬಹುದು. ಸರಯೂ (ಗೋರಖ) ಪುರದ, ರತ್ನಪುರದ (ಟುಮ್ಮಾನಿನ), ರಾಯ(ರತ್ನ) ಪುರದ ಕಲಚೂರಿಗಳು ಕರ್ನಾಟಕಕ್ಕೆ ಬರಲಿಲ್ಲ; ಕೇವಲ ಮಾಹಿಷ್ಮತಿಯ ಕಲಚೂರಿಗಳಷ್ಟೇ ಇಲ್ಲಿಗೆ ಗುಳೆ ಬಂದರು. ಹೈಹಯನು ಈ ಶಾಖಾಪುರುಷನಾಗಿ ಆದ್ಯನಾಗಿದ್ದುದರಿಂದ ಮಾಹಿಷ್ಮತೀಪುರವರಾಧೀಶ್ವರರ ಈ ಮನೆತನಕ್ಕೆ ಹೈಹಯರೆಂಬ ಅಭಿಧಾನ ನಿಂತಿತು. ಏಳನೆಯ ಶತಮಾನಾಂತ್ಯದ ವೇಳೆಗೆ, ಸರಿಸುಮಾರು ಮಣಲೆರರ ಸಮಕಾಲಿಕವಾಗಿಯೇ ಈ ಕಲಚೂರಿಯರ ಕುರುಹುಗಳೂ ಕಾಣಿಸುತ್ತವೆ. ಆದರೆ ಇವರು ವಿಜೃಂಭಿಸಿ, ಆವಿಯಂತೆ ಕರಗಿ ಹೋದದ್ದು ಹನ್ನೆರಡನೆಯ ಶತಮಾನದ ಉತ್ತರಾರ್ಧದ ಕಾಲಘಟ್ಟದಲ್ಲಿ. ಇವರ ತೋಳತೆಕ್ಕೆಯಲ್ಲೇ ಆತುಕೊಂಡು ಬಂದ ಮತ್ತೊಂದು ಎಳೆ ವಿಂಧ್ಯ ಪ್ರದೇಶದ ಜಬ್ಬಲಪುರ ಪರಿಸರದ, ದಹಲ ಮಂಡಲವೆನಿಸಿದ್ದ ತ್ರಿಪುರಿ(ತೇವರ್) ಮೂಲದಿಂದ ಬಂದವರು ಚೇದಿಯ ಕಲಚೂರಿಯರು, ಕಲಚೂರಿಯರ ಐತಿಹಾಸಿಕ ಸಾಧನೆಯೆಂದರೆ ಕಲ್ಯಾಣ ಚಾಳುಕ್ಯರ ಪತನಕ್ಕೆ ಹೆದ್ದಾರಿ ನಿರ್ಮಿಸಿದ್ದು.
ಹೀಗೆ ಸಗರಮಣಲೆಯರ, ಸಗರ ಅಹಿಹಯ(ಹೈಹಯ)ರ, ಕಲಚೂರ್ಯರ ಮತ್ತು ಚೇದಿಯರ ಮೂಲ ನೆಲೆಗಳನ್ನು, ಅನಂತರದ ಪ್ರಸ್ಥಾನಗಳನ್ನೂ ಶಾಸನದ ಆಧಾರ ಹಿಡಿದು ಗುರುತಿಸಿ ರೇಖಿಸಿದರೆ, ಆಯಾ ಮನೆತನದ ಇತಿಹಾಸದ ಗಾಥೆ ಕಾಣಿಸುತ್ತದೆ; ಅವರು ಎಲ್ಲಿ ಕೂಡುತ್ತಾರೆ ಮತ್ತು ಎಲ್ಲಿ ಬಿಡುತ್ತಾರೆ ಎಂಬುದು ನಿಚ್ಚಳವಾಗುತ್ತದೆ. ಮಾಹಿಷ್ಮತೀ (ಓಂಕಾಲ ಮಾಂಧಾತ) ಹೈಹಯರೂ, ಕಳ(ಟ) ಚೂರ್ಯರೂ ಕೊಂಕಣ, ಗುಜರಾತು, ಮಹಾರಾಷ್ಟ್ರ, ಮಾಳವ, ವಿದರ್ಭ ಪ್ರದೇಶಗಳ ಪ್ರಮುಖರು. ಇವರೆಲ್ಲ ಪರಮ ಮಾಹೇಶ್ವರರು, ಅಂದರೆ ಪಾಶುಪತ ಶೈವ ಪರಂಪರೆಯವರು; ಕರ್ನಾಟಕದಲ್ಲಿ ಪ್ರಾಚೀನ ಪರಂಪರೆ ಪಡೆದವರು. ಕೃಷ್ಣರಾಜನ ಮಗ ಶಂಕರಗಣ, ಶಂಕರಗಣನ ಮಗನಾದ ಬುದ್ಧರಾಜನನ್ನು ಬಾದಾಮಿ ಚಾಳುಕ್ಯರ ಮಂಗಳೇಶನು ಕ್ರಿ.ಶ. ೬೦೧ ರಲ್ಲಿ ಪರಾಜಿತಗೊಳಿಸಿದನು. ಈ ಬುಧರಾಜನ ಪೀಳಿಗೆಯಲ್ಲಿ ಮುಂದೆ ಬಂದ ವಾಮರಾಜನು ಕಾಳಂಜರ ಕೋಟೆಯನ್ನು ಗೆದ್ದು ತ್ರಿಪುರಿ (ತೇವಾರ : ಜಬ್ಬಲಪುರ ಸಮೀಪ) ನಗರವನ್ನು ವಿಜಯ ಸ್ಕಂಧಾವಾರವಾಗಿಸಿದನು; ಕಲಚುರಿ – ಕಳಚೂರಿ ಎಂಬ ಹೆಸರು ಬಳಕೆಗೆ ಬಂದಿತು. ಅವರ ಆಳ್ವಿಕೆಯ ಚೇದಿ ಮಂಡಲ (ಡಾಹಲಮಂಡಲ) ಮೂಲದ ಕಳಚೂರ್ಯರೂ ಮತ್ತು ಕಾಳಂಜರ (ಅಲಹಾಬಾದು ಸಮೀಪ) ಕಳಚುರ್ಯರೂ ಜ್ಞಾತಿಗಳು ಹೈಹಯ ಮನೆತನದ ಲೋಕಮಹಾದೇವಿ ಮತ್ತು ತೈಲೋಕ್ಯ ಮಹಾದೇವಿಯರು ಬಾದಾಮಿ ಚಾಳುಕ್ಯರ ಇಮ್ಮಡಿ ವಿಕ್ರಮಾದಿತ್ಯ (೭೩೩-೪೪) ರಾಜನ ಮಹಿಷಿಯರು; ಇವರಿಬ್ಬರೂ ಪಟ್ಟದ ಕಲ್ಲು ದೇವಾಲಯ ನಿರ್ಮಾತೃಗಳು. ರಾಷ್ಟ್ರಕೂಟರ ಇಮ್ಮಡಿ ಕೃಷ್ಣ ಚಕ್ರಿಯು (೮೭೭-೯೧೪), ಚೇದಿಯರ ಒಂದನೆಯ ಕೊಕಲ್ಲನ ಮಗಳನ್ನು ಮದುವೆಯಾಗಿದ್ದನು. ಕೃಷ್ಣನ ಮಗ ಜಗತ್ತುಂಗನು ಕಳಚುರಿಯರ ಶಂಕರಗಣನ ಮಗಳುದಿರಾದ ಲಕ್ಷ್ಮೀ ಮತ್ತು ಗೋವಿಂದಾಂಬಾ ಇವರನ್ನು ವರಿಸಿದ್ದನು. ಜಗತ್ತುಂಗನ ಮಗ ಮುಮ್ಮಡಿ ಇಂದ್ರನ (೯೧೪-೨೮) ಮಡದಿ ವಿಜಾಂಬಾ ಸಹ ಕಳಚೂರಿ ವಂಶಜಳು. ಮುಮ್ಮಡಿ ಅಮೋಘವರ್ಷನ (೯೩೭-೯೬೫) ಪಿರಿಯರಸಿ ಯರೂ ಇದೇ ಕಳಚುರಿ ಕುಲಜೆಯರು. ಇದೇ ಪರಂಪರೆಯಲ್ಲಿಯೇ ಇಮ್ಮಡಿ ತೈಲಪನು (೯೭೩-೯೯೭) ಚೇದಿ (ಚೈದ್ಯ) ರಾಜಕುಮಾರಿಯಾದ ಬೊಂತಾದೇವಿಯ ಮಗ. ಕಾಳಂಜಪುರವರಾಧೀಶ್ವರ ಬಿಜ್ಜರಸನು ಚಾಳುಕ್ಯರ ತ್ರೈಳೋಕ್ಯಮಲ್ಲ ಸೋಮೇಶ್ವರನ ಮಹಾಮಂಡಲೇಶ್ವರನಾಗಿದ್ದುದಕ್ಕೆ ಶಾಸನಗಳೇ ಸಾಕ್ಷಿ [ಸೌ.ಇ.ಇ. ೨೦, ೩೭.೧೦೫೭. ಚಡಚಣ (ಬಿಜಾಪುರ ಜಿಲ್ಲೆ, ಇಂಡಿ ತಾಲ್ಲೂಕು) ಪು ೪೦-೪೧]. ಈ ಶಾಸನಾಧಾರಗಳಿಂದ ಪ್ರತೀತವಾಗುವುದಿಷ್ಟು : ಸಗರ ಮಣಲೆಯ ರಂತೆಯೇ ಸಗರ ಹೈಹಯರೂ, ಚೇದಿಯರೂ, ಕಾಳಾಂಜರೂ, ಕಳಚ(ಚೂ)ರಿಯರೂ ಕ್ರಿ.ಶ. ೭ ನೆಯ ಶತಮಾನದಿಂದ ಕರ್ನಾಟಕದ ದೊಡ್ಡ ಅರಸು ಕುಲಗಳೊಂದಿಗೆ ವೈವಾಹಿಕಾದಿ ಸಂಬಂಧವನ್ನು ಸ್ಥಾಪಿಸಿಕೊಂಡಿದ್ದರು. ಬಾದಾಮಿ ಚಾಳುಕ್ಯರು, ರಾಷ್ಟ್ರಕೂಟರು, ತರುವಾಯ ಕಲ್ಯಾಣಿ ಚಾಳುಕ್ಯರು – ಈ ಮೂರೂ ಚಕ್ರಾಧಿಪತ್ಯಗಳಲ್ಲಿ ಇವರು ಅಧೀನ ಅಧಿಕಾರಗಳಾಗಿದ್ದರು.
1. Cunningham A.A.S.R.Vol.VII.P.VI.
2. Mirashi V.V.; TheEpochoftheKalachuri -ChediEra, EI.XXXIV.14.pp.116-23
3. Dr.Kielhorn; TheEpoch of the Kalschuri or chedi era, IA.XVII.pp.215ff.]
4. Thosar, H.S., The Abhirs in Indian History procedings of the Indian History congress, 51st session, calcutta (1990-91)0pp.56-65.
ಇನ್ನು ಸಗರರು – ಮಣಲೆಯರು ಎಂಬ ಶಬ್ದರೂಪ ಮತ್ತು ಶಬ್ದಾರ್ಥ ಕುರಿತು, ನಿಷ್ಪತ್ತಿ ಶಾಸ್ತ್ರ ಹಾಗೂ ನಿಘಂಟುಶಾಸ್ತ್ರ ಆಧಾರದಿಂದ ಕೆಲವು ಚಿಂತನೆಗಳನ್ನು ಸಹ ಚರಿತ್ರಕಾರರ ಉಡಿಗೆ ಹಾಕುತ್ತೇನೆ. ಲಕ್ಷ್ಮೇಶ್ವರದ ಒಂದು ಶಾಸನದದಲ್ಲಿ [ಸೌ.ಇ.ಇ. ೨೦.೧೦೭. ೧೧೩೮. ಸಾಲು : ೩೦-೩೧] ಸಾಗರ ಕೀರ್ತಿ ಗಂಗಾಕೀರ್ತಿ ಭಗೀರಥಿಯೆಂಬ ಮಹಿಮೆಯಂ ತಾಳ್ದಿದಾ ವಂಶದೊಳು ಜಯಕೇಸಿ ದೇವನ ಮಹಾಪ್ರಭಾವವನ್ನು ಹೇಳಿದೆ. ಆದರೆ ಇದು ವಾಸ್ತವವಾಗಿರದೆ ಕೇವಲ ಕಾಲ್ಪನಿಕ ವಿವರಣೆಯೆಂಬುದು ಸ್ವಯಂ ಸ್ಪಷ್ಟವಿದೆ. ಹನ್ನೆರಡನೆಯ ಶತಮಾನದ ನಿರೂಪಣೆಯ ವೇಳೆಗಾಗಲೇನೆ, ಮುನ್ನೂರು, ವರ್ಷಗಳ ಇತಿಹಾಸ ಈ ಮನೆತನಕ್ಕಿತ್ತು. ಅವುಗಳಲ್ಲಿ ಸೂರ್ಯವಂಶದ ಪ್ರಸ್ತಾಪವಿಲ್ಲ. ಸೂರ್ಯವಂಶ, ಚಂದ್ರವಂಶ ಎಂದು ಹೇಳುವುದು ಉತ್ಪ್ರೇಕ್ಷೆಯ ಒಂದು ಕವಿ ಸಮಯದ ರೂಢಿ; ಆ ತೆರನಾದ ಸಂಪ್ರದಾಯ ಶೈಲಿಯಲ್ಲಿ ಈ ಮಾತು ಬಂದಿದೆ.
ಸಗರಮಾರ್ತಣ್ಡ ಜಯಕೇಸಿದೇವರಸನನ್ನು ಸೂರ್ಯವಂಶಾಬರದ್ಯುಮಣಿ ಎಂದು ಕರೆದಿರುವ ಹಾಗೆಯೇ, ‘ಕ್ಷತ್ರಿಯ ಪವಿತ್ರಃ’ ಎಂದೂ ಪರಿಚಯಿಸಲಾಗಿದೆ. [ಅದೇ: ಪು. ೧೩೬. ಸಾಲು : ೪೧]. ಅದುವರೆಗಿನ ಈ ವಂಶದ ವಿವರಗಳನ್ನು ಒಳಗೊಂಡಿರುವ ಹತ್ತಾರು ಶಾಸನಗಳಲ್ಲಿ ಕ್ಷತ್ರಿಯರೆಂಬ ವಿಶೇಷಣ ಮಣಲೆರ(ಸಗರ) ಕುಲಜರಿಗೆ ಕಾಣುವುದಿಲ್ಲ. ಆದರೆ ಅವರ ಪ್ರಮುಖರೆಲ್ಲ ಅದ್ಭುತವೆಂಬಂಥ ರಣೋತ್ಸಾಹ ಮತ್ತು ಯುದ್ಧಸಾಹಸಗಳಿಂದ ರಾಷ್ಟ್ರಕೂಟರ ಮತ್ತು ಚಾಳುಕ್ಯರ ಚಕ್ರವರ್ತಿಗಳಿಂದ ಪ್ರಶಸ್ತಿಗಳನ್ನು ಹೊಂದಿ ಪ್ರಭುಮನ್ನಣೆಗೆ ಪಾತ್ರರಾಗಿದ್ದಾರೆ. ಇಱೆವ ಬೆಡಂಗ, ಕದನ ತ್ರಿಣೇತ್ರ, ಕದನೈಕ ಸೂದ್ರಕ ಮುಂತಾದ ಬಿರುದುಗಳೆಲ್ಲ ಅವರು ಯುದ್ಧಗಳಲ್ಲಿ ಮೆರೆದ ಪರಾಕ್ರಮದ ಪಡೆನುಡಿಗಳಾಗಿವೆ.
ಸಗರ ಮತ್ತು ಮಣಲೆರ ಎಂಬ ಜೋಡಿ ಹೆಸರುಗಳನ್ನು ಈ ಕುಲದವರಿಗೆ ಮೊದಲಿನಿಂದಲೂ ಅನ್ವಯಿಸಲಾಗಿದೆ. ಈ ಎರಡು ಹೆಸರುಗಳಲ್ಲಿ ಮಣಲೆರ ಎಂಬುದು ಮೊದಲನೆಯದು ಮತ್ತು ಹಳೆಯ ರೂಪ. ಮಣಲ, ಮನಲೆರ, ಮಣಲೇರ, ಮಣಲೆಯರ ಎಂಬ ಶಬ್ದಗಳೆಲ್ಲ ಒಂದೇ ಮೂಲ ಆಕೃತಿಮಕ್ಕೆ ಸೇರಿದ ಉಪಾಕೃತಿಗಳು. ಈ ಎಲ್ಲ ಶಬ್ದಗಳ ಮೂಲ ರೂಪ ‘ಮಣಲ್’ ಎಂಬುದು: ಮಣಲ್, ಮರಲ್, ಮಲರ್, ಮಲಲ್, ಮಳಲ್ – ಎಂಬುವೆಲ್ಲ ಒಂದೇ ಪ್ರಕೃತಿರೂಪ ಮೂಲದ ಜ್ಞಾತಿ ರೂಪಗಳು. ತಮಿಳು- ಮಲೆಯಾಳಂ ಮಣಲ್, ಕೊಡಗು, ಮಣ, ಕೋತ, ಮನ, ಪರ್ಜಿ, ಮನ್ – ಇವೆಲ್ಲದರ ಅರ್ಥ ಮರಳು ಎಂಬುದು. ಇವು ದ್ರಾವಿಡ ಶಬ್ದಗಳು, ಅಚ್ಚಗನ್ನಡದ ಮಾತುಗಳು. ಈ ಶಬ್ದಗಳಲ್ಲಿ ವರ್ಣ ಪಲ್ಲಟದಿಂದಾಗಿ ಬೇರೆ ಬೇರೆ ರೂಪಗಳು ಏರ್ಪಟ್ಟಿವೆ. ಮಣಲಹಳ್ಳ [ಎ.ಕ. ೨ (೧೯೭೩) ೫೬೯ (ಎಕ ೫ ಪ ೧೪೯) ೧೧೨೪ ಚಲ್ಯ. ಪು. ೩೫೪. ಸಾಲು ೪೦].
ಮಣಲವಾಡಿ [ಎ.ಕ. ೭. ೧೬೧ (ರಿ ೧೯೨೬-೧೦೭) ೧೩೧೪, ತಿಬ್ಬನಹಳ್ಳಿ (ಮಂಡ್ಯ ಜಿಲ್ಲೆ, ನಾಗಮಂಗಲ ತಾಲ್ಲೂಕು) ಪು. ೧೬೨] ಮುಂತಾದ ಶಾಸನ ಪ್ರಯೋಗಗಳು ಮರಳಿಗೆ ಸಂಬಂಧಿಸಿದ ನಾಮರೂಪಗಳನ್ನು ಒಳಗೊಂಡಿವೆ. ಮಣಲೆಯರು ಮೂಲತಃ ಕನ್ನಡದವರು, ದ್ರಾವಿಡರು: ಅವರು ಕಡಕೆಕಿನಾರೆಯ ಅಥವಾ ನದಿಗಳ ತೀರಗಳ ಕಡೆಯಿಂದ ಬಂದವರಾಗಿರಬಹುದು ಅಥವಾ ಮರಳು ವ್ಯಾಪಾರಿಗಳಾಗಿರಲೂ ಬಹುದು. ಅಂತೂ ಮರಳಿನ ಸಂಬಂಧ ಹೊಂದಿದವರೆಂಬುದು ಖಚಿತ. ಇದು ದ್ರಾವಿಡ ಮೂಲದ ಅಚ್ಚಕನ್ನಡ ರೂಪವಾಗಿರುಇವ ಕಾರಣದಿಂದಾಗಿ, ಮಣಲೆಯರು ಉತ್ತರದಿಂದ ಬಂದವರೆಂಬ ವಾದಕ್ಕಿಂತಲೂ, ಅವರು ಇಲ್ಲಿಯವರು ಮತ್ತು ಕನ್ನಡ ಮೂಲದ ಸ್ಥಳವಂದಿಗರು ಎಂಬ ವಾದಕ್ಕೆ ಹೆಚ್ಚು ಬಲಬರುತ್ತದೆ. ಮಣಲೆಯರೆಂಬ ದೇಸಿಗರಿಗೂ, ಹೊರಗಿನಿಂದ ಬಂದ ಸಗರರಿಗೂ, ಜಾತಿ-ವೃತ್ತಿ ಸಮಾನತೆಯಿಂದ ಅವರಲ್ಲಿ ಬೆಸುಗೆ ಏರ್ಪಟ್ಟಿರುವ ಇನ್ನೊಂದು ಸಾಧ್ಯತೆಯನ್ನು ಪರಿಭಾವಿಸಬೇಕು. ಈ ಅರ್ಥ ಮತ್ತು ರೂಪ ನಿಷ್ಪತ್ತಿಯಲ್ಲಿ ಎಷ್ಟು ಹುರುಳಿದೆ ಎಂಬುದನ್ನು ಅಂತಿಮವಾಗಿ ಚರಿತ್ರಕಾರರು ನಿರ್ಧರಿಸಿ ಹೇಳಬೇಕು.
ಮಣಲೆರರಿಗೆ ಸಗರರು ಎಂಬ ಹೆಸರು ಬರಲು ಕಾರಣ ಮಣಲೆರ ಎಂಬ ಶಬ್ದಾರ್ಥವೇ ಆಗಿದೆ. ಮಣಲಂ ಮರಳು ನೀರಿಗೆ ಸಂಬಂಧಿಸಿದ್ದಾದ್ದರಿಂದ, ನೀರಿಗೆ ಆಕರ – ಆಸರೆ ಆಗಿರುವ ಕಡಲನ್ನು ಗಮನಿಸಿ ಮಣಲೆರರಿಗೆ ‘ಸಗರರು’ ಎಂದು ಸಂಬೋಧಿಸಲಾಗಿದೆ. ಅಂದರೆ ಸಗರವೆಂಬ ಶಬ್ದ ‘ಸಾಗರ’ಕ್ಕೆ ಸೇರಿದ್ದು. ಇದು ಸಂಸ್ಕೃತ ರೂಪ. ಮಣಲ್ (ಮಣಲೆಯರ, ಮಣಲೇರ, ಮನಲೆರ) ಎಂಬ ಕನ್ನಡ ರೂಪವನ್ನು ಸಂಸ್ಕೃತಗೊಳಿಸಿದ್ದರ ಫಲವೇ ‘ಸಗರರು’ ಎಂಬ ಹೊಸ ರೂಪ ಹುಟ್ಟಲು ಕಾರಣ. ಹಾಡುವಳ್ಳಿ, ಆಕಳಹಳ್ಳಿ, ಬೆಳ್ಗೊಳ ಮುಂತಾದ ಅಚ್ಚಗನ್ನಡ ಸ್ಥಳವಾಚಿಗಳನ್ನು ಸಂಸ್ಕೃತೀಕರಿಸಿ ಸಂಗೀತಪುರ, ಸುರಧೇನುಪುರ, ಶ್ವೇತತಟಾಕ (ಧವಳ ಸರಸ್) ಎಂದು ಮಾಡಿದ್ದಕ್ಕೆ ಆಧಾರಗಳಿವೆ; ಮಣಲೆಯರು ಸಗರರಾದದ್ದೂ ಹೀಗೆಯೇ. ಇಲ್ಲವಾದಲ್ಲಿ ಅವರೂ ಅಹಿಹಯ – ಹೈಹಯರಾಗಿಯೇ ಸಂಬೋಧಿತ ರಾಗುತ್ತಿದ್ದರು.
ಜೈನರಲ್ಲಿ ಇಂದಿಗೂ ಸಗರೇರು (ಸಗರಿ), ಜಗರೇರು ಎಂಬ ವಂಶದವರು ಇದ್ದಾರೆ. ಈ ಎರಡೂ ವಂಶಸ್ಥರು ತಮ್ಮ ಹೆಸರುಗಳೊಂದಿಗೆ ಸಗರೆ (ಸಗರಿ) ಜಗರೆ ಎಂದೂ ಮನೆತನವನ್ನು ಸೂಚಿಸುವ ಸಲುವಾಗಿ ಸೇರಿಸಿಕೊಳ್ಳುವರು. ಪ್ರಸ್ತುತ ಇದುವರೆಗೂ ಈ ಸಂಪ್ರಬಂಧೋಪನ್ಯಾಸದಲ್ಲಿ ಚರ್ಚಿಸಲಾದ ಸಗರ ವಂಶಕ್ಕೂ, ಈ ಸಗರೆ ಜಗರೆ ಕುಲಗಳಿಗೂ ಏನಾದರೂ ಸಂಬಂಧವಿದ್ದೀತು. ಭಾಷಾವಿಜ್ಞಾನ ದೃಷ್ಟಿಯಿಂದ ಸಗರೆ, ಸಗರ, ಜಗರೆ ಎಂಬ ಶಬ್ದರೂಪಗಳನ್ನು ಸಮಾನ ಮೂಲ ನಿಷ್ಪನ್ನ ಜ್ಞಾತಿ ರೂಪಗಳೆಂದು ತಿಳಿಯಲು ಅವಕಾಶವಿದೆ. ಈ ವಿಚಾರವಾಗಿಯೂ ಇತಿಹಾಸಕಾರರು ಮನನ ಮಾಡಬೇಕು.
ಉಪಲಬ್ಧವಾಗಿರುವ ಶಾಸನಗಳ ಸಹಾಯದಿಂದ ಮಣಲೆರ ಮನೆತನದ ಇತಿಹಾಸಕ್ಕೆ ಸಂಬಂಧಿಸಿದಂತೆ ನಾವು ಕೈಗೊಳ್ಳಬಹುದಾದ ಕೆಲವು ಮುಖ್ಯ ನಿರ್ಣಯಗಳು :
೧. ಮಣಲೆರ ವಂಶಕ್ಕೆ ಪ್ರಾಚೀನವೂ ಸುದೀರ್ಘವೂ ಆದ ಹಿನ್ನೆಲೆ ಮತ್ತು ಇತಿಹಾಸವಿದೆ. ಒಟ್ಟು ಐನೂರು ವರ್ಷಗಳ ನಿರಂತರ ದಾಖಲೆಗಳು ಉಪಲಬ್ಧವಾಗಿವೆ.
೨. ಮೊದಲಿಗೆ ಈ ವಂಶವು ಮಂಡ್ಯ ಜಿಲ್ಲೆಯ ನಾಗಮಂಗಲ, ಮಳವಳ್ಳಿ, ಮದ್ದೂರು ಎಂಬ ಮೂರು ತಾಲ್ಲೂಕುಗಳಲ್ಲಿಯೂ, ಮತ್ತು ಮೈಸೂರು ಜಿಲ್ಲೆಯ ತಿ. ನರಸೀಪುರ ಪರಿಸರದಲ್ಲಿಯೂ ಇದ್ದುದು ಕಂಡುಬರುತ್ತದೆ. ಕುಣಿ(೦)ಗಲು ಇವರ ತೌರುಮನೆಯಾಗಿರಬಹುದು. ಇದರ ಜತೆಗೆ ಇವರು ಮೈಸೂರು ಜಿಲ್ಲೆಯ ತಿರುಮಲ ಕೂಡಲು ನರಸೀಪುರ ತಾಲ್ಲೂಕಿನ ವ್ಯಾಪಕ ಪ್ರದೇಶವನ್ನೂ ಆಳುತ್ತಿದ್ದರು. ಕೇವಲ ಸುಮಾರು ಒಂದು ನೂರು ಕಿ.ಮೀ. ಉದ್ದದೊಳಗೆ, ಒಂದಕ್ಕೊಂದು ತಾಗಿಕೊಂಡಿ ರುವ ನಾಗಮಂಗಲ ಮದ್ದೂರು ಮಳವಳ್ಳಿ ತಿರುಮಕೂಡಲು ನರಸೀಪುರಗಳು ಕಾವೇರಿ ನದಿಯ ಮತ್ತು ಶಿಂಷಾ, ಕಣ್ವ ಉಪನದಿಗಳ ದಂಡೆಯಲ್ಲಿದೆ. ಕೆ(ಕಿ) ಳಲೆ ನಾಡ ವಿಷಯ ಕೆ(ಕಿ) ಳಲೆ ಸಹಸ್ರ ಎಂಬ ಪ್ರದೇಶ ಇದ್ದುದು ಈ ಪರಿಸರದಲ್ಲಿಯೇ.
೩. ಮಣಲೆರ ವಂಶವು ಮೂಲತಃ ವಾಣಿಜ್ಯ ಹಾಗೂ ಒಕ್ಕಲು ಹಿನ್ನಲೆಯ ಮನೆತನವಾಗಿದ್ದಿರವಹುದೇ? ಅಥವಾ ಕೇವಲ ಕ್ಷತ್ರಿಯ ಕುಲವೆ ಎಂಬುದು ವಿಚಾರಣೀಯವಾಗಿ ಕಾಣುತ್ತದೆ.
೪. ಮಣಲೆರ ಎಂಬುದು ಮೂಲರೂಪವಾಗಿದ್ದು ಇದು ಅಚ್ಚಗನ್ನಡ ಮಾತಾಗಿದೆ. ಸಗರ ಎಂಬುದು ಮಣಲೆರ ಎಂಬುದರ ಶಬ್ದಾರ್ಥವನ್ನು ಸಂಸ್ಕೃತಕ್ಕೆ ಪರಿವರ್ತಿಸಿದ್ಧರ ಫಲವಾಗಿ ಬಳಕೆಯಾಗಿದೆ. ಆದರೆ ಸಂಸ್ಕೃತರೂಪ(ಸಗರ) ಮತ್ತು ಕನ್ನಡ ರೂಪ(ಮಣಲೆರ) ಎರಡೂ ಸಹ ಎಂಟನೆಯ ಶತಮಾನದ ವೇಳೆಗೇನೆ ಒಟ್ಟಿಗೆ ಬಳಕೆಯಾಗಿವೆ.
೫. ಮಣಲೆರ ಮನೆತನವು ಮೊದಲಿನಿಂದಲೂ ಹಲವು ಶ್ರೇಷ್ಠರಾದ ಯುದ್ಧವೀರರ ಪರಂಪರೆಯನ್ನು ಹೊಂದಿದ್ದಿತು.
೬. ಆತುಕೂರು ಶಾಸನದ ವೇಳೆಗಾಗಲೆ ಈ ವಂಶದ ಕೆಲವು ಶೂರರ ಗಾಥೆಗಳು ಪ್ರಚಲಿತವಾಗಿದ್ದುವು.
೭. ಮೊದಲಿಗೆ ವಳಭೀಪುರವರೇಶ್ವರರಾಗಿದ್ದವರು ಅನಂತರದ ಪುರಿಕರಪುರವರೇಶ್ವರದಾರರು.
೮. ಮೊದಲಿಗೆ ದಕ್ಷಿಣ ಕರ್ನಾಟಕದಲ್ಲಿ ಕಾವೇರಿ ನದಿಯ ತೀರ ಪ್ರದೇಶದಲ್ಲಿ ಕೆ(ಕಿ) ಳಲೆ ನಾಡಲ್ಲಿ ನೆಲಸಿದ್ದ ಇವರು, ಹತ್ತನೆಯ ಶತಮಾನದ ತರುವಾಯ ತುಂಗಭದ್ರಾನದಿಯ ಉತ್ತರಕ್ಕೆ, ಈಗಿನ ಲಕ್ಷ್ಮೇಶ್ವರ ಹೋಗಿ ನೆಲಸಿದರು.
೯. ಇವರು ಗಂಗರೊಟ್ಟಿಗೇನೆ ಉತ್ತರದಿಂದ ವಲಸೆ ಬಂದವರಿರಬಹುದೆ ಎಂಬ ಪ್ರಶ್ನೆಗೂ ಅವಕಾಶವಿದೆ.
೧೦. ಈ ವಂಶದವರು ಮಹಾದಾನಿಗಳೂ ಆಗಿದ್ದರು. ಇವರು ದಾನ ದತ್ತಿಗಳನ್ನು ನೀಡಿದ ದಾಖಲೆಗಳೂ ದೊರೆತಿವೆ.
೧೧. ಗಂಗರಿಗೆ ಸಾಮಂತರಾಗಿದ್ದ ನೊಳಂಬರೊಂದಿಗೆ ಮಣಲೆರರಿಗೆ ಎಂಟು ಮತ್ತು ಒಂಬತ್ತನೆಯ ಶತಮಾನಗಳಲ್ಲಿ ಗಳಸ್ಯ – ಕಂಠಸ್ಯ ಸಖ್ಯವಿದ್ದಿತ್ತು. ಹೆಬ್ಬಾಳು ಶಾಸನದೊಂದಿಗೆ ಇವರಿಗೆ ನೊಳಂಬರೊಂದಿಗೆ ಇದ್ದ ಸ್ನೇಹ ಸಾಬೀತುಗೊಳ್ಳುತ್ತದೆ.
೧೨. ಈ ವಂಶಕ್ಕೆ ಗಂಗರ ಸಂಪರ್ಕವು ಎಂಟನೆಯ ಶತಮಾನದ ಆರಂಭದಲ್ಲಿಯೇ ಏರ್ಪಟ್ಟಂತೆ ಕಾಣುತ್ತದೆ. ಏಕೆಂದರೆ ಕ್ರಿ.ಶ. ೭೭೬ ರ ವೇಳೆಗೇನೆ ಗಂಗರ ಯಜಮಾನ್ಯದಲ್ಲಿ ಇವರು ಕುದುರಿದ್ದುದು ಸ್ಪಷ್ಟವಾಗಿ ಕಾಣಿಸುತ್ತದೆ. ಇವರಲ್ಲಿ ಮದುವೆಯ ನೆಂಟಸ್ತಿಕೆಯೂ ನಡೆಯಿತು.
೧೩. ಗಂಗರ ಮಹಾ ಮಂಡಲೇಶ್ವರ ಇಮ್ಮಡಿ ಬೂತುಗ ಪೆರ್ಮ್ಮಾನಡಿಯ ದೆಸೆಯಿಂದಾಗಿ ಮಣಲೆರರ ಕಾರ್ಯಕ್ಷೇತ್ರ ಪುಲಿಗೆರೆಯ ಪ್ರದೇಶಕ್ಕೆ ಸ್ಥಳಾಂತರವಾಯಿತು. ಆ ಭಾಗದಲ್ಲಿ ಮಣಲೇರರೇ ಗಂಗರ ಉತ್ತರಾಧಿಕಾರಿಗಳೆನಿಸಿದರು.
೧೪. ಮಣಲೆರರೂ ಗಂಗರ ಸಾಮಂತರಾಗಿದ್ದು, ಗಂಗರೊಂದಿಗೆ ಸೇರಿ ರಾಷ್ಟ್ರಕೂಟರಿಗೆ ನೆರವಾದರು, ಗಂಗರು ಮತ್ತು ರಾಷ್ಟ್ರಕೂಟರ ಪತನಾಂತರ ಮಣಲೆರರೂ ಸಹ ನೊಳಂಬರಂತೆಯೇ ಚಾಳುಕ್ಯರಿಗೆ ಅಧೀನರಾದರು.
೧೫. ಮಣಲೆರ ಕುಲದವರು ಆದಿಯಿಂದಲೂ ಅಪ್ಪಟ ಜೈನಧರ್ಮೀಯರು. ಸಮ್ಯಕ್ವ ಚೂಡಾಮಣಿಗಳು, ಸಮ್ಯಕ್ತ್ವ ರತ್ನಾಕರರು. ನಿಷ್ಠಾವಂತ ಜೈನರಾಗಿದ್ದು ಹಲವು ಬಸದಿಗಳನ್ನು ಕಟ್ಟಿಸಿದರು, ಪ್ರಾಚೀನ ಗಂಗರ ಬಸದಿಗಳನ್ನು ಜೀರ್ಣೋದ್ಧರಿಸಿದರು. ದಾನದತ್ತಿಗಳಿಂದ ಜಿನಧರ್ಮದ ಪ್ರಭಾವನೆ ಮಾಡಿದರು. ಇವರು ಮಾಡಿಸಿದ ಶ್ರೀಪುರದ ಲೋಕತಿಲಕ ಜಿನಾಲಯ, ಕನಕಗಿರಿ ತೀರ್ಥ್ಥದ ಬಸದಿ – ಇವು ೮ ಮತ್ತು ೯ ನೆಯ ಶತಮಾನಕ್ಕೆ ಸೇರಿದ ಪ್ರಾಚೀನ ಬಸದಿಗಳು.
೧೬. ಮಣಲೆರರು ಜೈನ ಮತೀಯರಾಗಿದ್ದರೂ ಅವರ ಧಾರ್ಮಿಕ ಉದಾರತೆಯು ಅನುಕರಣೀಯ ಯೋಗ್ಯವಾಗಿತ್ತು. ಅನ್ಯಧರ್ಮಗಳ ವಿಚಾರದಲ್ಲಿ ಅವರಿಗೆ ಯಾವ ಅಸಹನೆಯೂ ಇರಲಿಲ್ಲ. ಸಮನ್ವಯ ದೃಷ್ಟಿಯುಳ್ಳವರಾಗಿ ಚತುಸ್ಸಮಯ ಸಮುದ್ಧರಣರಾಗಿದ್ದರು.
೧೭. ಕ್ರಿ.ಶ. ಎಂಟರಿಂದ ಹನ್ನೆರಡನೆಯ ಶತಮಾನದವರೆಗೆ ಈ ವಂಶಜರ ಮಾಹಿತಿಗಳು ಉಪಲಬ್ಧವಿದೆ. ಹದಿಮೂರನೆಯ ಶತಮಾನದಿಂದ ಇವರ ಮಾಹಿತಿಗಳು ಮರೆಯಾಗಿವೆ.
೧೭. ಮಣಲೆರರ ಆಶ್ರಯದಲ್ಲಿ ಇದ್ದ ಯಾವುದೇ ಕವಿ ಅಥವಾ ಕಾವ್ಯ ತಿಳಿದು ಬಂದಿಲ್ಲ.
೧೮. ಮಣಲೆರರರು ಸಿಂಘಲಾಂಛನ, ಗಜಾರಿ ಧ್ವಜ. ಹೊಂಬುಜದ ಸಾಂತರರ ಮತ್ತು ಕಡೂರಿನ ಸೇನವಾರ ಧ್ವಜವೂ ಸಿಂಹ ಧ್ವಜವಾಗಿತ್ತು.
೧೯. ಬಾಗಡಗೆಯ ಸಿಂದರಲ್ಲಿ, ಕ್ರಿ.ಶ.೯೫೦ ರಲ್ಲಿದ್ದ ಕಮ್ಮಯ್ಯರಸನ ಹೆಂಡತಿ ಹೆಸರು ಸಗರಬ್ಬರಸಿ; ಈಕೆಯೂ ಸಗರ ಕುಲಜೆ, ಗುಣಾಭರಣೆ.
ನಾಱ್ಗೂಮುಂಡತನದಿಂದ ಮಹಾಸಾಮಂತರಾಗಿ, ಮಹಾಮಂಡಲೇಶ್ವರಾಗಿ ಏರೇರಿಕೆಯ ಹಿರಿಮೆಯನ್ನು ಗಳಿಸಿ ಬೆಳಗಿದ ಮಣಲೆರ – ಸಗರ ವಂಶದ ಪೀಳಿಗೆ ಮತ್ತು ಸ್ಥೂಲ ವಂಶ ವಲ್ಲರಿಯನ್ನು, ಶಾಸನಗಳ ಸಹಾಯದಿಂದ, ಕೆಳಕಂಡತೆ ಕಲ್ಪಿಸಿಕೊಳ್ಳುವುದಕ್ಕೆ ಸಾಧ್ಯವಾಗಿದೆ:
ಸಗರ -ಮಣಲೆರಾನ್ವಯ ಪೀಳಿಗೆಯ ಸ್ಥೂಲ ನಕ್ಷೆ
*
ವಿನೋದಿ ಮಣಲೆರ : ಸು. ೭೫೦
ಎ.ಕ.೩ (೧೯೭೪) ಗುಂಡ್ಲುಪೇಟೆ ೪೩. ತಗ್ಗಲೂರು
|
ಮರುವರ್ಮ (ಪತ್ನಿ : ಪಲ್ಲವಾಧಿರಾಜ ಪುತ್ರಿ) : ಸು. ೭೫೦
(ಮಗಳು) ಕುಂದಾಚ್ಚಿ (ಪತಿ : ಪರಮಗೊಳ ನಿರ್ಗುಂದರಾಜ)
ಕ್ರಿ.ಶ. ೭೭೬ – ೭೭ : ಎ.ಕ. ೭ (‘೭೯) ೧೪೯. ದೇವರಹಳ್ಳಿ
|
ಮಣಲೆರ ಕುಣಿಙ್ಗಿಲಾಚಾರ : ೮ ಶ
ಎ.ಕ. ೭, ೩೬. ಹೆಬ್ಬಾಳು
|
ಮಣಲೆಯರಸ, ಶೌಚಮಣಲೆಯರ, ನನ್ನಿಮಣಲೆಯರ
೯. ಶ : ಎ.ಕ. ೫, ೧೪೬. ವಿಜಯಪುರ
|
ಮಣಲೆಯರ ಕ್ರಿ.ಶ. ೯೧೬-೧೭
ಎ.ಕ. ೭, ೧೦೦.ಕೂಲಿಗೆರೆ
|
ಮಣಲೆಯರ ಕ್ರಿ.ಶ. ೯೦೭
ಎ.ಕ. ೭, ಮದ್ದೂರು ೫೬. ತಾಯಲೂರು
|
ಮಣಲೆರ ಕುಣಿಙ್ಗಿಲವೊರ : ೧೦ ಶ
ಎ.ಕ. ೭, ೧೪೧. ಕಲ್ಕುಣಿ
|
ಆತುಕೂರು ಮಣಲೆರ : ೯೪೯-೫೦
ಎ.ಕ. ೭, ಪು. ೫೪, ಆತುಕೂರು
|
ಮಣಲೆರ ಗಾಡಿಗ : ೯೭೨
ಕ.ಇ. ೧, ೧೪. ಶಿಗ್ಗಾಂವಿ ಮತ್ತು ಅದೇ : ೧೩ ಶಿಗ್ಗಾಂವಿ
ಇಱೆವಬೆಡಂಗ ಮಾಸಸಿಂಗದೇವ |
ಎ.ಕ. ೧೬, ೧೦೩೮. ಪು. ೩೩೩
ಜಯಕೇಸಿನ್ | : ೧೦೫೮
(ಪತ್ನಿ : ಚಂಡಿಕಬ್ಬರಸಿ)
ಸೌ.ಇ.ಇ. ೨೦, ೩೮. ಕುಯಿಬಾಳ; ಸೌ.ಇ.ಇ. ೧೭, ೬೮.೧೦೬೨ ಯರಗುಪ್ಪಿ
(ಅಣ) ಜಯಕೇಸಿನ್ || ೧೦೬೦, ೧೦೭೪, (ತಮ್ಮ) ಮಾರಸಿಂಗ || : ಸು. ೧೧೦೦
೧೦೭೭, ಮತ್ತು ೧೦೮೨ ರ ಶಾಸನಗಳು ಸೌ.ಇ.ಇ. ೧೧-೨, ೨೦೧ ಗದಗ
ಎ.ಇ.೧೬, ೨೪. ೧೦೭೭
ಇಂದ್ರಕೇಸಿನ್ || ಗದಗ ಶಾಸನ
(ಅಣ್ಣ) ಜಯಕೇಸಿನ್ ||
ಕ.ಇ. ೧, ೨೧. ಶಿಗ್ಗಾಂವಿ. ಪು. ೩೧
ಒಬ್ಬಮಗ ವಜ್ರದಂತ (ಪತ್ನಿ : ಕದಂಬಕುಲಕನ್ಯೆ) ಮಾದಲದೇವಿ
|
ಜಯಕೇಸಿನ್ ||
೧೧೨೮, ೧೧೩೮, ೧೧೪೭, ೧೧೫೩ ೦ ರ ಶಾಸನಗಳು
ಸೌ.ಇ.ಇ.೧೦, ೧೦೭. ೧೧೩೮. ಲಕ್ಷ್ಮೇಶ್ವರ
ಸಗರ ಮಣಲೆಯರ ವಂಶಕ್ಕೆ ಸಂಬಂಧಿಸಿದ ಶಾಸನಗಳು
೧. ಎ.ಕ. ೭(೧೯೭೯). ೧೪೯(೪ ನಾ ಮಂ). ೭೭೬-೭೭ ದೇವರಹಳ್ಳಿ (ಮಂಡ್ಯ ಜಿಲ್ಲೆ, ನಾಮಂ ತಾಲ್ಲೂಕು) ಪು. ೧೪೪-೪೭
೨. ಅದೇ : ಮದ್ದೂರು ೪೨. (೩ ಮಂ ೪೧) ೯೪೯-೫೦. ಆತುಕೂರು (ಮಂಡ್ಯ ಜಿಲ್ಲೆ, ಮದ್ದೂರು ತಾಲ್ಲೂಕು) ಪು. ೨೭೬-೭೭
೩. ಅದೇ : ಮದ್ದೂರು. ೫೬ (೩ ಮಂವ ೧೪) ೯೦೭ ತಾಯಲೂರು (ಮಂಡ್ಯ ಜಿಲ್ಲೆ, ಮದ್ದೂರು ತಾಲ್ಲೂಕು) . ಪು. ೨೮೪-೮೫
೪. ಅದೇ : ಮದ್ದೂರು ೧೦೦ (೩ ಮಂ ೩೦). ೯೧೬-೧೭. ಕೂಲಿಗೆರೆ (ಮಂಡ್ಯ ಜಿಲ್ಲೆ, ಮದ್ದೂರು ತಾಲ್ಲೂಕು) ಪು. ೩೧೨-೧೩
೫. ಅದೇ : ಮಳವಳ್ಳಿ ೧೪೧. ೧೦ಶ (ಮಂಡ್ಯ ಜಿಲ್ಲೆ, ಮಳವಳ್ಳಿ ತಾಲ್ಲೂಕು) ಪು. ೪೪೧
೬. ಅದೇ : ಮದ್ದೂರು ೩೬ (೩ ಮಂ ೪೫) ೮ ಶ. ಹೆಬ್ಬಾಳು (ಮಂಡ್ಯ ಜಿಲ್ಲೆ, ಮದ್ದೂರು ತಾಲ್ಲೂಕು) ಪು. ೨೭೪ ಅದೇ: ಮಂಡ್ಯ ೮೧ (೩ ಮಂ ೧೦೭) ೯೭೭-೭೮. ಕೊತ್ತತ್ತಿ (ಮಂಡ್ಯ ಜಿಲ್ಲೆ) ಪು. ೨೫೦-೫೧
೭. ಎ.ಕ. ೫(೧೯೭೬) ತಿನ ೩೯ (೩ ತಿನ ೧೦೨) ೯-೧೦ ಶ. ಮುತ್ತತ್ತಿ (ಮೈಜಿ, ತಿನ ತಾ) ಪು. ೪೩೯
೮. ಅದೇ : ತಿನ ೧೪೫ (೧೬ ತಿನ ೨೫೨) ೯ ಶ. ಮುತ್ತತ್ತಿ (ಮೈಜಿ. ತಿನ ತಾ) ಪು. ೫೫೪
೯. ಅದೇ : ತಿನ ೧೪೬ (೧೪ ತಿನ ೨೫೩) ೯ ಶ. ವಿಜಯಪುರ (ಮೈಜಿ. ತಿನ ತಾ) ಪು. ೫೫೪
೧೦. ಕ.ಇ. ೧೪. ಅತೇದಿ. (ಧಾಜಿ, ಶಿಗ್ಗಾಂವಿ ತಾ) ಪು. ೩೦. ಬ. ಆ. ಇ. ೪೨. ೧೯೪೩-೪೪. ಅದೇ : ೨೧. ಸು. ೧೧೦೦ ಶಿಗ್ಗಾಂವಿ, ಪು. ೩೧. ಅದೇ : ಸು. ೧೦ ಶ. (ಸು. ೯೮೦) ಶಿಗ್ಗಾಂವಿ, ಪು. ೧೫
೧೧. ಎ.ಇ.೨.ಪು. ೧೧೧-೭೨
೧೨. ಅದೇ : ೬.೯೪೯. ಪು. ೫೪
೧೩. ಅದೇ : ೧೬. ೨೪. ೧೦೩೮ ಪು. ೩೩೩. ಹಲಗೂರು
೧೪. ಅದೇ : ೧೦೭೭ ಪು. ೨೨೯
೧೫. ಅದೇ : ಪು. ೪೪.೧೧೪೭. ಲಕ್ಷ್ಮೇಶ್ವರ, ಪು. ೪೮-೪೯
೧೬. ಸೌ.ಇ.ಇ. ೧೧-೨. ೨೦೧. ಅತೇದಿ ಶಾಸನ (ಸು.೧೧೦೦) : ಗದಗ (ಧಾಜಿ) ಪು. ೨೫೬
೧೭. ಅದೇ : ೨೦.೩೮.೧೦೫೮.೦ ಕುಯಿಬಾಳ (ಧಾಜಿ, ಕುಂದಗೊಳ ತಾ) ಪು. ೪೨-೪೩
೧೮. ಅದೇ : ೪೭.೧೦೭೪. ಲಕ್ಷ್ಮೇಶ್ವರ, (ಧಾಜಿ, ಶಿರಹಟ್ಟಿ ತಾ) ಪು. ೫೩-೫೫
೧೯. ಅದೇ : ೫೫.೧೦೮೨. ಲಕ್ಷ್ಮೇಶ್ವರ, ಪು. ೬೭-೬೯
೨೦. ಅದೇ : ೯೯.೧೦೨೮. ಲಕ್ಷ್ಮೇಶ್ವರ, ಪು. ೧೨೫
೨೧. ಅದ್ : ೧೦೭.೧೧೩೮. ಲಕ್ಷ್ಮೇಶ್ವರ, ಪು. ೧೩೪-೩೭
೨೨. ಅದೇ : ೧೧೭-೧೧೪೭ ಲಕ್ಷ್ಮೇಶ್ವರ, ಪು. ೧೫೫
೨೩. ಅದೇ : ೧೧೮.೧೧೪೮. ಕುಯಿಬಾಳ, ಪು. ೧೫೬
೨೪. ಅದೇ : ೧೨೨,೧೧೫೩. ಲಕ್ಷ್ಮೇಶ್ವರ, ಪು. ೧೬೦-೬೧
೨೫. ಎ.ಕ.೩ (೧೯೭೪) ಗುಂಡ್ಲುಪೇಟೆ ೪೩. ಸು. ೭೫೦. ತಗ್ಗಲೂರು (ಮೈಜಿ, ಗುಂಡ್ಲುಪೇಟೆ ತಾ) ಪು. ೩೮
೨೬. ಸೌ.ಇ.ಇ. ೧೮. ೬೮. ೧೦೬೨. ಯರಗುಪ್ಪಿ (ಧಾಜಿ, ಹುಬ್ಬಳ್ಳಿ ತಾ) ಪು. ೫೯-೬೦ ಅದೇ: ೨೭೪. ೧೩೯೬. ಸಂಗೂರು (ಚಂದಾಪುರ) (ಧಾಜಿ, ಹಾವೇರಿ ತಾ), ಪು. ೩೫೪-೫೫
೨೭. ಎ.ಇ. ೩೪ ಪು. ೫೯ff. ೯೭೨. ಖೊಟ್ಟಿಗನ ಹುಲಗೂರು ಶಾಸನ
೨೮. ಎಆರ್‌ಐಇ ೧೯೩೫-೩೬. E-೨೯.೧೦೭೪
೨೯. ಅದೇ : ನಂ. ೧೨.೧೦೮೨
೩೦. ಅದೇ : ನಂ. ಎ.ಇ. ೧೧೩೮
೩೧. ಅದೇ : ನಂ ೪೬.೧೧೫೩
೩೨. ಅದೇ : ನಂ. ೩.೧೧೨೮
೩೩. ಎ.ಇ. ೩೫. ೧೦ ಪು. ೮೫-೮೮.೯ಶ.?
೩೪. IWG : ೧೯೮೪ : ನಂ. ೧೪೬ : ೯೭೬-೭೭ : ಪು. ೪೬೧-೬೨
೩೫. ಅದೇ, ನಂ. ೪೩ : ಪು. ೧೬೫
೩೬. ಅದೇ, ನಂ, ೭೧ : ಪು. ೨೫೪. : ಮೈ.ಅ.ರಿ. ೧೯೨೦. ೮ ಶ. ಪು. ೨೩.
೩೭. ಎ.ಕ. ೬ ಮೂಡಿಗೆರೆ. ೩೬.೭೫೦-೫೧. ಚಾವಳಿ (ಚಿಕ್ಕಮಜಿ/ಮೂಡ್ಗೆರೆ ತಾ) ಪು. ೧೫೧-೫೨
ಚಂದ್ರಕೊಡೆ: ಜೈನ ಪ್ರತಿಸಂಸ್ಕೃತಿಯ ನಿರ್ಮಾಣ ಮತ್ತು ಅಸ್ಪೃಶ್ಯತೆ
ಜೈನತ್ವ ಉದ್ಘಾಟಿತವಾದ ನೆಲೆಯಲ್ಲಿ ಮೂಲತಃ ಜಾತಿಗಳೆ ಇರಲಿಲ್ಲ. ಹಾಗಾದರೆ ಜಾತಿಗಳು ಆಮೇಲೆ ಹೇಗೆ ಬಂದುವು ಎಂಬ ಪ್ರಶ್ನೆಗೆ ಉತ್ತರಿಸ ಬೇಕಾಗುತ್ತದೆ. ತನ್ನ ಪ್ರಾರಂಭದ ಹಂತಗಳಲ್ಲಿ ಜಾತಿಮತಗಳ ಸೂತಕವಿರಲಿಲ್ಲ ವೆಂಬುದನ್ನು ದೃಢಪಡಿಸಿದ ಪ್ರಾಚೀನ ಆಚಾರ್ಯರೇ ಇದನ್ನೂ ವಿಶದಪಡಿಸಿದ್ದಾರೆ. ಜಿನಸೇನಾಚಾರ್ಯರು (೯ ನೆಯ ಶತಮಾನ) ಬರೆದ ಸಂಸ್ಕೃತ ಆದಿಪುರಾಣದಲ್ಲಿ ಪ್ರತಿಮೆಗಳ ಮೂಲಕ ಈ ಅಂಶವನ್ನು ಧ್ವನಿಸಿದ್ದಾರೆ:
ಮನುಷ್ಯಜಾತಿರೇಕ್ಕೆವ ಜಾತಿನಾಮೋದಯೋದ್ಭವಾ
ವೃತ್ತಿ ಭೇದಾಹಿತದ್ಭೇದಾಚ್ಚಾತುರ್ವಿಧ್ಯಮಿಹಾಶ್ನು ತೇ ||
– ಜಿನಸೇನ, ಆದಿಪುರಾಣ, ೩೮ – ೪೫
ಇರುವುದೊಂದೇ ಜಾತಿ, ಅದು ಮನುಷ್ಯ ಜಾತಿ, ಅವರವರ ಭಿನ್ನವೃತ್ತಿಗಳ ಕಾರಣದಿಂದ ವ್ಯತ್ಯಾಸಗಳುಂಟಾಗಿವೆ. ಋಷಭನು ಆಯುಧಧಾರಿಯಾಗಿ ರಾಜಧರ್ಮ ವನ್ನು ಪಾಲಿಸಿದಾಗ ಕ್ಷತ್ರಿಯರು ಬಂದರು. ಕ್ರಮೇಣ ನಾನಾ ಜೀವನೋಪಾಯಗಳನ್ನು ಕಂಡುಹಿಡಿದಾಗ ವೈಶ್ಯ ಜಾತಿ ಹುಟ್ಟಿತು, ನಾನಾ ಕಸುಬುಗಳನ್ನು ಪ್ರಾರಂಭಿಸಿದ್ದರಿಂದ ಶೂದ್ರ ಜಾತಿ ಹುಟ್ಟಿತು, ಇಲ್ಲಿ ಶೂದ್ರಕ್ಕೆ ಇಂದಿನ ಪರಿಮಿತ ಅರ್ಥವಿರಲಿಲ್ಲ. ಋಷಭರ ಅನುಯಾಯಿ ಶ್ರಾವಕ ಸಂಘ ಜೈನಸಮಾಜವನ್ನು ಸ್ಥಾಪಿಸಿದ ಮೇಲೆ, ಚಕ್ರವರ್ತಿ ಭರತನ ಕಾಲದಲ್ಲಿ ಅಣುವ್ರತಧಾರಿಗಳಾದ ದ್ವಿಜರು ಬಂದರು. ಭರತನು ತನ್ನ ಸಿರಿಯನ್ನು ದಾನಮಾಡಿದಾಗ ಅವನ ತಮ್ಮಂದಿರಾಗಲಿ, ಜೈನಮುನಿಗಳಾಗಲಿ (ಉದ್ದಿಷ್ಟ ಆಹಾರ ತ್ಯಾಗ ಮನೋಭಾವದವರಾದುದರಿಂದ) ದಾನ ಸ್ವೀಕರಿಸಲಿಲ್ಲ. ಆಗ ಇಂದ್ರನು ದಾನ ಪಡೆಯಲು ಅರ್ಹರಾದ ಅಣುವ್ರತಧಾರಿ ಗ್ರಹಸ್ಥರನ್ನು ಭರತನಿಗೆ ತೋರಿಸಿದನು. ಅವರು ದಾನ ಸ್ವೀಕರಿಸಲು ಒಪ್ಪಿಬಂದರು. ಅವರೇ ಬ್ರಾಹ್ಮಣರು. ಆಗಮ ಸ್ವಾಧ್ಯಾಯ, ಬೋಧನೆ, ಜಿನಪೂಜೆ – ಇವುಗಳಲ್ಲಿ ನಿರತರಾದ ಇವರು ಹೊಸ ವರ್ಣದ ಲಾಭ ಪಡೆದು ಯಜ್ಞೋಪವೀತ ಧರಿಸಿದ ದ್ವಿಜರು, ದೇವ ಬ್ರಾಹ್ಮಣರು.
ಆದಿಮಾನವರಿಗೆ ಮೊದಲಿಗೆ ದುಡಿದು ತಿನ್ನುವ ಕಾಯಕವಿರಲಿಲ್ಲ. ಬೇಡಿದ್ದನ್ನು ನೀಡುವ ಕಲ್ಪವೃಕ್ಷ ಸುವರ್ಣಯುಗದ ಭೋಗಭೂಮಿಜರಾಗಿದ್ದರು. ಆ ದಿನಗಳು ಮುಗಿದವು. ಮೈಮುರಿದು ದುಡಿದು ತಿನ್ನುವ ಕಾಲ ಬಂದಿತು. ಆಗ ಋಷಭನು ವಿವಿಧ ವೃತ್ತಿ ಗಳವರನ್ನು ವಿಂಗಡಿಸಿದನು. ಕ್ಷತ್ರಿಯ ವೈಶ್ಯ ಶೂದ್ರ – ಮೂರು ಜಾತಿ – ವರ್ಣಗಳನ್ನು ಚಾಲ್ತಿಗೆ ತಂದನು. ಮುಂದೆ ಭರತನು ಬ್ರಾಹ್ಮಣ ಜಾತಿಯನ್ನು ನಾಲ್ಕನೆಯದಾಗಿ ಕಲ್ಪಿಸಿದನು.
ಈ ಹೇಳಿಕೆಯಲ್ಲಿರುವ ಸಾಂಕೇತಿಕೆಯನ್ನು ಅರ್ಥೈಸ ಬಹುದು. ಆದಿಮ ಸಮಾಜದವರು ನಿಸರ್ಗದ ಮಕ್ಕಳಾಗಿದ್ದರು. ಕಲ್ಪವೃಕ್ಷಗಳ ಸುವರ್ಣಯುಗವೆಂದರೆ, ಗಿಡಮರಗಳು ಬಿಡುತ್ತಿದ್ದ ಹಣ್ಣುಗಳೆ ಆಹಾರವಾಗಿ ಕಡಿಮೆ ಸಂಖ್ಯೆಯಲ್ಲಿದ್ದ ಆದಿಮ ಸಮಾಜಕ್ಕೆ ಸಾಕಾಗುತ್ತಿತ್ತು; ಅದು ಆರೋಗ್ಯಕರವಾಗಿಯೂ ಇದ್ದಿತು. ಇದು ಪ್ರಾಥಮಿಕ ನೆಲೆಯ ಆಹಾರ ಪದ್ಧತಿ. ಅನಂತರ ಜನರೂ ಹೆಚ್ಚಿದರು. ವನ್ಯಜೀವನ ದಾಟಿದರು. ಬೇಟೆ, ಕೃಷಿ ವೃತ್ತಿಗಳಿಗೆ ತೊಡಗಿದರು. ಈ ಎರಡನೆಯ ಹಂತದಲ್ಲಿ ವೃತ್ತಿ ಆಧರಿಸಿ ಗುಂಪುಗಳಾದುವು. ಇದಿಷ್ಟೂ ಜೈನ ಪುರಾಣಗಳು ಜಾತಿ-ವರ್ಣ-ವೃತ್ತಿಗೆ ಕೊಟ್ಟ ವಿವರಣೆ. ಜೈನತ್ವದ ಈ ಪ್ರತಿ ಸಂಸ್ಕೃತಿ ನಿರ್ಮಾಣಕ್ಕಿದ್ದ ತುರ್ತುಗಳೇನೆಂಬುದರ ಹಿನ್ನೆಲೆಯನ್ನೂ ಅರಿಯ ಬೇಕಾಗುತ್ತದೆ. ಭಾರತೀಯ ಎಂಬುದಕ್ಕೆ ಸಂವಾದಿಯೆನಿಸಿರುವ ಹಿಂದೂ ಇರುವ ವಿವರಣೆಯನ್ನು ಪರಿಶೀಲಿಸಿದರೆ ಜೈನತ್ವದ ಮತ್ತು ಹಿಂದೂತ್ವದ ನಡುವಣ ಅಂತರ ಬಯಲಾಗುತ್ತದೆ.
ಪಿರಮಿಡ್ ರಚನೆಯ ಶ್ರೇಣೀಕೃತ ಹಿಂದೂ ಸಮಾಜದ ಜಾತಿ ವ್ಯವಸ್ಥೆಯಲ್ಲಿ ಎಲ್ಲ ಮನುಷ್ಯರೂ ಸಮಾನರಾಗಿ ಪರಿಗಣಿತರಾಗಿರಲಿಲ್ಲ. ಹಿಂದೂ ಸಮಾಜ ಪರಿ ಕಲ್ಪನೆಯಲ್ಲಿ ಮಾನವರು ಜನ್ಮತಃ ಅಸಮಾನರು. ಹಿಂದೂ ಜಾತಿ ವ್ಯವಸ್ಥೆಯಲ್ಲಿ ತರತಮ ಭಾವದ ಆರೋಹಣ – ಅವರೋಹಣ ರಚನೆಯಿದೆ. ಇದು ಅಸಮಾನತೆಯನ್ನು ಆಧರಿಸಿ ನಿಂತ ವ್ಯವಸ್ಥೆ. ಈ ಚೌಕಟ್ಟಿನೊಳಗೆ ಬಾಳುವ ವ್ಯಕ್ತಿಯ ಸ್ಥಾನಮಾನ ಅಂತಸ್ತುಗಳನ್ನು, ಮೇಲು-ಕೀಳು ಎಂಬುದನ್ನು ನಿರ್ಧರಿಸುವ ಮಾನದಂಡ ಹೇಗೊ, ಹಾಗೆಯೇ ಶೂದ್ರ ಹುಟ್ಟಿನಿಂದಲೇ ಕಡೆಯವನೂ ಕೀಳಾದವನೊ ಆಗಿದ್ದಾನೆ. “
[ಜವರಯ್ಯ ಮ.ನ. : ೧೯೯೦ : ೯೩] ಇವರಿಗೆ ವೇದೊಪಿನಷತ್ತುಗಳು ಮಾರ್ಗದರ್ಶಿಗಳು; ಇವೆಲ್ಲಾ ಆರ್ಯರ ವಿಷಬೀಜಗಳು. ಭಾರತದ ಆದಿವಾಸಿ ಮತ್ತು ಮೂಲ ನಿವಾಸಿ – ಬುಡಕಟ್ಟುಗಳನ್ನು ಅಪಮಾನಿಸಿಸ ತಾರತಮ್ಯದ ತಂತ್ರಗಳು.
ಹಿಂದೂ ಸಮಾಜ ಹಲವು ಶಾಸ್ವತ ಪ್ರತ್ಯೇಕ ಜಾತಿಗಳಾಗಿ ಒಡೆದಿದೆ, ಜಾತಿಗಳಲ್ಲಿ ಸಹಪಂಕ್ತಿ ಭೋಜನ ಇಲ್ಲ. ದೇಹ ಸಂಬಂಧ ಮಾತಂತಿರಲಿ, ಒಬ್ಬರನ್ನೊಬ್ಬರು ಮುಟ್ಟುವಂತೆಯೂ ಇಲ್ಲ, ಮುಟ್ಟಿಸಿಕೊಳ್ಳುವಂತೆಯೂ ಇಲ್ಲ; A Brahman is to be revered even though he curses and beat you and use harsh words – so say the saints. A Brahman must be revered, though he be devoid of goodness or virtue. But a Sudra never, however virtuous and learned. [Zaehner R.C. : ೧೯೭೫ : ೧೪೨] ಪವಿತ್ರ – ಶುದ್ಧರಾದ ಮೇಲು ಜಾತಿ-ವರ್ಣ ದವರು ಇರುವ ಹಾಗೆ ಅಪವಿತ್ರ-ಅಶುದ್ಧರಾದ ಕೆಳಜಾತಿ ವರ್ಣದವರುಂಟು, ಈ ಜಾತಿ ಅಂತರಗಳು ದೈವ ಸೃಷ್ಟಿ. ಋಗ್‍ವೇದದ ಪುರುಷ ಸೂಕ್ತದ ಪ್ರಕಾರ ಆದಿಪುರಷನ ತಲೆಯಿಂದ ಬ್ರಾಹ್ಮಣನೂ, ಭುಜದಿಂದ ಕ್ಷತ್ರಿಯನ್ನೂ, ತೊಡೆಯಿಂದ ವೈಶ್ಯನೂ. ಕಾಲಿನಿಂದ ಶೂದ್ರನೂ ಹುಟ್ಟಿದರು. (Ambedkar B.R. 1970 : 140) ಇವರೆಲ್ಲ ಸತ್ವ-ರಜ-ತಮಸ್ ಪ್ರಕೃತಿ ಗುಣಾಧಾರಿತವಾಗಿ ತಮ್ಮ ಸ್ವಧರ್ಮ ವೃತ್ತಿಯನ್ನು ಪಾಲಿಸಬೇಕು. ಸ್ವಧರ್ಮವನ್ನು ಮೀರಿದರೆ, ವೇದ ಪಾರಮ್ಯವನ್ನು ನಿರಾಕರಿಸಿದರೆ, ಜಾತಿ ತಿರಸ್ಕರಿಸಿದರೆ ಆತ/ಆಕೆ ಹಿಂದೂ ಧರ್ಮದಿಂದ ಬಹಿಷ್ಕೃತರು. (ರಿಚರ್ಡ್ ಲೆನಾಯ್ : ೧೯೭೫ : ೧೫೧). ಅಲ್ಪಸಂಖ್ಯಾತ ಬ್ರಾಹ್ಮಣನಿಗೆ ಅನುವಂಶಿಕ ಶ್ರೇಷ್ಥತೆಯಿದ್ದುದರಿಂದ ಬಹುಸಂಖ್ಯಾತರಾದ ಇತರರು ಬ್ರಾಹ್ಮಣನ ಕೃಪಾಕಟಾಕ್ಷಕ್ಕೆ ಪಾತ್ರರಾಗಬೇಕು. ಹೊರಗಿನಿಂದ ಭಾರತಕ್ಕೆ ಬಂದು ಸ್ಥಳೀಯ ಮೂಲ ನಿವಾಸಿಗಳನ್ನು ಗೆದ್ದು ಆರ್ಯರು ತುತ್ತ ತುದಿಯಲ್ಲಿ ಕುಳಿತರು, ಸೋತ ದ್ರಾವಿಡಾದಿಗಳು ಕೆಳಗಿನ ಕಟ್ಟಕಡೆಯ ಊರಾಚೆ ನಿಂತರು : A caste system is one whereby a society is divided up into a number of self contained and completely segregated units; the mutual relations between which are ritually determined in a graded scale. (Hutton J.H : 1963 : 50).
ಶುದ್ಧ ಅಶುದ್ದವೆಂಬ ತಾರತಮ್ಯಾಧಾರಿತ ಈ ಜಾತಿ ವ್ಯವಸ್ಥೆಯಲ್ಲಿ ಕೆಳಜಾತಿಯವರು ತಮ್ಮ ಕೆಲಸಗಳನ್ನು ಇನ್ನೊಂದು ಜಾತಿಯವರಿಗೆ ವಹಿಸುವಂತಿರ ಲಿಲ್ಲ. ಸ್ವಂತ ವ್ಯಕ್ತಿತ್ವದ ಅಭಾವ ಮತ್ತು ಅಸ್ವಾತಂತ್ರ್ಯ. ಇದು ಹಿಂದೂ ಸಮಾಜದ ಸದಸ್ಯನ ಹಣೆ ಬರೆಹ. ಮೊದಲನೆಯ ಮೂರುಜಾತಿಗಳಿಗೆ ಇರುವಷ್ಟು ಸ್ವಾತಂತ್ರ್ಯವೂ ಶೂದ್ರ-ಅಸ್ಪೃಶ್ಯರಿಗೆ ಇರಲಿಲ. ಸತ್ವಗುಣ ಸ್ವಭಾವ ಪ್ರಕೃತಿಯ ಬ್ರಾಹ್ಮಣರ ಕೆಳಗಿದ್ದ ರಜೋಗುಣದ ಕ್ಷತ್ರಿಯ, ತಮೋಗುಣದ ಶೂದ್ರ, ಸನ್ಯಾಸಿಯಾಗಲೂ ಸಾಧ್ಯವಾಗದ ಸ್ತ್ರೀ-ಇವರಲ್ಲಿ ಕ್ರಮೇಣ ಅರಿವಿನ ಸ್ಪೋಟವಾಗ ತೊಡಗಿತು. ಆಗ, ಸ್ವಧರ್ಮವನ್ನು ಬಿಡಬೇಡಿ, ಸ್ವದರ್ಮ ಪಾಲಿಸುತ್ತಿರುವಾಗ ಸತ್ತರೂ ನಿಮಗೆ ಶ್ರೇಯವಿದೆ- ಎಂಬ ಬೋಧನೆಯ ಬೇಲಿ ಹಾಕಲಾಯಿತು: ಭಗವದ್ಗೀತೆಯ ತಾತ್ಪರ್ಯವೇ ಇದು. ಅರ್ಜುನನು ತನ್ನ ಬಂಧುಗಳನ್ನು ಕೊಲ್ಲಲಾರೆ, ಯುದ್ಧ ಮಾಡಲಾರೆ ಎಂದು ಗೋಗರೆದನು. ಕೃಷ್ಣನು ಅರ್ಜುನನಿಗೆ ಯುದ್ಧ ಮಾಡುವ ಕ್ಷತ್ರಿಯರ ಸ್ವಧರ್ಮವನ್ನು ಮೀರದಂತೆ ಬೋಧಿಸಿದನು.
ಮೇಲಿನ ತುದಿಯಲ್ಲಿ ತಾವು ಎಂದೆಂದಿಗೂ ಕುಳಿತುಕೊಳ್ಳುವಂತೆಯೇ ಇಲ್ಲವೆಂಬ ನಿರಾಶೆ-ಹತಾಶೆ ಕೆಳಸ್ತರದ ಜಾತಿಗಳಲ್ಲಿ ಮಡಗಟ್ಟಿತು. ಈ ಜಾತಿ-ವರ್ಣ ವರ್ಗೀಕರಣ ಅಸಹಜವೆಂದು ಕ್ಷತ್ರಿಯರು, ವೈಶ್ಯರು ಭಾವಿಸಿದರು. ಅವರೆಲ್ಲರಲ್ಲೂ ತಮಗೆ ಅನ್ಯಾಯವಾಗಿದೆಯೆಂಬ ತಿಳಿವಳಿಕೆ ಮೂಡಿತು : “ಜಾತಿಯು ಶ್ರಮ ಅಥವಾ ದುಡಿಮೆಯ ವಿಭಜನೆಯನ್ನು ಆಧರಿಸಿಲ್ಲ; ಅದು ಶ್ರಮಿಕರ ಅಥವಾ ಕಾರ್ಮಿಕರ ವಿಭಜನೆಯಾಗಿದೆ; ಅದರಿಂದ ಅವರು ಅಂತರ್ಜಾತೀಯ ವಿವಾಹ. ಸಹಪಂಕ್ತಿ ಭೋಜನ ಮತ್ತು ಸಮಾನತೆಗಾಗಿ ಕರೆಕೊಟ್ಟರು” [ಅಂಬೇಡ್ಕರ್ ಬಿ.ಆರ್. : ೧೯೯೦ : ೧೬ -೧೭] ಹೀಗೆ ದುಮುಗುಟ್ಟುತ್ತಿದ್ದ ಆದಿವಾಸಿಗಳಿಗೆ, ಅಸ್ಪೃಶ್ಯರಿಗೆ ಜೈನ, ಬೌದ್ಧ ಮತ್ತು ಅಜೀವಕ ಶ್ರವಣ ಪರಂಪರೆ ಬಿಡುಗಡೆಯಾಗಿ ಬಂದಿತು. ಮನುಷ್ಯ ಜಾತಿಯೆಲ್ಲ ಒಂದೆ, ಜಾತಿವರ್ಣಗಳು ದೈವ ನಿರ್ಮಿತವಲ್ಲ, ಅವತಾರವೆಂಬುದಿಲ್ಲ, ಸ್ತ್ರೀಗೂ ಸ್ವಾತಂತ್ರ್ಯವಿದೆ, ಸ್ವಧರ್ಮವನ್ನು ದಾಟಬಹುದು, ಪ್ರತಿಯೊಬ್ಬನೂ ತನ್ನ ಭವಿಷ್ಯವನ್ನು ರೂಪಿಸಿಕೊಳ್ಳಲು ತಾನೇ ಸಮರ್ಥನು- ಎಂಬಿತ್ಯಾದಿ ಹೊಸಮತಗಳ ಪ್ರಣಾಲಿ ಪದದಲಿತ ಜನಮನಕ್ಕೆ ಆಪ್ಯಾಯಮಾನವಾಯಿತು. ಅಸ್ಪೃಶ್ಯರು, ಶೂದ್ರರು, ಕ್ಷತ್ರಿಯರು, ಸ್ತ್ರೀಯರು ಈ ಪ್ರತಿಸಂಸ್ಕೃತಿಯ ಜೈನ-ಬೌದ್ಧ ಮತಗಳಿಗೆ ನುಗ್ಗಿದ ಆದ್ಯರಾದರು. ಕನ್ನಡ ನಾಡಿನಲ್ಲಿ ೧೨ ನೆಯ ಶತಮಾನದಲ್ಲಿ ನಡೆದ ಘಟನೆಗಳು ಇನ್ನೂ ವ್ಯಾಪಕವಾಗಿ ಇಡೀ ಭಾರತದಲ್ಲಿ ಒಂದೂವರೆ ಸಾವಿರ ವರ್ಷಗಳ ಹಿಂದೆಯೇ ನಡೆಯಿತು.
ಶೂದ್ರರೂ ವೈಶ್ಯರೂ ಅಸ್ಪೃಶ್ಯರೂ ಹೀಗೆ ಹೆಚ್ಚಿನ ಸಂಖ್ಯೆಯಲ್ಲಿ ನೂತನ ಶ್ರವಣ ಮತಗಳಿಗೆ ಧಾವಿಸಲು ಮೇಲೆ ಹೇಳಲಾದ ಸಾಮಾಜಿಕ ಕಾರಣಗಳಿದ್ದುವು. ಸಂಸ್ಕಾರವೂ, ಆಸ್ತಿ ಪಾಲೂ, ಸಾಮಾಜಿಕ ಮನ್ನಣೆಯೂ ಇಲ್ಲದೆ ಸ್ತ್ರೀಯರನ್ನು ಶೂದ್ರರ ರೀತಿಯಲ್ಲೇ ಇಟ್ಟಿದ್ದರಿಂದ ಮಹಿಳೆಯರು ಸ್ವತಂತ್ರರಾಗಲು ಹವಣಿಸುತ್ತಿದ್ದರು. ಪ್ರತಿ ಸಂಸ್ಕೃತಿ ನಿರ್ಮಾಣದ ಘಟ್ಟದಲ್ಲಿ ತಮಗೆ ಸುವರ್ಣ ಅವಕಾಶದ ಹೆಬ್ಬಾಗಿಲು ತೆರೆಯಿತೆಂದು ಹೆಂಗಸರು ಅಧಿಕವಾಗಿ ಮತಾಂತರಿಸಿದರು. ಜೈನ ಸಮಾಜದಲ್ಲಿ ಅವಕಾಶದ ಹೆಬ್ಬಾಗಿಲು ತೆರೆಯಿತೆಂದು ಹೆಂಗಸರು ಅಧಿಕವಾಗಿ ಮತಾಂತರಿಸಿದರು. ಜೈನ ಸಮಾಜದಲ್ಲಿ ಸನ್ಯಾಸಿಯರ ಮತ್ತು ಶ್ರಾವಕಿ (ಗೃಹಿಣಿ) ಯರ ಸಂಖ್ಯೆ ಪುರುಷರದಕ್ಕಿಂತ ಒಂದೂವರೆ ಪಟ್ಟಾಗಲು ಇದೂ ಒಂದು ಕಾರಣ.
ಆದಿಪುರುಷನ ಸೃಷ್ಟಿ, ಸೃಷ್ಟಿಕರ್ತನ, ಸ್ಥಿತಿ ಮತ್ತು ಲಯಕರ್ತನ ಕಲ್ಪನೆ, ಅವತಾರಗಳ ಪರಿಕಲ್ಪನೆ, ಸತ್ವ ರಜಸ್‍ತಮೋಗುಣಗಳ ಪರಿಗಣನೆ, ಸ್ವಧರ್ಮ ಪರಿ ಪಾಲನೆ – ಇವೆಲ್ಲವನ್ನೂ ಪ್ರತಿ ಸಂಸ್ಕೃತಿಯಾದ ಬೌದ್ದ – ಜೈನತ್ವಗಳು ನಿರಾಕರಿಸಿದುವು. ಸಾಂಪ್ರದಾಯಿಕ ಜಾತಿ ವ್ಯತ್ಯಾಸಗಳನ್ನು ಇವರೂ ಒಪ್ಪಿಕೊಂಡರೂ, ಅದು ಚಿರಂತನ ಅಥವಾ ಬದಲಾಯಿಸಲಾಗದ ವ್ಯವಸ್ಥೆಯಲ್ಲ; ಯಾರೇ ಇಚ್ಛಿಸಿದರೂ ಇದನ್ನು ಕಿತ್ತೊಗೆಯಬಹುದಿತ್ತು. ಜಾತಿ ವ್ಯವಸ್ಥೆಯೊಳಗೆ ಅವಕಾಶವಿದ್ದು ಆಯ್ಕೆಯ ಸ್ವಾತಂತ್ರ್ಯವಿತ್ತು. ಹಿಂದೂ ಚೌಕಟ್ಟಿನಲ್ಲಿ ಜಾತಿಗಳೊಗಿನ ಅದಲು ಬದಲುಗಳಿಂದ ವರ್ಣಸಂಕರದ ಹೆದರಿಕೆಯಿತ್ತು. ಈ ಬಗೆಯ ಬೆದರಿಕೆ ಪ್ರತಿ ಸಂಸ್ಕೃತಿಯಲ್ಲಿ ಇರಲಿಲ್ಲ. ಹೊಸ ಶ್ರವಣ ಪರಂಪರೆಯಲ್ಲಿ ಜಾತಿ ಶ್ರೇಣಿಗೆ ವ್ಯಕ್ತಿಯ ನಡೆವಳಿಕೆಯನ್ನು ನೋಡಬೇಕೇ ಹೊರತು ಅವನ ಹುಟ್ಟನ್ನು ಅಲ್ಲ : ಮಾಂ ಜಾತಿಂ ಪುಚ್ಛ. ಚರ್ಣಂ ಪುಚ್ಛ. ವ್ಯಕ್ತಿಯ ಚಾರಿತ್ರ್ಯ ಶುದ್ದಿಗೆ ಅವರವರ ಲಿಂಗ / ಮನೆತನದ ಸಂಬಂಧಗಳು ಅಮುಖ್ಯ.
ಪ್ರತಿ ಸಂಸ್ಕೃತಿ ನಿರ್ಮಾಣದಲ್ಲಿ ಸಮಾಜದ ಎಲ್ಲ ಜಾತಿಯ ಸದಸ್ಯರಿಗೂ ರಾಜರಿಗೂ ಪ್ರಜೆಗಳಿಗೂ, ಅವಕಾಶ ವಿಹೀನ ಪದದಲಿತ ಅಸ್ಪೃಶ್ಯರಿಗೂ, ಶೂದ್ರ ಮತ್ತು ಸ್ತ್ರೀಯರಿಗೂ ಸನ್ಯಾಸತ್ವವನ್ನು ನೀಡಲು ಸಹ ಒಪ್ಪಿದರು; ಇಂಥ ಧಾರ್ಮಿಕ ಸಮಾನ ಹಕ್ಕು ಬಾಧ್ಯತೆಗಳು ಅಂತ್ಯಜರಿಗೆ ಹೊಸದಾಗಿತ್ತು. ಗೃಹಸ್ಥಾಶ್ರಮ ಮಾನಪ್ರಸ್ತಾಶ್ರಮ ಸನ್ಯಾಸಾಶ್ರಮ ಎಂಬ, ಕ್ರಮೇಣ ಹಂತಹಂತವಾಗಿ, ಪ್ರವೃತ್ತಿ ಮಾರ್ಗದಿಂದ ಬಿಡಿಸಿಕೊಂಡು ನಿವೃತ್ತಿ ಮಾರ್ಗಕ್ಕೆ ಸಿದ್ಧವಾಗುವ ಹಿಂದೂ ಸನ್ಯಾಸ ಮತ್ತು ಗೃಹತ್ಯಾಗದ ಕಲ್ಪನೆಯನ್ನೂ ಜೈನತ್ವದಲ್ಲಿ ಕೈಬಿಡಲಾಯಿತು. ಯಾರು ಬೇಕಾದರೂ, ಯಾವಾಗ ಬೇಕಾದರೂ ಏಕ್‍ದಂ, ಪ್ರಾಯದಲ್ಲಿಯೂ ಸಹ, ವೈರಾಗ್ಯ ಪ್ರೇರಣೆ ಬಂದಾಗ ಸನ್ಯಾಸ ಸ್ವೀಕರಿಸಬಹುದು, ತಪಸ್ಸಿಗೆ ತೆರಳಬಹುದೆಂದರು. ಬುದ್ಧ – ಮಹಾವೀರರೇ ಅಲ್ಲದೆ ಸಾವಿರಾರು ಜನ ಹಿರಿಯ-ಕಿರಿಯರು, ಸ್ತ್ರೀಯರು, ತಲೆಕೂದಲು ಬಿಳಿದಾಗುವ ಮೊದಲೇ ಸನ್ಯಾಸಕ್ಕೆ ಹೊರಳಿದರು.
ಇದಿಷ್ಟೂ ಹಿಂದೂ ಪರಿಕಲ್ಪನೆಯಾದ ಸ್ವರ್ಧಮದ ನಿರಾಕರಣೆ. ಸ್ವಧರ್ಮದ ಹೆಸರಿನಲ್ಲಿ ಬ್ರಾಹ್ಮಣರು ಯಜ್ಞಯಾಗದಿಗಳನ್ನು ಆಚರಿಸಿ ಪ್ರಾಣಿ ಬಲಿಕೊಡುವುದು, ರಾಜರು ಭೇಟೆಯಾಡುವುದು (ಮೃಗಯಾ), ವೈಶ್ಯರು ಅಸ್ತ್ರ ಶಸ್ತ್ರ ಮಧ್ಯ ಅಫೀಮು ಗಾಂಜಾಗಳನ್ನು ಸರಬರಾಜು ಮಾಡುವುದು- ಇದನ್ನು ಪ್ರತಿ ಸಂಸ್ಕೃತಿಯಲ್ಲಿ ಖಂಡಿಸಲಾಯಿತು. ಸಂಪ್ರದಾಯ ವಿರುದ್ಧವಾಗಿ ಬುದ್ಧ ಮಹಾವೀರರು ಪ್ರತಿಪಾದಿಸಿದ ಪ್ರತಿ ಸಂಸ್ಕೃತಿಯ ಬುನಾದಿ ಸ್ವಧರ್ಮ ಪಾಲನೆಯಲ್ಲ. ಅಹಿಂಸೆಯೇ ಈ ಪ್ರತಿಸಂಸ್ಕೃತಿಯ ತಳಪಾಯ. ಇದರಿಂದ ಆಕರ್ಷಿತರಾದ ರಾಜಮನೆತನಗಳು, ಸಾಮಾಜಿಕರು, ವಿವಿಧ ಜಾತಿ ವರ್ಣಗಳವರು ಜೈನರಾಗಿ ಮತಾಂತರಗೊಂಡರು. ಹಿಂದೂ ಧರ್ಮಿಯಾಗಿ ಸ್ವಧರ್ಮ ಪಾಲಿಸುತ್ತ ಕಳಿಂಗ ಮಹಾಯುದ್ಧವೆಸಗಿ, ಕ್ರೂರಿಯೆನಿಸಿದ್ದ ಅಶೋಕ ಚಕ್ರವರ್ತಿ ಸ್ವಧರ್ಮವನ್ನು ತ್ಯಜಿಸಿ, ಪಶ್ಚಾತ್ತಾಪಗೊಂಡು ಬೌದ್ಧ ಧರ್ಮ ಪಾಲನೆಗಿಂತ ನಿಜವಾದ ವಿಜಯ ಆತ್ಮವಿಜಯ, ಅದು ಧರ್ಮದ ಮೂಲಕ ಸಾಧ್ಯ-ಎಂದು ಅಶೋಕನು ಹಿಂದೂ ಸಂಸ್ಕೃತಿಗೆ ವಿರುದ್ಧವೆನ್ನಬಹುದಾದ ಪ್ರತಿ ಸಂಸ್ಕೃತಿಯ ಸಂದೇಶವನ್ನು ಸಾರಿದನು.
ಪ್ರತಿ ಸಂಸ್ಕೃತಿಯ ನಿರ್ಮಾಪಕರಾದ ಶ್ರಮಣರು ಜಾತಿಮರದ ಬುಡಕ್ಕೆ ಕೊಡಲಿಪೆಟ್ಟು ಕೊಟ್ಟರು. ಹಾಗೆಯೇ ಭಾಷಾಮದವನ್ನೂ ಚೂರು ಮಾಡಿದರು. ಬುದ್ಧನು ಜನಭಾಷೆ ಪಾಲಿಗೆ ಒಲಿದನು, ಮಹಾವೀರನು ಜನ ಭಾಷೆಯಾದ ಅರ್ಧ ಮಾಗಧಿಗೆ ಒಲಿದನು. ಒಟ್ಟಾರೆಯಾಗಿ ಈ ಬಗೆಯ ಮನುಷ್ಯಪರ ಕಾಳಜಿಗಳಿಂದ ಪ್ರೇರಣೆ ಪಡೆದ ಪ್ರತಿ ಸಂಸ್ಕೃತಿಯಲ್ಲಿ, ವೇದಾದಿ ಶಾಸ್ತ್ರಗಳನ್ನು ತಿರಸ್ಕರಿಸಿದ್ದು, ದೈವತ್ವ-ಅವತಾರಗಳನ್ನು ನಿರಾಕರಿಸಿದ್ದು ಪ್ರಗತಿಪರ ಚಿಂತನೆಯಾಗಿತ್ತು; ಬಾಬಾ ಸಾಹೇಬ್ ಅಂಬೇಡ್ಕರರ ಮಾತುಗಳನ್ನು ನೆನಪಿಗೆ ತಂದುಕೊಳ್ಳಬಹುದು: Caste has a divine basis. You must therefore destroy the sacredness and divinity with which caste has become invested. In the last analysis, this means you must destroy the authority of shastras and the Vedas – [ಅಂಬೇಡ್ಕರ್ ಬಿ.ಆರ್.; ೮೭]; ಪ್ರತಿ ಸಂಸ್ಕೃತಿ ಈ ಕೆಲಸವನ್ನು ೧೫೦೦ ವರ್ಷಗಳ ಹಿಂದೆಯೇ ಮಾಡಿದೆ.
ಋಷಭದತ್ತನ ಬ್ರಾಹ್ಮಣ ಮಡದಿ ದೇವನಂದಾಳ ಗರ್ಭದಿಂದ, ಶಿಶು ಮಹಾವೀರನನ್ನು, ಕ್ಷತ್ರಿಯ ಸಿದ್ಧಾರ್ಥನ ರಾಣಿ ತ್ರಿಶಲಾಳ ಗರ್ಭಕ್ಕೆ ಇಂದ್ರನ ಅಜ್ಞಾನುವರ್ತಿಯಾಗಿ ಸಾಮಾನಿಕ ದೇವ ಹರಿನೇಗಮೇಶಿಯ ವರ್ಗಾಯಿಸಿದನು; ಇದು – ’ಅರ್ಹಂತನು ಚಕ್ರವರ್ತಿಗಳು ಭೂತ ಭವಿಷ್ಯದ್ ವರ್ತಮಾನಗಳಲ್ಲಿ ಬ್ರಾಹ್ಮಣ, ನೀಚ, ಭಿಕ್ಷುಕ, ದರಿದ್ರ ಕನಿಷ್ಠ ಕುಲಗಳಲ್ಲಿ ಹುಟ್ಟುವುದಿಲ್ಲ; ತೀರ್ಥಂಕರರು ಯಾವಾಗಲೂ ಶ್ರೇಷ್ಠ ಕ್ಷತ್ರಿಯ ಕುಲದಲ್ಲಿಯಷ್ಟೇ ಜನಿಸುವುದು (ಕಲ್ಪಸೂತ್ರ)’- ಎಂಬ ನಂಬಿಕೆಗೆ ಅನುಗುಣವಾಗಿದೆ. ಇದು ಸ್ಪಷ್ಟವಾಗಿ ಬ್ರಾಹ್ಮನ ಶ್ರೇಷ್ಠತೆಯನ್ನು ನಿರಾಕರಿಸಿ ಕ್ಷತ್ರಿಯೊನ್ನತಿಯನ್ನು ಸ್ಥಾಪಿಸಿದ ಪ್ರಯತ್ನ. ಬ್ರಾಹ್ಮಣನಾಗಿ ಹುಟ್ಟುವ ಅವಕಾಶವನ್ನು ಮಹಾವೀರ ಭ್ರೂಣಕ್ಕೆ ನಿರಾಕರಿಸಿದ್ದನ್ನೂ, ಉಳಿದೆಲ್ಲ ತೀರ್ಥಂಕರರೂ ಕ್ಷತ್ರಿಯ ಕುಲೋತ್ಪನ್ನ ರೆಂಬುದನ್ನೂ ಗಮನಿಸಬೇಕು; ಅಷ್ಟೇಕೆ ತ್ರಿಷಷ್ಟಿಶಲಾಕಾ ಪುರುಷರೆಲ್ಲ ಕ್ಷತ್ರಿಯರು. ಭಾರತದ ಚರಿತ್ರೆಯಲ್ಲಿ ಮತ್ತು ಕರ್ನಾಟಕದ ರಾಜರಲ್ಲಿ ಬಹುಜನರು ಜೈನ ಮೂಲರಾಗಿರುವುದೂ, ಜೈನ ಪಕ್ಷಪಾತಿಗಳಾಗಿರುವುದೂ ಈ ಕ್ಷತ್ರಿಯ ಮೂಲ ಜನ್ಯವಾದದ್ದು. ಈ ಕೆಲಸ ಕ್ರಿ.ಪೂ. ೩-೨ನೆಯ ಶತಮಾನದ ವೇಳೆಗೆ ವ್ಯಾಪಕವಾಗಿ ನಡೆದಿತ್ತು. ಕ್ರಿ.ಪೂ. ಒಂದನೆಯ ಶತಮಾನದ ಮಥುರಾದ ಜೈನ ಶಿಲ್ಪಗಳಲ್ಲಿ, ಈ ಜಿನ ಶಿಶುವಿನ ಸಂಬಂಧವಾದ ಗರ್ಭಾಪಹರಣದ ಚಿತ್ರಗಳಿವೆ.
ಬೌದ್ದೀಯ ಪರಂಪರೆಯೂ ಬ್ರಾಹ್ಮಣ ಶ್ರೇಷ್ಠತೆಯನ್ನು ಅಲ್ಲಗಳೆಯಿತು. ಆದರೆ -‘ಬುದ್ದನು ಕ್ಷತ್ರಿಯ ಅಥವಾ ಬ್ರಾಹ್ಮಣ ಕುಟುಂಬದಲ್ಲಿ ಹುಟ್ಟುವನೇ ಹೊರತು ವೈಶ್ಯ ಅಥವಾ ಶೂದ್ರ ಜಾತಿಯಲ್ಲಿ ಅಲ್ಲ’ – ಎಂಬ ಬೌದ್ಧ ಗ್ರಂಥಗಳ ಹೇಳಿಕೆಯೂ ಇದೆ, ಅಂದರೆ ಅವೈದಿಕ ಪ್ರತಿ ಸಂಸ್ಕೃತಿ ಶ್ರವಣ ಪರಂಪರೆಗಳಾದ ಜೈನ-ಬೌದ್ಧ ಮತಗಳಲ್ಲೂ ಸಹ ಒಮ್ಮೊಮ್ಮೆ ವೈಶ್ಯ -ಶೂದ್ರರು ಗೌಣರಾದರೆನಿಸು ತ್ತದೆ. ವರ್ತಮಾನ ಕಾಲದ ೨೫ ಜನ ಬುದ್ಧರಲ್ಲಿ ೨೨ ಜನ ಕ್ಷತ್ರಿಯ ವಂಶಜರು, ಮೂವರು ಬ್ರಾಹ್ಮಣ ಕುಲಜರು (ಜಯ ವಿಕ್ರಮ, ಎನ್.ಎ. : ೧೯೭೪). ಹಿಂದೂ ಶ್ರೇಣಿಯಲ್ಲಿ ಬ್ರಾಹ್ಮಣ ಶಿಖರವಾಗಿ ಕ್ಷತ್ರಿಯ, ವೈಶ್ಯ, ಶೂದ್ರ, ಅಸ್ಪೃಶ್ಯರು ಅನುಕ್ರಮವಾಗಿ ಕೆಳಗಿನ ತಳಕ್ಕೆ ಇಳಿಯುತ್ತಾರೆ. ಹಿಂದೂ ವರ್ಣ ವ್ಯವಸ್ಥೆಯಲ್ಲಿ ಬ್ರಾಹ್ಮಣ -ಅಸ್ಪೃಶ್ಯ ಎರಡು ಧ್ರುವಗಳು [ಲೂಯಿ ಡುಮೊಂಟ್ : ೧೯೭೦] ಬೌದ್ಧ ಪರಂಪರೆಯಲ್ಲಿ ಕ್ಷತ್ರಿಯ, ಬ್ರಾಹ್ಮಣ, ವೈಶ್ಯ, ಶೂದ್ರ- ಇದು ವರ್ಗೀಕರಣ ಕ್ರಮ.
ಜೈನರಲ್ಲಿ ಕ್ಷತ್ರಿಯರಷ್ಟೇ ಒಂದು ವರ್ಗ, ಮತ್ತು ಉಳಿದವರೆಲ್ಲ ಅಕ್ಷತ್ರಿಯರು ಎಂಬ ವಿಂಗಡಣೆ ಪ್ರಥಮ ಹಂತದ್ದು. ಋಷಭನು ತೀರ್ಥಂಕರನಾಗುವ ಮೊದಲು ಇನ್ನೂ ರಾಜನಾಗಿದ್ದಾಗ ಕ್ಷತ್ರಿಯ, ವೈಶ್ಯ, ಶೂದ್ರ ಎಂದು ವೃತ್ತಿಯಾಧಾರಿತ ವರ್ಗೀಕರಣ ವ್ಯವಸ್ಥೆ ಮಾಡಿದನು – ಇದು ಎರಡನೆಯ ಹಂತ. ಭರತನು, ಕ್ಷತ್ರಿಯ ಗುಂಪನ್ನು ಹಾಗೇ ಇಟ್ಟು ಅಕ್ಷತ್ರಿಯರಲ್ಲಿ ವೈಶ್ಯ, ಶೂದ್ರ, ಬ್ರಾಹ್ಮಣ ಎಂದು ವ್ಯವಸ್ಥೆ ಮಡಿದನು – ಇದು ಮೂರನೆಯ ಹಂತ. ಇಂದಿಗೂ ಉತ್ತರ ಭಾರತದ ಜೈನ ಸಮಾಜದಲ್ಲಿ ಶ್ವೇತಾಂಬರ-ದಿಗಂಬರವೆಂಬ ಎರಡೂ ಪಂಥ ಗಳಲ್ಲಿಯೂ, ಅವುಗಳ ಉಪಶಾಖೆಗಳಲ್ಲಿಯೂ ಬ್ರಾಹ್ಮಣವೆಂಬ (ಅರ್ಧ ಮಾಗಧಿ ಪ್ರಾಕೃತ ಭಾಷೆಯಲ್ಲಿ ಮಾಹಣ) ಒಳಜಾತಿಯಿಲ್ಲ. ಜಿನಾಲಯಗಳಲ್ಲಿ ಶ್ರಾವಕರೇ ತಮಗೆ ಮನ ಬಂದಂತೆ ಪೂಜಿಸಿಕೊಂಡು ಹೋಗಬಹುದು. ಜಿನಗೃಹಗಳನ್ನು ತೊಳೆದು ಶುಚಿಯಾಗಿಡಲು ಯಾವುದೇ ಜಾತಿಯವರನ್ನು ನೇಮಿಸುತ್ತಾರೆ.
ಜೈನರಲ್ಲಿ ಮೂಲತಃ ಕ್ರಿ.ಪೂ. ದಿಂದ ಕ್ರಿ.ಶ.ದ ವರೆಗೆ ವರ್ಣ ವ್ಯವಸ್ಥೆ ಇರಲಿಲ್ಲ. ಕ್ರಿ.ಶ. ೫-೬ ನೆಯ ಶ.ದ. ವೇಳೆಗೆ ಬ್ರಾಹ್ಮಣವೂ ಸೇರಿಕೊಂಡಿತು. ಇದು ಯಾವ ತುರ್ತು – ಜರೂರಿನಿಂದ ಸೇರಬೇಕಾಯಿತೆಂಬುದಕ್ಕೆ ಸಾಕ್ಷಿ ಚರಿತ್ರೆಯ ಗರ್ಭದಲ್ಲಿದೆ. ಜೈನರೂ ಸಹ ಬ್ರಾಹ್ಮಣರೊಂದಿಗೆ ಮತಾಂತರ ವಿವಾಹಾದಿಗಳಿಂದ ಸಂಕರಗೊಂಡುದರ ಪರಿಣಾಮವಿದು. ಇದು ಹುನ್ನಾರವಲ್ಲ, ಹೊಂದಾಣಿಕೆ.
ಕರ್ನಾಟಕದಲ್ಲಿ, ಅದರಲ್ಲಿಯೂ ದಿಗಂಬರರಲ್ಲಿ ಜೈನ ಬ್ರಾಹ್ಮಣರೆಂಬ ಒಂದು ಗುಂಪಿದೆ : ಜೈನ ಮತಕ್ಕೆ ಮತಾಂತರವಾದ ಬ್ರಾಹ್ಮಣ ಪರಂಪರೆಯವರು ಮತ್ತು ಗೃಹಸ್ಥರಲ್ಲೇ ಹಿಂದಿನಿಂದ ಧಾರ್ಮಿಕ ಆಚರಣೆಗೆ ನೆರವಾಗಲು ನಿಉಂತ ವರ್ಗದವರು. ಇವರಿಗೆ ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ‘ಇಂದ್ರ’ ರು ಎನ್ನುತ್ತಾರೆ, ಉತ್ತರ ಕರ್ನಾಟಕದ ಕಡೆ, ವಿಶೇಷವಾಗಿ ಬೆಳಗಾವಿ ಜಿಲ್ಲೆಯಲ್ಲಿ ‘ಉಪಾಧ್ಯೆ’/ ಉಪಾದ್ರಿ ಎನ್ನುತ್ತಾರೆ. ಹಳೆಯ ಮೈಸೂರು ಭಾಗದಲ್ಲಿ ಪುರೀಹಿತರು / ಅರ್ಚಕರು ಎನ್ನುವರು. ಮದುವೆ ಮುಂಜಿ ವ್ರತ ಪೂಜಾದಿಗಳನ್ನು ಮಾಡುವವರಾದುದರಿಂದ ಇವರು ’ಪುರೋಹಿತ’ ರು; ದೇವಾಲಯದಲ್ಲಿ ಅರ್ಚನಾದಿಗಳನ್ನು ಮಾಡುವುದರಿಂದ ‘ಅರ್ಚಕ’ ರು – ಇವೆರಡೂ ಹಿಂದೂ ಸಂಸ್ಕೃತಿಯ ಮುಂದುವರಿಕೆ ಶಬ್ದಗಳು. ಜೈನಾಗಮ ಶಾಸ್ತ್ರಾದಿಗಳಲ್ಲಿ ಅಲ್ಪ ಸ್ವಲ್ಪ ಪರಿಶ್ರಮವೂ ಉಳ್ಳವರಾದ ಕಾರಣ ಇವರನ್ನು ‘ಪಂಡಿತ’ ರು ಎಂದೂ ಸಂಬೋಧಿಸುತ್ತಾರೆ. ಸಂಗ್ರಹವಾಗಿ ಹೇಳುವುದಾದರೆ, ಹಿಂದೂ ಸಮಾಜದ ಸಾಂಪ್ರದಾಯಿಕ ಬ್ರಾಹ್ಮಣರಂತೆಯೇ ಜೈನ ಸಮಾಜದೊಳಗೆ ಅರ್ಚಕ, ಪುರೋಹಿತ, ಇಂದ್ರ, ಉಪಾಧ್ಯೆ, ಪಂಡಿತ – ಇದ್ದಾರೆ. ತಾವು ಶುದ್ಧ ಮಡಿವಂತ ಜೈನ ಬ್ರಾಹ್ಮಣರೆಂದು ಪ್ರತಿಷ್ಠೆಯನ್ನು ಪ್ರಕಟಿಸಿದರೂ ಅವರ ಸ್ಥಾನ ಜೈನ ಸಮಾಜದಲ್ಲಿ ದ್ವಿತೀಯ ಸ್ತರವಾಗಿದೆ. ವ್ರತ ಸ್ವೀಕರಿಸಿದ ಶ್ರಾವಕರು ಈ ಇಂದ್ರ ವರ್ಗದವರಿಂದ ಆಹಾರ ಸಹ ತೆಗೆದುಕೊಳ್ಳುವುದಿಲ್ಲ. ಆದರೆ ಇಂದ್ರರು ಶ್ರಾವಕರಿಂದ ಆಹಾರ-ದಕ್ಷಿಣೆ ಪಡೆಯುತ್ತಾರೆ. ದೇವಸ್ಥಾನಗಳಲ್ಲಿ (ಬಸದಿ) ಶ್ರಾವಕರಿಂದ ಪೂಜೆಗೋಸ್ಕರ ಇಡುವ ದವಸಧಾನ್ಯ ಫಲಾದಿಗಳನ್ನು ‘ದೇವದ್ರವ್ಯ’ ವೆಂದು ಈ ಪುರೋಹಿತರು ತಮ್ಮ ಮನೆಗೊಯ್ದು ಅನುಭೋಗಿಸುತ್ತಾರೆ. ಆದರೆ ದೇವರಿಗೆ ಅರ್ಪಿಸಿದ್ದನ್ನು ಜೈನ ಶ್ರಾವಕರು ‘ನಿರ್ಮಾಲ್ಯ’ ವೆನ್ನುವರು, ಮತ್ತು ಅದನ್ನು ವಾಪಸ್ಸು ಪಡೆಯುವುದಿಲ್ಲ.
ಜೈನ ದೇವಾಲಯವು ಕರ್ನಾತಕದಲ್ಲಿ ‘ಬಸದಿ’ ಎಂಬ ಹೆಸರಿನಿಂದ ಸೂಚಿತವಾಗುತ್ತದೆ. ಸಂಸ್ಕೃತದ ‘ವಸತಿ’ ಎಂಬ ಶಬ್ದದ ತದ್ಬವ ರೂಪವಾದ ‘ಬಸದಿ’ ಎಂಬುದು ತನ್ನ ಮೂಲ ಶಬ್ದಾರ್ಥವನ್ನು ವಿಸ್ತರಿಸಿ ಉನ್ನತೀಕರಿಸಿಕೊಂಡು ಜಿನಾಲಯ / ಚೈತ್ಯಾಲಯ ಎಂಬರ್ಥದಲ್ಲಿ ಪ್ರಯೋಗವಾಗುತ್ತಿದೆ. ಬಸ್ತಿ, ಬಸ್ದಿ ಎಂಬ ಸಣ್ಣಿಸಿದ ರೂಪಗಳೂ ಚಾಲ್ತಿಯಲ್ಲಿವೆ. ಉತ್ತರ ಭಾರತದಲ್ಲಿ ‘ಬಸ್ತಿ’ ಎಂದರೆ ವಾಸದ ಮನೆಗಳಿರುವ ಹಟ್ಟಿ, ಹಳ್ಳಿ, ಊರು ಎಂಬರ್ಥವೇ ಹೊರತು ‘ಜೈನ ಮಂದಿರ’ ಎಂಬರ್ಥವಿಲ್ಲ. ಕರ್ನಾಟಕದ ಸಂದರ್ಭದಲ್ಲಿ ಮಾತ್ರ ಬಸದಿ ಎಂಬ ಶಬ್ದ ‘ಜಿನಗೃಹ’ ಎಂಬ ವಿಶಿಷ್ಟಾರ್ಥ ಪಡೆದು ೭-೮ ನೆಯ ಶತಮಾನಗಳಿಂದ ಬಳಕೆಯಾಗುತ್ತಿದೆ: ಬಸ್ತಿ, ಗ್ರಾಮ, ಬಸ್ತಿಹಳ್ಳಿ, ಬಸ್ತಿಪುರ, ಬಸ್ತಿ ಉಳ್ಳಾಲ- ಹೀಗೆ ಸ್ಥಳವಾಚಿಯಾಗಿಯೂ ಕನ್ನಡ ಭಾಷೆಯಲ್ಲಿ ಪ್ರಚಾರ ಪಡೆದಿದೆ, ಇದು ಜೈನ ಧರ್ಮ ಮತ್ತು ಜೈನ ಸಮಾಜ ಕರ್ನಾಟಕದ ಮುಖ್ಯ ಧಾರೆಯಲ್ಲಿ ಹಾಸುಹೊಕ್ಕಾಗಿ ಬೆರೆತು ಬಾಳಿದ ರೀತಿಗೊಂದು ಸಾಕ್ಷಿಯಾಗಿ ನಿಂತಿದೆ. ವೈದಿಕ ಸಂಸ್ಕೃತಿ ಪ್ರತಿಪಾದಿಸಿದ ‘ಅವತಾರ ಕಲ್ಪನೆ, ಜಾತಿವರ್ಣಗಳು ದೈವ ನಿರ್ಮಿತ, ಈ ಲೋಕ ದೈವಸೃಷ್ಟಿ’ ಎಂಬಷ್ಟನ್ನೂ ನಿರಾಕರಿಸಿದ ಪ್ರತಿ ಸಂಸ್ಕೃತಿ ಜೈನ ಪರಂಪರೆಯಲ್ಲಿ ದೇವಾಲಯ ಎಂಬುದು ದೇವರಿಲ್ಲದ ಗುಡಿ. ಬಸದಿಗಳು ದೇವರುಗಳ ಆಲಯವಲ್ಲ. ಅದು ಜಿನಾಲಯ, ಜಿನಗೃಹ. ಜಿನನು ದೇವರ ಅವತಾರವಲ್ಲ; ಅವನು ಸಾಧನೆಯಿಂದ ಜಿನನಾದ ಸಾಮಾನ್ಯ ಮನುಷ್ಯ. ಅವನಿಗೆ ಎರಡಕ್ಕಿಂತ ಹೆಚ್ಚು ಕೈಕಾಲು ಭುಜಗಳಿಲ್ಲ. ಆಯುಧ-ಆಭರಣಗಳಿಲ್ಲ. ಹಿಂದೂ ದೇವರುಗಳಂತೆ ವರಪ್ರದಾಯಕನೂ ಅಲ್ಲ, ಶಾಪ ಕೊಡುವವನೂ ಅಲ್ಲ.
ಜಿನನನ್ನು ಪೂಜಿಸುವುದು ಆತ ತನ್ನ ಕಾಲದಲ್ಲಿ ಮಾಡಿದ ಮಹತ್ ಸಾಧನೆಗೆ, ಏರಿದ ಎತ್ತರಕ್ಕೆ; ಆತ ತೋರಿದ ಹಾದಿಯಲ್ಲಿ ಹೋಗಲು ಸ್ಪೂರ್ತಿ ಪ್ರೇರಣೆ ಬರಲಿ ಎಂದು ಔರವ ತೋರಿಸಲಾಗುತ್ತದೆ. ಈ ಸ್ಫೂರ್ತಿ-ಪ್ರೇರಣೆಗಳನ್ನೂ ಸಹ ಆತ ಕರುಣಿಸುವುದಿಲ್ಲ. ಆತ ಏನನ್ನೂ ಅನುಗ್ರಹಿಸುವುದಿಲ್ಲ. ಜೈನರು ಜಿನ ಭಕ್ತರು ಎಂಬುದಕ್ಕಿಂತ ಜಿನನ ಹಿಂಬಾಲಕರು ಎಂಬುದು ಸಮರ್ಪಕವಾಗಿದೆ. ಈ ಅರ್ಥದಲ್ಲಿ ಬಸದಿ ಎಂಬುದು ಸಮವಸರಣದ ಅನುಕರಣ. ಬಸದಿಯೊಳಗೆ ಪೂಜಾ ಸಾಮಗ್ರಿ ಇಡುವುದು, ಅವನ್ನು ಸ್ವೀಕರಿಸಿ ಜಿನನು ಪ್ರಸನ್ನನಾಗುತ್ತಾನೆ ಎಂದಲ್ಲ; ರಿಕ್ತ ಹಸ್ತರಾಗಿ ಗೌರವ ತೋರುವುದು ಸರಿಯಲ್ಲವೆಂಬ ಲೌಕಿಕ ಕಾರಣಕ್ಕಾಗಿ. ಮತ್ತು ಈ ಪೂಜಾದಿ ವಿಧಾನ ಕೂಡ ಅಜೈನರ ಪ್ರಭಾವದಿಂದ ಬಂದದ್ದು. ಜೈನ ತತ್ವದಲ್ಲಿ ಮೂಲತಃ ಫಲಪುಷ್ಟಾದಿಗಳನ್ನು ಇಡದೆಯೇ ಭಾವಪೂಜೆ ಮಾಡುವುದು ಸಾಕೆಂದು ಶಾಸ್ತ್ರಗ್ರಂಥಗಳು ಸ್ಪಷ್ಟಪಡಿಸಿವೆ. ಜಿನಗೃಹದಲ್ಲಿ ಹಿಂದೂ ಗುಡಿಗಳಂತೆ ಚಿರುಪು ಪ್ರಸಾದ ಪುಳಿಯೋಗರೆ ವಿತರಣೆ ಪರಿಪಾಟಿಯಿಲ್ಲ. ಜೈನರ ಮೂಲ ಆಗಮ ನಿಯಮದಂತೆ ಮೂರ್ತಿ ಪೂಜೆಯೇ ಮಾಡುವಂತಿಲ್ಲ. ಈ ಬಸದಿಗಳನ್ನು ಕಟ್ಟುವ, ಜಿನಬಿಂಬ ಮಾಡಿಸುವ ಪದ್ಧತಿ ಕ್ರಿ.ಪೂ. ಮೂರು ಎರಡನೆಯ ಶತಮಾನದಿಂದ ಈಚೆಗೆ ರೂಢಿಗೆ ಬಂದಿದೆ. ಕ್ರಿ.ಶ. ಮೂರನೆಯ ಶತಮಾನದ ತರುವಾಯ ಯಕ್ಷ-ಯಕ್ಷಿಯರನ್ನು ಪೂಜಿಸುವ ಪರಂಪರೆ ಪ್ರಾರಂಭವಾಗಿದೆ. [ಹಂಪನಾ : ೧೯೭೬] ಇಂದಿಗೂ ಸ್ಥಾನಕವಾಸಿ ಜೈನಪರಂಪರೆಯವರು ಮೂರ್ತಿ ಪೂಜಾ ಪದ್ಧತಿಯು ಮಿಥಾತ್ವವೆಂದು ತಿಳಿದು ಜಿನಬಿಂಬಗಳನ್ನು ನಿರ್ಮಿಸುವುದಿಲ್ಲ, ಬಸದಿಗಳನ್ನು ಕಟ್ಟಿಸುವುದಿಲ್ಲ, ಪೂಜಾದಿಗಳನ್ನು ಮಾಡುವುದಿಲ್ಲ; ಅವರು ಕೇವಲ ಸ್ವಾಧ್ಯಾಯ, ಪ್ರಾರ್ಥನೆಗಳಿಗೆ ಪ್ರಾಧಾನ್ಯ ಕೊಟ್ಟಿದ್ದಾರೆ. ಗುಜರಾತಿನ ಶ್ರಾವಕ ಶ್ರೇಷ್ಠ ಲೋಂಕಾ ಶಾಹ (ಕ್ರಿ. ಶ. ೧೪೫೧) ದೇವಾಲಯ ಪೂಜೆಯನ್ನು ಮಿಥ್ಯಾತ್ವವೆಂಬುದನ್ನು ಆಗಮಾಧಾರಗಳನ್ನಿತ್ತು ಪ್ರತಿಪಾದಿಸಿದನು.
ಪಂಚಮಹಾಭೂತಗಳ ವಿಚಾರವಾಗಿಯೂ ಹಿಂದೂ ಸಂಸ್ಕೃತಿಗಿಂತ ಭಿನ್ನವಾದ ನಿಲುಮೆ ಪ್ರತಿ ಸಂಸ್ಕೃತಿ ಶ್ರಮಣ ಪರಂಪರೆಯಲ್ಲಿ ಪ್ರತಿಪಾದಿತವಾಗಿದೆ. ಅಗ್ನಿಚಂದ್ರ ಸೂರ್ಯರಿಗೆ ಜೈನರಲ್ಲಿರುವ ಮಾನ್ಯತೆ ಅವು ದೈವದ ಪ್ರತೀಕವೆಂಬ ಅರ್ಥದಲ್ಲಿ ಅಲ್ಲ. ವೈದಿಕರಂತೆ ಜೈನರೂ ಸುಡುವರು – ಅಗ್ನಿಸಂಸ್ಕಾರ ಸಮಾನ. ಆದರೆ ಪವಿತ್ರಾಗ್ನಿಯ ಪೂಜೆಯ ಕ್ರಮ ಇಲ್ಲಿ ಇಲ್ಲ; ಅಗ್ರಿಹೋತ್ರಿಗಳು ಇಲ್ಲಿಲ್ಲ. ನೀರು ನೆಲ ಗಾಳಿ ಇವುಗಳನ್ನು ದೈವವೆಂದು ತಿಳಿದಿಲ್ಲ; ಜಲಾನಿಲಗಳನ್ನು ಕುರಿತು ಸ್ತೋತ್ರ ಕೃತಿಗಳಿಲ್ಲ. ಗಂಗಾಸ್ನಾನ ಎಂಬಿತ್ಯಾದಿ ಪವಿತ್ರ ನದಿಗಳಲ್ಲಿ ದೈವತ್ವದ ಭಾವನೆಯಿಂದ ಸ್ನಾನ ಮಾಡುವುದನ್ನು ಖಂಡಿಸಿದ್ದಾರೆ. ನೀರು ಕೂಡ ಏಕೇಂದ್ರಿಯ ಜೀವವುಳ್ಳದ್ದಾದ ಕಾರಣ, ಜೈನ ಮುನಿಗಳಿಗೆ, ತಣ್ಣೀರು ಮುಟ್ಟುವುದು ನಿಷಿದ್ದ. ವ್ರತ ಸ್ವೀಕರಿಸಿದ ಶ್ರಾವಕರು ಕೂಡ ಕಾಸಿದ ನೀರನ್ನು ಉಪಯೋಗಿಸುವರು; ವನಸ್ಪತಿ ಪೂಜೆಯೂ ಇಲ್ಲ. ತುಳಸಿ ಪೂಜೆ, ನೆಲ್ಲಿಗಿಡದ ಪೂಜೆ ಮತ್ತು ಕೆಲವು ನಿರ್ದಿಷ್ಟ ಗಿಡ ಮರ ಎಲೆಗಳು ಹಿಂದೂ ದೇವತೆಗಳ ಪ್ರತೀಕವೆಂದು ಪೂಜಿಸುವರು. ಆದರೆ ಜೈನರು ನಿಸರ್ಗದ ತುಂಬ ಜೀವವಿದೆ ಎಂದವರು. ನಿಗೋದ ಜೀವಿಗಳಾದ ವನಸಿರಿಯನ್ನು, ಗಿಡಮರಗಳನ್ನು ನಾಶಮಾಡಬಾರದೆಂದಿದ್ದಾರೆ. ಸುಮಾರು ೩೨ ಬಗೆಯ ತರಕಾರಿ ಗಡ್ಡೆಗೆಣಸು, ಪಡವಲಕಾಯಿ, ಈರುಳ್ಳಿ, ಬೆಳ್ಳುಳ್ಳಿ, ಫಲಗಳನ್ನು, ಮಕಾರ ತ್ರಯಗಳನ್ನು ವ್ರತ ಸ್ವೀಕರಿಸಿದ ಶ್ರಾವಕರು ಸಹ ತಿನ್ನರು [ವಿಲಿಯಮ್ಸ್ ಆರ್ .: ೧೧೦-೧೧೬]. ಜೈನರಲ್ಲಿ ಗೋಪೂಜೆ ಮಾಡುವುದು- ಇತ್ಯಾದಿ ಪದ್ಧತಿಗಳಿಲ್ಲ. ಆದರೆ ಹಿಂದೂ ಧರ್ಮದ ಪ್ರಭಾವದಿಂದ ಗಂಗಮ್ಮನ ಪೂಜೆ, ಲಕ್ಕೀಗಿಡ ಪೂಜೆ, ನಾಗರ ಪೂಜೆ ಮೊದಲಾದ ಸಂಪ್ರದಾಯಗಳು ಜೈನ ಸಮಾಜದಲ್ಲಿ ಕ್ರಿ.ಶ.ದ ಕಾಲದಿಂದ ಈಚೆಗೆ ಬಂದಿವೆ.
ಹಾಗಾದರೆ ಹಿಂದೂ ಸಂಸ್ಕೃತಿಯ ಪ್ರಭಾವ ಈ ಪ್ರತಿ ಸಂಸ್ಕೃತಿಯ ಸಮಾಜದ ಮೇಲೆ ಯಾವ ಕಾಲಘಟ್ತದಲ್ಲಿ ಆಯಿತು ಎಂಬ ಪ್ರಶ್ನೆ ಉಧ್ಬವಿಸುತ್ತದೆ. ಭಾರತ ದೇಶದ ಚರಿತ್ರೆಯ ಅಧ್ಯಯನದಿಂದ ಇದಕ್ಕೆ ಉತ್ತರಗಳನ್ನು ಕಂಡುಕೊಳ್ಳು ಬೇಕಾಗುತ್ತದೆ. ಕ್ರಿ.ಪೂ. ಆರನೆಯ ಕ್ರಿ.ಶ. ದವರೆಗೆ ಒಂದನೆಯ ಘಟ್ಟವೂ, ಕ್ರಿ.ಶ.ದ ಆರಂಭದಿಂದ ೪ ನೆಯವರೆಗೆ ಎರಡನೆಯ ಪ್ರಮುಖ ಘಟ್ಟ ಜೈನ ಸಮಾಜದಲ್ಲಿ ಕಂಡುಬರುತ್ತದೆ; ಕ್ರಿ.ಶ. ೫ ರಿಂದ ೯ ನೆಯ ಶತಮಾನದವರೆಗೆ ಮೂರನೆಯ ಘಟ್ಟವಿದೆ. ಇವುಗಳಲ್ಲಿ ಮೊದಲನೆಯ ಘಟ್ಟ ಜೈನ ಶರಣ ಪರಂಪರೆಯ ಪ್ರತಿ ಸಂಸ್ಕೃತಿಯ ಅನ್ಯಪ್ರಭಾವಗಳಿಗೆ ಅಷ್ಟಾಗಿ ಒಳಗಾಗದೆ ತನ್ನ ಮೂಲ ಸ್ವರೂಪದಿಂದ ಬೆಳೆದು ಬಾಳಿದ ಕಾಲ. ಎರಡನೆಯ ಘಟ್ಟದಲ್ಲಿ ಈ ಜೈನತ್ವದೊಳಗೆ ಅನ್ಯಪ್ರಭಾವಗಳು ಸೇರ್ಪಡೆಯಾಗಲು ಪ್ರಾರಂಭವಾದ ಅವಧಿ. ಮೂರನೆಯ ಘಟ್ಟವು ಬೌದ್ಧ ಹಿಂದೂ ಮೊದಲಾದ ಮತಧರ್ಮಗಳ ಪ್ರಭಾವವು ಜೈನ ಪ್ರತಿ ಸಂಸ್ಕೃತಿಯ ರಚನೆಯಲ್ಲಿ ಸ್ಥಿರ ಸ್ವರೂಪದಿಂದ ಅವಿಭಾಜ್ಯ ಅಂಗವೆಂಬಂತೆ ಮಾನ್ಯತೆ ಪಡೆದ ಕಾಲ. ಮುಖ್ಯವಾಗಿ ಗುಪ್ತರ ಕಾಲದಲ್ಲಿ, ಅದರಲ್ಲಿಯೂ ಸಮುದ್ರಗುಪ್ತರ ಕಾಲದಲ್ಲಿ ಜೈನ ಸಮಾಜ ಹೊರಗಿನ ಕೆಲವು ಪ್ರಭಾವಗಳನ್ನು ತನ್ನ ಜೀವನ ವ್ಯವಸ್ಥೆಯಲ್ಲಿ ಸಮಾವೇಶ ಗೊಳಿಸಿಕೊಂಡಿತು.
ಜಿನಸೇನಾಚಾರ್ಯರು (ಮಹಾ ಪುರಾಣ) ಆದಿಪುರಾಣ ಬರೆಯುವ ವೇಳೆಗೆ ಈ ಪ್ರತಿ ಸಂಸ್ಕೃತಿಯಾದ ಶ್ರಮಣ ಪರಂಪರೆ ಸು. ೧೫೦೦ ವರ್ಷಗಳಷ್ಟು ದಾರಿ ಕ್ರಮಿಸಿತ್ತು. ಅದು ಪ್ರಾರಂಭವಾದ ಉಗಮ ಸ್ವರೂಪಕ್ಕೂ, ಜಿನಸೇನರ ಸಮಕಾಲೀನ ಸ್ವರೂಪಕ್ಕೂ ಸಾಕಷ್ಟು ಮಾರ್ಪಾಟುಗಳು ನಡೆದಿದ್ದುವು; ಈ ವ್ಯಾತ್ಯಾಸಗಳನ್ನು ಸಮರ್ಪಕವಾಗಿ ಅರ್ಥೈಸುತ್ತ ಒಂದು ವ್ಯಾಪಕವಾದ ಸಮಾಜೊ – ಧಾರ್ಮಿಕ ಚೌಕಟ್ಟನ್ನು ಕಟ್ಟಿ ಅದರೊಳಗೆ ಜೈನ ಸಮಾಜವನ್ನಿಟ್ಟು ಉಳಿದ ದರ್ಶನಗಳ ಸಂದರ್ಭದಲ್ಲಿಟ್ಟು ತೋರಿಸುವ ಮಹತ್ವದ ಹೊಣೆಯನ್ನು ನಿರ್ವಹಿಸಿದವರು ಜಿನಸೇನರು, ಭಾರತೀಯ ಸಂಸ್ಕೃತಿ, ಷಡ್ದರ್ಶನಗಳು, ಜೈನ ಪರಂಪರೆ, ಪುರಾಣಗಳ ಸಂಪ್ರಾದಯ – ಜೈನ ಪರಂಪರೆಯನ್ನು ಕುರಿತ ಯಾವುದೇ ಬಗೆಯ ವಿವರಣೆ – ವಿಶ್ಲೇಷಣೆಗೆ ತೊದಗುವವರಿಗೆ ಪ್ರಧಾನ ಆಧಾರ ವಾಗಿರುವುದು ಮಹಾಪುರಾಣ. ಮಹಾಪುರಾಣ ಪೂರ್ವದ ಯುಗ, ಮಹಾಪುರಾಣದ ಅನಂತರದ ಯುಗ-ಹೀಗೆ ವಿಭಜಿತ ಅಧ್ಯಯನಕ್ಕೆ ಇದು ಕೇಂದ್ರ ಬಿಂದು.
ಅಸ್ಪೃಶ್ಯತೆಯನ್ನು ಕುರಿತು ಕೈಗೊಳ್ಳುವ ಚರ್ಚೆಗೂ ಈ ಮಹಾಪುರಾಣದ ಸಾಮಗ್ರಿಯನ್ನು ಪರಿಶೀಲಿಸಬೇಕಾಗುತ್ತದೆ. ಜೈನರಲ್ಲಿ, ಭರತ ಚಕ್ರವರ್ತಿಯು ಪ್ರತಿಪಾದಿಸಿದಂತೆ, ಗೃಹಸ್ಥನು ದ್ವಿಜತ್ವ ಪ್ರಾಪ್ತಿಗೆ ೮ ಮೂಲಗುಣಗಳನ್ನಾದರೂ ಕೈಗೊಂಡಿರಬೇಕು; ಉಪನಯನಾದಿ ಧಾರ್ಮಿಕ ಸಂಸ್ಕಾರಕ್ಕೆ ದ್ವಿಜರನ್ನು ಬಿಟ್ಟರೆ ಕ್ಷತ್ರಿಯ – ವೈಶ್ಯರ ಪುರುಷರಷ್ಟೇ ಅರ್ಹರು – ಎಂಬ ವಿವರಣೆಯನ್ನು ಗಮನಿಸಿದಾಗ ಜಿನಸೇನರು ಶೂದ್ರರು ವಿಚಾರವಾಗಿ ಇನ್ನಷ್ಟು ಉದಾರವಾಗಿರಬೇಕಿತ್ತೆನಿಸುತ್ತದೆ. ಶೂದ್ರ ವರ್ಗದ ಬಗೆಗೆ ಜಿನಸೇನರು ಹಿಂದೂಗಳ ಮನೋಧರ್ಮಕ್ಕೆ ಹತ್ತಿರವಾಗು ವಂಥ ನಿಲುಮೆ ತಳೆದದ್ದು ಪ್ರಶ್ನಾರ್ಹವಾಗಿದೆ. ಏಕೆಂದರೆ ಶೂದ್ರನಿಗೆ ಜನಿವಾರ ಧರಿಸುವುದನ್ನೂ ಮುನಿಧರ್ಮ ಸ್ವೀಕಾರವನ್ನೂ ನಿರಾಕರಿಸಿದ್ದು ಮೂಲಭೂತವಾಗಿ ಜೈನ ಧರ್ಮಕ್ಕೆ ಅನುಗುಣವಾದದ್ದಲ್ಲ. ಜಿನಸೇನರಿಗಿಂತ ಹಿಂದಿನ ಜೈನಾಚಾರ್ಯರೂ ಮಹಾವೀರರೂ ಈ ರೀತಿ ಅನುದಾರರಾಗಿರಲಿಲ್ಲ; ಶೂದ್ರ – ಅಸ್ಪೃಶ್ಯರಿಗೆ ಹಕ್ಕು ಬಾಧ್ಯತೆ ಸಮಾನವೆಂಬುದೇ ಜೈನಾಗಮಗಳ ಪ್ರತಿಪಾದನೆ.
ಇದೇ ರೀತಿಯಾಗಿ ಜಾತಿವರ್ಣ ವ್ಯವಸ್ಥೆಯೂ ಮೂಲತಃ ಜೈನ ಚೌಕಟ್ಟಿನದಲ್ಲ. ಋಷಭ-ಭರತರು ಈ ಜಾತಿ ವಿಂಗಡಣೆ ಮಾಡಿದ್ದು ಅವರಿನ್ನೂ ತ್ಯಾಗಿಗಳಾಗಿರದೆ ಲೌಕಿಕ ರಾಜರಾಗಿದ್ದ ಸಂಸಾರಿ ಸ್ಥಿತಿಯಲ್ಲಿ. ಅದರಿಂದ ಪ್ರಾಚೀನ ಜೈನಾಚಾರ್ಯರ ವಿವೇಚನೆಯ ಕ್ರಕಾರ ಇರುವ ನಿರೂಪಣೆಗಷ್ಟೇ ಬೆಲೆ.
ಕ್ರಿ.ಪೂ. ಆರನೆಯ ಶತಮಾನದಲ್ಲಿ. ೨೫೦೦ ವರ್ಷಗಳ ಹಿಂದೆ, ಎಲ್ಲಜಾತಿ ವರ್ಣಗಳವರು ಜೈನ ಮತಕ್ಕೆ ಸೇರತೊಡಗಿದರು : ಬ್ರಾಹ್ಮಣ, ಕ್ಷತ್ರಿಯ, ವೈಶ್ಯ, ಶೂದ್ರ, ಅಂತ್ಯಜರು ಈ ಪ್ರತಿ ಸಂಸ್ಕೃತಿಯೊಲಗೆ ಮಿಲನವಾಅತೊಡಗಿದ ಹಂತದಲ್ಲಿ ಅಂದಿನ ಸಾಮಾಜಿಕ ಪ್ರತಿಕ್ರಿಯೆಗಳು ಹೇಗಿದ್ದುವು ಎಂಬುದನ್ನು ಪ್ರಾಚೀನ ಕೃತಿಗಳು ದಾಖಲಿಸಿವೆ. ಪ್ರಸ್ತುತ ಸಂಪ್ರಬಂಧದ ಪುಟ ಮಿತಿಗೆ ಒಳಪಟ್ಟು, ಕೇವಲ ಎರಡು ಪ್ರತಿನಿಧಿ ಸ್ವರೂಪದ ದೃಷ್ಟಾಂತಗಳಿಂದ ಈ ಚರ್ಚೆಗೆ ಪೂರಕ ಸಾಮಗ್ರಿಯನ್ನು ಒದಗಿಸುತ್ತೇನೆ:
೧. ಹೊಸದಾಗಿ ಜೈನತ್ವ ಸ್ವೀಕರಿಸಿ ಮತಾಂತರವಾದ ಬ್ರಾಹ್ಮಣರನ್ನು ಅವರ ಮೂಲ ಸಮಾಜದವರು ಹೇಗೆ ಒರಟಾಗಿ, ನಿಕೃಷ್ಟವಾಗಿ ಕಾಣುತ್ತಿದ್ದರೆಂಬುದುರ ವರ್ಣನೆಗೆ ಜಯಘೋಷನ ಪ್ರಸಂಗ ಸೂಕ್ತವಾಗಿದೆ. ಪ್ರಾಚೀನ ಆಗಮ ಗ್ರಂಥವಾದ ಉತ್ತರಾಧ್ಯಯನದಲ್ಲಿ ಈ ಉದಾಹರಣೆಯಿದೆ (೨೫ ಯಜ್ಞೀಯ) : ಬ್ರಾಹ್ಮಣನಾಗಿದ್ದ ಜಯಘೋಷನು ಜೈನನಾದನು, ಒಮ್ಮೆಕಾಶಿಯ ಬಹಿರುದ್ಯಾನದಲ್ಲಿ ತಂಗಿದ್ದನು, ಮಾಸೋಪವಾಸಾನಂತರ ಚರಿಗೆಗೆ ಹೊರಟನು. ವಿಜಯಘೋಷನೆಂಬ ಬ್ರಾಹ್ಮಣನ ಮನೆಯ ಮುಂದೆ ಬಂದನು, ಆತ ಯಾಗ ನಿರತನಾಗಿದ್ದನು. ಯಾಗ್ಯಾಂತದಲ್ಲಿ ಭೋಜನದ ಏರ್ಪಾಟು ನಡೆದಿತ್ತು. ಉಟ ನಿರತ ಬ್ರಾಹ್ಮಣರು ಜಯಘೋಷನಿಗೆ ಆಹಾರದಾನ ನಿರಾಕರಿಸಿದರು; ಎಲೈ ಸವಣನೇ, ಮುಂದೆ ಹೋಗು. ಈ ಊಟದ ಏರ್ಪಾಟು ನಿನಗಲ್ಲ. ಇದು ಯಜ್ಞಶಾಸ್ತ್ರ ತಜ್ಞರಾದ ವೇದಪಾರಂಗತ ಬ್ರಾಹ್ಮಣರಿಗೆ ಮಾಡಿರುವ ವ್ಯವಸ್ಥೆ’ (-ಅದೇ – : ೨೫, ೫-೮). ಜೈನರಾಗಿ ಮತಾಂತರ ಮಾಡಿದ್ದ ಜಯಘೋಷನು ಕುಪಿತನಾಗಲಿಲ್ಲ. ಬದಲು ‘ನಿಜವಾದ ಬ್ರಾಹ್ಮಣ’ ಯಾರೆಂಬುದನ್ನು ವ್ಯಾಖ್ಯಾನಿಸುವನು; ‘ಪ್ರೀತಿ ದ್ವೇಷ ಭಯಾದಿಗಳಿಂದ ವರ್ಜಿತನು ಬ್ರಾಹ್ಮಣನು. ತನಗೆಂದು ಇನ್ನೊಬ್ಬರು ನೀಡದ ಆಹಾರವನ್ನು ತೆಗೆದುಕೊಳ್ಳದಿರುವವನು ಬ್ರಾಹ್ಮಣನು; ಕಾಮಾದಿಗಳಿಗೆ, ನೀರಿನಲ್ಲಿರುವ ತಾವರೆಯ ಹಾಗೆ, ಅಂಟದಿರುವವನು ಬ್ರಾಹ್ಮಣನು” (ಅದೇ; ೨೫. ೨೨-೨೮). (ಜಾತಿಯ) ಹುಟ್ಟಿನ ಬದಲು ಚಾರಿತ್ರ್ಯವನ್ನು ಆಧರಿಸಿ ವ್ಯಕ್ತಿಯ ಹಿರಿಮೆ ಸ್ಥಾಪಿತವಾಗುತ್ತದೆಂಬುದು ಈ ಜೈನರ ಪ್ರತಿಪಾದನೆ. ಕ್ಷತ್ರಿಯನಾದರೂ ಮಹಾವೀರನನ್ನು ಬ್ರಾಹ್ಮಣ (ಮಾಹಣ) ಎಂದಿರುವುದು ಈ ಅರ್ಥದಲ್ಲಿ (ಅದೇ : ೨೫.೩೩-೩೪) ತಮ್ಮ ಜಾತಿಯನ್ನು ಬಿಟ್ಟು ಹೊರಗೆ ಹೋದವನು ತಮ್ಮ ಜಾತಿಯವರ ಅನ್ನಕ್ಕಾಗಿ ಬಂದ ಸಂದರ್ಭದಲ್ಲಿ ಹೇಗೆ ನಡೆದು ಕೊಂದರೆಂಬುದನ್ನು ಇಲ್ಲಿ ಕಾಣುತ್ತೇವೆ.
೨. ಕೆಳಜಾತಿಯವನಾಗಿದ್ದ (ಶ್ವಪಾಕ). ಹರಿಕೇಶೀಯನು ಜೈನನಾದನು (ಅದೇ; ೧೨) ಎಂಬುದು ಉಲ್ಲೇಖನೀಯ ಉದಾಹರಣೆ. ಶ್ರೇಣೀಕೃತ ಭಾರತೀಯ ಜಾತಿ ವ್ಯವಸ್ಥೆಯಲ್ಲಿ ಚಂಡಾಲನೂ ಶ್ವಪಾಕರೂ ಅತ್ಯಂತ ಕೆಳಗಿನ ಪಾತಳಿಯಲ್ಲಿ ಇರುವವರು. ಅವರನ್ನು ಅಸ್ಪೃಶ್ಯರೆನ್ನಲಾಗಿದೆ. ಅವರು ಮೇಲುಜಾತಿ-ವರ್ಣಗಳವರನ್ನು ಮುಟ್ಟುವುದಿರಲಿ, ಅವರ ನೆರಳೂ ಬೀಳುವಂತಿರಲಿಲ್ಲ. ಅವರನ್ನು ಮುಟ್ಟಿದರೆ ಮೈಲಿಗೆ – ಅಶುಚಿ ಆಗುವುದೆಂಬ ತಿಳಿವಳಿಕೆ. ಅಂಥ ಅಸ್ಪೃಶ್ಯ ಜಾತಿಯ ಹರಿಕೇಶಿಯು ಕ್ರಿ.ಪೂ. ಆರನೆಯ ಶತಮಾನದಲ್ಲಿ ಜೈನನಾಗಿದ್ದುದಷ್ಟೇ ಅಲ್ಲದೆ ಇನ್ನೂ ತುಂಬ ಮುಂದುವರಿದು ಜೈನಮುನಿಯೇ ಆಗಿದ್ದನು. ಒಮ್ಮೆ ಈ ಹರಿ ಕೇಶಿಯು ಆಹಾರಕ್ಕಾಗಿ ಬ್ರಾಹ್ಮಣರ ಯಾಗದ ಜಾಗಕ್ಕೆ ಬಂದನು. ಈಗ ಜೈನನಾಗಿದ್ದರೂ ಅವನು ವ್ರತ ಸ್ವೀಕಾರಕ್ಕೆ ಮೊದಲು ಅಸ್ಪೃಶ್ಯನಾಗಿದ್ದವನೆಂದು ಅರಿತ ಬ್ರಹ್ಮಣರು (= ‘ಪ್ರಾಣಿ ವಧೆ ಮಾಡುವವರು, ಜಾತಿಜನ್ಮದ ಗರ್ವದಿಂದ ಕಠಿಣರಾದವರು’) – “ನಿನಗೆ ಈ ಆಹಾರ ಹಾಗೇ ಕೊಳೆತು ಹಾಳಾಗುವುದು ಮೇಲು” ಎಂದು ದೂಷಿಸಿದುರು (ಅದೇ: ೧೨-೫,೬).
ಹರಿಕೇಶಿಯು ಬ್ರಾಹ್ಮಣರ ನಿಂದನೆಗೆ ಹಿಂದೆಗೆಯಲಿಲ್ಲ. ಶಾಂತಚಿತ್ತನಾಗಿ ಧೃತಿಗೆಡದೆ ನುಡಿದನು : ‘ನಿಮ್ಮ ನಡತೆ ಸರಿಯಿಲ್ಲ’. ಬ್ರಾಹ್ಮಣರು, ಅವನು ಹಾಗೆ ಅಂದದ್ದೇ ತಡ ಹರಿಕೇಶಿಯ ಮೇಲೆ ಹರಿಹಾಯ್ದು ಕೋಲು, ಬಡಿಗೆ, ಚಮ್ಮಟಿಗೆಗಳಿಂದ ಬಡಿದು ಚಚ್ಚಿದರು (ಅದೇ: ೧೨. ೧೯). ಯಕ್ಷನು ಪ್ರತ್ಯಕ್ಷನಾಗಿ ಹರಿಕೇಶಿಯ ಪರವಾಗಿ ನಿಂತು ರಕ್ತಪಾತವನ್ನು ತಪ್ಪಿಸಿದನು. ಇದರಿಂದ ಭೀತರಾದ ಬ್ರಾಹ್ಮಣರು ಹರಿಕೇಶಿಯ ಕ್ಷಮೆ ಯಾಚಿಸಿದರು. ಮಹಾನುಭಾವನಾದ ಹರಿಕೇಶಿಯು ವೈರಭಾವಕ್ಕೆ ಎಡೆಗೊಡದೆ ಬ್ರಾಹ್ಮಣರನ್ನು ಮನ್ನಿಸಿದನು: ‘ಯಜ್ಞವೆಂದರೆ ಪವಿತ್ರ ಜಲದಲ್ಲಿ ಮೀಯುವುದಿಲ್ಲ. ಅಗ್ನಿ ಬೆಳಗಿಸುವುದಿಲ್ಲ, ದೇವರಿಗೆ ಪ್ರಾಣಿ ಬಲಿ ಕೊಡುವುದಲ್ಲ, ಸಂಯಮಪೂರ್ವಕವಾಗಿ ಜೈನಮುನಿಗಳಂತೆ ಕರ್ಮ ಬಂಧಗಳಿಂದ ಬಿಡುಗಡೆ ಪಡೆಯುವುದೇ ಯಾಗ’ ಎಂದೂ ಬೋಧಿಸಿದನು (ಅದೇ; ೧೧. ೪೨). ಅಸ್ಪೃಶ್ಯ ಹರಿಕೇಶಿಯ ಪ್ರಕರಣ ಅರ್ಥಗರ್ಭಿತವಾಗಿವೆ:
೧. ಇದು ಹಿಂದೂ ಧರ್ಮದ ‘ಜಾತಿವರ್ಣ – ಸ್ವಧರ್ಮ’ ಸಿದ್ದಾಂತದ ಬುಡವನ್ನೇ ಕತ್ತರಿಸಿದೆ.
೨. ಜೈನಧರ್ಮಕ್ಕೆ ಮತಾಂತರಗೊಂಡವರು ಸಮಾಜದ ಎಲ್ಲ ಜಾತಿ ವರ್ಣ ಗಳವರೂ ಇದ್ದರೆಂಬುದು ತಿಳಿದದ್ದೇ. ಆದರೆ ಅದರಲ್ಲಿ ಅಸ್ಪೃಶ್ಯರೂ ಇದ್ದಾರೆಂಬುದು ಜೈನ ಪ್ರತಿ ಸಂಸ್ಕೃತಿ ತಳೆದ ಉದಾರ ನೀತಿಯ ಉದಾಹರಣೆ ಯಾಗಿದೆ.
೩. ಜೈನರು ಅಂತ್ಯಜರನ್ನು ಸ್ವೀಕರಿಸಿದ ಮೇಲೆ ಅವರಿಗೆ ತೋರಿದ ಸಮಾನತೆಯು ಧಾರ್ಮಿಕ ಕ್ಷೇತ್ರದಲ್ಲೂ ಪ್ರಕಟವಾಗಿದೆ. ಅಸ್ಪೃಶ್ಯರಿಗೆ ಜೈನ ಮುನಿಯಾಗಲೂ ಅವಕಾಶ ಮಾಡಿಕೊಟ್ಟಿರುವುದು ಹಿಂದೂ ಪರಿಕಲ್ಪನೆಯ ಜಾತಿವರ್ಣ-ಸ್ಚಧರ್ಮ ತತ್ವವನ್ನು ಸಂಪೂರ್ಣವಾಗಿ ಬುಡಮೇಲಾಗಿದೆ. ವೈದಿಕ ವ್ಯವಸ್ಥೆಯಲ್ಲಿ ಸ್ತ್ರೀಗೆ, ಶೂದ್ರನಿಗೆ ಮುನಿಯಾಗುವುದಕ್ಕೆ ಅವಕಾಶವೇ ಇಲ್ಲ. ಅವನಿಗೆ ಅದು ನಿಷಿದ್ಧ.
೪. ಹರಿಕೇಶಿಯ ಬ್ರಹ್ಮಣರ ನಿಂಬೆ ಗರ್ಹಣೆಗೂ, ಚಾಟಿ ಏಟುಗಳಿಗೂ ಗುರಿಯಾದದ್ದು ಧ್ವನಿಪೂರ್ಣ ದಾಖಲೆ. ಸಾಮಾಜಿಕವಾಗಿ ಅಸ್ಪೃಶ್ಯರಿಗೆ ಪ್ರತಿಸಂಸ್ಕೃತಿ ಯಲ್ಲಿ ದೊರೆತ ಈ ಹೊಸ ಅಂತಸ್ತು, ಹಿಂದೂಗಳಲ್ಲಿ ಉಂಟು ಮಾಡಿದ್ದ ಅಸಹನೆಯ ಭಾವನೆಗಳ ಸ್ಪೋಟವನ್ನು ಈ ಘಟನೆ ಕನ್ನಡಿಸಿದೆ. ಇಂದಿನ ದಿನಗಳ ದೃಷ್ಟಾಂತದಿಂದ ಈ ಪ್ರಸಂಗಕ್ಕೆ ಪುಷ್ಟಿ ಕೊಡಬಹುದು. ಅಸ್ಪೃಶ್ಯರನ್ನು ಊರಾಚೆ, ಮನೆಯಾಚೆ. ಗುಡಿಯಾಚೆ ನಿಲ್ಲಿಸುತ್ತಾರೆ. ಅಸ್ಪೃಶ್ಯರು ಹಿಂದೂ ಧರ್ಮವನ್ನು ತ್ಯಜಿಸಿ ಕ್ರೈಸ್ತರಾದೊಡನೆ ಅವರಿಗೆ ಮೊದಲು ನಿಷೇಧಿಸಲಾಗಿದ್ದ ಸ್ಥಳಗಳಲ್ಲಿ ಪ್ರವೇಶ ಸುಲಭವಾಗುತ್ತದೆ.
೫. ಹರಿಕೇಶಿಯು ಬ್ರಾಹ್ಮಣರಿಗೇ ಧರ್ಮಬೋಧೆ ಮಾಡಿದ್ದು ಜಾತಿ ವ್ಯವಸ್ಥೆಯ ವಿಡಂಬನೆಗೆ ಕಿರೀಟ ತೊಡಿಸಿದಂತೆ ಆಗಿದೆ. ಜಾತಿ ಚಕ್ರದ ಅರಗಳು ಕೆಳಗಿದ್ದುದು ಮೇಲೆ ಹೋಗಿ, ಮೇಲಿನದು ಕೆಳಗೆ ಇಳಿದಂತಾದುದನ್ನು ಇದಕ್ಕಿಂತ ಧ್ವನಿಮಯವಾಗಿ ತೋರಿಸುವುದು ಸಾಧ್ಯವೆ ಎಂಬಂತಿದೆ.
ಜೈನ ಸಾಹಿತ್ಯದಲ್ಲಿ ಇಂತಹ ನೂರಾರು ದೃಷ್ಟಾಂತಗಳಿವೆ. ಜೈನತ್ವದ ಪ್ರತಿ ಸಂಸ್ಕೃತಿ ನಿರ್ಮಾಣ ಹಂತದಲ್ಲಿ ಅದು ಮುಖಾಮುಖಾಯಾದ ಮತ್ತು ಸವಾಲುಗಳನ್ನು ಜೀರ್ಣಿಸಿಕೊಂಡ ದಾಖಲೆಗಳನ್ನು, ಅಸ್ಪೃಶ್ಯತೆಯ ಸಂಬಂಧವಾಗಿಯೂ, ಪರಿಶೀಲಿಸ ಬಹುದಾಗಿದೆ.
ಪ್ರಾಕೃತ – ಸಂಸ್ಕೃತಗಳಲ್ಲಿ ಹೇರಲವಾಗಿರುವ ಸಾಮಗ್ರಿಗೆ ದಿಕ್ಸೂಚಿಯಾಗಿ ಈ ನಿದರ್ಶನಗಳನ್ನಿಲ್ಲಿ ಪ್ರಸ್ತಾಪಿಸಲಾಯಿತು. ಕನ್ನಡ ಸಾಹಿತ್ಯದ ಸಂದರ್ಭದಲ್ಲಿ ಈ ನಗೆಯ ಸಂವಾದಗಳು ಒದಗಿಸುವ ಮಾಹಿತಿಯನ್ನು ಪರಾಮರ್ಶಿಸಬಹುದು. ಕನ್ನಡದಲ್ಲಿ ಸಿಗುವ ಮೊಟ್ಟಮೊದಲನೆಯ ಕೃತಿ ಭ್ರಾಜಿಷ್ಣುವಿನ ವಡ್ಡಾರಾಧನೆ [ಹಂಪನಾ : ೧೯೯೩ : ೩೮-೪೬] ಕವಿರಾಜಮಾರ್ಗಕ್ಕಿಂತ ಅರ್ಧಶತಮಾನ ಹಿಂದಿನ ರಚನೆಯಾದ ವಡ್ಡಾರಾಧನೆಯಲ್ಲಿ ಜೈನತ್ವದ ಪ್ರತಿ ಸಂಸ್ಕೃತಿಯಲ್ಲಿ ಅಸ್ಪೃಶ್ಯರಿಗೆ ಸಿಕ್ಕ ಮಾನವೀಯ ಸಾನುಕಂಪದ ವರ್ತನೆ ಮತ್ತು ಧೋರಣೆ ಕೆನೆಗಟ್ಟಿದೆ. ಸುಕುಮಾರ ಸ್ವಾಮಿಯ ಕಥೆಯಲ್ಲಿ ‘ಮಾದೆಗರ್ಗ್ಗೆ ಪ್ರಧಾನನಪ್ಪ ನೀಳನೆಂಬ ಮಾದೆಗಂಗಂ ಕೇಶಿಯೆಂಬ ಮಾದೆಗಿಗಂ ಮಗಳು’ ಪುಟ್ಟಂಗುರುಡಿ ಪೊಲತಿಯಾಗಿ ಪುಟ್ಟಿದ್ದನ್ನೂ, ಆ ‘ಪೊಲತಿಯ ಕೊಸಂ ಕಂಡತ್ಯಂತ ಸ್ನೇಹಮಾಗಿ ಪರವಸದಿಂ ಕಣ್ಣನೀರ್ಗ್ಗಳಂ ಸೂಸಿ ಎಯ್ತಂದು ಮನ್ಯುಮಿಕ್ಕು ಕರುಣದಿಂದಂ ಕುಂಚದ ಕೋಲೊಳ್ ಪರೆದಿರ್ದ್ದ ಪಣ್ಗಳಂ ಕೂಸಿನ ಮುನ್ತೆ ಸಾಚ್ಚುರ್ತ್ತುಂ ನೀಡುಂಬೇಗಮಿರ್ದ್ದು’ ದನ್ನು ತನ್ಮಯತೆಯಿಮ್ದ ನಿರೂಪಿಸಲಾಗಿದೆ [ಅದೇ : ೭]: ಅಷ್ಟೇ ಅಲ್ಲದೆ ಆ ಪೊಲತಿಯ ಕೂಸಿಗೆ ‘ಅಣುವ್ರತ ಮೊದಲಾಗಿ ಶ್ರಾವಕ ವ್ರತಗಳನ್ನು ’ ಕೊಡಲಾಯಿತು [ಅದೇ : ೯]. ಇದು ಅಸ್ಪೃಶ್ಯರಿಗೆ ಕೊಟ್ಟ ಮನ್ನಣೆ. ಭದ್ರಬಾಹುಭಟಾರರ ಕಥೆಯಲ್ಲಿ ಬೋಳ ತಲೆಯ ದೇಸಿಗ ನಂದಿಮಿತ್ರನನ್ನು, ಆತ ಜೈನ ಮುನಿಯ ಜತೆಯಲ್ಲಿ ಬಂದವನಾದ್ದರಿಂದ ಆ ಮುನಿಗೆ ಸಂದ ಮರ್ಯಾದೆ – ಅತಿಥ್ಯಗಳನ್ನು ರಾಜರಾಣಿಯರೆಲ್ಲ ತೋರಿಸಿ ಸತ್ಕರಿಸುತ್ತಾರೆ [ಅದೇ: ೬೮- ೬೯]. ಆತ ಯಾವ ಜಾತಿಯವನೆಂದು ಜಾತಿವರ್ಣಗಳ ಗೊಡವೆಗೇ ಹೋಗುವು ದಿಲ್ಲ. ಅಸ್ಪೃಶ್ಯರದ ತೋಟಿ – ತಳವಾರರೆಲ್ಲ ಜೈನರಾಗಿ, ವ್ರತ ಸ್ವೀಕರಿಸಿ, ತಪಸ್ಸು ಮಾಡಿ ಸ್ವರ್ಗಾಪವರ್ಗ ಸದ್ಗತಿಗೆ ಸಂದ ಸಂಗತಿಗಳನ್ನು ಇಲ್ಲಿನ (ಅದೇ : ೧೦೮-೧೧೯) ಕಥೆಗಳೇ ಅಲ್ಲದೆ ಜೈನ ಸಾಹಿತ್ಯದ ಅನ್ಯಕೃತಿಗಳೂ ಸಾದರಪಡಿಸಿವೆ. ಆರಾಧನಾ ಕರ್ಣಾಟ ಟೀಕಾವನ್ನು ರಚಿಸಿದ ಭ್ರಾಜಿಷ್ಣುವಿಗೆ ಮೂಲ ಆಕರವಾದ ಆರಾಧನಾ ಗ್ರಂಥವನ್ನು ಪ್ರಾಕೃತದಲ್ಲಿ ಬರೆದ ಶಿವಕೋಟಿ ಆಚಾರ್ಯನ ಕಾಲ ಕ್ರಿ.ಶ. ೧-೨ ನೆಯ ಶತಮಾನ. ಆ ವೇಳೆಗಾಗಲೇ ಅಸ್ಪೃಶ್ಯರು ಪ್ರಮುಖ ಪಾತ್ರಗಳಾಗಿ ಜೈನತ್ವದ ಭಾಗವಾಗಿ ಬೆರೆತು ಬಾಳಿದ ಸಾಹಿತ್ಯ ಸೃಷ್ಟಿಯಾಗಿತ್ತೆಂಬುದು ಪರಿಭಾವನೀಯವಾಗಿದೆ.
ಭ್ರಾಜಿಷ್ಣುವನ್ನು ದಾಟಿ ಕನ್ನಡ ಸಾಹಿತ್ಯದಲ್ಲಿ ಹೆಜ್ಜೆಗಳನ್ನು ಮುಂದಿಟ್ಟರೆ, ಪೊನ್ನನ ಶಾಂತಿಪುರಾಣದಲ್ಲಿ : ಒಂದು ಅಪೂರ್ವ ಘಟನೆ ನಿರೂಪಿತವಾಗಿದೆ. ಪೊನ್ನನು ಕಪಿಲನ ಪ್ರಸಂಗವನ್ನು ನಾಟಕೀಯ ದೃಶ್ಯವಾಗಿ ವಿಸ್ತರಿಸಿದ್ದೇಕೆ ಎಂಬ ಪ್ರಶ್ನೆಯಿಂದ ಹೆಕ್ಕಿ ನೋಡಿದರೆ ಅದರ ನಿಜ ಧ್ವನಿ ಕೇಳುತ್ತದೆ [ಹಂಪನಾ : ೧೯೮೨ : ೧೯೮-೨೦೦]. ಬ್ರಾಹ್ಮಣರ ಮಗಳಾದ ಸತ್ಯಭಾಮೆಯು ತನ್ನ ಪತಿ ಕಪಿಲನು ಅಬ್ರಾಹ್ಮಣನೆಂದೂ, ದಾಸೀ ಪುತ್ರನೆಂದೂ ತಿಳಿದು ರಾಜನಲ್ಲಿಗೆ ಹೋಗಿ ‘ರಕ್ಷ ರಕ್ಷ’ ಎಂದು ಹುಯ್ಯಲಿಟ್ಟಳು; ನೃಪನಿಗೆ “ನೀನುಂ ವರ್ಣಾಶ್ರಮ ಗುರುವಯ್ ಎನ್ನಂ ಕಾವುದು” [ಅದೇ : ೬-೬೫ ವ] ಎಂದು ಮೊರೆಯಿಟ್ಟಳು. (ರಾಜನು) ಬ್ರಾಹ್ಮಣ ಸ್ತ್ರೀಯನ್ನು ಮದುವೆಯಾಗಿ ಅನುಭವಿಸುತ್ತಿದ್ದ ಅಸ್ಪೃಶ್ಯ ಕಪಿಲನನ್ನು ಅಪಮಾನಗೊಳಿಸಿ ಪಟ್ಟಣದಿಂದ ಓಡಿಸಿದನು, ಅನಂತರ ಆ ಬ್ರಾಹ್ಮಣ ಸ್ತ್ರೀ ಸತ್ಯಭಾಮೆಯನ್ನು ತನ್ನ ಅಂತಃಪುರಕ್ಕೆ ಸೇರಿಸಿಕೊಂಡನು. ಮುಂದೊಂದು ದಿನ ಆ ರಾಜನು ಸತ್ತಾಗ ಅವನ ಮೇಲಿನ ಮೋಹದಿಂದ ಬ್ರಾಹ್ಮಣಿಯೂ ವಿಷಪುಷ್ಪವನ್ನು ಮೂಸಿ ತೀರಿಕೊಂಡಳು [ಅದೇ : ೬-೯೫] ಕಪಿಲ – ಸತ್ಯಭಾಮೆಯರ ಕಥೆಯೇ ಕನ್ನದ ಸಾಹಿತ್ಯದಲ್ಲಿ ಮಾರಮ್ಮನ ಕಥೆಯ ಮೊಟ್ತಮೊದಲನೆಯ ಪ್ರಾಚೀನತಮ ದಾಖಲೆ; ಪೊನ್ನ ಕವಿಗೇ ಇದರ ಶ್ರೇಯಸ್ಸು.
ಕಪಿಲನ ಕಥೆಯಲ್ಲಿರುವ ಇನ್ನೊಂದು ಸೂಕ್ಷ್ಮವೆಂದರೆ ಅಂತ್ಯಜನಾದ ಕಪಿಲನಿಗೆ ವಿದ್ಯೆ ಕಲಿಯಲು ಅವಕಾಶವಿಲ್ಲದ್ದರಿಂದ, ಬ್ರಾಹ್ಮಣರಿಗೆ ಪಾಠ ಹೇಳಿ ಕೊಡುವುದನ್ನು ಕೇಳಿಸಿಕೊಂಡು ಕಪಿಲನು ಬ್ರಾಹ್ಮಣರಿಗಿಂತ ಬುದ್ಧಿವಂತನಾದ ನೆಂಬುದು [ಅದೇ : ೬-೬೪ ವ.]; ತನ್ನ ದಾಸಿಯ ಪುತ್ರನಾದ ಕಪಿಲನು ಏಕಪಾಠಿ ಯಾಗಿದ್ದನೆಂದು ಅವನ ತಂದೆ ಹೇಳುವ ಮಾತುಗಳು ಗಮನಿಕೆ ತಕ್ಕದ್ದು. ಇದು ಜೈನರ ಪುರಾಣದಲ್ಲಿ ಬರುವ ಒಂದು ಉಪಾಖ್ಯಾನ.
ಕನ್ನಡ ಸಾಹಿತ್ಯದಲ್ಲಿಯೇ ಸರ್ವಸಮಾನತೆಯ ಅಂತಃಕರಣದಿಂದ, ಜನಪರವಾದ ಮಾನವೀಯ ಭಾವನೆಗಳಿಂದ ಸ್ಪಂದಿಸಿದ ಏಕಮೇವಾದ್ವಿತೀಯನಾದ ಕವಿ ಬ್ರಹ್ಮಶಿವ. ಜಿನಸೇನ ಆಚಾರ್ಯನು ಮನುಷ್ಯ ಜಾತಿರೇಕೈವ ಎಂದೂ, ಪಂಪನು ಮನುಷ್ಯ ಜಾತಿ ತಾನೊಂದೆ ವಲಂ ಎಂದೂ ಹೇಳಿದ್ದನ್ನು ಬದುಕಿಗೆ ಅಳವಡಿಸಿ ಗುಡುಗಿದವನು ಬ್ರಹ್ಮಶಿವ. ಬ್ರಹ್ಮಶಿವನವಾಣಿ ಕವಿವಾಣಿಯಷ್ಟೇ ಆಗದೆ ಜನವಾಣಿಯೂ ಆಗಿದೆ. ಕೆಲವರಿಗೆ ಸಿಂಹವಾಣಿಯೂ ಆಗಿದೆ. ಹೃದಯ ದಾರಿದ್ರ್ಯದ ಜೀವ ವಿರೋಧಿ ಕಾವ್ಯಗಳ ಮರುಳಗಾಡಿನಲ್ಲಿ ಬ್ರಹ್ಮಶಿವಕವಿಯ ಸಮಯ ಪರೀಕ್ಷೆ ಕಾವ್ಯ ಒಂದು ನೀರ್ದಾಣ, ನಲ್‍ದಾಣ. ಅವನ ನಿಲುಮೆಯಲ್ಲಿರುವ ಧೈರ್ಯ ಮತ್ತು ಔದಾರ್ಯ ಇಡೀ ಕನ್ನದ ಸಾಹಿತ್ಯದಲ್ಲಿ ಅನನ್ಯವೆನಿಸುವಂತಹುದು. ಸಮಾಜೊ – ಧಾರ್ಮಿಕ – ಚಾರಿತ್ರಿಕ ಅಧ್ಯಯನದ ನೆಲೆಯಲ್ಲಿ ಸಮಯ ಪರೀಕ್ಷೆ ಕುರಿತು ವಿಪುಲವಾದ ಚರ್ಚೆಗಳಿಗೆಬ್ ಅವಕಾಶವಿದೆ. ಬ್ರಹ್ಮಶಿವಕವಿ ಎತ್ತುವ ಅಸ್ಪೃಶ್ಯರ ಸಂಬಂಧದ ತಾತ್ವಿಕ ವಾಗ್ವಾದದ ನೆಲೆಗಳು ಇಂದಿನ ಸಂದರ್ಭದಲ್ಲಿ ಹೆಚ್ಚು ಮೌಲಿಕವಾಗಿವೆ.
ಕ್ಷತ್ರಿಯ ವೈಶ್ಯ ಶೂದ್ರ ಅಂತ್ಯಜ ಅಸ್ಪೃಶ್ಯ ಅಥವಾ ಮತ್ತಾವುದೇ ಜಾತಿಯಲ್ಲಿ ಹುಟ್ಟಿದರೂ, ಜೈನಮತದ ವ್ರತಗಳನ್ನು ಕೈಗೊಂಡ ಮೇಲೆ ಅವರು ಹಿಂದಿದ್ದ ಜಾತಿಗಳನ್ನೆತ್ತಿ ಮಾತನಾಡುವುದು ಸರಿಯಲ್ಲವೆಂಬ ಮಾನಸಿಕ ದೃಷ್ಟಿಯೊಂದು ಜಾಗೃತವಾಗಿತ್ತು. ಒಮ್ಮೆ ಜೈನನಾದ ಮೇಲೆ ಅವರು ಯಾರೇ ಆದರೂ ಗೌರವಾರ್ಹರಾಗುವರೆಂದು ಬ್ರಹ್ಮಶಿವನು ಘೋಷಿಸಿದ್ದಾನೆ. ಬ್ರಹ್ಮಶಿವ ಕವಿಯ ಪದ್ಯಗಳು ವ್ಯಾಖ್ಯಾನ ನಿರಪೇಕ್ಷಿಯಾಗಿವೆ, ಹೃದಯ ಸ್ಪರ್ಶಿಯಾಗಿವೆ, ಅಸ್ಪೃಶ್ಯರ ಪರವಾಗಿವೆ. ಇಡೀ ಕನ್ನಡ ಸಾಹಿತ್ಯದ ಕವಿ-ಕಾವ್ಯ ಪರಂಪರೆಯಲ್ಲಿಯೇ ಏನು, ಒಟ್ಟಾರೆಯಾಗಿ ಭಾರತೀಯ ವಾಙ್ಮಯದಲ್ಲಿಯೇ ಅಸ್ಪೃಶ್ಯರ ವಕೀಲ – ವಕ್ತಾರನಾಗಿ ಬ್ರಹ್ಮಶಿವಕವಿಯ ಹಾಗೆ, ಅವನಿಗಿಂತಲೂ ಹಿಂದೆ ಮತ್ತು ಅವನ ತರುವಾಯ, ಮಾತನಾಡಿದ ಮಹಾ ಮಾನತಾವಾದಿ ಧೈರ್ಯಶಾಲಿ ಇನ್ನೊಬ್ಬನಿಲ್ಲ; ಬ್ರಹ್ಮಶಿವನ ಚಿಂತನಲಹರಿಗೆ ಮತ್ತಷ್ಟು ಜೀವಧ್ವನಿ – ಜೀವಕಳೆ ಬಂದದ್ದು ಇಪ್ಪತ್ತನೆಯ ಶತಮಾನದ ಮಧ್ಯಭಾಗದಲ್ಲಿ, ಡಾ. ಬಿ.ಆರ್. ಅಂಬೇಡ್ಕರರ ಎರಡು ಮುಖ್ಯ ಕೃತಿಗಳಲ್ಲಿ; ಭಾರತದಲ್ಲಿ ಹಾತಿ, ಮತ್ತು ಜಾತಿ ನಿರ್ಮೂಲನೆ. [ಕಮಲಾಹಂಪನಾ : ೧೯೮೫ ಮತ್ತು ೧೯೯೦]
ಕ್ರಿ.ಪೂ.ದ ಕಡೆಯ ಹಾಗೂ ಕ್ರಿ.ಶ.ದ ಆರಂಭದ ಶತಮಾನಗಳಲ್ಲಿ ನಡೆಯುತ್ತಿದ್ದ ವೈಯಕ್ತಿಕ ಹಾಗೂ ಸಾಮುದಾಯಿಕ ಮತ ಪರಿವರ್ತನೆಗಳನ್ನೂ, ತತ್ಸಂಬಂಧವಾದ ಸಂಘರ್ಷಗಳನ್ನೂ ಸವಾಲುಗಳನ್ನೂ ಸಮಾಜ ಸ್ಚೀಕರಿಸಿ ಜೀರ್ಣಿಸಿ ಕೊಂಡದ್ದನ್ನೂ, ಜೈನ ಸಾಹಿತ್ಯ ಕಥಾಂತರ್ಗತ ವಸ್ತು ಪಾತ್ರಗಳನ್ನಾಗಿ ಅಳವಡಿಸಿದ್ದಾರೆ. ಈ ಸಾಮಾಜಿಕ ದೃಷ್ಟಿಕೋನದಿಂದ ಪ್ರಾಚಿನ ಸಾಹಿತ್ಯ ವಸ್ತುವನ್ನು ವಿಶ್ಲೇಷಿಸಿದಾಗ ಅನೇಕ ಸಮಾಜೊ-ಧಾರ್ಮಿಕ ಐತಿಹಾಸಿಕ ಮಾಹಿತಿಗಳು ಹೊರಬೀಳುತ್ತವೆ.
ಕರ್ನಾಟಕದಲ್ಲಿ ಯಾಪನೀಯ ಪಂಥ ಹುಟ್ಟಿದ್ದು ಇಂಥ ಒಂದು ಐತಿಹಾಸಿಕ ಅಗತ್ಯವನ್ನು ಪೂರೈಸುವ ಸಲುವಾಗಿ. ವೈದಿಕ – ಅವೈದಿಕಗಳ ಮುಖಾಮುಖಿಯ ತಾತ್ವಿಕ ಸಂಘರ್ಷದ ನೆಲೆಯಲ್ಲಿ ಜೈನತ್ವವು ಹೇಗೆ ತನ್ನ ಸೈದ್ಧಾಂತಿಕ ಚೌಕಟ್ಟಿನೊಳಗೆ ಎಲ್ಲರಿಗೂ, ಮುಖ್ಯವಾಗಿ ಅಸ್ಪೃಶ್ಯರಿಗೂ ಮಾನ್ಯತೆಯನ್ನು ಕೊಟ್ಟಿದೆ ಎಂಬುದನ್ನು ನಿರ್ದಿಷ್ಟವಾಗಿ ಇನ್ನೊಮ್ಮೆ ಹೇಳಬೇಕಾದ ಜರೂರು ಒದಗಿಬಂದಿತ್ತು. ಹೆಂಗಸರೂ ಅನ್ಯಧರ್ಮಗಳವರೂ (ಪರಶಾಸನಗಳವರು) ಹೆಚ್ಚಿನ ಸಂಖ್ಯೆಯಲ್ಲಿ ಜೈನಮತಕ್ಕೆ ಹರಿದುಬಂದರು. ಜೈನರಾದವರೆಲ್ಲ ದಿಗಂಬರರೇ ಆಗಿರಬೇಕೆ, ಅಜೈನ ಪಂಥಗಳಿಂದ ಬಂದವರಿಗೆ ಮೋಕ್ಷವಿದೆಯೆ, ಸ್ತ್ರೀಯರಿಗೆ ಅದೇ ಭವದಲ್ಲಿ ಮೋಕ್ಷವಿದೆಯೆ – ಎಂಬಂಥ ಸಾಮಾನ್ಯ ಸಂಶಯಗಳು ಸಾಮಾನ್ಯ ಜನರನ್ನು ಕಾಡುತ್ತಿದ್ದುವು. ಅವರೆಲ್ಲರನ್ನೂ ಶಾಸ್ತ್ರ ಸಮ್ಮತವಾದ ರೀತಿಯಲ್ಲಿ ಸಮಾಧಾನಪಡಿಸುವಂಥ ಧಾರ್ಮಿಕ ನಿರೂಪಣೆಯೊಂದು ಆಚಾರ್ಯ ಸಮುದಾಯದಿಂದ ವಿಧ್ಯುಕ್ತವಾಗಿ ಹೊರಬೀಳುವುದು ಅನಿವಾರ್ಯವೆನಿಸಿತ್ತು. ಶ್ವೇತಾಂಬರ ಮತ್ತು ಅದರ ಉಪ-ಶಾಖೆಗಳು ಉತ್ತರಭಾರತದಲ್ಲಿ ಈ ಕೆಲಸ ಮಾಡಿದ್ದುವು. ಅದಕ್ಕೆ ದಿಗಂಬರ ಪಂಥ ದಕ್ಷಿಣದಲ್ಲಿ ತುರ್ತಾಗಿ ಸ್ಪಂದಿಸಲು ಮೀನ ಮೇಷ ಎಣಿಸುತ್ತಿದ್ದಾಗ, ಸಂದರ್ಭಕ್ಕೆ ತಕ್ಕ ಹಾಗೆ ಯಾಪನೀಯ ಶಾಖೆ ದಿಗಂಬರ ಪಂಥದ ಒಡಲಿನಿಂದಲೇ ಹುಟ್ಟಿಕೊಂಡಿತು. ಯಾಪನೀಯವು ಜೈನ ಧರ್ಮದಲ್ಲಿ ಸುಧಾರಣೆಗಾಗಿ ಬಂದ ಸಂಘ [ದೇಸಾಯಿ ಪಿ.ಬಿ.: ೧೯೫೭ : ೧೬೭-೧೬೮] ಅಸ್ಪೃಶ್ಯರಾದಿಯಾಗಿ ಹೊಸ ಜೈನರಿಗಾಗಿ ಹುಟ್ತಿದ ಯಾಪನೀಯದ ರತ್ನತ್ರಯ ಸೂತ್ರಗಳು:
* ಜೈನೇತರ ಪಥಗಳನ್ನು ಅನುಸರಿಸುವವರಿಗೂ ಮೋಕ್ಷವಿದೆ : ಪರಶಾಸನೇ ಮೋಕ್ಷಃ
* ಬಟ್ಟೆ ತೊಟ್ಟಿರುವ ಗೃಹಸ್ಥರಿಗೂ ಮೋಕ್ಷ ಇದೆ : ಸಗ್ರಂಥಾನಂ ಮೋಕ್ಷಃ
* ಹೆಂಗಸರಿಗೆ ಈ ಜನ್ಮದಲ್ಲೇ ಮೋಕ್ಷ ಸಾಧ್ಯವಿದೆ : ಸ್ತ್ರೀಣಾಂ ತದ್ಭವೇ ಮೋಕ್ಷಃ
ಡಾ. ಆ.ನೇ. ಉಪಾಧ್ಯೆಯವರು ಯಾಪನೀಯ ಪಂಥದ ಉಗಮ ವಿಕಾಸಗಳನ್ನು ವಿಸ್ತಾರವಾಗಿ ಚರ್ಚಿಸಿದ್ದಾರೆ [ಉಪಾಧ್ಯೆ : ೧೯೮೩ : ೧೯೨-೨೦೧].
ಕರ್ನಾಟಕದ ಭೌಗೋಳಿಕ ಸೀಮೆಯಲ್ಲಿ ಜೈನ ಸಮಾಜದೊಳಗೆ ಸಮಾವೇಶ ಗೊಂಡ ಅಸ್ಪೃಶ್ಯರಾದಿಯಾಗಿ ಮತಾಂತರಿಗಳಿಗಾಗಿ ಹುಟ್ತಿದ ಪಂಥ ಯಾಪನೀಯ. ಯಾಪನೀಯದ ತಳಪಾಯ ಮುಕ್ಕಾಲು ಮಣೆಯೆಂದು ತಿಳಿಸಿದ್ದೇನೆ; ಅದರಲ್ಲಿರುವ ಮೂರು ಮಂತ್ರಗಳೇ ಈ ಮುಕ್ಕಾಲು ಮಣೆ ಸೂತ್ರಗಳು.
ಯಕ್ಷಾರಾಧನೆಯ ಪರಂಪರೆ ಜೈನ ಸಮಾಜದಲ್ಲಿ ಹೊಸದಾಗಿ ಬಂದು ಸೇರಿದ ಸಮಾಜದವರಿಗೊಂದು ಮಾನಸಿಕ ನೆಮ್ಮದಿಯಾಗಿ ಕಲ್ಪಿತವಾದ ನವೀನ ಸೃಷ್ಟಿ. ಈ ನೂತನ ಯಕ್ಷಾರಾಧನೆಯ ಪದ್ಧತಿಯನ್ನು ಉದ್ಘಾಟಿಸಿದವರೂ ಯಾಪನೀಯರೇ. ಜೈನತ್ವಕ್ಕೆ ಹೊಸದಾಗಿ ಮತಾಂತರವಾದವರೆಲ್ಲ ಹಿಂದು ಮತದವರು. ಇಲ್ಲಿಗೆ ವಲಸೆ ಬರುವ ಮೊದಲು ಅವರು ಅಲ್ಲಿ ವಿಷ್ಣು ಉಪಾಸಕರು ಇಲ್ಲವೆ ಶಿವಪೂಜಕರು. ವಿಷ್ಣುವಿಗೆ ಲಕ್ಷ್ಮಿ ಇದ್ದಳು, ಶಿವನಿಗೆ ಪಾರ್ವತಿ ಇದ್ದಳು. ಗಂಗೆ ಗೌರಿ ಅಂಬಿಕಾ ಚಾಮುಂಡಾ ಎಂಬಿತ್ಯಾದಿ ಹೆಸರುಗಳಿಂದ ಸ್ತ್ರೀ ದೇವತೆಗಳು ಹಿಂದು ಮತದಲ್ಲಿ ಪೂಜಿತರಾಗಿದ್ದರು [ಹಂಪನಾ : ೧೯೭೬].
ಜೈನ ಮತದೊಳಗೆ ಅವತಾರಗಳೂ ಇಲ್ಲ. ದೇವರುಗಳೂ ಇಲ್ಲ. ಅನುಗ್ರಹವೂ ಇಲ್ಲ. ಇರುವ ಜಿನರಿಗೂ ಆಭರಣವಿಲ್ಲ, ಅಲಂಕಾರವಿಲ್ಲ, ಕಿರೀಟವಿಲ್ಲ, ಆಯುಧಗಳಿಲ್ಲ. ಬೆತ್ತಲೆ ದೇವರು. ತಾನೇ ದಿಗಂಬರ, ಇನ್ನು ನಮಗೇನು ಕೊಡಬಲ್ಲ, ನಮ್ಮ ಗತಿ ಏನು, ಸ್ತ್ರೀ ಶಸ್ತಿ ದೇವಿಯರೂ ಇಲ್ಲಿ ಇಲ್ಲ – ಇಂಥ ಪ್ರಶ್ನೆಗಳು ಹೊಸ ಆಗಂತುಹರಲ್ಲಿ ಉದ್ಭವಿಸಿದುವು. ಅವರ ಆತಂಕಗಳನ್ನು ದೂರ ಮಾಡುವಂಥ ಬದಲಿ ವ್ಯವಸ್ಥೆಯೊಂದು, ಮರು ಹೊಂದಾಣಿಕೆ ಜರೂರು ಆಗಬೇಕಾಯಿತು. ಆಗ ದಿಢೀರಾಗಿ ಹುಟ್ಟಿದ ಸಮನ್ವಯ ಸಿದ್ಧಾಂತವೇ ಈ ಯಾಪನೀಯ.
ತೀರ್ಥಂಕರರು ಎಲ್ಲವನ್ನು ತೊರೆದವರು ಜಿನ. ಜಿನರು ವರ ಶಾಪ ಏನನ್ನೂ ಕೊಡದ ತಾಟಸ್ಥ್ಯ ಭಾವದವರು ಎಂಬುದೂ ಸರಿ. ಆದರೆ ಅವರದು ಅಸಾಮಾನ್ಯ ಮಹಿಮೆ. ಜಿನರ ಶಕ್ತಿ ಎಷ್ಟೆಂದರೆ ಅವರ ಭಕ್ತ ಸೇವಕರಾದ ಯಕ್ಷ ಯಕ್ಷಿಯರೇ ನಿಮ್ಮ ಕನಸುಗಳನ್ನು ನನಸಾಗಿಸಬಲ್ಲರು. ಲೌಕಿಕದ ಸುಖಾದಿಗಳ ಪೂರೈಕೆಗೆ ಇವರೇ ಸಾಕು. ಇವರಲ್ಲಿ ೨೪ ಜನ ದೇವರೂ, ೨೪ ಜನ ದೇವಿಯರೂ ಇದ್ದಾರೆ. ಇವರಲ್ಲದೆ ವಿದ್ಯಾದೇವಿಯರೂ ಯಾಪನೀಯದ ಸಮನ್ವಯ ಸೂತ್ರ, ಜನಪರ ಧೋರಣೆ. ಜಿನಮತವನ್ನು ಜನಪ್ರಿಯತೆಗಾಗಿ ಹಗ್ಗಿದರು, ಸ್ವಲ್ಪ ಶ್ವೇತಾಂಬರದಿಂದ, ತುಸು ದಿಗಂಬರರಿಂದ ಸೂತ್ರಗಳನ್ನು ಸ್ವೀಕರಿಸಿ ಒಂದು ಮಧ್ಯ ಮಾರ್ಗವನ್ನು ತೆರೆದರು. ಜನಮನದ ಬೇಡಿಕೆಗಳಿಗೆ ಧರ್ಮವು ಬಾಗಬೇಕಾಗುತ್ತದೆಂಬುದನ್ನು ಅರಿತ ಮುನ್ನೋಟದ ಮತಾಚಾರ್ಯರು ಸಮನ್ವಯ ಸೂತ್ರದ ಮಶಾಲು ಹಿಡಿದು ಹೊರಬಂದರು. ಹೊಲೆಯರು ಮಾದಿಗರು ಚಂಡಾಲರು ಆದಿಯಾಗಿ ಅಂತ್ಯಜರು ಸೇರಿದರು; ಒಕ್ಕಲಿಗರು ಶೂದ್ರರು, ಎಲ್ಲ ವರ್ಗದ ಸ್ತ್ರೀಯರು ಸೇರಿದರು. ಬ್ರಹ್ಮಶಿವ ಕವಿ ತನ್ನ ಸಮಯ ಪರೀಕ್ಷೆಯಲ್ಲಿ ಈ ಎಲ್ಲ ಸಂವೇದನೆಗಳ ಸೂಕ್ಷ್ಮ ಗಳನ್ನೂ ಸಂಕೀರ್ಣತೆಯನ್ನೂ, ಮತಗಳ ಮೇಲಾಟದ ಸ್ವರೂಪವನ್ನೂ ಸೂಕ್ಷ್ಮಗಳನ್ನೂ ಸಂಕೀರ್ಣತೆಯನ್ನೂ, ಮತಗಳ ಮೆಲಾಟದ ಸ್ವರೂಪವನ್ನೂ ಅದ್ಭುತವಾಗಿ ಹಿಡಿದಿಟ್ಟು, ಅಪೂರ್ವಕಾವ್ಯದ ಕ್ರಾಂತಿಕಾರಿ ಕವಿ ಎನಿಸಿದ್ದಾನೆ.
ತಪಮಂ ಕೈಕೊಳಲೊಡನೆಂ
ತು ಪಾರ್ವ್ವರುಂ ಭೂಪ ವೈಶ್ಯ ಶೂದ್ರರುಮೆಲ್ಲಂ
ತಪಸಿಗಳಪ್ಪವೊಲಾರ್ಹತ
ರೆ ಪಾರ್ವ್ವರೆನೆ ಸಂದರಾವ ಜಾತಿಯೊಳೊಗೆದುಂ ||                                 ೨-೩೩
ಪೊಲೆಯಂ ಶ್ರಾವಕನಾದೊಡೆ
ಪಲರೊಳವಂ ಮಾನ್ಯನಪ್ಪೊನೆಂದಡೆ ಮತ್ತಿಂ
ಕುಲಜಂ ಗಡ ಜೈನಂ ಗಡ
ಬೆಲೆಯುಂಟೆ ಪೊಂಗೆ ಕಂಪು ದೊರೆಕೊಂಡ ತೆಱಂ|                                    ೨-೪೧
ಸಲೆ ಪಸುವನೆ ಸೇವಿಸುವಂ
ಹೊಲೆಯಂ ಮೊದಲಾಗಿ ಜೈನನಾದಡೆ ಕುಡಿಯಂ
ಕುಲಹೀನನಾಗಿಯುಂ ತೋ
ಗಲ(ದೊಳ್)ಕೊಳೆ ನೀರನೆಂದೊಡಕ್ಕುಮೆ ಕುಡಿಯಲ್ ||                          ೨-೨೧
ಒಕ್ಕಲಿಂಗನಕ್ಕೆ ಪಂಚಮ
ನಕ್ಕೆಮ ಸದ್ರುಷ್ಟಿಯಾಗಿ ಕಾಲಂ ಕರ್ಚ್ಚ
ಲ್ತಕ್ಕುದು ಜೈನಂಗೇಕೆನೆ
ಚಿಕ್ಕಯ್ಯಂ ಶೂದ್ರನೆಂದು ಕರ್ಚ್ಚರೆ ಕುಲಜರ್ ||                                     ೫-೧೪೧
ಒಕ್ಕಲಿಗಂ ಋಷಿಯಾದೊಡೆ
ಚಿಕ್ಕಯ್ಯನ ಕಾಲನೆಂತು ಕರ್ಚ್ಚುವರದಱೆಂ
ಒಕ್ಕಲಿಗಂ ಬ್ರತಿಯಾದಂ
ದಕ್ಕುಂ ಕರ್ಚ್ಚಲ್ಕೆ ಮದಮನುಳಿಗೆ ಕುಲಜ್ಞಂ ||                                       ೫-೧೪೨
ಬ್ರತಮಂ ಶುಚಿತ್ವಮುಂ ಸುಚ
ರಿತಮುಂ ಪೊಲೆಯಂಗೆ ಜೈನನಾದೊಡೆ ಸಲ್ಲುಂ
ಯತಿಪತಿಗಂ ಭೂಪತಿಗಂ
ವ್ರತಾದಿಗಳ್ ಸಲ್ಲ ಕಾಳಸಮಯಿಗಳೆಂತುಂ ||                                        ೧೪-೧೦೩
ಕುಲಹೀನಂ ತೊನ್ನಂ ಕಿಸು
ಗುಳಿಗಂ ಪರದೇಶಿ ವಿತ್ತಹೀನಂ ಕುತ್ತಂ
ಗುಳಿಯಕ್ಕೆ ಜೈನನೆನೆ ಜಿನ
ನಿಳಯಕ್ಕೊಯ್ದೋವಿ ಲೇಸು ಮಾಳ್ಪನೆ ಜೈನಂ ||                                  ೪-೩೧
ವ್ರತ ಸಚ್ಚರಿತ್ರ ಹೀನರ
ಕ್ಷಿತಪತಿಯಕ್ಕವನ ತನುಜನಪ್ಪುದಱೆಂದಂ
ಬ್ರತನಿರತನಪ್ಪ ಪೊಲೆಯನ
ಸುತನಪ್ಪುದು ಪುಣ್ಯಮುಭಯ ಭವಮುಂ ಸಫಲಂ ||                              ೧೪-೧೦೫
ಸ್ವಪಚಂ ಮೊದಲಾಗಿರೆ ಮಿ
ಕ್ಕಪಾಪದೊಳ್ ಪೊರೆಯದಾವ ಧರ್ಮ್ಮದೊಳೆಸಗಿ
ರ್ದ್ದು ಪವಿತ್ರಮೆನಿಕುಮದೆ ತಾ
ನಪವರ್ಗ್ಗೋಚಿತಮೆನಿಪ್ಪ ಧರ್ಮಂ ಧರೆಯೊಳ್ ||                                 ೧೫-೫
ಉತ್ತರಮರೆವೆಂದು ಬೆಸವರ
ವಿತ್ತಂತವೆ ಮಾಳ್ಪ ಮಾಟಮಂ ಕೇಳಲೊಡಂ
ತುತ್ತನಿದಂ ಪೊಲೆಯನುಮೆನಿ
ಪುತ್ತಮ ಚಾರಿತ್ರಮೆಲ್ಲಿತಲ್ಲಿಯೆ ಧರ್ಮ್ಮಂ ||                                      ೧೫-೬
ಉತ್ತಮರೊಳ್ಪಾರ್ವಂಗಂ
ಮತ್ತತ್ತಲು ಕೀಲಿಗಂಗಮೊಂದಂದಂ ತಾ
ನುತ್ತಮ ಚರಿತ್ರಮಾದೊಡೆ
ಮತ್ತಂ ಮೋಕ್ಷಕ್ಕೆ ಮಾರ್ಗ್ಗಮದೆಯೆಂಗಱೆವಂ|                                     ೧೫-೭
ಕುಲಹೀನಂಗೊಂದಂದಂ
ಕುಲಜಂಗೊಂದಂದಮಕ್ಕುಮಾಚಾರಮದೆಂ
ದೊಲವರಮಂ ಪೇಳ್ವುದು ನಿ
ರ್ಮ್ಮಲ ಧರ್ಮ್ಮಮದಲ್ಲ ಠಕ್ಕಮತಮೆಂಗಱೆವಂ ||                              ೧೫-೮
ಪೊನ್ನುಂ ದಯೆಯೊಳ್ಕೊಡಿ ಜ
ಗನ್ನುತಮೆನಿಸಿರ್ದ್ದ ಧರ್ಮಮುಂ ಸಕಳ ಜಗ
ಕ್ಕುಂ ನಿರುತಂ ಸಲೆವೇಳ್ಪುದು
ಪೊನ್ನಱನೆಂಬೆರಡಱಲ್ಲಿ ವೊಲವರಮುಂಟೇ ||                                     ೧೫-೯
ಪೊಲೆಯಂ ಪಡೆದ ಸುವರ್ನ್ನಂ
ಕಲುಂಬುಗೊಂಡಿರ್ದ್ದು ತಾಂಬ್ರಮಕ್ಕುಮೆ ಧರ್ಮ್ಮಂ
ಕುಲಜಂಗಮಕುಲಜಂಗಂ
ಸಲವೇಳ್ಪುದು ಕುಲಮದೇವುದಱೆತಮೆ ಮುಖ್ಯಂ ||                              ೧೫-೧೦
ಕ್ಷತ್ರಿಯನಾದಿಯಾಗಿ ಕಡೆಯೊಳ್ಪೊಲೆಯಂಬರವೆಲ್ಲ ಜಾತಿಗಂ
ಧಾತ್ರಿಯೊಳೆಲ್ಲಿ ನೋಡುವಡಮೇತೆಱದಿಂ ಕಱೆಯಿಲ್ಲ ಶುದ್ಧ ಚಾ
ರಿತ್ರಮದೊಂದೆ ಮಾರ್ಗಮದಱೆಂ ಜಿನಧರ್ಮಮೆ ಧರ್ಮ್ಮಮೈಹಿಕಾ
ಮಂತ್ರಿಕ ಸೌಖ್ಯ ಹೇಯು ಭುವನತ್ರಯಸಾರಮದೆಂತುಮೆಲ್ಲಿಯುಂ ||         ೧೫-೧೧
ಹಿಮಕರನ ಹಿಮಾಂಶುಗಳು
ತ್ತಮಜಾತಿಗಮಂತ್ಯಜಾತಿಗಂ ತಣ್ಣಿಂದಂ
ಸಮನಪ್ಪತೆಱದಿನಱನುಂ
ಸಮನಾಗಲೆವೇಳ್ಕುಮಾವಜಾತಿಗಮೆಂತುಂ ||                            ೧೫-೧೨
ಪಾಲುತ್ತಮಂಗಮಾ ಚಾಂ
ಡಾಲಂಗಂ ಸೀಯನಪ್ಪ ತೆಱನಿಂದಱನುಂ
ಮೇಲಪ್ಪ ಜಾತಿಗಂ ಚಾಂ
ಡಾಲಂಗಮದೊಂದೆಯಂದಮಾಗಲೆ ವೇಳ್ಕುಂ ||                                    ೧೫-೧೩
ಸಲೆಮುಂ ಕಳ್ಗುಡಿವಂ ನಿ
ರ್ಮ್ಮಳವೆನಿಸಿದ ಜೈನ ಧರ್ಮ್ಮಮಂ ಮಱೆಗೊಳೆ ಭೂ
ತಳವಂದ್ಯನಕ್ಕುಮೆನೆ ಮ
ತ್ತೆ ಲೇಸು ಜಿನಧರ್ಮ್ಮಮಲ್ಲದೊಳವೇ ಧರ್ಮಂ ||                                ೧೫-೩೩
ಬ್ರಹ್ಮಶಿವ ಕವಿಯ ಪ್ರಕಾರ ಜೈನತ್ವದಲ್ಲಿ ಮೇಲರಿಮೆ ಕೀಳರಿಮೆಗಳನ್ನು ಕಿತ್ತೊಗೆಯುವಂಥ ನೆಲೆಯ ಗುಣಾತ್ಮಕ ಸ್ವೀಕರಣವಿದೆ. ಜಾತಿಯಿಂದ ಬಹಿಷ್ಕೃತರು ಎಂದೆನೆಸಿದವರನ್ನು, ಅಸ್ಪೃಶ್ಯರನ್ನು, ಇನ್ನಾವುದೇ ಜಾತಿಯವರನ್ನು, ತನ್ನ ಸಮಾಜದೊಳಗೆ ಸೇರಿಸಿಕೊಳ್ಲಲು ಹಿಂಜರಿಯಲಿಲ್ಲ, ಮುಜುಗರ ಪಡಲಿಲ್ಲ; ಇದರ ಬದಲಿಗೆ ಅವರು ಅಸ್ಪೃಶ್ಯರಾದಿಯಾಗಿ ಕೆಳಗಿನವರನ್ನು ಸೇರಿಸಿಕೊಂಡು ಹೆಮ್ಮೆ ಪಟ್ಟರು. ಗುಡ್ದಗಾಡು ಜನಾಂಗಗಳವರೂ ಆದಿವಾಸಿಗಳೂ ಜೈನತ್ವದ ತೆಕ್ಕೆಯೊಳಗೆ ಕೂಡಿದರು. ಇವರೆಲ್ಲರ ನಡುವೆ ಅಂತರ್ಜಾತಿಯ ವಿವಾಹಗಳೂ ಏರ್ಪಟ್ಟುವು.
ಇಂದಿನ ಯುಗಮಾನದ ಚಿಂತನೆಗಳಿಗೆ ತಾಳೆಯಾಗುವ ಬ್ರಹ್ಮಶಿವಕವಿಯ ವೈಚಾರಿಕ ಪ್ರಖರತೆ, ಖಚಿತತೆ ಇಲ್ಲಿನ ಪದ್ಯಗಳಲ್ಲಿ ಹರಳುಗೊಂಡಿದೆ. ಎಂಟನೂರು ವರ್ಷಗಳ ಹಿಂದೆ, ಧಾರ್ಮಿಕ ವಲಯದಲ್ಲಿ ನಿಂತು, ಜೀವಪರವಾಗಿ ಹೀಗೆ ವೈಚಾರಿಕ ಪ್ರಜ್ಞೆಯಿಂದ, ವೈಜ್ಞಾನಿಕ ದೃಷ್ಟಿಯಿಂದ ಮುಕ್ತ ಸಂವಾದಕ್ಕಿಳಿದ ಬ್ರಹ್ಮಶಿವ ಕವಿ ಆಧುನಿಕ ಸಂವೇದನೆಗಳಿಗೆ ಮಿಡಿಯುತ್ತಾನೆ; ಪ್ರಸ್ತುತನಾಗುತ್ತಾನೆ.
ಬ್ರಹ್ಮಶಿವ ಕವಿಯು ಈ ಯಾಪನೀಯದ ಕಡೆಯ ಕಾಲದ ಘಟ್ಟದಲ್ಲಿ ನಿಂತು ಕೃತಿರಚನೆ ಮಾಡಿದವನು. ಪರಶಾಸನೇ ಮೋಕ್ಷಃ ಎಂಬುದನ್ನು ಕುರಿತೇ ಸಮಯಪರೀಕ್ಷೆ ಸಮರ್ಥನೆ ನೀಡಿದೆ : ಸಮಾಜದ ಕೆಳವರ್ಗದವರಿಗಾಗಿ ಹುಟ್ಟಿದ ಸೂತ್ರವಿದು. ಯಾಪನೀಯ ಪಂಥ ೧೨ ನೆಯ ಶತಮಾನದಿಂದ ಆಚೆಗೆ ಅದೃಶ್ಯವಾಗಲು ಕಾರಣ ಈ ಮಂಥನದಿಂದ ಹೊರಬರುತ್ತದೆ. ಸಮಾಜದಲ್ಲಿ ದಲಿತವರ್ಗದವರನ್ನೂ ಸಹ ಸೇರಿಸಿಕೊಳ್ಳುತ್ತಿದ್ದ ಯಾಪನೀಯ ಪಂಥದ ಜಿನಾಲಯಗಳನ್ನು ನಾಶಮಾಡಿ, ಯಾಪನೀಯ ಜೈನಾಚಾರ್ಯರನ್ನು ಕೊಂದವರು ಏಕಾಂತದ ರಾಮಯ್ಯ, ಆದಯ್ಯ, ಗೊಗ್ಗಯ್ಯ, ವಿರುಪರಸಾದಿಗಳು. ೧೨ ನೆಯ ಶತಮಾನದ ಉತ್ತರಾರ್ಧದಲ್ಲಿ, ಉತ್ತರ ಕರ್ನಾತಕದ ಪರಿಸರದಲ್ಲಿ, ಈ ಸಂಹಾರ ಕಾರ್ಯ ನಡೆಯಿತು. ಅಲ್ಲಿಂದಾಚೆಗೆ ಯಾಪನೀಯ ಪಂಥ ಮತ್ತೆ ಉನಶ್ಚೇತನಗೊಳ್ಳಲಿಲ್ಲ.
ಇದಾದ ಮತ್ತು ಈ ಹಿಂಸಾಕಾಂದ ನಡೆಯುತ್ತಿದ್ದ ಅವಧಿಯಲ್ಲಿ ಕರ್ನಾಟಕದಲ್ಲಿ ಎಲ್ಲ ವರ್ಗದವರಿಗೂ, ಶೂದ್ರ ಅಸ್ಪೃಶ್ಯರಿಗೂ ವೀರಶೈವಧರ್ಮ ಅವಕಾಶವನ್ನು ಮುಂದುವರಿಸಿದ ಸಂಗತಿ ಸರ್ವ ಶ್ರುತವಾಗಿದೆ. ಕ್ರಿ.ಪೂ. ಆರು-ಐದನೆಯ ಮತಾಂತರ ಗೊಂಡು ಜೈನ, ಬೌದ್ಧ ಮತ್ತು ಇತರ ಅಜೀವಕರ ಶ್ರಮಣತ್ವದಲ್ಲಿ ವಿಲೀನರಾಗಿದ್ದರು; ಅದಾದ ಒಂದೂವರೆ ಸಾವ್ರ ವರ್ಷಗಳ ಮೇಲೆ ಮತ್ತೆ ಕರ್ನಾಟಕದಲ್ಲಿ ಮಾತ್ರ ಅಸ್ಪೃಶ್ಯರು – ಶೂದ್ರರು ವೀರಶೈವಕ್ಕೆ ಮತಾಂತರಗೊಂಡರು. ಅನಂತರ ಕಾಲಘಟ್ಟದಲ್ಲಿ ಅಸ್ಪೃಶ್ಯರು ಇಸ್ಲಾಂ ಮತಕ್ಕೆ ಸೇರಿ ಮುಸಲ್ಮಾನರಾದದ್ದೂ, ಈ ಶತಮಾನದಲ್ಲಿ ಡಾ. ಬಿ.ಆರ್. ಅಂಬೇಡ್ಕರರ ನೇತೃತ್ವದಲ್ಲಿ ಬೌದ್ಧರಾದದ್ದೂ ಈಗ ಚರಿತ್ರೆಯ ಭಾಗವಾಗಿದೆ. ಅವೆಲ್ಲದರ ಹಿನ್ನೆಲೆ ಮತ್ತು ಚರ್ಚೆ ಈ ಸಂಪ್ರಬಂಧದ ವ್ಯಾಪ್ತಿಗೆ ಬರುವುದಿಲ್ಲ.
ಅಸ್ಪೃಶ್ಯರಿಗೆ ಜೈನತ್ವದ ಪ್ರತಿ ಸಂಸ್ಕೃತಿಯಲ್ಲಿ ವಿಶೇಷವಾದ ಮಮತೆ ಮುಂದುವರೆದು ಈ ೨೦ ನೆಯ ಶತಮಾನದಲ್ಲೂ ಹೇಗೆ ಜೀವಂತವಾಗಿದೆ ಎಂಬುದಕ್ಕೊಂದು ದೃಷ್ಟಾಂತ ಕೊಡುತ್ತೇನೆ. ಭಾರತದ ಪಶ್ಚಿಮೋತ್ತರ ಭಾಗದಲ್ಲಿ, ಮುಖ್ಯವಾಗಿ ರಾಜಾಸ್ತಾನ – ಮಧ್ಯಪ್ರದೇಶದ ಗಡಿಯಲ್ಲಿ ೧೫-೨೦ ವರ್ಷಗಳ ಹಿಂದೆ ಐತಿಹಾಸಿಕ ಮಹತ್ವದ ಘಟನೆ ನಡೆಯಿತು. ರತ್ಲಮ್, ಚಿತ್ತೋಡ್, ನೀಮಚ್ ಪ್ರದೇಶ ಪರಿಸರದ ‘ಖಟಕ್’ (ಕಸಾಯಿ : ಕಟುಕ) ಜನಾಂಗದ ಹದಿನೇಳು ಸಾವಿರ ಜನ ಜೈನರಾಗಿ ಮತಾಂತರಗೊಂಡರು. ಸುಮಾರು ೭೦೦ ಜನ ಸ್ಥಾನಕವಾಸಿ ಜೈನ ಮುನಿಸಂಘದ ಆಚಾರ್ಯ ಶ್ರೀ ನಾನಾಲಾಲ್ ಜೈನ್ ಅವರ ಉಪದೇಶಗಳಿಂದ ಖಟಿಕರು ಪ್ರಭಾವಿತರಾಗಿ ‘ವೀರವಾಲ್ ಜೈನ’ ರೆಂದು ಈ ಹೊಸ ಜೈವ ಸಮಾಜಮಾನ್ಯತೆ ಪಡೆದಿದೆ; ಓಸ್ವಾಲ್, ಅಗರವಾಲ್, ಖಂಡೇಲವಾಲ್, ಶ್ರೀಮಾಲ್, ವೀರಲಾಲ್ ಇವರು ರಾಜಸ್ತಾನ – ಗುಜರಾತಿನ ಜೈನರು. ಜನ್ನನ ಯಶೋಧರ ಚರಿತೆಯಲ್ಲಿ, ಹಿಂಸಾರಭಸ ಮತಿಯಾದ ಮಾರಿದತ್ತನು ಪ್ರಾಣಿವಧೆ ನಿಲ್ಲಿಸಿ ಅಹಿಂಸಾ ಸರಸ ಮತಿಯಾದ ಪುರಾಣ ಕಥೆಗೆ ಕಟುಕರು ಜೈನರಾಗಿ ಮತಾಂತರಿಸಿ ವಾಸ್ತವ ಸ್ಪರ್ಶ ಕೊಟ್ಟಿದ್ದಾರೆ.
ಬೌದ್ಧರು – ಜೈನರು ಪ್ರಾರಂಭಿಸಿದ ಈ ಹೊಸ ಜನಾಂದೋಲನಕ್ಕೆ, ವೈಚಾರಿಕ ನೆಲೆಯ ಹಾಸು ಮತ್ತು ಜನಪರ ಕಾಳಜಿಯ ತುಡಿತ ಇದ್ದುದರಿಂದ ಅದು ವ್ಯಾಪಕ ಪ್ರಮಾಣದ ಸಾಮಾಜಿಕ ಕ್ರಾಂತಿಯನ್ನು ನಡೆಸಲು ಸಾಧ್ಯವಾಯಿತು. ಭಾರತೀಯ ಚರಿತ್ರೆಯಲ್ಲಿ ಸಂಭವಿಸಿದ ಮೊತ್ತ ಮೊದಲನೆಯ ಹಾಗೂ ಪ್ರಾಚೀನತಮ ಸಾಮಾಜಿಕ ಕ್ರಾಂತಿ ಇದೇನೆ.ಇದು ಜನ ಭಾಷಾತ್ಮಾಕ ಚಳುವಳಿಯೂ ಆಗಿತ್ತು. ಏಕ ಕಾಲದಲ್ಲಿ ಜಾತಿ ಮದ ಮತ್ತು ಭಾಷಾ ಮದಗಳನ್ನು ಪ್ರತಿಭಟಿಸಲಾಯಿತು. ಜಾತೀಯ ದಬ್ಬಾಳಿಕೆಯ ಸರ್ವಾಧಿಕಾರಿ ಧೋರಣೆಯನ್ನು ಹುಡಿಗಟ್ಟಲು ಸಂಘಟಿತವಾದ ಮನ್ವಂತರದ ಹೋರಾಟಕ್ಕೆ, ಕ್ರಿ.ಪೂ. ಆರನೆಯ ಶತಮಾನದಲ್ಲಿ ಮುನ್ನುಡಿ ಬರೆಯಲಾಯಿತು. ಮಾನವ ಜನಾಂಗದ ಬೌದ್ಧಿಕ – ವೈಚಾರಿಕ ವಿಕಾಸದ ಇತಿಹಾಸದಲ್ಲಿ ಕ್ರಿ.ಪೂ. ಆರನೆಯ ಶತಮಾನ ಮಹತ್ವರು ಎನಿಸಿದೆ. ಪ್ಯಾಲಸ್ತೈನಿನಲ್ಲಿ ಇಸಯ್ಯನೂ, ಅಯೋನಿಯಾದಲ್ಲಿ ಹೆರಕ್ಲಿಟಸನೂ, ಪರ್ಷಿಯಾದಲ್ಲಿ ಜೊರಾಸ್ಟರನೂ, ಚೀನಾದಲ್ಲಿ ಕನ್‍ಫ್ಯೂಸಿಯಸನೂ ಲಾವೊ-ತ್ಸೂವೂ, ಗ್ರೀಸಿನಲ್ಲಿ ಪೈಥಾಗೊರಸನೂ- ತತ್ವಜ್ಞಾನಿ ಸೆಲೋಲನೂ ಭಾರತದಲ್ಲಿ ಬುದ್ಧನೂ-ಮಹಾವೀರನೂ -ಹೀಗೆ ಅವರವರ ದೇಶಗಳಲ್ಲಿ ಹೊಸ ಜನಪರ ಸಿದ್ಧಾಂತಗಳನ್ನು ಪ್ರತಿಪಾದಿಸಿದರು. ಸಮಸ್ತ ಜೀವರಾಶಿಗೆಲ್ಲ ಅವಕಾಶಗಳ ಸಮಾನತೆ ಮತ್ತು ವಿಶ್ವ ಭ್ರಾತೃತ್ವದ ವಿಚಾರ ಪ್ರಜ್ಞೆಯೊಂದಿಗೇನೆ ಸುಧಾರಣೆಯ ಕಾರ್ಯವನ್ನೂ ಕೈಗೆತ್ತಿಕೊಂಡರು.
ಜೀವೋ ಜೀವಸ್ಯ ಜೀವಿತಮ್ (live and let live) ಎಂಬ ಜೀವಪರ ನಿಲುಮೆಯಿಂದ, ಪರಿವರ್ತನೆಯ ಆಂದೋಲನದ ಮುಂಚೂಣಿಯಲ್ಲಿ ನಿಂತ ನೇತಾರ ಮಹಾವೀರನು ಸಾಮಾನ್ಯ ಜನರ ಹೃದಯ ಸೂರೆಗೊಂಡ ಕ್ರಾಂತಿಕಾರಿಯಾದನು. ಆತನದು ಪ್ರಾಂತೀಯ – ಪ್ರಾದೇಶಿಕ ಚಳವಳಿಯಾಗದೆ ಆದೇಶ ವ್ಯಾಪ್ತಿಯಾಗಿ ಆಸೇತು ಹಿಮಾಚಲ ಹಬ್ಬಿದ ರಾಷ್ಟ್ರೀಯ ಚಳವಳಿ. ಹಿಂದು ಆಲೋಚನೆಯ ಸರಣಿಯಲ್ಲಿ ಮಹಾವೀರನು ಕ್ರಮೇಣ ಸ್ಥಿತ್ಯಂತರದ ಮಾರ್ಪಾಟುಗಳನ್ನು ತರಲು ಸಾಧ್ಯವಾದುದಕ್ಕೆ ಒಂದು ಬಲವಾದ ಕಾರಣವೆಂದರೆ, ಮಹಾವೀರನ ಹೋರಾಟಕ್ಕೆ ಇದ್ದ ನೈತಿಕ ಅಹಿಂಸಾತ್ಮಕ ಬೆನ್ನು. ದೃಢ ವ್ಯವಸ್ಥೆಯ ಹಿಂದು ಬೆಟ್ಟವನ್ನು ಕದಲಿಸಲು ನವಜಾಗೃತಿಯ ಮತ್ತು ಜನ ಸ್ವಾತಂತ್ರ್ಯದ ಆಂದೋಲನಕ್ಕಾಗಿ, ಆಕ್ರೋಶದಿಂದ ಎದುರಾಳಿಗಳ ಮೇಲೆ ಎರಗುವುದನ್ನಾಗಲಿ, ಅಸ್ತ್ರ-ಶಸ್ತ್ರ ಸನ್ನದ್ಧ ಆಕ್ರಮಣದ ರಕ್ತಪಿಪಾಸು ಹಿಂಸಾಪಥವನ್ನಾಗಲಿ, ಹಿಂದೂ ಗುಡಿಗಳ ಮೂರ್ತಿಗಳನ್ನು ನಾಶಮಾಡುವುದನ್ನಾಗಲಿ, ಹಿಂದೂ ಗುರುಗಳ ಮತ್ತು ಸ್ತ್ರೀಯರ ಮೇಲೆ ಅತ್ಯಾಚಾರ ಮಾಡುವುದನ್ನಾಗಲಿ ಪ್ರತಿಪಾದಿಸಲಿಲ್ಲ ಎಂಬುದು ಭಾರತದ ಚರಿತ್ರೆಯಲ್ಲಿ ಗಮನಿಸಬೇಕಾದ ದೊಡ್ದ ಪಾಠ.
ತಾಳ್ಮೆಯಿಂದ ಆದರೆ ಆತ್ಮವಿಶ್ವಾಸದಿಂದ, ಹಿಂದೂ ಧರ್ಮ ವ್ಯವಸ್ಥೆಯ ವಿರುದ್ಧ ತಮ್ಮ ಆಲೋಚನೆಗಳನ್ನು ನಿರಾಯುಧರಾಗಿಯೇ ಮಹಾವೀರನ ಶ್ರಮಣ ಪರಂಪರೆ ಸ್ಥಾಪಿಸಿತು. ಅಹಿಂಸೆಯ ಕವಚತೊಟ್ಟು, ವೈಚಾರಿಕ ವಾಗ್ವಾದಗಳ ಮೂಲಕ ಹಿಂದುತ್ವದ ಓರೆಕೋರೆಗಳನ್ನು ತೋರಿಸುತ್ತ, ಜನಬಲದಿಂದ ತಮ್ಮ ಪ್ರಾಬಲ್ಯವನ್ನು ಊರ್ಜಿತಗೊಳಿಸಿದ ಜೈನತ್ವದ ಪ್ರತಿಸಂಸ್ಕೃತಿ ಮನೋಧರ್ಮವನ್ನು ವಿಜಯಗಳಿಸಿದವರು ಮಹಾತ್ಮಾಗಾಂಧೀಜಿ. ಭಾರತದ ಇತಿಹಾಸವನ್ನು ಸೂಕ್ಷ್ಮವಾಗಿ ಗಮನಿಸಿದರೆ ಒಂದಂಶ ಸ್ಪಷ್ಟವಾಗುತ್ತದೆ. ಸಿಥಿಯನರು, ಹೂಣರು, ಯವನರು, ಗ್ರೀಕರು, ಮುಸಲ್ಮಾನರು, ಬ್ರಿಟಿಷರು – ಇವೆರಲ್ಲರ ವಿರುದ್ಧ ಹಿಂದೂ ರಾಜರು ಸೋಲಲು ಮುಖ್ಯ ಕಾರಣ ಹಿಂದುತ್ವದಲ್ಲಿರುವ ಕ್ರೂರ ಜಾತಿ ವರ್ಣ ಯುದ್ಧ ಮಾಡುವುದು ಸಾಧ್ಯವಾಗಲಿಲ್ಲ. ಭಾರತೀಯ ಸೈನಿಕ ಶಕ್ತಿ ದುರ್ಬಲವಾಗಲು ಇದ್ದ ಕಾರಣಗಳಲ್ಲಿ, ಹಿಂದು ಮೂಲದ ಸಿದ್ಧಾಂತವಾದ ಸ್ವಧರ್ಮ ಪಾಲನೆಯನ್ನು ಬಲತ್ಕಾರವಾಗಿ ಹೇರಿದ್ದರಿಂದ ಯುದ್ಧ ಮಾಡಬೇಕಾಗಿದ್ದ ಕ್ಷತ್ರಿಯರು, ಯುದ್ಧಗಳಿ ಗಾಗಿ ಆರ್ಥಿಕ ನೆರವು ನೀಡಬೇಕಾಗಿದ್ದ ವೈಶ್ಯರು, ಸಮಾಜದ ಇತರ ಜಾತಿಗಳವರಿಗೆಲ್ಲ ತಮ್ಮ ಚಾಕರಿ ಸೇವೆ ಸಲ್ಲಿಸಬೇಕಾಗಿದ್ದ ಶೂದ್ರ ಅಸ್ಪೃಶ್ಯರು – ಇವರು, ಇವರ ಮೇಲೆ ಹೇರಲಾಗಿದ್ದ ‘ಸ್ವಧರ್ಮ’ ವನ್ನು ಸಂತೋಷದಿಂದಾಗಲಿ, ಸಹಜ ಸ್ಫೂರ್ತಿಯಿಂದಾಗಲಿ ಪಾಲಿಸಲಿಲ್ಲ. ಇಲ್ಲಿ ಎದ್ದು ಕಾಣುವ ಸ್ವಾರಸ್ಯವಾದ ವೈರುಧ್ಯವೆಂದರೆ, ಇದಕ್ಕೆ ತದ್ವಿರುದ್ಧವಾಗಿ ಅಹಿಂಸಾಧಾರಿತ ಚಳುವಳಿಗೆ ದೊರೆತ ಸ್ವಾತಂತ್ರ್ಯದ ವಿಜಯ.
ನಮ್ಮ ಕಾಲದಲ್ಲಿ ಸಂಭವಿಸಿದ ಅದ್ಭುತ ಜಯವಾದ ಸ್ವಾತಂತ್ರ್ಯ ಪ್ರಾಪ್ತಿಯ ಹೋರಾಟದ ಹಂತಗಳನ್ನು ವಸ್ತುನಿಷ್ಠವಾಗಿ ಪರಿಭಾವಿಸಬೇಕು. ಅಹಿಂಸಾ ಸಿದ್ಧಾಂತವನ್ನೇ ಪಟ್ಟಾಗಿ ಹಿಡಿದು, ಮಹಾತ್ಮಾಗಾಂಧೀಜಿಯವರು ಹಿಂಸಾಧಾರಿತ ಯುದ್ಧಗಳಿಂದ ಅಸಾಧ್ಯವಾಗಿದ್ದ ಗೆಲುವನ್ನು ಗಳಿಸಿದರು. ಇನ್ನೂ ಸ್ವಾರಸ್ಯವೆಂದರೆ ಬಾಪೂಜಿಯವರು ಕೈಗೆತ್ತಿಕೊಂಡ ಈ ಅಹಿಂಸಾತ್ಮಕ ರಾಷ್ಟ್ರೀಯ ಚಳುವಳಿಯಲ್ಲಿ ಹಿಂದೂಧರ್ಮ ಪ್ರತಿಪಾದಿಸಿದ ಜಾತಿ-ಲಿಂಗ ಆಧಾರಿತ ಸ್ಚಧರ್ಮ ಪಾಲನೆಗೆ ತಿಲಾಂಜಲಿ ಕೊಡಲಾಯಿತಿ. ಈ ಅಪೂರ್ವ ಅಹಿಂಸಾತ್ಮಕ ಆಂದೋಲನದಲ್ಲಿ ಎಲ್ಲ ಜಾತಿ ವರ್ಣವರ್ಗಗಳವರಲ್ಲೂ ಭ್ರಾತೃತ್ವ ಶಾಂತಿ ಸೌಹಾರ್ದಗಳು ಸಾಧ್ಯವಾಯಿತು. ಅಹಿಂಸೆಯ ಮಹಾಸತ್ವದ ವಿರಾಡ್ ರೂಪವು ಅಂತಿಮ ಜಯ ಪಡೆದದ್ದು ಮಾತ್ರವಲ್ಲದೆ ಇಡೀ ಜಗತ್ತಿನ ಪ್ರಶಂಸೆಗೂ ಪಾತ್ರವಾಯಿತು. ಜಗತ್ತಿನಲ್ಲಿ ಅತ್ಯಂತ ಪ್ರಬಲವಾದದ್ದು ಮಾರಕಾಶಾಸ್ತ್ರಗಳಿಗಿಂತ ಶಕ್ತಿಶಾಲಿಯಾದದ್ದು ಅಹಿಂಸೆಯೇ ಎಂಬ ಸಾರ್ವಕಾಲಿಕ ಸತ್ಯವೊಂದು ಸ್ಥಾಪಿತವಾಯಿತು.
ಆರ್ಯರ ಅಗಮನಕ್ಕು ಮೊದಲಿನಿಂದ ಇದ್ದು, ಇಂದಿಗೂ ಉಳಿದು ಬಂದಿರುವ ಭಾರತದ ಮೂಲ ಧರ್ಮ ಮತ್ತು ಮೂಲ ಸಮಾಜ ಜೈನರದು. ಅಹಿಂಸೆ ಮತ್ತು ಶಾಂತ ಸ್ವಭಾವದ ಶ್ರಮಣ ಧರ್ಮೋಪಾಸಕರು ಅಜೀವಕರು, ಬೌದ್ಧರು ಮತ್ತು ಜೈನರು. ಆರ್ಯರು ಯುದ್ಧ ಸ್ವಭಾವದವರು, ಗೋವು ಅವರ ಸಾಕು ಪ್ರಾಣಿ, ಬೌದ್ಧರು-ಜೈನರು ಮತ್ತು ಅಸ್ಪೃಶ್ಯರು ದ್ರಾವಿಡರು, ಎಮ್ಮೆ ಇವರ ಸಾಕು ಪ್ರಾಣಿ. ಆರ್ಯರು ಅಸ್ಪೃಶ್ಯರು ಕೀಳಾಗಿ ಕಾಣಲು, ಜೈನತ್ವದಲ್ಲಿ ಅಸ್ಪೃಶ್ಯರನ್ನು ಆಲಿಂಗಿಸಿ ಕೊಳ್ಳಲು ಈ ಬಗೆಯ ಹಿನ್ನೆಲೆಗಳೂ ಕಾರಣವಾಗಿದ್ದಿರಬಹುದು. ಇಂಥ ಒಳನೋಟ ಗಳಿಂದ ಅಧ್ಯಯನವನ್ನು ಇನ್ನೂ ಆಳಕ್ಕೆ ಕೊಂಡೊಯ್ಯಲು ಅವಕಾಶಗಳಿವೆ.
ಮಹಾವೀರ, ಬುದ್ಧ, ಬಸವಣ್ಣ ಮೊದಲಾದ ಮಾನವತಾವಾದಿಗಳು ತೋರಿದ ಬೆಳಕಿನ ಹಾದಿಯಲ್ಲಿ ಮಹಾತ್ಮರುಗಳಾದ ಗುರುನಾನಕ್ರು, ಸಂತಕಬೀರರು, (ಮಹಾನುಭಾವ ಪಂಥ ಮತ್ತು ಅದರ ಚಾಲಕ ಶಕ್ತಿ) ಚಕ್ರಧರರು, ಸಂತ ಶ್ರೇಷ್ಠರಾದ ಜ್ಞಾನೇಶ್ವರರು, ಮಹಾಜ್ಞಾನಿ ನಾಮದೇವರು, ಭಕ್ತ ಗೋರಾ, ಸಂತ ತುಕಾರಾಮರು, ಆತ್ಮಜ್ಞಾನ ಶಿಶುನಾಳ ಷರೀಫರು, ಸ್ವಾಮಿ ವಿವೇಕಾನಂದರು, ಸಂತ ನಾರಾಯಣ ಗುರೂಜಿಯವರು – ಹೀಗೆ ಒಂದು ಸಾಧು – ಸಂತರ ಪರಂಪರೆಯೇ ಅಸ್ಪೃಶ್ಯರಿಗೆ ಸಮಾನ ಅವಕಾಶಗಳಿಗಾಗಿ ಶ್ರಮಿಸಿದೆ. ಇಂತಹವರ ಹೃದಯವಂತಿಕೆಯಿಂದ ಬ್ರಿಟಿಷರ ಕಾಲದಿಂದೀಚೆಗೆ ದೊರೆತ ಶಿಕ್ಷಣ ಸೌಲಭ್ಯದಿಮ್ದ ಅಸ್ಪೃಶ್ಯರನ್ನು ಕುರಿತು ೨೦ ನೆಯ ಶತಮಾನದವರೆಗೆ ಇದ್ದ ಧೋರಣೆಯಲ್ಲಿ ಬದಲಾವಣೆಗಳಾಗಿವೆ. ಜ್ಯೋತಿಬಾಪುಲೆ, ಡಾ. ಬಿ. ಆರ್. ಅಂಬೇಡ್ಕರ್ ಅಂತಹವರ ನಿರಂತರ ಪ್ರಯತ್ನಗಳು ಈ ದಿಕ್ಕಿನಲ್ಲಿ ಸಂಘಟನೆಗೆ ಶಕ್ತಿವರ್ಧಕಗಳು.
ಹಿಂದೂ ಸಂಘಟನೆಗಳೇ ಆದ ಆರ್. ಎಸ್.ಎಸ್., ಬಿ.ಜೆ.ಪಿ., ಮತ್ತು ವಿ.ಹೆಚ್.ಪಿ. – ಮೊದಲಾದ ಪಕ್ಷಗಳಲ್ಲೂ, ಹೊಸಕಾಲದ ಅಪೇಕ್ಷೆ ಅಗತ್ಯಗಳಿಗೆ ಅನುಗುಣವಾಗಿ, ಹಿಂದೂ ಧರ್ಮವನ್ನು ಪುನರಿಜ್ಜೀವಿಸಿ ಪುನರುತ್ಥಾನಿಸುವ ಪ್ರೇರಣೆಅಳು ಹುರಿಗೊಳ್ಳುತ್ತಿವೆ. ಇದು ಆರೋಗ್ಯಕರವಾದ ಹೊಸ ಸಮಾಜ ರಚನೆಗೆ ನಾಂದಿಯಾಗಲೂಬಹುದು. ಇತ್ತೀಚೆಗೆ ಬಿ.ಜೆ.ಪಿ. ಪಕ್ಷದಲ್ಲಿ ಮುಸಲ್ಮಾನರೂ ಅಸ್ಪೃಶ್ಯರೂ ಅಧಿಕ ಸಂಖ್ಯೆಯಲ್ಲಿ ಸೇರುತ್ತಿರುವುದನ್ನೂ ಇಲ್ಲಿ ಉಲ್ಲೇಖಿಸಬಹುದು. “ಹಿಂದೂಗಳು, ಸತ್ತುಹೋದ ಒಂದು ಜಗತ್ತು ಮತ್ತು ಜನ್ಮ ತಳೆಯಲು ಶಕ್ತಿಯಿಲ್ಲದ ಇನ್ನೊಂದು ಜಗತ್ತು – ಇವೆರಡರ ನಡುವೆ ಎಡತಾಕುತ್ತಿದ್ದಾರೆ” ಎಂಬ ಮ್ಯಾಥ್ಯೂ ಆರ್ನಾಲ್ಡನ ಮಾತನ್ನು ಹುಸಿಗೊಳಿಸುವುದರ ಮೂಲಕವೇ ಹಿಂದೂತ್ವಕ್ಕೆ ಅಮೃತತ್ವವನ್ನು ಕೊಡಲು ಸಾಧ್ಯ. ಈ ದಿಕ್ಕಿನ ಪ್ರಯತ್ನಗಳು ಹುರಿಗೊಳ್ಳಲು ಜೈನತ್ವದ ಪ್ರತಿ ಸಂಸ್ಕೃತಿಯ ನಿರ್ಮಾಣದಲ್ಲಿ ಅಸ್ಪೃಶ್ಯರು ಪಡೆದುಕೊಂಡ ಉನ್ನತಿಕೆಯ ಉತ್ಥಾನಪಾದವನ್ನು ಒಂದು ಅನುಕರಣ ಯೋಗ್ಯ ಮಾದರಿಯಾಗಿ ಅಳವಡಿಸಿಕೊಳ್ಳಬೇಕು; ಅದಕ್ಕಾಗಿ ಮೊದಲು ಮಾಡಬೇಕಾದ ತ್ಯಾಗ ಜಾತಿಯ ಮದವನ್ನು ತ್ಯಜಿಸುವುದು: Pride of Cast has never made any man Holy, but the untouchables have crossed the ocean of life by devotion to God [R.C. Zaehner 1975 : 144].
ಈ ಸಂಪ್ರವಂಧವನ್ನು ಬರೆದು ಮುಗಿಸುವಾಗ ಈ ವಾರದ ‘ಸುಧಾ’ ಪತ್ರಿಕೆಯಲ್ಲಿ ಶ್ರೀ ಕಲ್ಲಿನಾಥ ಮಾಧವನವರು (ಬಿಜಾಪುರ) ಬರೆದಿರುವ ಲೇಖನದ ಕೆಲವು ವಾಕ್ಯಗಳು ಈ ಸಂಪ್ರಬಂಧದ ಅಭಿಪ್ರಾಯಕ್ಕೆ ಅನುಗುಣವಾಗಿರುವುದು ಕಂಡು ಬಂದಿದೆ : “ಹಿಂದೂ ಸಮಾಜದಲ್ಲಿ ಐಕ್ಯಮತ್ಯ ಅಥವಾ ಸಹಬಾಳ್ವೆಯಿಂದ ಕೂಡಿದ ಒಗ್ಗಟ್ಟು ಇದ್ದಿದ್ದರೆ ಹೂಣರು ಕುಶಾನರು ಮುಸಲ್ಮಾನರು ಫ್ರೆಂಚರು ಬ್ರಿಟಿಷರು ಭಾರತವನ್ನು ಗುಲಾಮಗಿರಿಗೊಳಪಡಿಸಿ ಆಳಲು ಸಾಧ್ಯವಾಗುತ್ತಿರಲಿಲ್ಲ. ಸಾವಿರಾರು ವರ್ಷಗಳಿಂದ ದಲಿತರು ಶೋಷಣೆಗೆ ಒಳಗಾಗಿರುವುದರಲ್ಲಿ ಹಿಂದೂ ಸಂಸ್ಕೃತಿ ಮತ್ತು ಧರ್ಮದ ಪಾಲು ಕಡಿಮೆಯದಲ್ಲ. ಜಾತಿ ಪದ್ಧತಿ ಎಲ್ಲಾ ಮತಗಳಲ್ಲಿಯೂ ಇಲ್ಲ. ಈ ಜಾತಿ ಪದ್ಧತಿ ಶೋಷಣೆಗಾಗಿ ಹುಟ್ಟಿದೆಯೇ ಹೊರತು ಆಂತರಿಕ ಭಿನ್ನಾಭಿಪ್ರಾಯಗಳಿಂದ ಅಲ್ಲ. ಕರ್ಣ ಏಕಲವ್ಯರಂಥವರು ಜಾತಿ ಕಾರಣದಿಂದ ಘೋರ ಅನ್ಯಾಯಕ್ಕೊಳಗಾಗಿದ್ದಾರೆ. ಇಂದಿನ ದಿನಗಲಲ್ಲಿ ಸಹ ಶೃಂಗೇರಿ ಸ್ವಾಮೀಜಿಯವರು ದಲಿತರಿಗೆ ವೇದಾಧ್ಯಯನ ಮಾಡಲು ಶಾಸ್ತ್ರಗಳ ವಿರೋಧವಿದೆ ಎಂದು ಹೇಳಿದ್ದಾರೆ” [ಸುಧಾ : ೨೪-೧೦-೯೩, ಪುಟ. ೯].
ಜಾತಿ ಪದ್ಧತಿಯು ಹಿಂದುತ್ವದ ಕೇಂದ್ರ ಪ್ರಜ್ಞೆಯಾಗಿರುವುದರಿಂದ, ಜಾತಿ ವಿನಾಶವಾದರೆ ಹಿಂದೂ ಧರ್ಮವೂ ಕಣ್ಮರೆಯಾಗುತ್ತದೆಂಬುದು ಪ್ರಸಿದ್ಧ ಸಮಾಜ ವಿಜ್ಞಾನಿ ಎಂ. ಎನ್. ಶ್ರೀನಿವಾಸರ ಅಭಿಪ್ರಾಯ [೧೯೫೬ : ೪೯೫]. ಬಾಲ್ಷೆವಿಷ್ಟರು, ಕಮ್ಯೂನಿಷ್ಟರು ಮೊದಲಾದ ಎಲ್ಲ ತೀವ್ರಗಾಮಿ ಚಳವಳಿಗಾರರನ್ನು ವಿರೋಧಿಸಲು ಇಟಲಿಯಲ್ಲಿ, ಮಹಾಯುದ್ಧಕಾಲದಲ್ಲಿ (೧೯೧೯) ಏರ್ಪಟ್ಟು, ಸಿನ್ಸಾರ್ ಮುಸಲೋನಿಯಾ ನೇತೃತ್ವದಲ್ಲಿ ಬೆಳೆದ ಸರ್ವಾಧಿಕಾರ ತತ್ವವಾದ ಫ್ಯಾಸಿಸಮ್ ಸಿದ್ಧಾಂತಕ್ಕೆ ಆರ್ಯರು ಪ್ರತಿಪಾದಿಸಿದ ಈ ಜಾತಿ ಪದ್ಧತಿಯೇ ಸ್ಫೂರ್ತಿಯೆಂದು ಮಹಾನ್ ಚಿಂತಕರಾದ ಎಂ. ಎನ್. ರಾಯ್ ಪ್ರತಿಪಾದಿಸಿದ್ದಾರೆ [ಫ್ಯಾಸಿಸಮ್ : ೪೦]. ಈ ಬಗೆಯ ಮತ್ತು ಇದಕ್ಕೆ ಪೂರಕವಾದ ನೂರಾರು ಅಭಿಪ್ರಾಯಗಳು ಪ್ರಚಲಿತವಾಗಿವೆ. ಇವೆಲ್ಲದರ ಸಾರಾಂಶವೂ, ಹಿಂದುತ್ವದ ಒಂದು ದುರ್ಬಲ ಭಾಗವನ್ನು ಸರಿಪಡಿಸಿಕೊಳ್ಳುವುದರ ಅಗತ್ಯವಿದೆಯೆಂಬುದು. ಬುದ್ಧ – ಮಹಾವೀರರಿಂದ ಹಿಡಿದು ಇಂದಿನ ಅಂಬೇಡ್ಕರರವರೆಗೆ ಇದೇ ದಿಕ್ಕಿನ ಕೊಡಬೇಕಾದ ಅಂಶವನ್ನು ಪ್ರತಿಪಾದಿಸಲಾಗಿದೆ.

ಚಂದ್ರಕೊಡೆ: ಪಂಪ–ಜಿನಸೇನ – ತೌಲನಿಕ ಅಧ್ಯಯನ
ಪೀಠಿಕೆ
ಮಹಾಪುರಾಣ ಜೈನವಾಙ್ಮಯದಲ್ಲಿ ಮೇರುಕೃತಿ.[1]ಅದು ಕನ್ನಡದ ಜೈನ ಕವಿಗಳಿಗೆ ತಾಯಿಬೇರು. ಕನ್ನಡ ಜೈನಪುರಾಣಗಳಿಗೆ ಸಂಸ್ಕೃತ ಮಹಾಪುರಾಣ ತಲಕಾವೇರಿ. [2]ಪಂಪ ಪೊನ್ನ ರನ್ನ ಜನ್ನರಾದಿಯಾಗಿ ಹಲವಾರು ಕನ್ನಡ ಕವಿಗಳು ಮಹಾಪುರಾಣದಲ್ಲಿ, ಮನತಣಿಯುವಂತೆ ಕ್ರೀಡಿಸಿದ್ದಾರೆ. ಕನ್ನಡ ಕವಿಗಳ ಋಣಭಾರದಿಂದ ಮಹಾಪುರಾಣ ಜಗ್ಗಿಲ್ಲ. ಪೂರ್ಣ ಸೂರೆಯಾಗಿಲ್ಲ. ಅದು ಮೊಗೆ ಮೊಗೆದಷ್ಟೂ ಮುಗಿಯದೆ ಒಸರುವ ಅಕ್ಷಯಕಾವ್ಯ – ಪುರಾಣ. ಮಹಾಪುರಾಣ ಕಾವ್ಯಕ್ಕೆ ಕಾವ್ಯ, ಪುರಾಣಕ್ಕೆ ಪುರಾಣ. [3] ಅದರ ಉದ್ದಕ್ಕೂ, ಧರ್ಮ ಪ್ರಧಾನವಾದರೂ, ಕಾವ್ಯ ಆನುಷಂಗಿಕವಾಗಿ ಬರುತ್ತದೆ. ಅಲ್ಲಲ್ಲಿ ಕಾವ್ಯವೇ ಪ್ರಮುಖವಾಗಿ, ಧರ್ಮ ಗೌಣವಾದ ರಸಾರ್ದ್ರಭಾಗಗಳೂ ಮಹಾಪುರಾಣದಲ್ಲಿವೆ.[4] ಒಂದರ್ಥದಲ್ಲಿ ಮಹಾಪುರಣವೂ ರಾಮಾಯನ ಮಹಾಭಾರತಗಳಿಗೆ ಹೊಯ್‍ಕಯ್ ಆಗಿ ಅವುಗಳ ಹತ್ತಿರ ನಿಲ್ಲುವ ಕೃತಿ.[5]
ಮಹಾಪುರಾಣದ ಮೇಲೆ ಸಮಗ್ರ ವಿಮರ್ಶೆ ಇನ್ನೂ ನಡೆಯಬೇಕಾಗಿದೆ.[6] ಕನ್ನಡದ ಸಂದರ್ಭದಲ್ಲಂತೂ ಇದರ ಅಧ್ಯಯನ ಮಹತ್ವದ್ದಾಗಿರುತ್ತದೆ. ಮಹಾಪುರಾಣದ ಕೊಂಬೆ ರೆಂಬೆಗಳಾಗಿ ಕವಲೊಡೆದು ಹುಟ್ಟಿಕೊಂಡಿರುವ, ಕನ್ನಡ ಕಾವ್ಯಗಳ ನಿಜಬಣ್ಣ ಬಯಲಾಗಬೇಕಾದರೆ ತೌಲನಿಕ ಅಭ್ಯಾಸ ನಡೆಯಬೇಕು. ಅಂಥ ತುಲನಾತ್ಮಕ ವ್ಯಾಸಂಗದಿಂದ ಮಾತ್ರ ಕನ್ನಡ ಜೈನ ಕವಿಗಳ ಸ್ವಂತ ಕಾತಿಯ ಮೌಲಿಕತೆ ಎಷ್ಟೆಂಬುದು ನಿರ್ಧಾರಗೊಳ್ಳಲು ಸಾಧ್ಯ. ಇದು ಹತ್ತಾರು ಪಿ.ಎಚ್.ಡಿ., ಮಹಾಪ್ರಬಂಧಗಳ ವಸ್ತುವಾಗುತ್ತದೆ. ಪಂಪನ ಆದಿಪುರಾಣ ಮತ್ತು ಪೂರ್ವ ಪುರಾಣ, ಜನ್ನನ ಅನಂತನಾಥಪುರಾಣ ಮತ್ತು ಉತ್ತರ ಪುರಾಣ, ಪೊನ್ನನ ಶಾಂತಿ ಪುರಾಣ ಮತ್ತು ಉತ್ತರ ಪುರಾಣ, ನಾಗಚಂದ್ರನ ಮಲ್ಲಿನಾಥ ಪುರಾಣ ಮತ್ತು ಉತ್ತರ ಪುರಾಣ – ಹೀಗೆ ಸಮಷ್ಟಿಯಾಗಿ, ವ್ಯಷ್ಟಿಯಾಗಿ ತೆಗೆದುಕೊಂಡು ಹೋಲಿಸಿ ತೂಗಿ ನೋಡುವ ತೌಲನಿಕ ಕಾರ್ಯವನ್ನೂ ನಡಸಬಹುದು. ಹಳಗನ್ನಡ ಸಾಹಿತ್ಯದ ವಿದ್ಯಾರ್ಥಿಗಳಿಗೆ ಇದರ ಉಪಯುಕ್ತತೆಯನ್ನು ಉತ್ಪ್ರೇಕ್ಷಿಸಬೇಕಾಗಿಲ್ಲ. ಪ್ರಸ್ತುತ ಲೇಖನದಲ್ಲಿ ಪಂಪನ ಆದಿಪುರಾಣ ಮತ್ತು ಪೂರ್ವ ಪುರಾಣ ಕುರಿತ ಒಂದು ತುಲನಾತ್ಮಕ ಸಮೀಕ್ಷೆಯ ಸ್ಥೂಲ ಪ್ರಯತ್ನವಿದೆ.[7]
ಮಹಾಪುರಾಣ ಸಂಸ್ಕೃತ ಭಾಷೆಯಲ್ಲಿದೆ. ಅದರಲ್ಲಿ ಎರಡು ಭಾಗಗಳಿವೆ. ಮೊದಲನೆಯ ಭಾಗವನ್ನು ಪೂರ್ವ ಪುರಾಣವೆಂದೂ, ಎರಡನೆಯ ಭಾಗವನ್ನು ಉತ್ತರ ಪುರಾಣವೆಂದೂ ಹೆಸರಿಸಲಾಗಿದೆ.[8] ಪೂರ್ವಪುರಾಣದಲ್ಲಿ ೧೨ ಸಾವಿರ ಶ್ಲೋಕಗಳಿವೆ. ಉತ್ತರ ಪುರಾಣದಲ್ಲಿ ೮ ಸಾವಿರ ಶ್ಲೋಕಗಳಿವೆ. ಮಹಾಪುರಾಣ ಒಟ್ಟು ೨೦ ಸಾವಿರ ಶ್ಲೋಕಗಳ ೭೭ ಪರ್ವಗಳ ಬೃಹದ್ ಗ್ರಂಥ.[9] ಪೂರ್ವಪುರಾಣದ ೧೨ ಸಾವಿರ ಶ್ಲೋಕಗಳಲ್ಲಿ ೧೦,೩೮೦ ಶ್ಲೋಕಗಳನ್ನು ಜಿನ ಸೇನಾಚಾರ್ಯರು ರಚಿಸಿದ್ದಾರೆ. ಜಿನಸೇನಾಚಾರ್ಯರ ಶಿಷ್ಯರಾದ ಗುಣಭದ್ರಾಚಾರ್ಯರು, ಪೂರ್ವಪುರಾಣದಲ್ಲಿ ೧೬೨೦ ಶ್ಲೋಕಗಳನ್ನೂ, ಉತ್ತರ ಪುರಾಣದ ೮ ಸಾವಿರ ಶ್ಲೋಕಗಳನ್ನೂ ಬರೆದು ಮಹಾಪುರಾಣದ ರಚನೆಯನ್ನು ಪೂರ್ಣಗೊಳಿಸಿದ್ದಾರೆ. ಹೀಗೆ ಮಹಾಪುರಾಣ ಗುರು-ಶಿಷ್ಯರ ಸಂಯುಕ್ತ ರಚನೆಯಾಗಿದೆ. ಆದರೂ ರೂಢಿಯಲ್ಲಿ ಪೂರ್ವಪುರಾಣವನ್ನು ಜಿನಸೇನರೂ, ಉತ್ತರ ಪುರಾಣವನ್ನು ಗುಣಭದ್ರರೂ ರಚಿಸಿದರೆಂದು ಹೇಳುವುದು ವಾಡಿಕೆ. ಪೂರ್ವಪುರಾಣಕ್ಕೆ ‘ಆದಿಪುರಾಣ’ ವೆಂದೂ ಮಹಾಪುರಾಣಕ್ಕೆ ‘ತ್ರಿಷಷ್ಟಿ (ಶಲಾಕಾ) ಪುರುಷ ಚರಿತೆ’ ಎಂದೂ ರೂಢಿಯ ಬೇರೆ ಬೇರೆ ಹೆಸರುಗಳು ಚಾಲ್ತಿಯಲ್ಲಿವೆ.[10]
ಜಿನಸೇನರೆಂಬ ಹೆಸರಿನ ಜೈನಾಚಾರ್ಯರು ಹಲವರಿದ್ದಾರೆ. ಅವರಲ್ಲಿ ಇಬ್ಬರು ತುಂಬ ಪ್ರಸಿದ್ಧರು. ಒಬ್ಬರು ಪುನ್ನಾಟ ಸಂಘದ ಜಿನಸೇನರು.[11] ಅವರು ‘ಹರಿವಂಶಪುರಾಣ’ ಎಂಬ ಪುರಾಣಾಕಾವ್ಯವನ್ನು ಸಂಸ್ಕೃತದಲ್ಲಿ ರಚಿಸಿದ್ದಾರೆ.[12] ೬೬ ಸರ್ಗ ಮತ್ತು ೧೨ ಸಾವಿರ ಶ್ಲೋಕ ಪ್ರಮಾಣದ ಹರಿವಂಶ ಪುರಾಣದ ರಚನೆ ಪೂರೈಸಿದ್ದು ೭೮೩ ರಲ್ಲಿ. ಅವರಿಗಿಂತ ಭಿನ್ನರಾದ ಇನ್ನೊಬ್ಬ ಜಿನಸೇನರೇ ಈ ಪೂರ್ವ ಪುರಾಣದ ಲೇಖಕರು. ಈ ಜಿನಸೇನರು ಸೇನ ಸಂಘದವರು.[13] ಇವರ ಜೀವಿತ ಕಾಲ ಒಂಬತ್ತನೆಯ ಶತಮಾನ.[14] ಪ್ರಸ್ತುತ ವಿವೇಚನೆಗೆ ಒಳಪಡುವ ಪೂರ್ವಪುರಾಣ (ಆದಿಪುರಾಣ) ರಚಿಸಿದ ಈ ಜಿನಸೇನಾಚಾರ್ಯರು ಕರ್ನಾತಕದವರು. ಅವರ ಪೂರ್ವಾಶ್ರಮದ ಜೀವನ ವಿವರಗಳು ತಿಳಿಯದು. ಮುನಿಗಳಾದ ಮೇಲೆ ರಚಿಸಿದ ಕೃತಿಗಳು ಮತ್ತು ಅವರ ಗುರುಗಳ ವಿಚಾರ ತಿಳಿದಿದೆ. ಚಂದ್ರಸೇನರ ಶಿಷ್ಯರು ಆರ್ಯನಂದಿ, ಆರ್ಯನಂದಿಯ ಶಿಷ್ಯರು ವೀರಸೇನರು. ಈ ವೀರಸೇನರ ಶಿಷ್ಯರೇ ಜಿನಸೇನರು.[15] ಇವರ ದೀಕ್ಷಾಗುರು ಜಯಸೇನರು. ಜಿನಸೇನರ ಪಟ್ಟ ಶಿಷ್ಯರು ಗುಣಭದ್ರರು. ೧೬ ಇದು ಕ್ರಮವಾಗಿ ಬೆಳೆದು ಬಂದ ಗುರುಶಿಷ್ಯ ಪರಂಪರೆ.
ಕರ್ನಾಟಕವನ್ನು ಆಳಿದ ಸುಪ್ರಸಿದ್ಧ ರಾಜಮನೆತನಗಳಲ್ಲಿ ರಾಷ್ಟ್ರಕೂಟರು ಗಣ್ಯರು. ರಾಷ್ಟ್ರಕೂಟ ಚಕ್ರವರ್ತಿ ಅಮೋಘವರ್ಷ ನೃಪತುಂಗನ ರಾಜ ಗುರುಗಳಾಗಿದ್ದವರು ಈ ಜಿನಸೇನಾಚಾರ್ಯರು.[16] ಇವರು ಸಂಸ್ಕೃತ-ಪ್ರಾಕೃತ (ಕನ್ನಡ) ಭಾಷೆಗಳಲ್ಲಿ ನಿಷ್ಣಾತರು. ಇವರು ರಚಿಸಿದ ಹಲವು ಕೃತಿಗಳಲ್ಲಿ ಜಿನಗುಣ ಸ್ತೋತ್ರ (-ಸ್ತುತಿ) ಮತ್ತು ವರ್ಧಮಾನ ಪುರಾಣ ದೊರೆತಿಲ್ಲ. ಈಗ ಉಪಲಬ್ಧವಿದ್ದು ಪ್ರಕಟವಾಗಿರುವ ಕೃತಿಗಳ ವಿವರ:
೧. ಜಯಧವಲಾ ಟೀಕೆ : ಜೈನ ಆಗಮಗಳಲ್ಲಿ ಒಂದಾದ ‘ಜಯಧವಲಾ’ ಗ್ರಂಥದಲ್ಲಿ ಕಷಾಯ ಪ್ರಾಭೃತ ಭಾಗವಿದೆ. ಇದರ ಮೇಲೆ ವೀರಸೇನರು ೨೦ ಸಾವಿರ ಶ್ಲೋಕಗಳ ಟೀಕೆ ರಚಿಸಿದ್ದರು. ಅಪೂರ್ಣವಾಗಿ ಉಳಿದ ಈ ಕೆಲಸವನ್ನು ಜಿನಸೇನರು ೮೩೭ ರಲ್ಲಿ ಪೂರೈಸಿದರು. ಇದರಲ್ಲಿ ೬೦ ಸಾವಿರ ಶ್ಲೋಕಗಳಿವೆ; ಅಂದರೆ ಜಿನಸೇನಾ ಚಾರ್ಯರು ೪೦ ಸಾವಿರ ಶ್ಲೋಕಗಳನ್ನು ರಚಿಸಿದಂತಾಯಿತು.[17]
೨. ಪಾರ್ಶ್ವಾಭ್ಯುದಯ : ಇದೂ ಸಂಸ್ಕೃತದಲ್ಲಿದೆ. ಇದರಲ್ಲಿ ೪ ಸರ್ಗಗಳಿವೆ. ಇದು ಮಂದಾಕ್ರಾಂತ ವೃತ್ತದಲ್ಲಿ ರಚಿಸಲಾದ ಒಂದು ಖಡಕಾವ್ಯ.[18]ಈ ಕಾವ್ಯ ಕಾಲಿದಾಸ ಕವಿಯ ‘ಮೇಘದೂತ’ ಕಾವ್ಯದ ಮೇಲೆ ಸಮಸ್ಯಾಪೂರ್ತಿ ರೂಪವಾಗಿ ರೂಪಗೊಂಡಿದೆ. ಮೇಘದೂತ ಕಾವ್ಯದ ೩೬೪ ಮಂದಾಕ್ರಾಂತ ಪದ್ಯಗಳನ್ನು ತೆಗೆದುಕೊಂಡು, ಆಯಾ ಪದ್ಯದ ಮೊದಲೆರಡು ಸಾಲುಗಳನ್ನು ಹಾಗೇ ಉಳಿಸಿಕೊಂಡು ಉಳಿದ ಚರಣಗಳನ್ನು ಬೇರೆ ರಚಿಸಲಾಗಿದೆ. ಅದರಿಂದ ಪಾರ್ಶ್ಚನಾಥ ತೀರ್ಥಂಕರರ ಚರಿತ್ರೆಯೂ ತಿಳಿದು ಬರುವಂತೆ ಚಮತ್ಕಾರ ಮಾಡಲಾಗಿದೆ. ಈ ಮಾದರಿಯನ್ನು ಮುಂದುವರಿಸಿದ ಅನಂತರದವರು ನೇಮಿದೂತ, ಹಂಸದೂತ, ಶೀಲದೂತ ಮೊದಲಾದ ಕೃತಿಗಳನ್ನು ಬರೆದಿದ್ದಾರೆ.
೩. ಪೂರ್ವಪುರಾಣ (ಆದಿಪುರಾಣ) : ಜಿನಸೇನರು ಸಮಗ್ರ ಮಹಾಪುರಾಣ ಬರೆಯಲು ತೊಡಗಿದ್ದರು. ಆದರೆ ೧೦, ೩೮೦ ಶ್ಲೋಕಗಳನ್ನು ಬರೆದು ಪರಂಧಾಮವನ್ನೈದಿದರು.[19]
ಜಿನಸೇನರ ಶಿಷ್ಯರಾದ ಗುಣಭದ್ರರು ಮಹಾಪುರಾಣದ ಶೇಷ ಭಾಗವನ್ನು[20] ಬರೆದು ಪೂರೈಸಿದ್ದು ಧಾರವಾಡ ಜಿಲ್ಲೆ ಶಿಗ್ಗಾವಿ ತಾಲ್ಲೂಕಿನ ಬಂಕಾಪುರದಲ್ಲಿ.[21] ಗುಣಭದ್ರಾಚಾರ್ಯರು ತಮ್ಮ ಗುರು ಜಿನಸೇನಾಚಾರ್ಯರಂತೆ ಜೈನ ಸಿದ್ಧಾಂತ ಮತ್ತು ವಿವಿಧ ಶಾಸ್ತ್ರಗಳಲ್ಲಿ ನಿಷ್ಣಾತರು; “ಆಚಾರ್ಯ ಜಿನಸೇನರ ಮತ್ತು ದಶರಥ ಗುರುಗಳ ಶಿಷ್ಯನಾದ, ಸುಪ್ರಸಿದ್ಧ ಗುಣಭದ್ರಸೂರಿಯಾದ ನಾನು, ಸಂಪೂರ್ಣ ವ್ಯಾಕರಣ ಶಾಸ್ತ್ರದಲ್ಲಿ ಪಾರಂಗತನಾಗಿದ್ದೇನೆ. ಅಗಾಧವಾದ (ಜೈನ) ಸಿದ್ಧಾಂತ ಸಾಗರವನ್ನು ದಾಟಿರುವುದರಿಂದ, ನನ್ನ ಬುದ್ಧಿ ಹಾಗೂ ಪ್ರತಿಭೆ ಸೂರ್ಯಪ್ರಕಾಶದಂತೆ ಹೊಳೆಯುತ್ತಿದೆ. ವಿದ್ಯೆ ಹಾಗೂ ಉಪವಿದ್ಯೆಗಳಲ್ಲಿ ನಿಷ್ಣಾತನಾದ ನಾನು ಪ್ರಮಾಣ ಹಾಗೂ ನಯಗಳ ಸ್ವರೂಪವನ್ನು ಚೆನ್ನಾಗಿ ಬಲ್ಲೆ’ ಎಂದು ಹೇಳಿಕೊಂಡಿದ್ದಾರೆ.[22] ಗುಣಭದ್ರಚಾರ್ಯರ ಮೂರು ಕೃತಿಗಳು ಉಪಲಬ್ಧವಿವೆ :
೧. ಆತ್ಮಾನುಶಾಸನ : ಇದು ಸಂಸ್ಕೃತ ಭಾಷೆಯದಲ್ಲಿದೆ.[23] ಇದರಲ್ಲಿ ಭರ್ತೃಹರಿಯ ವೈರಾಗ್ಯ ಶತಕದ ಶೈಲಿಯಲ್ಲಿ ರಚಿಸಿರುವ ೨೬೨ ಪದ್ಯಗಳಿವ್. ಆಚಾರ್ಯ ಪ್ರಭಾಚಂದ್ರರು ಈ ಕಾವ್ಯಕ್ಕೆ ಸಂಸ್ಕೃತದಲ್ಲೊಂದು ಟೀಕೆಯನ್ನು ಬರೆದಿದ್ದಾರೆ. ಹಿಂದಿ ಮತ್ತು ಕನ್ನಡದಲ್ಲಿಯೂ ಟೀಕೆಗಳಿವೆ.
೨. ಜಿನದತ್ತ ಚರಿತೆ : ಗಂಭೀರವಾದ ಸಂಸ್ಕೃತ ಶೈಲಿಯಲ್ಲಿರುವ ಈ ಕಾವ್ಯ ಅನು ಷ್ಟುಬ್ ಛಂದಸ್ಸಿನಲ್ಲಿದೆ. ಇದರಲ್ಲಿ ೯ ಸರ್ಗಗಳಿವೆ; ಹಿಂದಿಗೂ ಅನುವಾದವಾಗಿದೆ.[24]
೩. ಉತ್ತರ ಪುರಾಣ (ಮಹಾಪುರಾಣ) : ಪೂರ್ವಪುರಾಣದ ಕಡೆ ನಾಲ್ಕೂವರೆ ಪರ್ವಗಳನ್ನೂ[25] ಮತ್ತು ಪೂರ್ತಿಯಾಗಿ ಉತ್ತರ ಪುರಾಣವನ್ನೂ ಹೀಗೆ ಒಟ್ಟು ೯೬೨೦ ಶ್ಲೋಕಗಳನ್ನು ರಚಿಸಿದ್ದಾರೆ. ಇದೊಂದು ಮಹತ್ಕಾವ್ಯ.[26]
ಹಿನ್ನೆಲೆ :
ಮಹಾವೀರ ಮೊದಲಾದ ತೀರ್ಥಂಕರರ ಉಪದೇಶಸಾರವು ಅವರ ಅನಂತರದ ಶ್ರುತಕೇವಲಿಗಳಿಂದ ಪ್ರಣೀತವಾಗುತ್ತ ಬೆಳೆದು ಬಂದು ಕ್ರಿ.ಪೂ. ಅಂತ್ಯದ ವೇಳೆಗೆ ಲಿಪಿಬದ್ಧವಾಯಿತು.28ಎ ತದನಂತರ ಬಂದ ಆಚಾರ್ಯರು ಶ್ರುತಸ್ಕಂದ (ಅನುಯೋಗ ಚತುಷ್ಟಯ)ದಲ್ಲಿ, ಮೊದಲನೆಯದಾದ ಪ್ರಥಮಾನುಯೋಗದಲ್ಲಿ ಬರುವ ೬೩ ಜನ ಮಹಾ ಪುರುಷರ ಚರಿತೆಯನ್ನು ನಿರೂಪಿಸುತ್ತಾ ಬಂದರು. ಮಹಾಪುರಾಣ ಈ ಬಗೆಯ ನಿರೂಪಣೆಗೆ ಸೇರಿದ್ದಾಗಿದೆ. ಮಹಾಪುರಾಣಕ್ಕೊಂದು ದೀರ್ಘ ಪರಂಪರೆಯಿದೆ;
ವಿರಚಿಸಿದರ್ ಮುನ್ನೆ ಮಹಾ
ಪುರಾಣಮಂ ನೆಗಱ ಕೊಚಿಭಟ್ಟಾರಕರುಂ
ಪರಮಶ್ರೀನಂದಿ ಮುನೀ
ಶ್ವರರುಂ ತದನಂತರಂ ಜಿನಾಗಮ್ ತಿಲಕರ್ ||  ೨೪
            ಕವಿಪರಮೇಶ್ವರರ್ ಬರೆದುದಂ ಜಿನಸೇನ ಮಹಾಮುನಿಶರೀ
ಯವನಿಗೆ ಪೇಱ್ದು ಮಾಣೆ ಗುಣಭದ್ರ ಮುನೀಶ್ವರರೆಯ್ದೆ ಪೇಱ್ದು ಪ
ಲ್ಲವಿಸಿದುಂದಂ ತ್ರಿಷಷ್ಟಿ ಪುರುಷ ಪ್ರತಿಬದ್ಧ ಪುರಾಣಮಂ ಮಹೋ
ತ್ಸವದೊಳೆ ಭವ್ಯಕೋಟಿಗಱೆಯಲ್ ಬರೆದಂ ಗುಣರತ್ನ ಭೂಷಣಂ ||        ೨೫
ಈ ಉದಾಹೃತ ಪದ್ಯಗಳೆರಡೂ ಚಾವುಂಡರಾಯ ಪುರಾಣದ್ದು (ತ್ರಿಷಷ್ಟಿ ಲಕ್ಷಣ ಮಹಾಪುರಾಣ).[27] ಚಾವುಂಡರಾಯ ಹೇಳುವ ಪ್ರಕಾರ ಕೊಚಿಭಟ್ಟಾರ ಕರೂ[28] ನಂದಿಮುನೀಶ್ವರರೂ31ಎ ಕವಿಪರಮೇಶ್ವರರೂ[29] ಬರೆದು ಪಲ್ಲವಿಸುತ್ತಾ ಬಂದ (೬೩ ಜನ) ತ್ರಿಷಷ್ಟಿ ಪುರುಷ ಪುರಾಣ (ಮಹಾಪುರಾಣ) ವನ್ನು ಜಿನಸೇನ-ಗುಣಭದ್ರರೂ ಹೇಳಿದರು. ಅದನ್ನು ಚಾವುಂಡರಾಯ ಕನ್ನಡದಲ್ಲಿ ಮುಂದುವರೆಸಿ ದ್ದಾನೆ. ಪುಷ್ಪದಂತೆ ಮೊದಲಾದವರು ಪ್ರಾಕೃತ ಮೊದಲಾದ ಭಾಷೆಗಳಲ್ಲಿ ಮುಂದುವರಿಸಿದ್ದಾರೆ.[30] ವಾಸ್ತವವಾಗಿ ಜಿನಸೇನರೇ ಈ ಪೂರ್ವ ಪರಂಪರೆ ಕುರಿತು ಪ್ರಸ್ತಾಪಿಸಿದ್ದಾರೆ :
ಅ. ಜಿನವಾಣಿಯಾದ ಪುರಾಣವನ್ನು ಸಂಕ್ಷೇಪಿಸಿ ಹೇಳುವೆನು[31]
ಆ. ಪ್ರಾಚೀನ ಕವಿಗಳನ್ನೇ ಹಸ್ತಾವಲಂಬನವನ್ನಾಗಿ ತಿಳಿದು ಈ ಪುರಾಣವೆಂಬ ಮಹಾಸಮುದ್ರವನ್ನು ದಾಂಟುವುದಕ್ಕೆ ಉದ್ಯತನಾಗಿದ್ದೇನೆ.[32]
ಇ. ಯಾರು ಶಬ್ದಾರ್ಥ ಸಂಗ್ರಹವುಳ್ಳ ಪುರಾಣವನ್ನು ಸಂಕ್ಷೇಪವಾಗಿ ರಚಿಸಿದರೋ ಅಂತಹ ಕವಿಶ್ರೇಷ್ಠರಾದ ಕವಿಪರಮೇಶ್ವರರು ಲೋಕದಲ್ಲಿ ಕವಿಪೂಜೆಗೆ ಹೋಗ್ಯರು.[33]
ಜೈನ ಪುರಾಣಗಳ ಪ್ರಧಾನ ಆಶಯೋದ್ದೇಶವೆಂದರೆ, ಗಹನವಾದ ಧಾರ್ಮಿಕ ತತ್ವಗಳನ್ನು ಜನತೆಗೆ ತಲುಪಿಸುವುದು. ಪುರಾಣಗಳೂ ಸೀಮಿತಾರ್ಥದಲ್ಲಿ ಕಾವ್ಯಗಳೇ. ಆದರೆ ವ್ಯಕ್ತಿನಿಷ್ಟ ಕಾವ್ಯಗಳಿಗಿಂತ, ರಾಮಾಯಣ ಮಹಾಭಾರತಗಳಂತಹ ಲೌಕಿಕ ಕಾವ್ಯಗಳಿಗಿಂತ, ಜೈನ ಪುರಾಣಗಳು ಭಿನ್ನವಾಗಿವೆ.[34] ಜೈನಪುರಾಣಗಳು ಧಾರ್ಮಿಕ ಕಾವ್ಯಗಳು. ರುದ್ರಭಟ್ಟನ ಜಗನ್ನಾಥ ವಿಜಯ, ಜಗನ್ನಾಥ ದಾಸರ ಹರಿಕಥಾಮೃತಸಾರ, ವೀರಶೈವ ಪುರಾಣಗಳು, ಹರಿಹರನ ರಗಳೆಗಳು ಇತ್ಯಾದಿಯಾದ ಕೃತಿಗಳೂ ಜೈನ ಪುರಾಣಗಳಂತೆ ಧಾರ್ಮಿಕ ಸ್ವರೂಪದ್ದಾಗಿವೆ.[35] ಈ ಬಗೆಯ ಧಾರ್ಮಿಕ ಕಾವ್ಯಗಳು ಕೆಲವು ನಿರ್ದಿಷ್ಟ ಕಟ್ಟು ಕಟ್ಟಲೆಗಳಿಗೆ ಒಳಪಟ್ಟಿರುತ್ತವೆ. ತಮ್ಮ ಕಾವ್ಯ ಸ್ಪೂರ್ತಿಯ ಭಾವಲಹರಿಯನ್ನು ಮುಕ್ತನಾಗಿ ಹರಿಸಲು ಕವಿಗಳಿಗೆ ಇಲ್ಲಿ ಅವಕಾಶಗಳು ಕಡಿಮೆ ಹಾಗೂ ಇರುವ ಅವಕಾಶಗಳು ಕೂಡ ಕೆಲವು ನಿರ್ಬಂಧಗಳಿಗೆ ಒಳಗಾಗಿರುತ್ತವೆ. ಸೌಂದರ್ಯ ವರ್ಣನೆಗೆ ಎಲ್ಲೆಯೂ ನಿರ್ದಿಷ್ಟ ಗುರಿಯೂ ಇರುತ್ತದೆ. ಒಟ್ಟಿನಲ್ಲಿ ಕಾವ್ಯಶಕ್ತಿ ಗರಿಗೆದರಿ, ಲೌಕಿಕ ಕಾವ್ಯಗಳಲ್ಲಿರುವಂತೆ, ಇಲ್ಲಿ ಸ್ವಚ್ಛಂದವಾಗಿ ಉಡ್ಡೀನಿಸುವಂತಿಲ್ಲ.
ಜೈನ ಪುರಾಣಗಳಲ್ಲಿನ ಸಾಮಾನ್ಯ ಚೌಕಟ್ಟು ಇಂತಿರುತ್ತದೆ: ತೀರ್ಥಂಕರನಾಗುವ ಜೀವದ ಹುಟ್ಟು ಬೆಳವಣಿಗೆ ನೆರವಾಗುವ ವ್ಯಕ್ತಿಗಳ (ತಂದೆ ತಾಯಿ ಪತ್ನಿ ಸೋದರರು ಸ್ನೇಹಿತರು ಮೊದಲಾದವರು) ಹಿಂದಿನ ಭವಗಳ ವಿವರಣೆ ಅವರ ಏರೇರಿಕೆಯ ವಿಕಾಸಕ್ಕೊದಗುವ ಪರೀಷಹ-ಉಪಸರ್ಗಗಳು, ಹೀಗೆ ಒಡ್ಡಿ ಬರುವ ಅಡ್ಡಿ ಆತಂಕಗಳನ್ನು ಅಪ್ರತೀಕಾರ ಭಾವನೆಯಿಂದ ತಾಳಿಕೊಂಡು ಮೆಟ್ಟಿನಿಂತ ಬಗೆ ಕರ್ಮತತ್ವ, ಕರ್ಮಕ್ಕೆ ಕಾರಣವಾಗುವ ಕಾರ್ಯಗಳು, ಕರ್ಮಕ್ಷಯ, ರತ್ನತ್ರಯ, ದೀಕ್ಷೆ ತಪಸ್ಸು ಪಂಚಕಲ್ಯಾಣ ಆದಿಯಾದ ಧಾರ್ಮಿಕ ಪ್ರಕ್ರಿಯೆಗಳು – ಇವಿಷ್ಟೂ ಸವಿವರವಾಗಿ ಬರುತ್ತವೆ.[36] ಒಂದು ಪುರಾಣವೆಂದರೆ ಅದೊಂದು ಜೀವದ ಊರ್ಧ್ವ ಯಾತ್ರೆಯ ಚಿತ್ರಣ. ಜೀವ ಈ ಬಿಡುಗಡೆಯಿಂದ ಪಡೆಯುವ ಅಂತಿಮ ಪರಮ ಸುಖದ ಸ್ವರೂಪವನ್ನು ಪುರಾಣದ ಉತ್ತರಾರ್ಧ ಭಾಗದಲ್ಲಿ ಚಿತ್ರಿತವಾಗಿರುತ್ತದೆ.
ಜೈನಪುರಾಣ ಲಕ್ಷಣಗಳನ್ನು ಗರ್ಭೀಕರಿಸಿಕೊಂಡು ಉದಾತ್ತ ಮಾದರಿಯಾಗಿ ನಿಂತಿರುವ ಬೃಹತ್ ಗ್ರಂಥ ಮಹಾಪುರಾಣ. ಮಹಾಪುರಾಣದಲ್ಲಿ ನಿರೂಪಿತವಾಗಿರುವುದು ೬೩ ಜನ ಮಹಾ ಪುರುಷರ ಚರಿತೆ, ತತ್ಸಂಬಂಧಿಯಾದ ಕಥೆ. ಜೈನಧರ್ಮದ ಪರಿಗ್ರಹಿಕೆಯಂತೆ ವರ್ತಮಾನಕಾಲದ ೨೪ ಜನ ತೀರ್ಥಂಕರರು, ೧೨ ಜನ ಚಕ್ರವರ್ತಿಗಳು, ೯ ಜನ ನಾರಾಯಣ (ವಾಸುಧೇವ)ರು, ೯ ಜನ ಪ್ರತಿನಾರಾಯಣ (ವಾಸುದೇವ) ರು, ೯ ಜನ ಬಲಭದ್ರರು – ಹೀಗೆ ಒಟ್ಟು ೬೩ ಜನ ಮಹಾಪುರುಷರ ಜೀವನ ವಿವರ, ಸಾಧನೆ ಸಿದ್ಧಿಯ ನಿರೂಪಣೆ ಮಹಾಪುರಾಣಸಾರ.[37] ಮಹಾಪುರಾಣದ ಮೊದಲನೆಯ ಭಾಗವಾದ ಪೂರ್ವ ಪುರಾಣದಲ್ಲಿ ಸುದೀರ್ಘವಾದ ಪೀಠಿಕೆ, ಕುಲಂಕರರ ಚರಿತೆ, ಅನಂತರ ೨೪ ಜನ ತೀರ್ಥಂಕರರಲ್ಲಿ ಪ್ರಥಮನಾದ ಚಕ್ರವರ್ತಿಯಾದ ಭರತನ ಮತ್ತು ಆತನ ತಮ್ಮನಾದ ಬಾಹುಬಲಿ (ಭುಜಬಲಿ)ಯ ಚರಿತೆ ಸವಿವರವಾಗಿ ಬಂದಿದೆ. ಇನ್ನುಳಿದ ೨೩ ಜನ ತೀರ್ಥಂಕರರ ಹಾಗೂ ಇತರ ಮಹಾಪುರುಷರ ಚರಿತೆಯಷ್ಟೂ ಉತ್ತರ ಪುರಾಣದಲ್ಲಿದೆ.[38]
ಪಂಪನಿಗೆ ಸ್ವಧರ್ಮ ಸಂಬಂಧವಾದ ಶಾಸ್ತ್ರ ಸಾಹಿತ್ಯ ಪರಂಪರೆಯ ನಿಕಟ ಪರಿಚಯವಿತ್ತು.[39] ಹಾಗೆ ನೋಡುವುದಾದರೆ ಜಿನಸೇನ – ಗುಣಭದ್ರರ ರಚನೆಗಿಂತ ಮೊದಲಿನ ಆಗಮ ಕೃತಿಗಳನ್ನೂ ಪಂಪ ಬಲ್ಲವನಾಗಿದ್ದ :
            ಪುರದೇವಾದಿ ಜಿನೇಂದ್ರಮಾಲೆ ಗಣಭೃತ್ಸಂತಾನಮೆಂದೀ ಪರಂ
ಪರೆಯಿಂ ವಿಶ್ರುತ ವೀರಸೇನ ಜಿನಸೇನಾಚಾರ್ಯ ಪರ್ಯಂತಮಾ
ಗಿರೆ ಬಂದೀಕಥೆಗುಣ್ಪುವೆತ್ತುದವರುಂ ಜ್ಞಾನರ್ಧಿ ಸಂಪನ್ನರೆಂ
ದಿರದಾಂ ಧೃಷ್ಟನೆನೀ ಕಥಾಬ್ಧಿಯುಮನೇನೀಸಲ್ ಮನಂದೆಂನೋ ||[40]
ಸಮಗ್ರ ಮಹಾಪುರಾಣವೇ ಪಂಪನ ಮುಂದೆ ಹರಡಿಕೊಂಡು ಮೈ ಚಾಚಿತ್ತು. ಪಂಪ ಆ ಇಡೀ ಮಹಾಪುರಾಣವನ್ನು ಕನ್ನಡಕ್ಕೆ ತರಬಹುದಿತ್ತು. ಆತ ಹಾಗೇಕೆ ಮಾಡಲಿಲ್ಲವೆಂಬ ಪ್ರಶ್ನೆ ತೌಲನಿಕ ವಿದ್ಯಾರ್ಥಿಗೆ ಅಪ್ರಸ್ತುತವಲ್ಲ. ಅಂತಹ ಕೆಲಸ ಪಂಪನಿಗೆ ಅಗಾಧವಾಗಲಿ ಅಸಾಧ್ಯವಾಗಲಿ ಅಲ್ಲ. ಅದು ಬಹು ಸಮಯ ಹಿಡಿಯುವ, ಒಂದು ಆಯುರವಧಿಗೆ ಸೇರಿದ ಬೃಹತ್ ಕಾರ್ಯವೆಂಬುಬು ನಿಜ. ವ್ಯಾಸಭಾರತವನ್ನು ಕನ್ನಡದಲ್ಲಿ ಲೀಲಾಜಾಲವಾಗಿ ಬರೆಯುವ ಈ ಕವಿಗೆ, ಮಹಾಪುರಾಣವನ್ನು ಕನ್ನಡಿಸುವುದು ಅಳವಿಗೆ ಎಟಕುವ ಕಾರ್ಯವಾಗಿತ್ತು.[41] ಆದರೆ ಪಂಪ ತನ್ನ ವಿಮರ್ಶನ ಪ್ರಜ್ಞೆಯನ್ನೂ, ಸೃಜನ ಕ್ರಿಯೆ ಜಾಗೃತವಾಗಿರುವ ಕ್ಷಣಗಳಲ್ಲೂ, ಎಚ್ಚರವಾಗಿರಿಸಿಕೊಂಡಿರುವ ಅಪರೂಪದ ಕವಿ. ೧೮ ಪರ್ವಗಳ ವ್ಯಾಸಭಾರತದಲ್ಲಿ ಕಡೆಯ ಕೆಲವು ಪರ್ವಗಳನ್ನು ಕೈಬಿಟ್ಟಿರುವ ಪಂಪ[42] ಮಹಾಪುರಾಣದಲ್ಲೂ ಕಡೆಯ ಅರ್ಧವನ್ನು (ಉತ್ತರಾರ್ಧ) ಬಿಟ್ಟು ಮೊದಲಧರ್ಮವನ್ನು (ಪೂರ್ವ ಪುರಾಣ) ಮಾತ್ರ ಆರಿಸಿಕೊಂಡಿದ್ದಾನೆ. ೨೪ ಜನ ತೀರ್ಥಂಕರರಲ್ಲಿ ಯಾವ ತೀರ್ಥಂಕರ ಚರಿತೆಯನ್ನು ಆರಿಸಿಕೊಳ್ಳುವುದು ಎಂಬುದು ಪಂಪನಿಗಿರುವ ಮುಂದಿನ ಸವಾಲಾಗಿತ್ತು. ವಸ್ತುವಿನ ಆಯ್ಕೆಯಲ್ಲಿ ಔಚಿತ್ಯಪ್ರಜ್ಞೆಯೂ ಪ್ರತಿಭೆಯೂ ಅಡಗಿರುತ್ತದೆ. ಸರಿಯಾದ ವಸ್ತುವನ್ನು ಆರಿಕೊಳ್ಲದಿದ್ದಲ್ಲಿ ಆರಂಭದಲ್ಲೇ ಎಡವಿ ಮುಗ್ಗರಿಸಿದಂತೆ ಆಗುತ್ತದೆ. ಬೃಹತ್ ಭಾವಗಳನ್ನು ವಸ್ತುಗೈದು ಮಹತ್ ಕೃತಿಗಳನ್ನು ಎಡವಿ ರಚಿಸುವುದರಿಂದ ಜಗತ್ ಕವಿಗಳಾಗುತ್ತಾರೆಂಬುದು ಕುವೆಂಪು ವಾಣಿ.[43] ಆ ನಗೆಯ ವಸ್ತು ಪರಿಭಾವನೆಯ ಕ್ಷಣಗಳಲ್ಲಿ ಪಂಪನನ್ನು ಸೆಳೆದದ್ದು ಪೂರ್ವ ಪುರಾಣ, ಅದಕ್ಕೆ ತನ್ನದೇ ಆದ ಶೋಭೆ ಔನ್ನತ್ಯ ಗಾಂಭೀರ್ಯ ಮತ್ತು ಮಾಸದ ಚೆಲುವು ಇದೆ.[44] ಅದು ಮುಂದಿನ ಎಲ್ಲ ತೀರ್ಥಂಕರರ ಪುರಾಣಗಳಿಗೆ ಬುನಾದಿ. ಅದರಿಂದ ಪಂಪ ಪ್ರತಿಜ್ಞೆ ಮಾಡುವಾಗಲೇ ಮುಂಜಾಗರೂಕತೆ ವಹಿಸಿದ್ದಾನೆ; ಇಡೀ ಮಹಾ ಪುರಾಣವನ್ನು ಕನ್ನಡಕ್ಕೆ ಕೊಡುವುದಾಗಿ ಹೇಳಲಿಲ್ಲ. ಆತ ಪೂಣ್ದುದು ಆದಿಪುರಾಣವನ್ನು ಮೂರು ತಿಂಗಳಲ್ಲಿ ಬಎರೆದು ಮುಗಿಸುತ್ತೇನೆಂಬುದಾಗಿ : ‘ಆದಿಪುರಾಣಮುಮ್ ….ಪೂಣ್ದ ತೆಱದಿಂ…. ಮೂಱು ತಿಂಗಳೊಳೆ ಸಮಾಪ್ತಿಯಾದುದೆನೆ”.[45]
ಪಂಪ ತನ್ನ ಕಾವ್ಯಕ್ಕೆ ವಸ್ತು ಆಯ್ಕೆಯ ಪರೀಕ್ಷೆಯಲ್ಲಿ ಪಾರಾದಂತೆ, ಕಾವ್ಯ ಮಾಧ್ಯಮದ ಆಯ್ಕೆಯಲ್ಲೂ ಉತ್ತೀರ್ಣನಾಗಿದ್ದಾನೆ. ಇದು ಕಾವ್ಯರೂಪಕ್ಕೆ (Form) ಸೇರಿದ ವಿಷಯ. ಪಂಪ ಕಾವ್ಯ ವೇದಿಕೆಯನ್ನು ಹತ್ತುವ ವೇಳೆಗೆ ಕನ್ನಡದಲ್ಲಿ ಮಹಾಕಾವ್ಯಗಳು ರಚಿತವಾಗಿದ್ದುವು.[46] ಗದ್ಯ ಕಾವ್ಯಗಳೂ ಪದ್ಯ ಕಾವ್ಯಗಳೂ ಗದ್ಯ-ಪದ್ಯ ಸಮ್ಮಿಶ್ರ ಕಾವ್ಯಗಳೂ, ಬೆದಂಡೆ-ಚತ್ತಾಣ-ಓವನಿಗೆ-ಒನಕೆವಾಡು ಎಂದು ಮಾರ್ಗಪದ್ಧತಿಯೂ ದೇಸಿ ಕಾವ್ಯಪದ್ಧತಿಯೂ ಸಿದ್ಧವಾಗಿತ್ತು. ಅವುಗಳಲ್ಲಿ ಚಂಪೂ ಕಾವ್ಯಪದ್ಧತಿ ಹೆಚ್ಚು ಪ್ರತಿಷ್ಠಿತವಾಗತೊಡಗಿತ್ತು. ಇವುಗಳಲ್ಲಿ ಒಂದರ ಆಯ್ಕೆ ಪ್ರಶ್ನೆ ಬಂದಾಗ ಪಂಪ ಚಂಪೂ ರೂಪವನ್ನೇ ಆರಿಸಿಕೊಂಡಿದ್ದು ಅವನ ಯೋಗ್ಯತೆಗೂ ಯೋಗ್ಯವಾಗಿದೆ. ಆದಿಪುರಾಣದ ವಸ್ತುವಿಗೆ ಚಂಪೂರೂಪ ಹೇಳಿ ಮಾಡಿಸಿದಂತೆ ಹೊಂದಿಕೊಂಡಿದೆ. ಜತೆಗೆ ಮಹಾಪುರಾಣ ಪೂರ್ತಿ ಶ್ಲೋಕ ರೂಪದಲ್ಲಿದ್ದು ಒಂದೇ ಬಗೆಯ ರಚನೆಯಿಂದ ಏಕತಾನತೆಯಿದೆ. ಅದನ್ನು ತಪ್ಪಿಸಿ ಪಂಪ ಗದ್ಯ-ಪದ್ಯಗಳ, ಪದ್ಯಗಳಲ್ಲಿ ವೃತ್ತ ಕಂದ ರಗಳೆ ಅಕ್ಕರ ತ್ರಿಪದಿ ಎಂದು ವೈವಿಧ್ಯ ತುಂಬಿದ್ದಾನೆ.
ಒಂದು ದೊಡ್ಡ ಕಾವ್ಯದ ವಸ್ತು ಮತ್ತು ರೂಪ ಯಾವುದಿರಬೇಕೆಂಬುದರೊಂದಿಗೇ ನಿರ್ಧರಿಸಿಕೊಳ್ಳಬೇಕಾದ, ಕಾವ್ಯ ರಚನೆಗೆ ಸಂಬಂಧಿಸಿದ ಇನ್ನೊಂದು ವಿಷಯ ಭಾಷೆಗೆ ಸೇರಿದ್ದು. ಇದು ಅಭಿವ್ಯಕ್ತಿ ಮಾಧ್ಯಮದ, ಭಾಷಾ ಶರೀರದ ಪ್ರಶ್ನೆ. ಪಂಪ ಉಭಯ ಭಾಷೆಗಳಲ್ಲೂ ಸಮಾನ ಶಕ್ತಿಯಿರುವ ಪ್ರತಿಭಾಶಾಲಿ, ಸಂಸ್ಕೃತದಲ್ಲೇ ಆದಿಪುರಾಣವನ್ನು ಪುನರ್ ರಚಿಸುವ ಸಾಮರ್ಥ್ಯವೂ ಆತನಿಗಿತ್ತು.[47] ಒಂದುವೇಳೆ ಪಂಪ ಸಂಸ್ಕೃತದಲ್ಲೇ ಬರೆದಿದ್ದರೆ ಏನಾಗುತ್ತಿತ್ತು? ಸಂಸ್ಕೃತಕ್ಕೆ ಮಹದ್ ಲಾಭವೂ ಕನ್ನಡಕ್ಕೆ ದೊಡ್ಡ ನಷ್ಟವೂ ಆಗುತ್ತಿತ್ತು. ಆದರೆ ಪಂಪ ಸಂಸ್ಕೃತ ಅಥವಾ ಪ್ರಾಕೃತ ಭಾಷೆಯನ್ನು ಪಕ್ಕಕ್ಕೆ ಸರಿಸಿ ಕನ್ನಡ ಭಾಷೆಯನ್ನೇ ಆರಿಸಿಕೊಂಡು ಅಲ್ಲಿಯೂ, ಆ ಕಾಲದ ಸಂದರ್ಭದಲ್ಲಿಯೂ, ಔಚಿತ್ಯ ಪ್ರಜ್ಞೆಯನ್ನು ಪ್ರಕಟಿಸಿದ್ದಾನೆ. ಕನ್ನಡ ಭಾಷೆ ಮಹಾಕಾವ್ಯಗಳ ಭಾಷೆಯಾಗಿತ್ತು, ಪಂಪನಂಥ ಮಹಿಮಾನ್ವಿತನ ಬರುವಿಕೆಗಾಗಿ ನಡೆಮಡಿ ಹಾಸಿ ಸಿದ್ಧವಾಗಿತ್ತು. ಕಾವ್ಯ ಸೂಕ್ಷ್ಮಗಳನ್ನೂ, ಭಾಷಾ ಸೂಕ್ಷ್ಮಗಳನ್ನೂ ನಾಡಿ ಹಿಡಿದು ನೋಡುವ ನಿಪುಣ ಕವಿಯಾದ ಪಂಪನ ಸಾಧನೆ ಕನ್ನಡದ ಸಾಧನೆಯೂ ಹೌದು. ಕನ್ನಡ ಭಾಷೆಯ ಸಾಧ್ಯತೆಗಳನ್ನೂ, ಚಂಪೂ ರೂಪದ ಸಾಮರ್ಥ್ಯ ಸಮಸ್ತವನ್ನೂ, ಹಾಗೆಯೇ ಆದಿಪುರಾಣ ವಸ್ತುಗರ್ಭದಲ್ಲಡಗಿದ ಸೂಕ್ಷ್ಮಶ್ರೀಯನ್ನೂ ಸರಿಸಮನಾಗಿ ಸೂರೆಗೈದ ಮಹಾ ಸಾಹಸಿ ಪಂಪ.[48]
ಈ ಕನ್ನಡ ಆದಿಪುರಾಣವು ಆ ಸಂಸ್ಕೃತ ಪೂರ್ವಕಾರಣಕ್ಕೆ ಋಣಿ. ಇದರ ವಸ್ತು, ವಿಷಯದ ದೃಷ್ಟಿಯಿಂದ, ಪುರಾತನವಾದುದು, ಜಿನಸೇನರದು, ಪರಂಪರೆಯಿಂದ ಬಂದದ್ದು. ಆದರೆ ಅದನ್ನು ಮಹಾಕಾವ್ಯದ ಸೌಷ್ಠವದಲ್ಲಿ ಪ್ರತಿಪಾದಿಸಿರುವ ಕೌಶಲ, ಉದ್ದಕ್ಕೂ ಮಿಂಚಿರುವ ಕವಿ ಪ್ರತಿಭೆ, ಪಂಪನ ಸ್ವಯಾರ್ಜಿತ ಕೊಡುಗೆ. ಮೂಲ ಶಿಲ್ಪ ಆ ಜಿನಸೇನರದೇ : ಅದರ ಅವಯವ, ಆಭರಣ, ಮಾಟದ ತಿದ್ದಾಣಿಕೆ, ಸೂಕ್ಷ್ಮ ಕುಸುರಿ ಕೆಲಸ – ಇವು ಪಂಪನದು. ಸಂಸ್ಕೃತ ಪೂರ್ವಪು. ದ ಹಳೆಯ ಕಥೆ ಕನ್ನಡದ ಜಾಯಮಾನಕ್ಕೆ ತಕ್ಕಹಾಗೆ ಸೃಜನಾತ್ಮಕವಾಗಿ ಮರುಹುಟ್ಟು ಪಡೆದುಕೊಳ್ಳುವಲ್ಲಿ ಪಂಪನ ಸೃಜನ ಸಾಮರ್ಥ್ಯ ಹೇಗೆ ಪ್ರಕಟವಾಗಿದೆಯೆಂಬುದನ್ನು ವಿವೇಚಿಸುವುದು ತೌಲನಿಕ ಸಾಹಿತ್ಯಕ್ಕೆ ಸೇರಿದ್ದು. ಏಕೆಂದರೆ ಸಂಸ್ಕೃತ ಪೂರ್ವಪು. ಪಂಪನಿಗೆ ವಸ್ತು ಆಕರವೇ ಹೊರತು ಸಮಸ್ತವಲ್ಲ; ವಿಮಾನ ಮೇಲೇರಲು ನೆಲಬೇಕು, ಹಾರುವುದು ಆಕಾಶದಲ್ಲಿ. ಪಂಪ ಪೂರ್ವಪು. ದ ಕಥಾ ಭಾಗವನ್ನು ಆಧರಿಸಿದ್ದಾನೆಂಬುದು ನಿಜ. ಆದರೆ ಅದನ್ನು ಉದ್ದಕ್ಕೂ ಯಥಾವತ್ತಾಗಿ ಶಬ್ದಕ್ಕೆ ಶಬ್ದವಿಟ್ಟು ಭಾಷಾಂತರಿಸಿಲ್ಲ[49] ಕನ್ನಡ ಆದಿಪು. ಒಂದು ಸ್ವಚ್ಛಂದ ಪರಿವರ್ತನ (Freerendering). ಕವಿಯ ಕಾವ್ಯ ಶಕ್ತಿ ಪ್ರಕಟನೆಗೆ ಇದ್ದ ಅವಕಾಶವನ್ನು ಉಪಯೋಗಿಸಿಕೊಂಡಿದ್ದಾನೆ. ಜತೆಗೆ ಇದು ಪಂಪನ ಸಂಗ್ರಹ ಶಕ್ತಿಗೂ ನಿಕಷ; ಕತೆಯ ಮೆಯ್ ಕಿಡಲೀಯದೆ ಮಾಡಿರುವ ಈ ಸಂಗ್ರಹ ‘ಅದ್ಭುತ’ ಎನಿಸುವ ಹಾಗಿದೆಯೆಂದು ವಿಮರ್ಶಕರ ಮುಕ್ತ ಪ್ರಶಂಸೆಯನ್ನು ಪರಿಶೀಲಿಸ ಬೇಕಾಗುತ್ತದೆ.
ಈ ಹಿನ್ನೆಲೆಯನ್ನು ಅರಿತ ಮೇಲೆ ತೌಲನಿಕ ಅಧ್ಯಯನಕಾರರು ಗುರುತಿಸಬೇಕಾದುದು- ಪಂಪ ಮೂಲವನ್ನು ಎಲ್ಲಿ ಸಂಗ್ರಹಿಸುತ್ತಾನೆ, ವಿಸ್ತರಿಸುತ್ತಾನೆ, ಹಾಗೇಕೆ ಮಾಡಬೇಕಾಯಿತು, ಅದರ ಮಹತ್ವವೇನು, ಸಂಗ್ರಹಿಸಿದ್ದರಿಂದ ಅಥವಾ ಕೈಬಿಟ್ಟಿದ್ದರಿಂದ ಅಥವಾ ಪರಿವರ್ತಿಸಿದ್ದರಿಂದ ಆಗಿರುವ ಪರಿಣಾಮ ಯಾವ ಸ್ವರೂಪದ್ದು- ಇವನು ಧಾರ್ಮಿಕ ಪರಿಕಲ್ಪನೆಗಳಿಂದ ಕೂಡಿದ ಆದಿಪು. ದ ವಸ್ತುವಿನೊಳಗೇ ಕುಳಿತ ಚೆಲುವಿನ ತಾಣಗಳನ್ನು ಪಂಪ ಮೊದಲು ಪತ್ತೆಹಿಡಿದ. ಅಂಥ ಸೊಗದ ತಾಣಗಳು ಕಾವ್ಯಪ್ರೇಮಿಗಳ ಆಸ್ವಾದನೆಯ ನಲ್‍ದಾಣ ಹಾಗೂ ನಿಲ್‍ದಾಣವಾಗುವಂತೆ ಮಾಡಿದ. ಜತೆಗೆ ಅದನ್ನು ಕನ್ನಡ ಕವ್ಯ ಪರಂಪರೆಗೆ ಕಸಿಗೊಳಿಸಿ, ಆ ಮೂಲಕ ಕಥಾ ನಿರೂಪಣೆಗೆ ಒಟ್ಟಂದದ ಸೊಗಸು ತಂದ.
ಮಹಾಪು. ಮತ್ತು ಕನ್ನಡ ಜೈನಪು. ಗಳನ್ನು ತೌಲನಿಕವಾಗಿ ತೂಗಿ ನೋಡುವ ಪ್ರಯತ್ನಗಳು ಪರಿಮಿತ ಪ್ರಮಾಣದಲ್ಲಷ್ಟೇ ನಡೆದಿವೆ. ಜಿನಸೇನರ ಪೂರ್ವಪು. ದೊಂದಿಗೇ ಪಂಪನ ಆದಿಪು. ವನ್ನು ಹೋಲಿಕೆ ಮಾಡಿರುವ ಕೆಲವು ಲೇಖನಗಳಿವೆ.[50] ನೀಲಾಂಜನೆಯ ನಾಟ್ಯ ಪ್ರಕರಣ ಪಂಪನ ನಿರ್ಮಾಪಕ ಗುಣ ಪ್ರದರ್ಶನಕ್ಕೆ ದಿವ್ಯ ಸಾಕ್ಷಿಯೆಂಬುದರಲ್ಲಿ ಎರಡು ಅಭಿಪ್ರಾಯಗಳಿಲ್ಲ. ಸಹಜವಾಗಿಯೇ ಇದುವರೆಗಿನ ತೌಲನಿಕ ಲೇಖನಗಳೆಲ್ಲ ಬಹುಪಾಲು ನೀಲಾಂಜನೆ ನೃತ್ಯ ಪ್ರಕರಣವನ್ನು ಕೇಂದ್ರವಾಗಿ ರಿಸಿಕೊಂಡು ಪಮ್ಪನ ಹಿರಿಮೆಯನ್ನು ಕೊಂಡಾದುವುದರಲ್ಲಿ ಆಸಕ್ತವಾಗಿವೆ.[51] ಇದು ಬಿಟ್ಟರೆ ಭರತ-ಬಾಹುಬಲಿ ಹೋರಾಟ ಪ್ರಸಂಗಕ್ಕೆ ಕೆಲವರು ಗಮನ ಕೊಟ್ಟಿದ್ದಾರೆ;[52] ಜನ್ಮಾಭಿಷೇಕ, ಸ್ವಯಂಬುದ್ಧೋಪದೇಶ, ಲಲಿತಾಂಗ-ಸ್ವಯಂಪ್ರಭೆ ಮತ್ತು ಶ್ರೀಮತಿ-ವಜ್ರಜಂಘರ ಪ್ರಣಯ ಕಥೆ – ಇವನ್ನು ಪ್ರಾಸಂಗಿಕವಾಗಿ ಹೆಸರಿಸಿದ್ದಾರೆ.[53] ಪಂಪನ ಸ್ವೋಪಜ್ಞವೂ ವಿಲಕ್ಷಣವೂ ಅಸಾಧರಾಣವೂ ಆದ ಕಾವ್ಯ ಶಕ್ತಿಯನ್ನು ಪ್ರಕಟಿಸುವ ಇನ್ನೂ ಹತ್ತಾರು ಪ್ರಸಂಗಗಲಿವೆ. ಅವುಗಳಲ್ಲಿ ಒಂದೆರಡನ್ನು ಈ ತೌಲನಿಕ ಲೇಖನದಲ್ಲಿ ಪ್ರಸ್ತಾಪಿಸಲಾಗುವುದು.
ಪ್ರವೇಶ
‘ಸಂಸಾರ ಸಾರೋದಯ’ ನಾದ ಪಂಪ ‘ಕವಿತಾಗುಣಾರ್ಣವ’ ನೂ ಆಗಿದ್ದಾನೆ. ಕವಿಯ ಈ ಎರಡೂ ಬಗೆಯ ಸ್ವಭಾವ ಆದಿಪು. ದ ಆರಂಭದಲ್ಲಿಯೇ ಉತ್ಕಟವಾಗಿ ಪ್ರಕಟವಾಗಿದೆ. ಮೋಕ್ಷದೊಂದಿಗೆ ಅರ್ಹತ್ ಪದವಿಯನ್ನೂ ಪಡೆಯುವ ಅರ್ಹತೆಯನ್ನು ಸಂಪಾದಿಸಿಕೊಂಡ ಜೀವದ ವಿಕಾಸವನ್ನು ಹಲವು ಮಜಲುಗಳಲ್ಲಿ ಚಿತ್ರಿಸಲಾಗಿದೆ. ಆ ಬೆಳವಣಿಗೆಯ ರೂಪ ರೇಖೆಗಳೆಲ್ಲ ಜಿನಸೇನರ ಪೂರ್ವಪು. ದಲ್ಲಿವೆ. ಜಿನಸೇನರ ಸುವರ್ಣರೇಖೆಗಳಿಗೆ ಮತ್ತಷ್ಟು ಹೂ-ಬಳ್ಳಿ ಬಿಡಿಸಿ ಚಿತ್ತಾರದಿಂದ ಸಾಲಂಕೃತವನ್ನಾಗಿಸಿ, ಅಲ್ಲಲ್ಲಿ ಉತ್ಕೃಷ್ಟ ಹರಳುಗಳನ್ನು ಕೀಲಿಸುವ ಕುಸುರಿ ಕೆಲಸದ ಕಲಾನೈಪುಣ್ಯ ಪಂಪನದು. ಪೂರ್ವಪು.ಕ್ಕೆ ಸಂವಾದಿಯಾಗಷ್ಟೇ ಸ್ಪಂದಿಸುವುದಕ್ಕೆ ಆದಿಪು. ಸೀಮಿತವಾಗಿಲ್ಲ. ಮೂಲಕ್ಕೆ ನಿಷ್ಠನಾಗಿ ಜಿನಸೇನರೊಡನೆ ಹೆಜ್ಜೆ ಹಾಕುತ್ತಾ ಕಾವ್ಯ ಪಥದಲ್ಲಿ ಪಂಪ ಇನ್ನೂ ಮುಂದೆ ಸಾಗುತ್ತಾನೆ. ಅನೇಕ ಕಡೆ ಸ್ಫೂರ್ತಿಯ ಕ್ಷಣಗಳಲ್ಲಿ ಪಮ್ಪ ಜಿನಸೇನರ ಭುಜವೇರಿ ಕುಳಿತುಬಿಡುತ್ತಾನೆ. ಹೀಗೆ ಜಿನಸೇನರ ಹೆಗಲು ಹತ್ತಿರುವ ಕಡೆಗಳಲ್ಲಿ ಪಂಪ ಜಿನಸೇನರಿಗಿಂತ ದೂರದವರೆಗೆ ಕಾಣಬಲ್ಲ ಅನುಕೂಲ್ಯ ಪಡೆದಿರುವುದರೊಂದಿಗೆ ಅವರಿಗಿಂತ ಎತ್ತರವಾಗಿಯೂ ಕಾಣಿಸುತ್ತಾನೆ. ಇಂಥ ಎಡೆಗಳೆಲ್ಲಲ್ಲಾ ಧರ್ಮ ಹಿಂದೆ ಸರಿದು ಕಾವ್ಯದ ತೇರು ಮುಂದೆ ಹೋಗುತ್ತದೆ.
ಕಾವ್ಯಾರಂಭದಲ್ಲಿಯೇ ಪಂಪ ತಂದುಕೊಂಡಿರುವ ಸೌಷ್ಠವವೆಂದರೆ ಆದಿತೀರ್ಥಂಕರನ ಭವಾವಳಿಗೆ ಸಾಣೆ ಹಿಡಿದದ್ದು. ಪುರುದೇವನ ಹಿಂದಿನ ಹತ್ತು ಭವಗಳು ಪಂಪನ ಕಲ್ಪನೆಯ ಅಮೃತ ಸ್ಪರ್ಶದಿಂದ ಪರಿಷ್ಕೃತಗೊಂಡು ನವೋಜ್ವಲ ವಾಗಿವೆ. ಆರಂಭದ ಭವಗಳಲ್ಲಿ ಪ್ರಣಯ ಅಂಕುರಿಸಿ, ಪಲ್ಲವಿಸಿ ಪರಾಕಾಷ್ಠ ಸ್ಥಿತಿಗೇರಿ, ಅನಂತರದ ಭವಗಳಲ್ಲಿ ಭೋಗತೃಷ್ಣೆ ಶಿಖರ ಸ್ಥಿತಿಯಿಂದ ಇಳಿಮುಖವಾಗುತ್ತ ಬಯಲಾಗುವುದನ್ನು ಸ್ವಾರಸ್ಯ ಪೂರ್ಣವಾಗಿ ಪಂಪ ಪುನರ್ ಸಂಯೋಜಿಸಿದ್ದಾನೆ. ಆ ಆರೋಹಣ ಮತ್ತು ಅವರೋಹಣ ಚಿತ್ರಣ ಅತ್ಯಂತ ಸಹಜವಾಗಿ ಸಂಭವಿಸಿದಂತಿರುವುದು ಪಂಪನ ಸ್ವಾಭಾವಿಕ ಸಾಮರ್ಥ್ಯಕ್ಕೆ ಸಾಕ್ಷಿ. ಆದಿದೇವನ ಮೊತ್ತಮೊದಲಿನ ಭವದಿಂದಲೇ ಪಂಪನ ಈ ಕಾಣ್ಕ್ತೆ ಅಡಿಯಿಡತೊಡಗಿದೆ. ಜಯವರ್ಮನಾಗಿದ್ದ ಭವದ ವರ್ಣನೆ ಪೂರ್ವಪು. ದಲ್ಲಿ ಅನಿಶ್ಚಿತ ರೀತಿಯಲ್ಲಿ ಬಂದು ಹಾದುಹೋಗುತ್ತದೆ.[54] ಪಂಪ ಅದರ ಜೀವನಾಡಿ ಹಿಡಿದು ಒಳಹೊಕ್ಕು ಅದಕ್ಕೊಂದು ಮರು ಹುಟ್ಟನ್ನು ಕರುಣಿಸಿದ್ದಾನೆ.
“ಶ್ರೀಷೇಣನೆಂಬ ರಾಜನು ಹಿರಿಯಮಗ ಜಯವರ್ಮನನ್ನು ಕೈಬಿಟ್ಟು ಕಿರಿಯ ಮಗನಿಗೆ ಪಟ್ಟ ಕಟ್ಟಿದನು. ಆಮೇಲೆ ಜಯವರ್ಮನು ತನ್ನ ಪಾಪವನ್ನು ನಿಂದಿಸುತ್ತ ಪರಮವೈರಾಗ್ಯ ಹೊಂದಿ ದೀಕ್ಷೆ ಪಡೆದನು. ನವೀನನಾಗಿ ಮಹಾವ್ರತವನ್ನು ತೆಗೆದುಕೊಂಡ ಈ ಜಯವರ್ಮ ಮುನಿಯು, ಆಕಾಶದಲ್ಲಿ ವೈಭವದಿಂದ ಹೋಗುತ್ತಿದ್ದ ಮಹೀಧರನೆಂಬ ವಿದ್ಯಾಧರ ರಾಜನನ್ನು ಕಣ್ಣೆತ್ತಿನೋಡಿ ನಿದಾನವುಳ್ಳವ ನಾದನು. ಇನ್ನೊಂದು ಜನ್ಮದಲ್ಲಿ ಮಹಾವಿದ್ಯಾಧರನ ಆ ಭೋಗಗಳೆಲ್ಲ ತನಗುಂಟಾದಲೆಂದು ಧ್ಯಾನಿಸಿದ ಈ ಜಯವರ್ಮಮುನಿಗೆ, ಹುತ್ತದಿಂದ ಹೊರಟ ಒಂದು ಭಯಂಕರವಾದ ಸರ್ಪವು ಕಚ್ಚಿತು. ಅವನು ಭೋಗಗಳನ್ನಿಚ್ಛಿಸಿ ಪ್ರಾಣ ಬಿಟ್ಟು ಮಹಾಬಲನಾಗಿ ಹುಟ್ಟಿ ಈಗ ಭೋಗಗಳನ್ನು ಅನುಭವಿಸುತ್ತಿದ್ದಾನೆ” ಎಂದು ಜಿನ ಸೇನರ ವಿವರಣೆಯಿದೆ.[55] ಜಿನಸೇನರು ಸ್ಥಿತಪ್ರಜ್ಞೆನೆಲೆಯಲ್ಲಿ ಚಲಿಸುತ್ತಾರೆ. ರಾಗಭಾವ ಜರ್ಝರಿತ ಮಾನವನ ಭಾವಕೋಶವನ್ನು ನಿರ್ಲಿಪ್ತ ನಡಿಗೆಯಲ್ಲಿ ದಾಟಿಸುವುದು ಪಂಪನಿಗೆ ಸರಿಕಾಣಿಸುವುದಿಲ್ಲ. ತನ್ನನ್ನು ಬಿಟ್ಟು ತಮ್ಮನಿಗೆ ಕ್ರಮಪ್ರಾಪ್ತ ರಾಜ್ಯ ಪದವಿಯನ್ನು ಒಪ್ಪಿಸಿದಾಗ ಅಣ್ನನಲ್ಲುಂಟಾಗಿರಬಹುದಾದ ಪ್ರತಿಕ್ರಿಯೆಯನ್ನು ಸಮರ್ಥ ಮನೋವಿಜ್ಞಾನಿಯಂತೆ ಪಂಪ ಮೆರಗಿನಿಂದ ದಾಖಲಿಸಿದ್ದಾನೆ :
            ವ || ಆ ಜಯವರ್ಮನುಮವಮಾನ ಪವಮಾನಾಧೂತನಾಗಿ ಪೋಗಿ
ಪ್ರಭು ಕಿಱಿಯಾತನಂ ನಿಱಿಸಿ ರಾಜ್ಯದೊಳೆನ್ನನವಸ್ತು ಮಾಡಿ ಪೂ
ಣ್ದಭಿಭವಮೀಗಳೀ ಭವದೊಳಿಂತಿದು ನೀಗದು ರಾಜ್ಯಲಕ್ಷ್ಮಿಗ
ನ್ಯಭವದೊಳಪ್ಪೊಡಂ ನೆಱೆಯ ನೋಂಪೆನೆನುತ್ತೆ ಜಗನ್ನುತ ಸ್ವಯಂ
ಪ್ರಭು ಗುರುಪಾದ ಮೂಲದೊಳೆ ಕೊಂಡನಖಂಡಿತ ಜೈನದೀಕ್ಷೆಯಂ ||[56]
ಇದು ಪಂಪನ ಸ್ವಯಾರ್ಜಿತ ಸ್ವತ್ತು. ಇಲ್ಲಿಂದ ಮುಂದಿನ ಭಾಗದಲ್ಲಿ ಕೂಡ ಮೂಲಕ್ಕಿಂತ ಪಂಪ ಹೇಗೆ ಮಿಂಚಿದ್ದಾನೆಂಬುದನ್ನು ನೋಡಬಹುದು. ಜಯವರ್ಮನಿಗೆ ಹುತ್ತದಿಂದ ಹೊರಟ ಹಾವು ಕಚ್ಚಿದ್ದೇಕೆಂಬುದು ಪೂರ್ವಪು. ದಲ್ಲಿ ಸಕಾರಣವಾಗಿ ನಿರೂಪಿತವಾಗಿಲ್ಲ. ಹುತ್ತದ ಹತ್ತಿರ ಆತ ಹೋದದ್ದೇಕೆ, ಹಾವು ಕಚ್ಚಿದ್ದೇಕೆ ಎಂಬ ಪ್ರಶ್ನೆಗಳಿಗೆ ಅಲ್ಲಿ ಸಮಾಧಾನ ಸಿಗುವುದಿಲ್ಲ.[57] ಈ ಸೂಕ್ಷ್ಮವನ್ನು ಮನಗಂಡ ಪಂಪ, ಇಲ್ಲಿರುವ ಅಸ್ಪೃಷ್ಟತೆಯನ್ನು ನಿವಾರಿಸಿ, ಸಂಶಯಗಳಿಗೆ ತೃಪ್ತಿಕರವಾದ ಉತ್ತರವಿತ್ತಿದ್ದಾನೆ. ಅಲ್ಲದೆ ಆಕಾಶದಲ್ಲಿ ಹಾರಿಬಂದು ಚೆಲುವಿನ ವಿಮಾನ ನೋಡಿ ಆಸೆಪಟ್ಟಾದ ಮೇಲೆ ಹಾವು ಕಚ್ಚಿತೆಂದು ಸಂಸ್ಕೃತದಲ್ಲಿರುವುದನ್ನು ಪಂಪ ಸ್ಥಳಾಂತರಿಸಿದ್ದಾನೆ.[58] ಹಾವು ಕಚ್ಚಿದ್ದಾದ ಮೇಲೆ ನೋವಿನ ನಡುವೆ, ಕಣ್ಗಸದಳವಾದ ಲೀಲೆಯಿಂದ ತೇಲುವ ವಿಮಾನ ನೋಡಿ ಹಂಬಲಿಸುತ್ತಾನೆಂಬ ಬದಲಾವಣೆ ಅರ್ಥಗರ್ಭಿತವಾಗಿದೆ; ಹಾವು ಕಚ್ಚಿ ಸಾಯುತ್ತಿರುವಾಗಲೂ ಇಂದ್ರಿಯಗಳು ಸುಖವನ್ನೇ ಇಚ್ಚಿಸುತ್ತವೆಂಬ ಧ್ವನಿ ಪರಿಭಾವ್ಯವಾಗುತ್ತದೆ :
[ಜಯವರ್ಮಂ] ಅಂತು ಜಾತರೂಪಧರನಾಗಿ ತನ್ನ ಪಱಿದು ಬಿಸುಟ ಸಹಸ್ರ ಕುಂತಳಂಗಳಂ ತೆಮಳ್ದಿಕೊಂಡೊಯ್ದು ಮಡಗಿಡಲೆಂದು ಪುತ್ತಿನೊಳಗೆ ಕುತ್ತಿದ ಕಯ್ಯನಾಗಳೆ ಭೋಂಕೆನೊಗೆತರ್ಪ ಮಹೋರಗಂ ಪಲ್ಗಳಱ್ವೊಡೆಕೊಂಡುದು ಆ ಪ್ರಸ್ತಾವದೊಳ್
            ಎಸೆವವಿಮಾನ ಘಂಟೆಗಳ ಮೆಲ್ಲುಲಿ ಕಿನ್ನರಗೇಯದೊಳ್ ಪೊದ
ಱ್ದಿಸೆಯ ವಿಚಿತ್ರಪಾತ್ರ ಪರಿನರ್ತನಮುಣ್ಮುವ ತೂರ್ಯನಾದದೊಳ್
ಪೊಸಯಿಸೆ ಸೋಂಕಿನೊಳ್ ನಲಿವ ನಲ್ಲಳಲಂಪನೊಡರ್ಚೆ ಲೀಲೆ ಕ
ಣ್ಗಸದಳಮಾಗೆ ಪಾಱುವ ಮಹೀಧರನೆಂಬ ವಿಯಚ್ಚರೇಂದ್ರನಂ ||
ಭೋಂಕೆನೆ ಕಂಡು ವಿಷಮ ವಿಷಧರ ವಿಷಪೂರಿತ ಶರೀರಮನೊಯ್ಯ ನೊಯ್ಯನೆ ಅಱಿಸಿ ಬಂದು ಕಿವಿಯೊಳ್ ಪಳಂಚಲೀದೆಯಂ ಪಿಡಿದಲುಗುವ ಸೀಯನಪ್ಪ ಗೀತಾತೋದ್ಯ ನಾದಕ್ಕಮಿದಿರೊಳೆ ಕಣ್ಗೆವಂದು ಬಗೆಯನುಱಿ ಸೆಱೆವಿಡಿದ ವಿದ್ಯಾಧರ ವಿಳಾಸಕ್ಕಂ ಬೆಕ್ಕಸಂಬಟ್ಟೀಗಳೆನ್ನ ತಪಂಬಟ್ಟ ಫಲಮುಂಟಕ್ಕುಮಪ್ಪೊಡೆ ವಿದ್ಯಾಧರನಪ್ಪೆನಕ್ಕೆಂದಾ ವಿದ್ಯಾಧರ ವಿಮಾನಮಂ ನೋಡಿ
ಅಲ್ಲಿಯೆ ಕಣ್ ಪಳಂಚೆ ಮನಮಲ್ಲಿಯೆ ಕೀಲಿಸೆ ನೆಚ್ಚುಮೆಚ್ಚು ತ
ಳ್ತಲಿಯೆ ಸೋಲ್ತು ಪತ್ತೆ ಗತಜೀವಿತನಾಗವಿವೇಕದಿಂ ತಪೋ
ವಲ್ಲಿ ಯೊಳಪ್ಪನಲ್ಲ ಸುಖಮೆಲ್ಲ ಮನಲ್ಪಸುಖಕ್ಕೆ ಮಾಱಿ ಬಂ
ದಿಲ್ಲಿ ನಿದಾನದಿಂದತಿಬಳಂಗೆ ಮಹಾಬಳನಾಗಿ ಪುಟ್ಟಿದಂ ||[59]
ಪಂಪನ ಅದ್ಭುತ ಚಿತ್ರಕ ಶಕ್ತಿ ಕೆತ್ತಿದ ಪ್ರತಿಮೆಗಳಂತಿರುವ ಈ ಎರಡು ವೃತ್ತಪದ್ಯಗಳೂ, ಮೂಲದ ಅನುಕರಣ ಅಥವಾ ಅನುವಾದವಾಗಿರದೆ, ಕನ್ನಡಕವಿ ಹೊಸ ಭಾವನೆ ಕಲ್ಪನೆಗಳಿಗೆ ಜನ್ಮ ಕೊಡುವ ತಾಯಿ ಆಗುತ್ತಾನೆಂಬುದನ್ನು ಸಾರುತ್ತವೆ.
ಜಯವರ್ಮನ ಅಂತರಾಳದೊಳಕ್ಕೆ ಭೋಗ ಜೀವನದ ಪ್ರಬಲವಾದ ಕಾಂಕ್ಷೆ ಬೇರುಬಿಟ್ಟು ಇಳಿಯುವುದನ್ನು ಪಂಪ ಚಿತ್ರಿಸಿರುವ ರೀತಿ ಅನನ್ಯವಾಗಿದೆ. ಆ ಭವ್ಯಜೀವ ಹೀಗೆ ಜಯವರ್ಮ ಭವದಲ್ಲಿ ಸೆರಗಿಗೆ ಕಟ್ಟಿಕೊಂಡ ಭೋಗದ ಬಯಕೆ ಮತ್ತೆ ಬಿಡಿಸಿಕೊಂಡು ಆರಿ ಆವಿಯಾಗಲು ಆರೇಳು ಜನ್ಮ ಬೇಕಾಯಿತೆಂಬುದು ಮುಂದಿನ ರಮ್ಯ ಕಥಾನಿರೂಪಣೆಯಲ್ಲಿದೆ. ಈ ಎರಡು ವೃತ್ತಗಳ ಲಯ, ಬಂಧ, ಶಯ್ಯೆ, ಸುಭಗತೆ ಮತ್ತೆ ಮತ್ತೆ ಮೆಲುಕು ಹಾಕಿ ಚಪ್ಪರಿಸುವಂತಿದೆ.
ಜಯವರ್ಮ ಭವದ ಅನಂತರದ ಜನ್ಮವೇ ಮಹಾಬಲಖೇಚರೇಂದ್ರಭವ. ಜಿನಸೇನರ ಪೂರ್ವಪು.ದಂತೆ ಪಂಪನ ಆದಿಪು.ವೂ ಅನಾವರಣಗೊಳ್ಳುವುದು ಈ ಮಹಾಬಲಭವದಿಂದ.[60]ಮಹಾಬಲನ ತಂದೆ ಅತಿಬಲರಾಜನು ವೈರಾಗ್ಯಪರನಾದುದನ್ನು ಮೂಲದಲ್ಲಿ ಸಕಾರಣವಾಗಿ ಸ್ಥಾಪಿಸಿಲ್ಲ. ಪಂಪ ಅದನ್ನು ಸರಿಪಡಿಸಿದ್ದಾನೆ. ಇದರಿಂದ ಇಡೀ ಸಂದರ್ಭ ಮೊನಚುಗೊಂಡಿದೆ.[61] ಮಹಾಬಲನ ಆಸ್ಥಾನದಲ್ಲಿ ನಡೆಯುವ ಧಾರ್ಮಿಕ ಚರ್ಚೆ ಕೂಡ ಹೆಚ್ಚು ಮಾರ್ಮಿಕವಾಗಿದೆ. ಪೂರ್ವಪು.ದಲ್ಲಿ ೭೫ ಶ್ಲೋಕಗಳಷ್ಟಿರುವ[62] ಈ ಜೀವಜ್ಞಾಸೆಯನ್ನು ಪಂಪ ಆರು ಪದ್ಯಗಳಲ್ಲಿ[63] ಮತ್ತು ಒಂದು ಪುಟದ ಗದ್ಯದಲ್ಲಿ ಸಂಗ್ರಹಿಸಿದ್ದಲ್ಲದೆ ಸಪ್ಪೆಯಾದುದೆಲ್ಲ ಸ್ವಾರಸ್ಯವಾಗುವಂತೆ ಕಾಯಕಲ್ಪವೆಸಗಿ ತನ್ನ ಮುದ್ರೆ ಒತ್ತಿದ್ದಾನೆ : ಸ್ವಯಂ ಬುದ್ಧನ ಉಪದೇಶ ಕೆನೆಗಟ್ಟಿರುವ ಪದ್ಯ;
            ಭವವಾರಾಶಿ ನಿಮಗ್ನರಂ ದಯೆದಮಂ ದಾನಂ ತಪಂ ಶೀಲಮೆಂ
ಬಿವೆ ಮೆಯ್ಯಾಗಿರೆ ಸಂದ ಧರ್ಮಮೆವಲಂ ಪೊತ್ತೆತ್ತುಗುಂ ಮುಕ್ತಿಪ
ರ್ಯವಸಾನಂಬರಮಾನುಷಂಗಿಕ ಫಲಂ ಭೂಪೇಂದ್ರ ದೇವೇಂದ್ರ ರಾ
ಜ್ಯವಿಳಾಸಂ ಪೆಱತಲ್ತು ನಂಬು ಖಚರಕ್ಷ್ಮಾಪಾಲ ಚೂಡಾಮಣೀ |
ಸದ್ಧರ್ಮೋಪದೇಶ ಪ್ರಸಂಗದಲ್ಲೂ ಪಮ್ಪನ ಕವಿತ್ವ ಬತ್ತುವುದಿಲ್ಲ, ವಿಜೃಂಭಿಸುತ್ತದೆ. ದಯೆ, ದಮ, ತಪ, ದಾನ, ಶೀಲ – ಈ ಗುಣಾವಳಿಯನ್ನು ಜಿನಸೇನರು ಹೇಳಿರುವ ರೀತಿಗೂ[64] ಪಂಪನ ಪ್ರತಿಪಾದನೆಗೂ ಅಜಗಜಾಂತರವಿದೆ. ಪಮ್ಪನ ಅಕ್ಷಯ ಪ್ರತಿಭಾ ಸ್ಪರ್ಶದಿಂದ ನಿರೂಪಣೆ ಹೃದಯಸ್ಪರ್ಶಿಯಾಗಿರುವುದರ ಜತೆಗೆ ಧರ್ಮದ ವ್ಯಾಖ್ಯೆಗೆ ವ್ಯಾಪ್ತಿಯೂ ಬಂದಿದೆ. ಇದು ಜಿನಧರ್ಮದ ಸಾರ ಮಾತ್ರವಲ್ಲ, ಇಡೀ ಮಾನವ ಧರ್ಮಕ್ಕೆ ಹೊಂದುವ ಹಿತನುಡಿಯಾಗಿದೆ. ವಿತಂಡವಾದಗಳನ್ನು ಮಂಡಿಸುವವರ ಪರವಾಗಿ ಕವಿಯೇ ಮುಖಂಡತ್ವ ವಹಿಸಿ ನಿಂತಷ್ಟು ಹೊಸಜೀವಕಳೆ ತಂದಿದ್ದಾನೆ:
            ಒಡಲೊಳೆ ಜೀವಮಿರ್ದುಗಡ ಸಂಚಿಸುತಿರ್ಪುದು ಪುಣ್ಯಪಾಪಮಂ
ಗಡ ಬಱಿಕತ್ತ ಬೀಱೆ ಪೆಱತೊಂದೊಡಲೊಳ್ಗಡ ತಾನೆ ನಿಂದೊಡಂ
ಬಡುವುದು ಧರ್ಮ ಕರ್ಮ ಫಲಮಂ ಗಡ ಸತ್ತನೆ ಮತ್ತೆ ಪುಟ್ಟುವಂ
ಗದೆ ಪುಸಿ ಕಾಣ ಡಂಬವಿದು ಖೇಚರ ನೀನಿದನೆಂತು ನಂಬಿದೋ |
            ತಲೆವಱಿದುಟ್ಟುದಿಕ್ಕಿ ಸುರಲೋಕ ಸುಖಂಗಳನುಣ್ಪೆವೆಂಬ ಬ
ತ್ತಲೆಗರ ಮಾತುಗೇಳದಿರು ಬಾಱ್ವಿನಮಿಂದ್ರಿಯವರ್ಗದಿಚ್ಚೆಯಂ
ಸಲಿಸಿ ಬಸಂತದೊಳ್ ಕಳಿಕೆಗಱಿದ ಕೋಗಿಲೆಯಂತೆ ಬಿಚ್ಚಿತಂ
ನಲಿವುದು ಕಂಡರಾರ್ ಮಱುಭವಂಗಳನಿಲ್ಲಿ ವಿಯಚ್ಛರೇಶ್ವರಾ [65]
ಜಿನಸೇನರಲ್ಲಿ ವರದಿರೂಪದಲ್ಲಿ ನೀರಸವಾಗಿ ಸಾಗುವ ಲೋಕಯತಿಕ, ಯೋಗಾಚಾರ ಮತ್ತು ಮಾಧ್ಯಮಿಕ ಮತಗಳ ವಾದಗಳನ್ನು ಇಲ್ಲಿ ಸರಸಗೊಳಿಸಲು ಸಾಧ್ಯವಾಗಿರುವುದು, ಪಂಪ ಈ ಸಂನಿವೇಶಕ್ಕೆ ದೇಸಿಯ ಕಸಿ ಮಾಡಿರುವುದರಿಂದೆ. ನಾಟಕೀಯತೆಯ ಜತೆಗೆ ಆತ್ಮೀಯತೆಯೂ ಬೆರೆತು ಇಡೀ ಸಂದರ್ಭ ಸಾವಯವತೆ ಯಿಂದ ಹಿತವಾಗಿದೆ. ಧಾರ್ಮಿಕ ಸಾಹಿತ್ಯದ ಮರಳುಗಾಡಿನಲ್ಲಿ ಇಂಥ ಕೆಲವು ನೀರ್ಮನೆಗಳೂ ಸಿಗುತ್ತವೆ.
ಮಹಾಬಲ ಖೇಚರನು ಅನಲ್ಪಸುಖಸನ್ನಿಧಿಯಾದ ಈಶಾನ ಕಲ್ಪದಲ್ಲಿ ಲಲಿತಾಂಗ ದೇವನಾಗಿ ಹುಟ್ಟಿದ್ದನ್ನು ಜಿನಸೇನರು ವಿಸ್ತಾರವಾಗಿಯೇ ಸೂಚಿಸಿದ್ದಾರೆ :
            ದೇಹಭಾರಮಥೋತ್ಸೃಜ್ಯ ಲಘೂಭೂತ ಇವಕ್ಷಣಾತ್
ಪ್ರಾಪತ್ಸ ಕಲ್ಪಮೈಶಾನ ಮನಲ್ಪ ಸುಖ ಸನ್ನಿಧಿಂ ||[66]
ನವಯೌವನ ಪೂರ್ಣೋನಾ ಸರ್ವಲಕ್ಷಣಸಂಭೃತಃ
ಸುಪೋತ್ಥಿತೊ ಯಥಾಭಾತಿ ತಥಾ ಸೋಂತರ್ಮುಹೂರ್ತತಃ ||[67]
            ಪುಷ್ಪವೃಷ್ಟಿಸ್ತದಾಸಪ್ತಹ್ಮುಕ್ತಾ ಕಲ್ಪದ್ರುಮೈ : ಸ್ವಯಂ
ದುಂದುಭಿಸ್ತನಿತಂ ಮಂದ್ರಂ ಜಜೃಂಭೇರುದ್ಧದಿಕ್ತಟಂ ||[68]
ಇದನ್ನು ಪಂಪಯಥೋಚಿತವಾಗಿ ಅಳವಡಿಸಿಟ್ಟಿದ್ದಾನೆ :
ಆತ್ಮೀಯ ಶರೀರಭಾರಮನಿಱಿಪಿ ತತ್ಸಮಯದೊಳನಲ್ಪ ಸುಖನಿವಾಸಮೆ ನಿಸಿದೀಶಾಸನ ಕಲ್ಪದೊಳ್…. ದಿವ್ಯತಳ್ಪದ ಪೊರೆಯೊಳಗೆ…. ಚೌವನಂ ನೆಱೆದಿರೆ ದಿವ್ಯಮೂರ್ತಿ ಸಹಜಾಂಬರ ಭೂಷಣ ದಿವ್ಯಮಾಲೆಗಳೊಡವುಟ್ಟೆ ಮುನ್ನೆ ಮಱಲುಂದಿದ ನೆಱ್ಚಱುವಂತೆ ಪುಟ್ಟಿದಂ. [69]
            ಇದು ಸುಖದೊಮ್ದು ತುತ್ತತುದಿ ರಾಗದ ಮೊತ್ತಮೊದಲ್ ನಿರಂತರಾ
ಭ್ಯುದಯದ ಸಾಗರಂ ವಿಭವದಾಗರಮೀ ದಿವಿಜೇಂದ್ರರುಂದ್ರಲೋ
ಕದೊಳಮಿದೊಂದೆ ಸಾರಮಿದು ಜೈನ ಪದಾಬ್ಜವರ ಪ್ರಸಾದದಾ
ದುದು ನಿನಗಪ್ಪ ಕಾರಣದಿನೀಗಳೆ ಪೂಜಿಸು ಚೈತ್ಯರಾಜಿಯಂ ||[70]
ಈ ಮದ್ಯದಲ್ಲಿ ಕಡೆಯ ಒಂದು ಪಾದ ಮಾತ್ರ ಮೂಲದ ಅನುವಾದದಂತಿದ್ದರೂ,[71]ಉಳಿದ ಮೂರು ಸಾಲು ಪಂಪನ ಸ್ವಂತ ಸೃಷ್ಟಿ, ಇದರಿಂದ ಪದ್ಯದ ಭಾವ ಪುಷ್ಟಗೊಂಡಿದೆ. ಭೋಗ ಭೂಮಿಜರಂತೆ ಪ್ರಣಯ ಕೇಳಿರತರಾದ ‘ಲಲಿತಾಂಗ-ಸ್ವಯಂಪ್ರಭೆ’ ಯರ ಈ ಪ್ರಕರಣವನ್ನು ಈ ಇಬ್ಬರು ಕವಿಗಳು ನಿರೂಪಿಸಿರುವ ರೀತಿಯಿಂದ ಸಂಸ್ಕೃತ ಕನ್ನಡ ಕಾವ್ಯಗಳಲ್ಲಿರುವ ಅಂತರದ ತರತಮವನ್ನೂ ಆಸ್ವಾದಿಸಬಹುದು. ಪಂಪನಲ್ಲಿ ಪ್ರಣಯದ ಕಥೆ ಮತ್ತಷ್ಟು ಮನೋಜ್ಞವಾಗಿದೆ, ಇಲ್ಲಿರುವುದು ರಮ್ಯಾತಿಶಯದ ಉಜ್ವಲರಾಗಸಂಪನ್ನ ಚಿತ್ರಣ.[72]
ಈ ಲಲಿತಾಂಗನ ಪ್ರಣಯದೇವತೆಯಾಗಿ ಮೆರೆವ ಸ್ವಯಂಪ್ರಭೆಯ ವಿಚಾರವಾಗಿ ಪೂರ್ವಪುದಲ್ಲಿ ಇರುವುದು ಬೆರಳ ರೇಖೆಗಳು; “ಇವನ ಪುಣ್ಯೋದಯದಿಂದ ಸ್ಚಯಂ ಪ್ರಭಾದೇವಿಯು ಹುಟ್ಟಿ ಪ್ರಾಣವಲ್ಲಭೆಯಾದಳು. ಆ ಮೇಲೆ ಕಾಂತಿಯಿಂದ ಚಲಿಸುತ್ತಿರುವ ಶರೀರವುಳ್ಳ ಆ ಸ್ವಯಂ ಪ್ರಭಾದೇವಿಯು ಅಲಂಕಾರಮಾಡಿಕೊಂಡು ಪತಿಯ ತೊಡೆಯಮೇಲೆ ಕುಳಿತು, ಸ್ತ್ರೀರೂಪವನ್ನು ಧರಿಸಿದ ಈಶಾನ ಕಲ್ಪದ ಲಕ್ಷ್ಮೀದೇವಿಯೋ ಎಂಬಂತೆ ಶೋಭಿಸಿದಳು. ನೂತನವಾದ ಮಾವಿನ ಹೂವಿನ ಗೊಂಚಲು ಭ್ರಮರಕ್ಕೆ ಪ್ರಿಯವಾಗಿರುವಂತೆ, ಈ ಸ್ವಯಂ ಪ್ರಭಾದೇವಿಯು ಲಲಿತಾಂಗ ದೇವನಿಗೆ ಬಹುಕಾಲದವರೆಗೆ ಬಹಳ ಪ್ರೀತಿಪಾತ್ರಳಾಗಿದ್ದಳು. ಇವನು ಅವಳ ಮುಖವನ್ನು ನೋಡುವುದರಿಂದಲೂ, ಶರೀರ ಸ್ಪರ್ಶದಿಂದಲೂ ಆನಂದಪಡುತ್ತ, ಹೆಣ್ಣಾನೆಯಲ್ಲಿ ಆಸಕ್ತವಾದ ಗಂಡಾನೆಯಂತೆ ಬಹುಕಾಲದವರೆಗೆ ಸ್ತ್ರೀ ವಿಷಯ ಸುಖವನ್ನಭವಿಸಿದನು. ಭ್ರಮರಗಳೂ, ಕೋಗಿಲೆಗಳೂ ಧ್ವನಿ ಮಾಡುತ್ತಿರುವ ನಂದನವನಗಳಿಂದ ಕೂಡಿರುವುದೂ, ಮನೋಹರವಾದ ಚಂದ್ರಕಾಂತ ಶಿಲೆಗಳುಳ್ಳುದೂ ಆದ ದೊಡ್ದಪರ್ವತಗಳಲ್ಲಿಯೂ, ತಪ್ಪಲು ಪ್ರದೇಶಗಳಲ್ಲಿಯೂ ದ್ವೀಪಗಳಳಲ್ಲಿಯೂ ಸಮುದ್ರಗಳಲ್ಲಿಯೂ ಭೋಗಭೂಮಿ ಮೊದಲಾದ ಪ್ರದೇಶ ಗಳಲ್ಲಿಯೂ ಕ್ರೀಡಿಸುವವನಾಗಿ ಸುಖವಾಗಿದ್ದನು.[73]
ಪೂರ್ವಪು. ದ ಈ ಶಾಬ್ಧಿಕ ವಿವರಣೆಯಲ್ಲಿರದ ಜೀವಂತಿಕೆಯ ಬೆಳಗಿನ ಹೊಸ ಕಳೆಯನ್ನು ಪಂಪ ತನ್ನ ಕಾವ್ಯದಲ್ಲಿ ಸೃಷ್ಟಿಸಿದ್ದಾನೆ. ಮೊದಲೇ ರತಿಸುಖಾಸಕ್ತ ನಾದ ಲಲಿತಾಂಗ ದೇವನನ್ನು ಭೋಗ ಸುಭಗೆಯೂ ಸಖ್ಯಶೀಲಳೂ ಆದ ಸ್ವಯಂ ಪ್ರಭೆ ರತಿಕ್ರೀಡೆಗೆ ಹುರಿದುಂಬಿಸುವ ಮಾಟದ ಬೊಂಬೆಯಾದಳೆಂಬುದನ್ನು ಪಂಪ ಪ್ರತಿಭಾತಿಶಯತೆಯಿಂದ ನವೀಕರಿಸಿ ಪೊಚ್ಚ ಪೊಸವೆನಿಸುವಂತೆ ಸಂಯೋಜಿಸಿದ್ದಾನೆ. ಕಲ್ಪನೆಯ ವೈಭವಕ್ಕೂ ಶೈಲಿಯ ಪ್ರಪುಲ್ಲತೆಗೂ ವಿಖ್ಯಾತವಾಗಿರುವ ಪದ್ಯಗಳಿವು :
            ಅಭಿನವ ಪಾರಿಜಾತ ಕುಸುಮಾಸವಮೊರ್ಮೊದಲುಣ್ಮೆ ದೇವದುಂ
ದುಭಿ ನಭದೊಳ್ ಪೂದಱ್ದೆಸೆಯ ಕಣ್ಗೆಸೆದಿರ್ಪ ಜಿನಾಂಗ ಸಂಗತ
ಪ್ರಭೆ ಸುರಲೋಕಮಂ ಬೆಳಗೆ ವಿಸ್ಮಯಮಪ್ಪಿನಮಾಗಳಾ ಸ್ವಯಂ
ಪ್ರಭೆ ಲಲಿತಾಂಗನಳ್ಳೆರ್ದೆಗೆ ತೊಟ್ಟನೆ ಬೇಂಟಮೆ ಪುಟ್ಟೆ ಪುಟ್ಟಿದಳ್ |
            ಅದು ಸುಖದೊಂದು ಪಿಂಡಮದು ಪುಣ್ಯದ ಪುಂಜಮದಂಗಜಂಗೆ ಬಾ
ಱ್ಮೊದಲಯ ಚಿತ್ತಜಂಗೆ ಕುಲದೈವಮದಂಗಜ ಚಕ್ರವರ್ತಿಗೆ
ತ್ತಿದ ಪೊಸವಅಮಂತದು ಮನೋಜಜ ಕೈಪಿಡಿಯೆಂದು ಮಾಣ್ದೆನಾ
ಸುದತಿಯ ರೂಪನಿಂ ಪೆಱತನೆಂದೊಡೆ ಚಿಃಕರಮೆಗ್ಗನಾಗೆನೇ |
            ನೆಗಱ್ದಮರಾಂಗನಾಜನದ ರೂಪುಗಳೆಲ್ಲ ಮದೀಕೆಯೊಂದು ದೇ
ಸೆಗೆ ನಿಮಿರ್ವೊಂದು ಪುರ್ವಿನ ಮಯಕ್ಕಮದೊಂದುದಗುಂತಿಗೊಂದು ಭಂ
ಗಿಗೆ ನೆಗಱ್ವೊಂದು ಮೆಲ್ಪಿನ ತೊದಳ್ನುಡಿಗಪ್ಪೊಡಮೆಯ್ದೆವಾರವೇ
ನೊಗಸುಗಮೆಂದು ತಳ್ತಗಲನಾಕೆಯನಾ ಲಲಿತಾಂಗ ವಲ್ಲಭಂ |
            ವ್ರತದಿಂದಂ ಪಡೆದಿಂದ್ರಲೋಕ ವಿಭವಂ ಮುನ್ನಾದ ದೇವಾಂಗ ನಾ
ತತಿಯಿಂದಿನಿತಿಂಪನೀಯದು ಮನಕ್ಕಾಹ್ಲಾದಮಂ ಮಾಱ್ಪ ತ
ತ್ಸತಿಯಿಂ ನೆಟ್ಟನೆ ಸಾರಮಾದುದು ಗಡಂ ತತ್ಕಲ್ಪಜಂಗೆಂದೊಡಾ
ಜಿತ ವಿದ್ಯುತ್ಪ್ರಚೆಯಂ ಸ್ವಯಂಪ್ರಭೆಯನಿನ್ನೇವಣ್ಣಿಪಂ ಬಣ್ಣಿಪಂ |[74]
ಇದಿಷ್ಟೂ ಮೂಲವನ್ನು ಅವಲಂಬಿಸಿಲ್ಲದ ಹೊಸಬೆಳೆ, ಉದಾಹೃತ ಪದ್ಯಗಳೆಲ್ಲ ಪಂಪನ ನವನಿರ್ಮಾಣ. ಇಂಥ ಚೆಲುವಿನ ಪುತ್ಥಳಿ ಲಲಿತಾಂಗನ ಒಲವಿನರಸಿಯಾಗಿ ವಿಜೃಂಭಿಸಿದ್ದು ಅತಿಶಯವಲ್ಲವೆಂದು ಓದುಗರ ಬುದ್ಧಿ ಭಾವಗಳಿಗೆ ಹೃದ್ಯವಾಗುವಂತೆ ತನ್ನ ಸಹಜಶಕ್ತಿಯಿಂದ ಪಂಪ ರಸಪೂರ್ಣವಾಗಿ ನಿರೂಪಿಸಿದ್ದಾನೆ. ಸ್ವಯಂ ಪ್ರಭಾ ಲಲಿತಾಂಗರು ಸನ್ಮನಃಪ್ರಣಯ ಮಾನಸರಾಗಿ ಪ್ರತಿಕ್ಷಣವೂ ಸಂತತವಾಗಿ ದಿವ್ಯಸುಖದಲ್ಲಿ ತಣಿದರೆಂದು ತಲ್ಲೀನತೆಯಿಂದ ವರ್ಣಿಸಿದ್ದಾರೆ. ಪಂಪನ ಮನೋಧರ್ಮವೂ ಈ ಭಾವಪೂರದಲ್ಲಿ ಬೆರೆತದ್ದರಿಂದ ಈ ಭಾಗದಲ್ಲಿ ಆರ್ದ್ರತೆಯೂ ತಾಜಾತನವೂ ಮೊನಚೂ ಪ್ರಕಟವಾಗಿದೆ.
ದೇವಲೋಕದ ವೈಭೋಗವೂ ಆಧ್ರುವವಾದದ್ದೆ. ಲಲಿತಾಂಗನ ಅನಂತ ಆಯುರವಧಿಗೂ ಒಂದು ಅಂತವಿದೆ. ಅವನೂ ಅಂತಕನ ಅತಿಥಿಯಾಗುವ ಕಾಲ ಸಮೀಪಿಸಿತು. ಸಾವಿನ ಮನೆಗೆ ಸಾಗುವ ಸಿದ್ಧತೆ ಮಾಡಿಕೊಳ್ಲಲು ಸೂಕ್ತ ಸೂಚನೆಗಳು ವ್ಯಕ್ತವಾದುವು :
            ಸೂಡಿದ ಪಾರಿಜಾತದ ನಮೇರುವ ಬಾಸಿಗಮೊಯ್ಯನೊಯ್ಯನಿ
ರ್ಪೋಡಿಸುದಂದಿನಂಗರುಚಿ ಕಣ್ಣಿಱಿದಾಯ್ತು ವಿಭೂಷಣಂಗಳೊಳ್
ತೀಡುವ ರಶ್ಮಿಗಳ್ ಮಸುಳ್ದುವಾಗುಳಿಯಾಯ್ತಿನಿತುಬ್ಬೆಗಂ ಮೊಗಂ
ಬಾಡೆ ತಗಳ್ದು ಸೂಚಿಸಿದುವಾ ದಿವಿಜಂಗವಸಾನ ಕಾಲಮಂ |[75]
ಇದು ಪೂರ್ವಪು.ದ ಭಾವಾನುವಾದವಾದರೂ[76] ಅಲ್ಲಿಗಿಂತ ಇಲ್ಲಿ ಭಾವಪೂರ್ಣವಾಗಿದೆ, ಯಮನ ನೆರಳಲ್ಲಿ ನಿಂತಂತೆ ದುಃಖಭಾವದ ಅಂಕುರ ಅನುಭವವಾಗುತ್ತದೆ. ಇದರ ಮುಂದಿನ ಪದ್ಯಗಳು ಪಂಪನ ಪ್ರತಿಭಾಮೂಸೆಯಲ್ಲಿ ಮಿಂದುಬಂದವು. ಇದರ ಮುಂದಿನ ಪದ್ಯಗಳು ಪಂಪನ ಪ್ರತಿಭಾಮೂಸೆಯಲ್ಲಿ ಮಿಂದುಬಂದವು. ಪ್ರೇರಣೆ ಜಿನಸೇನಾಚಾರ್ಯರದು, ನಿಜ. ಆದರೆ ಜಿನಸೇನರ ಪ್ರಭಾವ ವನ್ನು ಜೀರ್ಣಿಸಿಕೊಂಡು, ಮೂಲವನ್ನು ಮೀರಿಸಿ ತೋರಿಸಿರುವ ಸ್ವಂತಿಕೆಯಲ್ಲಿದೆ ಪಂಪನ ಮಹತ್ವ. ಇಂದ್ರಿಯೋಪಭೋಗದ ವಿಷಯ ಲಾಲಸೆಯನ್ನು ಬೆಚ್ಚಗಿರುವ ಉತ್ಸಾಹಕರ ಜೀವನನ್ನಾಗಿಸಿದ ಸ್ವಯಂ ಪ್ರಭಾಬಾಹುಬಂಧನ, ಸುತ್ತಲ ಪ್ರೋತ್ಸಾಹಕರ ಹಿತದ ಪರಿಸರ, ಸಮುದಾಯ ಶೋಭೆಯ ಭೋಗಶಯ್ಯೆಯಿಂದ ಕೆಳಗಿಳಿಯುವ ಆಲೋಚನೆಯನ್ನು ಕೂಡ ಮಾಡಲಾರದ ಸ್ಥಿತಿಯಲ್ಲಿರುವ ಲಲಿತಾಂಗನಲ್ಲಾಗುವ ಅಲ್ಲೋಲಕಲ್ಲೋಲವನ್ನು ಪ್ರತಿಭೆಯ ಹೊನಲು ಬೆಳಕು ಹಾಯಿಸಿ ಪಂಪ ಬಿಂಬಿಸಿದ್ದಾನೆ;
            ಸುರತರುನಂದನಂಗಳಿರ ರತ್ನಪಿನದ್ಧವಿಮಾನ ಕುಟ್ಟಿಮಾಂ
ತರ ಸುರತಾಲಯಗಳಿರ ಚಾರುವಿಲೋಲಕಟಾಕ್ಷಪಾತ ಸೌಂ
ದರ ಪರಿವಾರದೇವಿಯರಿರಾ ಕಡುಕೆಯ್ದು ಕೃತಾಂತನಿಂತು ನಿ
ರ್ನೆರಮೆಱಿದುಯ್ಯೆ ಬಾರಿಸದೆ ಕೆಮ್ಮನುಪೇಕ್ಷಿಸಿ ನೋಡುತಿರ್ಪಿರೇ |[77]
ಎಂದು ಸೈರಿಸದೆ ಕಾಮಸಾಮ್ರಾಜ್ಯ ಸರ್ವಸ್ವ ಭೂತೆಯಪ್ಪ ತನ್ನ ನಲ್ಲಳ ಮೊಗಮಂ ನೋಡಿ
            ಸಂತಸದಂತನೆಯ್ದಿ ಸುರತಾಮೃತದೊಳ್ ತಣಿದಱ್ಕಱಿಂ ಜಿಗಿ
ಲ್ತಂತಿರೆ ಪತ್ತಿ ಮೆಯ್ಗಳೆರಡಾದೊಡಮೇನಸುವೊಂದೆ ನೋಱ್ಪೊಡೆಂ
ಬಂತಿರೆ ಕೂಡಿ ನಿನ್ನೊಡನೆ ಭೋಗಿಸಲೀಯದೆ ಕೆಮ್ಮನೆನ್ನನು
ಯ್ವಂತಕನೆಂಬ ಬೂತನೆಲೆ ಮಾಣಿಸಲಾಗದೆ ಪೇಱ್ ಸ್ವಯಂಪ್ರಭೇ |
ಇಲ್ಲಿನ ಉತ್ಕಟತೆ, ತೀವ್ರತೆ ಪಂಪನಿಗೇ ಸಾಕ್ಷಾತ್ತಾಗಿ ಬಂದಷ್ಟು ಸಹಜವಾಗಿದೆ. ಮನುಷ್ಯನನ್ನು ಕಾಡುವ ಎರಡು ಪ್ರಧಾನ ಭಾವಗಳೆಂದರೆ ಪ್ರೀತಿ ಮತ್ತು ಮೃತ್ಯು. ಒಂದು ಗಾಳಿಯಲ್ಲಿ ತೇಲಿಸಿದರೆ, ಇನ್ನೊಂದು ಪಾತಾಳಕ್ಕೊಯ್ಯುತ್ತದೆ. ಮರಣ ಭೀತಿಯಿಂದ ಒಂದು ಜೀವ ಹೇಗೆ ತಲ್ಲಣಿಸುತ್ತದೆಂಬುದರ ಪ್ರತೀಕ ಲಲಿತಾಂಗನ ಈಗಿನ ಸ್ಥಿತಿ. ಸಾವು ಬಂದು ಬಾಗಿಲು ಬಡಿಯುತ್ತಿರುವಾಗಿನ ಅವನ ಹಳವಂಡ, ಹುಯಿಲು ಅರ್ಥಪೂರ್ಣವಾಗಿದೆ. ಮೇಲಿನ ಎರಡೂ ಪದ್ಯಗಳು ಸ್ವತಂತ್ರವಾಗಿ ಆಲೋಚಿಸುವ ಪಂಪನ ಸ್ರಷ್ಟಾರಗುಣಕ್ಕೆ ರನ್ನಗನ್ನಡಿಯಾಗಿವೆ. ಲಲಿತಾಂಗನ ಪ್ರಲಾಪದಲ್ಲಿ ಕಾವ್ಯಧ್ವನಿಯೂ ಬೆರೆತಿದೆ. ತನ್ನಿಂದ ತಡೆಯಲಾಗದ ಅಂತಕನ ಧಾಳಿಯನ್ನು ತನಗಾಗಿ ಇತರರಾದರೂ ಪ್ರತಿಭಟಿಸಬೇಕೆಂದು ಅಂಗಲಾಚುತ್ತಾನೆ. ಆಗ ಅವನಿಗೆ ಋಜುಮಾರ್ಗ ತೋರಿಸಿ ವಿವೇಕ ನುಡಿಯುವ ಮುಂದಿನ ಎರಡು ಪದ್ಯಗಳು ಜಿನಸೇನರ ಪೂರ್ವ ಪುರಾಣದ ಗುಹಾಧ್ವನಿ.
            ನಿನಗೊರ್ವಂಗಲ್ಲ ವಸ್ಥಾಂತರಮಮರಜನಕ್ಕೆಲ್ಲ ಮೀಪಾಂಗೆ ಕಾರು
ಣ್ಯನಿನಾದಂ ನಿನ್ನನಾದಂ ನಗಿಸುಗುಮಱೆದುಯ್ವಂತಕಂಗಿಲ್ಲ ದೇವಾಂ
ಗೆನೆಯರ್ ಮಾಱೂಂಪರೇ ಪೇಟ್ ಜನನಮ್ರುತಿಜರಾಂತಕಶೋಕಗ್ನಿಯಿಂದಾ
ವನುಮೀ ಸಂಸಾರದೊಳ್ ಬೇಯದನೊಳನೆ ಶರಣ್ಧರ್ಮದಿಂದೊಂದುಮುಂಟೇ |
            ಜಿನಚೈತ್ಯವ್ರಾತಮಂ ಬಂಧಿಸು ಜಿನಪದಪದ್ಮಂಗಳಂ ದಿವ್ಯಮಪ್ಪ
ರ್ಚನೆಯಿಂದಂ ಭಕ್ತಿಯಿಂದರ್ಚಿಸು ಜಿನನ ನಮಸ್ಕಾರಮಂತ್ರಗಳೊಳ್ ಭಾ
ವನೆಯಂ ತಾಳ್ದಱ್ತೆಯಿಂದಂ ಜಿನಮಹಿಮೆಗಳಂ ಮಾಡು ನೀಂ ಭವ್ಯನೈ ಮ
ತ್ತಿನೆ ಮಿಥ್ಯಾಜ್ಞಾನಿವೋಲ್ ನೀಂ ತರಳತೆವೆರಸಿಂತೇಕೆ ವಿಭ್ರಾಂತನಪ್ಪೈ ||
ಈಶಾನಕಲ್ಪದ ಸಾಮಾನಿಕ ದೇವತೆಗಳು ಲಲಿತಾಂಗನನ್ನು ಸಾಂತ್ವನಗೊಳಿಸುತ್ತಾರೆ. ಸಮಾಧಾನಪಡಿಸುವುದರೊಂದಿಗೆ ವಿವೇಕ ಹೇಳಿ, ಧೈರ್ಯತುಂಬಿ ಮುಂದಿನ ಹೆಜ್ಜೆಗಳನ್ನಿಡಬೇಕಾದ ದಾರಿ ತೋರಿಸುತ್ತಾರೆ. ತನ್ನೊಂದು ಐಂದ್ರಿಯ ಲಾಲಸೆಗೆ ವಶವಾದ ಭೋಗ ಪ್ರವೃತ್ತಿಯಿಂದ ನಾಲ್ಕು ಜನರೆದುರು ನಗೆಗೆ ಈಡಾಗ ಬೇಕಾಯಿತೆಂಬ ಅರಿವು ಮರುಕಳಿಸುತ್ತದೆ. ಸಿಗ್ಗಾಳಿಯಾದ ಲಲಿತಾಂಗ ವಿಷಯಾಭಿ ಮುಖತೆಯಿಂದ ವಿಮುಖನಾಗಿ ಧರ್ಮದತ್ತ ಹೆಜ್ಜೆಹಾಕುತ್ತಾನೆ. ಯಥಾ ಪ್ರಕಾರ ಪೂರ್ವಪುರಾಣಕ್ಕಿಂತ ಪಂಪನ ವಿವರಣೆ ಉಜ್ವಲತರವಾಗಿದೆ. ಮೂಲದಲ್ಲಿ ಇರುವ ಪ್ರಮಾಣಕ್ಕೂ ಮೀರಿ ಭೋಗದ ಬಾಳು ಇನ್ನಷ್ಟು ನಿರ್ಭರವಾಗಿ ಢಿಕಾವಾಗಿ ಕಾಣುವಂತೆ ಪಂಪ ವೈಭವೀಕರಿಸಿರುವುದು ಅಂತಿಮ ಪರಿಣಾಮ ತೀವ್ರತೆಗಾಗಿ. ವೈದೃಶ್ಯಗಳ ಬೆಳಕಿಗೆ ಹಿಡಿದು ನಿಜಬಣ್ಣಗಳು ಬಿಡುವಂತೆ ಮಾಡಿದ್ದಾನೆ. ಭೋಗವೇ ಪರಮವೆಂದು ಅದರಲ್ಲಿ ಮುಳುಗಿ ಓಲಾಡುತ್ತಿರುವಾಗಲೇ, ಅದರ ಅಂಚಿನಲ್ಲೇ ಹೊಂಚುಹಾಕಿ ಕುಳಿತ ವಿವೇಕ, ಭೋಗದ ಅಧ್ರುವತೆ-ಅಸಾರತೆಯನ್ನು ದರ್ಶನ ಮಾಡಿಸುತ್ತದೆ; ಇದು ಮುಂದಿನ ಭವದಲ್ಲಿ ಈ ಜೀವಕ್ಕೆ ಇನ್ನೂ ಗಾಢತರವಾಗಿ ನಾಟುವಂತೆ ಕವಿ ನಾಟಕೀಯವಾಗಿ ಸಂಯೋಜಿಸಿದ್ದಾನೆ. ಲಲಿತಾಂಗಜೀವ ಬಂದು ವಜ್ರಜಂಘನಾಗಿ ಬೆಳೆದು ಯೌವನ ತುಂಬಿದಾಗಲೂ ಹಿಂದಿನ ಸ್ವಯಂಪ್ರಭಾ ದೇವಿಯಲ್ಲಿದ್ದ ಅನುರಾಗದಿಂದಲೋ ಎಂಬಂತೆ ಬೇರೆ ಸ್ತ್ರೀಯರಲ್ಲಿ ನಿಸ್ಪೃಹನಾಗಿ ದ್ದನು, ಎಂದು ಜಿನಸೇನರಲ್ಲಿದೆ. ಈ ಸೂಚನೆಯನ್ನು ಸ್ವೀಕರಿಸಿ ಪರಿಭಾವಿಸಿದ ಪಂಪ ಇದನ್ನು ತನ್ನ ಪ್ರತಿಭೆಯ ಮೂಸೆಯಲ್ಲಿ ಕರಗಿಸಿ ಕಾವ್ಯದ ಕಮಾನು ಕಟ್ಟಿದ್ದಾನೆ:
            ಕಡುಮಿಂಚಂ ಮಸೆದನ್ನರೆಪ್ಪ ಪಲರೊಳ್ವೆಂಡಿರ್ ಮನಂಗೊಂಡು ಬಂ
ದೂಡಮಾ ರಾಜಕುಮಾರನೊಲ್ಲನೆ ದಳ್ಮನಂದಾರಿಕಾ ಮಾಲೆಯೊಳ್
ಕಡುಗಂಪಂ ಸವಿದೊಂದು ತುಂಬಿ ಪಸಿವಿಂ ಮೆಳ್ಪಟ್ಟು ಬಂಡುಣ್ಣದಿ
ರ್ಪೊಡಮಿರ್ಕುಂ ಬಱಿಕೆಂತುಮನ್ಯ ಕುಸುಮಾಮೋದಕ್ಕೆ ಮೆಯ್ದರ್ಕುಮೇ |
ಲಲಿತಾಂಗನ ಪರೋಕ್ಷ ಜೀವನ ಸ್ವಯಂಪ್ರಭೆಗೆ ನೀರಿನಿಂದ ಹೊರಗೆಸದ ಮೀನಿನಂತಾಯಿತು. ಇದನ್ನು ಜಿನಸೇನಾಚಾರ್ಯರು ಚಿತ್ರಿಸಿರುವುದು ಹೀಗೆ : ‘ಅವನ ವಿಯೋಗದಿಂದ, ಪತಿಯಿಲ್ಲದ ಹೆಣ್ಣು ಚಕ್ರವಾಕ ಪಕ್ಷಿಯಂತೆ, ಬಹುಕಾಲದವರೆಗೆ ದುಃಖಿತಳಾಗಿದ್ದಳು. ಗ್ರೀಷ್ಮ ಋತುವಿನಲ್ಲಿ ಕಾದು ತೇಜೋರಹಿತವಾಗಿರುವಂತೆ ಈ ಸ್ವಯಂಪ್ರಭಾದೇವಿಯು ಶೋಕದಿಂದ ಸಂತಾಪವುಳ್ಳವಳಾಗಿ ಕಾಂತಿರಹಿತಳಾದಳು. ವರ್ಷಾಕಾಲದಲ್ಲಿ ಹೆಣ್ಣು ಕೋಗಿಲೆಯು ಮಧುರವಾದ ಆಲಾಪವನ್ನು ಬಿಟ್ಟುಬಿಡು ವಂತೆ ಮಧುರಭಾಷಣವನ್ನು ಬಿಟ್ಟಳು. ಉತ್ತಮವಾದ ಔಷಧವಿಲ್ಲದಿದ್ದರೆ ಸಹಿಸಲಕಶ್ಯವಾದ ರೋಗಗಳು ಪೀಡಿಸುವಂತೆ ಸಹಿಸಲು ಅಶಕ್ಯ ಮನೋವ್ಯಥೆಗಳು ಬಹಳವಾಗಿ ಪೀಡಿಸಿದುವು”. ಜಿನಸೇನರ ಅಭಿವ್ಯಕ್ತಿ ಸಾರವನ್ನು ಹೀರಿ ಪುಷ್ಟಿ ಪಡೆದ ಪಂಪ, ಅಸ್ಥಿಪಂಜರಕ್ಕೆ ಕಾವ್ಯದ ಹಂದರ ಹಬ್ಬಿಸಿ, ಮೂಳೆಗಳು ಸಪ್ರಾಣಗೊಂಡು ಕಳಕಳಿಸುವಂತೆ ಮಾಡಿದ ಶ್ರೇಯಸ್ಸು ಕನ್ನಡ ಕವಿಯದು:
            ಆಲಕಂ ಮಂದಾರ ಶೂನ್ಯಂ ಕದಪು ಮಕರಿಕಾಪತ್ರ ಶೂನ್ಯಂ ಲಲಾಟಂ
ತಿಲಕಾಲಂಕಾರಶೂನ್ಯಂ ಘನಕುಚಯುಗಳಂ ಹಾರಶೂನ್ಯಂ ನಿತಂಬಂ
ಕಲಕಾಂಚೀದಾಮಶೂನ್ಯಂ ಚರಣಯುಗಳಮುಂ ನೂಪುರಾಳಾಪಶೂನ್ಯಂ
ಲಲಿತಾಂಗಂ ಪೋದೊಡಾಯ್ತಾಕೆಗೆ ದಿವಮನಿತುಂ ನಿರ್ಜರಾರಣ್ಯಶೂನ್ಯಂ |
ಮುರಿದೆಱಿದುಯ್ಯೆ ನಿನ್ನಿನಿರದಂತಕನಾಂ ನಡೆ ನೋಡೆ ನೀಂ
ಕರಗಿದೆಯೆಂತುಮೆನ್ನ ಸುಶರೀರದೊಳಿರ್ದುದು ಜೀವಮೀಯೊಡಲ್
ಕರಗಿದುದಿಲ್ಲದೆನ್ನ ಬಸಮಲ್ತೊಡಲಿಂದವೆ ಶೋಕದೊಳ್ ಮನಂ
ಕರಗಿದುದೆಯ್ದೆ ವಾರದಿರೆಯಿರ್ದೆದೆಯಿಂ ಲಲಿತಾಂಗ ವಲ್ಲಭಾ |
ಮದನನ ಕೈದುವೆಲ್ಲಿ ದನನಂಗನ ಕೈಪೊಡೆಯೆಲ್ಲಿದಂ ವಿಳಾ
ಸದ ಕಣಿಯೆಲ್ಲಿದಂ ಚದುರಂ ಪುಟ್ಟಿದನೆಲ್ಲಿದಂ ವಿನೋ
ದದ ಮೊದಲೆಲ್ಲಿದಂ ಸೊಬಗಿನಾಗರಮೆಲ್ಲಿದನಿಚ್ಚೆಯಾಣ್ಮನೆ
ಲ್ಲಿದನೆರ್ದೆಯಾಘ್ಮ ನೆನ್ನರಸನೆಲ್ಲಿದನೋ ಲಲಿತಾಂಗ ವಲ್ಲಭಂ |
ಪಂಪನ ಚಿತ್ರಕ ಶಕ್ತಿ ಪಾರಮ್ಯಕ್ಕೆ ಈ ಪದ್ಯಗಳು ಕನ್ನಡಿ ಹಿಡಿಯುತ್ತವೆ ಯಲ್ಲದೆ ಪ್ರತ್ಯೇಕ ವ್ಯಾಖ್ಯಾನ ನಿರಪೇಕ್ಷಕವಾಗಿವೆ. ‘ಶೂನ್ಯ’ ವೆಂಬುದರ ಪರಿಣಾಮ ತೀವ್ರತೆ ಶಿಲಾಲೇಖನವಾಗಿ ನಿಲ್ಲುತ್ತದೆ. ಛಂದಸ್ಸಿನಲ್ಲೂ ಭಾಷೆಯಲ್ಲೂ ಅಧ್ರುವತೆ ಯನ್ನು ಪಂಪಕವಿ ಸ್ಥಾಪಿಸಿರುವುದು ಗಮನಾರ್ಹವಾಗಿದೆ. ‘ಶೂನ್ಯ’ ಶಬ್ದವನ್ನು ಒಂದೇ ಪದ್ಯ ದೊಲಗೆ ಏಳಸಲ ಬಳಸಿ, ಪುನರಾವೃತ್ತಿಯ ಪರಿಣಾಮವನ್ನು ದುಡಿಸಿ ಕೊಂಡಿದ್ದಾನೆ.
ಪಂಪ ಹೇಗೆ ಚಿತ್ರಗಳನ್ನು ಬಿಡಿಸುತ್ತಾನೆ, ಪಾತ್ರಗಳನ್ನು ಕೆತ್ತುತ್ತಾನೆ, ಹಾಗೂ ಸಂನಿವೇಶಗಳನ್ನು ಕಂಡರಿಸುತ್ತಾನೆಂಬುದಕ್ಕೆ ಇದರ ಮುಂದಿನ ಶ್ರೀಮತಿ ಮತ್ತು ವಜ್ರಜಂಘರ ಕಥಾಪ್ರಸಂಗ ದಿವ್ಯಸಾಕ್ಷಿಯಾಗಿದೆ. ಕಲ್ಲಿನಿಂದ ಬೇರ್ಪಟ್ಟ ತನಿ ಹೊನ್ನು, ಸಮರ್ಥನಾದ ಸುವರ್ಣಕಾರನ ನೈಪುಣ್ಯ ಕಲೆಗಾರಿಕೆಯಲ್ಲಿ ಹಾದು ಮಾಟದ ಆಭರಣವಾಗಿ ಅಲಂಕಾರಗೊಂಡು ಮಿರಿ ಮಿಂಚುವಂತೆ ಇಲ್ಲಿಯೂ ಪಂಪ ಪೂರ್ವ ಪುರಾಣದ ಗಣಿಯಿಂದ ಹೆಕ್ಕಿ ತೆಗೆದ ಪ್ರಸಂಗವನ್ನು ಪಮ್ಪ ಕುಶಲ ಕಲೆಗಾರಿಕೆಯಿಂದ ರಂಗೇರಿಸಿದ್ದಾನೆ. ಶ್ರೀಮತಿ – ವಜ್ರಜಂಘರ ಮದುವೆಯ ಒಸಗೆ ಮುಗಿದು ಮಗಳನ್ನು ಗಂಡನ ಮನೆಗೆ ಕಳಿಸುವಾಗ ತಂದೆ ಹೇಳುವ ಬುದ್ದಿವಾದ ರೂಪದ ಪದ್ಯಗಳು ಬಹುಕಾಲ ಚಿತ್ತದಲ್ಲಿ ಅಚ್ಚೊತ್ತಿ ನಿಲ್ಲುತ್ತವೆ. ಇದರಲ್ಲಿ ಕಾಲಿದಾಸನ ಪ್ರಭಾವವಿದ್ದರೂ ಅದನ್ನು ಅರಗಿಸಿ ತನ್ನದನ್ನಾಗಿಸಿ, ಇಡೀ ಪ್ರಸಂಗ ಮಾರ್ದವ ಗುಣದಿಂದ ಮಿಡಿಯುವಂತೆ ರಸಾರ್ದ್ರಗೊಳಿಸಿದ್ದಾನೆ. ಪಂಪನ ಟಂಕಸಾಲೆಯಲ್ಲಿ ತಯಾರಾದ
            ಪೊಡೆವಡುವಪ್ಪಿಕೊಳ್ವ ನೆನೆಯುತ್ತಿರಿಮೆಂಬ ಸಮಸ್ತ ವಸ್ತುವಂ
ಕುಡುವ ಪಲರ್ಮೆಯಿಂ ಪರಸಿ ಸೇಸೆಯನಿಕ್ಕುವ ಬುದ್ದಿವೇೞ್ವ ಕೈ
ಯೆಡೆ ನಿಮಗೆಂದೊಡಂಬಡಿಪ ನಲ್ಲರಗಲೈಕೆ ಕಣ್ಣನೀರ್ಗಳಂ
ಮಿಡಿವ ಬಹು ಪ್ರಕಾರಜನಸಂಕಟಮೊಪ್ಪಿದುದಾ ಪ್ರಯಾಣದೊಳ್ |
ಎಂಬ ಪದ್ಯ ಹೊಸ ಸೂಚಿಕಲ್ಲಿನಂತಿದೆ; ಸಂಸಾರ ಸಾರೋದಯನೆಂಬ ತನ್ನ ಬಿರುದನ್ನು ಪಂಪ ಇಂಥ ಕಡೆಗಳಲ್ಲಿ ನೆನಪಿಸಿಕೊಟ್ಟು ಸಾರ್ಥಕಪಡಿಸುತ್ತಿರುತ್ತಾನೆ. ಇದರ ಬೆನ್ನಿಗೇ ಬರುವ ಇನ್ನೊಂದು ಮಾರ್ಮಿಕ ಪ್ರಸಂಗ ಶ್ರೀಮತಿ – ವಜ್ರಜಂಘರ ಸಹ ಮರಣದ ಅಪೂರ್ವ ಚಿತ್ರಣ. ಇಲ್ಲಿ ಕಥೆ ಘಟನೆ ಎಲ್ಲ ನಿಷ್ಠವಾಗಿ ಸಾಗಿದೆಯಾದರೂ, ಅಲ್ಲಿನ ಬೋಳು ಬೋಳಾದ ಬಯಲು ಇಲ್ಲಿ ವಸಂತೋದ್ಯಾನ ವಾಗಿ ಪರಿವರ್ತಿತವಾಗಿದೆ. ಪೂರ್ವಾಪುರಾಣದಲ್ಲಿಯೂ ಇದು ವಿಸ್ತಾರವಾದ ಭೂಮಿಕೆಯ ಮೇಲೆ ಗಟ್ಟಿಯಾದ ನಿಂತಿದೆ ಜಿನಸೇನರದು ಗೊಮ್ಮಟ ಶಿಲ್ಪ ಪಂಪನದು ಶಿಲಾ ಬಾಲಿಕೆಯನ್ನು ಬಿಡಿಸುವ ಸೂಕ್ಷ್ಮ ಕೆತ್ತನೆ. ಪಂಪನಲ್ಲಿ ಭವ್ಯತೆಯೊಂದಿಗೆ ಲಾಲಿತ್ಯವೂ ವ್ಯಕ್ತವಾಗಿದೆ.
ಇದುವರೆಗಿನ ತೌಲನಿಕ ಸಮೀಕ್ಷೆಯಿಂದ ತಿಳಿದು ಬರುವಂತೆ ಜಿನಸೇನರ ಪೂರ್ವಪುದಲ್ಲಿ ಉದ್ದಕ್ಕೂ ಸುವರ್ಣ ರೇಖೆಯಾಗಿ ವಿಸ್ಮಯಾದ್ಭುತಗಳನ್ನು ಉಳಿಸಿಕೊಂಡಿರುವ ಪಂಪ, ಒಂದು ಕೈಮಿಗಿಲಾಗುವಂತೆ ಅದಕ್ಕೆ ನಯ ನುಣುಪು ಕೊಟ್ಟಿದ್ದಾನೆ. ಪಂಪ ಕನ್ನಡಕ್ಕೆ ಒಂದು ಯುಗದ ಕವಿಯೂ ಆದದ್ದರಿಂದ ಅಲ್ಲಲ್ಲಿ ಮೌಲ್ಯಗಳನ್ನೂ ಧ್ವನಿಸಿದ್ದಾನೆ. ಸಂಸ್ಕೃತದಿಂದ ಪೂರ್ವಪು. ವನ್ನು ಕನ್ನಡಕ್ಕೆ ತರುವಲ್ಲಿ, ಸ್ಥೂಲನೋಟಕ್ಕೆ ಮೂಲವನ್ನು ಸಾಕಷ್ಟು ನಿಷ್ಠೆಯಿಂದ ಅನುಸರಿಸಿರುವ ಹಾಗೆ ತೋರುತ್ತದೆ. ಕೇವಲ ತೌಲನಿಕ ಸ್ವರೂಪದ ಸೂಕ್ಷ್ಮಾವಲೋಕನದಿಂದ ಪಂಪ ಹಲವಾರು ಮಾರ್ಪಾಟು ಮಾಡಿಕೊಂಡಿರುವುದು ಸ್ಪಷ್ಟವಾಗುತ್ತದೆ :
೧. ಕೆಲವು ಸಲ ಮೂಲವನ್ನು ಬಿಡುತ್ತಾನೆ.
೨. ಒಮ್ಮೊಮ್ಮೆ ಪೂರ್ತಿ ಹೊಸದನ್ನು ಸೇರಿಸುತ್ತಾನೆ : ಭರತನ ರಾಣಿಯರ ಪುಷ್ಪಾಪಚಯ.
೩. ಮೂಲದಲ್ಲಿರುವುದನ್ನು ಅಲ್ಲಲ್ಲಿ ಸಂಗ್ರಹಿಸುತ್ತಾನೆ.
೪. ಅಪರೂಪಕ್ಕೆ ಮೂಲದಲ್ಲಿರುವುದನ್ನು ಲಂಬಿಸುತ್ತಾನೆ.
೫. ಮೂಲದಲ್ಲಿರುವ ಸಂಸ್ಕೃತ ಶಬ್ದಗಳನ್ನು ಹಾಗೇ ಉಳಿಸಿಕೊಂಡು ಕನ್ನಡಕ್ಕೆ ಅಳವಡಿಸುವುದುಂಟು.
೬. ಮೂಲದ ಸಂಸ್ಕೃತಕ್ಕೆ ಪರ್ಯಾಯವಾಗಿ ಕನ್ನಡ ಮಾತುಗಳನ್ನು ಬಳಸುವುದುಂಟು.
೭. ಇಡೀ ಪದ್ಯ / ಗದ್ಯ ಮೂಲದ ಮಾರ್ದನಿಯಾಗಿರುವಾಗಲೂ, ಒಮ್ಮೊಮ್ಮೆ ಪದ್ಯದ ಒಡಲಲ್ಲೊಂದು ಹೊಸ ಅಭಿಪ್ರಾಯದ ಪುಟ್ಟ ಮಾತು ಸೇರುವುದುಂಟು.
ವಾಸ್ತವವಾಗಿ ಈ ಅಂಶಗಳಲ್ಲಿ ಕೆಲವು ಒಂದಕ್ಕೊಂದು ಹೊಂದಿಕೊಂಡಿರುತ್ತವೆ; ಸಂಕ್ಷೇಪಿಸುವಾಗ ಕೆಲವನ್ನು ಬಿಡಬೇಕಾಗುತ್ತದೆ, ವಿಸ್ತರಿಸುವಾಗ ಹೊಸದನ್ನು ಸೇರಿಸಬೇಕಾಗುತ್ತದೆ. ಪಂಪನ ಸಂಕ್ಷೇಪಿಸುವಿಕೆಯ ಸ್ವರೂಪ ಎಂತಹುದೆಂಬುದನ್ನು ಆದಿಪುರಣದ ಆರಂಭದಲ್ಲಿಯೇ ಕಾಣಬಹುದು. ಜಿನಸೇನರ ಪೂರ್ವ ಪುರಾಣದಂತೆ ಪಂಪನ ಆದಿಪುರಾಣವೂ ಆದಿದೇವನ ಎರಡನೆಯ ಭವವಾದ ಮಹಾಬಲನಿಂದ ಪ್ರಾರಂಭವಾಗುತ್ತದೆ, ಇದರಲ್ಲಿ ವ್ಯತ್ಯಾಸವಿಲ್ಲ. ವ್ಯತ್ಯಾಸವೆಲ್ಲ ಅದುವರೆಗಿನ ಆರಂಭದ ನಿರೂಪಣೆಯನ್ನು ಪಂಪ ಮೊಟಕುಗೊಳಿಸಿದ್ದರಲ್ಲಿದೆ. ಪೂರ್ವಪುರಾಣದಲ್ಲಿ ಜಿನಸೇನರು ಮಹಾಬಲನ ಕಥೆಗೆ ತೊಡಗುವುದು ನಾಲ್ಕನೆಯ ಪರ್ವದ ಉತ್ತರಾರ್ಧದಲ್ಲಿ. ಆ ವೇಳೆಗೆ ೩ ೧/೨ ಪರ್ವಗಳೂ ೭೪೩ ಶ್ಲೋಕಗಳೂ ಮುಗಿದಿರುತ್ತವೆ. ಪಂಪ ತನ್ನ ಕಾವ್ಯಾರಂಭದಲ್ಲಿಯೇ ಮಹಾಬಲನ ಚರಿತೆಗೆ ತೊಡಗುತ್ತಾನೆ.ಸಂಸ್ಕೃತ ಪೂರ್ವ ಪುರಾಣಕ್ಕೆ ಆ ಬಗೆಯ ವಿಸ್ತಾರವಾದ ಪೂರ್ವ ಪೀಠಿಕೆಯ ಅಗತ್ಯವಿತ್ತು. ಏಕೆಂದರೆ ಅದು ತ್ರಿಷಷ್ಟಿ ಶಲಾಕಾ ಪುರುಷರ ಇಡೀ ಮಹಾಪುರಾಣಕ್ಕೆ ಪ್ರಾರಂಭವಾಗಿ ನಿಲ್ಲುವಂತಹುದು. ಕನ್ನಡದಲ್ಲಿ ಈ ಸುದೀರ್ಘ ಕಥನದ ಅವಶ್ಯಕತೆ ಯಿಲ್ಲ. ಕನ್ನಡ ಆದಿಪು. ಕೇವಲ ಒಬ್ಬ ತೀರ್ಥಂಕರನ ಚರಿತೆ. ಇಲ್ಲಿಗೆ ಎಷ್ಟು ಬೇಕೋ ಅಷ್ಟನ್ನು ಮಾತ್ರ ಇಟ್ಟುಕೊಂಡು, ಉಳಿದ ದೊಡ್ದ ಹೊರೆಯನ್ನು ತಗ್ಗಿಸುವಲ್ಲಿ ಪಮ್ಪನ ಸಂಗ್ರಹಗುಣ ಸಾಮರ್ಥ್ಯದ ಜತೆಗೆ ಔಚಿತ್ಯಜ್ಞಾನವೂ ಪ್ರಕಟವಾಗಿದೆ. ಇದರೊಂದಿಗೇ ತೌಲನಿಕ ವಿಮರ್ಶಕರು ಮುಖ್ಯವಾಗಿ ಗಮನಿಸಬೇಕಾದುದು, ಪಂಪನಿಗೆ ಕಾವ್ಯವಸ್ತುವಿನ ಮೇಲಿರುವ ಪ್ರಚಂಡ ಹಿಡಿತ. ಜಿನಸೇನಾಚಾರ್ಯ ವಿರಚಿತ ಹತ್ತು ಸಾವಿರ ಶ್ಲೋಕ ಪ್ರಮಾಣದ ಪೂರ್ವ ಪುರಾಣದ ಬೃಹತ್ತನ್ನು ಪಂಪ ೧೬೩೦ ಪದ್ಯಗಳಿಗೆ ಮತ್ತು ಗದ್ಯಕ್ಕೆ ಅಳವಡಿಸಿದ್ದಾನೆ. ಪೂರ್ವ ಪುರಾಣದ ಸಾರ ಮತ್ತು ಸ್ವಾರಸ್ಯ ಕೆಡದಂತೆ ಈ ಕಾರ್ಯವನ್ನು ನಿರ್ವಹಿಸಬೇಕಾಗುತ್ತದೆ. ಸಮಗ್ರ ಕಥೆಯ ಕಲ್ಪನೆ ಮತ್ತು ಪ್ರಭುತ್ವ ಇದ್ದಾಗ ಈ ಕೆಲಸ ಸುಗಮವಾಗುತ್ತದೆ; ಇದರಲ್ಲಿ ಪಂಪನ ಪ್ರತಿಭೆಯೊಂದಿಗೆ ಪಾಂಡಿತ್ಯದ ಸಾಹಚರ್ಯವೂ ಸಪ್ತಪದಿ ಹಾಕಿದೆ.
ಪಂಪ ಮೂಲ ಕಥೆಯನ್ನು ಹೇಗೆ ಲಂಬಿಸುತ್ತಾನೆಂಬುದಕ್ಕೆ ನೀಲಾಂಜನೆಯ ನೃತ್ಯಪ್ರಸಂಗ ತಕ್ಕ ನಿದರ್ಶನವಾಗಿದೆ. ಪೂರ್ವ ಪು.ದಲ್ಲಿ “ಒಂದು ದಿನ ಮಹಾಸಭಾ ಮಧ್ಯದಲ್ಲಿ ಅನೇಕ ರಾಜರಿಂದ ಸುತ್ತುವರಿದ ಆದಿನಾಥನು ಸೂರ್ಯನು ನಿಷಧ ಪರ್ವತದ ತಪ್ಪಲನ್ನು ಹೊಂದುವಂತೆ ಸಿಂಹಾಸನದಲ್ಲಿ ಕುಳಿತನು ಎಂದು ಒಂದೇ ಒಂದು ಶ್ಲೋಕದಲ್ಲಿ ಹೇಳಿರುವುದನ್ನು ಪಂಪ ಎಂಟು ಪದ್ಯಎಂಟು ಪದ್ಯಗಳಿಗೆ ವಿಸ್ತರಿಸಿ ಸುಂದರವಾದ ಭೂಮಿಕೆ ನಿರ್ಮಿಸಿದ್ದಾನೆ” ಇದರಲ್ಲಿ ಸಮಕಾಲೀನ ರಾಜಾಸ್ಥಾನದ ಕಟ್ಟು ಪಾಡುಗಳನ್ನು ಕೂಡ ಕೊಟ್ಟಿದ್ದಾನೆ.ಪೂರ್ವ ಪುರಾಣದಲ್ಲಿ ಆದಿದೇವನ ಒಡ್ಡೋಲಗಕ್ಕೆ ಬಂದ ದೇವೇಂದ್ರನು ಸ್ವಯಿಚ್ಛೆಯಿಂದ ಮೊದಲು ಅಪ್ಸರ ಸ್ತ್ರೀಯರ ನೃತ್ಯವನ್ನು ಪ್ರಯೋಗಿಸಿ, ಸ್ವಾಮಿಯ ಮನಸ್ಸಂತೋಷಪಡಿಸುತ್ತಾನೆ; ಅನಂತರ ಸ್ತ್ರೀಯರ ಆದಿದೇವನಿಗೆ ವೈರಾಗ್ಯವನ್ನುಂಟುಮಾಡಲು ‘ಸ್ವಲ್ಪ ಆಯುಷ್ಯವುಳ್ಳ ಸ್ತ್ರೀಪಾತ್ರವನ್ನು ನರ್ತನಕ್ಕೆ ಪ್ರಯೋಗಿಸಿದನು’ ಎಂದು ತೀರ ವಾಚ್ಯವಾಗಿಸಿದ ನಿರೂಪಣೆಯಿದೆ.ಅತಿ ವ್ಯಕ್ತವಾದ, ವರದಿ ರೂಪದ ತಿರುಳನ್ನು ತಿದ್ದಿ ತೀಡಿ ಪ್ರಬಲವಾದ ಅಭಿವ್ಯಕ್ತಿಯಾಗುವಂತೆ ಚೂಪುಗೊಳಿಸಿದ್ದಾನೆ; ಜತೆಗೆ ವೈರಾಗ್ಯಕ್ಕೆ ಅವಧಾರಣೆ ಕೊಟ್ಟು ಇಡೀ ಸಂನಿವೇಶಕ್ಕೆ ನಾಟಕದ ಕಳೆ ಕಟ್ಟಿದ್ದಾನೆ. ಎರಡು ಸಲ ನೃತ್ಯ ನಡೆಯುವುದನ್ನು ತಪ್ಪಿಸಿ, ಒಂದೇ ಸಲ ನೃತ್ಯ ಕಾರ್ಯಕ್ರಮ ನಡೆದಂತೆ ಪಂಪ ಬದಲಾಯಿಸಿದ್ದಾನೆ; ಈ ನಾಟ್ಯವನ್ನು ಏರ್ಪಡಿಸುವ ಮೊದಲು ಇಂದ್ರನು ಆದಿದೇವನಲ್ಲಿ ಅಪ್ಪಣೆ ಬೇಡಿ ಒಪ್ಪಿಗೆ ಪಡೆಯುತ್ತಾನೆ.ಪಂಪ ಕೊಟ್ಟಿರುವ ಈ ತಿರುವು ಕೂಡ ಉಚಿತವಾಗಿದೆ. ಇದಕ್ಕಿಂತ ಇನ್ನೂ ಮಹತ್ತರವಾದ ಪಂಪನ ಮಾರ್ಪಟೆಂದರೆ, ನೀಲಾಂಹನ ಅಲ್ಪಾಯುವಾಗಿದ್ದಳೆಂಬುದನ್ನು ಪೂರ್ವ ಪುರಾಣದಲ್ಲಿ ಆಕೆಯ ಪ್ರವೇಶಕ್ಕೂ ಮೊದಲೇ ಹೇಳಿರುವುದನ್ನು ತಪ್ಪಿಸಿ, ನೃತ್ಯಾವಸರದ ಆಯತ ವೇಳೆಯಲ್ಲಷ್ಟೇ ಸೂಚಿಸಿರುವುದು. ಕರ್ಮಯೋಗಿಯಾದ ಜಿನಸೇನರಿಗೂ, ಕಾವ್ಯಯೋಗಿಯಾದ ಪಂಪನಿಗೂ ಇರುವ ಸೃಜನ ಶಕ್ತಿಯ ಅಂತರವನ್ನು ಈ ಮಾರ್ಪಾಟು ಹರಳು ಗೊಳಿಸಿದೆ. ಪೂರ್ವಪು. ದಲ್ಲಿ ಆರು ಶ್ಲೋಕಗಳಲ್ಲಿರುವ ಈ ನೃತ್ಯ ವರ್ಣನೆಯನ್ನು ಪಂಪ ಮೂವತ್ತು ಪದ್ಯಗಳಲ್ಲಿ ರಸಭಟ್ಟಿಯಿಳಿಸಿದ್ದಾನೆ.ಪಂಪ ಹಲವು ಕಲೆಗಳಲ್ಲಿ ಅಭಿಜ್ಞ, ಲಲಿತ ಕಲೆಗಳಲ್ಲಿ ಪರಿಶ್ರಮವುಳ್ಳಾತ. ನೃತ್ಯ ಸಂಗೀತ ಶಿಲ್ಪಾದಿ ವಿದ್ಯೆಗಳಲ್ಲಿ ಆತನಿಗಿದ್ದ ಪ್ರವೇಶ ಎಷ್ಟು ಸೂಕ್ಷ್ಮ ಹಾಗೂ ತಲಸ್ಪರ್ಶಿಯಾಗಿತ್ತೆಂಬುದು ಇಲ್ಲಿ ನಿಚ್ಚಳವಾಗಿದೆ.
ಯಾವುದೇ ಭಾಷೆಯ ಯಾವ ಮಹಾಕವಿಗೂ ಇರುವ ಏಕೈಕ ಅಭಿವ್ಯಕ್ತಿ ಮಾಧ್ಯಮ ಭಾಷೆ. ಕವಿಯ ಎಲ್ಲ ಸೃಜನ ಸಾಮರ್ಥ್ಯವೂ ಆಯಾ ಭಾಷೆಯಲ್ಲೇ ಸಂಭವಿಸಬೇಕು. ಈ ಹಿನ್ನೆಲೆಯಲ್ಲಿ ಕನ್ನಡ ಭಾಷೆಯ ಬಿಗಿ ಬಿಬ್ಬೋಕ ಮೊನಚು ಮತ್ತು ಬಾಗು ಬಳುಕುಗಳನ್ನು ಪಂಪ ದುಡಿಸಿಕೊಂಡು ಸೂರೆ ಮಾಡಿರುವ ರೀತಿ ಅನನ್ಯವೆನಿಸುವಂತಹುದು. ಹಿತಮಿತವಾದ ಪ್ರಸನ್ನ ಮಾತುಗಾರಿಕೆಯ ಮೂಲಕ ಕನ್ನಡ ನುಡಿ ಜಾಣ ಪಂಪ ದೊಡ್ಡದನ್ನು ಸಾಧಿಸಿರುವುದು ಕನ್ನಡದ ಭಾಗ್ಯ. ಸಂಸ್ಕೃತ ಪೂರ್ವ ಪುರಾಣ ಕನ್ನಡ ಆದಿಪುರಾಣವಾಗಿ ಅವತರಿಸುವಂತೆ ತನ್ನ ಸೃಜನ ಶಕ್ತಿಯನ್ನು ಅದಕ್ಕೆ ಪಂಪ ಒಡ್ಡಿದ ರೀತಿ ಪರಿಭಾವ್ಯವಾದುದು. ಪೂರ್ವಪು. ದ ವಿಸ್ತೃತವಾದ ಕಥೆಯನ್ನು ಸಂಸ್ಕೃತದಿಂದ ಕನ್ನಡಕ್ಕೆ ಹೊರಳಿಸುವಾಗ, ಪಂಪಕವಿ ಸ್ವಾರಸ್ಯದೊಂದಿಗೆ ಸೊಗಸನ್ನೂ ಹೊಳೆಯಿಸಿರುವ ಭಾಗಗಳಲ್ಲಿ ಬಾಹುಬಲಿಯ ವೈರ್ಯಾಗ್ಯ ಪ್ರಸಂಗ ಪ್ರಮುಖವಾದುದು. ಹೊಳಪಿನೊಂದಿಗೆ ಹೊಸತನವನ್ನೂ ಪ್ರಕಟಿಸಿರುವ ಪದ್ಯಗಳನ್ನು ಮಾತ್ರ ಗಮನಿಸಿದರೆ ಸಾಕು. ಈ ಅಂಶಕ್ಕೆ ಪಂಜು ಹಿಡಿದಂತಾಗುತ್ತದೆ.
‘ರೆಪ್ಪೆ ಹೊಡೆಯದಿರುವುದೂ ಶಾಂತವೂ ಗಂಭೀರವೂ ಆದ ದೃಷ್ಟಿಯನ್ನು ಹೊಂದಿರುವ ಭುಜಬಲಿಯು ದೃಷ್ಟಿಯುದ್ಧದಲ್ಲಿ ಶೀಘ್ರವಾಗಿ ಜಯವನ್ನು ಹೊಂದಿದನು’ ಎಂದು ಪೂರ್ವಪು. ದ ವಿವರಣೆ (೩೬-೫೧). ಈ ಭಾವವನ್ನು ಪಂಪ ಪ್ರತಿಬಿಂಬಿಸಿರುವುದು ಹೀಗೆ :
            ಲಲಿತಮುಖಸರಸಿಜಂ ನಿ
ಶ್ಚಳಪಕ್ಷ್ಮಂ ಸ್ತಿಮಿತ ತಾರಕಂ ಭುಜಬಲಿ ಕ
ಣ್ಣೊಳೆ ತವೆ ಪೀರ್ವವೊಲೇ ನಿ
ಶ್ಚಳತನು ನಡೆ ನೋಡೆ ಭರತರಾಜಂ ಸೋಲ್ತಂ ||           ೧೪-೧೦೫
ನಿರ್ನಿಮೇಷಾಂ ಎಂಬುದಕ್ಕೆ ನಿಶ್ಚಳ ಪಕ್ಷ್ಮಂ ಎಂಬ ಸಮಾನಾರ್ಥಕ ಸಂಸ್ಕೃತ ಪರ್ಯಾಯ ಶಬ್ದ ಬಳಕೆಯಾಗಿರುವುದನ್ನು ಬಿಟ್ಟರೆ ಇಡೀ ಪದ್ಯ ಬೇರೆ ಆಕಾರ ತಳೆದಿದೆ. ‘ಬಾಹುಬಲಿ ಜಯ ಪಡೆದನು’ (ಜಯಂ ಪ್ರಾಪ) ಎಂಬ ವಿಜಯೋಕ್ತಿಗೆ ಬದಲಾಗಿ ಪಂಪ ಇಲ್ಲಿ ‘ಭರತರಾಜ ಸೋತನು’ ಎನ್ನುತ್ತಾನೆ. ಇಡೀ ಪದ್ಯಕ್ಕೆ ಹಣತೆ ಹಚ್ಚಿಟ್ಟಂತಿ ರುವ ‘ಕಣ್ಣೊಳೆ ತವೆ ಪೀರ್ವವೊಲ್’ ಎಂಬ ನುಡಿ ನಾಣ್ಯ ಪಂಪನ ಟಂಕಸಾಲೆಯಿಂದ ಬಂದದ್ದು.
ಪೂರ್ವಪು : ಜಲಯುದ್ಧದಲ್ಲಿ ಗರ್ವಿಷ್ಠರಾಗಿ ಸರೋವರ ಹೊಕ್ಕು ದಿಗ್ಗಜ ಗಳಂತೆ ಉದ್ದತೋಳುಗಳಿಂದ ಜಲಸೇಚನೆ ಮಾಡಿಕೊಂಡರು (೩೬-೫೩)
ಆದಿಪು.: ಸಲಗಗಳೆರಡು ಸರೋವರದ ನೀರನ್ನು ವಿಲಾಸದಿಂದ ಹೊಗುವಂತೆ ಆದರದಿಂದ ಹೊಕ್ಕು, ಕಮಲಕೇಸರ ರಜದಿಂದ ಹೊಂಬಣ್ಣವಾದ ತಿಳಿನೀರನ್ನು ಎರಚಾಡಿದರು (೧೪-೧೦೬)
ಮೂಲದಲ್ಲಿಲ್ಲದಿದ್ದರೂ ಪಂಪ ತನ್ನ ಪ್ರತಿಭಾಕಮ್ಮಟದಲ್ಲಿ ಸೃಷ್ಟಿಸಿದ್ದು ಇಲ್ಲಿದೆ : ‘ಭರತನ ಮುಖದಲ್ಲಿ ಹಬ್ಬಿದ ಉಗ್ರವಾದ ಕೋಪಾತ್ನಿಯನ್ನು ನಂದಿಸಲೋ ಎಂಬಂತೆ ಮರಕತಮಣಿ ವರ್ಣದ ಬಾಹುಬಲಿ ಆನೆಯ ಸೊಂಡಿಲಂತಿದ್ದ ಕೈಗಳಿಂದ ತಿಳಿನೀರನ್ನು ಒಡನೊಡನೆ ತುಳುಕಾಡಿದನು’ (೧೪-೧೦೭); ಭರತೇಶ್ವರನು ೫೦೦ ಬಿಲ್ಲು ಗಳಷ್ಟು ಎತ್ತರವುಳ್ಳವನು, ಬಾಹುಬಲಿ ೫೨೫ ಬಿಲ್ಲುಗಳೆತ್ತರದವನು(೧೪-೧೦೭ ವ).
ಪೂರ್ವಪು.: ಭರತೇಶ್ವರನು ಎರಚಿತ ನೀರು ಉನ್ನತವಾದ ಬಾಹುಬಲಿಯ ಮುಖವು ದೂರವಾಗಿದ್ದುದರಿಂದ ಅದನ್ನು ಹೊಂದದೆ ಸಮೀಪದಲ್ಲಿ ಬಿದ್ದಿತು (೩೬-೫೫).
ಆದಿ ಪು. : (ಭರತನು) ವೇಗದಿಂದ ತುಳಿಕಿದ ನೀರು ಬಾಹುಬಲಿಯ ಎದೆಯಮೇಲೆ ಮುತ್ತಿನ ಹಾರದ ಕಿರಣಗಳ ಕಾಂತಿಯನ್ನು ವಹಿಸಿತು. ದುರ್ಧರವಾದ ಜಲಯುದ್ಧವೂ ಭರತ ಚಕ್ರವರ್ತಿಗೆ ವಿಶೇಷವಾಗಿ ಪರಿಭವವನ್ನೂ ತಂದಿತು. (೧೪-೧೦೮)
ರಾಜ್ಯಮೋಹಾವಿಷ್ಟನಾಗಿ ಒಡಹುಟ್ಟಿದವನ ಮೇಲೂ ಚಕ್ರರತ್ನವನ್ನು ಭರತ ಪ್ರಯೋಗಿಸಿದಮೇಲೆ ಬಾಹುಬಲಿ ಅಂತರ್ಮುಖಿಯಾಗಿ ಚಿಂತಿಸುತ್ತಾನೆ. ಈ ಸ್ವಗತ ಲಹರಿಯಲ್ಲಿ ಪಂಪ ಮೂಲದ ಚಿನ್ನದ ಒಡವೆಗೆ ಕೆಲವು ವಜ್ರದ ಹರಳುಗಳನ್ನು ಕೂಡಿಸಿದ್ದಾನೆ. ಅವುಗಳಲ್ಲಿ ೧೪-೧೨೧, ೧೨೨, ೧೩೨, ೧೩೩ ಮೊದಲಾದ ಪದ್ಯಗಳು ವಿಶಿಷ್ಟವಾಗಿದ್ದು ಪಂಪನಿಗೆ ಮಹಾಕವಿ ಪಟ್ಟವನ್ನು ಗಟ್ಟಿಯಾಗಿಸುತ್ತವೆ, ಇಲ್ಲಿರುವ ವಿನೂತನ ಸ್ವೋಪಜ್ಞ ಕಲ್ಪನೆಯ ಶ್ರೀಮಂತಿಕೆ ಪಂಪನ ಪ್ರತಿಭೆಯ ಅತ್ಯುನ್ನತಿಯನ್ನು ಸಾರುವಂತಹುದಾಗಿದೆ.
            ನಿಜಪಾದಾಂಬುರುಹಕ್ಕೆ ಪಾದ್ಯವಿಧಿಯಂ ನೇತ್ರಾಂಬುವಿಂ ಮಾಡುವ
ಗ್ರಜನತ್ಯುನ್ನತಮಪ್ಪ ಮಸ್ತಕದ ಮೇಗೋರಂತೆ ಪಾಯ್ವಾತ್ಮಬಾ
ಶ್ಪಜಳೌಘಂಗಳಿನಂದು ಬಾಹುಬಲಿ ತನ್ನಿಂದಂ ವಿಧೀಶಂಗೆ ವಂ
ಶಜ ರಾಜ್ಯಾಭಿಷವೋತ್ಸವಂ ನೆಗೞ್ದುದೆಂಬಾಶಂಕೆಯಂ ಮಾಡಿದಂ|
ಈ ಪದ್ಯ ಗರ್ಭೀಕರಿಸಿಕೊಂಡಿರುವ, ಪರಿಭಾವಿಸಿದಷ್ಟೂ ಮಾಸದ ಚೆಲುವಿನ ಚಿತ್ರ ಯಾವುದೇ ಕವಿಗೆ ಗೌರವ ತರುವಂತಹುದಾಗಿದೆ.
ಆದಿಪು. ದಲ್ಲಿ ತುಂಬ ಜನಪ್ರಿಯವಾಗಿರುವ ಪದ್ಯಗಳಲ್ಲೊಂದು ೧೪-೧೩೦ ನೆಯ ಪದ್ಯ. ಇದಕ್ಕೆ ಪೂರ್ವಪು. ದ ೩೬-೯೭ ನೆಯ ಪದ್ಯ (ಶ್ಲೋಕ) ಸ್ಫೂರ್ತಿ ಕೊಟ್ಟಿದ್ದರೂ, ಪಂಪ ಅದಕ್ಕೆ ಬಾಣವಾಣಿಯ ಬಣ್ಣಕಟ್ಟಿ, ಇಡೀ ಪದ್ಯ ಹೊಸ ಅರ್ಥಕೋಶದಿಂದ ತುಂಬಿಕೊಳ್ಳುವಂತೆ, ಚಿಂತಿಸಿದಂತೆಲ್ಲಾ ಅರ್ಥ ಸುರುಳಿ ಬಿಚ್ಚಿಕೊಳ್ಳುತ್ತಾ ಹೋಗುವಂತೆ ಕಾಯಕಲ್ಪವೆಸಗಿದ್ದಾನೆ.
ಸಮಾರೋಪ :
ಈಗಾಗಲೇ ಹೇಳಿರುವಂತೆ ಪೂರ್ವಪು. ವೂ ಉನ್ನತವಾದ ಕಾವ್ಯವೇ. ಅಷ್ಟಾದಶ ವರ್ಣನೆಗಳು, ಅಲಂಕಾರ, ಛಂದಸ್ಸು, ರೀತಿ, ಪಾತ್ರಚಿತ್ರಣ – ಸುವ್ಯವಸ್ಥಿತವಾಗಿದೆ. ಜಿನಸೇನರಿಗೆ ಕಾವ್ಯದ ಪರಿಕಲ್ಪನೆಯೂ ಸ್ಪಷ್ಟವಾಗಿದೆ; ಇದಕ್ಕೆ ಅವರ ಹೇಳಿಕೆಗಳು ದಿಕ್‍ಸೂಚಿಯಾಗಿವೆ. ಪೂರ್ವಪು.ದ ಮೊದಲನೆಯ ಪರ್ವದಲ್ಲಿ ಶ್ಲೋಕ ೬೧ ರಿಂದ ೧೦೬ ರವರೆಗೆ ಬರುವ ೪೫ ಶ್ಲೋಕಗಳು ಕವಿ – ಕಾವ್ಯ ಜಿಜ್ಞಾಸೆಗೆ ಮೀಸಲು. ಪೂರ್ವಪುರಾಣದ ಇನ್ನೂ ಅನೇಕ ಶ್ಲೋಕಗಳಲ್ಲಿ ಇಂಥ ಅಭಿಪ್ರಾಯ ಹೊಳಲುಗೊಟ್ಟಿದೆ. ಒಟ್ಟಾರೆ ಜಿನಸೇನರು ಪೂರ್ವಪುರಾಣವನ್ನು ಕಾವ್ಯವನ್ನಾಗಿಸುವಲ್ಲಿ ಸಾಕಷ್ಟು ಯಶಸ್ವಿಯಾಗಿದ್ದಾರೆ. ಆದರೆ ಜಿನಸೇನರ ದಾರಿ ಗುರಿ ಧೋರಣೆ ಮನೋಧರ್ಮ ಬೇರೆ ನೆಲೆಗೆ ಸೇರಿದ್ದು. ಅವರ ಕೇಂದ್ರ ಪ್ರಜ್ಞೆ ಕ್ರಿಯಾಶೀಲವಾಗುವುದು ಕಾವ್ಯೇತರ ಕಾರಣದ ಭಿನ್ನಭೂಮಿಕೆಯಲ್ಲಿ. ಅವರ ಕಣ್ಮುಂದೆ ಇರುವುದು ವ್ಯಾಸ, ವಾಲ್ಮೀಕಿ, ಕಾಲಿದಾಸರಂಥವರ ಕಾವ್ಯಗಳಲ್ಲ. ಜಿನ ಸೇನರು ಕೃತಿರಚನೆ ಮಾಡುತ್ತಿರುವುದು ಜಿನಾಗಮಪ್ರೇಮಿಗಳಾದ ಭವ್ಯಜನ ಸ್ತೋಮಕ್ಕೆ. ಅದರಿಂದಾಗಿ ಪೂರ್ವಪು.ದಲ್ಲಿ ಕಾವ್ಯವಿದ್ದರೂ ಅದು ಎರಡನೆಯ ಪಾತಳಿಯಲಿ ಚಲಿಸುತ್ತದೆ. ಆದರೆ ತೌಲನಿಕ ವಿಮರ್ಶಕರು ಪಂಪನನ್ನು ಮೇಲೆತ್ತುವ ಭರದಲ್ಲಿ ಜಿನಸೇನರನ್ನು ಕೆಳಕ್ಕೆತ್ತಿ ಹಾಕುವ ಅಪಾಯವಿರುತ್ತದೆ. ಸಂಸ್ಕೃತ ಪ್ರಾಕೃತಗಳಲ್ಲಿ ನಿಷ್ಣಾತರಾದ ಜಿನಸೇನರು ರಸ ಋಷಿ; ಅವರು ಪ್ರಾಯಃ ಕನ್ನಡವನ್ನೂ ಬಲ್ಲವರಾಗಿದ್ದರು. ಅಂಥ ಪ್ರತಿಷ್ಠಿತರಿಂದ ರಚಿತವಾದ ಕೃತಿಯನ್ನು ಆರಿಸಿಕೊಂಡಿದ್ದರಿಂದ ಪಂಪನಿಗೆ ಸಿಂಹ ಅರಣ್ಯ ಹೊಕ್ಕಂತಾಗಿದೆ.
ಆದರೂ ಜೀನಸೇನರ ಶ್ಲೋಕಗಳ ಬೆಳಕಿನೆದುರು ಒಮ್ಮೊಮ್ಮೆ ಪಂಪನ ಪದ್ಯಗಳು ಮ್ಲಾನವಾಗುವುದುಂಟು. ಪಂಪನ ಕಾವ್ಯ ಪೂರ್ವಪುರಾಣದ ಎದರು ಮಸುಳಿಸಿರುವ ಕೆಲವು ಭಾಗಗಳುಂಟು. ಆ ಅಂಶವನ್ನೂ ಇಂಥ ಸಂಪ್ರಬಂಧದಲ್ಲಿ ಹೇಳಬೇಕಾದುದು ಯೋಗ್ಯವೆಂಬ ಪರಿಗ್ರಹಿಕೆಯಿಂದ ಮೂರು ನಿದರ್ಶನಗಳನ್ನು ಹೆಸರಿಸುತ್ತೇನೆ :
೧. ಭರತ – ಬಾಹುಬಲಿ ಒಡಹುಟ್ಟಿದವರು, ಇಬ್ಬರೂ ಸಮಶಕ್ತಿಯ ಯುದ್ಧವೀರರು. ಅವರಿಬ್ಬರ ಪರಾಕ್ರಮದಿ ಬಲ ಪ್ರದರ್ಶನವನ್ನು ಜಿನಸೇನರು ತಟಸ್ಥ ಭೂಮಿಕೆಯಲ್ಲಿ ನಿಂತು ವಿವರಣೆ ಕೊಟ್ಟಿದ್ದಾರೆ; ಅವರ ತಾಟಸ್ಥ್ಯವನ್ನು ೩೬-೫೭, ೫೮ ಮೊದಲಾದ ಶ್ಲೋಕಗಳು ಬಿಂಬಿಸಿವೆ. ಸೋದರರಿಬ್ಬರ ಗುಣಾವಗುಣಗಳನ್ನು ಮಿರ್ಮಮಕಾರದಿಂದ ನಿರೂಪಿಸಿದ್ದಾರೆ. ಬಾಹುಬಲಿ ಭರತನನ್ನು ಗೆದ್ದ ಉರುಬಿನಲ್ಲಿ ಅನೇಕ ಸ್ತುತಿ ನಿಂದೆಯ ಮಾತುಗಳನ್ನು ಆಡಿದನೆಂದು ಪೂರ್ವಪು.ದಲ್ಲಿದೆ (೩೬-೯೧ ರಿಂದ ೯೮). ಮನುಷ್ಯ ಸ್ವಭಾವದ ಪಾತಳಿಗಳನ್ನೂ ಸಂಕೀರ್ಣತೆ ಯನ್ನೂ ಬಲ್ಲ ಮಹಾ ಕವಿಗಳು ಮಹಾತ್ಮರ ಪಾತ್ರಗಳಲ್ಲಿರುವ ಕಪ್ಪು-ಬಿಳುಪನ್ನು ಹೀಗೆ ವಸ್ತುನಿಷ್ಟದೃಷ್ಟಿಯಿಂದ ವಿವರಿಸುತ್ತಾನೆ.
ಪಂಪನಿಗೆ ಈ ಪ್ರಸಂಗದಲ್ಲಿ ನಿರ್ಲಿಪ್ತ ನಿರೂಪಣೆ ಸಾಧ್ಯವಾಗಿಲ್ಲ. ಸೋದರರಿಬ್ಬರನ್ನೂ ಸಮಾನವಾಗಿ ಕಂಡಿಲ್ಲ. ಆದಿಪು.ದ ಈ ಭಾಗದಲ್ಲಿ ಮಲಿನತೆಯ ಚುಕ್ಕಿಗಳು ಕಾಣುತ್ತವೆ. ಚಕ್ರವರ್ತಿ ಭರತನ ಪಾತ್ರವನ್ನು ಕಳಂಕಿತಗೊಳಿಸಿ, ಬಾಹುಬಲಿಯ ಪಾತ್ರವನ್ನು ವೈಭವೀಕರಿಸಿದ್ದಾನೆ. ಪೂರ್ವಗ್ರಹ ಪೀಡಿತನಾದ ಪಂಪ, ಬಾಹುಬಲಿಯನ್ನು ಉದಾತ್ತೀಕರಿಸಲು ಬೇಕಾದ, ಪೋಷಕ ಭಾವಪುಷ್ಟಿಗೆ ಮುತುವರ್ಜಿ ತೋರಿದ್ದಾನೆ; ಭರತನ ಮೇಲ್ಮೆಯನ್ನೂ ಸಾರುವ ಪೂರ್ವಪು.ದ ಶ್ಲೋಕಗಳನ್ನು ತೇಲಿಸಿದ್ದಾನೆ. ಬಹುಶಃ ಪಂಪನ ಈ ಅಪಚಾರಕ್ಕೆ ಉತ್ತರವೊ ಎಂಬಂತೆ ರತ್ನಾಕರ ವರ್ಣಿ ‘ಭರತೇಶ ವೈಭವ’ ವನ್ನು ರಚಿಸಿ ಬಾಹು ಬಲಿಯನ್ನು ಕೆಳಕ್ಕಿಸಿದ್ದಾನೆ.
ಈ ಬಗೆಯ ಪಕ್ಷಪಾತ ಧೋರಣೆಯಿಂದ ಪಂಪ ವರ್ತಿಸುವುದರಲ್ಲಿ ಏನಾದರೂ ಚಾರಿತ್ರಿಕ ಧ್ವನಿಯಿದೆಯೆ? ಚಕ್ರವರ್ತಿಯನ್ನು ಬೀಳುಗಳೆದು ಸಾಮಂತವನ್ನು ಮೇಲೆಳೆದಿರುವುದರ ಹಿಂದೆ ಪ್ರವರ್ತಿಸಿರುವ ಆಶಯ ಯಾವುದು? ಪಂಪನ ಎದೆಯಾಳದಲ್ಲಿ ಅಂದಿನ ರಾಷ್ಟ್ರಕೂಟ ಚಕ್ರಚರ್ತಿಯ ಆಸ್ಥಾನದಲ್ಲಿ ಎಡೆ ಸಿಗಲಿಲ್ಲವೆಂಬ ಭಾವನೆ ಹೆಡೆಯುತ್ತಿದೆಯೆ?
೨. ಪೂರ್ವಪು.ದಲ್ಲಿ ಭರತನ ೩೬-೬೪ ನೆಯ ಶ್ಲೋಕದ ಚಿತ್ರ ಪಂಪನಲ್ಲಿ ಇಲ್ಲ. ೩೬-೫೪ ರಲ್ಲಿರುವ ಭರತನ ಮಹಿಮೆಯನ್ನು ಪಂಪ ಅನಾಮತ್ತಾಗಿ ಮತ್ತು ನಿರ್ದಯನಾಗಿ ಬಾಹುಬಲಿಗೆ ವರ್ಗಾಯಿಸಿದ್ದಾನೆ (೧೪-೧೦೮). ಅದೇ ರೀತಿ ೩೬-೫೯ ರ ಚಿತ್ರ ಪಂಪನಲ್ಲಿ ಸಪ್ಪೆಯಾಗಿದೆ.
೩. ಜಿನಶಿಶುವಿನ ಸ್ನಾನ ತೀರ್ಥದಲ್ಲಿ ರವಿ ಚಂದ್ರ ತಾರೆಗಳು ತೇಲುತ್ತಿದ್ದ ಚಿತ್ರ ಮುಂತಾದ ಮನೋಜ್ಞವಾದ ವಿವರಗಳು ಪೂರ್ವಪುರಾಣದಲ್ಲಿ ಹೃದ್ಯವಾಗಿವೆ; ೧೩-೧೨೩ ರಿಂದ ೧೬೯ ರವರೆಗೆ ಶ್ಲೋಕಗಳಲ್ಲಿ ಜಿನಸೆನರು ತಲ್ಲೀನತೆಯಿಂದ ಈ ವರ್ಣನೆ ಕೊಟ್ಟಿದ್ದಾರೆ. ಪಂಪ ಇದರ ಚೆಲುವನ್ನು ಗ್ರಹಿಸಿಲ್ಲ, ತೀರ ಕಿರಿದಾಗಿ ಹಾರಿಸಿಬಿಟ್ಟಿದ್ದಾನೆ.
ಈ ಬಗೆಯ ಇನ್ನೂ ಕೆಲವು ದೃಷ್ಟಾಂತಗಳೊಂದಿಗೆ ಜಿನಸೇನರು ಮೇಲುಗೈ ಪಡೆದಿರುವುದನ್ನೂ ತೋರಿಸಬಹುದು. ಮನುಷ್ಯ ಜಾತಿ ತಾನೊಂದೆ ವಲಂ ಪಂಪನ ಪ್ರಸಿದ್ಧೋಕ್ತಿಯೂ ಜಿನಸೇನರ ಪ್ರತಿಧ್ವನಿಯೇ ಆಗಿದೆ. ಜಿನಸೇನರ ಹೆಗಲಿನಿಂದ ಕೆಳಗಿಳಿಸಿ ನೆಲದಮೇಲೆ ನಿಲ್ಲಿಸಿದಾಗ ಪಂಪ ಗಿಡ್ಡನಾಗಿ ಕಾಣುತ್ತಾನೆ; ಆದರೆ ಪಂಪ ಕೆಳಗಿಳಿಯುವುದು. ಕಡಿಮೆ. ಜಿನಸೇನರ ಪೂರ್ವಪು. ಸೊಗಸಾದ, ಗಂಭೀರವಾದ ಸಂಸ್ಕೃತ ಶೈಲಿಯಲ್ಲಿ ರಚಿತವಾಗಿದೆ. ಕಿರಿದರಲ್ಲಿ ಹಿರಿದನ್ನು ಕಾಣಿಸುವ ಆ ಪಾರದರ್ಶಕ ಶೈಲಿಯನ್ನು ಮೆಚ್ಚದಿರಲು ಸಾಧ್ಯವಿಲ್ಲ. ಪೂರ್ವಪು.ದಲ್ಲಿ ಕಾವ್ಯ ಶಕ್ತಿಯೇ ಅಲ್ಲದೆ, ಅಗಾಧವಾದ ಶಾಸ್ತ್ರಜ್ಞಾನ, ಲೋಕಜ್ಞಾನ ಇತಿಹಾಸ ಪ್ರಜ್ಞೆ ಮಾನವೀಯ ಮೌಲ್ಯ ಪ್ರತಿಪಾದಿತವಾಗಿದೆ. ಹೀಗಾಗಿ ಅದು ಧಾರ್ಮಿಕ ಹಿರಿಮೆಯೊಂದಿಗೆ ಸಾಂಸ್ಕೃತಿಕ ಮಹತ್ವವನ್ನೂ ಪಡೆದಿದೆ. ಪ್ರಾಚೀನ ಪರಂಪರೆಯ ಭವ್ಯ ಪ್ರತೀಕವಾಗಿರಿವ ಇಂಥ ಮಹಾಕೃತಿಗಳನ್ನು, ತನ್ನ ದೇಶ ಕಾಲ ಆವರಣಗಳಿಗೆ ಇಳಿಸಿಕೊಳ್ಳುವ ಹೊಣೆಗಾರಿಕೆಯ ಕಾರ್ಯವನ್ನು ಯಶಸ್ವಿಯಾಗಿ ವಿರ್ವಹಿಸಲು ಮಹಾಸಾಮರ್ಥ್ಯ ಬೇಕಾಗುತ್ತದೆ. ಈ ಬಗೆಯ ಪ್ರಾಕ್ ಪರಂಪರೆಯನ್ನು ವಿಜಯಿಯಾಗಿ ರೂಢಿಸುವ ಅಲಭ್ಯ ಭಾಗ್ಯ ಪಂಪನಿಗೆ ದೊರೆಯಿತು. ಜಿನಸೇನ ಪ್ರಣೀತವಾದ ವಿಸ್ತಾರವಾದ ಮೂಲ ಕಥೆಯನ್ನು ಉತ್ತಮ ರೀತಿಯಲ್ಲಿ ಸಂಗ್ರಹಿಸುತ್ತಾ ಪುನರ್ ಸೃಜಿಸಿದ ಮೊತ್ತ ಮೊದಲಿಗನೆಂಬುದು ಪಂಪನಿಗೆ ದೊರೆತ ಮನ್ನಣೆ. ಸಂಸ್ಕೃತದಲ್ಲಿರುವಮೂಲ ಮಹಾಪ್ರತಿಭೆ ಮತ್ತೆ ಜನ್ಮಗೊಂಡುದಲ್ಲದೆ, ಕನ್ನಡದ ಚೈತ್ಯನ್ಯವನ್ನೂ ಅದು ಧಾರಣ ಮಾಡಿಕೊಂಡು ಮತ್ತಷ್ಟು ಪುಷ್ಟಿಯಾಗಿದೆ. ಮೂಲಕಥೆ ಬದಲಾವಣೆಗೊಂಡಿಲ್ಲ, ಪರಿಣಾಮಗೊಂಡಿದೆ, ಸಾಣೆಗೊಂಡು ಪುನರ್ಭವಿಸಿದೆ, ಜಿನಸೇನರಲ್ಲಿ ಅಂತರ್ಗತವಾಗಿದ್ದ ಜೀವಸ್ವರೂಪ ದರ್ಶನ ಪಂಪನ ಪ್ರತಿಭಾ ಮೂಸೆಯಲ್ಲಿ ಇನ್ನೂ ಹರಳುಗೊಂಡು ಕನ್ನಡಕ್ಕೆ ಅವತರಿಸಿದೆ. ಪಂಪನಲ್ಲಿ ಅದು ಪಡೆದ ಮರುಹುಟ್ಟು, ಹರಿತ, ಹೊಳಪು ಯಾವ ಸ್ವರೂಪದ್ದೆಂದು ತೋರಿಸುವುದು ಈ ತೌಲನಿಕ ಪ್ರಬಂಧದ ಪ್ರೇರಣೆ.
ಪಂಪನ ಆದಿಪು.ದಲ್ಲಿ ಶಾಸ್ತ್ರಧರ್ಮ ಇಲ್ಲವೆಂದಲ್ಲ; ಅದರ ವಸ್ತುವೇ ಹಾಗಿರುವುದರಿಂದ ಧಾರ್ಮಿಕ ಪ್ರಕ್ರಿಯೆ ಸಮೃದ್ಧವಾಗಿದೆ. ಆದರೆ ಜಾಣ ಕವಿ ಪಂಪನ ನಿರ್ವಹಣೆಯ ಸೊಗಸಿನಿಂದಾಗಿ ಇಲ್ಲಿ ಶಾಸ್ತ್ರದ ಸ್ಥಾನ ಗೌಣವಾಗಿ ಕಾವ್ಯ ಪ್ರಧಾನವಾಗಿದೆ. ಧರ್ಮ ಮತ್ತು ಕಾವ್ಯಗಳ ನಡುವಣ ಅಂತರದ ಸ್ಪಷ್ಟ ತಿಳಿವಳಿಕೆ ಪಂಪನಿಗಿತ್ತು. ಇವೆರಡು ದ್ರುವಗಳನ್ನೂ ಕೂಡಿಸುವ, ಸೇತುವೆ ಕಟ್ತುವ ಕೆಲಸದ ಅಗತ್ಯ ಮತ್ತು ಮಹತ್ವವನ್ನು ಪಂಪ ಮನಗಂಡಿದ್ದಾನೆಂಬುದು ಕನ್ನಡ ಸಾಹಿತ್ಯದ ಸಂದರ್ಭದಲ್ಲಿ ಮುಖ್ಯವಾಗುತ್ತದೆ. ಕವಿಯ ಈ ಅರಿವಿನ ಫಲವಾಗಿ ಕನ್ನಡಕ್ಕೊಂದು ಉತ್ಕೃಷ್ಟ ಕಾವ್ಯ ದೊರೆಯಿತು :
            ಬೆಳಗುವೆನಿಲ್ಲಿ ಲೌಕಿಕಮನಲ್ಲಿ ಜಿನಾಗಮಮಂ ಸಮಸ್ತ ಭೂ
ತಳಕೆ ಸಮಸ್ತ ಭಾರತಮುಮಾದಿ ಪುರಾಣಮುಮೆಂದು ಮೆಯ್ಯಸುಂ
ಗೊಳುತಿರೆ ಪೂಣ್ದು ಪೂಣ್ದ ತೆಱದೂಂದಱುದಿಂಗಳೊಳೊಂದು ಮೂಱು ತಿಂ
ಗಳೊಳೆ ಸಮಾಪ್ತಿಯಾದುದೆನೆ ಬಣ್ಣಿಸಿದಂ ಕವಿತಾಗುಣಾರ್ಣವಂ|
ಈ ಅಂಡಬೇರುಂಡ ಪ್ರಜ್ಞೆ ವಿಶಿಷ್ಟವಾದುದು. ಪಂಪನ ಎದರು ಜಿನವಾಣಿ ಆಲಿಸುವವರೇ ಅಲ್ಲದೆ ಕವಿವಾಣೀ ಕೇಳುವವರೂ ಕುಳಿತಿದ್ದಾರೆ. ಅತ್ತ ಜಿನನ ಉಪಾಸಕರನ್ನೂ ಇತ್ತ ಕಾವ್ಯೋಪಾಸಕರನ್ನೂ ಏಕಕಾಲದಲ್ಲಿ ತಣಿಸುವ ಹೊಣೆ ಪಂಪನದು. ಅದರಿಂದ ತನ್ನ ಕಾವ್ಯವನ್ನು ಉದ್ಘಾಟಿಸುವಾಗಲೇ ಈ ಅಂಶವನ್ನು ನಿಚ್ಚಳವಾಗಿ ಸಾರಿದ್ದಾನೆ:
            ಇದುವೆ ಸುಕವಿ ಪ್ರಮೋದ
ಪ್ರದಮಿದುವೆ ಸಮಸ್ತ ಭವ್ಯಲೋಕ ಪ್ರಮದ
ಪ್ರದಮೆನೆ ನೆಗೞ್ದೂ ದಿ ಪುರಾ
ಳದೊಳಱೆವುದು ಕಾವ್ಯಧರ್ಮಮಂ ಧರ್ಮಮುಮಂ|
ಪಂಪನ ಈ ಆಶಯ ಬಹುಮಟ್ಟಿಗೆ ಈಡೇರಿದೆ. ಓದುಗರಿಗೆ ತೀರ್ಥಯಾತ್ರೆಯೊಂದಿಗೆ ಕಾವ್ಯಲೋಕ ಪರ್ಯಟನದ ಅನುಭವವೂ ಒಮ್ಮೆಗೇ ವೇದ್ಯವಾಗುತ್ತದೆ. ಆದಿಪು. ವನ್ನು ಅಭ್ಯಸಿಸಿದ ಶ್ರದ್ಧಾಳುವಿಗೆ ಹೃದಯದಲ್ಲಿ ಕಾವ್ಯ ಅಚ್ಚೊತ್ತಿತ ನಿಲ್ಲುವಂತೆ ಜೈನಪುರಾಣ ಲಕ್ಷಣಗಳು ಮತ್ತು ಪರಿಭಾಷೆ ಅಂಗೈ ಮೇಲಿನ ನೆಲ್ಲಿಕಾಯಿ ಆಗಿರುತ್ತದೆ. ಧರ್ಮ ಘನತೆಗೆ ತಿಲಾಂಜಲಿ ಕೊಡದೆ ಕಾವ್ಯದ ಮೇಲ್ಮೆ ಸ್ಥಾಪಿಸಿದ್ದಾನೆ. ಧರ್ಮ-ಕಾವಧರ್ಮ ಪರಸ್ಪರ ವಿರುದ್ಧವೆನಿಸದೆ ಅವು ಒಂದಕ್ಕೊಂದು ಪೂರಕ – ಪ್ರೇರಕ ಪೋಷಕನಾಗಿ ಹೊಂದಿಕೆಯಿಂದ ಪುದುವಾಳುವುದು ಸಾಧ್ಯ ಎಂಬುದನ್ನು ಪಂಪ ತೋರಿಸಿಕೊಟ್ತಿದ್ದಾನೆ. ಧರ್ಮ ಸಾಹಿತ್ಯಕ್ಕೆ ಒಡ್ಡುವ ಮಿತಿಗಳನ್ನು ಮಹಾ ಕವಿಗಳು ಹೇಗೆ ಜೀಣೀಸಿಕೊಂಡು ದಾಟಬಲ್ಲರೆಂಬುದಕ್ಕೊಂದು ದಿವ್ಯ ಸಾಕ್ಷಿ ಆದಿಪು. ಈ ಲಘಿಮಾ ಕೌಶಲ, ನಿಮಜ್ಜನ ಚಾತುರ್ಯ ಪಂಪ-ಕುಮಾರವ್ಯಾಸರಂಥವರಿಗೆ ಅನಾಯಾಸವಾಗಿ ಸಿದ್ಧಿಸುತ್ತದೆ. ಜಿನದರ್ಮದೊಂದಿಗೆ ಕಾವ್ಯಧರ್ಮವನ್ನು ಮೇಳೈಸಿ ಒಂದು ಅಪೂರ್ವ ಸಮನ್ವಯ ಸಾಧಿಸಿದ ಅಗ್ಗಳಿಕೆ ಕವಿತಾಗುಣಾರ್ಣವನದು. ಪ್ರೇರಣೆ ಪುಷ್ಟಿ ಪಡೆದದ್ದು ಜಿನಸೇನರ ಸಮ್ಯಗ್ ದೃಷ್ಟಿಯ ಕೃಷಿರತ್ನದಿಂದ ಎಂಬುದೂ ನಿಜ. ಜಿನಸೇನಾಚಾರ್ಯರೂ ಧರ್ಮಗುರು, ಪಂಪ ಕಾವ್ಯಗುರು, ಒತ್ತು ಬೀಳುವಿಕೆಯ ಸ್ಥಳ ಅದಲು ಬದಲಾಗಿದೆ; ಅಲ್ಲಿ ಧಾರ್ಮಿಕದತ್ತ ಒಲವು, ಇಲ್ಲಿ ಅದೆಲ್ಲ ಕಾವ್ಯದತ್ತ ಹುರಿಗೊಳ್ಳುತ್ತದೆ; ಇಲ್ಲಿಯದು ನೇರ ಹೃದಯ ಸಂವಾದ. ಜಿನಸೇನರ ಸೌಭಾಗ್ಯಶ್ರೀಯನ್ನು ಹೀರಿ ಸೂರೆಮಾಡಿದ ತ್ರಿವಿಕ್ರಮ ಪಂಪ.
ಮಹಾಕವಿಯಾದವನು ಮಹಾಕಾವ್ಯಕ್ಕೆ ತಕ್ಕುದಾದ ವಸ್ತುವಿಗೆ ತೆಕ್ಕೆ ಬೀಳುತ್ತಾನೆ. ಪಂಪ ತಾನು ರಚಿಸಿದ ಎರಡು ಕಾವ್ಯಗಳ ವಸ್ತುವನ್ನು ಎರಡು ಮಹಾಕೃತಿಗಳಿಂದ ಆರಿಕೊಂಡಿದ್ದಾನೆ. ಒಂದು ಕಡೆ ವ್ಯಾಸರ ಮಾನಸ ಪುತ್ರನಾಗಿ ವಿಕ್ರಮಾರ್ಜುನ ವಿಜಯನನ್ನು ಪುನರ್ ಸೃಷ್ಟಿಸಿದ್ದಾನೆ. ಇನ್ನೊಂದು ಕಡೆ ಜಿನಸೇನರ ಔರಸ ಪುತ್ರನಾಗಿ ಆದಿಪುರಾಣವನ್ನು, ಪ್ರಾಕ್ ಕಥಾಶರೀರವನ್ನು ಪುನರ್ ಸೃಜಿಸಿದ್ದಾನೆ. ಆದಿಪು. ಕೇವಲ ಸನಾತನವಾಗಿರದೆ ವಿನೂತನವೂ ಆಗಿದೆ. ಪಂಪನ ಪ್ರತಿಭಾಸ್ಪರ್ಶದಿಂದ ಮರುಹುಟ್ಟು ಪಡೆದು ಹೊಸ ಮೆಯ್ಯಾಂತು ಬಂದ-ಆದಿಪು. ಅಜೈನರಿಗೂ ಪ್ರಿಯವಾಗಿರುವುದು ಅದರ ಹಿರಿಮೆಗಳನ್ನು ಸಾರುತ್ತದೆ. ಜಿನಸೇನರವರೆಗೆ ಹರಿದು ಬಂದ ಒಂದು ಸಿದ್ಧ ಶ್ರಮಣ ಸಂಪ್ರದಾಯದ ಕಥಾವಸ್ತುವನ್ನು ಸಾತತ್ಯವನ್ನು ಆದ್ಯತನಕ್ಕೆ ಒಗ್ಗಿಸಿ ಬಗ್ಗಿಸಿ ಬಳಸಿಕೊಳ್ಳುವಲ್ಲಿ ಪಂಪನ ವೈಶಿಷ್ಟ್ಯ ಮತ್ತು ಸ್ವೋಪಜ್ಞತೆ ಎಲ್ಲೆಲ್ಲಿ ಕಾಣಿಸಿಕೊಂಡಿದೆಯೆಂಬುದನ್ನು ತಕ್ಕ ಮಟ್ಟಿಗೆ ಈ ಸಂಪ್ರಬಂಧದಲ್ಲಿ ಗುರಿತಿಸಲಾಗಿದೆ. ಪೂರ್ವಪು. ದಲ್ಲಿರುವ ಮಹತ್ವವನ್ನೂ ಸೋದಾಹರಣವಾಗಿ ಮನಗಾಣಿಸಲಾಗಿದೆ. ಒಟ್ಟಾರೆ ಇಂಥ ತೌಲನಿಕ ವಿಮರ್ಶೆಯನ್ನು ಇನ್ನೂ ಸಮಗ್ರವಾಗಿ ಮುಂದುವರಿಸುವುದರ ಅಗತ್ಯವನ್ನು ತೋರಿಸಲಾಗಿದೆ.
—-
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)
 
[1] i. ಮಹಾಪುರಾಣ : ಜಿನಸೇನ – ಗುಣಭದ್ರ; ಸ್ಯಾದ್ವಾದ ಗ್ರಂಥಮಾಲಾ, ಇಂದೂರ್, ೧೯೭೩-೭೫
ii. ಮಹಾಪುರಾಣ : ಹಿಂದಿ ಅನುವಾದ ಸಹಿತ, ಭಾರತೀಯ ಜ್ಞಾನಪೀಠ, ಕಾಶಿ, ಭಾಗ ೧-೩, ೧೯೫೧-೫೪
iii. ಮಹಾಪುರಾಣ : ಕನ್ನಡ ಅನುವಾದ ಸಹಿತ; (ಅನು.) ಆಸ್ಥಾನ ವಿದ್ವಾನ್. ಎ. ಶಾಂತಿರಾಜ ಶಾಸ್ತ್ರಿ, (ಪ್ರ.ಮು.೧೯೩೩), (ದ್ವಿ.ಮು) ಕ ಸಾ ಪ ೧೯೮೦-೧೯೮೧, ೪ ಸಂಪುಟಗಳಲ್ಲಿ; ಇನ್ನು ಮುಂದೆ ಈ ಸಂಪ್ರಬಂಧ ದುದ್ದಕ್ಕೂ ಕೊಡುವ ಉಲ್ಲೇಖಗಳೆಲ್ಲ ಈ ಆವೃತ್ತಿಗೆ ಸಂಬಂಧಿಸಿರುತ್ತದೆ.
[2]ಈ ಹೇಳಿಕೆಯ ವಾಸ್ತವತೆ ಮತ್ತು ಮಹತ್ವವನ್ನು ಮನಗಾಣಲು ಒಂದೊಂದೇ ಜೈನ ಪುರಾಣವನ್ನು ತನಿಯಾಗಿ ತೆಗೆದುಕೊಂಡು ಸಂತುಲನ ಕಾರ್ಯ ನಡಸಬೇಕಾಗುತ್ತದೆ.
[3]ಮಹಾಪುರಾಣ; ಪೂರ್ವೋಕ್ತ; (ದ್ವಿ. ಮು.) ಮುನ್ನುಡಿ, ಪುಟ ೧೮
[4]ಈ ಅಂಶಕ್ಕೆ ಇದುವರೆಗಿನ ವಿಮರ್ಶಕರು ಗಮನ ಹರಿಸುವುದು ಕಡಿಮೆ.
[5]ಗುಣದಲ್ಲೂ – ಗಾತ್ರದಲ್ಲೂ ಈ ಮಹಾಪುರಾಣ ಆ ಮಹಾಕಾವ್ಯಗಳ ಸಮಕ್ಕೆ ಬರುತ್ತದೆ.
[6]ಹಿಂದಿ, ಇಂಗ್ರಿಷ್, ಮತ್ತು ಕನ್ನಡ ಭಾಷೆಗಳಲ್ಲಿ ಇದುವರೆಗೆ ಮಹಾಪುರಾಣ ಕುರಿತ ವಿಮರ್ಶೆ ಅಣನಾರ್ಹವಾಗಿಲ್ಲ. ಪ್ರಕಟಿತ ಲೇಕನಗಳಲ್ಲು ಚರ್ವಿತ ಚರ್ವಣ ಹೇಳಿಕೆಗಳಿವೆ. ಸಮಗ್ರ ಭಾರತೀಯ ಹಾಗೂ ಜಾಗತಿಕ ಸಾಹಿತ್ಯದ ಹಿನ್ನೆಲೆಯಲ್ಲಿ ಮಹಾಪುರಾಣವನ್ನು ವಿವೇಚಿಸುವ ಬರವಣಿಗೆ ಇನ್ನೂ ಆಗಬೇಕಾಗಿದೆ.
[7]ವಾಸ್ತವವಾಗಿ ಇದು ಒಂದು ಪಿಎಚ್.ಡಿ. ಮಹಾಪ್ರಬಂಧಕ್ಕೆ ವಸ್ತುವಾಗುವ ವ್ಯಾಪಕತೆ ಪಡೆದಿರುವ ವಿಷಯವೆಂಬ ಸ್ಪಷ್ಟ ಪರಿಗ್ರಹಿಕೆ ನನಗಿದೆ; ಅದರಿಂದ ಆಯ್ದ ಕೆಲವು ಭಾಗಗಳನ್ನು ಲಕ್ಷ್ಯದಲ್ಲಿರಿಸಿಕೊಂಡು ಸಂತುಲನ ಕಾರ್ಯ ಕೈಗೊಳ್ಳಲಾಗಿದೆ. ಆದರೆ ಇದುವರೆಗೆ ಈ ಪ್ರಮಾಣದ ತೌಲನಿಕ ಲೇಖನ ಪ್ರಕಟವಾಗುತ್ತಿರುವುದು ಇದೇ ಮೊದಲೆಂದು ವಿನಮ್ರವಾಗಿ ನಿವೇದಿಸುತ್ತಿದ್ದೇನೆ.
[8]ಮಹಾಪುರಾಣ; ಪೂರ್ವೋಕ್ತ; ಪೂರ್ವ ಪುರಾಣ (ಸಂಪುತ ೧,೨), ಉತ್ತರ ಪುರಾಣ ಸಂಪುಣ ೩,೪)
[9]ಜಿನಸೇನರು – ಗುಣಭದ್ರರು ಮಹಾಪುರಾಣದಲ್ಲಿ ಆದಿಯಿಂದ ಅಂತ್ಯದವರೆಗೆ, ೧ ರಿಂದ ೭೭ ರ ವರೆಗೆ ಪರ್ವಗಳ ಸಂಖ್ಯೆ ಕೊಟ್ಟಿದ್ದಾರೆ; ಪರ್ವಗಳೊಘಲೆ (ಮಹಾ ಭಾರತ್ದಲ್ಲಿರುವ ಹಾಗೆ) ಅಧ್ಯಾಯ ಅಥವಾ ಸಂಧಿಗಳಿಲ್ಲ.
[10]ಮಹಾಪುರಾಣ; ಪೂರ್ವೋಕ್ತ; ಪ್ರತಿಪರ್ವಾಂತ್ಯದಲ್ಲೂ ಇದನ್ನು ಜಿನಸೇನರು ಸ್ಪಷ್ಟಪಡಿಸಿದ್ದಾರೆ-’ ತ್ರಿಷಷ್ಟಿ ಲಕ್ಷಣ ಮಹಾಪುರಾಣ ಸಂಗ್ರಹೇ’- ಎಂದಿದ್ದಾರೆ.
[11] i) ಸಂಸ್ಕೃತ ವಾಙ್ಮಯಕ್ಕೆ ಜೈನಕವಿಗಳ ಕಾಣಿಕೆ; ಪಂ.ಕೆ. ಭುಜಬಲಿಶಾಸ್ತ್ರಿ, ೧೯೭೧, ಪುಟ ೫.
ii) ಭಾರತೀಯ ಸಂಸ್ಕೃತಿಗೆ ಜೈನ ಧರ್ಮದ ಕೊಡುಗೆ; ೧೯೭೧, ಪುಟ ೨೦೬ – ೨೦೭; ಡಾ. ಹೀರಾಲಾಲ್ ಜೈನ್
[12]ಹರಿವಂಶ ಪುರಾಣ :
i) ಜಿನಸೇನ ಲ್ ಭಾಅ I-II ಮಾಣಿಕಚಂದ್ ದಿಗಂಬರ ಜೈನ ಗ್ರಂಥಮಾಲೆ, ಮುಂಬಯಿ;
೨) ಹಿಂದಿ ಅನುವಾದ ಸಹಿತ, ಭಾರತೀಯ ಜ್ಞಾನ ಪೀಠ, ಕಾಶಿ, ೧೯೬೨
೩) ಕನ್ನಡ ಗದ್ಯಾನುವಾದ ಮಾತ್ರ, ಡಾ. ಟಿ. ವಿ. ವೆಂಕಟಾಚಲಶಾಸ್ತ್ರೀ; ಶ್ರೀ ಜೈನ ಮಠ, ಹೊಂಬುಜ, ೧೯೮೭
[13]ಮಹಾಪುರಾಣ; ಪೂರ್ವೋಕ್ತ, ೭೭ – ೨,೩
[14]ಸಂಸ್ಕೃತ ವಾಙ್ಮಯಕ್ಕೆ ಜೈನ ಕವಿಗಳ ಕಾಣಿಕೆ; ಪಂ.ಕೆ. ಭುಜಬಲಿಶಾಸ್ತ್ರಿ, ಪೂರ್ವೋಕ್ತ; ಪುಟ ೭೬-೮೫;
[15]ಅದೇ; ಪುಟ ೬೪-೬೫
[16]೧) ಕರ್ನಾಟಕ ಪರಂಪರೆ : ಸಂಪುಟ|, ೧೯೭೦, ಪುಟ ೨೭೯-೩೧೮
೨) Rashtrakutas and their Times A.D. Altekar
೩) ಭಾರತೀಯ ಸಂಸ್ಕೃತಿಗೆ ಜೈನ ಧರ್ಮದ ಕೊಡಗೆ; ೧೯೭೧ (ಡಾ. ಹೀರಾಲಾಲ ಜೈನ್), ಪುಟ ೪೮-೪೯
[17]ಅದೇ; ಪುಟ ೮೩-೮೪; ” ಈ ಟೀಕೆಯು ಸಂಸ್ಕೃತ ಪ್ರಾಕೃತ ಮಿಶ್ರವಾಗಿದ್ದು ಪದಾರ್ಥಗಳ ಸೂಕ್ಷ್ಮಾತಿ ಸೂಕ್ಷ್ಮವಾದ ವಿವೇಚನೆಯೊನ್ನೊಳಗೊಂಡಿದೆ. ಟೀಕೆಯ ಶೈಲಿ ಅತ್ಯಂತ ಸುಂದರವಾಗಿರುವುದರಿಂದ ವಾಚಕರಿಗೆ ಬೇಸರವನ್ನುಂಟು ಮಾಡುವುದಿಲ್ಲ” ಪಂ (ಡಿತ). ಕೆ. ಭುಜಬಲಶಾಸ್ತ್ರಿ. ಪು. ೮೪
[18]ಪಾರ್ಶ್ವಾಭ್ಯುದಯ;
೧. ಯೋಗಿರಾಜ ಟೀಕಾ ಸಹಿತ, ಮುಂಬಯಿ ೧೯೦೯,
೨. ಪಾಠಕ್ ಕೃತ ಇಂಗ್ಲಿಷ್ ಅನುವಾದ ಸಹಿತ, ಪುಣೆ ೧೯೧೬
[19]೧) ಮಹಾಪುರಾಣ : ಪೂರ್ವೋಕ್ತ : ಸಂಪುಟ ೧-೨
೨) ಸಂಸ್ಕೃತ ವಾಙ್ಮಯಕ್ಕೆ ಜೈನಕವಿಗಳ ಕಾಣಿಕೆ; ಪೂರ್ವೋಕ್ತ ಪುಟ ೭೯-೮೦
[20]ಮಹಾಪುರಾಣ; ಪೂರ್ವೋಕ್ತ; ೪೩-೧೦,೧೧
[21]ಅದೇ
[22]ಅದೇ; ೭೭-೧೪
[23]ಆತ್ಮಾನು ಶಾಸನ;
೧) ಪ್ರಭಾ ಚಂದ್ರ ಟೀಕಾ, ಇಂಗ್ಲಿಷ್- ಹಿಂದಿ ಪ್ರಸ್ತಾವನೆ ಮತ್ತು ಹಿಂದಿ ಅನುವಾದ ಸಹಿತ : ಅಜಿತಾಶ್ರಮ, ಲಖೌನ, ೧೯೨೮.
೨) ವಂಶೀಧರ ಕೃತ ಹಿಂದಿ ಟೀಕಾ ಸಹಿತ; ಜೈನ ಗ್ರಂಥಾಮಾಲಾ, ರತ್ನಾಕರ ಕಾರ್ಯಾಲಯ, ಮುಂಬಯಿ, ೧೯೧೯
೩) ಕನ್ನಡ ಅನುವಾದ : ಶ್ರೀ ಅತಿಬಲ ಗ್ರಂಥಮಾಲೆ ಗ್ರಂಥ – ೮; (ಸಂ) ಎಸ್. ಚಂದ್ರರಾಜಶಾಸ್ತ್ರ ಮೂಡಬಿದ್ರಿ, ೧೯೫೧
[24]ಸಂಸ್ಕೃತ ವಾಙ್ಮಯಕ್ಕೆ ಜೈನ ಕವಿಗಳ ಕಾಣಿಕೆ; ಪೂರ್ವೋಕ್ತ; ಪುಟ ೯೦-೯೧
[25]ಭಾರತೀಯ ಸಂಸ್ಕೃತಿಗೆ ಜೈನ ಧರ್ಮದ ಕೊಡುಗೆ; (ಮೂಲ) ಡಾ. ಹೀರಾಲಾಲ ಜೈನ್ (ಕನ್ನಡ ಅನು.) ಮಿರ್ಜಿ ಅಣ್ಣಾರಾಯ; ಜೀವರಾಜ ಜೈನ್ ಗ್ರಂಥಮಾಲಾ, ಸೊಲ್ಲಾಪುರ ೧೯೭೧. ಪುಟ. ೨೦೮
[26]ಅದೇ; ಪುಟ ೨೦೮ – ೨೦೯
28ಎಎ) ಅದೇ; ಪುಟ ೫೩
[27]ಚಾವುಂಡರಾಯ ಪುರಾಣಂ; (ಸಂ) ಕಮಲಾ ಹಂಪನಾ, ಕೆ. ಆರ್. ಶೇಷಗಿರಿ, ಕಸಾಪ, ಬೆಂಗಳೂರು, ೧೯೮೩, ಪುಟ. ೭
[28]ಅದೇ; ಪದ್ಯ ೨೪
31ಎಅದೇ;
[29]ಅದೇ; ಪದ್ಯ ೨
[30]ತಿಸಟ್ಠಿ ಮಹಾಪುರಿಸ ಗುಣಾಲಂಕಾರು (ತ್ರಿಪಷ್ಟಿ ಮಹಾಪುರುಷ ಗುಣಾಲಂಕಾರ); ಪುಷ್ಪದಂತ; (ಸಂ) ಡಾ.ಪಿ.ಎಲ್. ವೈದ್ಯ; ಮಾಣಿಕಚಂದ್ ದಿಗಂಬರ ಜೈನ ಗ್ರಂಥಮಾಲಾ, ಬಾಂಬೆ, ೧೯೩೭
[31]ಮಹಾಪುರಾಣ : ಪೂರ್ವೋಕ್ತ; ೧-೧೯, ಪುಟ ೬
[32]ಅದೇ; ೧-೩೫, ಪುಟ ೯
[33]ಅದೇ; ೧-೬೦, ಪುಟ ೧೩; ಇಲ್ಲಿ ಶ್ಲೇಷೆಯಿದೆ – ಕವಿಶ್ರೇಷ್ಠರು, ಕವಿಪರಮೋಷ್ಠಿ
[34]ಕನ್ನಡ ವಿಶ್ವಕೋಶ ಸಂಪುಟ ೮; ಮೈಸೂರು ವಿಶ್ವವಿದ್ಯಾಲಯ, ೧೯೭೫ ಜೈನ ಪುರಾಣಗಳು, ಹಂಪನಾ, ಪುಟ ೩೫೩ – ೩೫೫
[35]ಪ್ರಾಚೀನ ಸಾಹಿತ್ಯದ ಬಹುಪಾಲು ಧರ್ಮಸಂಬಂಧಿಯಾದ ರಚನೆಯಾಗಿದೆ.
[36]ಜೈನಧರ್ಮ; ಮಿರ್ಜಿ ಅಣ್ಣಾರಾಯ
[37]ಮಹಾಪುರಾಣ; ಪೂರ್ವೋಕ್ತ; ಶ್ಲೋಕ ೧-೨೦
[38]ಅದೇ; ಸಂಪುಟ ೩ ಮತ್ತು ೪
[39]ಪಂಪ ತನ್ನ ಧರ್ಮಗುರು ದೇವೇಂದ್ರ ಮುನೀಂದ್ರರ ಮೂಲಕವೇ ಅಲ್ಲದೆ ಸ್ವಾಧ್ಯಾಯದಿಂದಲೂ ಸಂಪಾದಿಸಿಕೊಂಡ ಧಾರ್ಮಿಕ ಸಿದ್ಧತೆಯ ಸ್ವರೂಪವನ್ನು ಆದಿಪುರಾಣದಲ್ಲಿ ಕಾಣುತ್ತೇವೆ.
[40]ಆದಿಪುರಾಣ;
i. (ಸಂ) ಎಸ್.ಜಿ. ನರಸಿಂಹಾಚಾರ್, ೧೯೦೦
ii. (ಸಂ) ಕೆ. ಜಿ. ಕುಂದಣಗಾರ್, ಎ.ಪಿ. ಚೌಗಲೆ, ೧೯೫೩
iii. ಗದ್ಯಾನುವಾದ ಸಹಿತ, ಕೆ. ಎಲ್. ನರಸಿಂಹಶಾಸ್ತ್ರಿ, ಕಸಾಪ, ೧೯೮೦ ಈ ಸಂಪ್ರಬಂಧದಲ್ಲಿನ ಉಲ್ಲೇಖಗಳು ಕಸಾಪ ಆವೃತ್ತಿಯನ್ನು ಅವಲಂಬಿಸಿವೆ. ಪ್ರಸ್ತುತ ಉದ್ಧೃತ ಪದ್ಯ ೧-೩೫, ಪುಟ ೬೯
[41]ವಿಕ್ರಮಾರ್ಜುನ ವಿಜಯಂ; (ಪಂಪ ಭಾರತ); ಗದ್ಯಾನುವಾದ ಸಹಿತ, (ಸಂ) ಎನ್. ಅನಂತರಂಗಾಚಾರ್, ಕಸಾಪ ೧೯೭೭; ೧೪-೬೦
[42]ಅದೇ; ಅನುಶಾಸನಪರ್ವ, ಸ್ವರ್ಗಾರೋಹಣಪರ್ವ ಇತ್ಯಾದಿ.
[43] i. ತಪೋನಂದನ, ಕುವೆಂಪು; ಪಂಪನಲ್ಲಿ ಭವ್ಯತೆ ಲೇಖನ;
ii. All depends upon the subject; choose a fitting action, penetrate Yourself with the feeling of its situations, this done everything else, will follow” – Aristotle.
[44]ಪರಂಪರೆ; ಸುಜನಾ; ಮೈತ್ರಿ ಪ್ರಕಾಶನ, ಮೈಸೂರು, ೧೯೮೨, ಪುಟ ೮೭-೮೮
[45]ವಿಕ್ರಮಾರ್ಜುನ ವಿಜಯಂ; ಪೂರ್ವೋಕ್ತ, ೧೪-೬೦
[46]ಅನುಪಲಬ್ಧ ಶೂದ್ರಕ, ಹರಿವಂಶಗಳನ್ನು ಹೆಸರಿಸಬಹುದು; ಕವಿರಾಜಮಾರ್ಗ ಹೇಳುವ ಗದ್ಯ ಪದ್ಯ ಕವಿಗಳನ್ನು ನೆನೆಯಬಹುದು.
[47]ಸಂಸ್ಕೃತ ಭಾಷೆಯಲ್ಲಿ ಪಂಪನಿಗಿರುವ ಪ್ರಗಲ್ಭ ಪಾಂಡಿತ್ಯವನ್ನು ಆದಿಪು. ದಲ್ಲೇ ಅಲ್ಲದೆ ವಿ. ವಿ. ದಲ್ಲೂ ಕಾಣಬಹುದು.
[48] What is a classic; T. S. Eliot
[49]ಬಾಣನ ಕಾದಂಬರಿಯನ್ನು ಕನ್ನಡಿಸಿದ ನಾಗವರ್ಮನಿಗಿಂತ ಪಂಪ ಹೆಚ್ಚು ಸ್ವಾತಂತ್ರ್ಯವಹಿಸಿದ್ದಾನೆ. ಹಾಗೆ ನೋಡುವುದಾದರೆ ಜೈನರಾಮಾಯಣ ರಚಿಸಿದ ಕನ್ನಡ ಕವಿಗಳೆಲ್ಲ ಈ ಬಗೆಯ ಕಾರ್ಯನಿರ್ವಹಿಸಿದ್ದಾರೆ.
[50]ಪಂಪ ಒಂದು ಅಧ್ಯಯನ; ಕನ್ನಡ ಅಧ್ಯಯನ ಕೇಂದ್ರ ಮಾಲೆ ೪೧,ಬೆಂ.ವಿ.ವಿ ೧೯೭೪, ಆದಿಪುರಾಣದ ವಸ್ತು ವಿನ್ಯಾಸ ಲೇಖನ, ಎಂ. ವಿ. ಶ್ರೀನಿವಾಸಮೂರ್ತಿ, ಪುಟ ೧೮೧-೧೯೮.
[51]ನೀಲಾಂಜನೆಯ ನೃತ್ಯ ಪ್ರಕರಣವನ್ನು ತನಿಯಾಗಿ ತೆಗೆದುಕೊಂಡು ವಿವೇಚಿಸಿರುವ ಆರೇಳು ಲೇಖನಗಳು ಪ್ರಕಟವಾಗಿವೆಯಲ್ಲದೆ ಆದಿಪು. ವನ್ನು ಕುರಿತು ಬರೆದ ಇತರ ಬರವಣಿಗೆಯಲ್ಲೂ ಈ ಅಂಕದ ಪ್ರಶಂಸೆ ಕಂಡು ಬರುತ್ತದೆ.
[52] i. ಭರತೇಶನ ನಾಲ್ಕು ಚಿತ್ರಗಳು; ಮಿರ್ಜಿ ಅಣ್ಣಾರಾಯ, ೧೯೫೪
ii. ಪಂಪನ ಭರತ-ಬಾಹುಬಲಿ; (ಸಂ) ಜಿ. ಬ್ರಹ್ಮಪ್ಪ, ಕೆ. ಎಂ. ಕೃಷ್ಣರಾವ್ ೧೯೫೨.
[53]ಪಂಪನು ಜಿನಸೇನಾಚಾರ್ಯರನ್ನು ಅನುಸರಿಸಿದ್ದಾನೆ; ಲೇಖನ; ಪ್ರೊ. ಕೆ.ಜಿ. ಕುಂದಣಗಾರ್, ವಿವೇಕಾಭ್ಯುದಯ (ಮಾಸ ಪತ್ರಿಕೆ) ೧೬-೪
[54]ಪೂರ್ವಪು; ಪೂರ್ವೋಕ್ತ; ೫-೨೦೫, ೨೦೬; ಪುಟ ೧೮೨ (ಸಂಪುಟ ೧)
[55]ಅದೇ; ಸಂಪುಟ ೧; ೫-೨೦೭ ರಿಂದ ೨೧೧ (ಐದು ಶ್ಲೋಕಗಳು) , ಪುಟ ೧೮೩
[56]ಆದಿಪುರಾಣ; ಪೂರ್ವೋಕ್ತ; ೨-೩೮ ವ, ೩೯; ಪುಟ ೧೦೯
[57]ಪೂರ್ವಪುರಾಣ; ಪೂರ್ವೋಕ್ತ; ೫-೨೧೦, ಪುಟ ೧೮೩
[58]ಪಮ್ಪ ಹೀಗೆ ಘಟನೆಗಳ ವಿವರಗಳಲ್ಲಿ ಕೆಲವನ್ನು ಸ್ಥಳಾಂತರಿಸುವುದುಂಟು. ಬಾಹು ಬಲಿಯ ಮೇಲೆ ಭರತ ಚಕ್ರ ಪ್ರಯೋಗಿಸಿದ್ದು ಯಾವಾಗ ಎಂಬುದನ್ನು ಸ್ಥಳಾಂತರಿಸಿದ್ದಾನೆ ಪಂಪ.
[59]ಆದಿಪು.; ಪೂರ್ವೋಕ್ತ ೨-೪೦ವ ೪೧, ೪೨
[60]ಪೂರ್ವಪು.; ಪೂರ್ವೋಕ್ತ; ೪-೧೩೩, ಪುಟ ೧೩೪; ಆದಿಪು; ಪೂರ್ವೋಕ್ತ ೧-೭೪ ಪುಟ ೮೨
[61]ಆದಿಪು.; ಪೂರ್ವೋಕ್ತ; ೧-೭೯, ಪುಟ ೮೪
[62]ಪೂರ್ವಪು.; ಪೂರ್ವೋಕ್ತ; ೫-೧೩ ರಿಂದ ೫-೮೮, ಪುಟ ೧೪೮ -೧೬೩
[63]ಆದಿಪು.; ಪೂರ್ವೋಕ್ತ; ೨-೬ ರಿಂದ ೨-೧೧; ಪುಟ ೮೯-೯೬
[64]ಪೂರ್ವಪು.; ಪೂರ್ವೋಕ್ತ ೫-೨೧, ೨೨; ಪುಟ ೧೪೯
[65]ಆದಿಪು.; ಪೂರ್ವೋಕ್ತ ೨-೮, ೯; ಪುಟ ೮೯-೯೦
[66]ಪೂರ್ವಪು.; ಪೂರ್ವೋಕ್ತ ೫-೨೫೩, ಪುಟ ೧೯೦
[67]ಅದೇ-; ೫-೨೫೬, ಪುಟ ೧೯೧
[68]ಅದೇ-; ೫-೨೬೧, ಪುಟ ೧೯೨
[69]ಆದಿಪು.; ಪೂರ್ವೋಕ್ತ; ೨-೬೧ವ, ೬೨; ಪುಟ ೧೧೮-೧೧೯
[70]ಅದೇ-; ೨-೬೯, ಪುಟ ೧೨೧
[71]ಪೂರ್ವಪು.; ಪೂರ್ವೋಕ್ತ; ೫-೨೭೩, ಪುಟ ೧೯೪; ‘ಪೂಜಾಂ ನಿನೇಂದ್ರಾಣಾಂ ಕುರು’
[72]ಆದಿಪು. ವಿರಲಿ, ವಿ.ವಿ. ವಿರಲಿ ಪಂಪ ಇಂಥ ವರ್ಣನೆ ಬಂದಾಗ ‘ಸಂಸಾರ ಸಾರೋದಯನಾಗಿ ವಿಜೃಂಭಿಸುತ್ತಾನೆ; ಅತ್ತ ಜಿನಸೇನರನ್ನೂ ಇತ್ತ ವ್ಯಾಸರನ್ನೂ ಮೀರಿಸುತ್ತಾನೆ
[73]ಪೂರ್ವಪು; ಪೂರ್ವೋಕ್ತ; ೫-೨೮೬ ರಿಂದ ೫-೨೯೨; ಪುಟ ೧೯೬-೧೯೭
[74]ಆದಿಪು.; ಪೂರ್ವೋಕ್ತ; ೨-೭೩ ರಿಂದ ೨-೭೬; ಪುಟ ೧೨೩ – ೧೨೪
[75]ಅದೇ-; ೩-೩, ಪುಟ ೧೨೭
[76]ಪೂರ್ವಪು; ಪೂರ್ವೋಕ್ತ; ೬-೧ ರಿಂದ ೬-೫, ಪುಟ ೧೯೯-೨೦೦
[77]ಆರ್ದೀಪು; ಪೂರ್ವೋಕ್ತ; ೩-೪, ಪುಟ ೧೨೮
ಚಂದ್ರಕೊಡೆ: ಪೂಜ್ಯಪಾದ – ದೇವನಂದಿ
ನಮಃ ಶ್ರೀ ಪೂಜ್ಯಾ ಪಾದಾಯ ಲಕ್ಷಣಂ ಯದುಪಕ್ರಮಮ್
ಯದೇವಾತ್ರ ತದನ್ಯತ್ರಯನ್ನಾತ್ರಾಸ್ತಿ ನ ತತ್ ಕ್ವಚಿತ್
– ಆಚಾರ್ಯ ಗುಣನಂದಿ, ಜೈನೇಂದ್ರಪಕ್ರಿಯಾ
ಕನ್ನಡ ಕವಿಗಳೂ, ಕನ್ನಡೇತರ ಜೈನ ಕವಿಗಳೂ ತಮ್ಮ ಕೃತಿಗಳಲ್ಲಿ (ಸಾಹಿತ್ಯ ಮತ್ತು ಶಾಸ್ತ್ರ ಕೃತಿಗಳಲ್ಲಿ, ಶಾಸನಗಳಲ್ಲಿ) ಅನೇಕ ಪ್ರಾಚೀನ ಜೈನಾಚಾರ್ಯರನ್ನು ಸ್ತುತಿಸಿದ್ದಾರೆ. ಹೀಗೆ ನೆನಕೆಗೆ ಪಾತ್ರರಾದ ಆಚಾರ್ಯ ಪರಂಪರೆ ದೊಡ್ದದು. ಇವರಲ್ಲಿ ಅನೇಕರು ತುಂಬಾ ಹೆಸರುವಾಸಿಯಾದವರು. ಅಂಥ ಪ್ರಾತಃಸ್ಮರಣೀಯ ಪೂಜ್ಯ ಆಚಾರ್ಯ ಶ್ರೇಣಿಯಲ್ಲಿ ಎದ್ದುಕಾಣುವ ಶಿಖರ ಪೂಜ್ಯಪಾದರದು (ಪೂ. ಪಾ.). ಪೂಜ್ಯಪಾದರ ವಿಚಾರವಾಗಿ ಕಳೆದ ಒಂದು ಶತಮಾನದಲ್ಲಿ ವಿಪುಲವಾದ ಚರ್ಚೆ ನಡೆದಿದೆ. ಅವರನ್ನು ಕುರಿತು ಒಂದು ಮಹಾ ಪ್ರಬಂಧ ಬರೆದು ಪ್ರಶಸ್ತಿಗೆ ವಿಶ್ವ ವಿದ್ಯಾಲಯಕ್ಕೆ ಸಾದರಪಡಿಸಲು ಬೇಕಾಗುವಷ್ಟು ಮಾಹಿತಿಗಳಿವೆ.
ಜೈನರ ೨೪ ಜನ ತೀರ್ಥಂಕರರೇ ಅಲ್ಲದೆ ಒಟ್ಟು ತ್ರಿವಷ್ಟಿ (೬೩) ಶಲಾಕಾ ಪುರುಷರೆಲ್ಲ ಉತ್ತರ ಭಾರತದಲ್ಲಿ ಹುಟ್ಟಿ ಬೆಳೆದವರು. ಅವರ ಬಹುಪಾಲು ಬದುಕೆಲ್ಲ ಉತ್ತರಕ್ಕೇ ಸೀಮಿತ. ತೀರ್ಥಂಕರ ಉಪದೇಶವನ್ನೂ, ಜೈನ ಸಿದ್ಧಾಂತಗಳನ್ನೂ ಸಮರ್ಥವಾಗಿಯೂ ಯಶಸ್ವಿಯಾಗಿಯೂ ಕೃತಿಗಳ ಮೂಲಕ ಶಾಶ್ವತಗೊಳಿಸಿ ಲೋಕಕ್ಕೆ ಬಿತ್ತಿರಿಸಿದ ಶ್ರೇಷ್ಠ ಆಚಾರ್ಯರಲ್ಲಿ ಬಹುಪಾಲು ಜನ ದಕ್ಷಿಣದವರು, ಅದರಲ್ಲಿಯೂ ಕರ್ನಾಟಕದವರು. ಕುಂದಕುಂದ, ಸಮಂತಭದ್ರ, ಕವಿಪರಮೇಷ್ಠಿ, ಪೂಜ್ಯಪಾದ, ನೇಮಿಚಂದ್ರ (ಸಿದ್ಧಾಂತ ಚಕ್ರವರ್ತಿ) ಮೊದಲಾದ ಆಚಾರ್ಯರನ್ನು ಹೆಸರಿಸಬಹುದು. ಇವರಲ್ಲಿ ಒಬ್ಬರಾದ ಪೂಜ್ಯಪಾದರ ಬದುಕು ಬರೆಹ ಕುರಿತು ಕಿರಿದರಲ್ಲಿ ಇಲ್ಲಿ ಪರಿಚಯಿಸಲಾಗುವುದು.
ದಕ್ಷಿಣ ಭಾರತದ ಮಹಾನ್ ಆಚಾರ್ಯರೂ ಕರ್ನಾಟಕದ ಹೆಮ್ಮೆಯ ಸುಪುತ್ರರೂ ಆದ ಪೂಜ್ಯ ಪಾದರ ಇತಿವೃತ್ತ ಸಂಬಂಧವಾದ ಉಪಲಬ್ಧ ಸಾಹಿತ್ಯ ವಿಸ್ತಾರವಾಗಿದೆ. ಪೂಜ್ಯಪಾದರ ಜೀವನ ವಿವರವನ್ನು ದೇವಚಂದ್ರಕವಿ (೧೭೭೦-೧೮೪೨) ತನ್ನ ರಾಜಾವಳೀ ಕಥೆಯಲ್ಲಿ (೧೮೩೮) ಕೊಟ್ಟಿದ್ದಾನೆ. ಪೂಜ್ಯಪಾದರು ಕೂಡ, ಅನೇಕ ಜೈನಾಚಾರ್ಯರ ಹಾಗೆ ತಮ್ಮ ವಿಚಾರವಾಗಿ ಹೇಳಿಕೊಂಡಿಲ್ಲ. ಅವರು ಸ್ವವಿಷಯದಲ್ಲಿ ದಿವ್ಯ ಮೌನವಹಿಸಿರುವುದರಿಂದ ಸಂಶೋಧಕರು ದೇವಚಂದ್ರನಿಗೇ ಶರಣು ಹೋಗಬೇಕಾಗಿದೆ. ದೇವಚಂದ್ರ ತುಂಬಾ ಅರ್ವಾಚೀನವಾದವನು. ಪರಂಪರೆಯಿಂದ ಬಂದ ಐತಿಹ್ಯ, ಸ್ಥಳ ಪುರಾಣ ಮುಂತಾದ ಎಲ್ಲ ಕಿಂವದಂತಿಗಳನ್ನೂ, ಜೈನ ಜಾನಪದ ಸಾಹಿತ್ಯವನ್ನು, ಆತ ಹಿಂದು ಮುಂದು ನೋಡದೆ ದಾಖಲಿಸುತ್ತಾನೆ. ಚಾರಿತ್ರಿಕ ಪ್ರಜ್ಞೆ ಕಡಿಮೆ, ಉಚಿತಾನುಚಿತ ವಿವೇಕವೂ ಸಾಧಾರಣ, ಪೂರ್ವಗ್ರಹ ಮುಕ್ತನೂ ಅಲ್ಲ. ಅವನಿಗಿರುವ ಮಿತಿಗಳಿಂದಾಗಿ ಅವನ ಹೇಳಿಕೆಗಳನ್ನು ಅಧಿಕೃತವೆಂದು ಸ್ವೀಕರಿಸುವಾಗ ಎಚ್ಚರವಾಗಬೇಕು. ದೇವಚಂದ್ರ ಹೇಳುವುದೆಲ್ಲ ಅಬದ್ಧವೆಂದಲ್ಲ; ಆತ ವಿಶ್ವಾಸರ್ಹನೇ ಅಲ್ಲ ಮಾಹಿತಿಗಳೂ ಇವೆ ಎಂಬುದನ್ನು ಮರೆಯುವಂತಿಲ್ಲ. ಕಲ್ಲೆಹಶಾ ಶಾಸನ ಪಾಠವನ್ನು ಸಾ ಕೃತಿಯಲ್ಲಿ ದಾಖಲಿಸಿದ ಆದ್ಯಲೇಖಕ ಅವನ ಅಭಿಪ್ರಾಯಗಳನ್ನು ಅನುಮೋದಿಸುವ ಅಂತರಬಾಹ್ಯ ಆಧಾರಗಳು ಅನೇಕವೇಳೆ ದೊರೆತು ದೇವಚಂದ್ರನ ಮರ್ಯಾದೆಯನ್ನು ಕಾಪಾಡಿದೆ. ದೇವಚಂದ್ರನ ನಿರೂಪಣೆಯನ್ನು ಪುಷ್ಟೀಕರಿಸುವ ಅಥವಾ ವಿರೋಧಿಸುವ ಯಾವುದೇ ಪ್ರಮಾಣಗಳು ಸಿಗದಿರುವ ಸಂದರ್ಭಗಳೂ ಇವೆ. ತಾತ್ಕಾಲಿಕವಾಗಿ ಪರಿಶೀಲಿಸಬೇಕಾಗುತ್ತದೆ. ಪೂ.ಪಾ.ರ ವಿಚಾರವಾಗಿ ಆತ ಹೇಳಿರುವುದು ಮಿಶ್ರ ಮಾದರಿಯದು. ಅದರಲ್ಲಿ ಕೈಬಿಡ ಬೇಕಾದುದೂ ಇದೆ. ಕೈಹಿಡಿಯಬೇಕಾದದೂ ಇದೆ.
ತನ್ನ ರಾಜಾವಳೀ ಕಥೆಯಲ್ಲಿ (೧೮೩೮) ದೇವಚಂದ್ರ ಕವಿ ಪೂಜ್ಯಪಾದರ ಬಗೆಗೆ ಕೊಟ್ಟಿರುವ ಸಾಮಗ್ರಿ : (ಕವಿ ಚರಿತ್ರೆಯಲ್ಲಿ ಉದಾಹೃತ ಭಾಗ)
“ಶಕವರ್ಷ ೩೦೦ ಸಂವಂದು ಕರ್ಣಾಟಕದೊಳು ಕೊಳ್ಳಾಗಾಲಮೆಂಬ ಪುರದೊಳು ಮಾಧವ ಭಟ್ಟನೆಂಬ ಬ್ರಾಹ್ಮಣನ ಹೆಂಡತಿ ಶ್ರೀದೇವಿಯೆಂಬವಳ್ಗೆ ಗರ್ಭಂ ಬೆಳೆದು ನವಮಾಸಂ ನೆಱೆಯ ಶ್ರವಣ ನಕ್ಷತ್ರದೊಳ್ ಪುತ್ರೋತ್ಪತ್ತಿ ಯಪ್ಪುದುಂ ಜಾತನಾಮ ಕರ್ಮಾದಿಗಳಂ ಮಾಡಿ ಪೂಜ್ಯ ಪಾದನೆಂದು ಪೆಸರಿಟ್ಟು ಸಲಹಿದೊಡನೆ ಜೈನಶಾಸ್ತ್ರಂಗಳೊಲ್ ಬಲ್ಲಿದನಾಗಿ ಬಾಲಕಾಲದೊಳ್ ಜಿನದೀಕ್ಷೆಯಂ ತಾಳಿ ದಕ್ಷಿಣ ದಿಗ್ಭಾಗದ ಸೋದರದ ಮಾವನಾದ ಪಾಣಿನ್ಯಾಚಾರ್ಯನಿಗೆ ವ್ಯಾಕರಣಮಂ ಪೂರ್ತಿ ಮಾಡುವುದಱೊಳಗೆ ಅವಸಾನ ಕಾಲಂ ಬರೆ ಆತನು ಪೂರ್ತಿಮಾಡೆಂದು ಕೇಳಿ ಕೊಳ್ಲಲು ಪೂಜ್ಯಪಾದಂ ಪೂರ್ತಿ ಮಾಡಿದಂ ಜೈನೇಂದ್ರ ವ್ಯಾಕರಣ ಸೂತ್ರಮಂ ರಚಿಸಿದಂ ಬಱೆಕಂ ಪಾಣಿನಿ ಸೂತ್ರ ವೃತ್ತಿಯಂ ರಚಿಸಿದಂ….. ಪೂಜ್ಯಪಾದ ಯತೀಂದ್ರ ಪದಿನಾಡೊಳು ತಪಂಗೈಯ್ಯುತೆ ತೀರ್ಥಂವಂದನೆಯಂ ಮಾಡಲೆಂದು ಆಂಧ್ರ ಕರ್ಣಾಟ ಚೋಳ ಪಾಂಡ್ಯ ಮೊದಲಾದ ಎಲ್ಲಾ ದೇಶಗಳಂ ವಿಹಾರಿಸಿ ಕೌಂಗೆಲೆಯ ಶೈಲಕ್ಕಂ ಬಂದು ಜಿನಾಗಮಂ ಕೆಲವು ನೋಡಿ ತಿಳಿದುಪದೇಶಂ ಮಾೞ್ಫವರಿಲ್ಲದೆ ಕೆಲವು ಸಿದ್ಧಾಂತ ಮಱೆಗರೆದಿರ್ದುದಱೆಂ ಸಂದೇಹ ಗ್ರಸ್ತಮಾಗೆ ಪೂರ್ವವಿದೇಹಕ್ಕೆ ಪಾದಲೇಪೌಷಧಿ ಸಾಮರ್ಥ್ಯದಿಂ ಪೋಗಿ ಸಮವಸರಣದೊಳಿರ್ದ ಶ್ರೀಜಿನಪತಿಗಳಂ ವಂದಿಸಿ ತತ್ತ್ವಮಂ ನಿಸ್ಸಂದೇಹಮಾಗಱೆದಲ್ಲಿಯೇ ಪುಸ್ತಕದೊಳ್ ಬರೆದುಕೊಂಡು ದೈವಾಯತ್ತದಿಂ ಭರತಕ್ಷೇತಮನೆಯ್ದುವಲ್ಲಿ ಸೂರ್ಯಕಿರಣೋಷ್ಣದಿನ್ ದೃಷ್ಟಿಪೋಗೆ ಬಂಕಾಪುರವೆಂಬುದಱೊಳ್ ಶಾಂತೀಶ್ವರಮಂ ವಂದಿಸಿ ಶಾಂತ್ಯಷ್ಟಕಮಂ ಪೇಱೆ ದೃಷ್ಟಿಯಂ ಪಡೆದು ಬಂದು ಸಿದ್ಧಾಂತಮಂ ಶಿಷ್ಯಪ್ರತಿಷ್ಯರ್ಗಮುಪದೇಶಗಂಗೆಯು ಲೌಕಿಕ ಪರಾಮರ್ಥಂಗಳಂ ರಚಿಸಿ ಸದ್ಗತಿ ಪ್ರಾಪ್ತರಾನರ್” [ದೇವಚಂದ್ರ ರಾಜವಳೀ ಕಥಾಸಾರ, (೧೯೮೮) ಮೈ ವಿವಿ ಸಂ ಬಿ. ಎಸ್ ಸಣ್ಣಯ್ಯ]
ದೇವಚಂದ್ರನ ಗದ್ಯ ಅಕ್ಲಿಷ್ಟ, ನೇರ, ವಸ್ತುನಿಷ್ಠ, ಅನಲಂಕೃತ. ತಾನು ಹೇಳ ಬೇಕಾದುದನ್ನು, ತನಗೆ ತಿಳಿದುದನ್ನು ಮುಚ್ಚುಮರೆ ಮುಲಾಜುಗಳಿಲ್ಲದೆ ನಿರ್ಭಿಡತೆಯಿಂದ ನಿರೂಪಿಸುವುದು ಅವನ ಸ್ವಭಾವ. ಅದರಂತೆ ಪೂ. ಪಾ. ರನ್ನು ರನ್ನು ಕುರಿತು ಬರೆದಿರುವ ಭಾಗವೂ ನಿಸ್ಸಂಕೋಚ ನಿರೂಪಣೆಯಾಗಿದೆ. ದೇವಚಂದ್ರನು ಕೊಟ್ತಿರುವ ಪೂ.ಪಾರ ಜೀವನ ಚರಿತ್ರೆಯಲ್ಲಿ ಅಂಗೀಕಾರಾರ್ಹವಾದುದೆಷ್ಟು ಎಂಬುದನ್ನು ಪರಾಮರ್ಶಿಸುವುದಕ್ಕಿಂತ ಇದರಲ್ಲಿ ನಿರಾಕರಿಸಬೇಕಾದ ಅಂಶಗಳನ್ನು ಪರಿಶೀಲಿಸಿ ಬಹುದು. ಪೂ.ಪಾ ರ ತಂದೆ ತಾಯಿ ಹುಟ್ಟೂರು ಹುಟ್ತಿದ ತೇದಿ ನಕ್ಷತ್ರ ತಿಥಿ ಇದು ಈಗ ಕದಲಿಸುವುದು ಕ್ಷೇಮವಲ್ಲ; ಸುಲಭವೂ ಅಲ್ಲ. ಆತನಿಗೆ ಹುಟ್ಟಿದಾಗಲೇ ಪೂ.ಪಾ ರೆಂದು ನಾಮಕರಣ ಮಾಡಿದರೆಂಬ ಅಭಿಪ್ರಾಯ ಸರಿಯಲ್ಲ. ಅನ್ಯತ್ರ ದೊರೆಯುವ ಆಧಾರಗಳಿಂದ ತಿಳಿದುಬರುವಂತೆ ಆತನಿಗೆ ದೇವನಂದಿ ಎಂಬುದು ಮೊದಲಿದ್ದ ಹೆಸರು. ಬಾಲ್ಯದಲ್ಲಿಯೇ ಜೀನದೀಕ್ಷೆ ಪಡೆದನೆಂಬುದರ ಬಗೆಗೂ ನಾವು ತಟಸ್ಥರಾಗಿರುವುದು ಒಳ್ಳೆಯದು.
ಅಷ್ಟಾಧ್ಯಾಯೀ ಪ್ರಖ್ಯಾತಿಯ ಪಾಣಿನಿಗೂ (ಕ್ರಿ. ಪೂ. ಮೂರನೆಯ ಶತಮಾನ) ಪೂಜ್ಯಪಾದನಿಗೂ ಕಲ್ಪಿಸಿರುವ ಬಂಧುತ್ವ ಶುದ್ಧ ಕಾಲ್ಪನಿಕ ಹಾಗೂ ಸತ್ಯ ದೂರ. ಇವರಿಬ್ಬರ ನಡುವೆ ಶತಮಾನಗಳ ಅಂತರ. ಏಳುನೂರು ವರ್ಷಗಳ ಕಾಲ ದೂರ ಇರುವಾಗ ಜನ್ಮಾಂತರಗಳ ಕಥೆಯಲ್ಲಿ ಯಾರಾದರೂ ಚಾರಣರು ಈ ನಂಟನ್ನು ದಿವ್ಯದೃಷ್ಟಿ ಹಾಯಿಸಿ ಮನಗಾಣಿಸಬೇಕಷ್ಟೆ. ಪಾಣಿನಿಯಂತೆ ಪೂ.ಪಾ. ನೂ ಪ್ರಸಿದ್ಧ ವ್ಯಾಕರಣಜ್ಞನಾದುದರಿಂದ ಈ ಬಗೆಯ ಬಾಂಧವ್ಯ ಆರೋಪಿತವಾಗಿರಬೇಕು. ಪಾಣಿನಿಯ ಅಸಮಗ್ರ ವ್ಯಾಕರಣವನ್ನೇ (ಸೋದರಳಿಯನಾದ) ಪೂಜ್ಯಪಾದರು೮ ಪೂರೈಸಿಕೊಟ್ಟಿರಬೇಕಾದರೆ ಇನ್ನು ಆತನ ಶಬ್ದಶಾಸ್ತ್ರಜ್ಞಾನ ಎಷ್ಟು ಅದ್ಭುತವಾಗಿರಬೇಕು ನೋಡಿ ಎಂಬ ಸದಭಿಪ್ರಾಯ ಮೂಡಿಸಲು ಅಂಕುರಿಸಿದ ಈ ಕಟ್ಟುಕಥೆ ಕೈ ಕಾಲು ಮುಖಪಡೆದು ಮುಂದೆ ಕೆಲವು ಕನ್ನಡ ಕವಿಗಳಲ್ಲಿ ಪಲ್ಲವಿಸಿದ್ದೂ ಉಂಟು. ಆದರೆ ವಾಸ್ತವಾಂಶ ಮಾತ್ರ ಬೇರೆಯೇ ಆಗಿದೆ ಎಂಬುದಷ್ಟು ನಮಗೆ ನೆನಪಿನಲ್ಲಿದ್ದರೆ ಸಾಕು. ಪ್ರಸಿದ್ಧ ವಿದ್ವಾಂಸನಾದ ಕೆ. ಭುಜಬಲಶಾಸ್ತ್ರಿ ಹೇಳುವುದು ಸಮಂಜಸವಾಗಿದೆ. “ಪಾಣಿ ನಿಗೆ ಸಂಬಂಧಪಟ್ಟ ಮಾತು ನಂಬುಗೆಗೆ ಯೋಗ್ಯವಾಗಿ ಕಾಣುವುದಿಲ್ಲ. ಏಕೆಂದರೆ ಪಾಣಿನಿಯು ಕ್ರಿಸ್ತಪೂರ್ವದ ವಿದ್ವಾಂಸನು. ಪೂಜ್ಯಪಾದರು ಕ್ರಿ.ಶ. ಐದನೆಯ ಶತ ಮಾನದವರು. ಹೀಗಿರುತ್ತಾ ಇವರಿಬ್ಬರಲ್ಲಿ ಸಮಕಾಲೀನತೆಯು ಸಿದ್ಧವಾಗುವುದಿಲ್ಲ. ” (ಕೆ.ಭು. ಶಾಸ್ತ್ರಿ ಸಂಸ್ಕೃತ ವಾಙ್ಞ್ಮಯಕ್ಕೆ ಜೈನ ಕವಿಗಳ ಕಾಣಿಕೆ, ೧೯೭೧ ಪುಟ ೩೮)
ದೇವಚಂದ್ರನ ಇನ್ನೊಂದು ಅಂಬೋಣವೆಂದರೆ ಪೂಜ್ಯಪಾದರು ಎಲ್ಲಾ ದೇಶಗಳನ್ನು ವಿಹಾರಿಸಿದ್ದು, ಪೂರ್ವ ವಿದೇಹಕ್ಕೂ ಈಗಿನ ಬಿಹಾರು ರಾಜ್ಯ ಹೋಗಿ ಬಂದದ್ದು, ಬರುವಾಗ ದಾರಿಯಲ್ಲಿ ರವಿಕಿರಣಶಾಖದಿಂದ ದೃಷ್ಟಿಕಳೆದುಕೊಂಡದ್ದು, ಬಂಕಾಪುರದಲ್ಲಿ ಶಾಂತಿ ತೀರ್ಥಂಕರನ್ನು ಸ್ತುತಿಸಿ ಹೋದ ಕಣ್ಣನ್ನು ಮತ್ತೆ ಪಡೆದದ್ದು ಪೂ. ಪಾ.ರ ದೀರ್ಘ ಸಂಚಾರವನ್ನು ಅದರಲ್ಲಿಯೂ ವಿದೇಹ ಗಮನವನ್ನು ಇನ್ನೂ ಹಲವು ಲೇಖಕರು ಉಲ್ಲೇಖಿಸಿ ಸಮರ್ಥಿಸಿದ್ದಾರೆ. ತೀರ್ಥವಂದನೆಗಾಗಿ, ಸಿದ್ಧಾಂತ ಸಂದೇಹ ನಿವಾರಣೆಗಾಗಿ ವಿದೇಹ ಕ್ಷೇತ್ರಕ್ಕೆ ಒಂದೂವರೆ ಸಾವಿರ ವರ್ಷದ ಹಿಂದೆ ಹೋಗಿಬಂದದ್ದು ಸಾಹಸದ ಕಾರ್ಯ. ಹೋಟೆಲುಗಳು ಪ್ರವಾಸಿಮಂದಿರಗಳು ಕಾರು ಬ್ಸ್ಸು ರೈಲು ವಿಮಾನಗಳು ಇರುವ ಈ ಕಾಲದಲ್ಲಿ ಪೂಜ್ಯಪಾದನ ಪ್ರವಾಸದ ಅಗಾಧತೆ ದೊಡ್ಡದೆನಿಸುವುದಿಲ್ಲ. ವಿದೇಹ ಕ್ಷೇತ್ರವೆಂದರೆ ಈಗಿನ ಬಿಹಾರ ಪ್ರಾಂತ್ಯದಲ್ಲಿ ಜೈನ ಪ್ರಭಾವದ ಪ್ರದೇಶ; “ವಿದೇಹ ರಾಜ್ಯದ ಸೀಮಾರೇಖೆಯ ಬಗ್ಗೆ ಯಾವ ವಿವಾದವೂ ಇಲ್ಲ. ಪ್ರಾಚೀನ ಕಾಲದಿಂದಲೂ ಬಿಹಾರ ರಾಜ್ಯದ ಗಂಗಾನದಿಯ ಉತ್ತರ ಭಾಗ ವಿದೇಹವೆಂಬುದಾಗಿ, ದಕ್ಷಿಣ ಭಾಗ ಮಾಗಧವೆಂಬುದಾಗಿ ಪ್ರಸಿದ್ಧವಾಗಿದೆ. ಇದೇ ವಿದೇಹ ಪ್ರದೇಶವನ್ನು ತೀರಭುಕ್ತಿ ಹೆಸರಿನಿಂದಲೂ ಕರೆಯುತ್ತಾರೆ. ಇದರ ಗಡೀರೇಖೆಗಳು : ಉತ್ತರದಲ್ಲಿ ಹಿಮಾಲಯ, ದಕ್ಷಿಣದಲ್ಲಿ ಗಂಗಾನದಿ, ಪೂರ್ವದಲ್ಲಿ ಕೌಶಿಕೀ ಪಶ್ಚಿಮದಲ್ಲಿ ಗಂಡಕೀನದಿ”- (ಹಂಪನಾ. ವೀರ ಜಿನೇಂದ್ರ ಚರಿತ್ರೆ, ಪುಟ ೧೭, ೧೯೭೫). ಈ ರೀತಿ ಕೊಳ್ಳೇಗಾಲದಿಂದ ವಿದೇಹ ಕ್ಷೇತ್ರಕ್ಕೆ ಸುಮಾರು ಎರಡು ಸಾವಿರ ಕಿಲೋಮೀಟರ್ ದೂರ. ಕಾಡುಮೇಡು ಬೆಟ್ಟ ನದಿ ಕಳ್ಳಕಾಕರು ಹಿಂಸ ಮೃಗಗಳು, ಪ್ರಕೃತಿ ವಿಕೋಪಗಳು– ಮೊದಲಾದ ಅಡೆತಡೆಗಳನ್ನು ಹಾದು ಅಷ್ಟು ದೂರ ಒಂದು ಸಲ ಹೋಗಿಬರುವುದು ಎರಡು ವರ್ಷಗಳ ಮಹಾ ಸಾಹಸದ ಯಾತ್ರೆ. ಆ ಕಾಲದಲ್ಲಿ ನಾಲ್ಕು ಸಾವಿರ ಕಿ.ಮೀ. ದೂರ (ಹೋಗುತ್ತಾ ಬರುತ್ತಾ ಎರಡೂ ಸೇರಿ) ಹೋಗಿ ಬಂದವನು ಅಂದಿನ ಜನರ ಕಣ್ಣಲ್ಲಿ ಇಂದು ಚಂದ್ರಲೋಕಕ್ಕೆ ಹೋಗಿ ಬಂದವನು ಇದ್ದಂತೆ ಅಷ್ಟು ಕಷ್ಟದ ದೂರದ ದಾರಿ ಶ್ರಮಿಸಿದವನಿಗೆ ಗಗನ ಗಮನ ಸಾಮರ್ಥ್ಯವೇ ಇರಬೇಕೆಂಬ ಭಾವನೆಗಳು ಬಲಿತು ಗರಿಗೆದರಿದ್ದರಿಂದ ಪೂಜ್ಯ ಪಾದನಿಗೆ ಪವಾಡ ಪುರುಷನ ಪಟ್ಟ ಕಟ್ಟಲಾಯಿತು. ಅವನ ಕಾಲುಗಳಿಗೆ ನೆಲಬಿಟ್ಟು ನಡೆಯುವ ಲೇಪೌಷಧಿಯನ್ನು ಬಳಿಯಲಾಯಿತು. ಘಟನೆ ಕಥೆಯಾಯಿತು, ನಿಜಕ್ಕೆ ಬಣ್ಣ ಸವರಲಾಯಿತು. ಚಾವುಂಡರಾಯ ’….. ಗಗನ ಗಮನ ಸಾಮರ್ಥ್ಯರ್… ಎಂದು ಪೊಗಱ್ವುದು ಸಕಲಜನಂ ಪೂಜ್ಯಪಾದ ಭಟ್ಟಾರಕರಂ’ ಎಂದು ಹೇಳಿದರೆ ಶ್ರ.ಬೆ.ಶಾ ೧೫೮ ರಲ್ಲಿ ‘ಶ್ರೀ ಪೂಜ್ಯಪಾದ ಮುನಿರಪ್ರತಿಮೌಷಧರ್ದಿಜಿಯಾದ್ವಿ ದೇಹ ಜಿನದರ್ಶನ ಪೂತ ಗಾತ್ರಃ” ಎಂದು ಉಪ್ಪ್ರೇಕ್ಷಿಸಿದೆ. ಬ್ರಹ್ಮಶಿವನೂ ಸಮಯ ಪರೀಕ್ಷೆಯಲ್ಲಿ
            ಪದದನುರಾಗದಿಂ ನೆಗೞ್ದಿ ಶಾಸನದೇವತೆ ಪೂಸೆ ಪಾದ ಲೆ
ಪದ ಗುಣದಿಂದೆ ಯೋಜನ ಸಹಸ್ರಮನೊರ್ಮೊದಲೆಯ್ದುವೊಂದು ಸಂ
ಪದಮನಪೂರ್ವವಾಗೆ ತಳದೀ ಧರೆಯೊಳ್ಸಲೆ ಪೂಜ್ಯಪಾದ ನಾ
ಮದಿನೆಸೆದಾ ಮುನೀಂದ್ರನ ತಂದ್ರನನರ್ತಿಯೊಳಾರು ಬಣ್ಣಸರ್ ||
ಎಂಬುದಾಗಿ ಕೊಂಡಾಡಿ ಶಾಸನ ದೇವತೆಗಳನ್ನು ಪೂಪಾ. ರ ಸೇವೆಗೆ ಕೂಡಿಸಿ ಪೂಪಾರನ್ನು ತೀರ್ಥಂಕರರೊಡನೆ ಸಮೀಕರಿಸಿದ್ದಾನೆ. ಪೂಪಾ.ರಿಗೂ ತತ್ಪ್ರಾಚೀನರಾದ ಕುಂದಕುಂದರಿಗೂ ಈ ವಿಚಾರದಲ್ಲಿ ಸಮಾನಶಕ್ತಿ, ವ್ಯಕ್ತಿತ್ವ ಆರೋಪಿತವಾಗಿದೆ ಮೂರು ಅಪರನಾಮಧೇಯದ ಜೊತೆಗೆ ಚತುರಂಗುಲ ಚಾರಣ ಋದ್ನಿ ಕುಂದಕುಂದರಿಗಿತ್ತು.
ಹೀಗೆ ರೋಚಕವಾಗಿ ಮೈತಳೆದ ಕವಿ ಕಲ್ಪನೆ ಹಲವು ಕವಿಗಳಲ್ಲಿ ಅನುರಣನವಾಗಿ ಸ್ಥಾಯಿಯಾಗಿ ನಿಂತೇಬಿಟ್ಟಿತು. ಪೂಪಾ. ರು ಕಳೆದುಕೊಂಡು ಕಣ್ಣುಗಳನ್ನು ಬಂಕಾಪುರದಲ್ಲಿ ಮರಳಿ ಗಳಿಸಿಕೊಂಡರೆಂಬುದು ಎಷ್ಟು ನಿಜ ತಿಳಿಯದು. ಧಾರವಾಡ ಜಿಲ್ಲಿ ಶಿಗ್ಗಾಂವಿ ತಾಲ್ಲೂಕು ಬಂಕಾಪುರ ಹನ್ನೊಂದನೆಯ ಶತಮಾನದವರೆಗೂ ಜೈನರ ಪ್ರಮುಖ ಧಾರ್ಮಿಕ ಸಾಂಸ್ಕೃತಿಕ ಕೇಂದ್ರವಾಗಿದ್ದುದು ನಿಜ. ಗುಣಭದ್ರಾಚಾರ್ಯರು ಉತ್ತರ ಪುರಾಣ ರಚನೆ ಸಮಾಪ್ತಿಗೊಳಿಸಿದ್ದು ಇಲ್ಲೆ. ಪೂಪಾ.ರಿಗೆ, ಅವರು ಭಟ್ಕಾರಕರೂ ಆಗಿದ್ದುದರಿಂದ, ಶಿಷ್ಯ ಪ್ರತಿಷ್ಯರೂ ಇದ್ದರೆಂಬುದು ಶಿಷ್ಯ ಸಮುದಾಯಕ್ಕೆ ಉಪದೇಶ ಮಾಡಿದರೆಂಬುದೂ ನಿಜಾಂಶ.
ಪೂಪಾ.ರು ಕೊಳ್ಳೆಗಾಲದವರೆಂಬುದರಲ್ಲೂ ಸತ್ಯವಿರಬಹುದು. ಅವರ ಸಮಾಧಿ ಮೈಸೂರು ಜಿಲ್ಲೆಯ ಮಲೆಯೂರಿನಲ್ಲಿ (ಕನಕಗಿರಿ) ಆಯಿತೆನ್ನುತ್ತಾರೆ. ದೇವಚಂದ್ರನೂ ಹೆಚ್ಚುಕಡಿಮೆ ಅದೇ ಪ್ರದೇಶವನಾದುದರಿಂದ ಅವನಿಗೆ ಪೂಜ್ಯಪಾದ ಕುಂದ ಕುಂದ, ಘೋಷಣಂದಿ, ಉಮಾಸ್ವಾಮಿ, ಬಲಾಕಪಿಂಛ, ಸಮಂತಭದ್ರ ಸಿಂಹಣಂದಿ, ಕವಿಪರಮೇಶ್ವರ, ಪೂಜ್ಯಪಾದರಲ್ಲಿ ವಿಶೇಷ ಮಮತೆ. ಅಲ್ಲದೆ ಆತ ತನ್ನ (ಒಡಹುಟ್ಟುಗನಾದ ಪದ್ಮರಾಜನ ಜತೆ ಗೂಡಿ ಬರೆದನೆಂಬುದಿ ಪ್ರಾಯಃ ಸರಿಯಿರಲಾರದು) ಪೂಜ್ಯರಾದ ಚರಿತೆಯೆಂಬ (೧೫ ಸಂಧಿ ೧೯೩೨ ಪದ್ಯ) ಸಾಂಗತ್ಯ ಕಾವ್ಯವನ್ನು (೧೭೯೨) ಬರೆದಿರುವುದನ್ನೂ ಇಲ್ಲಿ ನೆನೆಯಬಹುದು. ಮುಂದಾನೊಂದು ಕಾಲದಲ್ಲಿ ಹೆಚ್ಚಿನ ಮಾಹಿತಿಗಳು ದೊರೆತು ದೇವಚಂದ್ರ ಕೊಡುವ ಪೂಜ್ಯಪಾದರ ಜನ್ಮಸ್ಥಳ ತಂದೆತಾಯಿ– ಇವನ್ನು ಕದಲಿಸುವ ತನಕ ರಾಜಾವಳೀ ಹೇಳಿಕೆಯೇ ನಿಂತಿರುತ್ತದೆಂದು ತೋರುತ್ತದೆ. ಅನೇಕ ಜನ ವಿದ್ವನ್ಮಣಿಗಳು ಒಂದು ನೂರು ವರ್ಷದಿಂದ ದೇವಚಂದ್ರನ ಉಲ್ಲೇಖವನ್ನೇ ಒಪ್ಪಿಕೊಂಡು ಹೊರಟಿದ್ದಾರೆ. ಆದರೆ ಚಾಲುಕ್ಯ ದಾಖಲೆಯಾದ ಲಕ್ಷ್ಮೇಶ್ವರ ಶಾಸನದಲ್ಲಿ (೭೨೯) ಪೂಪಾ.ರು ಅಲಕ್ತಕನಗರದವರೆನ್ನಲಾಗಿದೆ. ಪೂಜ್ಯಪಾದದ ಶಿಷ್ಯ ದೇವಗಣ ಮೂಲಸಂಘದ ಉದಯದೇವ ಪಂಡಿತನಿಗೆ ದೊರೆ ವಿಜಯಾದಿತ್ಯ ಸತ್ಯಾಶ್ರಯ ಚಾಲುಕ್ಯನು ಶಂಖಜಿನೇಂದ್ರ ಬಸದಿಗಾಗಿ ೭೦೦ ರಲ್ಲಿ ಕರ್ದಮ ಗ್ರಾಮವನ್ನು ದತ್ತಿಯಿತ್ತುದಾಗಿ ಹೇಳಿದೆ. ದಿಗಂಬರ ಪಟ್ಟಾವಲಿಯೊಂದು ಇವರ ಕಾಲ ೨೦೧-೨೫೧ ಎಂದಿದೆ.
ಪೂಪಾ.ರ ಕಾಲ ವಿಚಾರದಲ್ಲಿ ಭಿನ್ನಭಿಪ್ರಾಯವಿದೆ. ಮೂರರಿಂದ ಏಳನೆಯ ಶತಮಾನದವರೆಗೆ ಇವರ ಜೀವಿತ ಸಮಯವನ್ನು ನಿಗದಿಕೊಳಿಸಲು ಪ್ರಯತ್ನ ಗಳಾಗಿವೆ: ಒಮ್ಮತವಿಲ್ಲ. ಒಂದು ಅಭಿಪ್ರಾಯದಂತೆ ಇವರ ಜನ್ಲಮ ವಿಕ್ರಮ ಸಂವತ್ ೨೮೧, ಆಚಾರ್ಯ ಪದಾಸೀನರಾದದ್ದು ವಿಸಂ ೩೦೮, ಆಯುರವಧಿ ೭೧ ವರ್ಷ; ಅದರಿಂದ ಇವರ ಸಮಯ ವಿಸಂ ೨೮೧-೩೫೨ ಅಂದರೆ ಕ್ರಿ.ಶ. ೨೨೩-೨೯೪. ಮತ್ತೆ ಕೆಲವು ವಿದ್ವಾಂಸರು ೫ ಶ. (ಬೂಲರ್, ಲೂಯಿರೈಸ್, ಹೀರಾಲಾಲ್ ಜೈನ್, ಆ.ನೆ ಉಪಾಧ್ಯೆ) ಹೇಳಿದ್ದಾರೆ. ಜೆ.ಪಿ. ಜೈನ್ ೪೬೪-೫೨೪ ಎಂದಿದ್ದಾರೆ. ಎ.ಎನ್. ಉಪಾಧ್ಯ ಅಭಿಪ್ರಾಯ: “Kundakunda belonged to c. to the beginning of the christian era, and Pujya pada lived a bit earlier than the last quarter of the 6th century A.D.” (ಮುನ್ನುಡಿ, ಪರಮಾತ್ಮ ಪ್ರಕಾಶ, ಪುಟ ೬೭) ಕೆಲವರು ೬ನೆಯ ಶ. (ಕೆ.ಬಿ ಪಾಠಕ್ ಜೋತಿಷಾಚಾರ್ಯ ನೇಮಿಚಂದ್ರ ಶಾಸ್ತ್ರಿ ಮತ್ತು ಡಾ || ಬಿ. ಶೇಕ್ ಅಲಿ) ಕೆಲವರು ೭ನೇ ಶ (ಡಿ.ಸಿ. ಸರ್ಕಾರ್) ಹೀಗೆ ವಿವಿಧ ಪ್ರತಿಪಾದನೆಗಳಿವೆ. ಏಳನೆಯ ಶ.ದ ವೇಳೆಗೆ ಪೂ. ಪಾ. ರು. ಖ್ಯಾತನಾಮರಾಗಿದ್ದುದರಿಂದ ಅದಕ್ಕಿಂತ ಹಿಂದೆ ಇದ್ದಿರಬೇಕು.
ಈ ವಿವಿಧ ಸೂಚನೆಗಳ ಹಿನ್ನೆಲೆಯಿಟ್ಟು ನೋಡಿದಾಗ ರಾಜಾವಳೀ ಕಥೆಯ ಕಾಲ ನಿರ್ದೇಶನ ನಂಬುಗೆ ಪಡೆಯುತ್ತದೆ. ದೇವಚಂದ್ರನು ಪೂಜ್ಯಪಾದರು ಶಕ ವರ್ಶ ೩೦೦ ರಲ್ಲಿ (೩೭೮) ಹುಟ್ಟಿದರೆಂದು ಹೇಳಿದ್ದಾರೆ. ಇದನ್ನು ಒಪ್ಪಿಕೊಳ್ಳಲು ಬಾಧಕಗಳು ಹೆಚ್ಚಿಲ್ಲ. ನಂದಿಸಂಘದ ಪಟ್ಟಾವಳಿ ಪ್ರಕಾರ ಪೂಜ್ಯಪಾದ, ಜಯನಂದಿ, ಪೂಜ್ಯಪಾದರು ಯೋಗಿ, ಅನುಭಾವಿ, ವೈಯಾಕರಣಿ, ಘನಪಂಡಿತರು ಕಂಸಪ್ರಾಭಿಷಾ ವಿದರು, ಕವಿ ಶ್ರೇಷ್ಠ ಅಷ್ಟವೈಯಾಕರಣದಲ್ಲಿ ಒಬ್ಬರು; ಇಂದ್ರ ಚಂದ್ರ ಕಾಶಕೃತ್ಸ್ನ ಪಾಣಿನಿ ಶಾಕಟಾಯನ ಅಮರ ಆಪಿಶಲಿ (ಧಾತಪಾಠ) ಪೂಜ್ಯಪಾದ ಗುಣನಂದಿ ವಜ್ರನಂದಿ- ಕ್ರಮವಿದ್ದು ಪೂಜ್ಯಾಪಾದರು ನಿಧನರಾದ ೫೮ ವರ್ಷಗಳಾದ ಮೇಲೆ ವಜ್ರನಂದಿ ಬಂದುದಾಗಿ ಹೇಳಿದೆ (ಸಂಸ್ಕೃತ, ಪ್ರಾಕೃತ -ಎರಡು ಗುರ್ವಾವಲಿ ಗಳಿವೆ. ಪ್ರಾಕೃತದ್ದು ಉಪಾದೇಯ) ಪೂಜ್ಯಪಾದರ ಶಿಷ್ಯನಾದ ವಜ್ರನಂದಿಯು ದಕ್ಷಿಣ ಮಧುರೆಯಲ್ಲಿ ದ್ರಾವಿಡ ಸಂಘವನ್ನು ೪೬೯ ರಲ್ಲಿ ಪ್ರಾರಂಭಿಸಿಸದನೆಂದು ಉಜ್ಜೈನಿಯ ದೇವಸೇನ ಕೃತ (೯೯೩) ದರ್ಶನಸಾರದ ಪ್ರಕಾರ ತಿಳಿದುಬರುತ್ತದೆ. ದೇವಸೇನನೂ ಕನ್ನಡದ ದೇವಚಂದ್ರನಂತೆ, ಅಷ್ಟೇನೂ ವಿಶ್ವಾಸಾರ್ಹನಲ್ಲವೆಂಬ. ಅಭಿಪ್ರಾಯವಿದೆ. ಪೂ.ಪಾ.ರು. ಗಂಗರ ಕಾಲದ ಪ್ರಸಿದ್ಧ ಆಚಾರ್ಯರು. ಅದರಿಂದ ಪೂ. ಪಾ. ರ ಜೀವಿತ ಕಾಲವನ್ನು ೩೯೮ ರಿಂದ ೪೭೮ ಎಂದು ಸ್ಥೂಲವಾಗಿ ಸ್ವೀಕರಿಸಸಬಹುದು. ಆದರೆ ಗಂಗರ ದೊರೆ ದುರ್ವಿನೀತನು ಪೂ. ಪಾ. ರ ಶಿಷ್ಯನೆಂದು ತಿಳಿಯಲಾಗಿದೆ. ಆಳ್ವಿಕೆಯ ಕಾರ ಸು. ೪೮೨-೫೨೨-೫೧೭ ಎಂದು ಅಭಿಪ್ರಾಯವಿದೆ. ಪೂಜ್ಯಪಾದರ ಕಾಲವನ್ನು ೫ ಶ. ವೆಂದು ಭಾವಿಸುವುದರಲ್ಲಿ ಔಚಿತ್ಯವಿದೆ. ಸು. ೪೫೦ ಎಸ್ ಶ್ರೀಕಂಠಶಾಸ್ತ್ರಿಗಳು ದಿರ್ವಿನೀತನಿಗೆ ಪೂಜ್ಯಪಾದರು ಗುರುವಾಗಿದ್ದರೆಂಬುದನ್ನು ನಿರಾಕರಿಸಿದ್ದಾರೆ (QJMS, XL p. 68). ರಾ ನರಸಿಂಹಾಚಾರ್ಯರೂ ದುರ್ವಿನೀತ ಪೂಜ್ಯಪಾದಶಿಷ್ಯಗುರು ಸಂಬಂಧವನ್ನು ಅಲ್ಲಗಳೆದಿದ್ದಾರೆ (ಮೈ.ಆ.ರಿ. ೧೯೧೨, ಪು.೩೫ ಆದರೆ ಪೂಪಾರು, ಗಂಗದೊರೆ ದುರ್ವಿನೀತನ ಗುರುವೆಂಬುದು ವಾಸ್ತವವಾದ ವಿಚಾರವಾಗಿದ್ದು ಇದನ್ನ ಒಪ್ಪಿಕೊಳ್ಳಬೇಕಾಗುತ್ತದೆ. ಡಾ || ಬಿ. ಷೇಕ್ ಅಲಿಯವರು ಇಬ್ಬರೂ ಸಮಕಾಲೀನರೆಂದು ಹೇಳಿ ಪೂ. ಪಾ. ರ ಬಗೆಗೆ ಸುದೀರ್ಘವಾಗಿ ಪ್ರಸ್ತಾಪಿಸಿ ಪರಿಚಯಿಸಿದ್ದಾರೆ. ಅ.ಟಿ. (Dr.B. Sheik Ali, HistoryoftheWesternGangas 1976, Pp-66-68 71, 171, 284, 286, 289 – 293, 295, 298, 1 – 324)
ಆಚಾರ್ಯ ಅಲಕಂಕರು ಪೂ. ಪಾ. ರ ಕೆಲವು ವ್ಯಾಕರಣ ಸೂತ್ರಗಳನ್ನು ತತ್ತ್ವಾರ್ಥರಾಜವಾರ್ತಿಕದಲ್ಲಿ ಉದಾಹರಿಸಿದ್ದಾರೆ. ಅಕಲಂಕ (ಭಟ್ಟಾಕಳಂಕ) ರು ರಾಷ್ಟ್ರಕೂಟ ದೊರೆ ಸಾಹಸತುಂಗದಂತಿದುರ್ಗನ (ಸು. ೭೫೦) ಸಮಕಾಲೀನರು ಜಯಾದಿತ್ಯ ವಾಮನರು (೭೦೦) ಕಾಶಿಕಾವೃತ್ತಿಯಲ್ಲಿ ಉದಾಹರಿಸಿದ್ದಾರೆ. ಈ ವೇಳೆಗೆ ಪೂ. ಪಾ. ರು. ಆಚಾರ್ಯ ಪರಂಪರೆಯಲ್ಲಿ ಮಾನ್ಯರಾಗಿ ಸೇರಿಹೋಗಿದ್ದುದು ಸ್ಥಾಪಿತವಾಗುತ್ತದೆ. ಇದರಿಂದಲೂ ದೇವಚಂದ್ರನ ಹೇಳಿಕೆ ಬಲಗೊಳ್ಳಬಹುದು. ವಿಜಯಾದಿತ್ಯ ಚಾಲುಕ್ಯನಿಗೆ ದಾರ್ಮಿಕ ಗುರುವಾಗಿದ್ದ ನಿರವದ್ಯ ಪಂಡಿತನೂ ಶ್ರೇಷ್ಠ ವೈಯಾಕರಣನಾಗಿದ್ದು ೬೭೮ ರಲ್ಲಿ ಇದ್ದನೆನ್ನಲಾಗಿದೆ. ಈತನೂ ಪೂ. ಪಾ. ರ. ಶಿಷ್ಯನೇ. ನೇರ ಶಿಷ್ಯನೇ ಆದರೆ ಪೂ. ಪಾ. ರ ಕಾಲವನ್ನು ೭ನೆಯ ಶ. ಕ್ಕೆ ತರಬೇಕಾದೀತು. ಇದನ್ನು ಪರಿಶೀಲಿಸಬೇಕು. ೮ನೆಯ ಶ.ದ ಆರಂಭದಿಂದ ಇಂದಿನವರೆಗೂ ಪೂ.ಪಾ.ರ ಪ್ರಸ್ತಾಪವಿರುವ ಕೃತಿಗಳು ಹೇರಳವಾಗಿದೆ. ಪುನ್ನಾಟ ಸಂಘದ ಜಿನ ಸೇನರು (೭೮೩) ಹರಿವಂಶ ಪುರಾಣದಲ್ಲಿ ಪೂಜ್ಯಪಾದರಿಗೆ ತಲೆಬಾಗಿ ನೆನೆದಿದ್ದಾರೆ.
೩೮೯-೪೭೮ : ೮೦ ವರ್ಷ ಜೀವಿತಾವಧಿ ದುರ್ವಿನೀತನಿಗೆ ಬಾಲ್ಯದಲ್ಲಿ ಗುರುವಾಗಿದ್ದರೆಂಬುದು ಸಮಂಜಸ “ನುಪಟ್ಟಾಭಿಷಿಕ್ತವಾದದ್ದು ೪೮೨ ರಲ್ಲಿ; ಆ ವೇಳೆಗೆ ಆತನಿಗೆ ಸು. ೨೫ ವರ್ಷ ದುರ್ವಿನೀತನು ರಾಜ್ಯವಾಳಿದ್ದು ೪೦ ವರ್ಷ ಅದರಿಂದ ೪೫೮ ಸುಮಾರಿನಲ್ಲಿ ದುರ್ವಿನೀತನು ಜನಿಸಿರಬಹುದು. ೪೭೦-೪೭೮ ರ ಅವಧಿಯಲ್ಲಿ ಪೂ ಪಾ ರ ಶಿಷ್ಯತ್ವಾಲಭಿಸಿರಬೇಕೆಂದು ನಿರೀಕ್ಷಿಸಬಹುದು.
ಇಂದ್ರ ಚಂದ್ರಾರ್ಕ ಜೈನೇಂದ್ರ ವ್ಯಾಡಿವ್ಯಾಕರಣೇಕ್ಷಿಣಃ
ದೇವಸ್ಯದೇವ ವಂದ್ಯಸ್ಯನವಂದ್ಯತೇಗಿರಃ ಕಥಮ್ ||
ಪೂರ್ವಪುರಾಣ ಖ್ಯಾತಿಯ ಜಿನಸೇನಾಚಾರ್ಯರು (೮೩೭) ಧವಲಾಟೀಕೆಯಲ್ಲಿ ಗೌರವಸ್ಮರಣೆ ಮಾಡಿದ್ದಾರೆ.
            ಕವೀನಾಂ ತೀರ್ಥಕೃದ್ದೇವಃ ಕಿತಾರಂ ವರ್ಣ್ಯತೇ
ವಿದುಷಾಂ ವಾಙ್ಮಲಧ್ವಾಂಸಿ ತೀರ್ಥ ಯಸ್ಯವಚೋಮಯಮ್ ||
            ಆದಿಪುರಾಣ ೧-೫೨
ಕುಂದಕುಂದಾನ್ವಯದ ಮೂಲಸಂಘಕ್ಕೆ ಸೇರಿದ ಜೈನ ದಿಗಂಬರಚಾರ್ಯರಾದ ನಂದಿಸಂಘದ ಪೂ. ಪಾ.ರಿಗೆ ಮೊದಲಿನ ಹೆಸರು ದೇವನಂದಿ. ಕುಂದಕುಂದ, ಉಮಾಸ್ವಾತಿ (ಸ್ವಾಮಿ) ಸಮಂತಭದ್ರ, ಆಚಾರ್ಯರುಗಳಾದ ಮೇಲೆ ಬಂದವರು ಪೂಜ್ಯಪಾದರು ಎಂಬುದನ್ನು ಗಮನಿಸಬೇಕು. ಜೀನಸೇನ, ವಾಮನ (ಕಾಶಿಕಾಕರ್ತೃ) ಗುಣನಂದಿ, ಅಕಳಂಕ, ಧನಂಜಯ ವೀರಸೇನ — ಇವರೆಲ್ಲ ಪೂಜ್ಯಪಾದರ ಅನಂತರದವರು.
ಜೈನಾಚಾರ್ಯರನ್ನು ಕುರಿತು ನಡೆಸುವ ಅಧ್ಯಯನಕ್ಕೆ ಧಾರ್ಮಿಕ ಚಾರಿತ್ರಿಕ, ಸಾಮಾಜಿಕ ಸಾಂಸ್ಕೃತಿಕ ಹಾಗೂ ಸಾಹಿತ್ಯಿಕ ಮಹತ್ವವಿದೆ. ಈ ಆಚಾರ್ಯ ಪರಂಪರೆಯಿಂದ ಹರುದುಬಂದ ಜೈನಾಗಮ ಸಿದ್ಧಾಂತ ಸಂಬಂಧಿಯಾದ ಜ್ಞಾನದ ಹರಿಕಾರರು, ಮುಂದಿನ ತಲೆಮಾರಿಗೆ ಧಾಟಿಸಿದರು. Further the jaina acaryas rendered an invaluable service to literature (B.S. Ali, p 284). ಆದರೆ ಜೈನಾಚಾರ್ಯರಲ್ಲಿ ಒಂದೇ ಹೆಸರಿನವರು ಹಲವರು ಇರುವುದರಿಂದ ಅವರನ್ನು ಪ್ರತ್ಯೇಕಿಸಿ, ಕಾಲವನ್ನು ನಿರ್ದೇಶಿಸುವುದರಲ್ಲಿ ಸಮಸ್ಯೆಗಳಿವೆ. ಹೆಸರುಗುಳ ಸಮಾನತೆಯೇ ಬೇರೆ, ವ್ಯಕ್ತಿಗಳ ಸಮೀಕರಣವೇ ಬೇರೆ. ಸಮಾನ ಹೆಸರಿನ ಜೈನಾಚಾರ್ಯರಲ್ಲಿ ಯಾರು ಯಾರು, ಯಾವ ಯಾವ ಕಾಲದವರು? ಎಂಬುದರ ನಿರ್ಧಾರ ತೊಡಕಿನದಾಗಿದ್ದು ಈ ಸುಕ್ಕುಗಳನ್ನು ಬಿಡಿಸುವಲ್ಲಿ ಪೂರ್ವಗ್ರಹವಿರದ ಬಹಳ ಎಚ್ಚರದ ಜತೆಗೆ ಜೈನಾಚಾರ್ಯ ಪರಂಪರೆಯ ತಿಳಿವಳಿಕೆ, ಪಟ್ಟಾವಲಿಗಳ ಪರಿಚಯ, ಚಾರಿತ್ರಿಕ ಪ್ರಜ್ಞೆ, ಕವಿಗಳ ಶಾಸನಗಳ ಮತ್ತಿತರ ದಾಖಲೆಗಳ ಅವಲೋಕನ – ಇವಿಷ್ಟು ಒಳಗೊಂಡ ಸಮಗ್ರ ಸಮ್ಯಕ್ ಹಾಗೂ ನಿರ್ಮಮಕಾರದ ಪರಿಶೀಲನೆ ಅಗತ್ಯ. ಪೂಪಾ. ರ ವಿಚಾರದಲ್ಲಿಯೂ ಈನ್ ಸಮಸ್ಯೆ ತಲೆದೋರಿದೆ. ವಿವಿಧ ಕಾಲದ ಕೃತಿಗಳಲ್ಲಿ ಶಾಸನಗಳಲ್ಲಿ, ಮತ್ತಿತರ ಲಿಖಿತ ದಾಖಲೆಗಳಲ್ಲಿ ಪೂಪಾ. ರ. ಹೆಸರು ಉಲ್ಲೇಖವಾಗಿದೆ. ಈ ಎಲ್ಲ ಉಲ್ಲೇಖಗಳೂ ಒಬ್ಬರೇ ಪೂಪಾ. ರನ್ನು ಕುರಿತದ್ದು ಎಂಬ ಒಂದು ಸಾಮಾನ್ಯ ಹೇಳಿಕೆ. ತಿಳಿವಳಿಕೆ ಪ್ರಚಲಿತದಲ್ಲಿದೆ. ಅದರ ಜತೆಗೆ ಪೂಜ್ಯಪಾದರು ಒಬ್ಬರಲ್ಲ, ಹಲವರಿದ್ದಾರೆ, ಎಂಬ ಗಂಭೀರ ಪ್ರತಿಪಾದನೆರ್ಯೂ ಇದೆ. ಈ ಚರ್ಚೆಯಲ್ಲಿ ಇಲ್ಲಿ ಪ್ರಸ್ತಾಪಿಸುವುದು ಅಪ್ರಸ್ತುತ. ತತ್ಸಂಬಂಧವಾದ ವಿಪುಲವಾದ ಚರ್ಚೆಯಲ್ಲಿ ಅಸಕ್ತರು ಜ್ಯೋತಿ ಪ್ರಸಾದ ಜೈನರ ಸುಧೀರ್ಘ ಲೇಖನವನ್ನು ಅವಲೋಕಿಸಬಹುದು (Jyoti Prasad Jain, Jaina Gurus of the Pujyapada, Jaina Antiquary XVI – 1, 2, 17,1)
ಇದೇ ಸಂದರ್ಭದಲ್ಲಿ ಇಲ್ಲಿಯೇ ಪರಾಮರ್ಶಿಸಬೇಕಾದ ವಿಚಾರವೆಂದರೆ ಪೂ. ಪಾದ ಎಂಬುದು ವ್ಯಕ್ತಿಯ ಹೆಸರೇ ಅಥವಾ ಪ್ರಶಸ್ತಿಯೇ ಎಂಬುದು. ಡಾ || ಎಫ್. ಕೀಲ್‌ಹಾರ್ನ ಅವರು ಕಳೆದ ಶಾತ್ಮಾನದಲ್ಲಿ ಇಂಥ ಚಿಂತನೆಗೆ ಚಾಲನೆ ಕೊಟ್ಟರು. ಸ್ವಲ್ಪ ತಪ್ಪಿನಿಂದಾಗಿ ಟೀಕೆಗೂ ಗುರಿಯಾದರು. ಪುಣೆಯ ಡೆಕ್ಕನ್ ಕಾಲೇಜಿನ ಗ್ರಂಥ ಭಂಡಾರದಲ್ಲಿರುವ ಸರಕಾರಿ ಸಂಗ್ರಹವಾದ ಸಂಸ್ಕೃತ ಹಸ್ತಪ್ರತಿಗಳಲ್ಲಿ ‘ಜೈನೇಂದ್ರ ವ್ಯಾಕರಣ’ ಎಂಬ (= ಜೈವ್ಯಾ) ಹೆಸರಿನ ಆಯ್ದು ಹಸ್ತಪ್ರತಿಗಳನ್ನು ಉಲ್ಲೇಖಿಸಿ ಕೀಲ್‌ಹಾರ್ನ ಮಹಾಶಯರು ಆಯ್ದು ಪುಟಗಳ ಆಂಗ್ಲಲೇಖನ ಬರೆದರು. (OntheJainendra Vyakarana, Dr. F.Kielhorn, IndianAntiquary. 10 March 1881, pp. 75-79) ಅದರಲ್ಲಿ ಅವರು ತಿಳಿಸಿರುವುದು “ಪೂಜ್ಯಪಾದ (ಜಿನೇಂದ್ರ) ಎಂಬುದು ಸಾಮಾನ್ಯವಾಗಿ ತೀರ್ತ್ಜಂಕರರಿಗೆ ವಿಶೇಷವಾಗಿ ಅನ್ವಯಿಸುತ್ತದೆ. ಅದರಿಂದ ಪೂಪಾ. ರೆಂದರೆ ಒಬ್ಬ ವ್ಯಕ್ತಿಯಲ್ಲ, ಅದು ವರ್ಧಮಾನ ತೀರ್ಥಂಕರರಿಗೇ ಅನ್ವಯಿಸುತ್ತದೆ. ಅದರಿಂದ ಪೂಪಾ. ರೆಂದರೆ ಒಬ್ಬ ವ್ಯಕ್ತಿಯಲ್ಲ, ಅದು ವರ್ಧಮಾನ ತೀರ್ಥಂಕರರೀಗೆ ಅನ್ವಯಿಸುತ್ತದೆ. ಎಲ್ಲವೂ ದೇವರಿಂದಲೇ ಬಂದುದೆಂದು (ಜಿನಸ್ಯ ವಿನಿರ್ಮಿತಮ್) ಹೇಳುವುದು ಭಾರತೀಯ ಪದ್ಧತಿ. ಅದರಂತೆ ’ಪೂಜ್ಯಪಾದ ಜಿನೇಂದ್ರ’ ರಿಂದಲೇ ವ್ಯಾಕರಣವೂ ಬಂತೆಂಬ ಅಭಿಪ್ರಾಯದಲ್ಲಿ ಈ ಶಬ್ಧರೂಪಗಳು ಬಳಕೆಯಾಗಿವೆ. ಅದರಿಂದ, ಪೂಜ್ಯಪಾದ ಎಂಬುದು ಲೌಕಿಕ ವ್ಯಕ್ತಿಯಲ್ಲ ಪೂ.ಪಾ ರಾದ ಜಿನೀಂದ್ರ ವರ್ಧಮಾನರ ಮುಖದಿಂದ ಬಂದ ಜೈನೇಂದ್ರ ವ್ಯಾಕರಣವನ್ನು ಬರೆದವನು ಸೋಮದೇವ ಮತ್ತು ಶ್ರುತಕೀರ್ತಿ ಹೇಳುವ ದೇವನಂದಿ ಎಂಬುವನು” ಇದಿಷ್ಟೂ ಅವರ ಹೇಳಿಕೆಯ ಸಾರಾಂಶ.
ಕೆ.ಬಿ. ಪಾಠಕರು ಕೀಲ್‍ಹಾರ್ನರ ಈ ಅಭಿಪ್ರಾಯದ ಕೀಲನ್ನೇ ಮುರಿದು ಪೂಜ್ಯಪಾದ ಎಂಬುದು ವರ್ಧಮಾನ ತೀರ್ಥಂಕರರಿಗೆ ಅನ್ವಯಿಸಿದ್ದಲ್ಲ, ಜೈನೇಂದ್ರ ವ್ಯಾಕರಣವನ್ನು ಬರೆದ ಕರ್ತೃವಿಗೇ ಸೇರಿದ್ದೆಂಬುದನ್ನು ಕನ್ನಡ ಸಂಸ್ಕೃತ ಗ್ರಂಥಕಾರರ ಹೇಳಿಕೆಗಳನ್ನಿತ್ತು ತೋರಿಸಿಕೊಟ್ಟರು. ಜೈನೇಂದ್ರಿಯ ವ್ಯಾಕರಣಕಾರನಿಗೆ ಪೂಜ್ಯಪಾದ ಮತ್ತು ದೇವನಂದಿ ಎಂಬು ಹೆಸರುಗಳಿದ್ದುದನ್ನೂ ಆಧಾರಗಳಿಂದ ನಿರೂಪಿಸಿದರು. [Pujyapada and the authorship of the Jainendra Vyakarana, K.B. Psthak, i.A., 12.1883. pp ೧೯-೨೧).
ಪಾಠಕರ ಹೇಳಿಕೆಯ ತಿರುಳಿಷ್ಟು :- “Having thus shown, by sastisfactory proofs, that Pujyapada was the author or Jainendran, and that he was also called Devanandi, I would add, in conclusion, that many of the works of this illustrious author have survived the ways and wear anad tear of twelve centuries, and are still to be found in the great basis of Southern India” (ಅದೆ, ಪುಟ ೨೧) ಕೀಲ್ ಹಾರ್ನರು ಜೈ.ವ್ಯಾ.ವು. ಪೂಪಾ. ರಿಂದ ರಚಿತವಾದುದಲ್ಲ. ದೇವನಂದಿಯಿಂದ ರಚಿತವಾದದ್ದು ಎಂದು ಬರೆದ ಲೇಖನ ಟೀಕೆಗೆ ಒಳಗಾದುದಕ್ಕೆ ನೊಂದ ಡಾ || ಬೂಲರ್ ಕೆಳಕಂಡತೆ ವಿವರಣೆ ಕೊಟ್ಟಿದ್ದಾರೆ.
“ಕೀಲ್‌ಹಾರ್ನರು ಪೂಪಾ. ರನ್ನು ತೀರ್ಥಂಕರ ವರ್ಧಮಾನರಿಗೆ ಸಮೀಕರಿಸಿದ್ದು ತಪ್ಪು ನಿಜ. ಆದರೆ ಅವರು ತಮಗೆ ಲಭ್ಯವಿದ್ದ ಅಲ್ಲ ಸಾಮಗ್ರಿಯ ಆಧಾರದಿಂದ ಬರೆದುದರಿಂದ ಹಾಗೆ ತಪ್ಪು ನಿರ್ಧಾರಕ್ಕೆ ಕಾರಣವಾಯಿತೆಂಬುದನ್ನು ಮರೆಯ ಬಾರದು. ಪೂಪಾ. ರ ವ್ಯಕ್ತಿತ್ವವನ್ನು ಗುರುತುಪಡಿಸಿ ಸ್ಥಾಪಿಸುವುದು ಮತ್ತು ಕಾಲನಿಗದಿಪಡಿಸುವುದು- ಇವು ಸಂದಿಗ್ಧವಾಗಿದೆ. ನಾನೀಗ ಅವುಗಳ ವಿಚಾರವಾಗಿ ನನ್ನ ಖಚಿತ ಅಭಿಪ್ರಾಯ ಕೊಡುವ ಆಲೋಚನೆಯಲಿಲ್ಲ. ಆದರೆ ಒಂದು ವಿಷಯದತ್ತ ಗಮನ ಹರಿಸಬೇಕು. ‘ಪೂಜ್ಯಪಾದ’ — ಎಂಬುದು ಒಂದು ಬಿರುದು ಇಲ್ಲವೇ ಗೌರವ ಪ್ರಶಸ್ತಿಯೇ ಹೊರತು ಆ ಯತಿಯ ನಿಜವಾದ ಹೆಸರಲ್ಲ. Though it may have been customary to designate Devanandin or Gunanandin by this term, just as it is usualnto call Kumarilabhatta Bhattapadah, yet there must have been many Jaina Pujyapadas, jus as there are many Bhattas. Hence the utmost caution is necessary in using inscriptions or passages from books which mention a Pujyapada for fixing the date of the Pujyapada”. (Dr. G. Buhle. Book Notice of Prif P. Peterson’s S Second Report of Operations in search of Sanskrit MSS in the Bombaycircle, JBBRAS, 1884, I.A 14, p. 355).
ಪೂಜ್ಯಪಾದ ಎಂಬುದು ಪ್ರಶಸ್ತಿಯಾಗಿ ಬಂದ ಹೆಸರಾದರೂ ತುಂಬಾ ಪ್ರಚಲಿತವಾಗಿರುವುದು ಅದೇಯೇ; ಅವರಿಗೆ ದೇವನಂದಿ (ದೇವೇಂದ್ರ) ಕೀರ್ತಿ? ಎಂಬುದು ಮೂಲ ಹೆಸರು, ಜತೆಗೆ ಜಿನೇಂದ್ರಿ ಬುದ್ಧಿ ಎಂಬ ಮತ್ತೊಂದು ಹೆಸರು ಇದೆ- ಎಂಬುದಕ್ಕೆ ಅನೇಕ ಆಧಾರಗಳಿವೆ. (ನಂದಿ ಸಂಘದ ಪಟ್ಟಾವಲೀಯಲ್ಲಿ ಹೇಳಿರುವ ದೇವನಂದೀ ಎಂಬುವರು ಇವರೇ). ಶ್ರವಣಬೆಳಗೊಳದ ಶಾಸನದಲ್ಲೂ ಇದು ತುಂಬಾ ಸ್ಪಷ್ಟವಾಗಿ ಉಕ್ತಕವಾಗಿದೆ. ಹೊಯ್ಸಳ ಒಂದನೆಯ ನರಸಿಂಹನ ಮಹಾಪ್ರಧಾನನೂ ಹಿರಿಯ ಭಂಡಾರಿಯೂ ಆದ ಹುಳ್ಳರಾಜನು ತನ್ನ ಗುರುದೇವಕೀರ್ತಿ ಪಂಡಿತರ ನೆನಪಿಗಾಗಿ ನಿಲ್ಲಿಸಿದ ನಿಸದಿಗೆ ಕಲ್ಲಿನ ಮೇಲೆ ಜೂನ್ ೧೨, ೧೧೬೩ ರಲ್ಲಿ ಬರೆಸಿದ ಶಾಸನದಲ್ಲಿ (ಶ್ರಬೆ ೭೧ (೬೪) ಒಂದು ಕಡೆ ಹೀಗಿದೆ : (ಸಾಲುಗಳು ೨೬ ರಿಂದ ೩೪)):
ಯೋ ದೇವನನ್ದಿ ಪ್ರಥಮಭಿದಾನೋ ಬುದ್ಧ್ಯಾಮಹತ್ಯಾಸ ಜಿನೇಂದ್ರ ಬುದ್ಧಿಃ
ಶ್ರೀಪೂಜ್ಯಪಾದೋ ಜನಿದೇವತಾಭಿರ್ಯ್ಯತ್ಪೂಜಿತಂ ಪಾದಾಯುಗಂ ಯದೀಯ್ಯಃ ||
ಮೊದಲ ಹೆಸರು ದೇವನಂದಿ ಎಂದಿದ್ದರೂ ಅವರ ಅಸಾಧಾರಣ ಬುದ್ಧಿ ಮತ್ತೆಯಿಂದಾಗಿ ಅವರಿಗೆ ಜಿನೇಂದ್ರಬುದ್ಧಿ ಎಂದೂ, ಅವರ ಪಾದಾಯುಗಳನವನ್ನು ದೇವತೆಗಳು ಕೂಡ ಪೂಜೆಮಾಡಿ ಗೌರವಿಸಿದ ಕಾರಣ ಪೂಜ್ಯಪಾದ ಎಂದು ಹೆಸರುಗಳಾದುವು. (ಇವರಿಗೆ ಔಷಧಿಋದ್ಧಿಯಿತ್ತೆಂದು ಮತ್ತಷ್ಟು ಸಾಕ್ಷಿಗಳು ಪುಷ್ಟಿ ಕೊಟ್ಟಿವೆ) ಯಾವುದೇ ಅನುಮಾನವನ್ನು ಚೂರು ಮಾಡುವ ಇಂಥ ದಾಖಲೆ ಸಿಗುವುದು ಅಪರೂಪ ಎಂಬಷ್ಟು ಅಸಂದಿಗ್ಧವಾದ ಆಧಾರವನ್ನು ಇದು ಒದಗಿಸಿದೆ. ಇದನ್ನೇ ಶ್ರಬೆ ೩೬೦ (೨೫೪) ಶಾಸನವೂ ಪುಷ್ಟೀಕರಿಸಿದೆ (ಸಾಲುಗಳು ೩೫-೩೭):
            ಪ್ರಾಗ್ಯಭ್ಯಿಧಾಯಿ ಗುರುಣಾ ಕಿಲ ದೇವಾನಂದೀ ಬುದ್ಧ್ಯಾ ಪುನರ್ವಿಪುಳೆಯಾ ಸಜಿನೇಂದ್ರಬುದ್ಧಿಃ
ಶ್ರೀ ಪೂಜ್ಯಪಾದ ಇತಿಜಚೈಷ ಬುದ್ಧೈಃ ಪ್ರಚಖ್ಯೇ ಯತ್ಪೂಜಿತಃ ಪದಯುಗೇ ವನದೇವತಾಭಿಃ ||
ಜೈನಾಚಾರ್ಯರ ನಿಡಿದಾದ ಸಾಲಿನಲ್ಲಿ ಕೆಲವರು ಕೃತಿ ರಚನೆ ಮಾಡಿರದ ಶ್ರೇಷ್ಠ ಪ್ರಭಾವಶಾಲಿ ಆಚಾರ್ಯರು ಮಾತ್ರ ಆಗಿದ್ದರೆ, ಮತ್ತೆ ಕೆಲವರು ಕೃತಿಗಳನ್ನೂ ರಚಿಸಿದ್ದಾರೆ. ಈ ಗ್ರಂಥ ರಚನೆಯಲ್ಲಿ ಮೂರು ವಿಧ : ಕೇವಲ ಧಾರ್ಮಿಕ ಗ್ರಂಥಗಳ ರಚನೆಕಾರರು, ಶಾಸ್ತ್ರ ಕೃತಿಕಾರರು ಮತ್ತು ಸಾಹಿತ್ಯ ಕರ್ತೃಗಳು.
ಅ. ಧಾರ್ಮಿಕ ಕೃತಿಕಾರರು : ಭೂತಬಲಿ ಪುಷ್ಪದಂತ ಮಾಘಣಂದಿ ಉಮಾಸ್ವಾತಿ
ಆ. ಶಾಸ್ತ್ರ ಕೃತಿಕಾರರು : ಶಾಕಟಾನುನಾಚಾರ್ಯರು
ಇ. ಸಾಹಿತ್ಯಕಾರರು ಕವಿಗಳು : ಜಿನಸೇನರು, ಗುಣಭದ್ರರು.
ಪೂಪಾರು. ಧಾರ್ಮಿಕ ಶಾಸ್ತ್ರ ಮತ್ತು ಸಾಹಿತ್ಯ ಈ ಮೂರು ರಂಗಗಳಲ್ಲಿ ಕೃತಿ ರಚನೆ ಮಾಡಿದ ಮೇಧಾವಿಗಳು :
            ಜೈನೇಂದ್ರ ನಿಜಶಬ್ದಭೋಗಮತುಳಂ ಸರ್ವಾರ್ಥಸಿದ್ಧಿಃ ಪರಾ
ಸಿದ್ಧಾನ್ತೇ ನಿಪುಣತ್ವಮುದ್ಘಕವಿತಾಂ ಜೈನಾಭಿಷೇಕಃ ಸ್ವಕಃ
ಛನ್ದಸ್ಸೂಕ್ಷ್ಮಧಿಯಂ ಸಮಾಧಿಶತಕ ಸ್ವಾಸ್ಥ್ಯಂ ಯದೀಯಂ ವಿದಾಮಾ
ಖ್ಯಾತೀಹಸ ಪೂಜ್ಯಪಾದ ಮುನಿಪಃ ಪೂಜ್ಯೋ ಮುನೀನಾಂ ಗಣೈಃ ||
ಎಂಬುದಾಗಿ ಶ್ರಬೆ ೭೧ (೬೪) ಶಾಸನದಲ್ಲಿ ಬರೆದಿದೆ. ‘ಜೈನೇಂದ್ರ’ ಕೃತಿಯು ಅವರ ಅನನ್ಯ ವ್ಯಾಕರಣ ಜ್ಞಾನವನ್ನು ಪ್ರಾಜ್ಞರಿಗೆ ಸಾರುತ್ತದೆ. ತತ್ವಜ್ಞಾನದಲ್ಲಿ ಅವರಿಗಿದ್ದ ಪರಿಣತಿಯನ್ನು ‘ಸರ್ವಾರ್ಥಸಿದ್ಧಿ’ ಗ್ರಂಥ ತೋರಿಸುತ್ತದೆ. ‘ಜೈನಾಭಿಷೇಕ’ ಗ್ರಂಥವೂ ಅವರ ಕಾವ್ಯ ಪ್ರತಿಭೆ ಮತ್ತು ಸೂಕ್ಷ್ಮ ಛಂದಸ್ಸಿನ ಜ್ಞಾನವನ್ನೂ ಪ್ರತಿಬಿಂಬಿಸಿದರೆ ‘ಸಮಾಧಿಶತಕ’ ವೂ ಚಿತ್ತ ಸ್ವಾಸ್ಥ್ಯವನ್ನು ಸಂಕೇತಿಸುತ್ತದೆ – ಹೀಗೆ ಮುನಿಜನ ವರ್ಗದಿಂದ ಗೌರವಿಸಿಕೊಂಡ ಪೂಪಾ. ಮುನಿಪರ ಕೀರ್ತಿ ಗುಣಾವಳಿ ನೆಗಳ್ದಿದೆ.
ಪೂಪಾರ ಹೆಸರಿಗೆ ಹಲವಾರು ಗ್ರಂಥಗಳನ್ನು ಆರೋಪಿಸಲಾಗಿದೆ.
೧. ಜಿನೇಂದ್ರ ವ್ಯಾಕರಣ (ಶಬ್ದಾವತಾರ) ೨. ನ್ಯಾಯಕುಮುದ ಚಂದ್ರೋದಯ (ನಗರ ಶಾಸನ, ಎಕ ೮) ೩. ಮುಗ್ಧಬೋಧ ವ್ಯಾಕರಣ ೪. ಶಬ್ಧಾವತಾರಟೀಕೆ (ನ್ಯಾಸ) ೫. ಛಂದಶಾಸ್ತ್ರ (?) ೬. ಸರ್ವಾರ್ಥಸಿದ್ಧಿ (ಜೈನ ಧರ್ಮವನ್ನು ಸಂಗ್ರಾತಿಸಂಗ್ರಹ ರೂಪದಲ್ಲಿಳಿಸಿರುವ ತತ್ವಾರ್ಥಸೂತ್ರದ ಮೇಲೆ ಬರೆದ ಮೊದಲ ವ್ಯಾಖ್ಯಾನ) ೭. ವೈದ್ಯಾಸಾರ (ಕಲ್ಯಾಣಕಾರಕ) ೮. ಇಷ್ಟೋಪದೇಶ ೯. ಸಮಾಧಿ ಶತಕ (ಸಮಾಧಿ ತಂತ್ರ) ೧೦. ಬ್ಸಾರಸಂಗ್ರಹ ೧೧. ಜೈನಾಭಿಷೇಕ ೧೨ ಜ್ಞಾನಚಂದ್ರ ಚರಿತೆ (ಪ್ರಾಕೃತದಲ್ಲಿ ವಾಸವಚಂದ್ರ ಬರೆದುದನ್ನು ಕನ್ನಡಕ್ಕೆ ಪರಿವರ್ತಿಸಿದರೆಂದು ಪಾಯಣವರ್ಣಿಯ ಹೇಳಿಕೆ) ೧೩. ಸಿದ್ಧಭಕ್ತಿ, (ಆಚಾರ್ಯಭಕ್ತಿ) ೧೪. ಶಾಂತಾಷ್ಟಕ ೧೫. ಪಂಚವಸ್ತುಕ (ವೃತ್ತಿ) ೧೬. ಸ್ವಪ್ನಾವಲಿ (?)
ಇತ್ಯಾದಿ ಇನ್ನೂ ಕೆಲವರು ಪೂಪಾ. ರ ಹೆಸರಿಗೆ ಜಮಾ ಮಾಡಿರುವುದುಂಟು. ಇವುಗಳಲ್ಲಿ ಕೆಲವು ಇದವರೆಗೂ ದೊರೆತಿಲ್ಲ. ಇನ್ನು ದೊರೆಯುವುದೂ ದುರ್ಲಭವೇ. ಸಂಸ್ಕೃತ ಪ್ರಾಕೃತ ಕನ್ನಡ ಈ ಕೃತಿಗಳಲ್ಲಿ ಲೇಖಕ ಪೂಜ್ಯಪಾದರ ಸ್ವವಿಚಾರ ಬಂದಿಲ್ಲದಿರುವುದೂ ಬಲ್ಲಿದರಿಗೆ ಬೆರಗುಂಟುಮಾಡಿದೆ, ತಿಣುಕುವಂತೆ ಮಾಡಿದೆ. ಪೂಜ್ಯಪಾದರನ್ನು ಸ್ತುತಿಸಿರುವ ಕನ್ನಡದ ಕವಿಗಳು ಮೂರು ತೆರನಾಗಿದ್ದಾರೆ.
ಅ. ಮಾಮೂಲಿನಂತೆ ಜೈನಾಚಾರ್ಯರನ್ನು ಸ್ತುತಿಗಾಗಿ ಸ್ತುತಿಸಿರುವ ಸಂಪ್ರದಾಯವಾದಿಗಳು.
ಆ. ತಾವು ಸ್ತೋತ್ರ ಮಾಡಿರುವ ಜೈನಾಚಾರ್ಯರ ಕೆಲವು ವಿಶೇಷತೆಯನ್ನು ನಿರೂಪಿಸಿರುವವರು.
ಇ. ಕೆಲವು ಕೃತಿಗಳನ್ನೂ ಹೆಸರಿಸಿರುವವರು.
ಪಾರ್ಶ್ವಪಂಡಿತನ (೧೨೨೨) ಪಾರ್ಶ್ವನಾಥ ಪುರಾಣದ ಪದ್ಯ ಪೂಪಾ. ರ ಪುಸ್ತಕಗಳನ್ನೂ ತಿಳಿಸಿದೆ.
            ಸಕಳೋರ್ವಿಸುತ ಪೂಜ್ಯಪಾದ ಮುನಿಪಂ ತಾಂ ಪೇಱ್ದ ಕಲ್ಯಾಣ ಕಾ
ರಕದಿಂ ದೇಹನ ದೋಷಮಂ ವಿತತ ವಾಚಾ ದೋಷಮಂ ಶಬ್ದ ಸಾ
ಧಕ ಜೈನೇಂದ್ರ ದಿನಾ ಜಗಜ್ಜನದ ಮಿಥ್ಯಾದೋಷಮಂ ತತ್ವಬೋ
ಧಕ ತತ್ತ್ವಾರ್ಥದ ವೃತ್ತಿಯಿಂದೆ ಕಳೆದಂ ಕಾರುಣ್ಯದುಗ್ಧಾರ್ಣವಂ ೧-೧೮
ವೃತ್ತವಿಕಾಸ ಕವಿ (೧೩೬೦) ತನ್ನ ಧರ್ಮಪರೀಕ್ಷೆಯಲ್ಲಿ ಇವರ ಕೆಲವು ಕೃತಿಗಳನ್ನು ಹೇಳಿದ್ದಾನೆ.
            ಭರದಿಂ ಜೈನೇಂದ್ರಮಂ ಭಾಸುರಮೆನಲೊರೆದಂ ಪಾಣಿನೀಯಕ್ಕೆ ಟೀಕಂ
ಬರೆದಂ ತತ್ತ್ವಾವಾರ್ಥಮಂಟಿಪ್ಪಣದಿಱೆಪಿದಂ ಯಂತ್ರ ಮಂತ್ರಾದಿಶಾಸ್ತ್ರೋವನ್ನು
ಕ್ಕರಮಂ ಭೂರಕ್ಷಣಾರ್ಥವಾಗಿ ಪದಕಮಳಂ ಪೂಜ್ಯಪಾದ ವ್ರತೀಂದ್ರ ||
ಭೂರಕ್ಷಣಾರ್ಥವಾಗಿ ಪೂಪಾರು ‘ಯಂತ್ರಾಮಂತ್ರಾದಿ ಶಾಸ್ತ್ರೋತ್ಕರ’ ವನ್ನು ವಿರಚಿಸಿ ಯಶಸ್ಸು ತಳೆದರೆಂದು ವೃತ್ತವಿಲಾಸ ಕವಿ ಹೇಳುವುದನ್ನು ಗಮನಿಸಬಹುದು.
ಬಹಳ ಜನ ಹೆಸರಿಸಿ, ಬಹಳವಾಗಿ ಚರ್ಚಿಸಿ ಪಡೆದಿರುವ ಜೈನೇಂದ್ರ ವ್ಯಾಕರಣವನ್ನು ಒಂದು ಪರಂಪರೆ ಮಾಡಿದ ಮಹಾಶಾಸ್ತ್ರ ಕೃತಿಯೆಂದು ಮಾನ್ಯಿಸಿದ್ದಾರೆಂಬುದು ನಿಜ. ಆದರೆ ಈ ವಿಚಾರದಲ್ಲಿ ಭಿನ್ನಾಭಿಪ್ರಾಯವೂ ಇದೆಯಂಬುದನ್ನು ವಸ್ತುನಿಷ್ಠವಾಗಿ ನೋಡುವ ಸಂಶೋಧಕರು ಪರಿಗಣಿಸಬೇಕು. ಕೀಲ್‌ಹಾರ್ನ್‍ರ ಅಭಿಪ್ರಾಯದಂತೆ ಜೈನೇಂದ್ರ ವ್ಯಾಕರಣವು ಪಾಣಿನಿ, ಕಾತ್ಯಾಯನ, ಪತಂಜಲಿ ಮಟ್ಟಕ್ಕೆ ಏರದಿರುವ ಮಧ್ಯಮ ವರ್ಗದ ಕೃತಿ ಪ್ರತಿಕೃತಿಯನ್ನುತ್ತಾರೆ; ಗಂಡುಮಗು ಹುಟ್ಟಿದಾಗ ಆಗುವ ಒಸಗೆಗೆ ಸಮನಾದ ಸಂತೋಷ, ವ್ಯಾಕರಣಕಾರನಿಗೆ ಅರ್ಧಸ್ವರ ಉಳಿದರೆ ಆಗುತ್ತದೆಂಬ ಏಕೈಕ ತತ್ವದ ಮೇಲೆ ಈ ವ್ಯಾಕರಣ ರಚಿತವಾಗಿದೆ. ಪಾಣಿನಿ ವೈದಿಕ ನುಡಿಕಟ್ಟು ಕುರಿತು ವಿವೇಚಿಸುವ ಸೂತ್ರವನ್ನು ಜೈವ್ಯಾ ವು ಕೈ ಬಿಟ್ಟಿದೆ. ಉದಾತ್ತ ಅನುದಾತ್ತ ಸ್ವರಿತ ಶಬ್ದಗಳನ್ನು ವಿವರಿಸುವ ಸಾಮಾನ್ಯ ಸ್ವರಾಘಾತ ನಿಯಮಗಳನ್ನು ಉಳಿಸಿಕೊಂಡಿದೆ. ಇಷ್ಟಾದರೂ ಜೈನೇಂದ್ರ ವ್ಯಾಕರಣಕಾರನ ಕಲ್ಪನಾಚಾತುರ್ಯ ಒಂದೊ ಹಲವೊ ಅಕ್ಷರಗಳನ್ನು ಮಿತಗೊಳಿಸುವುದರಲ್ಲಿ ವಿಶೇಷವಾಗಿ ವ್ಯಕ್ತವಾಗಿದೆ. “But the most effective means which he employs to attain his object is the formation or, in some cases, the adoption of a large number of short technical terms” (ಹಿಂದೆ ಉದಾಹೃತ, ಪುಟ ೭೬-೭೭) ಪಾಣಿನಿ ಅಷ್ಟಾಧ್ಯಾಯಿಯಲ್ಲಿ ಹೇಳುವ ಹತ್ತು ಜನ ತತ್ಪೂರ್ವ ವೈಯಾಕರಣರಾದ ಆಪಿಶಲಿ, ಭಾರದ್ವಾಜ ಚಾಕ್ರವರ್ಮಣ, ಗಾಲವ ಗಾರ್ಗ್ಯ ಕಾಶ್ಯಪ, ಶಾಕಟಾಯನ, ಶಾಕಲ್ಯ, ಸೇನಕ, ಸ್ಪೋಟಾಯನ ಎಂಬುವರನ್ನು ಜೈವ್ಯಾ ಹೇಳುವುದಿಲ್ಲ. ಅಜೈನರೂ ಕೆಲವರು ಆ ಪಟ್ಟಿಯಲ್ಲಿರುವುದರಿಂದ ಆ ಪಟ್ಟಿಯನ್ನೇ ಕೈ ಬಿಟ್ಟು ಜೈನೇಂದ್ರ ವ್ಯಾಕರಣವು ಶ್ರೀದತ್ತ, ಯಶೋಭದ್ರ, ಭೂತಬಲಿ, ಪ್ರಭಾಚಂದ್ರ, ಸಿದ್ಧಸೇನ, ಸಮಂತಭದ್ರರನ್ನು ಪೂರ್ವಸೂರಿಗಳನ್ನಾಗಿ ಹೆಸರಿಸಿದೆ. ಮುಂದೆ ಬಂದ ಪಾಲ್ಯಕೀರ್ತಿ ಶಾಕಟಾಯನನು ತನ್ನ ಶಾಕಟಾಯನ ವ್ಯಾಕರಣ (ಶಬ್ದಾನುಶಾನಸ) ದಲ್ಲಿ ಆರ್ಯವಜ್ರ, ಇಂದ್ರ ಮತ್ತು ಸಿದ್ಧ ನಂದಿನ ಎಂಬುದರನ್ನು ಉಲ್ಲೇಖಿಸಿದ್ದಾನೆ. ಈ ವಿಚಾರವಾಗಿ ಬೆಳ್ವಳ್ಕರ್ ಅವರು ಕಟುಟೀಕೆಯನ್ನೇ ಮಾಡಿದ್ದಾರೆ :
“Devanandi alias Pujyapada…. now here quoted by name or acknowledged his obligations to authors and works not be longing to his own religion… that the names so put in were simply added pujarthan and were of no value for the history of grammer and that probably they were merely well known jain authors who used particular grammatical forms and not necessarily old grammarians” (Belvalkar, Systems of Sanskritgrammer, Poona, 1915).
ಜೈವ್ಯಾದಲ್ಲಿ ಪೂಪಾ ರು ಹೇಳುವ ಹೆಸರುಗಳು ಕೇವಲ ನಾಮಧಾರಿಗಳಲ್ಲ. ಅವರೆಲ್ಲ ಖ್ಯಾತನಾಮರು. ಅಲ್ಲಿ ಬರುವ ಸಿದ್ಧಸೇನರ ಒಂದು ಪ್ರಯೋಗವನ್ನು ಕೂಡ ಗಮನಿಸಬೇಕು; ಈ ಪ್ರಯೋಗವನ್ನು ಸಿದ್ಧಸೇನನ ದ್ವಾತ್ರಿಂಶಿಕಾದ (೯-೨೨) ತೆಗೆದು ಕೊಳ್ಳಲಾಗಿದೆ. ಅಲ್ಲದೆ ಪೂಜ್ಯಪಾದರು ಇದೇ ದ್ವಾತ್ರಿಂಶಿಕಾದಿಂದ ಪದ್ಯಭಾಗವನ್ನೂ ಸರ್ವಾರ್ಥಸಿದ್ಧಿಯಲ್ಲಿ (೭.೧೩) ಉದ್ಧರಿಸಿದ್ದಾರೆ. ಅಭಯನಂದಿಯೂ ತನ್ನ ಮಹಾವೃತ್ತಿಯಲ್ಲಿ (೧.೪.೧೬) ವೈಯಾಕರಣಿ ಸಿದ್ಧಸೇನರನ್ನು ಹೇಳಿದ್ದಾರೆ. ಜಿನಸೇನರಲ್ಲೂ ಇದೆ. ಪ್ರಭಾಚಂದ್ರರ ಕೃತಿ ಚಂದ್ರೋದಯ. ಈ ಪ್ರಭಾಚಂದ್ರರನ್ನು ಜಿನಸೇನರೂ ಸ್ಮರಿಸಿದ್ದಾರೆ. ವಿದ್ಯಾನಂದರು ಒಬ್ಬ ಶ್ರೀದತ್ತನ ‘ಜಲ್ಪನಿ ನಿರ್ಣಯ’ ವನ್ನು ಪ್ರಸ್ತಾಪಿಸಿರುತ್ತಾರೆ. ಯಶೋಭದ್ರರೂ ಕೂಡ ಶ್ರೀದತ್ತರಂತೆ ಪ್ರಭಾವಿವಾದಿಗಳೆಂದು ಜಿನಸೇನರ ಉವಾಚ. ಇನ್ನು ಸಮಂತಭದ್ರರಂತೂ ವಿಖ್ಯಾತರು (ಅಮರಕೋಶದಲ್ಲಿ ಹೇಳಿರುವಂತೆ ಬುದ್ಧನಿಗೂ ಸಮಂತ್ರಭದ್ರ ಎಂಬ ಹೆಸರಿದ್ದುದರಿಂದ ಈ ಸಮಂತಭದ್ರನಿಗೂ ಬುದ್ಧನಿಗೂ ನಾಮಸಾದೃಶ್ಯದಿಂದ ಸಮೀಕರಿಸುವುದು ಅಭಾಸಕ್ಕೆ ಕೊಟ್ಟ ಉದಾಹರಣೆಯಾದೀತು. ಇಂದ್ರ, ಸಿದ್ದನಂದಿನ್ ಮತ್ತು ಆರ್ಯವಜ್ರ ಕುರಿತು ಪಂಡಿತ ನಾಥರೂಮ ಪ್ರೇಮಿಯವರು ವಿವರಿಸಿದ್ದಾರೆ.) ಅದರಿಂದ ಪೂಜ್ಯಪಾದರು ಕೊಡುವ ಜೈನಾಚಾರ್ಯರ ಹೆಸರನ್ನು ಗಂಭೀರವಾಗಿ ಪರಿಗಣಿಸಬೇಕೆಂಬುದು ನಿಜ: ಆದರೂ ಪೂಪಾ.ರು ಮತ್ತು ಶಾಕಟಾಯನರು ಹೇಳುವ ಈ ಪೂರ್ವಾಚಾರ್ಯರೆಲ್ಲ ವ್ಯಾಕರಣಕಾರರೇ ಅಲ್ಲವೇ ಎಂಬುದು ಇನ್ನೂ ತೆರೆದಪ್ರಶ್ನೆಯಾಗಿಯೇ ಉಳಿಯುತ್ತದೆ ಡಾ || ಅ.ನೇ. ಉಪಾಧ್ಯೆಯವರು ಹೇಳುವಂತೆ ‘But one thing is beyond doubt that they are the names of Jain teachers who were held in great respect by the respective grammraians” (ಶಾಕಟಾಯನ ವ್ಯಾಕರಣ, ಸಂಪಾದಕೀಯ, ಪುಟ ೯ ಭಾರತೀಯ ಜ್ಞಾನಪೀಠ ಪ್ರಕಟಣೆ, ೧೯೭೧) ಐದು ಅಧ್ಯಾಯಗಳ (ಕಿರಿಯ ಆವೃತ್ತಿಯಲ್ಲಿ) ೩೦೦ ಸೂತ್ರಗಳ (ಹಿರಿಯ ಆವೃತ್ತಿಯಲ್ಲಿ ೭೦೦ ಸೂತ್ರಗಳ) ಇದುವರೆಗೆ ದೊರೆತಿರುವ ಸಂಸ್ಕೃತ ಜೈನ ವ್ಯಾಕರಣಗಳಲ್ಲಿ ಪ್ರಾಚೀನವೂ ಪ್ರಥಮವೂ ಆದ ಜೈವ್ಯಾ ವು ಭಾರತೀಯ ವ್ಯಾಕರಣ ಪರಂಪರೆಯ ಎರಡು ಪದ್ಧತಿಗಳಲ್ಲೊಂದು:
ಇಂದ್ರಶ್ಚಂದ್ರಃ ಕಾಶಕೃತ್ಸ್ನಾ ಪಿಸ್ಜಲೀ ಶಾಕಟಾಯನಃ
ಪಾಣಿನ್ಯಮರ ಜೈನೇಂದ್ರಾ ಜಯನ್ಯಷ್ಟಾದಿ ಶಾಬ್ದಿಕಾಃ ||
ಬೊಪ್ಪದೇವ, ಧಾತುಪಾಠ
ಅಷ್ಟ ಶಾಬ್ದಿಕ ವರ್ಗದಲ್ಲಿ ಇಷ್ಟು ಉನ್ನತ ಸ್ಥಾನ ಪಡೆದ ಜೈವ್ಯಾದ ಕಾಣಿಕೆ ಸಾಧರಣವೇ ಹೊರತು ಉನ್ನತವಾದುದಲ್ಲ ಎಂದು Dr. R. Birwe ರವರು ಭಾವಿಸಿದ್ದಾರೆ. ಡಾ || ಆ.ನೇ. ಉಪಾಧ್ಯೆಯವರು “ಪೂಜ್ಯ ಪಾದ ದೇವನಂದಿಯ ವ್ಯಾಕರಣವು ಪಾಣಿನಿ ಮತ್ತು ಇತರ ಪೂರ್ವಾಚಾರ್ಯರಿಂದ ಸಾಕಷ್ಟು ಸಾಮಗ್ರಿಯನ್ನು ಪಡೆದುಕೊಮ್ಡು ಸಪ್ರಮಾಣವಾಗಿಯಲ್ಲದೆ ಶಾಕಟಾಯನನಿಗೂ ಮತ್ತು ಅವನ ಮೂಲಕ ಹೇಮಚಂದ್ರನಿಗೂ ದೃಢವಾದ ಸಹಾಯ ಸಲ್ಲಿಸಿದೆ” ಎಂಬುದಾಗಿ ಹೇಳಿದ್ದಾರೆ (ಪೂರ್ವೋಕ್ತ, ಸಂಪಾದಕೀಯ ಪುಟ ೧೨) ಪೂಜ್ಯಪಾದರು ಈ ಜೈನೇಂದ್ರ ವ್ಯಾಕರಣಕ್ಕೆ ಪಂಚವಸ್ತುಕವೆಂಬ ವ್ಯಾಖ್ಯಾನ ಕೂಡ ಬರೆದಂತೆ ತಿಳಿದುಬರುತ್ತದೆ. ಡಾ || ಪೀಟರ್‌ಸನ್ ಡಾ || ಷೆಕ್‍ಆಲಿ ಇದನ್ನು ಒಪ್ಪಿಕೊಂಡಿದ್ದಾರೆ.
ಪೂಜ್ಯಪಾದರು ಜೈನೇಂದ್ರ ವ್ಯಾಕರಣವಲ್ಲದೆ ಪಾಣಿನಿಯ ವ್ಯಾಕರಣಕ್ಕೆ ‘ಶಬ್ದಾವತಾರ’ ವೆಂಬ ನ್ಯಾಸವೊಂದವನ್ನು ಬರೆದರೆಂದು ಹೇಳಲಾಗುತ್ತಿದೆ. ಇದನ್ನು ಶಾಸನ ಹೇಳಿಕೆ ಅನುಮೋದಿಸಿದೆ:
ನ್ಯಾಸಂ ಜೈನೇಂದ್ರಸಂಜ್ಞಂ ಸಕಲಬುಧನುತಂ ಪಾಣಿನೀಯಸ್ಯ ಭೂಯೋ
ನ್ಯಾಸಂ ಶಬ್ದಾವತಾರಂ ಮನುಜತತಿಹಿತಂ ವೈದ್ಯಶಾಸ್ತ್ರಂ ಚ ಕೃತ್ವಾ ||
ಎ.ಕ. ೮ನಗರ ಶಾಸನ ೪೬
ಅಲ್ಲದೆ “ಶಬ್ದಾವತಾರಕಾರೇಣ ದೇವಭಾರತಿ ನಿಬದ್ಧ ವಡ್ಡ ಕಥೇನ ಕೀರಾತಾರ್ಜುನೀಯ ಪಂಚದಶಸರ್ಗ ಟೀಕಾಕಾರೇಣ ದುರ್ವಿನೀತಿ ನಾಮಧೇಯೇನ” (ಮೈ.ಆ.ರಿ. ೧೯೧೨) ಎಂಬಲ್ಲಿ ಬರುವ ಶಬ್ದಾವತಾರ ಟೀಕೆ ಪೂಜ್ಯಪಾದರ ಕೃತಿಗೇ ಬರೆದದ್ದೆಂದೂ ತಿಳಿಯಲಾಗಿದೆ. ಇದನ್ನು ಒಪ್ಪದ ರಾನ.ರವರು ಇದು ಪಾಣಿನಿಯ ಅಷ್ಟಾಧ್ಯಾಯಿಗೆ ಟೀಕೆಯೆಂದಿದ್ದಾರೆ. (ಹಿಸ್ಟರಿ ಆಫ್ ಕನ್ನಡ ಲಿಟರೇಚರ್ ಮೈಸೂರು (೧೯೪೦) ಪುಟ ೩-೪).
ವೃತ್ತವಿಲಾಸಕವಿಯೂ (೧೩೬೦), ಧರ್ಮಪರೀಕ್ಷೆಯಲ್ಲಿ ಈ ಅಭಿಪ್ರಾಯವನ್ನು ಸಮರ್ಥಿಸಿದ್ದಾನೆ, ಒರೆದಂ ಪಾಣಿನೀಯಕ್ಕೆ ಟೀಕಂ (೧-೧೪) ಎಂದು. ಪಂಡಿತ ಕೆ. ಭುಜಬಲಶಾಸ್ತ್ರಿಯವರೂ ಇದನ್ನು ಮಾನ್ಯ ಮಾಡಿದ್ದಾರೆ (ಆದರ್ಶ ಜೈನ ಸಾಹಿತಿಗಳು, ಪುಟ ೯ ಭಾಗ ೧) ದೇವಚಂದ್ರನ ‘ಪಾಣನಿಸೂತ್ರ ವೃತ್ತಿಯಂ ರಚಿಸಿದಂ, ಎಂಬ ಮಾತೂ ಇದನ್ನೇ ಅಂಗೀಕರಿಸುತ್ತದೆ ಖ್ಯಾತ ಇತಿಹಾಸಜ್ಞ ಡಾ || ಬಿ. ಷೇಕ್‍ಆಲಿ ಯವರೂ ಇದನ್ನು ಮನ್ನಿಸಿದ್ದಾರೆ. ‘Besides he (Durvinita) translated into Sanskrit, GunadyasBrihatKathas and it could have been as quite possible that he put into Kannada the original sabdavatara of Pujyapada in order t express his regard for his guru” (ಪೋರ್ವೋಕ್ತ ಪುಟ ೬೮) ಬಿ.ಎ. ಸಾಲೆತೊರೆಯವರೂ ಸುಮಾರು ಅರ್ಧ ಶತಮಾನದ ಹಿಂದೆ ಇದಕ್ಕೆ ಸಮ್ಮತಿಯಿತ್ತಿದ್ದರು) (MediaevalJainism, p. 23, 1938)
ಪೂಪಾ. ರ ಈ ವ್ಯಾಕರನ ಗ್ರಂಥಕ್ಕೆ ಸಂಬಂಧಿಸಿದಂತೆ ಟೀಕಾಗ್ರಂಥಗಳು ರಚಿತವಾಗಿವೆ:
ಅ. ಅಭಯನಂದಿಯ ಮಹಾವೃತ್ತಿ ಸು. ೧೧ ಶತಮಾನ (= ಶ.)
ಆ. ಪ್ರಭಾಚಂದ್ರರ ಶಬ್ದಾಂಭೋಜ ಭಾಸ್ಕರನ್ಯಾಸ
ಇ. ಕನ್ನಡಕವಿ ಅಗ್ಗಳನ ಗುರುವಾದ ಆರ್ಯ ಶ್ರುತಕೀರ್ತಿಗಳ ಪಂಚವಸ್ತು ಪ್ರಕ್ರಿಯಾ
ಈ. ಪಂಡಿತ ಮಹಾಚಂದ್ರನ ಲಘುಜೈನೇಂದ್ರ, ೧೯ ಶ.
ಇವುಗಳಲ್ಲದೆ ಕ್ರಿ.ಶ. ೯೦೦ ರಲ್ಲಿ ಗುಣನಂದಿಗಳಿಂದ ರಚಿತವಾದ ಶಬ್ದಾರ್ಣವ ಎಂಬೊಂದು ವ್ಯಾಕರಣ ಗ್ರಂಥವೂ ಇದೆ. ಇದು ಜೈನೇಂದ್ರ ವ್ಯಾಕರಣದ ಸೂತ್ರಗಳ ಸಂಶೋಧಿತ ಹಾಗೂ ಪರಿವರ್ಧಿತ ಸಂಸ್ಕರಣ. ಇದಕ್ಕೂ ಕ್ರಿ.ಶ. ೧೧೭೦ ರಲ್ಲಿ ಸೋಮದೇವರು ಶಬ್ದಾವರ್ಣದ ಚಂದ್ರಿಕಾ ಎಂಬ ಟೀಕೆಯನ್ನೂ ಕ್ರಿ.ಶ.ಸು. ೧೧೫೦ ರಲ್ಲಿ ಪ್ರಾಯಶಃ ಶ್ರವಣಬೆಳಗೊಳದ ಚಾರುಕೀರ್ತಿ ಪಂಡಿತಾಚಾರ್ಯರು ಶಬ್ದಾರ್ಣವ ಪ್ರಕ್ರಿಯಾ ಎಂಬೊಂದು ಟೀಕೆಯನ್ನೂ ರಚಿಸಿರುವುದುಂಟು” (ಕೆ. ಭುಜಬಲಶಾಸ್ತ್ರಿ, ಪೂರ್ವೋಕ್ತ ಪುಟ ೩೧).
ಪೂಜ್ಯಪಾದರ ಕಲ್ಯಾಣಕಾರಕ ಪ್ರಸಿದ್ಧ ವೈದ್ಯಗ್ರಂಥವಾಗಿತ್ತೆಂದು ತಿಳಿದು ಬರುತ್ತದೆ. ಎ. ಶಾಂತಿರಾಜಶಾಸ್ತ್ರೀ ಅವರು ‘ವೈದ್ಯಪ್ರಪಂಚದಲ್ಲಿ ಪೂಜ್ಯ ಪಾದಾಚಾರ್ಯರ ಹೆಸರು ಸರ್ವ ಶಿರೋಧಾರ್ಯವಾಗಿರುತ್ತದೆ’ ಎಂದು ಬರೆದಿದ್ದಾರೆ (ಎ. ಶಾಂತಿರಾಜ ಶಾಸ್ತ್ರಿ, ಸಂ: ದಶಭಕ್ತಿ ಪೀಠಿಕೆ ಪು. ೧೪, ೧೯೩೪) ಬ್ರಹ್ಮಶಿವಕವಿ (೧೧೯೦) ಸಮಯ ಪರೀಕ್ಷೆ ಕಾವ್ಯದಲ್ಲಿ ಪೂಜ್ಯಪಾದರು ವೈದ್ಯಶಾಸ್ತ್ರ ರಚನೆ ವಿಚಾರವಾಗಿ ಹೇಳಿರುವ ಪದ್ಯ:
            ಸಕಳಪ್ರಾಣಿ ಹಿತಾರ್ಥವಾಗೆ ರುಜೆಗಳ್ಪಿಂಗಲ್ಕೆ ಕಲ್ಯಾಣ ಕಾ
ರಕಮಂ ವಾಹ್ಮಳಮಂ ತೆರಳಿ ಕಗಳೆಯಲ್ + ಜೈನೇಂದ್ರಮಂ ಚಿತ್ತದೊಂ
ದುಕಳಂಕಂ ಕಿಡಿಸಲ್ + ಸಮಾಧಿಶತಯೋಗ ಗ್ರಂಥಮಂ ಪೇಳ್ದು ಸ
ರ್ವಕವೀಂದ್ರಸ್ತುತ ಶುದ್ಧ ಚಿತ್ತನೆಸೆದಂ ಶ್ರೀ ಪೂಜ್ಯ ಪಾದೋತ್ತಮಂ ||        ೧-೭
ಪಾರ್ಶ್ವಪಂಡಿತನೂ (೧೨೨೨) ಪಾರ್ಶ್ವನಾಥ ಪುರಾಣದಲ್ಲಿ ‘ಪೂಜ್ಯಪಾದ ಮುನಿಪಂತಾಂ ಪೇಱ್ದ ಕಲ್ಯಾಣಕಾರದಿಂ’ (೧-೧೮) ಎಂದು ಹೇಳಿರುವುದನ್ನು ಈ ಲೇಖನದಲ್ಲಿ ಆಗಲೇ ಉದಾಹರಿಸಿದ್ದೇನೆ. ಪೂಪಾ. ರ ಈ ವೈದ್ಯ ಗ್ರಂಥವನ್ನು ಸಂಸ್ಕೃತದಿಂದ ಕನ್ನಡಕ್ಕೆ ಜಗದ್ಧಳ ಸೋಮನಾಥನೆಂಬ ಜೈನ ಕವಿ (೧೧೭೫) ಭಾಷಾಂತರಿಸಿದ್ದಾನೆ.
            ಸುಕರಂ ತಾನನೆ ಪೂಜ್ಯಪಾದ ಮುನಿಗಳ್ ಮುಂ ಪೇಱ್ದ ಕಲ್ಯಾಣ ಕಾ
ರಕಮಂ ಬಾಹಟ ಸಿದ್ಧಸಾರಚರಕಾದ್ಯುತ್ಕೃಷ್ಟಮಂ ಸದ್ಗುಣಾ
ಧಿಕಮಂ ಚಿತ್ರಮದಾಗೆ ಚಿತ್ರಕವಿ ಸೋಮಂ ಪೆಱ್ದ ನಿಂತಱ್ತಿಯಿಂ ||
ಮದ್ಯಮಾಂಸಮಧುವೆಂಬ ಮಕಾರತ್ರಯ ವರ್ಜಿತ ಔಷಧೋಪಚಾರವನ್ನು ಪ್ರತಿಪಾದಿಸಿರುವುದು ಪೂಜ್ಯಪಾದರು ಅಹಿಂಸಾ ಧರ್ಮಬೋಧೆಯನ್ನು ಎತ್ತಿಹಿಡಿದಿ ರುವ ರೀತಿಗೆ ಉದಾಹರಣೆ. “ಪೂಪಾ. ರ ವೈದ್ಯಗ್ರಂಥವನ್ನು ಜೈನರು ಮಾತ್ರವಲ್ಲ, ಜೈನೇತರರೂ ಬಹಳ ಮುತುವರ್ಜಿಯಿಂದ ನೋಡಲು ಬಯಸುವುದನ್ನು ನಾನು ಚೆನ್ನಾಗಿ ಬಲ್ಲೆ. ‘ಪೂಜ್ಯಪಾದೋದಿತಂ’, ‘ಪೂಜ್ಯಪಾದಭಿಷತಂ’ ಮೊದಲಾದ ಅವರ ಹೆಸರನ್ನೊಳಗೊಂಡ ಹಾಗೂ ಪ್ರಾಯಶಃ ಅವರ ಮೂಲಗ್ರಂಥದ ಆಧಾರದಿಂದಲೇ ರಚಿಸಲ್ಪಟ್ಟ ಅನೇಕ ಪದ್ಯಗಳು ನಮಗೆ ಅಲ್ಲಲ್ಲಿ ಸಿಗುತ್ತವೆ. ಅಂತಹ ಪದ್ಯಗಳನ್ನು ಸಂಗ್ರಹಿಸಿ, ‘ವೈದ್ಯಸಾರ’ ಎಂಬ ಹೆಸರಿನಲ್ಲಿ ಆರಾದ ಜೈನ ಸಿದ್ಧಾಂತ ಭವನದ ಕಡೆಯಿಂದ ನಾನೂ ಒಂದು ಸಂಗ್ರಹವನ್ನು ಬೆಳಕಿಗೆ ತಂದಿರುವುದುಂಟು. ಅದರಲ್ಲಿ ಕೇವಲ ರಸಗಳು ಮಾತ್ರ ಹೇಳಲ್ಪಟ್ಟಿವೆ. ಆ ರಸಗಳನ್ನು ಬೇರೆ ಬೇರೆ ರೋಗಗಳಿಗೆ ಪ್ರಯೋಗಿಸಿ ವಿಶೇಷ ಲಾಭವನ್ನು ಪಡೆದಿರುವ ಹಲವು ವೈದ್ಯರು ಆ ರಸಗಳನ್ನು ಮುಕ್ತಕಂಠದಿಂದ ಹೊಗಳಿರುವುದು ನನಗೆ ಗೊತ್ತು” ಎಂಬುದಾಗಿ ಸ್ವಾನುಭವ ಜನ್ಯ ಅಭಿಪ್ರಾಯವನ್ನು ವಿದ್ಯಾಭೂಷಣ ಸಿದ್ಧಾಂತಾಚಾರ್ಯ ಕೆ. ಭುಜಬಲಿಶಾಸ್ತ್ರಿ ಹೇಳಿರುವುದು ಇಲ್ಲಿ ಉಲ್ಲೇಖನೀಯ (ಸಂಸ್ಕೃತ ವಾಙ್ಮಯಕ್ಕೆ ಜೈನ ಕವಿಗಳ ಕಾಣಿಕೆ, ಪುಟ ೩೮-೩೯)
ಪೂಜ್ಯ ಪಾದ ಕೃತ ‘ಇಷ್ಟೋಪದೇಶ ೫೦ (೫೧) ಪದ್ಯಗಳ ಸಂಸ್ಕೃತಿ ಕೃತಿ ಇದೊಂದು ನೀತಿಬೋಧ ಕೃತಿ, ಜೈನ ಧರ್ಮದ ತಿರುಳಾಅ ಭೇದ ವಿಜ್ಞಾನ ಬೋಧೆಯಿರುವ ಸರಳ ಗ್ರಂಥ
ತ್ಯಾಗಾಯ ಶ್ರೆಯಸೇ ವಿತ್ತಮವಿತ್ತಃ ಸಂಚಿನೋತಿಯಃ
ಸ್ವಶರೀರಂ ಸ ಪಂಕೇನ ಸ್ನಾಸ್ಯಾಮೀತಿವಿಲಿಂಪತಿ                       ೧-೧೬
(-ಪುಣ್ಯಗಳಿಕೆಗಾಗಿ ದಾಅ ಮಾಡಬೇಕಾಗುತ್ತದೆಂದು ಹಣವಿಲ್ಲದವನು ಹಣವನ್ನು ಸಂಪಾದಿಸುತ್ತೇನೆನ್ನುವನು ಸ್ನಾನಮಾಡುವೆನೆಂದು ಹೇಳಿ ತನ್ನ ದೇಹವನ್ನೂ ಕೆಸರಿನಿಂದ ಬಳಿದುಕೊಂಡಂತೆ ಆಗುತ್ತದೆ) ೪, ೫, ೯, ೪೦, ೪೮ ಮೊದಲಾದ ಪದ್ಯಗಳು ಪರಿಭಾವಿಸುವಂತಿವೆ. ಇಷ್ಟೋಪದೇಶ ಕೃತಿ ಹಲವು ಬೇರೆ ಭಾಷೆಗಳಿಗೆ ಅನುವಾದವಾಗಿದೆ. ಸಮಾಧಿಶತಕ ೧೦೫ ಸಂಸ್ಕೃತ ಪದ್ಯಗಳಿರುವ ಆಧ್ಯಾತ್ಮಿಕ ಕೃತಿ. ಸರಳ ಹೃದ್ಯ ಭಾಷಾಶೈಲಿಯ ಸಮಾಧಿ ಶತಕದಲ್ಲಿ ಆತ್ಮನ ರಹಸ್ಯವನ್ನು ಸೂಕ್ಷ್ಮವಾಗಿ ತಿಳಿಸಲಾಗಿದೆ. ಈ ಗ್ರಂಥಕ್ಕೆ ಟೀಕೆಗಳೂ ರಚಿತವಾಗಿದ್ದು ಹಲವು ಭಾಷೆಗಳಲ್ಲಿ, ವಿವಿಧ ಸಂಸ್ಥೆಗಳಿಂದ ಪ್ರಕಟವಾಗಿದೆ. ‘ಇದರ ಅಧ್ಯಯನದಿಂದ ಮನಸ್ಸಿಗೆ ಅಪೂರ್ವ ಹಾಗೂ ಅಲೌಕಿಕ ಶಾಂತಿಯು ಸಿಗುವುದು. ಆಚಾರ್ಯರು ಆಧ್ಯಾತ್ಮ ವಾಣಿಯನ್ನು ಚೆನ್ನಾಗಿ ಮಥಿಸಿ ಅದರ ರಸದಿಂದಲೇ ಇದನ್ನು ತುಂಬಿಸಿರುವಂತೆ ಕಾಣುತ್ತದೆ. ಆತ್ಮಸಂಭೋಧನ ಹಾಗೂ ದುಃಖ ಪರಂಪರೆಯಿಂದ ಬಿಡುಗಡೆಯನ್ನು ಹೊಂದಲು ಈ ಗ್ರಂಥದ ನಿಸ್ಸಂದೇಹವಾಗಿ ಮಹೌಷಧಿಯ ಕಾರ್ಯವನ್ನು ಮಾಡುವುದು’ (ಕೆ. ಭುಜಬಲಿಶಾಸ್ತ್ರಿ, ಪೂರ್ವೋಕ್ತ್ರ ಪು. ೪೨-೪೩).
ಪೂಪಾ. ರು ಕೆಲವು ಭಕ್ತಿಪರವಾದ, ಧಾರ್ಮಿಕಾಚಾರಣೆ ಸಂಬಂಧವಾದ ಹಾಗೂ ಸ್ತೋತ್ರರೂಪಿಯಾದ ಕಿರು ಕೃತಿಗಳನ್ನು ಬರೆದಿದ್ದಾರೆ. ಅವನ್ನು ಭಕ್ತಿಮಾಲಿಕೆಯೆನ್ನ ಬಹುದು. ಎಂಟುಪದ್ಯಗಳ ಶಾಂತ್ಯಷ್ಟಕ ಮತ್ತು ಒಂಬತ್ತು ಪದ್ಯಗಳ ಸಿದ್ಧಬಕ್ತಿಯಿಂದ ಹಿಡಿದು ಹೆಚ್ಚಿನ ಪದ್ಯಗಳಿರುವ ನಂದೀಶ್ವರ ಭಕ್ತಿಯವರಿಗೆ ಈ ಕಿರು ಕೃತಿಗಳಿವೆ: ಆಚಾರ್ಯ ಭಕ್ತಿ, ಚಾರಿತ್ರ ಭಕ್ತಿ, ನಂದೀಶ್ವರ ಭಕ್ತಿ, ನಿರ್ವಾಣಭಕ್ತಿ, ಯೋಗಿಭಕ್ತಿ, ಶ್ರುತಭಕ್ತಿ, ಪಂಚಗುರುಭಕ್ತಿ, (ತೀರ್ಥಂಕರ ಭಕ್ತಿ) ಚೈತ್ಯಭಕ್ತಿ, ಸಿದ್ಧಭಕ್ತಿ, (ಸಮಾಧಿ ಭಕ್ತಿ) ಶಾಂತಿಭಕ್ತಿ ಈ ಎಲ್ಲಾ ಭಕ್ತಿಗಳಲ್ಲಿ ಆತ್ಮಸಿದ್ಧಿಯ ಹಾದಿಯನ್ನೂ ಕಾಣಬಹುದು. ಇವುಗಳಲ್ಲಿ ಕಾವ್ಯಾಂಶ ತುಂಬ ಗೌಣ.
            ಸಂಸ್ಕೃತಾಃ ಸರ್ವಾ ಭಕ್ತಯಃ ಪೂಜ್ಯಪಾದ ಸ್ವಾಮಿ ಕೃತಾಃ
ಪ್ರಾಕೃತಾಸ್ತು ಕುಂದಕುಂದಾಚಾರ್ಯ ಕೃತಾಃ
ಎಂಬುದಾಗಿ ಹೇಳಿರುವುದರಿಂದ ಸಂಸ್ಕೃತ ದಶಬಖ್ತಿಗಳು ಪೂಜಪಾದ ಕೃತವೆನ್ನಬಹುದು ಪ್ರಾಕೃತದಲ್ಲಿ ಕುಂದಕುಂದಾಚಾರ್ಯರು ಬರೆದಿರುವ ಈ ದಶಭಕ್ತಿಗಳಿಗೆ ಪ್ರಭಾಚಂದ್ರಾಚಾರ್ಯರ ಸಂಸ್ಕೃತ ಟೀಕೆಯೂ ಇದೆ. ಪೂಜ್ಯಪಾದರು ಸಾರಸಂಗ್ರಹ ಎಂಬೊಂದು ಗ್ರಂಥ ಬರೆದಿರುವ ವಿಚಾರವನ್ನು ಜೀನಸೇನಾಚಾರ್ಯರು ತಮ್ಮ ಧವಾಲಾಟೀಕೆಯಲ್ಲಿ ಹೇಳಿದ್ದಾರೆ. ಜಯಕೀರ್ತಿಯ ಛಂಧೋನುಶಾಸನ ಆಧಾರದಿಂದ ಪೂಪಾ. ರು ಛಂದ ಶ್ಯಾಸ್ತ್ರ ಕೃತಿಯನ್ನೂ ರಚಿಸಿರಿಬೇಕೆಂದು ಊಹೆಯಿದೆ. ಸ್ವಪ್ನಾವಲೀ ಕಿರುಕೃತಿಯನ್ನೂ ಇವರು ರಚಿಸಿಸಬೇಕೆಂದು ಭಾವಿಸಲಾಗಿದೆ.
“ಸಂಖ್ಯಾಪೇಕ್ಷೆಯಿಂದ [ಈ ಭಕ್ತಿಗಳು] ಹನ್ನೆರಡಾದರೂ ಧಾರ್ಮಿಕ ಕ್ರಿಯಾಕಲಾಪಗಳಲ್ಲಿ ಹೆಚ್ಚಾಗಿ ಉಪಯೋಗಿಸಲ್ಪಡತಕ್ಕವುಗಳು. ತೀರ್ಥಕರಭಕ್ತಿ, ಸಮಾಧಿ ಭಕ್ತಿಗಳ ಹೊರತಾಗಿ ಉಳಿದ ಹತ್ತು ಭಕ್ತಿಗಳಾಗಿರುವುದರಿಂದ ರೂಢಿಯಲ್ಲಿ ‘ದಶಭಕ್ತಿ’ ಯೆಂದು ಹೆಸರು ಬಂದಿದೆ. ೧ ಸಿದ್ಧಬಕ್ತಿಯಲ್ಲಿ ಸಿದ್ಧಪರಮೇಷ್ಠಿಗಳ ಸ್ವರೂಪವುಬಲುಚೆನ್ನಾಗಿವರ್ಣಿಸಲ್ಪಟ್ಟಿದೆ. ೨. ಶ್ರುತ ಭಕ್ತಿಯಲ್ಲಿ ಮತಿಶ್ರುತ ಅವಧಿ ಪುನಃ ಪರ್ಮಯ ಕೇವಲ ಗಳೆಂಬ ಐದು ಜ್ಞಾನಗಳ ವರ್ಣನೆಯೂ ಮೊದಲ ನಾಲ್ಕು ಜ್ಞಾನಗಳ ಭೇದಪ್ರಭೇದಗಳೂ ದ್ವಾದಶಾಂಗ ಚತುರ್ದಶಪೂರ್ವ ಶಾಸ್ತ್ರಗಳೂ ವರ್ಣಿಸಲ್ಪಟ್ಟಿವೆ. ೩. ಚಾರಿತ್ರ ಭಕ್ತಿಯಲ್ಲಿ ಮೋಕ್ಷಪ್ರಾಪ್ತಿಗೆ ಸಾಧನಗಳಾದ ಸಾಮಾಯಿಕ ಛೇದೋಪಾಸ್ಥಾಪನಾ ಪರಿಹಾರ ವಿಶುದ್ಧಿ ಸೂಕ್ಷ್ಮ ಸಾಂಪರಾಯ ಯಥಾಖ್ಯಾತಗಳೆಂಬ ಐದು ಚಾರಿತ್ರಗಳು ವರ್ಣಿಸಲ್ಪಟ್ಟಿವೆ. ೪. ಯೋಗಿಭಕ್ತಿಯಲ್ಲ ಮುನಿಗಲ ಸ್ವರೂಪವೂ ಅವರ ಸಮ್ಯಗ್ದರ್ಶನಾದಿ ಗುಣಗಳೂ ಖ್ರುದ್ದುಗಳೂ ವರ್ಣಿಸಲ್ಪಟ್ಟಿವೆ. ೫. ಆಚಾರ್ಯಭಕ್ತಿಯಲ್ಲಿ ಮುನಿಸಂಘಾಧಿಪತಿಗಳಾದ ಆಚಾರ್ಯರ ಸ್ವರೂಪಗುಣ ಮೊದಲಾದವುಗಳ ವರ್ಣಿಸಲ್ಪಟ್ಟಿವೆ. ೬. ನಿರ್ವಾಣಭಕ್ತಿಯಲ್ಲಿ ತೀರ್ಥಂಕರು ಮೊದಲಾದ ಮುಕ್ತಾತ್ಮರ ಕೈಲಾಸ ಸಮ್ಮೇದಶಿಖರ ಮೊದಲಾದ ನಿರ್ವಾಣಸ್ಥಾಗಳೂ ಮಹಾವೀರ ಸ್ವಾಮೀಯ ಪಂಚಕಲ್ಯಾಣಗಳೂ ವರ್ಣಿಸಲ್ಪಟ್ಟಿವೆ. ೭. ನಂದೀಶ್ವರ ಭಕ್ತಿಯಲ್ಲಿ ಎಂಟನೆಯದಾದ ನಂದೀಶ್ವರ ದ್ವೀಪದಲ್ಲಿ ಐವತ್ತೆರಡು ಅಕೃತಿಯ ಚೈತ್ಯಾಲಯಗಳೂ ಜಿನಬಿಂಬಗಳೂ ಆಷಾಢಕಾರ್ತ್ತಿಕ ಫಾಲ್ಗುಣ ಮಾಸಗಳಲ್ಲಿ ಭವನ ವ್ಯಂತರ ಜೋತಿಷ್ಯ ಕಲ್ಪವಾಸಿಕರೆಂಬ ದೇವತೆಗಳು ಆ ದ್ವೀಪಕ್ಕೆ ಹೋಗಿ ಮಾಡುವ ಪೂಜಾವೈಭವವೂ ಎಂಟು ಮಹಾ ಪ್ರಾತಿಹಾರ್ಯಗಳೂ ಮೂವತ್ತು ನಾಲ್ಕು ಅತಿಶಯ ಮೊದಲಾದವುಗಳೂ ವರ್ಣಿಸಲ್ಪಟ್ಟಿವೆ. ೮. ಚೈತ್ಯಭಕ್ತಿ ಯಲ್ಲಿ ಕೃತಿಮಾಕೃತಿಯ ಚೈತ್ಯಾಲಯಗಳೂ ಬಿಂಬಗಳೂ ಅರ್ಹತ್ಪರಮೇಶ್ವರರ ರಾಗದ್ವೇಷ ರಾಹಿತ್ಯವೂ ವರ್ಣಿಸಲ್ಪಟ್ಟಿವೆ. ೯. ಶಾಂತಿಭಕ್ತಿಯಲ್ಲಿ ಶಾಂತಿ ತೀರ್ಥಂಕರರ ಸ್ತೋತ್ರವೂ ಇದರ ಪಠನದಿಂದ ನಾನಾ ಪ್ರಕಾರವಾದ ವಿಘ್ನವ್ಯಾಧಿಗಳು ನಾಶವಾಗುತ್ತವೆಂಬ ವಿಷಯವೂ ವರ್ಣಿಸಲ್ಪಟ್ಟಿದೆ. ೧೦. ಪಂಚ ಗುರುಭಕ್ತಿಯಲ್ಲಿ ಅರಹಂತ ಸಿದ್ಧ ಆಚಾರ್ಯ ಉಪಾಧ್ಯಾಯ ಸಾಧುಗಳೆಂಬ ಪಂಚ ಪರಮೇಷ್ಠಿಗಳ ಸ್ವರೂಪವೂ ವರ್ಣಿಸಲ್ಪಟ್ಟಿದೆ. ೧೧. ತೀರ್ಥಂಕರ ಭಕ್ತಿಯಲ್ಲಿ ಶುಭ ಭಾವನೆಯೂ ಮುಕ್ತಿಪ್ರಾಪ್ತಿಯವರೆಗೆ ಜೀನೇಶ್ವರದಲ್ಲಿ ನಿಶ್ಚಲವಾದ ಭಕ್ತಿಯಿಂದಲೆಂಬುದೂ ಸಮಾಧಿ ಮರಣವಾಗಬೇಕೆಂಬ ಭಾವನೆಯೂ ಚರ್ಣಿಸಲ್ಪಟ್ಟಿದೆ. (ಎ. ಶಾಂತಿರಾಜಶಾಸ್ತ್ರಿ, ಪೂರ್ವೌಕ್ತ, ಪುಟ ೪, ೫, ೬,) ಈ ದಶಭಕ್ತಿಗಳಿಗೆ ವಿಶಿಷ್ಟವಾದ ಪಠನ ಸಂದರ್ಭಗಳೂ ಇವೆ.
ಪೂಜ್ಯಪಾದರ ಕೃತಿಶ್ರೇಣಿಯಲ್ಲಿ ಮುಡಿಯ ಮಾಣಿಕ್ಯ ಸರ್ವಾಸಿದ್ದಿ. ೫,೫೦೦ ಶ್ಲೋಕಪ್ರಮಾಣದ ಈ ಟೀಕಾಗ್ರಂಥ ಸಂಸ್ಕೃತಿದಲ್ಲಿದೆ. ಆಚಾರ್ಯ ಉಮಾಸ್ವಾತಿಗಳ ತತ್ವಾರ್ಥಸೂತ್ರ ಜೈನ ಭಗವದ್ಗೀತೆ, ಬೈಬಲ್ ಇದರ ಮೇಲೆ ಪ್ರಾಯಃ ಬರುಮಟ್ಟಿನ ಹಿರಿಯ ಜೈನಾಚಾರ್ಯರು ವ್ಯಾಖ್ಯಾನ ಟೀಕೆ ಟಿಪ್ಪಣಿ ವೃತ್ತಿ ಏನಾದರೂ ಬರೆದಿದ್ದಾರೆ. ಪೂಪಾ. ರು ಕೂಡ ಸರ್ವಾರ್ಥಸಿದ್ಧಿಟೀಕೆ ಬರೆದಿದ್ದಾರೆ. ಮತ್ತು ತತ್ವಾರ್ಥಸೂತ್ರಕ್ಕೆ ದಿಗಂಬರಾಚಾರ್ಯರೂ ಬರೆದ ಟೀಕೆಗಳಲ್ಲಿ ಇದೆ ಮೊದಲನೆಯ ಹಾಗೂ ಮೇಲು ಮಟ್ಟದ ಟೀಕೆಯೆಂದು ಮನ್ನಣೆ ಪಡೆದಿದೆ. ಜೈನೇಂದ್ರ ವ್ಯಾಕರಣದಂತೆ ಸರ್ವಾರ್ಥಸಿದ್ಧಿಯ ಶೈಲಿಯೂ ಸಂಕ್ಷಿಪ್ತ ಸ್ವರೂಪದ್ದು ಇದರ ಪ್ರಭಾವ ದಿಗಂಬರಾಮಾಚಾರ್ಯರ ಮೇಲೆ ಅಲ್ಲದೆ ಶ್ವೇತಾಂಬರ ಆಚಾರ್ಯರ ಮೇಲೂ ಆಗಿದೆ. ಪೂಜ್ಯಪಾದರ ತರುವಾಯ ಬಂದ ಟೀಕಾಕಾರರೂ ಸರ್ವಾರ್ಥಸಿದ್ಧಿಯನ್ನು ಪ್ರಮಾಣವೆಂದು ಮಾದರಿಯಾಗಿರಿಸಿಕೊಂಡು ಗೌರವಿಸಿದ್ದಾರೆ. ಅಕಲಂಕರೂ ವಿದ್ಯಾನಂದರೂ ಇದರ ಶಬ್ದ ಇಲ್ಲವೇ ವಾಕ್ಯಗಳನ್ನೂ ಅಳವಡಿಸಿಕೊಂಡಿದ್ದಾರೆ. ಸರ್ವಾರ್ಥಸಿದ್ಧಿ ಹಿಂದಿ, ಮರಾಠಿ ಮೊದಲಾದ ಭಾಷೆಗಳಿಗೆ ಅನುವಾದವಾಗಿದೆ. ಕನ್ನಡದಲ್ಲೂ ಈ ಪ್ರಯತ್ನ ನಡೆದಿದೆ. ತನ್ನ ಪುಷ್ಪದಂತ ಪುರಾಣದಲ್ಲಿ ಇಮ್ಮಡಿ ಗುಣಾವರ್ಮಕವಿ (೧೨೧೪) ಸ್ತುತಿಸಿರುವುದು.
            ನಿಸದಂ ತನ್ನ ನಿರಾಮಯಂ ಕೃತಿ ಜಗದ್ವಿಖ್ಯಾತಮಾದತ್ತು ಭಾ
ವಿಸೆ ಸರ್ವಾರ್ಥದ ಸಿದ್ಧಿಯೊಳ್ ತೊಡರ್ದು ಭೋದಂ ಭವ್ಯಸಂಸೇವ್ಯಮಾ
ಯ್ತುಸುಹೃತ್ಪದ್ಮ ದೊಳಿಂಬುವೆತ್ತುದು ಪದನ್ಯಾಸಂ ಗಡಾರಣ್ಣ ಬ
ಣ್ಣಿ ಸರೋರಂತೆ ಜೀನೇಂದ್ಪ ಬುದ್ಧಿವಸರಂ ಶ್ರೀ ಪೂಜ್ಯಪಾದೇಶನಾ |        ೧-೨೪
ಪಾರ್ಶ್ಚಪಂಡಿತಕವಿ (೧೨೨೨) ಪಾರ್ಶ್ವನಾಥ ಪುರಾಣದಲ್ಲಿ ಆ ಜಗಜ್ಜನದ ಮಿಥ್ಯಾದೋಷಮಂ ಶಬ್ದ ಸಾಧಕ ತತ್ತ್ವಾರ್ಥದ ಕಲೆದಂ ಕಾರುಣ್ಯ ದುಗ್ಧಾರ್ಣವಂ (೧-೧೮) ಎಂದು ಕೊಂಡಾಡಿದ್ದಾನೆ. ಹತ್ತು ಅಧ್ಯಾಯಗಳೂ. ೫೫೦೦ ಶ್ಲೋಕಗಳೂ ಇರುವ, ಸಂಸ್ಕೃತದ ರಚಿತವಾಗಿರುವ ವಿಸ್ತೃತ ವ್ಯಾಖ್ಯಾನವಾದ ಸರ್ವಾರ್ಥಸಿದ್ಧಿಯನ್ನು ಭಾರತೀಯರೂ ಪಾಶ್ಚಾತ್ಯರೂ ಉದ್ಗ್ರಂಥವೆಂದು ಕೀರ್ತಿಸಿದ್ದಾರೆ.
“Philosophy is another branch in which Pujyapada evinced great interest, Sarvarthasiddhi is the famous work relating to this field. This work exhibits the deep learning Pujyapada together with his ability to express his ideas in a lucid manner. He has offered his interpretation and this work is composed in dignified Sanskrit and this work is composed in degnified Sanskrit Style. It is a valuable contribution to the Jaina School of Thought.”
ಇದರಲ್ಲಿ ನಯ, ಸಾಂಖ್ಯ ಸೌಗತ ಮುಂತಾದ ಅಜೈವ ಸಿದ್ಧಾಂತಗಳ ಪ್ರಸ್ತಾಪ ಬಂದಿದ್ದರೂ ವೇದಾಂತಿಗಳ ಅಥವಾ ಪೂರ್ವ ಮೀಮಾಂಸಕರ ಉಲ್ಲೇಖವಿಲ್ಲದಿರುವುದನ್ನು ವಿಶೇಷವಾಗಿ ಗಮನಿಸಬೇಕು. ಈ ಜಗತ್ತು ಸೃಷ್ಟಿ ಎಂಬುದನ್ನು ಜೈನಧರ್ಮ ನಿರಾಕರಿಸಿದೆ. ವೇದಾಂತ ತತ್ವದೊಡನೆ ಸರ್ವಾರ್ಥಸಿದ್ಧಿಯ ಪ್ರತಿಪಾದನೆಯನ್ನು ಹೋಲಿಸಿ ವಿವೇಚಿಸುವುದು ಉಪಯುಕ್ತವಾಗಿರುತ್ತದೆಂಬ ಅಭಿಪ್ರಾಯವಿದೆ. ಜೀವ, ಅಜೀವ ಆತ್ಮ, ಜ್ಞಾನ, ಧರ್ಮ ಅಧರ್ಮ, ಅಸ್ತವ ಸಂವರ, ನಿರ್ಜರ, ಮೋಕ್ಷ ಇವನ್ನು ವಿಪುಲವಾಗಿ ಚರ್ಚಿಸಲಾಗಿದೆ.
            ನ ದುಃಖಂ ನಸುಖಂ ಯದ್ವದ್ ಹೇತುರ್ದೈಷ್ಟಶ್ಚಿಕಿತ್ಸಿತೇ |
ಚಿಕಿತ್ಸಾಯಾಂತು ಯುಕ್ತಸ್ಯ ಸ್ಯಾದುಃಖಮಥವಾ ಸುಖಂ ||
ನ ದುಃಖಂ ನ ಸುಖಂ ತದ್ವದ್ ಹೇತುಮೋಕ್ಷ ಸಾಧನೇ |
ಮೋಕ್ಷೋಪಾಯೋ ತು ಯುಕ್ತಸ್ಯ ಸ್ಯಾದ್ಧುಃ ಖಮಥವಾ ಸುಖಂ ||
ಎಂದು ಸರ್ವಾರ್ಥಸಿದ್ದಿಯಲ್ಲಿದೆ. (ರೋಗದಿಂದ ಮುಕ್ತನಾಗುವುದಕ್ಕೆ ದುಃಖವೂ ಕಾರಣವಿಲ್ಲ ಸುಖವೂ ಕಾರಣವಲ್ಲ. ಚಿಕಿತ್ಸೆಯಲ್ಲಿ ತೊಡಗಿದಾಗ ದುಃಖವಾಗಲಿ ಸುಖವಾಗಲಿ ಮುಖ್ಯವಲ್ಲ. ರೋಗ ದೂರವಾಗುವುದೇ ಮುಖ್ಯ. ಹಾಗೆಯೇ ಮುಕ್ತಿಸ್ಥಾನವನ್ನು ಪಡೆಯಲು ಪ್ರಯತ್ನಿಸುವಾಗ ದುಃಖವಾಗಲೀ ಸುಖವಾಗಲಿ ಮುಖ್ಯವಲ್ಲ)
ನೂರಾರು ಜನ ಕನ್ನಡ ಕವಿಗಳು ಪಂಪನಿಂದ ಹಿಡಿದು ಇಂದಿನವರೆಗೆ ಪೂಪಾರ ಮುಡಿಗೊಂದು ನುಡಿಮಲ್ಲಿಗೆಯಿಟ್ಟು ಅಡಿಗೆ ಪೊಡಮಟ್ಟು ಹಾಡಿದ್ದಾರೆ. ಇವರನ್ನು ಕೊಂಡಾಡಿದ ದೊಡ್ಡ ಕವಿಗಡಣದಲ್ಲಿ ಆಧುನಿಕರನ್ನು ಬಿಟ್ಟು ಪ್ರಾಚೀನರಲ್ಲಿ ಕೆಲವರನ್ನು ಹೆಸರಿಸಿದ್ದೇನೆ. ಅವರೆಲ್ಲರ ಪದ್ಯಗಳನ್ನು ಉದಾಹರಿಸಿಲ್ಲ.
೧. ಪಂಪ ೯೪೧, ಆದಿಪುರಾಣ ೧-೧೧
೨. ಪೊನ್ನ, ೯೬೦ ಶಾಂತಿಪುರಾಣ (ಪರೋಕ್ಷ ಪ್ರಸ್ತಾಪ) ೧-೨೯
೩. ಚಾವುಂಡರಾಯ, ೯೭೮ ೧-೭ (ಈ ಪದ್ಯ ಕೆಲವು ಹಸ್ತಪ್ರತಿಗಳಲಿಲ್ಲ ವೆನ್ನುತ್ತಾರೆ)
೪. ಶಾಂತಿನಾಥ, ೧೦೬೮, ಸುಕುಮಾರಚರಿತೆ ೧-೧೬
೫. ನಾಗಚಂದ್ರ, ೧೧೦ ಅ. ಮಲ್ಲಿನಾಥ ಪುರಾಣ ೧-೧೪ ಪಂಪರಾಮಯಣ ೧-೧೧ (ಅದೇ ಪದ್ಯ ಪುನರುಕ್ತ)
೬. ನಯಸೇನ, ೧೧೧೨, ಧರ್ಮಪರೀಕ್ಷೆ ೧-೧೪. ೧-೨೪
೭. ಮೇಘಚಂದ್ರ, ೧೧೪೮, ಸಮಾಧಿಶತಕ ವ್ಯಾಖ್ಯಾನ (ಗದ್ಯಗ್ರಂಥ)
೮. ಕರ್ಣಪಾರ್ಯ ೧೧೬೦ ನೇಮಿನಾಥ ಪುರಾಣ ೧-೧೦
೯. ಜಗದ್ಧಳ ಸೋಮನಾಥ, ಕರ್ಣಾಟಕ ಕಲ್ಯಾಣಕಾರಕ, ಕವಿಚರಿತೆ ಉದಾಹೃತ ಪದ್ಯ, ಪುಟ ೩೦೩
೧೦. ನೇಮಿಚಂದ್ರ. ೧೧೮೦ (ಅರ್ಧ) ನೇಮಿನಾಥಪುರಾಣ ೧-೨೪ ಲೀಲಾವತಿ ೧-೬
೧೧. ಅಗ್ಗಳ, ೧೧೮೯, ಚಂದ್ರಪ್ರಭ ಪುರಾಣ ೧-೨೦
೧೨. ಬ್ರಹ್ಮಶಿವ, ೧೧೮೦ ಸಮಯಪರೀಕ್ಷೆ ೧-೬, ೭-೮
೧೩. ಆಚಣ್ಣ, ೧೧೯೦ ವರ್ಧಮಾನ ಪುರಾಣ, ೧-೧೩
೧೪. ಜನ್ನ,. ೧೨೦೯ ಯಶೋಧರ ಚರಿತೆ ೧,೪ ಅನಂತನಾಥ ಪುರಾಣ ೧-೧೫ (ಅದೇ ಪದ್ಯ ಪುನರುಕ್ತ)
೧೫. ಗುಣವರ್ಮ ೨, ೧೨೧೫, ಪುಷ್ಪದಂತ ಪುರಾಣ ೧-೨೪
೧೬. ಪಾರ್ಶ್ವಪಂಡಿತ. ೧೨೨೨, ಪಾರ್ಶ್ವನಾಥ ಪುರಾಣ ೧-೧೮, ೧-೨೦
೧೭. ಕಮಲಭವ, ೧೨೩೫, ಶಾಂತಿಶ್ವರ ಪುರಾಣ ೧-೨೦
೧೮. ಮಹಾಬಲ, ೧೨೫೪ ನೇಮಿನಾಥ ಪುರಾಣ ೧-೧೩
೧೯. ಕೇಶಿರಾಜ, ೧೨೬೦, ಪರೋಕ್ಷ ಪ್ರಸ್ತಾಪ, ಪ್ರಯೋಗದಲ್ಲಿ ಬಂದಿದೆ ೧೧೨ ಸೂತ್ರ -೧
೨೦. ಕುಮುದೇಂದು, ೧೨೭೫, ಕುಮುದೇಂದು ರಾಮಾಯಣ ೧-೧೫
೨೧. ನಾಗರಾಜ, ೧೩೩೧ ಪುಣ್ಯಾಸ್ರವ ಚಂಪು, ೧-೧೦
೨೨. ಮಂಗರಾಜ, ೧,೧೩೫೦, ಖಗೇಂದ್ರಮಣಿ ದರ್ಪಣ ೨-೨೧೬
೨೩. ಬಾಹುಬಲಿ ಪಂಡಿತ, ೧೩೫೨ ಧರ್ಮನಾಥ ಪುರಾಣ ೧-೧೮
೨೪. ವೃತ್ತವಿಲಾಸ, ೧೩೭೦ ಧರ್ಮಪರೀಕ್ಷೆ ೧-೧೪
೨೫. ಮಧುರ, ೧೩೮೫ ಧರ್ಮನಾಥ ಪುರಾಣ, ೧-೨೧
೨೬. ಪಂಚಬಾಣ, ೧೬೧೪ ಭುಜಬಲಿಚರಿತೆ
೨೭. ದೇವಪ್ಪ ಕವಿ, ೧೫೨೫, ರಾಮವಿಜಯ ಚರಿತ್ರೆ
೨೮. ತೆರಕಣಾಂಬಿ ಬೊಮ್ಮರಸ, ೧೪೮೫ ಸನತ್ಕುಮಾರ ಚರಿತೆ ೧-೧೫
೨೯. ಸಾಳ್ವ, ಸಾಳ್ವಭಾರತ (ನೇಮಿನಾಥ ಚರಿತೆ) ೧-೧೬
೩೦. ಮಂಗರಸ ೩, ೧೫೦೮, ಜಯನೃಪಕಾವ್ಯ ೧-೮ ನೇಮಿಜಿನೇಶ ಸಂಗತಿ ೧-೧೬ ಶ್ರೀಪಾಲಚರಿತೆ ೧-೧೨
೩೧. ದೊಡ್ಡಯ್ಯ, ೧೫೫೦ ಚಂದ್ರಪ್ರಭಚರಿತೆ, ೧-೨೪
೩೨. ಬಾಹುಬಲಿ, ೧೫೬೦ ನಾಗಕುಮಾರ ಚರಿತೆ, ೧-೧೪
೩೩. ಪಾಯಣವರ್ಣಿ, ೧೬೫೯, ಜ್ಞಾನಚಂದ್ರ ಚರಿತೆ ೧-೨೧
೩೪. ಶ್ರುತಕೀರ್ತಿ, ೧೫೬೭, ವಿಜಯಕುಮಾರ ಚರಿತೆ ೧-೧೪
೩೫. ಚಿಕ್ಕಪದ್ದಣ್ಣ ಶೆಟ್ಟಿ, ೧೫೮೧ ಅನಂತನಾಥ ಚರಿತೆ ೧-೨೦
೩೬. ದೇವರಸಪಂಡಿತ, ೧೬೫೦ ಗುರುದತ್ತ ಚರಿತೆ (ಹಸ್ತಪ್ರತಿ)
೩೭. ಧರಣಿ ಪಂಡಿತ, ೧೬೫೦ ವರಾಂಗನೃಪಚರಿತೆ
ಪೂಜ್ಯಪಾದರಿಗೆ ಮಣಿಗವೆಸಗಿದ ಹಳೆಯ ಕನ್ನಡ ಕಬ್ಬಿಗರೋಳಿ ನಿಡಿದಾಗಿದೆ. ಆದರೆ ರನ್ನ, ಬಂಧುವರ್ಮ, ನೇಮಿಚಂದ್ರ ಮೊದಲಾದ ಕೆಲವು ಕವಿಗಳು ಪೂಪಾರ ಹೆಸರೇ ಎತ್ತುವುದಿಲ್ಲವೆಂಬುದನ್ನು ನಾವು ನೋಡಬೇಕು. ಪೊನ್ನ ಕೂಡ ಪ್ರಾಸಂಗಿಕವಾಗಿ ತನ್ನ ಗುರು ಜಿನಚಂದ್ರರಿಗೆ ಮಾಡುವ ಸ್ತುತಿ ಪದ್ಯದಲ್ಲಿ ಪೂಜ್ಯಪಾದರ ನೆನಪನ್ನು ಹೊಳೆಯುವಂತೆ ಮಾಡಿದ್ದಾನೆಯೇ ಹೊರತು ಅದು ನೇರ ನೆನಕೆಯಲ್ಲ. ಇನ್ನು, ಪಂಪನನ್ನೂ ಸೇರಿಸಿದಂತೆ ಹಲವು ಕವಿಗಳು ಜೈನ ಪೂರ್ವಾಚಾರ್ಯರನ್ನು ಗೌರವದಿಂದ ಸ್ಮರಿಸಬೇಕೆಂಬ ಸಂಪ್ರದಾಯಕ್ಕೆ ಕಟ್ಟುಬಿದ್ದು ಪೂಜ್ಯಪಾದರನ್ನು ಹೆಸರಿಸಿದ್ದಾರೆಯೇ ಹೊರತು ಅವರ ನೆನಪಿನಲ್ಲಿ ಮತ್ತಾವ ಹೆಚ್ಚಳವೂ ನನಗೆ ಕಂಡುಬರಲಿಲ್ಲ. ಹಾಜರಾತಿ ತೆಗೆದುಕೊಂಡಂತೆ ಕೆಲವರು ಆಚಾರ್ಯರ ಪಟ್ಟಿ ಕೊಟ್ತಿರುವುದು ಸಪ್ಪೆಯಾಗಿದೆ. ಕೆಲವರು ತಾವು ಬರೆದ ಒಂದೇ ಕಾವ್ಯದಲ್ಲಿ ಎರಡು ಮೂರು ಪದ್ಯಗಳಲ್ಲಿ, ಕೆಲವರು ತಾವು ಬರೆದ ಎರಡು ಮೂರು ಕಾವ್ಯಗಳಲ್ಲಿಯೂ ಪೂಜ್ಯಪಾದರನ್ನು ಜ್ಞಾಪಿಸಿಕೊಂಡಿದ್ದಾರೆ. ಇದೇ ರೀತಿ ಸಂಸ್ಕೃತ ಕವಿಗಳೂ ಸ್ಮರಣೆ ಮಾಡಿದ್ದಾರೆ. ನನ್ನ ಗಮನಕ್ಕೆ ಬಂದಿರುವ ಹೆಸರುಗಳು:
೧. ಪುನ್ನಾತ ಸಂಘದ ಜಿನಸೇನರು, ೭೮೩ ಹರಿವಂಶ ೧-೩
೨. ಜಿನಸೇನಾಚಾರ್ಯರು, ೮೩೭ ಧನಲಾಟೀಕೆ
೩. ಆಚಾರ್ಯವಾದಿರಾಜ ಸೂರಿ, ೧೧ ಶ.ದ ಪೂರ್ವಾರ್ಧ, ಪಾರ್ಶ್ವನಾಥ ಸರ್ಗ ೧
೪. ಮಹಾಕವಿ ಧನಂಜಯ
೫. ಆಚಾರ್ಯ ಜಯಕೀರ್ತಿ, ೧೧ ಶತಮಾನ, ಛಂದೋನುಶಾಸನ
೬. ಆಚಾರ್ಯ ಶುಭಚಂದ್ರ, ೧೫೫೧ ಪಾಂಡವ ಪುರಾಣ
೭. ಅರ್ಹದ್ಧಾಸ, ೧೩ ಶತಮಾನ, ಮುನಿಸುವ್ರತ ಕಾವ್ಯ ೧-೧೦
೮. ಇಂದ್ರಭೂತಿ, ಸಮಯಭೂಷಣ
೯. ಸೋಮದೇವ ಸೂರಿ, ಯಶಸ್ತಿಲಕ ಚಂಪೂ
೧೦. ದೇವಸೇನ, ದರ್ಶನಸಾರ
೧೧. ಆಚಾರ್ಯ ಶುಭಚಂದ್ರ, ಜ್ಞಾನಾರ್ಣವ ೧-೧೫
ಕೆಲವು ಕನ್ನಡ ಕವಿಗಳಂತೆ ಕೆಲವು ಸಂಸ್ಕೃತ ಕವಿಗಳು ಪೂಜ್ಯಪಾದರನ್ನು ನೆನೆದಿರುವುದರಲ್ಲಿ ಔಚಿತ್ಯವಿದ್ದರೂ ಸಾರ್ಥಕತೆಯಿಲ್ಲ. ನಮಗೆ ಬೇಕಾದ ಮಾಹಿತಿಗಳನ್ನು ಒದಗಿಸುವುದಿಲ್ಲ. ಇವಲ್ಲದೆ ಶ್ರವಣಬೆಳ್ಗೊಳ ಮೊದಲಾದ ಕೆಲವು ಶಾಸನಗಳಲ್ಲೂ ಪೂಪಾರನ್ನು ತುಂಬಾ ಭಕ್ತಿಗೌರವ ಪೂಜ್ಯತೆಯಿಂದ ಸ್ಮರಿಸಿದ್ದರೂ ಪೂಪ. ರ ಇತಿ ವೃತ್ತ ಕಟ್ಟುಕಥೆಗಳ ಕಟ್ಟಡದಲ್ಲಿ ಕದಲಿಸಲಾಗದಂತೆ ಕುಳಿತುಬಿಟ್ಟಿದೆ. ವಸ್ತುಸ್ಥಿತಿಗಿಂತ ಹೇಳಿಕೆ ಪ್ರಹೇಳಿಕೆಗಳು ಬಾಯಿಂದ ಬಾಯಿಗೆ, ಕಿವಿಯಿಂದ ಕಿವಿಗೆ ಕೈಕಾಲು ಮುಖ ಮೈ ಪಡೆದುಕೊಂಡು ಹಿಗ್ಗಿವೆ. ಜತೆಗೆ ಪೂಪಾ. ರಿಗೆ ಅಥವಾ ಅವರ ಗುಣಗಳಿಗೆ ಇತರ ಶ್ರೇಷ್ಠ ಆಚಾರ್ಯರನ್ನು ಹೋಲಿಸಿರುವುದುಂಟು. ಕುಂದಕುಂದಾನ್ವಯ ಮೂಲಸಂಘ ಪುಸ್ತಕ ಗಚ್ಛ ದೇಶಿಯಗಣದ ಮುಖಂಡನ್ರಾದ ಮೇಘಚಂದ್ರ ತ್ರೈವಿದ್ಯರನ್ನು ‘ತತ್ವಜ್ಞಾನದಲ್ಲಿ ಜಿನಸೇನ ವೀರಸೇನರಿಗೆ ಸಮಾನರು, ತರ್ಕದಲ್ಲಿ ಸಮಾನರು. ತರ್ಕದಲ್ಲಿ ಅಕಲಂಕ ದೇವರಿಗೆ ಸಮಾನರು, ವ್ಯಾಕರಣದಲ್ಲಿ ಪೂಜ್ಯಪಾದರಂತೆ ನಿಷ್ಣಾತರು’ ಎಂದು ಶ್ರಬೆ ೧೨೩ ನೆಯ ಶಾಸನದಲ್ಲಿ (೧೧೧೫) ಉಲ್ಲೇಖಿಸಿದೆ.
ಸಾರಾಂಶ : ಪೂಜ್ಯಪಾದರನ್ನು ಕುರಿತು ಇದುವರೆಗಿನ ವಿವೇಚನೆಯ ತಿರುಳು:
೧. ಪೂಜ್ಯಪಾದರು ಕುಂದಕುಂದ ಸಮಂತಭದ್ರರ ತರುವಾಯದವರು. ಪ್ರಾಯಃ ಕವಿಪರಮೇಷ್ಟಿಗಳು ಇವರ ಸಮಕಾಲೀನರಿರಬಹುದು. ಇವರ ಕಾಲ ನಿರ್ಧಾರ ಕ್ಲಿಷ್ಟ ವಾಗಿದೆ. ಸುಮಾರು ೫ನೆಯ ಶತಮಾನದ ಉತ್ತರಾರ್ಧದವರು. ಕನ್ನಡನಾಡಿನವರು, ಮೈಸೂರು ಜಿಲ್ಲೆಯವರು. ಕನ್ನಡದಲ್ಲಿ ಏನೂ ಬರೆದಂತಿಲ್ಲ. ದೇವನಂದಿ, ಜಿನೇಂದ್ರಬುದ್ಧಿ, ಪೂಪಾ– ಹೀಗೆ ವಿವಿಧ ಹೆಸರುಗಳಿವೆ. ಈ ಹೆಸರುಗಳಿಂದಾಗಿಯೂ ಇವರ ಸಂಬಂಧವಾಗಿ ಅನೇಕ ಚಮತ್ಕಾರಿಕ ದಂತಕಥೆಗಳು ಪ್ರಚಲಿತದಲ್ಲಿವೆ.
೨. ತಮ್ಮ ಸಮಕಾಲೀನ ಕರ್ನಾಟಕ, ತಮಿಳುನಾಡು, ತೆಲಗುದೇಶ ಮತ್ತು ಉತ್ತರ ಭಾರತವನೃನು (ಕಾಲುನಡಿಗೆಯಲ್ಲಿ) ಪ್ರವಾಸಿಸಿದ್ದಾರೆ. ಕೊಳ್ಳೇಗಾಲದಿಂದ ವಿದೇಹವರೆಗಿನ ಪಾದಯಾತ್ರೆಯಿಂದ ಅವರ ಪಾದಮಹಿಮೆ ಪವಾಡವಾಗಿ ರಂಗೇರಿತು. ಮನುಷ್ಯರು ಮಹಾತ್ಮರಾದರು. ಪಂಪ, ನಯಸೇನ, ಅಗ್ಗಳ, ಕಮಲಭವ, ನಾಗರಾಜ – ಇವರಿಗೆಲ್ಲಾ ಪೂಪಾ. ರ ಪಾದಗಳ ಮೇಲೆ ಕಣ್ಣು -‘ಪೂಪಾ. ರ ಪಾದಗಳು ಶಾಶ್ವತ ಪದವನ್ನೀಯಲಿ’ ಎಂದು ಬೇಡುತ್ತಾರೆ. ಈ ಭಾವನೆ ಬೆಳೆದು ಬಲಿತು ಪೂಪಾ. ರು ಗಗನಗಮನ ಮಹಾತ್ಮ್ಯ ಪಡೆದು ವಿದೇಹ ಕ್ಷೇತ್ರಕ್ಕೆ ವಿಹಾರ ಹೋಗಿ ಬಂದ ಕಾಲ್ಪನಿಕ ವಿಚಾರವನ್ನು ಚಾವುಂಡರಾಯನಿಂತ ಪಾಯಣವರ್ಣಿವರೆಗೆ ಹಬ್ಬಿಸಿದ್ದಾರೆ.
೩. (ಅ) ಪೂಜ್ಯಪಾದರ ಬದುಕಿನ ಸುತ್ತ ಇಂಥ ಆವಾಸ್ತವ ಕಾಲ್ಪನಿಕ ಪರಿವೇಷವೊಂದು ಪ್ರಭಾವಳಿಯಂತೆ ಗೂಡು ಕಟ್ಟಿಕೊಂಡಿತು. ಇದರೊಳಗೆ ಮತ್ತಷ್ಟು ಮರಿಗಳು ಹುಟ್ಟಿಕೊಂಡುವು. ಪಾಪೂ. ರಿಗೆ ಪಾಣಿನಿಯೊಡನೆ ಬಂಧುತನವನ್ನು ಆರೋಪಿಸಿದ್ದು ಹೀಗೆ. ಪೂಜ್ಯಪಾದರು ಶಬ್ದಪಾರಗರು. ಅದರಿಂದ ಮಹಾ ವೈಯಾಕರಣಿ ಪಾಣಿನಿಯೊಡನೆ ಇಂಥ ಸಂಬಂಧಕಟ್ಟಿ ಪೂಜ್ಯಪಾದ ಮೇಲ್ಮೈಯನ್ನು ಸ್ಥಾಪಿಸಲೆತ್ನಿಸಿದರು. ವೃತ್ತವಿಲಾಸ ಮೊದಲಾದ ಕವಿಗಳು ಇದನ್ನು ನಿಜವೆಂದೇ ಸ್ವೀಕರಿಸುವುದು ಅಭಾಸವಾಗಿದೆ.
(ಆ) ಪಾಣಿನಿಯೊಡನೆ ಸಂಬಂಧ ಕಲ್ಪಿಸಿದಂತೆ, ನಾಗಾರ್ಜುನನ ಜತೆಗೂ ನಂಟಸ್ತಿಕೆಯನ್ನು ಸೃಷ್ಟಿಸಿದ್ದಾರೆ. ಪೂಜ್ಯಪಾದರು ಕಲ್ಯಾಣಕಾರಕವನ್ನು ರಚಿಸಿದ್ದರಿಂದ, ಅವರ ವೈದ್ಯಜ್ಞಾನಾಧಿಕ್ಯವನ್ನು ಲೋಕಕ್ಕೆ ಸಾರಲು ನಾಗಾರ್ಜುನನೊಡನೆ ನಿಜದೂರವಾದ ನಂಟನ್ನು ಗಂಟುಹಾಕಿದ್ದಾರೆ. ಬಾಹುಬಲಿ ಇದು ನಿಜವೆಂದು ನಂಬಿ ಮೋಸ ಹೋಗಿದ್ದಾರೆ.
(ಇ) ಇವರ ಕಾಲುತೊಳೆದು ನೀರು ಚಿಮುಕಿಸಿದರೆ ಲೋಕ ಚಿನ್ನವಾಗುತ್ತದೆಂಬುದು ಅವೈಜ್ಞಾನಿಕ ಉತ್ಪ್ರೇಕ್ಷಾಲಂಕಾರಕ್ಕೆ ಅತ್ಯುತ್ತಮ ಉದಾಹರಣೆ.
೪. ಪೂಜ್ಯಪಾದರು ಮಹಾಮೇಧಾವಿಗಳೆಂಬುದು ಪ್ರಶ್ನಾತೀತ ವಿಚಾರ. ಅವರ ಅಗಾಧ ಬುದ್ಧಿಶಕ್ತಿಯನ್ನು ಬಹುಶ್ರುತತ್ವವನ್ನು, ಹಲವು ಕ್ಷೇತ್ರಗಳಲ್ಲಿ ಅವರಿಗಿದ್ದ ಪ್ರವೇಶ ಮತ್ತು ಪರಿಶ್ರಮಗಳನ್ನು ಕನ್ನಡ ಸಂಸ್ಕೃತ ಪ್ರಾಕೃತ ಲೇಖಕರು ನಮಸ್ಕಾರ ಪೂರ್ವಕವಾಗಿ ನೆನೆದಿದ್ದಾರೆ. ಕವಿಗಮಕಿವಾದಿ (ಶಾಂತಿನಾಥಕವಿ) ವಾಣೀವಿಲಾಸ ಪದವಾಕ್ಯಕೋವಿದ (ನೇಮಿಚಂದ್ರ) ಅನೂನಗುಣಾಂಬುಧಿ (ಆಚಣ್ಣ) ಅಚಿಂತ್ಯ ಮಹಿಮಾ (ಆಚಾರ್ಯಾ ವಾದಿರಾಜ) ಪೂಜ್ಯಪಾದಃ ಸದಾ ಪೂಜ್ಯಪಾದಃ (ಶುಭ ಚಂದ್ರ) ಎಂಬ ನೆಗಳ್ತೆಯ ಗುಣಾವಳಿ ಲೋಕಕಾರುಣ್ಯಬುದ್ಧಿಯಿಂದ ಅಹಿಂಸಾ ಔಷಧಿಗಳಿಂದ ಮಾಡಿದ ಚಿಕಿತ್ಸಕ ವಿಧಾನ ಅನನ್ಯವಾದುದು.
೫. ಪೂಜ್ಯಪಾದರು ಸೃಜನಶೀಲ ಶಕ್ತಿಯ ಮಹಾನ್ ಲೇಖಕರು. ಇಂದ್ರಭೂತಿ ತನ್ನ ಸಮಯಭೂಷಣಗಳಲ್ಲಿ ಏಲಾಚಾರ್ಯಃ ಪೂಜ್ಯಪಾದೋ ಸಿಂಗನಂದೀ ಮಹಾ ಕವಿ: ಎಂದು ಹೇಳಿದ್ದಾನೆ. ಅಂದರೆ ಮಹಾಕವಿಗಳು. ಪೂಜ್ಯಪಾದರು ಜಟಾಸಿಂಹನಂದಿ ಆಚಾರ್ಯರು ಇವರು ಮೂವರೂ ಮಹಾಕವಿಗಳು. ಬ್ರಹ್ಮಶಿವ, ಪಾರ್ಶ್ವಪಂಡಿತ, ಗುಣವರ್ಮ, ವೃತ್ತವಿಲಾಸ ಮೊದಲಾದ ಕವಿಗಳೂ ಪೂಜ್ಯಪಾದರು ರಚನಾ ಸಾಮರ್ಥ್ಯವನ್ನು ಸ್ತುತಿಸಿದ್ದಾರೆ. ಅವರ ಕೃತಿರಚನೆಯ ವೈಶಿಷ್ಟ್ಯವೆಂದರೆ ಒಂದಕ್ಕೊಂದು ಸಂಬಂಧಪಡೆದ ಕ್ಷೇತ್ರಗಳಲ್ಲಿ ತೋರಿಸುವ ಪರಿಣತಿ. ವ್ಯಾಕರಣ ಪಂಡಿತರು. ವೈದ್ಯವಿದ್ಯೆಯಲ್ಲಿ ನಿಪುಣರು. ಶಬ್ದಮಾಡಿ ಹಿಡಿದು ನೋಡುವುದು ಉತ್ತರಧ್ರುವ ಜನನಾಡಿ ಹಿಡಿದು ನೋಡುವುದು ಪಡುವಣ ಧ್ರುವ. ಸ್ವತಂತ್ರ ಕೃತಿಗಳಲ್ಲದೆ ಟೀಕೆ, ವ್ಯಾಖ್ಯಾನ ಬರೆದಿದ್ದಾರೆ. ಉಪಲಬ್ದ ಕೃತಿಗಳಲ್ಲದೆ ಅನುಪಲಬ್ದ ಕೃತಿಗಳನ್ನೂ ದೃಷ್ಟಿಯಲ್ಲಿರಿಸಿ ಹೇಳುವುದಾದರೆ, ಛಂದಸ್ಸಿನ ವಿಚಾರದಲ್ಲೂ ಕುಶಲತೆ ತೋರಿದ್ದಾರೆ. (ಮುಂಗರಸ ೩, ನೇಮಿಜಿನೇಶ ಸಂಗತಿ)
೬. (ಅ) ಪೂಜ್ಯಪಾದರ ಮತ್ತು ಅವರ ಕೃತಿಗಳ ಸಂಬಂಧವಾದ ವಿಪುಲ ವಾಙ್ಮಯವಿದೆ. ಪೊನ್ನನ್ನು ತನ್ನ ಗುರು ಜಿನಚಂದ್ರರ ವಿಚಾರವಾಗಿ ಸ್ತುತಿಸುತ್ತಾ ಹೇಳಿದ ‘ಪೂಜ್ಯವಾದ ಚರಿತ್ರೆ’ (೧-೨೯) ಎಂಬುದನ್ನು ಉಲ್ಲೇಖಿಸಿ ಜಿನಚಂದ್ರರು ’ಪೂಜ್ಯಪಾದ ಚರಿತ್ರೆ’ ಎಂಬ ಕೃತಿಯನ್ನೂ ರಚಿಸಿದ್ದರೆಂಬ ಅಭಿಪ್ರಾಯವಿದೆ. ನಾನು ಇದನ್ನು ಒಪ್ಪುವುದಿಲ್ಲ. ಅದು ವ್ಯಕ್ತಿ ಚಾರಿತ್ರ್ಯ ಕುರಿತ ವಿಶೇಷಣವೇ ಹೊರತು ಕೃತಿನಿರ್ದೇಶನವಲ್ಲ. ದೇವಚಂದ್ರ ಕವಿ ‘ಪೂಜ್ಯಪಾದ ಚರಿತೆ’ ರಚಿಸಿದ್ದಾನೆಂಬುದು ಗಮನಿಸತಕ್ಕ ವಿಚಾರ.
(ಆ) ಪೂಜ್ಯಪಾದರ ಕೃತಿಗಳಿಗೆ ವೃತ್ತಿ ವ್ಯಾಖ್ಯಾನಗಳಿವೆ. ಅಭಯನಂದಿ (ಸು ೧೦ ಶ) ಮಹಾವೃತ್ತಿ ಪ್ರಭಾಚಂದ್ರ ಶಬ್ಧಾಂಭೋಜಭಾಸ್ಕರನ್ಯಾಸ, ಆರ್ಯಶ್ರುತ ಕೀರ್ತಿ, (೧೨ ಶ) ಪಂಚವಸ್ತು ಪ್ರಕ್ರಿಯಾ, ಮೇಘಚಂದ್ರ (೧೧೪೮) ಸಮಾಧಿಶತಕ ವ್ಯಾಖ್ಯಾನ ಚಾರುಕೀರ್ತಿ ಪಂಡಿತಾಚಾರ್ಯ (ಸು. ೧೧೫೦)
ಶಬ್ದಾರ್ಣವ ಪ್ರಕ್ರಿಯಾ, ಸೋಮದೇವ (೧೧೭೦) ಶಬ್ದಾವರ್ಣವ ಚಂದ್ರಿಕಾ, ಜಗದ್ದಳ ಸೋಮನಾಥ (೧೧೭೫) ಕರ್ನಾಟಕ ಕಲ್ಯಾಣಕಾರಕ ಇತ್ಯಾದಿ
೭. ಪೂಜ್ಯಪಾದ ಎಂಬ ಹೆಸರಿನ ಆಚಾರ್ಯರು ಒಬ್ಬರಿಗಿಂತ ಹೆಚ್ಚಾಗಿರಬಹುದೆಂಬ ಸೂಚನೆಯಲ್ಲಿ ಸತ್ಯಾಂಶ ವಿದೆಯೆಂದು ತೋರುತ್ತದೆ.
೮. ಪೂಜ್ಯಪಾದರನ್ನು ಕುರಿತು ಇದುವರೆಗೆ ವಿಫುಲವಾದ ಬರವಣೆಗೆ ಬಂದಿದೆ ಯಾದರೂ ಅದು ಚದರಿಹೋಗಿದೆ. ಕನ್ನಡ ಇಂಗ್ಲೀಷ್ ಹಿಂದಿ ಭಾಷೆಗಳಲ್ಲಿರುವ ಸಾಮಗ್ರಿಯನ್ನು ಪೃಥಕ್ಕರಿಸಿ ಐತಿಹಾಸಿಕ ಪ್ರಜ್ಞೆಯಿಂದ ವಸ್ತುನಿಷ್ಠವಾಗಿ ವಿವೇಚಿಸಿವುದಕ್ಕೆ ವೇದಿಕೆ ಸಿದ್ಧವಾಗಿದೆ.
ಪೂಜ್ಯಪಾದರ ಸಂಬಂಧವಾಗಿ ಸಂಶೋಧನೆಗೆ ಸಹಾಯಕ ಗ್ರಂಥಸೂಚಿ : ೧.

ಚಂದ್ರಕೊಡೆ: ಗಾವರವಾಡದ ಶಾಸನದ ಆಯಾಮಗಳು
೧. ಪೀಠಿಕೆ
ಗಾವರ(ರಿ) ವಾಡವು, ಧಾರವಾಡ ಜಿಲ್ಲೆಯ ಗದಗು ತಾಲ್ಲೂಕಿನಲ್ಲಿರುವ ಒಂದು ಹಳ್ಳಿ. ಇಲ್ಲಿಯ ನಾರಾಯಣಗುಡಿ ಮುಂದೆ ಅರಸಿಬಾಗಲಿಗೆ ದಕ್ಷಿಣದ ಕಡೆ ಇದ್ದ ಒಂದು ಕಲ್ಲಿನ ಮೇಲಿನ ಶಾಸನ ತುಂಬ ಮಹತ್ವದ್ದು, ಈ ಕಲ್ಲು ಚಪ್ಪಡಿ ಶಾಸನದ ಮೇಲುಗಡೆ ಚಿತ್ರಗಳಿವೆ. ಈ ಚಿತ್ರಪಟ್ಟಿಕೆಯ ನಟ್ಟನಡುವೆ ಪದ್ಮಾಸನದಲ್ಲಿ ಕುಳಿತ ಆತ್ಮಧ್ಯಾನನಿರತ ಜಿನನ ಉಬ್ಬು ಶಿಲ್ಪವಿದೆ. ಬಲಕ್ಕೆ ಕತ್ತಿಯೂ ಹಸು-ಕರುವೂ ಇವೆ. ಇವೆರಡಕ್ಕೂ ಸ್ವಲ್ಪ ಮೇಲೆ ಎಡಕ್ಕೆ ಸೂರ್ಯನೂ, ಬಲಕ್ಕೆ ಚಂದ್ರನೂ ಕಾಣುತ್ತಾರೆ. ಈ ಚಿತ್ರಗಳ ಕೆಳಭಾಗದಲ್ಲಿ ಶಾಸನವನ್ನು ಕೆತ್ತಲಾಗಿದೆ.
ಶಾಸನಪಾಠದ ಒಕ್ಕಣೆಯ ಕೆತ್ತನೆಯೂ ಎರಡು ಹಂತದಲ್ಲಿ ನಡೆದಿದೆ. ೫ ಅಡಿ ೧/೨ ಅಂಗುಲ ಎತ್ತರವೂ, ೨ ಅಡಿ ೧ ೩/೪ ಅಂಗುಲ ಅಂಗುಲವೂ ಇರುವುದು ಒಂದು ಹಂತ [ಪಂಕ್ತಿ : ೧ ರಿಂದ ೯೨]; ಅಷ್ಟೇ ಅಗಲ ಮತ್ತು ಮೂರು ಅಂಗುಲ ಎತ್ತರ ಇರುವುದು ಇನ್ನೊಂದು ಹಂತ [ಪಂಕ್ತಿ : ೯೩ ರಿಂದ ೯೫]. ಒಬ್ಬನೇ ಕಂಡರಣೆಕಾರನ ಕಂಡರಣೆಯೆಂದು ಲಿಪಿ ಸ್ವರೂಪ ರಚನೆ ವಿನ್ಯಾಸದಿಂದ ಹೇಳಬಹುದು. ಶಾಸನದ ತೇದಿಯು ಶಕ ಸಂವತ್ ೯೯೩ ಮತ್ತು ೯೯೪, ಅಂದರೆ ಕ್ರಿ.ಶ. ೧೦೭೧ – ೭೨ ಕ್ಕೆ ಸೇರಿದ್ದಾಗಿದೆ.
ಆದರೆ ಇದೊಂದು ಪ್ರತಿಶಾಸನ. ಮೂಲ ಶಾಸನದ ಈ ಮರುಪ್ರತಿಯನ್ನು ಕ್ರಿ.ಶ. ಸುಮಾರು ೧೧೫೫ ರಲ್ಲಿ ಮಾಡಲಾಗಿರಬೇಕೆಂದು ಸಂಪಾದಕರು ಭಾವಿಸಿದ್ದಾರೆ. ಆದರೆ ಪ್ರಸ್ತುತ ಶಾಸನವನ್ನು ಸುಮಾರು ೧೧೬೫-೭೦ ಅವಧಿಯಲ್ಲಿ ಪ್ರತಿಯೆತ್ತರ ಬಹುದೆಂಬುದು ನನ್ನ ಅಭಿಪ್ರಾಯ; ಇದಕ್ಕೆ ತಕ್ಕ ಕಾರಣವನ್ನು ಯಥಾವಕಾಶ ಪ್ರಸ್ತಾಪಿಸಿ ವಿವರಿಸಲಾಗುವುದು. ಎಲಿಯಟ್ತರ ಸಂಗ್ರಹದಲ್ಲಿ ಮೊದಲು ರಾಯಲ್ ಏಷಿಯಾಟಿಕ್ ಸೊಸೈಟಿಯಲ್ಲಿನ ಹತ್ತನೆಯ ಸಂಪುಟ (ಪೋಲಿಯೊ ೧೩೭ಎ) ದಲ್ಲಿ ಸೇರ್ಪಡೆ ಆಗಿರುವ ಈ ಶಾಸನದ ಒಕ್ಕಣೆಯನ್ನು ಪ್ರತಿಕಾರದಿಂದ ತರಿಸಿಕೊಂಡು ಎಲ್.ಡಿ. ಬಾರ್ನೆಂಟರು ಇದರ ತಾಂತ್ರಿಕ ಮಾಹಿತಿ ಸಹಿತ ಎಪಿಗ್ರಾಫಿಯ ಇಂಡಿಕದಲ್ಲಿ ಆಂಗ್ಲಭಾಷಾಲಿಷ್ಯಂತರದೊಂದಿಗೆ ಪ್ರಕಟಿಸಿದರು [ಎ.ಇ. ೧೫. ೨೩. ೧೦೭೧-೭೨. ಪು. ೩೩೭-೪೮]
೨. ಭಾಷಿಕ ಲಕ್ಷಣಗಳು
೧೨ ನೆಯ ಶತಮಾನದ ಕನ್ನಡಲಿಪಿಯಲ್ಲಿ ಕೆತ್ತಲಾಗಿರುವ, ಆದರೆ ಮುಖ್ಯ ಶಾಸನ ಭಾಗದ ಒಕ್ಕಣೆಯ ಹನ್ನೊಂದನೆಯ ಶತಮಾನಕ್ಕೆ ಸೇರಿರುವ ಈ ಶಾಸನವೂ ಪೂರ್ತಿಯಾಗಿ ಹಳೆಗನ್ನದ ಭಾಷೆಯಲ್ಲಿದೆ. ಸಾದ್ಯಂತವಾಗಿ ಜೈನಶಾಸನವಾಗಿರುವ ಈ ಶಾಸನವು, ಕಲ್ಯಾಣ ಚಾಳುಕ್ಯರ ಚಕ್ರವರ್ತಿ ಭುವನೈಕಮಲ್ಲ ಇಮ್ಮಡಿ ಸೋಮೇಶ್ವರನ ಆಳಿಕೆಯಲ್ಲಿ ರಚಿತವಾಗಿದೆ. ಈ ಕನ್ನದ ಶಾಸನದಲ್ಲಿ (ಆರಂಭದ್ದೊಂದು ಹಾಗೂ ಕಡೆಯ ಶಾಪಾಶಯ ಭಾಗದಲ್ಲಿ ಬರುವ ಒಂದು) ಎರಡು ಸಂಸ್ಕೃತ ಪದ್ಯಾಳಿವೆ. ಶಾಸನಾರಂಭದಲ್ಲಿರುವ ಅನುಷ್ಬುಭ್ ಶ್ಲೋಕವು ಆಕಳಂಕಾಚಾರ್ಯ ವಿರಚಿತ ಸುಪ್ರಸಿದ್ಧ ಜೈನ ಪ್ರಾರ್ಥನಾ ಪದ್ಯವಾಗಿದೆ. ಶಾಸನದ ಸಾಲು ೮೯-೯೦ ರಲ್ಲಿರುವ ವರ್ಧತಾಂ ಜಿನಶಾಸನಂ ಎಂಬುದೂ ಸಂಸ್ಕೃತ ವಾಕ್ಯವೇಷ್ಟನವಾಗಿದೆ. ಇಷ್ಟರ ಹೊರತು, ಉಲಿದಂತೆ ಇಡೀ ಶಾಸನ ಹಳೆಗನ್ನಡದಲ್ಲಿದೆ.
ೞಕಾರವನ್ನು ಕೆಲವು ಕಡೆ ಸರಿಯಾಗಿ ಬಳಸಲಾಗಿದೆ:
ನೆಗೞ್ತೆ (ಸಾಲು : ೯), ಬಿೞ್ದು (೩೯). ಕೆಲವುಕಡೆ ೞಕಾರವು ಳಕಾರ ದಲ್ಲಿ ವಿಲೀನಗೊಂಡಿರುವ ರೂಪಗಳಿವೆ: ತುಳಿಲ್(೯), ಪೊಗಳ್ (೩೩), ನೆಗಳ್ (೧೩-೧೪, ೧೮, ೩೩), ಬಾಳ್ತೆ (೩೩), ಅಳಿ (೩೦, ೯೧) ಇತ್ಯಾದಿ. ಪಕಾರವು ಎರಡು ಕಡೆ ಹಕಾರವಾಗಿದೆ: ಹೆಗ್ಗಡೆ (೫೬-೫೭), ಹೆಸರ್ (೯೪). ಹೀಗೆಯೇ ಇದು ವ್ಯಕ್ತಿನಾಮದಲ್ಲೂ ಬಂದಿದೆ: ಹಬ್ಬೆಯ ದೇವಿಸೆಟ್ಟಿ. ಕೆಲವು ಕಡೆ ಆಕಾರಾದಿಯ ಶಬ್ದಗಳ ಆದಿಯಲ್ಲಿ ಯಕಾರಾಗಮ ಕಂಡು ಬರುತ್ತದೆ: ಯಲ್ಲಿಯ (೫೧) ಯಾದಿನಾಥ (೫೭) ಯಚಾರ್ಯ್ಯ (೫೮) ಯಱುವಣಮ್ (೫೯) ಯಷ್ಟವಿಧ (೮೬) ಯದು (೯೫ಏ. ಶಬ್ದಾರ್ಥಜಿಜ್ಞಾಸೆಗೆ ಗ್ರಾಸವಾಗಬಲ್ಲ ಕೆಲವು ವಿಶಿಷ್ಟ ಶಬ್ದಗಳೂ ಸೇರ್ಪಡೆಯಾಗಿವೆ.
೩. ಕಲ್ಯಾಣಿ ಚಾಲುಕ್ಯರ ಕಾಲದ ಕೆಲವು ವಿಶಿಷ್ಟ ವ್ಯಕ್ತಿಗಳ, ಸಾಧನೆಗಳು, ಧಾರ್ಮಿಕ ವರಿಷ್ಠರ, ಯುದ್ಧಗಳು, ಸಾಂಸ್ಕೃತಿಕ ಸ್ಥಿತ್ಯಂತರಗಳು ಅಂತರಂಗವನ್ನು ತೆರೆದು ಪಾರದರ್ಶಕವಾಗಿ ಬಿಚ್ಚಿಡುವ ಒಂದು ಮೌಲಿಕ ಶಾಸನವಿದು. ಇದರ ರಾಜಕೀಯ, ಸಾಮಾಜಿಕ, ಧಾರ್ಮಿಕ, ಸಾಹಿತ್ಯಕ, ಆಡಲಿತಾತ್ಮಕ ಆಯಾಮಗಳನ್ನು ವಸಿವರವಾಗಿ ಪರಾಮರ್ಶೆ ಮಾಡಲು ಅವಕಾಶಗಳಿವೆ.
ಪ್ರಧಾನವಾಗಿ ಇದೊಂದು ದತ್ತಿಶಾಸನ. ಅಷ್ಟು ಮಾತ್ರವಲ್ಲದೆ ಮತ್ತೆ ಮತ್ತೆ ಒಂದೇ ಜೈನ ದೇವಾಲಯಕ್ಕೆ ಮೇಲಿಂದ ದತ್ತಿಕೊಡಲಾಗಿದೆ. ಹೀಗೆ ಪುನರ್ದತ್ತಿಗಳ ಪರಂಪರೆಯನ್ನು, ಅದರದರ ಚಾರಿತ್ರಿಕ ಹಿನ್ನೆಲೆ ಸಹಿತ ಮಂಡಿಸಲಾಗಿದೆ. ಅನ್ನಿಗೆಱೆಯ ಗಂಗ ಪೆರ್ಮಾಡಿ ಬಸದಿಗೆ ಗಂಗರ ಇಮ್ಮಡಿ ಬೂತಕ (೨೯-೩೦), ಅವನ ಮಗ ಇಮ್ಮಡಿ ಮಾರಸಿಂಹ, ತರುವಾಯ ತ್ರೈಳೋಕ್ಯಮಲ್ಲ ಸೋಮೇಶ್ವರ, ಅನಂತರ ಅವನ ಮಗ ಭೌವನೈಕಮಲ್ಲ ಇಮ್ಮಡಿ ಸೋಮೇಶ್ವರ ಮತ್ತು ಇವನ ಆದೇಶದಿಂದ ಮಹಾಮಂಡಲೇಶ್ವರನಾದ ಲಕ್ಷ್ಮರಸ (೧೫-೧೬, ೩೨), ಈತನ ಸಾಮಂತನೂ ಮಯೂರ ಪುರವರಾಧೀಶನೂ ಆದ ಕತ್ತಲೆಕುಲದ ಕಾಟರಸ (೪೪-೪೭), ಮತ್ತೆ ಅಣ್ಣಿಗೆರೆಯ ಬಸದಿಗೆ ನಡೆದುಕೊಳ್ಳುವ ಹಳ್ಳಿಗಳ ಮೂವತ್ತು ಮಂದಿ ಶ್ರಾವಕರು [೫೭-೮೩], ಅದಾದ ಮೇಲೆ ಮಹಾಪ್ರಧಾನ ವಸುಧೈಕ ಬಾಂಧವನೆನಿಸಿದ ರೇಚಿದೇವ ದಂಡನಾಥ – ಹೀಗೆ ನಿರಂತರವಾಗಿ ಇನ್ನೂರು ವರ್ಷದ ದತ್ತಿಗಳ ದಾಖಲೆ ಈ ಶಾಸನದಲ್ಲಿದೆ.
ಈ ರೀತಿಯಲ್ಲಿ, ಇನ್ನೂ ಹಲವು ವಿಧಗಳಲ್ಲಿ ಪ್ರಾಮುಖ್ಯ ಪಡೆದಿರುವುದನ್ನು ಆಧಾರಗಳೊಂದಿಗೆ ಚರ್ಚಿಸುವುದಕ್ಕೆ ಮೊದಲು ಶಾಸನವನನ್ನು ಪೂರ್ತಿಯಾಗಿ, ಯಥಾವತ್ತಾದ ಪಾಠದೊಂದಿಗೆ ಉದಾಹರಿಸಲಾಗಿದೆ:
೪. ಶಾಸನ ಪಾಠ
೧. ಶ್ರೀಮತ್ಪರಮಗಂಭೀರ ಸ್ಯಾದ್ವಾದಾಮೋಘಲಾಂಛನಂ |
ಜೀಯಾತ್ರೈಲೋಕ್ಯನಾಥಸ್ಯ ಶಾಸನಂ ಜಿನಶಾಸನಂ ||
೨. ಸ್ವಸ್ತಿ ಸಮಸ್ತ ಭುವನಾಶ್ರಯಂ ಶ್ರೀ ಪ್ರಿಥ್ವೀವಲಭಂ ಮಹಾರಾಜಾಧಿರಾಜರಂ ಪರಮೇಶ್ವರ ಪರಮ ಭಟ್ಟಾರಕಂ ಸ
೩. ತ್ಯಾಶ್ರಯಕುಳ ತಿಳಕಂ ಚಾಳುಕ್ಯಾಭರಣಂ ಶ್ರೀಮದ್ ಭೌವನೈಕಮಲ್ಲದೇವರ ವಿಜಯರಾಜ್ಯ ಮುತ್ತರೋತ್ತರಾಭಿೞೃದ್ಧಿ ಪ್ರವರ್ದ್ಧಮಾನಮಾಚಂ
೪. ದ್ರಾರ್ಕ್ಕ ತಾರಂ ಸಲುತ್ತಮಿರೆ | ತತ್ಪಾದ ಪದ್ಮೋಪಜೀವಿ ಸಮಧಿಗತ ಪಂಚ ಮಹಾಶಬ್ಧಮಹಾಮಣ್ಣಲೇಶ್ವರನುದಾರ ಮಹೇಶ್ವರಂ ಚಲಕೆ ಬಲುಗಣ್ಡಂ [ಶೌರ್ಯ್ಯ ಮಾರ್ತಣ್ಡಂ] ಪತಿಗೇ
೫. ಕ ದಾಡಂ ಸಂಗ್ರಾಮ ಗರುಡಂ ಮನುಜ ಮಾಂಧಾತಂ ಕೀರ್ತ್ತಿ ವಿಖ್ಯಾತಂ ಗೋತ್ರ ಮಾಣಿಕ್ಯಂ ವಿವೇಕ ಚಾಣಾಕ್ಯಂ ಪರನಾರೀ ಸಹೋದರಂ ವೀರ ವ್ರಿಕೋದರಂ ಕೋ
೬. ದಣ್ಡ ಪಾರ್ತ್ಥಂ ಸೌಜನ್ಯ ತೀರ್ತ್ಥಂ ಮಂಡಳೀಕ ಕಂಠೀರವಂ ಪರಚಕ್ರಭೈರವಂ ರಾಯದಂಡ ಗೋಪಾಲಂ ಮಲೆಯ ಮಂಡಳೀಕ ಮಿಗ್ರ ಶಾರ್ದೂಲಂ ಶ್ರೀಮದ್ ಭುವ
೭. ನೈಕಮಲ್ಲದೇವ ಪಾದ ಪಂಕಜ ಭ್ರಮರಂ ಶ್ರೀಮನ್ಮಹಾಮಣ್ಡಲೇಶ್ವರಂ ಲಕ್ಷ್ಮರಸರು ಬೆಳ್ವೊಲ ಮೂನುಱುಮಂ ಪುಲಿಗೆಱೆ ಮೂನೂಱುಮಂ ತೆರೆಡಱು ನೂಱು
೮. ಮಂ ದುಷ್ಟ ನಿಗ್ರಹ ಶಿಷ್ಟ ಪ್ರತಿಪಾಲನೆಯಿಂ ಪ್ರತಿಪಾಳಿಸುತ್ತಮಿರೆ ವೃ || ಅಣುಗಾಳ್ ಕಾರ್ಯ್ಯದ ಶೌರ್ಯ್ಯದಾಳ್ ವಿಜಯದಾಳ್ ಚಾಳುಕ್ಯ ರಾಜ್ಯಕ್ಕೆ ಕಾರ
೯. ಣಮಾದಾಳ್ ತುಳಿಲಾಳ್ತನಕ್ಕೆ ನೆಱೆದಾಳ್ ಕಟ್ಟಾಯದಾಳ್ ಮಿಕ್ಕ ಮನ್ನಣೆಯಾಳ್ ಮಾನ್ತನದಾಳ್ ನೆಗಱ್ತೆ ವಡೆದಾಳ್ ವಿಕ್ರಾನ್ತದಾಳ್ ಮೇಳದಾಳ್ ರಣದಾಳ್ + ಆಳ್ದನನ
೧೦. ಚ್ಚುವಾವೆಡೆಯೊಬಳಂ ವಿಶ್ವಾಸದಾಳ್ ಲಕ್ಷ್ಮಣಂ | ಕಲಿತನಮಿಲ್ಲ ಚಾಗಿಗೆ ವದಾನ್ಯತೆ ಮೆಯ್ಗಲಿಗಿಲ್ಲ ಚಾಗಿ ಮೆಯ್ಗಲಿಯೆನಿಪಂಗೆ ಶೌಚಗುಣಮಿ
೧೧. ಲ್ಲ ಕರ ಕಲಿ ಚಾಗಿ ಶೌಚಿಗಂ ನಿಲೆ ನುಡಿವೋಜೆಯಿಲ್ಲ ಕಲಿ ಚಾಗಿ ಮಹಾಶುಚಿ ಸತ್ಯವಾದಿ ಮಂಡಲಿಕರೊಳೀತನೆನ್ದು ಪೊಗಳ್ಗುಂ ಬುಧಮಣ್ಡ
೧೨. ಳಿ ಲಕ್ಷ್ಮ ಭೂಪನ(೦)| ಕುದುರೆಯ ಮೇಲೆ ಬಿಲ್ ಪರಸು ತೀರಿಗೆ ಸೂಲಿಗೆ ಪಿಂಡಿವಾಳಮೆತ್ತಿದ ಕರವಾಳವಾರ್ದ್ದಿಡುವ ಕರ್ಕ್ಕಡೆ ಪಾೞುವ ಚಕ್ರಮೆನ್ದೊಡೆನ್ತೊ
೧೩. ದ ೞುವರೆನ್ತ್ನು ಪಾಯಿಸುವರೆನ್ತು ತೞುಂಬುವರೆನ್ತು ನಿಲ್ಪರೆನ್ತೊಡೞು ವರೆನ್ತು ಲಕ್ಷಣನೊಳ್ತಾನು ಬರ್ದ್ದುಂಕುವರನ್ಯ ಭೂಭುಜರ್ | ಎನೆನೆ
೧೪. ಗಳ್ದ ಲಕ್ಷಿ ಭೂಪತಿ| ಜನಪತಿ ಭುವನೈಕಮಲ್ಲ ದೇವಾ ದೇಶಂ | ತನಗೆ ಸೆದಿರೆ ಮಾಡಿಸಿದಂ | ಜಿನಶಾಸನ ವ್ರಿದ್ಧಿಯಂ ಪ್ರವರ್ದ್ಧನಮಾಗಲು || ಅಚೈತ್ಯಾಲ
೧೫. ಯದ ಪೂರ್ಬ್ಬಾವತಾರ ಮೆನ್ತೆನೆ | ಕಂ || ಶ್ರೀವಸುಧೇಶನ ಬಾವಂ | ರೇವಕ ನಿರ್ಮ್ಮಡಿಯ ವಲ್ಲಭಂ ಬೂತುಗ ನಾ| ತ್ಮಾವಗತ ಸಕಳಶಾಸ್ತ್ರನಿ | ಳಾ ವಿಶ್ರುತ ಕೀರ್ತ್ತಿ
೧೬. ಗಂಗಮಣ್ಡಲನಾಥ || ವ್ರಿ || ರೂಡಿಗೆ ರೂಡಿವೆತ್ತೆಸೆದ ಬೆಳ್ವಲದೇಶಮನಾಳ್ದ ಗಂಗಪೆ| ರ್ಮ್ಮಾಡಿಗಳಿಂದ ಮಣ್ಣಿಗೆಱೆ ನಾಳ್ಕೆಱೆ ವಟ್ಟೆನಿ.
೧೭. ಸಿತ್ತುನಾಡ ನಾ| ಡಾಡಿಗಳುಂಬಮೆಂಬಿನೆಗಮಾ ಪುರದೊಳು ಜಯದತ್ತ ರಂಗಪೆ | ರ್ಮ್ಮಾಡಿಯಿನಾಯ್ತು ಬೂತುಗ ನರೇನ್ದ್ರನಿನಲ್ಲಿ ಜಿ
೧೮. ನೇಂದ್ರ ಮಂದಿರ(೦) || ೞೃ || ಸಂಗತಮಾಗೆ ಮಾಡಿ ತಳವ್ರಿತ್ತಿಯನಲ್ಲಿಗೆ ಮೂಡಗೇರಿ ಗುಮ್ಮಂಗೊಳನಾದಿಯಾಗೆ ನೆಗಳ್ದಿಟ್ಟಗೆ ಗಾವರಿವಾಡಮೆಂಬ ಬಾಡಂಗಳ ಶಾಸನಂ ಬೆರಸು ಸರ್ವ್ವನಮಸ್ಯಮಿವೆಂದು ಬಿಟ್ಟುಕೊಟ್ಟಂ ಗುಣಕೀರ್ತ್ತಿ ಪಣ್ಡಿತರ್ಗ್ಗೆ ಭಕ್ತಿ
೨೦. ಯಿನುತ್ತಮ ದಾನ ಶಕ್ತಿಯಿಂ || ಕಂ || ಉದಿತೋದಿತಮೆನೆ ವಿಭವಾಸ್ಪದ ಮೆನೆ ಭುವನಯ್ಕವಂದ್ಯಯೆನೆ ಸಂಚಳಮಾಗದೆ ಗಂಗಾ
೨೧. ನ್ವಯಮುಳ್ಳಿನಮಿದು ಸರ್ವ್ವ ನಮಸ್ಯವಾಗಿ ನಡೆಯುತ್ತಮಿರಲು || ವ್ರಿ ||
೨೨. ಪರಮಶ್ರೀ ಜಿನ ಶಾಸನಕ್ಕೆ ಮೊದಲಾದೀ ಮೂಲಸಂಘಂ ನಿರನ್ತರ ಮೊಪ್ಪುತ್ತಿರೆ ನನ್ದಿ ಸಂಘವೆಸರಿಂದಾದನ್ವಯ ಪೆಂಪುವೆತ್ತಿರೆ ಸನ್ದರ್ವ್ವಳಗಾಱ ಮುಖ್ಯಗಣದೊಳು ಗಂಗಾನ್ವಯಕ್ಕಿ
೨೩. ನ್ತಿವರ್ಗ್ಗುರುಗಳ್ ತಾಮೆನೆ ವರ್ದ್ಧಮಾನ ಮುನಿನಾಥರ್ಧಾರಿಣೀ ಚಕ್ರದೊಳ್ ಶ್ರೀ ನಾಥ ರ್ಜ್ಜೈನ ಮಾಗ್ಗೊತ್ತಮ ರೆನಿಸಿ ತಪಃ ಖ್ಯಾತಿಯಂ
೨೪. ತಾಳ್ತಿದ ರ್ಸ್ಸಜ್ಞಾನಾತ್ಮರ್ವ್ವರ್ದ್ಧ ಮಾನ ಪ್ರವರರವರ ಶಿಷ್ಯರ್ಮ್ಮಹಾ ವಾದಿಗಳ್ ವಿದ್ಯಾನನ್ದ ಸ್ವಾಮಿಗಳ್ ತಮ್ಮನಿಪತಿಗನುಜರ್ತ್ತಾರ್ಕ್ಕಿಕಾ
೨೫. ರ್ಕ್ಕಾಭಿಧಾ ನಾಧೀನರ್ಮ್ಮಣಿಕ್ಯ ನನ್ದಿ ವ್ರತಿಪತಿಗಳರ್ಸ್ಸಾಸನೋದಾತ್ತ ಹಸ್ತರ್| ತದಪತ್ಯರ್ಗ್ಗುಣ ಕೀರ್ತ್ತಿ ಪಣ್ಡಿತರವರ್ತ್ತಚ್ಚಾಸ
೨೬. ನ ಖ್ಯಾತಿ ಕೋವಿದರಾ ಸೂರಿಗಳಾತ್ಮಜರ್ವ್ವಿಮಳ ಚನ್ದ್ರರ್ತ್ತಪದಾಂ ಭೋಜ ಷಟ್ಟದರುದ್ಯದ್ಗುಣ ಚನ್ದ್ರರನ್ತವರ ಶಿಷ್ಯರ್ ನೋಡಿ ಶಾಸ್ತ್ರಾ
೨೭. ರ್ತ್ಥ ದೊಳ್ವಿದಿತರಾ ಗಣ್ಡವಿಮುಕ್ತರಿನ್ನಭಯನನ್ದ್ಯಾಚಾರ್ಯ ರಾರ್ಯೋತ್ತ ಮರ್ || ವ್ರಿ || ಪೊಲೆ ಚೋಳಂ ನೆಲೆಗೆತ್ತು ತನ್ನ ಕುಳ
೨೮. ಧರ್ಮ್ಮಾಚಾರ್ ಮಂ ಬಿಟ್ಟು ಬೆಳ್ವಲ ದೇಶಕ್ಕಡಿಯಿಟ್ಟು ದೇವಗ್ರಿಹ ಸಂದೋಹಂಗಳಂ ಸುಟ್ಟು ಕಯ್ಯಲೆ ಪಾಪಂ ಬೆಳೆದತ್ತೆ
೨೯. ನಲ್ಕೆ ಧುರದೊಳು ತ್ರೈಳೋಕ್ಯ ಮಲ್ಲಂಗೆ ಪಂದಲೆಯಂ ಕೊಟ್ಟಸುವಂ ಬಿಸುಟ್ಟು ನಿಜವಂಶೋಚ್ಛತ್ತಿಯಂ ಮಾಡಿದ (೦) || ಕ || ಶ್ರೀ ಪೆರ್ಮ್ಮಾ
೩೦. ನಡಿ ಮಾಡಿಸಿದೀ ಪರಮ ಜಿನಾಲಯಂಗಳಂ ಪೊಲೆವಟ್ಟಿರ್ದ್ದಾ ಪಾಣ್ಡ್ಯ ಚೋಳನೆಂಬ ಮಹಾಪಾತಕ ತಿವುಳನಳಿದಧೋಗತಿಗಿಳಿ
೩೧. ದ(೦) || ವ್ರಿ || ಬಳಿಕೀ ಬೆಳ್ವಲ ದೇಶಮಂ ಪಡೆದ ದಂಡಾಧೀಶ ಸಾಮನ್ತ ಮಂಡಳಿಕರ್ ಧರ್ಮ್ಮದ ಬಟ್ಟೆಗೆಟ್ಟು ನಡೆಯುತ್ತಿರ್ದ್ದಲ್ಲಿ ತಜ್ಞಾನಂ ಮನಂ
೩೨. ಗೊಳೆ ಕಾಳೀಯ ಗುಣೇತರಂ ಕೃತಯುಗಾಚಾರಾನ್ವಿತಂ ಲಕ್ಷ್ಮ ಮಂಡಳಿಕಂ ನಿರ್ಮ್ಮಳ ಧರ್ಮ್ಮವತ್ತಳೆಯ ನಷ್ಟೋದ್ಧಾರಮಂ ಮಾಡಿ
೩೩. ದಂ || ವೃ || ಈ ನೆಲದೊಳು ನೆಗಳ್ತೆಯ ಪೊಗಳ್ತೆಯ ಬಾಳ್ತೆಯ ಪುಣ್ಯ ತೀರ್ತ್ಥ ಸನ್ತಾನದೊಳಿನ್ನವಿಲ್ಲೆನಿಸಿ ಸಂದುದು ದಕ್ಷಿಣ ಗಂಗೆ ತುಂಗಭ
೩೪. ದ್ರಾನದಿ ತನ್ನದೀ ತಟದೊಳೊಪ್ಪುವ ಕಕ್ಕರಗೊಣ್ಡಮೆಂನಧಿಷ್ಠಾನ ದೊಳುರ್ವ್ವರಾಧಿಪತಿ ಚಕ್ರಧರಂ ನೆಲಸಿರ್ದ್ದ ಬೀಡಿನೊಳ್ ||
೩೫. || ವ್ರಿ || ಶಕ ಕಾಳಂ ಗುಣಲಬ್ಧಿರ್ಮ್ಮಂಧರಗಣ ನಾ ವಿಖ್ಯಾತ ಮಾಗಲ್ ವಿರೋಧ ಕ್ರಿದಾಬ್ದಂ ಬರೆ ಚೈತ್ರಮಾಗೆ ವಿಶ್ವತ್ಸಂಕ್ರಾನ್ತಿಯೊಳ್ ಪು
೩೬. ಷ್ಯ ತಾರಕೆ ಪೂರ್ಣ್ಣಾಂಗಿರಮಾಗೆ ಚಕ್ರಧರ ದತ್ತಾದೇಶದಿಂ ಚೂಡಾಮಣಿ ಧರ್ಮ್ಮವತ್ತಳೆಯ ನತ್ಯುತ್ಸಾಹದಿಂ
೩೭. ಮಾಡಿದ(೦) || ಕ || ತ್ರಿಭುವನ ಚನ್ದ್ರ ಮುನೀನ್ದ್ರರನಭಿವಂದಿಸಿ ಭಕ್ತಯಿಂದೆ ಕಾಲ್ಗಚ್ಚಿ ಜಗತ್ಪ್ರಭುವಿನ ಬೆಸದಿಂ ಲಕ್ಷ್ಮಣ ವಿಭು
೩೮. ಕೊಟ್ಟಂ ಹಸ್ತಧಾರೆಯಿಂ ಶಾಸನಮ(೦) || ವೃ || ಎರಡಱುನೂಱ ಬಾಡದೊಳಗೀ ಜಿನಗೇಹವೆ ಪೂಜ್ಯಮೆಂದದಕ್ಕರಸರ ಕಾ
೩೯. ಣ್ಕೆ ಬಿೞ್ದುಬಿಯಮುಂ ಬಳಂ ಉಣ್ಬಳಿ ದಾಯಮಾದಿಯಾಗೆರಡಱುವತ್ತು ಪೊನ್ನಱುವಣಂ ಸಮಕಟ್ಟೆನೆ ಮಾಡಿ ಶಾಸನಂ
೪೦. ಬರೆಯಿಸಿ ಕೊಟ್ಟ ಧರ್ಮ್ಮ ಗುಣಮಂ ಮೆಱೆದಂ ನೃಪಮೆರು ಲಕ್ಷ್ಮಣ(೦) || ವ್ರಿ || ಜಿನನಾಥಾವಾಸಾಮಂ ವಿಶ್ವರಿತು ನಿಭಮಂ ಕಷ್ಟ
೪೧. ಕಾಲೇಯ ದುರ್ಬ್ಭಾವನೆಯಿಂ ಚಂಡಾಳ ಚೋಲಂ ಸುಡಿಸಿ ಕಿಡಿಸೆರ್ ವಿಚ್ಚಿತ್ತಿಯಾಗಿರ್ದ್ದುದೇಂ ನೆಟ್ಟನೆ ನಷ್ಟೋದ್ಧಾರಮಂ ಶಾಶ್ವತಯ
೪೨. ತಿಶಯ ಮಾಯ್ತೆಂಬಿನಂ ಮಾಡಿ ತಚ್ಚಾಸನಮಾಚಂದ್ರಾರ್ಕ್ಕತಾರಂನಿಲೆ ನಿಲಿಸಿದನೇಂ ಧನುಅನೋ ಅಕ್ಷ್ಮಭೂಪಂ || ಕ || ಅರಸರ್ಗ್ಗೆ ಸೇಸೆಯೆನ್ದ
೪೩. ರ್ತಸರ ಕಾಣಿಕೆಯನ್ನು ದಾಯಧರ್ಮ್ಮದ ತೆಱೆಯೆನ್ದಱುವಣದಿಂದಗ್ಗಳಮೆನ್ದರೆ ವೀಸ ಮನಿಕ್ಕಿ ಕೊಂಡವರ್ಚ್ಚಂಡಾಳರು ||
೪೪. ಸ್ವಸ್ತಿ ಸಮಧಿಗತ ಪಂಚಮಹಾಶಬ್ದ ಮಹಾಸಾಮನ್ತ ಭುಜ ಬಳೋಪಾರ್ಜ್ಜಿತ ವಿಜಯಲಕ್ಷ್ಮೀಕಾಂತಂ ಸಮಸ್ತಾರಿ ವಿಜಯ
೪೫. ದಕ್ಷದಕ್ಷಿಣ ದೋರ್ದಣ್ಡಂ ಕತ್ತಲೆ ಕುಲ ಕಮಳ ಮಾರ್ತ್ತಣ್ಡಂ ಮಯೂರಾವತೀ ಪುರವರಾಧೀಶ್ವರಂ ಜ್ವಾಲಿನೀಲಬ್ಧವರ ಪ್ರಸಾದ ಕ
೪೬. ರ್ಪ್ಪೂರವರ್ಷಂ ಜಿನಧರ್ಮ್ಮ ನಿರ್ಮ್ಮಳಂ ನೆಱೆ ಕಾ ಟಿಯಂ ಕಕಾಱನಾಮಾದಿ ಸಮಸ್ತ ಪ್ರಶತಿ ಸಹಿತಂ ಶ್ರೀಮನ್ಮಹಾಸಾಮನ್ತ ಬೆ
೪೭. ಳ್ವಲಾಧಿಪತಿ ಭುಜಬಳ ಕಾಟರಸರು || ಕ || ಜಗಮೆಲ್ಲಂ ದೇಸೆಗೆ ಕಮ್ಮುಗಿಗೆಮ ಕೊಟ್ಟಱೆಯನೊನ್ದು ಕಾಗಿಣಿಯುಮ
೪೮. ನಾ ಗಗನದೊಳಿರ್ಪ್ಪಾದಿತ್ಯಂ ಬಗೆದುದನಿತ್ತಪನೆ ಬೆಳ್ವಲಾದಿತ್ಯನವೊಲು || ಕ || ಇನ್ತೆನಿಸಿದ ಬೆಳ್ವಲಾದಿತ್ಯಂ ಶಕವರ್ಷ ೯೯೪ ನೆ
೪೯. ಯ ಪರಿಭಾವಿ ಸಂವತ್ಸರದ ಪುಷ್ಯ ಶುದ್ಧ ಪಂಚಮಿ ಬ್ರಿಹಸ್ಪತಿ ವಾರದಂದಣ್ಣಿಗೆಱಿಯ ಗಂಗ ಪೆರ್ಮ್ಮಾಡಿಯ ಬಸ
೫೦. ದಿಯ ದಾನಸಾಲೆಗಲ್ಲಿಗಾಳ್ವ ಗಾವರಿವಾಡದ ತಮ್ಮ ಸಿವಟದ ಮತ್ತ ರಯ್ವತ್ತುಮನಣ್ಣಿಗೆಱೆಯೊಳು ಕ್ರಯವಿಕ್ರಮ
೫೧. ದಿಂ ಯಲ್ಲಿಯಾಚಾರ್ಯ್ಯರು ತ್ರಿಭುವನ ಚಂದ್ರ ಪಂಡಿತರ ಕಾಲಂ ಕರ್ಚ್ಚಿಧಾರಾಪೂರ್ವ್ವಕಂ ಮಾಡಿಬಿಟ್ಟು ಕೊಟ್ಟರು|
೫೨. ಸ್ವಸ್ತಿ ಸಮಸ್ತ ವಿನಮದಮರ ಮಕುಟತಟ ಘನಿತ ಶೋಣ ಮಾಣಿಕ್ಯ ಮೌಕ್ತಿಕ ಮಯೂಖ ಕುಂಕುಮ ಮಳಯಜಾಭ್ಯರ್ಚ್ಚಿ
೫೩. ತ ಶ್ರೀಮದರ್ಹತ್ಪರಮೇಶ್ವರ ಪ್ರಣೀತ ಪರಮಾಗಮ ವಿಶಾರದ ಮನವರತ ಪರಮಾಗಮೋಪದೇಶ ಪ್ರಸಂಗರುಮಪ್ಪ ಶ್ರೀಮದ್ ಉ
೫೪. ದಯಚಂದ್ರ ಸೈದ್ಧಾಂತ ದೇವರ ದಿವ್ಯಶ್ರೀ ಪಾದ ಪದ್ಮಾರಾಧಕರುಂ ಶ್ರೀಮದ್ ಬಳಾತ್ಕಾರ ಗಣಾಂಬುಜ ಸರೋವರರಾಜಹಂಸರುಮಪ್ಪಶ್ರೀ
೫೫. ಮತ್ ಸಕಳ ಚಂದ್ರದೇವರು ಶ್ರೀಮದ್ರಾಜಧಾನಿ ಬಟ್ಟಣ ಮಣ್ಣಿಗೆಱೆಯ ಮಹಾಸ್ಥಾನಂ ಶ್ರೀಮದ್ ಗಂಗಪೆರ್ಮ್ಮಾಡಿಯ ಬಸ
೫೬. ದಿಗ್ವಾಳ ಗ್ರಾಮಾದಿ ಮಾಡದಲು ಯಾಚಾರ್ಯ್ಯರುಂ ಚವೂಂಡಗಾವುಂಡ ಮುಖ್ಯವಾಗಿ ಹೆಗ್ಗಡೆ ಸಹಿತ ಮೂವತ್ತು ಮನುಷ್ಯ
೫೭. ದೇವ ಪುತ್ರರ್ಗ್ಗೆ ಕೊಟ್ಟವ್ರಿತ್ರಿಯಕ್ರಮ | ಚಂಡವ್ವೆಯ ಮಗಂ ಹೆಗ್ಗಡೆ ಮಲ್ಲಯ್ಯನುಯಾದಿನಾಥ ಸ್ವಾಮಿಗೆಯಲ್ಲಿಯಾಚಾ
೫೮. ರಿಯರ್ಗ್ಗೆ ಬೆಸಕೆಯ್ದುಂಬ ವ್ರಿತ್ತಿ ಮತ್ತರ್ಪ ನ್ನೆರಡುಂ ಕೇತಗಾವುಂಡ ಯಾಚಾರ್ಯ್ಯರ್ಗ್ಗೆ ಪಾದ ಪೂಜೆಯಂ ಕೊಟ್ಟು
೫೯. ತಮ್ಮ ಸೇನಗಣದ ಬಸದಿಗೆ ಹೂಲಿಗೊಳದ ಸೀಮೆವಿಡಿದು ಕುಳುಪಳ್ಳದಿಂ ಪಡುವಲು ಮತ್ತರೆಂಟುಯಱುವಣಂ ಗದ್ಯಾಣಂ
೬೦. ನಾಲ್ಕಱೆಂದಧಿಕ ಕೊಂಡವರ್ಚ್ಚಾಂಡಾಳರು || ಎಮ್ಮೆಯ ಕೇತಿ ಸೆಟ್ಟಿಯ ಸಾಮ್ಯಕ್ಕೆ ಮತ್ತರೆಂಟು ಮನೆವೊಂದು ಭೋಗವಾಡಗೆ ಗದ್ಯಾಣಂನಾ
೬೧. ಲ್ಕು ಕಣಬಿಯ ಸೆಟ್ಟಿಯ ಬಮ್ಮಿ ಸೆಟ್ಟಿಯ ಸಾಮ್ಯಕ್ಕೆ ಮತ್ತರೆಂಟು ಮನೆವೊಂದು ಭೋಗವಾಡಗೆ ಗದ್ಯಾಣಂ ನಾಲ್ಕು ಕತ್ತೆ
೬೨. ಯ ದಾರಿ ಸೆಟ್ಟಿಯ ಸಾಮ್ಯಕ್ಕೆ ಮತ್ತರೆಂಟು ಮನೆವೊಂದು ಭೋಗವಾಡಗೆ ಗದ್ಯಾಣಂ ನಾಲ್ಕು ಹೆಬ್ಬೆಯ ದೇವಿ ಸೆಟ್ಟಿಯ
೬೩. ಯ ಸಾಮ್ಯಕ್ಕೆ ಮತ್ತರೆಂಟು ಮನೆವೊಂದು ಭೋಗವಾಡಗೆಗದ್ಯಾಣಂ ನಾಲ್ಕು ಗೂಳಿಯ ಚೌಡಿ ಸೆಟ್ಟಿಯ ಸಾಮ್ಯಕ್ಕೆ ಮತ್ತ
೬೪. ರೆಂಟು ಮನೆವೊಂದು ಬೋಗವಾಡಗೆ ಗದ್ಯಾನಂ ನಾಲ್ಕು ರುಡ್ಡಲಿಯ ಸಂಕಿ ಸೆಟ್ಟಿಯ ಸಾಮ್ಯಕ್ಕೆ ಮತ್ತರೆಂಟು ಮನೆ
೬೫. ವೊಂದು ಭೋಗ ವಾಡಗೆ ಗದ್ಯಾಣಂ ನಾಲ್ಕು ಕಂದಲ ಮಲ್ಲಿ ಸೆಟ್ಟಿಯ ಸಾಮ್ಯಕ್ಕೆ ಮತ್ತರೆಂಟು ಮನೆವೊಂದು ಭೋಗವಾಡಗೆ ಗದ್ಯಾಣಂ
೬೬. ನಾಲ್ಕು | ಮಲ್ಲವ್ವೆಯ ಪುತ್ರರು ಚಂದಿ ಸೆಟ್ಟಿಯ ಸಾಮ್ಯಕ್ಕೆ ಮತ್ತರೆಂಟು ಮನೆವೊಂದು ಭೋಗವಾಡಗೆ ಗದ್ಯಾಣಂ ನಾಲ್ಕು ಮಾಧ
೬೭. ವ ಸೆಟ್ಟಿಯ ಸಾಮ್ಯಕ್ಕೆ ಮತ್ತರೆಂಟು ಮನೆವೊಂದು ಭೋಗವಾಡಗೆ ಗದ್ಯಾಣಂ ನಾಲ್ಕು ಬಯ್ಸರ ಬೊಪ್ಪಿ ಸೆಟ್ಟಿಯ ಸಾಮ್ಯ
೬೮. ಕ್ಕೆ ಮತ್ತರೆಂಟು ಮನೆವೊಂದು ಭೋಗವಾಡಗೆ ಗದ್ಯಾಣಂ ನಾಲ್ಕು ನೇಮಿಸೆಟ್ಟಿಯ ಸಾಮ್ಯಕ್ಕೆ ಮತ್ತರೆಂಟು ಮನೆವೊಂದು
೬೯. ಭೋಗವಾಡಗೆ ಗದ್ಯಾಣಂ ನಾಲ್ಕು ಗೊರವರ ಬಮ್ಮಿ ಸೆಟ್ಟಿಯ ಸಾಮ್ಯಕ್ಕೆ ಮತ್ತರೆಂಟು ಮನೆವೊಂದು ಭೋಗವಾಡಗೆ ಗದ್ಯಾಣಂ ನಾಲ್ಕು
೭೦. ಮಯಿಲಿ ಸೆಟ್ಟಿಯ ಸಾಮ್ಯಕ್ಕೆ ಮತ್ತರೆಂಟು ಮನೆವೊಂದು ಭೋಗ ವಾಡಗೆ ಗದ್ಯಾಣಂ ನಾಲ್ಕು ಗೊರವರ ಬೋಸಿ ಸೆಟ್ಟಿಯ ಸಾಮ್ಯಕ್ಕೆ ಮತ್ತ
೭೧. ರೆಂಟು ಮನೆವೊಂದು ಭೋಗವಾಡಗೆ ಗದ್ಯಾಣ್ ನಾಲ್ಕು ಚಂದಿ ಸೆಟ್ಟಿಯ ಸಾಮ್ಯಕ್ಕೆ ಮತ್ತರೆಮ್ಟು ಮನೆವೊಂದು ಭೋಗವಾಡಗೆ ಗದ್ಯಾ
೭೨. ಣಂ ನಾಲ್ಕು ಎಮ್ಮೆಯರ ಚವುಡಿ ಸೆಟ್ತಿಯ ಸಾಮ್ಯಕ್ಕೆ ಮತ್ತರೆಂಟು ಮನೆವೊಂದು ಭೋಗವಾಡಗೆ ಗದ್ಯಾಣಂ ನಾಲ್ಕು ಹೊಯ್ಸರ ಚವು
೭೩. ಡ್ ಸೆಟ್ಟಿಯ ಸಾಮ್ಯಕ್ಕೆ ಮತ್ತರೆಂಟು ಮನೆವೊಂದು ಭೋಗವಾಡಗೆ ಗದ್ಯಾಣಂ ನಾಲ್ಕು ಕೆಲ್ಲರ ಗೊರವಿ ಸೆಟ್ಟಿಯ ಸಾಮ್ಯಕ್ಕೆ ಮ
೭೪. ತ್ತರೆಂಟು ಮನೆವೊಂದು ಭೋಗವಾಡಗೆ ಗದ್ಯಾಣಂ ನಾಲ್ಕು ತಾಳ ಬಮ್ಮಿ ಸೆಟ್ಟಿಯ ಸಾಮ್ಯಕ್ಕೆ ಮತ್ತರೆಂಟು ಮನೆವೊಂದು ಭೋಗ
೭೫. ವಾಡಗೆ ಗದ್ಯಾಣಂ ನಾಲ್ಕು ಕಡಬರ ದೇವಿ ಸೆಟ್ಟಿಯ ಸಾಮ್ಯಕ್ಕೆ ಮತ್ತರೆಂಟು ಮನೆವೊಂದು ಭೋಗವಾಡಗೆ ಗದ್ಯಾಣಂ ನಾಲ್ಕು ಮಂ
೭೬. ಚಲ ಬೋಸಿ ಸೆಟ್ಟಿಯ ಸಾಮ್ಯಕ್ಕೆಮತ್ತರೆಂಟು ಮನೆವೊಂದು ಭೋಗವಾಡಗೆ ಗದ್ಯಾಣಂ ನಾಲ್ಕು ಬಿಣಿಲ ಮಲ್ಲಿಸೆಟ್ಟಿಯ ಸಾಮ್ಯ
೭೭. ಕ್ಕೆ ಮತ್ತರೆಂಟುಮನೆವೊಂದು ಭೋಗವಾಡಗೆ ಗದ್ಯಾಣಂ ನಾಲ್ಕು ಬೆಣ್ಣೆಯ ನಾಳಿ ಸೆಟ್ಟಿಯ ಸಾಮ್ಯಕ್ಕೆ ಮತ್ತರೆಂಟು
೭೮. ಮನೆವೊಂದು ಭೋಗವಾಡಗೆ ಗದ್ಯಾಣಂ ನಾಲ್ಕು ದೊಡ್ದರ ಕೇತಿ ಸೆಟ್ಟಿಯ ಸಾಮ್ಯಕ್ಕೆ ಮತ್ತರೆಂಟು ಮನೆವೊಂದು ಭೋಗವಾ
೭೯. ಡಗೆ ಗದ್ಯಾಣಂ ನಾಲ್ಕು ಮಂಜಡಿಯ ಯೇಚಿ ಸೆಟ್ಟಿಯ ಸಾಮ್ಯಕ್ಕೆ ಮತ್ತರೆಂಟು ಮನೆವೊಂದು ಭೋಗವಾಡಗೆ ಗದ್ಯಾಣಂ
೮೦. ನಾಲ್ಕು ಗಂಡಿ ಸೆಟ್ಟಿಯ ಸಾಮ್ಯಕ್ಕೆ ಮತ್ತರೆಂಟು ಮನೆವೊಂದು ಭೊಗವಾಡಗೆ ಗದ್ಯಾಣಂ ನಾಲ್ಕು ಮುರಿಯದ ಕಲಿ ಸೆ
೮೧. ಟ್ಟಿಯ ಸಾಮ್ಯಕ್ಕೆ ಮತ್ತರೆಂಟು ಮನೆವೊಂದು ಭೋಗವಾಡಗೆ ಗದ್ಯಾಣಂ ನಾಲ್ಕು ಬಯಿಸರ ಬಸವಿ ಸೆಟ್ಟಿಯ ಸಾಮ್ಯಕ್ಕೆ ಮತ್ತ
೮೨. ರೆಂಟು ಮನೆವೊಂದು ಭೋಗವಾಡಗೆ ಗದ್ಯಾಣಂ ನಾಲ್ಕು ನೂತಿ ಸೆಟ್ಟಿಯ ಸಾಮ್ಯಕ್ಕೆ ಮತ್ತರೆಂಟು ಮನೆವೊಂದು ಭೋಗವಾಡಗೆ ಗದ್ಯಾಣಂ
೮೩. ನಾಲ್ಕು ಚಿಕ್ಕಿ ಸೆಟ್ಟಿಯ ಸಾಮ್ಯಕ್ಕೆ ಮತ್ತರೆಂಟು ಮನೆವೊಂದು ಭೋಗವಾಡಗೆ ಗದ್ಯಾಣಂ ನಾಲ್ಕು ಯಿಂತೀ ದೇವ ಪುತ್ರಿಕರೊಳಗೆ ಯಾವ
೮೪. ನಿರ್ವ್ವನ್ ಧರ್ಮ್ಮಕ್ಕಂ ಯಾಚಾರ್ಯ್ಯಾಗ್ಗಂ ವಿರೋಧಿಯಾಗಿ ರಾಜಗಾಮಿತ್ವಂ ಮಾಡಿದನಪ್ಪಡೆ ವ್ರಿತಿಚ್ಛೇದ ಸಮಯ ಬಾಹ್ಯ
೮೫. ಸ್ವಸ್ತಿ ಸಮಸ್ತ ಪ್ರಶಸ್ತಿ ಸಹಿತಂ ಶ್ರೀಮನ್ ಮಹಾಪ್ರಧಾನಂ ವಸುಧೈಕ ಬಾಧವಂ ಶ್ರೀರೇಚಿದೇವ ದಂಡನಾಥ ಬಟ್ಟಕೆಱೆ
೮೬. ಯ ಶ್ರೀ ಕಲಿದೇವ ಸ್ವಾಮಿ ಜಿನಶ್ರೀಪಾದಾರ್ಚ್ಚನೆಗೆ ಕರ್ಪ್ಪೂರ ಕುಂಕುಮ ಶ್ರೀಗಂಧ ಸಹಿತ ಯಷ್ಟವಿಧಾರ್ಚ್ಚನೆಗೆ
೮೭. ರಿಹಾರವಾಗಿ ಪ್ರತಿಪಾಲಿಪರು || ದಕ್ಷಿಣ ಐಯಾವೊಳೆಯುಮಪ್ಪ ಗ್ರಾಮಾದಿ ವಾಡಕ್ಕೆ ಶ್ರೀಗಂಗ ಪೆರ್ಮ್ಮಾಡಿ
೮೮. ಯ ಬಸದಿಯ ಪುರದ ಮರ್ಯ್ಯಾದೆಯ ಘಳೆ ಮೂವತ್ತೆಂಟು ಗೇಣು ಹಸ್ತ ಬೆಂಗೊಳ್ಲದಂಗೆ ವ್ರಿತ್ತಿ ಸಲ್ಲದು | ವರ್ದ್ದತಾಂ ಜಿನಶಾ
೮೯. ಸನ(೦) ||
೯೦. ಗಂಗಾಸಾಗರ ಯಮುನಾ ಸಂಗಮದೊಳು ಬಾಣರಾಸಿಗಯೆಯೆಂಬೀತೀರ್ತ್ಥಂಗಳೊಳಾತ್ಮ ಕುಳ ದ್ವಿಜ ಪುಂಗ ವಗೋಕುಲ ಮನಳಿದಕಿಂಕಿತದನಳಿ
೯೧. ದರ || ಸ್ಚದತ್ತಾಂ ಪರದತ್ತಾಂ ವಾಯೋಹರೇತ ವಸುಂಧರಾಂ ಷಷ್ಟಿರ್ವ್ವರ್ಷ ಸಹಸ್ರಾಣಿ ವಿಷ್ಟಾಯಾಂ ಜಾಯತೇ ಕ್ರಿಮಿ ||
೯೨. ಯಾಚಾರ್ಯ್ಯ ಯೆಕ್ಕಟಿಗನಾಗಿ ಬೆಸಕೆಯ್ದುಂಬ ೞೃತ್ತಿ ಕುಱೆಬರ ಕತೆ .. ………
೯೩. ನ್ದು || ಯಾಚಾರ್ಯ್ಯರು ಚವುಡ ಗವುಡನ ಹೆಸರಿಟ್ಟುದಕ್ಕೆ ಮೂಗವಾಡ ರನ …..
೯೪. ಳದ ಸೀಮೆಯಲ್ಉ ವ್ರಿತ್ತಿ ಮತ್ತರು ವೊಂದು ಯದು ಹೊಲಗೆಱೆ ||
೫. ಚಾರಿತ್ರಿಕ ಸಂಗತಿಗಳು ಮತ್ತು ವ್ಯಕ್ತಿಗಳು
ಈ ಶಾಸನದ ಒಡಲಲ್ಲಿ ಹಲವಾರು ರಾಜಕೀಯ ಮಹತ್ವದ ಅಂಶಗಳು ಹೆಣೆದು ಕುಳಿತಿವೆ. ಈ ಶಾಸಸ ನೆಯ್ಗೆಯಲ್ಲಿರುವ ಹಾಸು ಹೊಕ್ಕುಗಳನ್ನು ಬಿಡಿಸಿ ನೋಡಿದಾಗಲೇ ಅದರೊಳಗಿರುವ ಎಳೆಗಳು ಸರಿಯಾಗಿ ಕಾಣುವುದು. ಮೊದಲ ಓದಿಗೆ ಈ ಶಾಸನ ಕಲ್ಯಾಣಿ ಚಾಳುಕ್ಯರ ಕಾಲದ್ದು ಎಂಬುದು ನಿಚ್ಚಳವಾಗಿ ಕಾಣುತ್ತದೆ. ಶಾಸನ ಪಾಠದಲ್ಲಿರುವ ಪ್ರತಿಯೊಂದು ಸಾಲನ್ನೂ ಕೆದಕಿ-ಬೆದಕಿ ಅದರೊಳಗಿನ ಹೊರಣವನ್ನು ಹರಡಿಟ್ಟಂತೆ ಶಬ್ದಗಳ ಮರೆಯ ನಿದಾನ ಬೆಳಗುತ್ತದೆ.
ಈ ಶಾಸನ ಕವಿ ತನ್ನ ಹಲವು ಶಕ್ತಿ ಚಾತುರ್ಯಗಳನ್ನು ಇಲ್ಲಿ ತೋರಿದ್ದಾನೆ. ಶಾಸನಕವಿಯ ಸೃಷ್ಟಿಶಕ್ತಿಯನ್ನು ಇತರ ಮುಖಗಳನ್ನು ಕ್ರಮೇಣ ಪರಿಚಯಿಸಿಕೊಳ್ಲ ಬಹುದು. ಈ ಹಂತದಲ್ಲಿ ಆತನ ಚಾರಿತ್ರಿಕ ಪ್ರಜ್ಞೆಯನ್ನು ವಿಶ್ಲೇಷಿಸುವುದು ಮುಖ್ಯ ಪ್ರಯತ್ನ. ಇದರಲ್ಲಿಯೂ ಕವಿ ಹಿನ್ನೆಲೆ ಚಾರಿತ್ರಿಕ ತಂತ್ರವನ್ನು ಅಳವಡಿಸಿದ್ದಾನೆ. ಜಿನಸ್ತುತಿಯ ತರುವಾಯ ಈ ಶಾಸನದ ಮುಖ್ಯ ಭಾಗ ಅಂದರೆ ಮೂಲ ಶಾಸನ ರಚನೆಯಾದಾಗ ಆಳುತ್ತಿದ್ದ ಭುವನೈಕ ಮಲ್ಲದೇವನನ್ನು [೧೦೬೮-೭೬] ಕೇವಲ ಹೆಸರಿಸಿ, ಕೂಡಲೆ ಆತನ ಆಸರೆಯಲ್ಲಿ ಆಡಳಿತ ಮಾಡುತ್ತಿದ್ದ ಲಷ್ಮನೃಪನನ್ನು ಪ್ರಶಸ್ತಿಗಳ ಸರಮಾಲೆತೊಡಿಸಿ ಉಜ್ವಲವಾಗಿ ವರ್ನಿಸಿದೆ (೪-೧೪). ಈ ಹತ್ತು ಸಾಲುಗಳಲ್ಲಿ ಲಕ್ಷ್ಮಭೂಪತಿಯ ವ್ಯಕ್ತಿತ್ವದ ಛಾಪು ಸಜೀವವಾಗಿ ಮೂಡಿದೆ.
            ಎನೆನೆಗಳ್ದ ಲಕ್ಷ್ಮ ಭೂಪತಿ
ಜನಪತಿ ಭುವನೈಕಮಲ್ಲದೇವಾದೇಶಂ
ತನಗೆಸೆದಿರೆ ಮಾಡಿಸಿದಂ
ಜಿನಶಾಸನ ವೃದ್ಧಿಯಂ ಪ್ರವರ್ಧನಮಾಗಲು ||
ಎಂಬುದಾಗಿ, ಲಕ್ಷ್ಮಭೂಪತಿಯು ಜನಪತಿಯಾದ ಭುವನೈಕಮಲ್ಲದೇವನ ಅಪ್ಪಣೆಯಂತ ಜೈನಧರ್ಮವು ವೃದ್ಧಿಗೊಂಡು ಪ್ರವರ್ಧಮಾಸಸ್ಥಿತಿಗೆ ಬರುವಂತೆ ನೆರವಿಗೆ ನಿಂತನೆಂದು ಹೇಳಲಾಗಿದೆ. ಅಲ್ಲಿಂದ ಲಕ್ಷ್ಮರಸವನ್ನು ಕೈಬಿಟ್ಟು, ಅಣ್ಣಿಗೆರೆಯ ಬಸದಿಯ ಗತಿ ಇತಿಹಾಸವನ್ನು ಪುನರಭಿನಯಿಸಿದ ರೀತಿಯಲ್ಲಿ ನಿರೂಪಿಸ ತೊಡಗುತ್ತದೆ ಈ ಶಾಸನ.
೫.೧. ಆ ಚೈತ್ಯಾಲಯದ ಉಪ್ರ್ಬ್ಬಾವತಾರ ಮೆಂತೆಂದೊಡೆ-
ಶ್ರೀವಸುದೇಶನ ಬಾವಂ
ರೇವಕ ನಿರ್ಮ್ಮಡಿಯ ವಲ್ಲಭಂ ಬೂತುಗನಾ
ತ್ಮಾವಗತಸಕಳ ಶಾಸ್ತ್ರನಿ
ಳಾವಿಶ್ರುತ ಕೀರ್ತ್ತಿ ಗಂಗಮಣ್ಡಲನಾಥ(೦) ||
            (ಉತ್ಪಲ ಮಾಲೆ) ರೂಡಿಗೆ ರೂಡಿ ವೆತ್ತೆಸೆದ ಬೆಳ್ವಲ ದೇಶಮನಾಳ್ದ ಗಂಗಪೆ
ಮಾರ್ಡಿಗಳಿಂದ ಮಣ್ಣಿಗೆಱೆ ನಾಳ್ಕೆಱೆ ವಟ್ಟೆನಿಸಿತ್ತು ನಾಡನಾ
ಡಾಡಿ ಗಳುಂಬಮೆಂಬಿಗಮಾ ಪುರದೊಳು ಜಯದುತ್ತರಂಗ ಪೆ
ರ್ಮ್ಮಾಡಿಯಿನಾಯ್ತು ಬೂತುಗನರೇನ್ದ್ರನಿನಲ್ಲಿ ಜಿನೇಂದ್ರ ಮಂದಿರಂ ||
ಇಲ್ಲಿ ವಸುಧೇಶನೆಂದರೆ ರಾಷ್ಟ್ರಕೂಟರ ಚಕ್ರವರ್ತಿ ಕೃಷ್ಣ ೧೧೧(೯೩೯-೬೭), ಆತನ ಬಾವನೆಂದರೆ ಬೂತುಗ ೧೧(೯೩೮-೬೧) ವಾಸ್ತವವಾಗಿ ಶಾಸನದಲ್ಲಿ ಅನ್ವಯದೋಷ ಬಂದಿದೆ. ಚಾಳುಕ್ಯರ ವಿಚಾರ ಹೇಳುತ್ತ ಇದ್ದಕ್ಕಿದ್ದ ಹಾಗೆ ವಸುಧೇಶ ಎಂಬ ಶಬ್ದ ಬಳಕೆಯಾದರೆ, ಅದರ ಅರ್ಥಾನ್ವಯವು ಚಾಳುಕ್ಯ ಮಹಾರಾಜರಿಗೇ ಆಗುವುದು ಸಹಜ ಹಾಗೂ ನಿರೀಕ್ಷಿತ. ಆದರೆ ರೇವಕ ನಿರ್ಮಡಿಯ ವಲ್ಲಭನಾದ ಬೂತುಗ ಎಂದು ಮುಂದುವರಿದ ಹೇಳಿಕೆಯಿಂದಾಗಿ ವಸುಧೇಶ ಎಂಬ ಶಬ್ದದ ಅರ್ಥ ಮತ್ತು ವ್ಯಕ್ತಿ ನಿರ್ದೇಶನ ಗಮ್ಯವಾಗುತ್ತದೆ. ರೇವಕನಿಮ್ಮಡಿಯು ರಟ್ಟರ ಮುಮ್ಮಡಿ ಕೃಷ್ಣನ ಅಕ್ಕ. ಈ ಇಮ್ಮಡಿರೇವಕೆಯ ಗಂಡ ಗಂಗರ ಇಮ್ಮಡಿ ಬೂತುಗ. ಈತನು ಎಲ್ಲ ಶಾಸ್ತ್ರಗಳನ್ನು ಪರಿಣತಿಯಿಂದ ತನ್ನದನ್ನಾಗಿಸಿದ್ದನು, ಅದರಿಂದಾಗಿ ಇವನಿಗೆ ದೊಡ್ದಹೆಸರು. ಬೆಳ್ವಲದೇಶವು ಹೆಸರುವಾಸಿಯಾಗಿತ್ತು. ಅದನ್ನು ಮೊದಲಿನಿಂದಲೂ ಅಳುತ್ತ ಬಂದವರು ಗಂಗರು. ಬೆಳ್ವಲ ಮನೂಱು ಮತ್ತು ಪುಲಿಗೆಱೆ ಮೂನೂಱು ಸೇರಿ ಆದ ಎರಡಱುನೂಱು ಪ್ರದೇಶವು ನೂರಾರು ವರ್ಷಗಳ ಕಾಲ ಜೈನರಾದ ಗಂಗರ, ಸಗರ ಮಣಲೆರರು ಆಡಳಿತದಲ್ಲಿತ್ತು [ನಾಗರಾಜಯ್ಯ, ಹಂಪ : ಶಾಸನಗಳಲ್ಲಿ ಎರಡು ವಂಶಗಳು : ೧೯೯೫ : ೩೯ ರಿಂದ ೭೬]. ಬೆಳ್ವಲದೇಶವು ಗಂಗ ಪೆರ್ಮಾಡಿಗಳಿಂದ ಅಣ್ಣಿಗೆಱೆಯು ಇಡೀ ನಾಡಿಗೆ ಮೂಲಸ್ಥಾನವೆನಿಸಿತ್ತು. ಸಾಮಾನ್ಯ ಜನಕ್ಕೆ ಅಸಾಧ್ಯವಾಗಿದ್ದ ಆ ಅಣ್ಣಿಗೆರೆ ಪುರುದಲ್ಲಿ ‘ಜಯದುತ್ತರಂಗ ಪೆರ್ಮಾಡಿ’ ಬಿರುದಿನ ಬೂತುಗ ನರೇಂದ್ರನಿಂದ ಒಂದು ಜಿನಮಂದಿರ ನಿರ್ಮಾಣವಾಯಿತು. ಜಯದತ್ತ ರಂಗ ಎಂಬುದು ಪ್ರಶಸ್ತಿ [ಸೌ.ಇ.ಇ. ೨೦. ೩೫.೧೦೫೫]. ಇಂತಹ ಪ್ರಸಿದ್ಧವಾದ ಜಿನಮಂದಿರ ವನ್ನು ರಾಷ್ಟ್ರಕೂಟರ ಆಡಳಿತಾವಧಿಯಲ್ಲಿ ಈ ಅಣ್ಣಿಗೆರೆಯಲ್ಲಿ ಬೂತಗನಿಮ್ಮಡಿಯ ಮಾಡಿಸಿದನು. ಅದಕ್ಕೆ ಕೆಲವು ಗ್ರಾಮಗಳನ್ನು ದತ್ತಿಯಾಗಿ ಒಪ್ಪಿಸಿದನು:
            ಉದಿತೋದಿತಮೆನೆ ವಿಭವಾ
ಸ್ಪದಮೆನೆ ಭುವನಯ್ಕವಂದ್ಯಯೆನೆ ಸಂಚಳಮಾ
ಗದೆ ಗಂಗಾನ್ವಯಮುಳ್ಳಿನ
ಮಿದು ಸರ್ವ್ವನಮಸ್ಯವಾಗಿ ನಡಯುತ್ತಮಿರಲ್ ||
ಗಂಗರು ಕೊಟ್ಟ ಕೊಡುಗೆಗಳು ಗಂಗರ ವಂಶಪರ್ಯಂತ ಅವಿಚ್ಛಿನ್ನವಾಗಿಯೇ ಮುಂದುವರಿಯಿತು ಎಂದು ಹೇಳಿದ ಮೇಲೆ (೧೯-೨೧) ಶಾಸನಕವಿ, ಅ ಅಣ್ಣಿಗೆರೆ ದೇವಾಲಯದ ಆಚಾರ್ಯರು ಬಳೆಗಾಱ ಗುಂಪಿಗೆ ಸೇರಿದವರೆಂದು ಅವರಗುರು ಪರಂಪರೆಯನ್ನು ಪರಿಚಯಿಸಿದ್ದಾನೆ (೨೨-೨೭).
೫.೨. ತರುವಾಯ ಶಾಸನಕವಿ, ರಾಷ್ಟ್ರಕೂಟ – ಗಂಗರ ವಿಚಾರವನ್ನು ಅಲ್ಲಿಗೆ ನಿಲ್ಲಿಸಿ, ಮತ್ತೆ ಕಲ್ಯಾಣಚಾಳುಕ್ಯಯ ವಿಚಾರಕ್ಕೆ ಬರುತ್ತಾನೆ. ರಾಜಕೀಯದೊಂದಿಗೆ ಧಾರ್ಮಿಕ ಕಾರಣಗಳೂ ಕೂಡಿಕೊಂಡಿದ್ದುದರಿಂದ, ಚೋಳರೂ-ಚಾಳುಕ್ಯರೂ ಹಗೆತನ ದಿಂದ ಕಾಳೆಗಕಳದಲ್ಲಿಯೇ ಸಂಧಿಸುತ್ತಿದ್ದುದು. ತ್ರೈಳೋಕ್ಯಮಲ್ಲದೇವನಿಗೂ ಚೋಳರಿಗೂ ಯುದ್ಧಗಳಾದುವು : (ಮತ್ತೇಭವಿಕ್ರೀಡಿತ ವೃತ್ತ)-
ಪೊಲೆಚೋಳಂ ನೆಲೆಗತ್ತು ತನ್ನ ಕುಳಧರ್ಮಾಚಾರಮಂ ಬಿಟ್ಟು ಬೆ
ಳ್ವಲ ದೇಶಕ್ಕಡಿಯಿಟ್ಟು ದೇವಗೃಹ ಸಂದೋಹಂಗಳಂ ಸುಟ್ಟುಕ
ಯ್ಯಲೆ ಪಾಪಂ ಬೆಳೆದತ್ತೆನಲ್ಕೆ ಧುರದೊಳು ತ್ರೈಳೋಕ್ಯಮಲ್ಲಂಗೆ ಪಂ
ದಲೆಯಂ ಕೊಟ್ಟಸುವಂ ಬಿಸುಟ್ಟು ನಿಜವಂಶೋಚ್ಛಿತ್ತಿಯಂ ಮಾಡಿದ(೦) ||
            ಶ್ರೀಪೆರ್ಮ್ಮಾನಡಿ ಮಾಡಿಸಿ
ದೀಪರಮ ಜಿನಾಲಯಂಗಳಂ ಪೊಲೆವಟ್ಟಿ
ರ್ದ್ದಾಪಾಣ್ಡ್ಯ ಚೋಳನೆಂಬ ಮ
ಹಾಪಾತಕ ತಿವುಳ ನಳಿದಧೋಗತಿಗಿಳಿದ(೦) ||
ಚೋಳರಾಜನಾದ ಕೋ-ಪರಕೇಸರಿ ರಾಜೇಂದ್ರ ಚೋಳನು ಈ ಬೆಳ್ವಲ ನಾಡಿಗೆ ಅಡಿಯಿಟ್ಟು ದೇವಾಲಯಗಳನ್ನು ಸುಟ್ಟನು. ಕೇವಲ ಜೈನಗುಡಿಗಳನ್ನಷ್ಟೇ ಅಲ್ಲ, ಹಿಂದೂ ಪೂಜಾಸ್ಥಳಗಳನ್ನೂ ಚೋಳಲು ಕೆಡವಿದರು, ಸುಟ್ಟರು ಇಲ್ಲವೇ ಅಪವಿತ್ರ ಗೊಳಿಸಿದರು. ಕೊಲ್ಲಾಪುರದ ಮಹಾಲಕ್ಷ್ಮೀ ದೇವಾಲಯವನ್ನೂ ಈ ಚೋಳರು ಸೂರೆಮಾಡಿದರು. ಕೊಲ್ಲಾಪುರದ ಬಳಿಯ ಕುಪ್ಪಗ್ರಾಮದಲ್ಲಿ ದೊಡ್ಡಯುದ್ಧ ನಡೆಯಿತು. ಈ ಕುಪ್ಪಂ ಎಂಬುದು ಕೊಪ್ಪಳವೆಂಬ ಅಭಿಪ್ರಾಯವಿದೆ. ಆದರೆ ಕೊಲ್ಲಾಪುರ ಹತ್ತಿರದ ಕುಪ್ಪ ಗ್ರಾಮದಲ್ಲಿ ಕುಪ್ಪೇಶ್ವರ ದೇವಾಲಯ ಮತ್ತು ಶಾಸನ ಸಿಕ್ಕಿರುವುದರಿಂದ ಇದೇ ಕಾಳೆಗದ ಕಣವಾಗಿದ್ದ ಕುಪ್ಪಂ ಎಂದು ತೀರ್ಮಾನಿಸಬಹುದು. ಆದರೆ ಆತನ ಈ ದಾಳಿ, ವಿಧ್ವಂಸನ ಕಾರ್ಯಗಳಿಂದ ಕೂಡಿದ ಆರಂಭದ ಗೆಲುವು ದೀರ್ಘವಾಗಿ ನಿಲ್ಲಲಿಲ್ಲ. ಅಂತಿಮವಾಗಿ ಚಾಳುಕ್ಯರ ತ್ರೈಳೋಕ್ಯಮಲನು ಚೋಳರಾಜನ ಹಸಿತಲೆಯನ್ನು ಕತ್ತರಿಸಿ ಪ್ರಾಣತೆಗೆದನು. ಪಾಪದ ಬೆಳೆಯ ಹಾಗೆ ಇದ್ದ ಹಾಗೆ ಚೋಳನ ತಲೆಯನ್ನು ಕತ್ತರಿಸಿದ್ದು ಬೆಳೆಯನ್ನು ತೆಗೆದು ಕಟಾವು ಮಾಡಿದಂತೆ ಆಯಿತು. ಏಕೆಂದರೆ ಹಿಂದೆ ಗಂಗಪೆರ್ಮಾಡಿ ಮಾಡಿಸಿದ್ದ ಈ ಶ್ರೇಷ್ಠ ಜಿನಾಲಯಗಳನ್ನು ಆ ಪಾಣ್ಡ್ಯ ಚೋಳನು ಹಾಳುಮಾಡಿದ್ದರ ಪರಿಣಾಮವಾಗಿ ತಲೆದಂಡತೆತ್ತು ಅಧೋಗಿತಿಗೆ ಇಳಿದನು (ಮತ್ತೇ ಭವಿಕ್ರೀಡಿತ ವೃತ್ತ) :-
ಬಳಿಕೀ ಬೆಳ್ವಲದೇಶಮಂ ಪಡೆದ ದಂಡಾಧೀಶ ಸಾಮನ್ತಮಂ
ಡಳಿಕರ್ದ್ಧರ್ಮ್ಮದ ಬಟ್ಟೆಗೆಟ್ಟು ನಡೆಯುತ್ತಿರ್ದ್ದಲ್ಲಿ ತಜ್ಞಾನಮನಂ
ಗೊಳೆ ಕಾಳೀಯ ಗುಣೇತರಂ ಕೃತಯುಗಾಚಾರಾನ್ವಿತಂ ಲಕ್ಷ್ಮಮಂ
ಡಳಿಕಂ ನಿರ್ಮ್ಮಳ ಧರ್ಮ್ಮವತ್ತಳೆಯ ನಷ್ಟೋದ್ಧಾರಮಂ ಮಾಡಿದಂ ||
(ಉತ್ರಲಮಾಲಾ)
ಈ ನೆಲದೊಳ್ ನೆಗಳ್ತೆಯ ಪೊಗಳ್ತೆಯ ಬಾಳ್ತೆಯ ಪುಣ್ಯ ತೀರ್ತ್ಥಸ
ನ್ತಾನದೊಳಿನ್ನ ವಿಲ್ಲೆನೆಸಿ ಸಂದುದು ದಕ್ಷಿಣಗಂಗೆ ತುಂಗಭ
ದ್ರಾನದಿ ತನ್ನದೀ ತಟದೊಳೊಪ್ಪುವ ಕಕ್ಕರ ಗೊಣ್ಡಮೆಂಬಧಿ
ಷ್ಠಾನ ದೊಳುರ್ವ್ವರಾಧಿಪತಿ ಚಕ್ರಧರಂ ನೆಲಸಿರ್ದ ಬೀಡಿನೊಳ್ ||
ಚೋಳರು ಬರುವುದಕ್ಕೆ ಮೊದಲಿನಿಂದಲೂ ಯಾವ ಸುಸ್ಥಿತಿಯಲ್ಲಿ ಬೆಳ್ವಲ ದೇಶಭಾಗದ ದೇವಾಲಯಗಳು ಇದ್ದುವೊ ಅದೇ ಬಗೆಯಲ್ಲಿ ಪುನರ್ಭರಣಗೊಳಿಸ ಲಾಯಿತು. ಗಂಗರು, ರಾಷ್ಟ್ರಕೂಟರು ಕಟ್ಟಿಕಾಪಾಡಿದ ಇಲ್ಲಿನ ಗುಡಿಗೋಪುರ ಗುಂಡಾರಗಳನ್ನು ತರುವಾಯದ ದಂಡಾಧೀಶನೂ, ಸಾಮಂತರೂ, ಮಂಡಳಿಕರೂ ತಮ್ಮ ಅಭಯಹಸ್ತದಲ್ಲಿ ಇಟ್ಟರು, ದಾರಿತಪ್ಪಿ ನಡೆಯುತ್ತಿದ್ದವರನ್ನು ಮತ್ತೆ ಧರ್ಮಪಥಕ್ಕೆ ತಿದ್ದಿದರು. ನಷ್ಟವಾಗುತ್ತಿದ್ದ ಪವಿತ್ರವಾದ ಧರ್ಮಪತ್ರ, ಅಂದರೆ ದಾನಶಾಸನಗಳನ್ನು, ಉದ್ಧಾರಮಾಡಿದ ಮಾಂಡಳಿಕಲಕ್ಷ್ಮಭೂಪತಿ. ಒಳ್ಳೆಯ ಹೆಸರು, ಹೊಗಳಿಕೆ, ಬಾಳು ಇರುವ, ಪುಣ್ಯಂಬು ತೀರ್ಥಗಳಲ್ಲಿ ಇಂತಹವು ಇಲ್ಲವೆನಿಸಿದ್ದ, ದಕ್ಷಿಣದ ಗಂಗೆ ತುಂಗಾನದಿಯ ದಡದ ಊರಾದ ಕಳ್ಲಗೊಣ್ಡ ಎಂಬ ಒಂದು ನಡೆ ವೀಡಿನಲ್ಲಿ ಚಕ್ರಧರನಾದ ಭುವನೈಕ ಮಲ್ಲನು ಶಕಸಂವತ್ ೯೯೩ ರಲ್ಲಿ (ಕ್ರಿ.ಶ. ೧೦೭೧) ಉಪ್ಪಯಣ ಮಾಡಿದ್ದನು.
೫.೩. ಚಕ್ರವರ್ತಿ ಭುವನೈಕ ಮಲ್ಲನು ಇತ್ತ ಆದೇಶಕ್ಕೆ ಅನುಗುಣವಾಗಿ ಮಹಾಮಾಂಡಳಿಕ ಲಕ್ಷ್ಮನು ಧರ್ಮವತ್ತಳೆಯನ್ನು ಹೆಚ್ಚಾದಹುರುಪಿನಿಂದ ಜಾರಿಗೆ ತಂದನು-ಎಂದು ಶಾಸನಕಾರ ಹೇಳುವ ಈ ನೆಲೆಯ ನಡುವೆ ನಿಂತು, ನಾವೊಮ್ಮೆ ನಡೆದು ಬಂದ ದಾರಿಯನ್ನು ಹಕ್ಕಿ ನೋಟದಿಂದ ಕಣ್ಣಾಡಿಸಬೇಕು. ೧೦೭೧ರಲ್ಲಿ ಆರಂಭವಾದ ಶಾಸನ ಪಾಠದ ವಸ್ತು ವಿಕಾಸ ಒಮ್ಮೆ ಹತ್ತನೆಯ ಶತಮಾನಕ್ಕೆ, ಗಂಗ- ರಾಷ್ಟ್ರಕೂಟರ, ಬೂತುಗ-ಕೃಷ್ಣರ ಕಾಲಕ್ಕೆ ವಾಪಸ್ಸಾಗಿದ್ದುದು ಈಗ ಮತ್ತೆ ಅಲ್ಲಿಂದ ೧೦೭೧ ಕ್ಕೆ (ಮರಳಿ) ಹಿಂತಿರುಗಿದೆ. ಇವೆರಡರ ನಡುವಿನ ಅವಧಿಯಲ್ಲಿ, ಸುಮಾರು ೧೦೪೫ ರಲ್ಲಿ ನಡೆದ ಚೋಳ ಚಾಳುಕ್ಯರ ಕಾಳೆಗದ ಕಥನವನ್ನು ತರಲಾಗಿತ್ತು. (ಮತ್ತೇಭವಿಕ್ರೀಡಿತ)-
ಶಕ ಕಾಳಂ ಗುಣ ಲಬ್ಧಿ ರ್ಮ್ಮಂದ ರಗಣನಾವಿಖ್ಯಾತಮಾಗಲ್ ವಿರೋ
ಧಕ್ರಿ ದಾಬ್ದಂ ಬರೆ ಚೈತ್ರಮಾಗೆ ವಿಶ್ವತ್ಸಂಕ್ರಾನ್ತಿ ಯೊಳ್ ಪುಷ್ಯತಾ
ರಕೆ ಪೂರ್ಣ್ಣಾಂಗಿರಮಾಗೆ ಚಕ್ರಧರ ದತ್ತಾ ದೇಶದಿಂ ದೇಶಪಾ
ಲಕ ಚೂಡಾಮಣಿ ಧರ್ಮ್ಮವತ್ತಳೆಯ ನತ್ಯುತ್ಸಾಹದಿಂ ಮಾಡಿದ(೦) ||
            ತ್ರಿಭುವನ ಚನ್ದ್ರ ಮುನೀನ್ದ್ರರ
ನಭಿವಂದಿಸಿ ಭಕ್ತಿಯಿಂದೆ ಕಾಲ್ಗರ್ಚ್ಚಿಜಗ ತ್ಪ್ರಭುವಿನ ಬೆಸದಿಂ ಲಕ್ಷ್ಮಣ
ವಿಭು ಕೊಟ್ಟಂ ಹಸ್ತಧಾರೆಯಿಂ ಶಾಸನಮ(೦) ||
ಭುವನೈಕಮಲ್ಲ ಚಕ್ರವರ್ತಿಯಿಂದ ಬಂದ ಅಪ್ಪಣೆಯಂತೆ ನಾಡಿನ ಆಡಳಿತ ನಡೆಸುವವರಲ್ಲಿ ನೆತ್ತಿಯ ಮಣಿಯಾದ ಲಕ್ಷ್ಮಣ ವಿಭುವು, ಚಾಳುಕ್ಯ ಜಗತ್ತಿನ ಒಡೆಯನ ಆಜ್ಞೆ ಯಿಂದ ಶಕಸಂವತ್ ೯೯೩ ರಲ್ಲಿ ಅಣ್ಣಿಗೆರೆಯ ಜಿನಾಲಯಕ್ಕೆ ಬಂದನು; ಬಸದಿಯೊಡೆಯರಾಗಿದ್ದ ತ್ರಿಭುವನ ಚಂದ್ರ ಮುನಿಮುಖ್ಯರಿಗೆ ಭಕ್ತಿಯಿಂದ ನಮಸ್ಕರಿಸಿ, ಅವರ ಕಾಲ ತೊಳೆದನು, ತನ್ನ ಕೈಧಾರೆಯಿಂದ ಚಕ್ರವರ್ತಿಯು ಕಳಿಸಿದ್ದ (ದಾನ ತಾಮ್ರ) ಶಾಸನವನ್ನು ಒಪ್ಪಿಸಿಕೊಟ್ಟನು. ಅಷ್ಟೇಅಲ್ಲದೆ – (ಚಂಪಕ ಮಾಲಾವೃತ್ತ):
ಎರಡಱುನೂಱ ಬಾಡದೊಳಗೀಜಿನಗೇಹವೆ ಪೂಜ್ಯ ಮೆಂದದ
ಕ್ಕರಸರ ಕಾಣ್ಕೆ ಬಿೞ್ದು ಬಿಯಮುಂಬಳಂ ಉಣ್ಬಳಿದಾಯಮಾದಿಯಾ
ಗೆರಡಱುವತ್ತು ಪೊನ್ನಱುವಣಂ ಸಮಕಟ್ಟೆನೆ ಮಾಡಿಶಾಸನಂ
ಬರೆಯಿಸಿಕೊಟ್ಟ ಧರ್ಮ್ಮ ಗುಣಮಂ ಮೆಱಿ ದಂ ನೃಪಮೇರುಲಕ್ಷ್ಮಣಂ ||
(ಮಹಾಸ್ರಗ್ಧರೆ)
            ಜಿನನಾಥಾ ವಾಸಮಂ ವಿಶ್ವ (ಕೃತ) ನಿಭಮಂ ಕಷ್ಟ ಕಾಲೇಯ ದುರ್ಬ್ಭಾ
ಮನೆಯಿಂ ಚಂಡಾಳ ಚೋಳಂ ಸುಡಿಸಿ ಕಿಡಿಸೆ ವಿಛ್ಛಿತ್ತಿಯಾಗಿರ್ದ್ದುದೇಂನೆ
ಟ್ಟನೆ ನಷ್ಟೋದ್ಧಾರಮಂ ಶಾಸ್ವತಯತಿಶಯಮಾಯ್ತೆಂಬಿನಂ ಮಾಡಿ ತಚ್ಛಾ
ಸನಮಾಚಂದ್ರಾರ್ಕ್ಕತಾರಂ ನಿಲೆ ನಿಲಿಸಿದನೇಂಧನ್ಯನೋ ಲಕ್ಷ್ಮಭೂಪಂ ||
            ಅರಸರ್ಗ್ಗೆ ಸೇಸೆಯೆ
ನ್ದರಸರಕಾಣಿಕೆಯೆನ್ದು ದಾಯಧರ್ಮ್ಮದ ತೆಱೆಯೆ
ನ್ದಱುವಣದಿಂದಗ್ಗಳಮೆ
ನ್ದ ರೆ ವೀಸಮನಿಕ್ಕಿ ಕೊಂಡು ವರ್ಚ್ಚಂಡಾಳರ್ ||
ಪ್ರಸ್ತುತ ಶಾಸನವಿಷ್ಟೂ ಒಂದು ಭಾಗ, ಮೊದಲ ಘಟ್ಟದ ಶಾಸನ. ಚಾಳುಕ್ಯರು ಚೋಳರು ಕೈಗೊಂಡ ಯುದ್ಧದ ಪ್ರಸ್ತಾಪ, ಚೋಳರು ನಾಶಮಾಡಿದ ಬಸದಿಯನ್ನು ಪುನರ್ ಪ್ರತಿಷ್ಠಾಪಿಸಿ ದಾನದತ್ತಿ ಮತ್ತು ಸುಂಕರಹಿತ ಕೊಡುಗೆಗಳಿಂದ ಚಕ್ರವರ್ತಿಯ ಆದೇಶವನ್ನು ಲಕ್ಷ್ಮಣನು ಪಾಲಿಸಿದ್ದು, ಮತ್ತು ಮಾಮೂಲಿನ ಶಾಪಾಶಯದೊಂದಿಗೆ ಈ ಶಾಸನ ಮುಗಿದಿದೆ.
ಅ. ಈ ಗಾವರವಾಡ ಶಾಸನಗುತ್ತಿಯಲ್ಲಿ ಮೂರು ಶಾಸನಗಳಿವೆ. ಇದುವರೆಗೆ ವಿವರಿಸಿದ್ದು ಒಂದನೆಯ ಶಾಸನ; ಈ ಪ್ರಥಮ ಶಾಸನವು ಸಾಲು ೧ ರಿಂದ ೪೩ ರವರೆಗೆ ಇರುವಂತಹುದು. ಸಾಲು ೪೪ ರಿಂದ ಮುಂದಕ್ಕೆ ಸಾಲು ೫೧ ರವರೆಗೆ ಇರುವುದು ಎರಡನೆಯ ಶಾಸನ. ಈ ದ್ವಿತೀಯ ಭಾಗದ ಆರಂಭದಲ್ಲಿ ಮಹಾ ಸಾಮಂತ ಕಾಟಿಯಂಕ-ಕಾಱನನ್ನು ಪರಿಚಯಿಸಿದೆ. ಈ ಕಾಟಿಯರಸನು ಕತ್ತಲೆ ಕುಲಕ್ಕೆ ಸೇರಿದವನು, ತನ್ನ ತೋಳಿನ ಕಸುವಿನಿಂದ ಗೆಲುವು ಗಳಿಸಿದವನು. ಕತ್ತಲೆವಂಶವನ್ನು ನೇಸರಿನಂತೆ ಬೆಳಗಿದ ಈತನು ಮಯೂರ ಪುರಾವರಾಧೀಶನು ಮತ್ತು ಜಿನಶಾಸನ ದೇವಿಯಾದ ಜ್ವಾಲಿನೀದೇವೀಲಬ್ಧವರ ಪ್ರಸಾದನು. ಕತ್ತಲೆ ಮನೆತನವೆಂದರೆ ಯಾವುದು, ಮಯೂರ ಪುರವೆಂದರೆ ಯಾವುದು- ಎಂಬಿತ್ಯಾದಿ ವಿಚಾರಗಳನ್ನು ಕುರಿತು ಬರೆದ ಪ್ರತ್ಯೇಕ ಸ್ವತಂತ್ರ ಸಂಪ್ರಬಂಧಗಳು ಇದೇ ‘ಚಂದ್ರಕೊಡೆ’ ಸಂಕಲನದಲ್ಲಿ ಸೇರ್ಪಡೆ ಆಗಿವೆ- ಅದರಿಂದ ಅವುಗಳನ್ನು ಕುರಿತು ಈ ಲೇಖನದಲ್ಲಿ ಪುನರುಕ್ತಿಗೆ ಹೋಗುವುದಿಲ್ಲ. ಮಹಾಸಾಮಂತಾಧಿಪತಿಯಾದ ಕಾಟರಸನು ಬೆಳ್ವಲ ವಿಷಯದ ಅಧಿಪತಿಯಾಗಿದ್ದನು:
ಜಗಮೆಲ್ಲಂ ದೇಸೆಗೆ ಕ
ಯ್ಮುಗಿಗೆಮ ಕೊಟ್ಟಱೆಯನೊನ್ದು ಕಾಗಿಣಿಯುಮನಾ
ಗಗನ ದೊಳಿರ್ಪ್ಪಾದಿತ್ಯಂ
ಬಗೆದುದನಿತ್ತಪನೆ ಬೆಳ್ವಲಾ ದಿತ್ಯನ ವೋಲ್ ||
ಲೋಕದ ಜನರು ದಿಕ್ಕುದಿಕ್ಕು ತಿರುಗಿ ಸೂರ್ಯನಿಗೆ ಕೈಮುಗಿಯುತ್ತಾರಲ್ಲವೆ! ಸೂರ್ಯನಮಸ್ಕಾರ ಮಾಡಲಿ. ಆದರೆ ಆಕಾಶದಲ್ಲಿ ಇರುವ ಆ ಆದಿತ್ಯನಿಗೆ ಒಂದು ಬಿಡಿಕಾಸನ್ನು ಕೂಡ ಕೊಟ್ಟು ಗೊತ್ತಿಲ್ಲ, ಆ ಬಾನಿನೊಡೆಯ ರವಿಯು, ನಾವು ಬಯಸಿದ್ದನ್ನು ಈ (ಬೆಳ್ವಲಾಧಿಪತಿ) ಬೆಳ್ವಲದ ಸೂರ್ಯನಾದ ಕಾಟರಸನ ಹಾಗೆ ಕೊಡುತ್ತಾನೆಯೆ? ಹೀಗೆ ಹೆಸರುಗಳಿಸಿದ ಬೆಳ್ವಲದ ಆದಿತ್ಯ ಕಾಟಿಯಂ ಕಾಕಱನು ಶಕ ೯೯೪ ರಲ್ಲಿ, ಅಣ್ಣಿಗೆರೆಯ, ಗಂಗಪೆರ್ಮಾಡಿಯ ಬಸದಿಯ, ದಾನಶಾಲೆಗೆ ತನ್ನ ಆಳಿಕೆಯ ಗಾವರಿವಾಡ ಗ್ರಾಮದ ೫೦ ಮತ್ತರು ನೆಲವನ್ನು, ಅಲ್ಲಿಯ ಬಸದಿಯೊಡೆಯರಾದ ತ್ರಿಭುವನ ಚಂದ್ರ ಪಂಡಿತರಿಗೆ, ಅವರ ಕಾಲು ತೊಳೆದು ಧಾರಾಪೂರ್ವಕವಾಗಿ ಮಾಡಿಕೊಟ್ಟನು.
೭. ಇನ್ನು ಸಾಲು ೫೨ ರಿಂದ ಮುಂದಕ್ಕೆ ಇರುವುದಷ್ಟೂ ಈ ಶಾಸನದ ಮೂರನೆಯ ಭಾಗ. ಈ ಮೂರನೆಯ ಹಂತದ ಕೊಡುಗೆಗಳನ್ನು ಬರೆಯುವಾಗ ಮೊದಲಿನೆರಡನ್ನೂ ಪ್ರತಿಮಾಡಿದೆ. ತೀರ್ಥಂಕರರಿಂದ ಉಪದೇಶಿಸಲ್ಪಟ್ಟ ಶ್ರೇಷ್ಠ ಶಾಸ್ತ್ರದಲ್ಲಿ ನಿಪುಣರೂ, ಯಾವಾಗಲೂ ಈ ಉತ್ತಮ ಧರ್ಮಮಾರ್ಗವನ್ನು ಉಪದೇಶ ಮಾಡುವುದರಲ್ಲಿ ನಿರತರೂ ಆದವರು ಉದಯ ಚಂದ್ರ ಸಿದ್ಧಾಂತದೇವರು. ಅವರ ಶಿಷ್ಯರೂ, ಬಳಾತ್ಕಾರ ಗಣವೆಂಬ ತಾವರೆಗಳಿರುವ ಕೊಳದಲ್ಲಿ ರಾಜಹಂಸನ ಹಾಗೆ ಇರುವವರೂ ಆದವರು ಸಕಳ ಚಂದ್ರದೇವರು. ರಾಜಧಾನಿ ಪಟ್ಟಣವಾದ ಅಣ್ಣಿಗೆರೆ ಮಹಾಸ್ಥಾನದಲ್ಲಿನ ಗಂಗೆಪೆರ್ಮಾಡಿ ಬಸದಿಗೆ, ಅದರ ವ್ಯಾಪ್ತಿಗೆ ಬರುವ ಹಳ್ಳಿಗಳಿಂದ ಅನೇಕ ಶ್ರಾವಕ-ಶ್ರಾವಕಿಯರು ಸೇರಿ, ಬಸದಿಯ ಆಚಾರ್ಯರಿಗೆ, ಪೂಜಾಕಾರ್ಯ ವೆಸಗುವವರಿಗೆ (ದೇವಪುತ್ರರಿಗೆ) ದಾನಗಳನ್ನು ಕೊಟ್ಟರು. ಮೂವತ್ತುಜನ ದಾನಿಗಳ ತಂಡಕ್ಕೆ ಮುಂದಾಳುಗಳು ಚವುಂಡಗಾವುಂಡ ಮತ್ತು ಹೆಗ್ಗಡೆ. ದೇವಾಲಯಕ್ಕೆ ದಾನಗಳನ್ನು ಸಾಮೂಹಿಕವಾಗಿ ಕೊಟ್ಟರೂ ಅವರೆಲ್ಲರ ಹೆಸರನ್ನು ಅಡ್ಡಹೆಸರು ಸಹಿತ ಪಟ್ಟಿ ಮಾಡಿಕೊಡಲಾಗಿದೆ. ವ್ಯಕ್ತಿನಾಮ, ವೃತ್ತಿನಾಮ, ವೃತ್ತಿನಾಮ ಮತ್ತು ಅಡ್ಡಹೆಸರುಗಳ ವಿಶಿಷ್ಟತೆಯನ್ನು ವ್ಯಾಸಂಗ ಮಾಡುವವರಿಗೆ, ಸಾಮಾಜಿಕ ಅಧ್ಯಯನಕ್ಕೆ ಉಪಯುಕ್ತವಾದ ಮಾಹಿತಿಗಳು ಇದರಲಲ್ಲಿವೆ.
೭.೧. ಅಣ್ಣಿಗೆರೆಯಲ್ಲಿ ಗಂಗಪೆರ್ಮಾಡಿ ಬಸದಿ, ಆದಿನಾಥಸ್ವಾಮಿ ಬಸದಿ, ಸೇನಗಣದ ಬಸದಿ, ಮೊದಲಾದುವು ಇದ್ದುವೆಂಬುದು ಆನುಷಂಗಿಕವಾಗಿ ಈ ಶಾಸನದಿಂದ ತಿಳಿದುಬರುತ್ತದೆ. ಅಲ್ಲದೆ ಅಲ್ಲಿಯೇ ಸಮೀಪದ ಬಟ್ಟಕೆಱೆಯಲ್ಲಿ ಕಲಿದೇವ ಸ್ವಾಮಿ ಜಿನರ ಬಸದಿಯಿತ್ತು.
೭.೨. ಚಂಡವ್ವೆಯ ಮಗನಾದ ಹೆಗ್ಗಡೆ ಮಲ್ಲಯ್ಯನು ಅಣ್ಣಿಗೆರೆಯ ಜಿನಾಲಯವಾದ ಆದಿನಾಥ ಸ್ವಾಮಿ ಬಸದಿಯ ಆಚಾರುಅರಿಗೆ ಹೇಳಿದ ಕೆಲಸವನ್ನು ನಿರ್ವಹಿಸುತ್ತಾ ಸೇವೆ ಮಾಡಿಕೊಂಡಿರತಕ್ಕದ್ದು. ಕೇತಗಾವುಂಡನು ಬಸದಿಯ ಆಚಾರ್ಯರಿಗೆ ಪಾದಪೂಜೆ ಮಾಡಿ, ತಮ್ಮ ಮನೆದೇವರಾದ ಸೇಬಗಣದ ಬಸದಿಗೆ ಎಂಟು ಮತ್ತರು ಭೂಮಿಕೊಟ್ಟನು. ಮೇಲಿನ ಹೇಳಿಕೆಯಲ್ಲಿ ‘ಚಂಡವ್ವೆಯ ಮಗ’ ಎಂದು ಹೇಳಿರುವುದು ವಿಶೇಷ ಗಮನಿಕೆಗೆ ಅರ್ಹವಾಗಿದೆ. ತಂದೆಯಮಗನೆಂದು ಪಿತೃಪ್ರಧಾನ ಕುಟುಂಬ ವ್ಯವಸ್ಥೆಯಲ್ಲಿದ್ದೂ ಸಹ ಹೀಗೆ ತಾಯಿಯಮಗನೆಂದು ಮಾತ್ರ ಹೇಳಿರುವುದಕ್ಕೆ ವಿಶಿಷ್ಟ ಕಾರಣಗಳಿರಬೇಕು.
೭.೩. ಎಮ್ಮೆಯ (ಕೇತಿ ಸೆಟ್ಟಿ), ಕಣಬಿಯ (ಸೆಟ್ಟಿ) -ಎಂಬುವು ದನಗಳ ವ್ಯಾಪಾರವೃತ್ತಿಯ ವಂಶದ ಹೆಸರಿರಬೇಕು. ಕಣಬಿ ಎಂಬುದು ಕುದುರೆಗೆ ಸಂಬಂಧಿಸಿದ ಶಬ್ದ; ಅಡಿಬೆಳ್ಪಾಗೆ ಕಣಬನಕ್ಕುಂ ಎಂದು ಮಂಗರಾಜನಿಘಂಟು ತಿಳಿಸಿದೆ; ಅಂದರೆ ಬಿಳಿಯ ಪಾದಗಳನ್ನು ಉಳ್ಳಕುದುರೆ ಕಣಬ. ಅದರಂತೆ ಕತ್ತೆಯ (ದಾರಿ ಸೆಟ್ಟಿ) ಶಬ್ದವನ್ನೂ ಗಮನಿಸಬೇಕು. ಹೆಬ್ಬೆಯ ದೇವಿ ಸೆಟ್ಟಿ, ಗೂಳಿಯ ಚಾಡಿಸೆಟ್ಟಿ, ರುಡ್ಡುಲಿಯ ಸಂಕಿ ಸೆಟ್ಟಿ, ಕಂದಲ ಮಲ್ಲಿ ಸೆಟ್ಟಿ. ಬಯ್ಸರ ಬೊಪ್ಪಿ ಸೆಟ್ಟಿ, ಗೊರವರ ಬಮ್ಮಿ ಸೆಟ್ಟಿ, ಕೆಲ್ಲರ ಗೊರವಿ ಸೆಟ್ಟಿ, ತಾಳಬಮ್ಮಿಸೆಟ್ಟಿ, ಕಡಬರ ದೇವಿ ಸೆಟ್ಟಿ, ಮಂಚಲ ಬೋಸಿ ಸೆಟ್ಟಿ, ಬೆಣಿಲ ಮಲ್ಲಿಸೆಟ್ಟಿ, ಬೆಣ್ಣೆಯ ನಾಳಿ ಸೆಟ್ಟಿ, ದೊಡ್ಡರ ಕೇತಿಸೆಟ್ಟಿ, ಮಂಜಡಿಯ ಏಚಿ ಸೆಟ್ಟಿ, ಮರಿಯರ ಕಲಿಸೆಟ್ಟಿ,- ಮುಂತಾದವು ಪರಿಶೀಲನಯೋಗ್ಯ ರೂಪಗಳು. ಬಯ್ಸರ – ಬಯಿಸರ ಎಂಬುದು ವೈಶ್ಯರಿಗೆ ಸಂಬಂಧಿಸಿದ್ದು; ರನ್ನಕವಿ, ಬಂಧುವರ್ಮಕವಿ ಜೈನ ವೈಶ್ಯಕುಲಜರು. ಕೆಲ್ಲ ಎಂಬುದೊಂದು ಪ್ರಾಚೀನ ಜೈನ ಮನೆತನ; ಈ ಕೆಲ್ಲ ಕುಲವನ್ನು ಕುರಿತು ಬರೆದಿರುವ ಒಂದು ಲೇಖನ ಈ ಸಂಕಲನದಲ್ಲಿದೆ. ಇವರೆಲ್ಲ ದಾನಿಗಳೂ ಸೆಟ್ಟರು, ವಣಿಜರು, ಬಣಜಿಗರು.
೮. ಈ ಶಾಸನಗಳ ಶ್ರೇಣಿಯಲ್ಲಿ ಸೇರಿಕೊಂಡಿರುವ ಇನ್ನೊಂದು ಭಾಗವೆಂದರೆ ಮಹಾಪ್ರಧಾನನಾದ ರೇಚಿದೇವ ದಂದನಾಥನಿಗೆ ಸಂಬಧಿಸಿದ್ದು (೮೫-೮೮). ವಸುಧೈಕ ಬಾಂಧವ ಎಂಬುದು ಈತನ ಒಂದು ಪ್ರಶಸ್ತಿ ರೇಚಣ ಎಂಬ ಹೆಸರೂ ಈತನಿಗೆ ಇದೆ. ಈ ರೇಚಿದಂಡ ನಾಥನು ಬಟ್ಟಕೆಱೆಯ (ಬಟ್ಗೆರೆ : ಎ.ಇ. ೧೩. ಪು. ೧೮೬, Fleet, J.F.) ಶ್ರೀಕಲಿದೇವಸ್ವಾಮಿ ಜಿನಶ್ರೀಪಾದಾರ್ಚನೆಗೆ ಹಾಗೂ ಕರ್ಪೂರ ಕುಂಕುಮ ಶ್ರೀಗಂಧ ಸಹಿತ ಅಷ್ಟವಿಧಾರ್ಚನೆಗೆಂದು ಗದ್ದೆಯನ್ನು ಬಿಟ್ಟುಕೊಟ್ಟನು. ಅ ಗದ್ದೆಯು ಅರಕೆಱೆ (ಅರಸುಕೆಱೆ) ಯಿಂದ ಮೂಡಲು ಕಡೆಗೆ ಇತ್ತು ಮುತ್ತು ಅದು ಹನ್ನೆರಡು ಮತ್ತರು ಪ್ರಮಾಣದ್ದಾಗಿತ್ತು. ಈ ದತ್ತಿಯನ್ನು ಬಸದಿಯ ಒಡೆಯರಾದ ಆಚಾರ್ಯರೂ ಹಾಗೂ ದೇವಸ್ಥಾನದ ಮೇಲ್ವಿಚಾರಕನೂ ಯಾವ ಸುಂಕಾದಿಗಳೂ ಇಲ್ಲದೆ ಪ್ರತಿಪಾಲಿಸುವರೆಂದು ಆಶಿಸಲಾಗಿದೆ [ಸಾಲು : ೮೫-೮೮].
೮.೧. ಮಹಾಪ್ರಧಾನನಾದ ವಸುಧೈಕ ಬಾಂಧವ ರೇಚಿ (ರೇಚಣ) ದಂಡನಾಥನು ದಾನಚಿಂತಾಮಣಿ ಅತ್ತಿಮಬ್ಬೆಯ ಮನೆತನವಾದ ವಾಜವಂಶದ ಕುಡಿ, ಆಕೆಯ ಅನಂತರದ ಆರನೆಯ ತಲೆಮಾರಿಗೆ ಸೇರಿದವನು. ಈತನು ಲಕ್ಕುಂಡಿಯಲ್ಲಿ ಭೌವನೈಕ ಬಾಂಧವ ಜಿನಾಲಯವನ್ನು ಮಾಡಿಸಿದ್ದನು. ಮಂತ್ರಿಯೂ ದಂಡಾಧೀಶನೂ ಸಾಹಿತ್ಯ ವಿಧ್ಯಾದರನೂ ಆಗಿದ್ದ ರೇಚಣನು ತನ್ನ ಆಶ್ರಯಕೊಟ್ತು ಆಚಣ್ಣಕವಿಯಿಂದ ವರ್ಧಮಾನ ಪುರಾಣವನ್ನು ಬರೆಸಿದನು, ಅರಸೀಕೆರೆ ಜಿನನಾಥಪುರ ಮತ್ತು ಮೇಲೆ ಹೇಳಿದಂತೆ ಲಕ್ಕುಂಡಿ ಸ್ಥಳಗಳಲ್ಲಿ ಜಿನಾಲಯಗಳನ್ನು ಮಾಡಿಸಿದನು, ಬಾಂಧವಪುರ (ಬಂದಳಿಕೆ) ಮತ್ತು ಅಣ್ಣಿಗೆರೆಯ ಬಸದಿಗಳಿಗೆ ಒಸೆದು ದಾನಗಳನ್ನು ನೀಡಿದನು. ಕಲಚುರಿ ಬಿಜ್ಜಳನಿಗೆ ಸಪ್ತಾಂಗ ಸಂಪತ್ತಿಯನ್ನು, ಚಕ್ರವರ್ತಿತ್ವವನ್ನೂ ತಂದುಕೊಟ್ಟನು. ರೇಚಣ ದಂಡಾಧಿನಾಥನ ತೋಳುಗಳೆಂಬ ಕೊಂಬೆ ರೆಂಬೆಗಳ ಮೂಲಕ ಕಳಚುರ್ಯ ರಾಜ್ಯಲತೆ ಹಬ್ಬಿತೆಂದು ಶಾಸನ ಕೂಗಿ ಹೇಳುತ್ತದೆ. ರೇಚಣನು ಬಿಜ್ಜಳ ವಜ್ರದೇವ ಸೋವಿದೇವ ಮೈಲುಗಿ ದೇವ-ಮಲ್ಲಿಕಾರ್ಜುನ ಸಂಕಮ ಆಹವಮಲ್ಲ ಮತ್ತು ಸಿಂಘಣರಿಗೆ ಮಂತ್ರಿ ಪ್ರಧಾನಿ ಸೇನಾನಿ ಬಾಹತ್ತರ ನಿಯೋಗಾಧಿಪತಿ ಆಗಿದ್ದು ಕಲಚುರಿಗಳು ಕೆಲವು ಕಾಲ ಚಕ್ರಧರರಾಗಿ ಆಳಲು ನೆರವಾದನು. ಅಲ್ಲಿಂದ ಮುಂದೆ ಹೊಯ್ಸಳ ವೀರಬಲ್ಲಾಳನಲ್ಲಿ ಮಂತ್ರಿಯಾಗಿದ್ದನು [ನಾಗರಾಜಯ್ಯ, ಹಂಪ; ವಸುಧೈಕ ಬಾಂಧವ ರೇಚಣ ದಂಡಾಧಿನಾಥ; ‘ಬೆಳ್ಳಿ ಬಾಗಿನ’ (೧೯೯೪) ಸಂ. ಡಿ. ಲಿಂಗಯ್ಯ, ಪು. ೯೧-೯೯].
೮.೨. ವಸುಧೈಕ ಬಾಂಧವ ಬಿರುದಾಂಕಿತನಾದ ಈ ರೇಚಣ ದಂಡಾಧಿನಾಥನ ಒಟ್ಟು ಜೀವಿತಾವಧಿಯು ಒಂದು ಶತಮಾನದಷ್ಟು ದೀರ್ಘವಾದದ್ದೆಂದು ಶಾಸನಗಳಿಂದ ತಿಳಿದು ಬರುತ್ತದೆ. ಅತನ ೧೧೬೪ರ ವೇಳೆಗೆ, ತನ್ನ ಏರುಂಜವ್ವನ ದಲ್ಲಿರುವಾಗಲೇ, ಕಲಚುರಿ ಬಿಜ್ಜಳನ ವರಿಷ್ಠ ಅಧಿಕಾರಿಯಾಗಿದ್ದನು. ೧೧೬೪ ರಿಂದ ೧೨೨೦ ರವರೆಗೆ ಆತನ ವಿವಿಧ ಅಧಿಕಾರ ಹುದ್ದೆಗಳ, ಅಶ್ರಯ ದಾತರ ಮಾಹಿತಿಗಳಿವೆ. ಈ ಪ್ರಸ್ತುತ ಗಾವರವಾಡ ಶಾಸನದ ೧೦೭೧-೭೨ ರ ಅವಧಿಯ ಪೂರ್ವಾರ್ಧ ಘಟ್ಟಕ್ಕೆ ರೇಚಣ ಸೇರಿದವನಲ್ಲ. ಮಹಾಸಾಮಂತ ಕಾಟಿಯಂಕ ಕಾಱನವರೆಗಿನ ಶಾಸನದ ಒಕ್ಕಣೆ ಚಾಳುಕ್ಯರ ಆಳ್ವಿಕೆಗೆ ಸೇರಿದ್ದಾಗಿದೆ; ಸಾಲು ೮೫ ರಿಂದ ಬರುವ ಭಾಅ ರೇಚಣನಿಗೆ ಸೇರಿದ್ದು. ಇದು ಚಾಳುಕ್ಯರ ಆಳ್ವಿಕೆಯ ಭಾಗ ಹೌದೆ ಅಲ್ಲವೆ ಎಂಬುದು ಚರ್ಚಿಸಬೇಕಾದ ವಿಷಯ ಏಕೆಂದರೆ ರೇಚಣನು ಚಾಳುಕ್ಯರಲ್ಲಿಯೂ ಅಧಿಕಾರಿಯಾಗಿದ್ದನೆಂಬುದಕ್ಕೆ ಬೇರೆ ಆಧಾರಗಳಿಲ್ಲ. ಅಲ್ಲದೆ ಪ್ರಸ್ತುತ ಶಾಸನದಲ್ಲಿ, ಎಲ್ಲ ಪ್ರಶಸ್ತಿಗಳೊಂದಿಗೆ ರೇಚಣನು ಮಹಾಪ್ರಧಾನನೆಂದು ಹೇಳಿದೆಯೇ ಹೊರತು, ಆತ ಯಾರಲ್ಲಿ ಮಹಾಪ್ರಧಾನ ಆಗಿದ್ದನೆಂದು ಖಚಿತವಾಗಿ ಹೇಳಲ್ಲದಿರುವುದು ಸಂಶಯಕ್ಕೆಡೆಯಾಗಿದೆ. ಚಾಳುಕ್ಯರಲ್ಲಿಯೇ ಆತನು ಪ್ರಧಾನನಾಗಿದ್ದರೆ, ಆ ಅವಧಿಯಲ್ಲಿ ಚಾಳುಕ್ಯರ ರಾಜನಾಗಿದ್ದ ತ್ರೈಲೋಕ್ಯಮಲ್ಲ ತೈಲಪ ೪ (೧೧೪೯-೧೧೬೨) ಅಥವಾ ಜಗದೇಕ ಮಲ್ಲ (೧೧೬೩-೧೧೮೩) ಇವರಲ್ಲಿ ಅಧಿಕಾರಿಯಾಗಿರಬೇಕು; ಕಲಚುರಿ ರಾಜರಲ್ಲಿ ಮಹಾಪ್ರಧಾನನಾಗಿದ್ದರೆ ಬಿಜ್ಜಳ ೧೧(೧೧೬೨-೬೭) ಅಥವಾ ಸೋವಿದೇವನಲ್ಲಿ (೧೧೬೭-೭೬) ಅಧಿಕಾರಿಯಾಗಿದ್ದಿರಬೇಕು. ಆದರೆ ಈ ಶಾಸನ ಅತ್ತಚಾಳುಕ್ಯರ ಮತ್ತು ಇತ್ತ ಕಲಚುರಿಗಳ ಪ್ರಸ್ತಾಪ ಇಲ್ಲದೆಯೇ ನೇರವಾಗಿ ಮಹಾಪ್ರಧಾನ ರೇಚಿದೇವನೆಂದು ಹೇಳಿರುವುದು ಸಮಸ್ಯೆಯನ್ನು ಒಡ್ದಿದಂತಾಗಿದೆ. ಅಂದಿನ ಶಾಸನಕಾರನಿಗೆ ಗೊಂದಲಗಳಿಲ್ಲದಿರಬಹುದು. ಆದರೆ ಇಂದಿನ ಓದುಗನಿಗೆ ಇದು ಅಸ್ಪಷ್ಟವಾಗಿದೆ. ಸಂದೇಹ ಲಾಭ (Benifit of the doubt) ವನ್ನು ಚಾಳುಕ್ಯರಿಗೇ ಕೊಡಬೇಕಾಗಲೂ ಬಹುದು, ಏಕೆಂದರೆ ಇಡೀ ಶಾಸನದ ಬಹುಭಾಗ ಕಲ್ಯಾಣಿ ಚಾಳುಕ್ಯರ ಆಳ್ವಿಕೆಯದೇ ಆಗಿದೆ. ಈ ಅನುಮಾನ ಫಾಯಿದೆಯನ್ನು ಚಾಳುಕ್ಯರ ಪರವಾಗಿಸಿದಾಗ, ವಸುಧೈಕ ಬಾಂಧವರೇಚಣನು ಮಹಾಪ್ರಧಾನನಾಗಿ ಚಾಳುಕ್ಯರಲ್ಲೂ ಇದ್ದು ಅನಂತರ ತನ್ನ ನಿಷ್ಠೆಯನ್ನು ಕಲಚುರಿ ಬಿಜ್ಜಳನಿಗೆ ಪಕ್ಷಾಂತರ ಗೊಳಿಸಿದನೆಂದು ತಿಳಿಯಬೇಕಾಗುತ್ತದೆ.
೯. ಈ ಶಾಸನವನ್ನು ಕಡೆಯ ಭಾಗವನ್ನು ಬಿಟ್ಟು, ಬರೆದವನು ಪ್ರಸಿದ್ಧ ಕವಿ ಮತ್ತು ಶಾಸನಕಾರನಾದ ಶಾಂತಿನಾಥನೆಂದು ಧಾರಳವಾಗಿ ಮತ್ತು ಖಚಿತವಾಗಿ ಹೇಳಬಹುದು. ಶಿವಮೊಗ್ಗ ಜಿಲ್ಲೆಯ ಶಿಕಾರಿಪುರ ತಾಲ್ಲೂಕು (ತಾಳಗುಂದ ಹೋಬಳಿ) ಬಳ್ಳಿಗಾವೆ (ಬೆಳಗಾಮಿ, ಬಳ್ಳಿಗಾವಿ, ಬಳಿನಗರ, ಬಳಿಗ್ರಾಮ) ೧೩೬ ನೆಯ ಶಾಸನವನ್ನು ಶಾಂತಿನಾಥ ಕವಿ ರಚಿಸಿದ್ದಾನೆ [ಎ.ಕ. ೭-೧ ಶಿಕಾರಿಪುರ. ೧೩೬.೧೦೬೮]. ಜತೆಗೆ, ಆ ಶಾಸನವನ್ನು, ಶಕ ೯೯೦ ರಲ್ಲಿ ಬರೆಯುವುದಕ್ಕೂ ಮೊದಲು, ೧೦೬೨ ರಲ್ಲಿ ‘ಸುಕುಮಾರಚರಿತೆ’ ಎಂಬ ಚಂಪೂಕಾವ್ಯವನ್ನು ರಚಿಸಿದ್ದಾನೆ [(ಸಂ) ನರಸಿಂಹಾಚಾರ್, ಡಿ. ಎಲ್, ಶಾಮರಾಯ, ತ.ಸು (೧೯೫೪)]. ಶಿಕಾರಿಪುರ ಶಾಸನವನ್ನು ಬರೆದಾದ ಮೂರುವರ್ಷದ ಮೇಲೆ ಶಕ ೯೯೩ ರಲ್ಲಿ ಒಂದು, ಶಕ. ೯೯೪ ರಲ್ಲಿ ಒಂದು – ಹೀಗೆ ಎರಡೂ ಸೇರಿ ಇರುವ ಈ ಗಾವರವಾಡ ಶಾಸನದ ಮೊದಲೆರಡು ಭಾಗವನ್ನು ಶಾಂತಿನಾಥನು ಬರೆದಿದ್ದಾನೆ.
೯.೧. ಗಾವರವಾದ ಶಾಸನಕ್ಕೂ (ಬ), ಶಿಕಾರಿಪುರ ೧೩೬ ನೆಯ ಶಾಸನಕ್ಕೂ (= ಅ) ಇರುವ ಸಾಮ್ಯ ವೈಷಮ್ಯ ಗಳನು ತೌಲನಿಕವಾಗಿ ಪರಿಶೀಲಿಸಿಕೂಡ ಅ-ಬ ಶಾಸನಗಳು ಒಬ್ಬನೇ ಶಾಸನಕವಿಯ ರಚನೆಯೆಂದು ತೀರ್ಮಾನಿಸಬಹುದು. ಅ-ಬ ಶಾಸನಗಳೆರಡೂ ಜೈನ ಶಾಸನಗಳೆಂಬುದೊಂದೇ ಈ ತೀರ್ಮಾನಕ್ಕಿರುವ ಮುಖ್ಯ ಆಧಾರವಲ್ಲವಾದರೂ ಒಟ್ಟು ಹೋಲಿಕೆಯ ಚೌಕಟ್ಟಿನಲ್ಲೂ ಅದೂ ಬರುತ್ತದೆ:
i. ಎರಡೂ ಜೈನಶಾಸನಗಳು ii. ಎರಡರ ಆರಂಭದಲ್ಲೂ ಸಮಾನ ಅನುಷ್ಬಬ್ ಸಂಸ್ಕೃತ ಶ್ಲೋಕವಿದೆ iii. ಎರಡರ ಪ್ರಾರಂಭದಲ್ಲಿ ಕಲ್ಯಾಣಿ ಚಾಳುಕ್ಯರ ರಾಕಪ್ರಶಸ್ತಿ ಸಮಾನವಾಗಿದೆ – ಆದರೆ ‘ಅ’ ದಲ್ಲಿ ತ್ರೈಳೋಕ್ಯಮಲ್ಲನ ಹಾಗೂ ‘ಬ’ ದಲ್ಲಿ ಭುವನೈಕ ಮಲ್ಲನ ಸ್ತುತಿಯಿದೆ. iv. ‘ಅ’ ದ ಸಾಲು ೧೪ ರ ಕಡೆಯ ಭಾಗದಿಂದ ಕೆಲವು ಪದ್ಯಗಳು ಔಚಿತ್ಯವರಿತು ’ಬ’ ದಲ್ಲೂ ಬಂದಿವೆ. v. ತ್ರೈಳೋಕ್ಯಮಲ್ಲನು ಕುರವತ್ತಿಯಲ್ಲಿ ಜಲಸಮಧಿಯಾದ ೧೪ ದಿನಗಳಾದ ಮೇಲೆ ಮತ್ತು ಭುವ ನೈಕಮಲ್ಲನು ಪಟ್ಟಾಭಿಷಿಕ್ತನಾದಾಗ ಬರೆದದ್ದು ‘ಅ’ ಶಾಸನ; ಭುವನೈಕಮಲ್ಲನು ಪಟ್ಟವೇರಿ ಮೂರು ವರ್ಷಗಳಾದ ಮೇಲೆ ಬರೆದದ್ದು ‘ಬ’ ಶಾಸನ. vi. ಲಕ್ಷ್ಮನೃಪನಿಗೆ ಬನವಾಸಿಯ ಮಹಾಮಂಡಲೇಶ್ವರ ಪ್ರತಿಪತ್ತಿಯನ್ನು ಒಪ್ಪಿಸಲಾದದ್ದು ’ಅ’ ಶಾಸನ, ಮಹಾಮಂಡಲೇಶನಾಗಿ ಆಳುತ್ತಿರುವುದು ‘ಬ’ ದಲ್ಲಿದೆ. ಶಾಂತಿನಾಥಕವಿ ಲಕ್ಷ್ಮರಸನಲ್ಲಿ ಅರ್ಥಾಧಿಕಾರಿ-ಮಂತ್ರಿ-ದಂಡನಾಥನಾಗಿದ್ದನು; ಶಾಂತಿನಾಥನು ಜೈನಕವಿ ಯೆಂಬುದೂ ಇಲ್ಲಿ ಪ್ರಸ್ತುತವಾಗಿದೆ.
೯.೨. ಶಾಸನ ‘ಅ’ ಸಾಲುಗಳು ೧-೨, ೧೪-೧೬, ೧೯-೨೦, ೨೮-೨೯, ೩೨-೩೩ ಇವು ಕ್ರಮವಾಗಿ ‘ಬ’ ದ ಸಾಲುಗಳು ೧-೨, ೪-೬, ೮-೧೦, ೧೨-೧೩ ಮತ್ತು ೧೦-೧೧ ಕ್ಕೆ ಹೊಂದಿಕೊಂಡಿವೆ, ಅಷ್ಟೇ ಅಲ್ಲ ಅದೇ ಪುನರುಕ್ತವಾಗಿದೆ. ಇವೆರಡೂ ಶಾಸನಗಳು ಒಬ್ಬ ಶ್ರೇಷ್ಠ ಚಂಪೂಕವಿಯ ಖಂಡಕಾವ್ಯವೆಂಬಂತಿವೆ. ಲಕ್ಷ್ಮನೃಪನ ಪರಾಕ್ರಮದ ಪರಾಕು ಹೇಳುವ ಪದ್ಯವಿದು ಎರಡೂ ಕಡೆ ಇದೆ –
            ಅಣುಗಾಳ್ ಕಾರ್ಯದ ಶೌರ್ಯದಾಳ್ ಚಾಳುಕ್ಯರಾಜ್ಯಕ್ಕೆ ಕಾರನ
ಮಾದಾಳ್ ತುಱೆ ಲಾಳ್ತನಕ್ಕೆ ನೆಱೆದಾಳ್ ಕಟ್ಟಾಯದಾಳ್ ಮಿಕ್ಕಮ
ನ್ನಣೆಯಾಳ್ ಮಾಂತನದಾಳ್ ನೆಗಱ್ತೆ ವಡೆದಾಳ್ ವಿಕ್ರಾಂತದಾಳ್ ಮೇಳದಾಳ್
ರಣದಾಳಾಳ್ದನ ನಚ್ಚುವಾವೆಡೆಯೊಳಂ ವಿಶ್ಚಾಸದೊಳ್ ಲಕ್ಷ್ಮಣಂ ||
ಕವಿಯೂ ಕಲಿಯೂ ಆಡಳಿತಗಾರನೂ ಆದ ಥಾಂತಿನಾಥನ ಶೈಲಿಯ ವರ್ಣನೆಯ ಸಿಕ್ಕ ಎರಡೂ ಶಾಸನಗಳಲ್ಲಿ ಒಡಮೂಡಿದೆ. ಇಷ್ಟು ತನ್ಮಯವಾಗಿ ಲಕ್ಷ್ಮರಸನನ್ನು ಚಿತ್ರಿಸುವುದಕ್ಕೆ ಶಾಂತಿನಾಥನಿಗೆ, ಅದು ತನ್ನ ಧಣಿಯನ್ನು ಕುರಿತದ್ದು ಎಂಬ ಕೃತಜ್ಞತಾಭಾವವೊಂದೇ ಕಾರಣವಲ್ಲ. ಲಕ್ಷ್ಮನೃಪನು ತ್ರೈಳೋಕ್ಯಮಲ್ಲ ಮತ್ತು ಅವನ ಹಿರಿಯ ಮಗ ಭುವನೈಕಮಲ್ಲ – ಈ ಇಬ್ಬರು ಚಕ್ರವರ್ತಿಗಳ ವಾತ್ಸಲ್ಯದಕರು. ಈ ಚಕ್ರೇಶರಿಬ್ಬರೂ ಓರಂದದ ಕೂರ್ಮೆಯಿಂದ ಬನವಾಸಿ ವಿಷಯವನ್ನು ಶಾಸನ ಬರೆದುಕುದುರೆ ಆನೆ ಪಟ್ಟಸಾಧನ ಸಮೇತ ಮಂಡಳಿಕ ತ್ರಿಣೇತ್ರ ಲಕ್ಷ್ಮರಸನಿಗೆ ಕೊಟ್ಟರು.
೯.೩. ಶಿಕಾರಿಪುರ ೧೩೬ ಮತ್ತು ಗಾವರವಾಡ ಶಾಸನಗಳು ಭಿನ್ನಕರ್ತೃಕ ರಚನೆಗಳಾಗಿರದೆ ಏಕಕವಿಕೃತವೆಂದು ಸಾರಲು ಸಹಾಯವಾಗುವ ಇನ್ನೆರಡು ಸಮಾನ ವೃತ್ತ ಪದ್ಯಗಳನ್ನು ನೋಡಬಹುದು; ಇವು ಚಾರಿತ್ರಿಕವಾಗಿಯೂ ಗಮನಿಸತಕ್ಕ ಪದ್ಯಗಳು-
i. ಕುದುರೆಯಮೇಲೆ ಬಿಲ್ಪರಸುಸೂಲಿಗೆ ತೀರಿಕೆ ಭಿಣ್ಡಿವಾಳಮೆ
ತ್ತಿದ ಕರವಾಳು ಮಾಟಿಡುವ ಕರ್ಕಡೆ ಪಾಱುವಚಕ್ರಮೆಂದೊಡೆಂ
ತೊದರುವರೆಂತು ಪಾಯಿಸುವರೆಂತು ತಱುಂಬುವರೆನ್ತು ನಿಲ್ವರೆಂ
ತೊದವುವರೆಂತು ಲಕ್ಷ್ಮಣನೊಳಾಂತು ಬರ್ದುಂಕುವರನ್ಯ ಭೂಭುಜರ್ ||
            ii. ಕಲಿತನ ಮಿಲ್ಲಚಾಗಿಗೆ ವದ್ಯಾನತೆ ಮೆಯ್ಗಲಿಗಿಲ್ಲ ಚಾಗಿ ಮೆ
ಯ್ಗಲಿಯೆನಿಪಂಗೆ ಶೌಚಗುಣಮಿಲ್ಲ ಕರಂ ಕಲಿಚಾಗಿ ಸೌಚಿಗಂ
ನಿಲೆ ನುಡಿವೋಜೆಯಿಲ್ಲ ಕಲಿಚಾಗಿ ಮಹಾಶುಚಿ ಸತ್ಯವಾದಿಮ
ಣ್ಡಳಿಕರೋಳೀತನೆಂದು ಪೊಗಳ್ಗುಂ ಬುಧಮಣ್ಡಳಿ ಲಕ್ಷ್ಮಭೂಪನಂ ||
ಈ ರೀತಿಯಾಗಿ ಶಾಂತಿನಾಥ ಕವಿ ತನ್ನ ಹಿಂದಿನ ಮತ್ತು ಅನಂತರದ ಕೆಲವು ಜೈನ ಕವಿಗಳ ಮಾದರಿಗೆ ಸೇರಿದವನಾಗಿದ್ದಾನೆ. ಪಂಪಬು ಕವಿ-ಕಲಿ, ಪ್ರಾಯಃ ಶಾಸನ ಕವಿ; ಪೊನ್ನನು ಕವಿ ಮತ್ತು ಶಾಸನ ಕವಿ [ನಾಗರಾಜಯ್ಯ, ಹಂಪ; ಶಾಸನಗಳಲ್ಲಿ ಎರಡುವಂಶಗಳು : ೧೯೯೪ : ೪೯]; ರನ್ನನು ಕವಿ, ಕಲಿ, ಶಾಸನ ಕವಿ; ಜನ್ನನೂ ರನ್ನನಂತೆಯೇ; ಪಾರ್ಶ್ವ ಪಂಡಿತನೂ, ಶಾಂತಿನಾಥನೂ ಇದೇ ಬಗೆಯವರು.
೧೦. ಈ ಶಾಸನವು ಭೌಗೋಳಿಕ ವಿವರಗಳನ್ನು, ಕೆಲವು ಊರು ಕೇರಿಹೊಲ ಮನೆಗಳನ್ನೂ ತುಂಗಭದ್ರಾತೊರೆಯನ್ನೂ ಪರಿಚಯಿಸಿದೆ. ಭುವನೈಕಮಲ್ಲನು ತುಂಗಭದ್ರೆಯ (೩೩-೩೪) ದಡದ ಊರು ಕಕ್ಕರ ಗೊಣ್ಡದಲ್ಲಿ ಬೀಡು ಬಿಟ್ಟನು (೩೪). ಅಣ್ಣಿಗೆರೆ (ಧಾಜಿ / ನವಲ್ಗುಂದ ತಾ ||; ೧೬,೫೦,೫೫), ಅರಕೆರೆ (೮೭), ಅಯವೊಳೆ (೮೮), ಇಟ್ಟಗೆ (೧೮-೧೯) ಕಕ್ಕರಗೊಣ್ಡ (೩೪), ಕುಳುಪಳ್ಳ (೫೯ಏ, ಗುಮ್ಮಂಗೊಳ (೧೯ : ಗುಂಗೊಲ) ಗಾವರಿವಾಡ (೧೯, ೫೦), ಪುಲಿಗೆರೆ -೩೦೦ (೭), ಬಟ್ಟಕೆರೆ (೮೫), ಮಯೂರಾವತಿ (೪೫), ಮೂಡಗೇರಿ (೧೮), ಹೂಲಿಗೊಳ (೫೯), ಹೊಲಗೆಱೆ(೯೫) ಮೊದಲಾದ ಸ್ಥಳನಾಮಗಳು ಶಾಸನೋಕ್ತವಾಗಿವೆ. ಇವೆಲ್ಲ ಊರುಗಳೂ ಬೆಳ್ವೊಲ – ೩೦೦(೭, ೧೬, ೨೮, ೩೧) ಮತ್ತು ಪುಲಿಗೆಱೆ-೩೦೦ (೭) ಸೇರಿ ಆದ ಎರಡಱುನೂಱು (೭-೮) ಪ್ರದೇಶದ ಹರಹಿನಲ್ಲಿರುವಂತಹವು, ಮತ್ತು ಲಕ್ಷ್ಮರಸ ಮಹಾಮಾಂಡಲಿಕ ಆಡಳಿತ ಭಾಗಗಳು. ಇಷ್ಟು ಸ್ಥಳಗಳನ್ನು ಇಲ್ಲಿ ಹೆಸರಿಸಿದ್ದರೂ ಶಾಸನದ ಕೇಂದ್ರ ವಿಷಯದ ದೃಷ್ಟಿಯಿಂದ ಅಣ್ಣಿಗೆರೆಯೇ ಮುಖ್ಯ.
೧೧. ಧಾರ್ಮಿಕ ಅಧ್ಯಯನದ ನಿಟ್ಟಿನಿಂದ, ಈ ಶಾಸನ ಜೈನ ಧರಮ್ದ ಉತ್ಕೃಷವನ್ನು ಸಾರುವ ನಿರೂಪಣೆಯಿದೆ. ಬಸದಿಗಳೂ, ಬಸದಿಯ ಆಚಾರ್ಯರೂ ಇಲ್ಲಿ ಕೀರ್ತಿತರಾಗಿದ್ದಾರೆ. ಗಂಗರ ಗುರುಗಳಾದ ವರ್ಧಮಾನರ ವಿಚಾರ. ಬಂದಿದೆ. ವಿದ್ಯಾನಂದ ಸ್ವಾಮಿ, ತಾರ್ಕಿಕರಲ್ಲಿ ಅರ್ಕ (ಸೂರ್ಯ) ವೆನಿಸಿದ ಮಾಣಿಕ್ಯ ನಂದಿ, ಗುಣ ಕೀರ್ತಿ – ಮೊದಲಾದ ಮುನಿಗಳನ್ನು ಕುರಿತ ಮಾಹಿತಿಯನ್ನು ಈ ಶಾಸನ ಒದಗಿಸುವಾಗ ತೋರಿದ ಗೌರವಾದರ ತನ್ಮಯತೆ ಎಂತಹ ಪ್ರೌಢವಾದ ಶಯ್ಯೆ- ಶೈಲಿಯಲ್ಲಿ ಒಡಮೂಡಿದೆ ನೋಡಿ:
            ಪರಮಶ್ರೀಜಿನಶಾಸನಕ್ಕೆ ಮೊದಲಾದೀ ಮೂಲಸಂಘಂ ನಿರ
ನ್ತರ ಮೊಪ್ಪುತ್ತಿರೆ ನಂದಿಸಂಘವೆಸರಿಂದಾದನ್ವಯಂ ಪೆಂಪುವೆ
ತ್ತಿರೆ ಸನ್ದರ್ವ್ವಳಗಾ ಱ ಮುಖ್ಯಗಣದೊಳು ಗಂಗಾನ್ವಯಕ್ಕಿನ್ತಿವ
ರ್ಗ್ಗುರುಗಳ್ ತಾಮೆನೆ ವರ್ದ್ಧಮಾನ ಮುನಿನಾಥರ್ಧಾರಿಣೀ ಚಕ್ರದೊಳ್ ||
[ಮತ್ತೇಭವಿಕ್ರೀಡಿತ ವೃತ್ತ ಪದ್ಯ, ಸಾಲು : ೨೨-೨೩]
ಶ್ರೀನಾಥ ರ್ಜ್ಜೈನ ಮಾರ್ಗ್ಗೋತ್ತರಮರೆನಿಸಿ ತಪ ಖ್ಯಾತಿಯಂ ತಾಳ್ತಿದರ್ಸ್ಸ
ಜ್ಞಾನಾತ್ಮರ್ವ್ವರ್ದ್ಧಮಾನ ಪ್ರವರರವರ ಶಿಷ್ಯರ್ಮ್ಮಹಾವಾದಿಗಳ್ ವಿ
ದ್ಯಾನನ್ದ ಸ್ವಾಮುಗಳ್ ತಮ್ಮನಿಪತಿಗನುಜರ್ತ್ತಾರ್ಕ್ಕಿಕಾರ್ಕ್ಕಾಭಿ
ಧಾ ನಾಧೀನರ್ಮ್ಮಾಣಿಕನನ್ದಿ ಪತಿಗನುಜರ್ತ್ತಾರ್ಕ್ಕಿಕಾರ್ಕ್ಕಾಭಿ
ಧಾನಾಧೀನರ್ಮ್ಮಾಣಿಕನನ್ದಿ ವ್ರತಿಪತಿಗಳ ವರ್ಸ್ಸಾಸನೋದಾತ್ತಹಸ್ತರ್ ||
[ಸ್ತಗ್ಧರಾವೃತ್ತ ಪದ್ಯ, ಸಾಲು : ೨೩-೨೫]
            ತದಪತ್ಯರ್ಗ್ಗುಣು ಕೀರ್ತ್ತಿ ಪನ್ಡಿತರವರ್ತ್ತಚ್ಚಾ ಸನ ಖ್ಯಾತಿ ಕೋ
ವಿದರಾ ಸೂರಿಗಳಾತ್ಮ ಜರ್ವ್ವಿಮಳ ಚನ್ದ್ರರ್ತ್ತಾಪದಾಂಭೋಜ ಷ
ಟ್ಟದರುದ್ಯದ್ಗುಣ ಚನ್ದ್ರರನ್ತವರ ಶಿಷ್ಯರ್ ನೋಡಿ ಶಾಸ್ತ್ರಾತ ದೊಳ್
ವಿದಿತರಾಗಣ್ಡ ವಿಮುಕ್ತ ರಿನ್ನ ಭಯನನ್ದ್ಯಾ ಚಾರ್ಯ್ಯ ರಾರೋತ್ತಮರ್ ||
[ಮತ್ತೇಭ ವಿಕ್ರೀಡಿತ ವೃತ್ತ, ಸಾಲು : ೨೫ – ೨೭]
೧೧.೧. ಮೇಲ್ಕಂಡ ಮೂರು ವೃತ್ತಗಳಲ್ಲಿ ಪರಿಚಯಿಸಿರುವ ಗುರ್ವಾವಳಿಯ ಮೂಲ ಸಂಘಕ್ಕೆ ಸೇರಿ ಹಿರಿಮೆಹೊಂದಿದ ನಂದಿ ಸಂಘದ ಅನ್ವಯದಲ್ಲಿ ಮುಖ್ಯವಾದ ವ(ಬ)ಳಗಾ ಱ ಎಂಬ ಗಣವಿತ್ತು. ಈ ಬಳಗಾಱಗಣದ ಪ್ರಾಚೀನ ಆಚಾರ್ಯರಾದ ವರ್ಧಮಾನ ಮುನಿನಾಥರು ಗಂಗವಂಶಕ್ಕೆ ಮುಖ್ಯ ಗುರುಗಳೆಂದು ಜನಮನ್ನಣೆ ಗಳಿಸಿದ್ದರು; ಮುಕ್ತಿಯೆಂಬ ಲಕ್ಷ್ಮಿಗೆ ಒಡೆಯರೂ, ಜಿನಮಾರ್ಗದಲ್ಲಿ ಮೇಲಾದವರೂ ಎನಿಸಿ ತಪಸ್ಸಿನಿಂದ ಕೀರ್ತಿ ಗಳಿಸಿದ್ದರು ಅಂತಹ ಹೆಸರಾಂತ ರಿಷಿ ವರ್ಧಮಾನರ ಶಿಷ್ಯರು ಮಹಾವಾದಿಯಾಗಿದ್ದ ವಿದ್ಯಾನಂದಸ್ವಾಮಿ, ಅವರ ಜತೆಯವರು ಮಾಣಿಕನನ್ದಿವ್ರತಿಪತಿ, ಅವರ ಶಿಷ್ಯರು ಗುಣಕೀರ್ತಿ ಪಣ್ಡಿತರು, ಅವರ ಶಿಷ್ಯರು ವಿಮಳಚನ್ದ್ರರು, ಇವರ ಶಿಷ್ಯರು ಗುಣಚನ್ದ್ರರು, ಇವರ ಶಿಷ್ಯರು ಗಣ್ಡ ವಿಮುಕ್ತರು ಮತ್ತು ಅಭಯನನ್ದಿ ಆಚಾರ್ಯರು.
೧೧.೨. ಇಲ್ಲಿ ಉಲ್ಲೇಖಿಸಿರುವ ಬಾಳಗಾಱ ಗಣದ ಗುರುಶಿಷ್ಯ ಪರಂಪರೆ ಪ್ರಖ್ಯಾತವಾದದ್ದು. ಈ ರಿಷಿಗಳಿಗೆ ಸಂಬಂಧಿಸಿದ ಇನ್ನೂ ಕೆಲವು ಮಾಹಿತಿಗಳು ಅನ್ಯಾನ್ಯ ಶಾಸನಗಳಲ್ಲಿ ಸಿಗುತ್ತವೆ. ಬಳಗಾಱಗಣದ ಮಾಹಿತಿ ೧ಎ.೪.೧೮೦.೧೦೪೮; ೫೧೧.೨೦.೪೭.೧೦೭೪; ಜೆಬಿಆರ್‌ಎ‍ಎಸ್ ಸಂ. ೧೦. ನಂ. ೩೦. ಶಾಸನ ನಂ. ೮.೧೦೮೭.೮೮ ಮತ್ತು ೧೧೨೧-೨೨. ಕೊಣೂರು (ಬೆಳಗಾವಿ ಜಿ / ಗೋಕಾಕ ತಾ). ಪು. ೨೮೭-೯೧. ಸಾಲು : ೯೧; ರನ್ನ, ಅಜಿತಪುರಾನಂ (೧೨-೪೪), ೯೯೩; ಸೌ.ಇ.ಇ. ೯-೧. ೬೦.೯೩೧; ಸೌ.ಇ.ಇ. ೯-೨.೪೨೪.೧೪೦೧- ಇತ್ಯಾದಿ. ಈ ಬಳಗಾಱಗಣದ ಪ್ರಾಚೀನರೂ ಮುಖ್ಯರೂ ಆಗಿದ್ದ ವರ್ಧಮಾನ ಮುನಿನಾಥರು ಗಂಗಾನ್ವಯಕ್ಕೆ ಗುರುಗಳೆಂಬುದು ನೆನಪಿಡತಕ್ಕ ಮಾತು. ಗಂಗವಂಶದ ಮೂಲಗುರುಗಳು ಹಾಗೂ ಗಂಗರಾಜ್ಯ ಸ್ಥಾಪನಾಚಾರ್ಯರು ಯಾಪನೀಯ ಸಂಘದ ಕ್ರಾಣೂರ್ಗ್ಗಣದ ಸಿಂಹಣಂದಿ ಆಚಾರ್ಯರೆಂದು ಹಲವಾರು ಶಾಸನಗಳಲ್ಲಿದೆ [ಇ.ಆ.೭.ಪು. ೧೦೭; ಎ.ಕ. ೭-೧ ಶಿವಮೊಗ್ಗ ೪. ೧೧೨೨. ಪು. ೧೦-೧೫; ಅದೇ, ಶಿವಮೊಗ್ಗ. ೬.೧೦೬೦; ಅದೇ, ಶಿವಮೊಗ್ಗ ೫೭,೧೧೧೫-೧೬. ನಿದಿಗೆ ಪು. ೫೭-೬೧; ಹೊಂಬುಜ. ೧ ಮತ್ತು ೨, ೧೦೭೭ ದ ನಾಗರಾಜಯ್ಯ, ಹಂಪ : ಸಾಂತರರು – ಒಂದು ಅಧ್ಯಯನ : ೧೯೭೭].
ಸಿಂಹಣಂದಿ ಮುನಿಯ ತರುವಾಯದವರಲ್ಲಿ ವರ್ಧ ಮಾನ ಮುನಿನಾಥರು ಗಂಗರ ಹಿರಿಯ ಗುರುಗಳಾಗಿ ಮಾನ್ಯರಾದರೆಂಬುದನ್ನು ಈ ಶಾಸನ ಸ್ಪಷ್ಟವಾಗಿ ಸಾರಿದೆ. ಅವರ ಶಿಷ್ಯರು ಮಹಾವಾದಿ ವಿದ್ಯಾನಂದ ಸ್ವಾಮಿಗಳು ಮತ್ತು ಅನಂತರದವರು ತಾರ್ಕಿಕ ನೈಪುಣ್ಯದಿಂದ ಪ್ರಸಿದ್ಧರು. ಗಣ್ಡವಿಮುಕ್ತಮುನಿಯು ಕ್ರಿ.ಶ. ೧೦೩೧ ರಲ್ಲಿ ಕೊಪ್ಪಳ ಮಹಾತೀರ್ತ್ಥದಲ್ಲಿ ಸಲ್ಲೇಖನವ್ರತಧಾರಿಯಾಗಿ ಮುಡಿಪಿ ಪಂಡಿತ ಮರಣವನ್ನು ಪಡೆದರು. ಇವರೆಲ್ಲರೂ ಕಲ್ಯಾಣ ಚಾಳುಕ್ಯರ ಆಳ್ವಿಕೆಯಲ್ಲಿ ಖ್ಯಾತ ನಾಮರಾಗಿದ್ದರೆಂಬುದನ್ನು ಪ್ರತ್ಯೇಕವಾಗಿ ಎತ್ತಿ ಹೇಳಬೇಕು.
೧೨. ಈ ಶಾಸನದ ಮೊದಲು, ತುದಿ, ನಡುವೆ, ಉದ್ದ, ಅಗಲ-ಎಲ್ಲವೂ ಆವರಿಸಿಕೊಂಡಿರುವುದು ಅಣ್ಣಿಗೆರೆಯ ಅರ್ಹದಾಯತನ. ಅಣ್ಣಿಗೆರೆ ವಿಶೇಷತೆ ಹಲವಾರಿವೆ: ೧). ಅದು ಕರ್ನಾಟಕದ ಪ್ರಾಚೀನ ಜಿನಾಲಯಗಳಲ್ಲೊಂದು. ೨) ಅದುಂಗಗರು ಕಟ್ಟಿಸಿದ್ದು; ಗಂಗ ಪೆರ್ಮಾನಡಿ, ಜಯದುತ್ತರಂಗ, ಇಮ್ಮಡಿ ಬೂತುಗ ಮಾಡಿಸಿದ್ದು ೩) ಈ ಬಸದಿಯನ್ನು ಗಂಗರು ಕಟ್ಟಿಸಿದ್ದು, ಗಂಗರೊಂದಿಗೆ ಅವರ ಎರೆಯರಾದ ರಾಷ್ಟ್ರಕೂಟರೂ ಪೊರೆದರು ೪) ಗಂಗ-ರಟ್ಟರ ತರುವಾಯ ಚಾಳುಕ್ಯರು ಪೋಷಿಸಿದರು. ೫). ಚಾಳುಕ್ಯರ ಕಾಲದಲ್ಲಿ ಹಗೆಗಳಾದ ಚೋಳರು ಈ ಬಸದಿಯನ್ನು ಮುಕ್ಕಾಗಿಸಿದರು. ೬). ಖಣ್ಡಗೊಣ್ಡ ಬಸದಿಯನ್ನು ಮತ್ತೆ ಚಾಳುಕ್ಯರು ಸ್ಫುಟಿತ -ಜೀರ್ಣೋದ್ಧಾರ ಮಾಡಿದರು. ೭) ಅನಂತರ ಮಯೂರಪುರವರಧೀಶರಾದ ಕತ್ತಲೆಕುಲದ ಮಹಾಸಾಮಂತರು ಆರಾಧಿಸಿದರು ೮) ತರುವಾಯ ಅಣ್ಣಿಗೆರೆ ಧರ್ಮಾಡಳಿತ ಪ್ರದೇಶಕ್ಕೆ (diocese) ಒಳಪಟ್ಟು ಊರುಗಳ ಜೈನ ಶ್ರಾವಕ ಸೆಟ್ಟಿಮನೆ ತನಗಳವರು ಸಾಮೂಹಿಕವಾಗಿ ಕೊಡುಗೆಗಳಿಂದ ಬಸದಿಯನ್ನು ಊರ್ಜಿತಗೊಳಿಸಿದರು ೯) ಆಮೇಲೆ ವಾಜಿಕುಲದ ರೇಚಣ ದಂಡಾಧಿಪನು ಈ ದೇವಾಲಯಕ್ಕೆ ಪ್ರತಿಬುದ್ಧ ವಾದ ಜಿನರಿಗೆ ದತ್ತಿಯಿತ್ತನು. ೧೦) ಹೀಗೆ ಚಕ್ರವರ್ತಿಗಳಿಂದ, ಮಹಾಮಂಡಲೇಶರಿಂದ, ಮಹಾಸಾಮಂತರಿಂದ, ಮಹಾಪ್ರಧಾನರಿಂದ, ಮಹಾಪ್ರಜೆಗಳಿಂದ ಒಂದೇ ಸಮನೆ ಪೂಜೆಗೊಳ್ಳುತ್ತ ಸಂತತವಾಗಿ ಬೆಳೆದು ಇಂದಿಗೂ ಉಳಿದು ಬಂದಿರುವ ಭವ್ಯ ಪರಂಪರೆಯ ಜಿನಾಲಯವಿದು. ಏಳು ಬೀಳುಗಳಿರುವ ನಿರಂತರ ಚರಿತ್ರೆಯನ್ನು ಗರ್ಭೀಕರಿಸಿರುವ ಈ ಬಸದಿಯ ವಾಸ್ತು-ಶಿಲ್ಪ ಇಂದಿಗೂ ಮನನೀಯವಾಗಿದೆ. ಬಸದಿಗಳ ವಿನಾಶದ ಸಂದರ್ಭಗಳ ಜತೆಗೇ ಅವುಗಳ ಪುನರ್ ಭರಣ ಪ್ರಕ್ರಿಯೆಯೂ ನಡೆಯುತ್ತಿದ್ದ ಎರಡೂ ರೀತಿಗೆ ಈ ಬಸದಿಯ ರೋಚಕ ಇತಿಹಾಸವೇ ಒಂದು ಜ್ವಲಂತ-ಜೀವಂತ ನಿದರ್ಶನ. ಗಂಗರು, ರಾಷ್ಟ್ರಕೂಟರು ತೋರಿದ ಜೈನನಿಷ್ಠೆಯನ್ನು ಚಾಳುಕ್ಯರೂ ಹೇಗೆ ಮುಂದುವರಿಸಿದರೆಂಬುದನ್ನೂ ಈ ದೇವಾಲಯದ ಕಥೆ ಹೇಳುತ್ತಿದೆ.
೧೩. ಈ ಶಾಸನದಲ್ಲಿ ದೇವಾಲಯಕ್ಕೆ ಒಪ್ಪಿಸಿದ ಹೊಲಮನೆಮತ್ತಿತರ ಕೊಡುಗೆಗಳು ಆಕರ (ಸುಂಕರಹಿತ – ಸರ್ವನಮಸ್ಯ) ವಾಗಿದ್ದುವು- ಎಂದು ಹೇಳುವಾಗ ಕೆಲವು ರೂಢಿಯ ಶಾಸನ ಪರಿಭಾಷೆಯನ್ನು ಬಳಸಿದೆ. ಅರಸರ ಕಾಣಿಕೆ-ಕಾಣ್ಕೆ ಎಂಬುದು ರಾಜರಿಗೆ ಒಪ್ಪಿಸಬೇಕಾದ ನಜರು, ನಜರಾಣಿ [ಎ.ಇ. ೩೭, ೧೫.೧೧೧೪. ಸಾಲು : ೧೯; ಸೌ.ಇ.ಇ. ೯-೧, ಕಂದಾಯ ಕೊಡದೆಯೋ ಅನುಭವಿಸಬಹುದಾದ ಜಹಗೀರು [ಸೌ.ಇ.ಇ.೧೧-೧, ೪೫.೯೮೦. ಸಾಲು : ೩೬ ]- ಇದು ಸಂಸ್ಕೃತದ ಉದ್ಬಲಿ ಎಂಬ ಶಬ್ದ ಪ್ರಾಕೃತದಲ್ಲಿ ಉಬ್ಬಲಿ ಎಂದಾಗಿ ಕನ್ನಡಕ್ಕೆ ಬಂದಿದೆ. ಬಿೞ್ದು-ಬಿರ್ದು ಎಂಬುದು ರಾಜಬೊಕ್ಕಸಕ್ಕೆ ಒಪ್ಪಿಸಬೇಕಾದ ತೆರಿಗೆ, ಇದು ಅತಿಥಿ ಸತ್ಕಾರ ಮಾಡುವವರು ತೆರಬೇಕಾದ ತೆರೆ [ಹೊಂಬುಜ.೨. ೧೦೭೭. ಸಾಲು : ೧೫೫; ಹೊಂಬುಜ ೬-ಬಿ. ೧೦೮೭; ಬಿೞ್ಮಣ್ಣ ಎಂಬುದನ್ನೂ ಹೋಲಿಸಿ ಸಂಸ್ಕೃತದ ವ್ಯಯಶಬ್ಧವು ಪ್ರಾಕೃತದಲ್ಲಿ ‘ವಿಅ’ ಎಂದಾಗಿ ಕನ್ನಡದಲ್ಲಿ ಬಿಯ ಎಂದಾಗಿದೆ; ಇದು ದವಸಧಾನ್ಯ ರೂಪದಲ್ಲಿ ಕೊಡುವ ತೆರಿಗೆ. ಕೆಲವು ಶಾಸನಗಳಲ್ಲಿ ಇದಕ್ಕೆ ‘ಬೀಯ’ ಎಂಬ ರೂಪವೂ ಬಳಕೆಯಾಗಿದೆ [ಹೊಂಬುಜ. ೨. ೧೦೭೭. ಸಾಲು: ೧೫೫; ಹೊಂಬುಜ ೬-ಬಿ. ೧೦೮೭. ಸಾಲು: ೨೩]. ಸಮಕಟ್ಟು ಎಂಬುದು ಸಮಾನವಾದ ಭಾಗ. ಭೋಗವಾಡಗೆ ಎಂಬುದು ಅನುಭವಿಸಲು ಕೊಡಬೇಕಾದ ಬಾಡಿಗೆ. ಇಂದಿನ ಬಾಡಿಗೆ ಎಂಬ ಶಬ್ದಕ್ಕೆ ಮೂಲ ಈ ಬಾಡಗೆ ಎಂಬುದು (ಭೋಗ + ಬಾಡಗೆ = ಭೋಗವಾಡಗೆ) ಮತ್ತರು ಎಂಬುದು ನೆಲದಳತೆಯ ಒಂದು ಪ್ರಮಾಣ. ಮತ್ತರ್, ಮತ್ತಲ್, ಮತ್ತ., ಮ-ಎಂಬುದಾಗಿಯೂ ಶಾಸನಗಳಲ್ಲಿ ಮತ್ತರನು ಸೂಚಿಸಲಾಗಿದೆ. ಒಂದು ಎಕರೆಯಿಂದ ಎಂಟು ಎಕರೆಯವರೆಗೂ ಇದರ ಪ್ರಮಾಣ ಇದೆ [ಇ.ಆ. ೧೧, ೭೦.೫೬೭; ಎ.ಕ. ೮, ಸೊರಬ ೮೫.೮೭೬; ಸೌ.ಇ.ಇ.೨೦, ೧೩.೮೭೫. ಸೌದತ್ತಿ; ಹೊಂಬುಜ. ೨೭. ೧೨೮೭. ಸಾಲು : ೧೭-೧೮]. ಗದ್ಯಾಣವು ೩೨ ರಿಂದ ೬೪ ಗುಂಜಿ ತೂಕದ, ಅಥವಾ ಹತ್ತು ಹಣ (ಪಣ) ಬೆಲೆಯ ನಾಣ್ಯ. ಶಾಸನಗಳಲ್ಲಿ ಗದ್ಯಾಣ ಎಂಬುದಕ್ಕೆ ಕೆಲವೊಮ್ಮೆಗ ಎಂದಷ್ಟೇ ಸಣ್ಣಿಸಿ ಹೇಳುವುದುಂಟು (ಹೊಂಬುಜ. ೩೧. ೧೩೯೦ – ಸಾಲು : ೨೦) . ಈ ಎಲ್ಲ ಶಬ್ಧಗಳ ಹೆಚ್ಚಿನ ವಿವರಗಳು ೧ಸಾಂತರರು : ಒಂದು ಅಧ್ಯಯನ’ ಎಂಬ ಪುಸ್ತಕದಲ್ಲಿದೆ [ನಾಗರಾಜಯ್ಯ, ಹಂಪ : ೧೯೯೭ : ೨೮೪ ರಿಂದ ೯೦].
೧೪. ಸಾರಾಂಶ : ಗಾವರವಾಡದ ಶಾಸನವು ಕಲ್ಯಾಣ ಚಾಳುಕ್ಯರ ಕಾಲದ ಒಂದು ಮಹತ್ವದ ಶಾಸನ. ಆ ಕಾಲದ ರಾಜಕೀಯ ಜೀವನ, ಸಾಧನೆ ಮತ್ತು ಧಾರ್ಮಿಕ ಸ್ವರೂಪದ ಒಂದು ಸೊಗಸಾದ ಪ್ರತಿಬಿಂಬ ಇದರಲ್ಲಿ ಪ್ರತಿಫಲನವಾಗಿದೆ.
ಚಂದ್ರಕೊಡೆ: ಶಬ್ದಾರ್ಥ ಜಿಜ್ಞಾಸೆ – ಕೆಲ್ಲ, ಕೆಲ್ಲಿ, ಚೆಲ್ಲ
ಕನ್ನಡ ಶಾಸನಗಳಲ್ಲಿ ಕೆಲ್ಲ (ಕೆಲ್ಲಿ) ಮತ್ತು ಚೆಲ್ಲ (ಚಲ್ಲ) ಎಂಬೆರಡು ಶಬ್ದಗಳು ಮತ್ತು ಅವುಗಳ ವ್ಯತ್ಯಾಸದ ರೂಪಗಳು ಮನೆತನದ ಹೆಸರುಗಲಾಗಿಯೂ ವ್ಯಕ್ತಿಗಳ ಹೆಸರುಗಳೊಂದಿಗೂ ಪ್ರಯೋಗವಾಗಿವೆ.
೧. ಕನ್ನಡದ ಮೊತ್ತಮೊದಲನೆಯ ಶಾಸನವೆಂಬ ಹಿರಿಮೆಯನ್ನು ಹೊತ್ತಿರುವ ಹಲ್ಮಿಡಿಯ ಶಾಸನದಲ್ಲಿ- ಪಶುಪತಿ ನಾಮಧೇಯನಾ ಸರಕ್ಕೆಲ್ಲ ಭಟರಿಯಾ ಪ್ರೇಮಾಲಯ ಸುತನ್ಗೆ ಸೇನ್ದ್ರಕ ಬಣೋಭಯ ದೇಶದಾ ವೀರಾಪುರುಷ ಸಮಕ್ಷದೆ ಕೇಕಯ ಪಲ್ಲವರಂ ಕಾದೆಱೆದು ಪೆತ್ತಜಯನ್ ಆ ವಿಜ ಅರಸನ್ಗೆ- ಎಂಬ ಪ್ರಯೋಗವಿದೆ [ಮೈ.ಆ.ರಿ. ೧೯೩೬.೧೬. ೪೫೦.ಪು. ೭೨-೨೩. ಸಾಲು : ೧೧; ಪ್ರ.ಕ. ೨೦-೩, ಪು.೩೮]. ಈ ಪ್ರಯೋಗದಲ್ಲಿ ಬರುವ ‘ಸರಕ್ಕೆಲ್ಲಭಟರಿಯಾ’ ಎಂಬ ಘಟಕವನ್ನು ಎತ್ತಿಕೊಂಡು ಜಿಜ್ಞಾಸೆ ನಡೆದಿದೆ.
ಈ ಘಟಕವನ್ನು ಅರ್ಥೈಸುವ ಪ್ರಕ್ರಿಯೆಯಲ್ಲಿ ನಡೆದಿರುವ ಚರ್ಚೆಗಳಲ್ಲಿ ವಿವಿಧ ವಿವರಣೆಗಳು ವ್ಯಕ್ತಪಟ್ಟಿವೆ. ಇದನ್ನು ಆ ಸರಕ್ಕೆ, ಆಸರಕ್ಕೆ, ಎಲ್ಲ ಭಟರಿಯಾ, ಕೆಲ್ಲಭಟರಿಯಾ- ಎಂದೆಲ್ಲಾ ಬಿಡಿಸಿ ಓದುವ ವಕ್ಖಾಣಿಸುವ ವಿದ್ವತ್ ಪ್ರಯತ್ನಗಳಾಗಿವೆ. ಬಲ್ಲಿದರ ಇಂತಹ ಬೌದ್ಧಿಕ ಕಸರತ್ತುಗಳಿಗೆ ಕೊನೆಯ ಪರದೆಯನ್ನೆಳೆದ ಡಾ. ಎಂ.ಬಿ. ನೇಗಿನ ಹಾಳ ಅವರು ಇದು ‘ಸರಕ್ಕೆಲ್ಲ’ ಎಂಬ ವಂಶವಾಚಕನಾದ ಸಮಾಸರೂಪವೆಂದೂ, ಇದೇ ರೂಪ ಮುಂದೆ ‘ಅರಕೆಲ್ಲ’ ಎಂದಾಗಿದೆಯೆಂದೂ ತೋರಿಸಿದ್ದಾರೆ. ಡಾ. ಪಿ.ಎನ್. ನರಸಿಂಹಮೂರ್ತಿ ಅವರೂ ಇದೇ ಅಭಿಪ್ರಾಯವನ್ನು ಬಹಳ ಹಿಂದೆಯೇ ಪ್ರತಿಪಾದಿಸಿದ್ದಾರೆ.
೨. ಕೆಲ್ಲ ಎಂಬುದು ಕರ್ನಾಟಕದಲ್ಲಿ ಆಗಿಹೋದ ಪ್ರಾಚೀನ ವಂಶ (ಕುಲ, ಮನೆತನ) ಗಳಲ್ಲೊಂದು. ಈ ಕೆಲ್ಲ ಮನೆತನವು ಆಳುವ ಒಂದು ಅರಸು ಕುಲವೂ ಆಗಿತ್ತು. ಹಲವು ಯುದ್ಧ ವೀರರು ಈ ಮನೆತನದಲ್ಲಿ ಆಗಿಹೋಗಿದ್ದಾರೆ. ಉತ್ತರ ಮತ್ತು ದಕ್ಷಿಣ ಕನ್ನಡ ಜಿಲ್ಲೆಗಳಲ್ಲೇ ಅಲ್ಲದೆ, ಕರ್ನಾಟಕದ ಬೇರೆ ಕೆಲವು ಭಾಗಗಳಲ್ಲಿಯೂ ಈ ವಂಶದವರ ಹೆಸರುಗಳು ಶಾಸನೋಕ್ತವಾಗಿವೆ. ಹಲ್ಮಿಡಿ ಶಾಸನೋಕ್ತ ಅರಕೆಲ್ಲ ಭಟರಿ (೫. ಶ.), ಹೊನ್ನಾವರ ತಾಮ್ರಪಟ ಶಾಸನೋಕ್ತ ಚಿತ್ರಸೇನ ಮಾಹಾಕೆಲ್ಲ (೬ ಶ.), ಪೊಳಲಿ ಶಾಸನೋಕ್ತ ಸೇಬ್ಯಾರಕೆಲ್ಲ (೯ ಶ.) ಮತ್ತು ಉದಯಾವರ ಶಾಸನೋಕ್ತ ಅರಕೆಲ್ಲ (೯ ಶ) ಮೊದಲಾದವರು ಈ ಕುಲದ ಪ್ರಾಚೀನರು. ಇವರಲ್ಲದೆ ಇನ್ನೂ ಕೆಲವರು ಈ ವಂಶದ ಹಿರಿಯರು ಶಾಸನಗಳಲ್ಲಿ ಕಾಣಿಸಿ ಕೊಂಡಿದ್ದಾರೆ.
೩. ಕೆಲ್ಲ ಎಂಬ ಒಂದು ಪ್ರಾಚೀನ ಮನೆತನದ, ಮತ್ತು ಅದರೊಳಗಿನ ಒಳ ಭೇದಗಳೂ ಸೇರಿದಂತೆ, ಕೆಲವು ಮುಖ್ಯ ಹೆಸರುಗಳು :
ಅರಕೆಲ್ಲ : ಮೈ.ಆ.ರಿ. ೧೯೩೬.೧೬.೪೫೦ ಮತ್ತು ಎ.ಇ.೯.ಪು.೨೩.೯ ಶ
ಕಲಿಕೆಲ್ಲ : ಕೆಲ್ಲಪುತ್ತಿಗೆ ಶಾಸನ, ೧೦೬೩
ಕೆಲ್ಲ ಚಿತ್ರಸೇನ : ಎ.ಇ.೩೭. ಪು.೩೭
ಕೆಲ್ಲಬಸದಿ : ಎ.ಕ.೬.೧೬.೯- ೧೦ಶ. ಕ್ಯಾತನಹಳ್ಳಿ (ಮಂಡ್ಯ ಜಿ / ಪಾಂಡವಪುರ ತಾ) ಪು. ೧೧೪
ಕೆಲ್ಲಭಟರಿ : ೧೯೩೬.೧೬. ಕ್ರಿ.ಶ. ೪೫೦.
ಮಹಾಕೆಲ್ಲ : ಎ.ಇ.೩೭.ಪು. ೩೩-೩೭.೬.ಶ. ಹೊನ್ನಾವರ ತಾಮ್ರಪಟ
ಮಾಗ್ದುಣರ ಕೆಲ್ಲ : ಎ.ಕ.೫.೨೨೦.೧೦೦೬. ಕಲಿಯೂರು
ಮುರಸ ಕೆಲ್ಲ : ಮೈ.ಆ.ರಿ. ೧೯೧೪-೧೫. ಪು. ೩೯-೪೦. ೫ ಶ
ಸಿಯಕೆಲ್ಲ : ಎ.ಕ.೧೬ ತುಮಕೂರು. ೯೫.೮ ಶ.
ಸಿಯಗೆಲ್ಲ : ಎ.ಕ.೧೬ ತುಮಕೂರು. ೮೬. ೮ಶ.
ಸೇವ್ಯಗೆಲ್ಲ : ಸೌ.ಇ.ಇ.೭.೨೫೮.೧೨ಶ
ಸೇಬ್ಯಕೆಲ್ಲ : ಕೆಲ್ಲಪುತ್ತಿಗೆ ಶಾಸನ, ೧೧-೧೨ ಶ.
೪. ಕೆಲ್ಲಮನೆತನದವರು ಹೆಚ್ಚಾಗಿ ಇದ್ದ ಒಂದು ಊರು ಕೆಲ್ಲಪುತ್ತಿಗೆ. ದಕ್ಷಿಣ ಕನ್ನಡ ಜಿಲ್ಲೆಯ ಕೆಲ್ಲಪುತ್ತಿಗೆಯು ಕೆಲ್ಲರ ನೆಲೆವೀಡಾಗಿತ್ತು. ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿನ ಶಾಸನಗಳಲ್ಲಿ ಕೆಲ್ಲರ ಶಾಸನಗಳೂ ಸಿಗುತ್ತವೆ. ತುಳುನಾಡಿನಲ್ಲಿ ಕೆಲ್ಲರಸರು ಎಂಬ ಜೈನ ಮನೆತನವಿತ್ತು. ಕೆಲ್ಲಪುತ್ತಿಗೆ, ಪೊಳಲಿ, ವೇಣೂರು ಶಾಸನಗಳಲ್ಲಿ ಈ ಮನೆತನದ ಮಾಹಿತಿಗಳಿವೆ. ಕೆಲ್ಲರು ಸ್ವಾಮಿ ನಿಷ್ಠರಾದ ಯೋಧರೂ ಹೌದೆಂಬುದನ್ನು ಇವರ ಶಾಸನಗಳು ಸಾರುತ್ತವೆ. ಡಾ.ಪಿ. ಎನ್. ನರಸಿಂಹಮೂರ್ತಿಯವರು, ಇಂದಿಗೂ, ತುಳುನಾಡಿನಲ್ಲಿ ಇರುವ ಜೈನ ಸಮಾಜದಲ್ಲಿ ಕೆಲ್ಲ ಎಂಬ ಹೆಸರು ಬಳಕೆಯಲ್ಲಿರುವುದನ್ನು ತಿಳಿಸಿದ್ದಾರೆ; Kellas Were Jains and they figure first in the HalmidiinscriptionofKadambaKakusthavarma (C. 430-450) ಎಂದೂ this Village is named kella Puttige giving due recognition to that meritorious family of Jain rulers ಎಂದೂ ಅಭಿಪ್ರಾಯ ಪಟ್ಟಿದ್ದಾರೆ. ಅಂದರೆ ಕನ್ನದದ ಮೊಟ್ಟಮೊದಲನೆಯ ಹಲ್ಮಿಡಿ ಶಾಸನೋಕ್ತರಾದ ಅರಕೆಲ್ಲಭಟರಿಯೂ ಅವನ ಮಗಾನಾದ ವಿಜ ಅರಸನೂ ಒಂದು ಜೈನ ಮನೆತನದ ಸಾಹಸಿಗಳೆಂದಾಯಿತು. ವಿಜಯಪ್ಪ, ವಿಜಯಣ್ಣ, ವಿಜಯಮ್ಮ, ಶ್ರೀವಿಜಯ ಎಂಬ ಹೆಸರುಗಳು ಜೈನ ಸಮಾಜದಲ್ಲಿ ಹೆಚ್ಚು ಪ್ರಸಾರದಲ್ಲಿ ಇರುವ ಈ ಪರಂಪರೆ ತುಂಬ ಪ್ರಾಚೀನವೆಂದು ತಿಳಿದುಬರುತ್ತದೆ.
೫. ಕೆಲ್ಲಪುತ್ತಿಗೆ ಎಂಬ ಒಂದು ಸ್ಥಳವಾಚಿಯು ಜೈನ ಮನೆತನದ ರಾಜಧಾನಿಯ ಹೆಸರೆಂಬುದನ್ನು ಗಮನಿಸುವಾಗ ಇಂತಹುದೇ ಇನ್ನೊಂದು, ಇನ್ನೂ ಪ್ರಾಚೀನ ವಾದ ಸದೃಶ ಸ್ಥಳನಾಮ ನೆನಪಾಗುತ್ತದೆ, ಅದೇ ಕೆಲ್ಲಂಗೆಱೆ ಎಂಬುದು. ಕೆಲ್ಲಂಗೆಱೆಯು ಜೈನರ ಆದಿತೀರ್ಥವೆಂದು ವಿಖ್ಯಾತವಾಗಿದೆ. ಶಾಸನಗಳಲ್ಲೂ ಈ ಸಂಗತಿ ದಾಖಲಾಗಿದೆ:
ಆ ಕೆಲ್ಲಂಗೆಱೆಯಾದಿ ತೀರ್ತ್ಥಂ : ಎ.ಕ. ೧೧(ಪ.) ೪೭೬ (೩೪೫) ೧೧೫೯. ಪು. ೨೫೯.
ಆ ಕೆಲ್ಲಂಗೆಱೆಯ ತ್ರಿಕೂಟರತ್ನತ್ರಯ ಎ.ಕ. ೯ (ಪ.) ಬೇ. ೩೨೩. ೧೩ ಶ. ಪು. ೩೦೬
ಇನ್ತು ಕೆಲ್ಲಙ್ಞಿಱೆಯಮ್ ಪಲರ್ ಪೊಗಱೆ : ಅದೇ, ಬೇ ೩೮೮.೯೫೪ ಬಸ್ತಿಹಳ್ಳಿ. ಪು. ೩೫೨
ಅ ಕೆಲ್ಲಂಗೆಱೆಯ ಚತುಃಸ್ಸೀಮಾ : ಅದೇ ಬೇ ೩೨೧. ೧೨೬೫. ಪು. ೨೯೯
ಆ ಕೆಲ್ಲಂಗೆೞಿ ಊರೂ ಸಹ ಜೈನರಾದ ಕೆಲ್ಲ ಮನೆತನದ ಹೆಸರಿನ ಸ್ಥಳ. ಇದು ಏಳನೆಯ ಶತಮಾನದ ವೇಳೆಗೆ ಪ್ರಸಿದ್ಧಿ ಪಡಿದಿತ್ತು. ಇಲ್ಲಿಯ ಬಸದಿಗಳೂ, ಮೋನಿಸಿದ್ಧಾಂತ ಭಟಾರರೂ ಪ್ರಸಿದ್ಧರು [ನಾಗರಾಜಯ್ಯ, ಹಂಪ. : ಸಾಂತರಾರು – ಒಂದು ಅಧ್ಯಯನಃ ೧೯೯೭ : ೧೬೪]. ಈ ಆದಿತೀರ್ಥವಾದ ಕೆಲ್ಲಂಗೆಱೆಯು ಪಾಳುಬಿದ್ದಾಗ ಮಹಾಭಂಡಾರಿ ಹುಳ್ಳಮಯ್ಯನು ಇದನ್ನು ಪುನರ್ಭರಣಗೊಳಿಸಿದ ಸಂಗತಿಯೂ ಶಾಸನೋಕ್ತವಾಗಿದೆ.
೬. ಕೆಲ್ಲಪುತ್ತಿಗೆ ಮತು ಕೆಲ್ಲಂಗೆಱೆ ಎಂಬುವು ಕೆಲ್ಲ ಎಂಬ ಜೈನ ಮನೆತನಕೆ ಸೇರಿದವುಗಳಾಗಿರುವಂತೆಯೇ ಇನ್ನೊಂದು ಇಷ್ಟೇ ಪ್ರಾಚೀನವಾದ ಇದೇ ಮೂಲಕ್ಕೆ ಸೇರಿದ ಸ್ಥಳವಿದೆ, ಅದೇ ‘ಕೆಲ್ಲಿಪುಸೂರು’. ಗಂಗರ ದೊರೆಯಾದ ಸೈಗೊಟ್ಟಶಿವಮಾರನ ಕಾಲದ ಪ್ರಾಚೀನ ಬಸದಿಯೊಂದು ‘ಕೊಡಗುನಾಡ ಕೆ(ಕಿ)ಲ್ಲಿ ಪುಸೂರು’ ಗ್ರಾಮದಲ್ಲಿತ್ತೆಂದು ಶಾಸನ ದಾಖಲಿಸಿದೆ [ಎ.ಕ ೪ (ಪ.) ಚಾನ. ೩೪೭.೭ ಶ. ಕುಲಗಾಣ (ಮೈಜಿ / ಚಾನತಾ) ಪು.೨೨೨] ಈ ಬಸದಿಯ ಜೈನಾಚಾರ್ಯರಾದ ಚಂದ್ರ ಸೇನಾ ಚಾರ್ಯರಿಗೆ ಅರಸನ ಅನುಮತಿಯಿಂದ ಪಲ್ಲವ ವೇಳಾರಸನೂ, ಗಂಗೈನಾಡ ಕಣ್ಣಮ್ಮನೂ ನೆಲವನ್ನು ದಾನವಿತ್ತರೆಂದು ಶಾಸನದಲ್ಲಿದೆ. ಇಲ್ಲಿ ಹೇಳಿರುವ ಕೆಲ್ಲಿಪುಸೂರು ಗ್ರಾಮವೇ ಈಗಿನ ಕೆಲಸೂರು. ಮೈಸೂರು ಜಿಲ್ಲೆ ಗುಂಡ್ಲುಪೇಟೆ ತಾಲ್ಲೂಕಿನ ಕೆಲಸೂರು ಗ್ರಾಮದಲ್ಲಿ ಇಂದಿಗೂ ಒಂದು ಚಂದ್ರಪ್ರಭ ಬಸದಿ ಇದೆ. ಕೊಡಗೂರ್ವಿಷಯೇ ಕೆಲ್ಲಿ ಪುಸುಗೂರ್ನಾಮ ಗ್ರಾಮೋ ಜಿನಾಲಯಾಯ ವಸದಿಕಾಲುಂ …. ಎಂಬಿತ್ಯಾದಿಯಾಗಿ ಶಾಸನದಲ್ಲಿ ಬರುತ್ತದೆ [IWG : ೧೯೮೪ : Bo. ೨೫:೭-೮ ಶಃಪು. ೧೩೫-೩೯; ಮೈ.ಆ.ರಿ. ೧೯೨೫. ೧೦೬. ಪು. ೯೦-೯೨; IWG : ೧೯೮೪ : ನಂ. ೩೬.: ೭-೮ ಶ.: ಪು. ೧೪೦-೪೧]. ಕೆಲ್ಲ-ಕೆಲ್ಲಿ ಇವೆರಡೂ ಒಂದೇ ಮೂಲದ ಜ್ಞಾತಿರೂಪ ಪ್ರಭೇದಗಳಾಗಿದ್ದು ಒಂದು ಜೈನ ಮನೆತನದ ಸ್ಥಳವಾಗಿದೆ. ಕೆಲ್ಲಿಪುಸೂರು (ಕೆಲಸೂರು).
೭. ರಾಷ್ಟ್ರಕೂಟರ ಸಾಮ್ರಾಜ್ಯದಲ್ಲಿ ಚೆಲ್ಲಕೇತನ ಮನೆತನವು ಒಂದು ಪ್ರತಿಷ್ಠಿತ, ಶಕ್ತಿವಂತ, ವೀರಯೋಧರ ಜೈನ ಕುಲವೆಂದು ಕನ್ನಡ ನಾಡಿನ ಚರಿತ್ರೆಯಲ್ಲಿ ಹೇಳಿದೆ. ಅಮೋಘವರ್ಷ ನೃಪತುಂಗನ ಮತ್ತು ತರುವಾಯದ ಕಾಲಘಟ್ಟದಲ್ಲಿ ಚೆಲ್ಲಕೇತನರು ರಾಷ್ಟ್ರಕೂಟ ಸಾಮ್ರಾಟರ ಸಂರಕ್ಷಣೆಗೆ ಟೊಂಕ ಕಟ್ಟಿದ್ದರು. ಅವರ ಹಲವು ಶಾಸನಗಳಲ್ಲಿ ಕೇವಲ ಮೂರುದೃಷ್ಟಾಂತಗಳನ್ನು ನೋಡಬಹುದು :
i. ಚೆಲ್ಲಕೇತನ ಶ್ರೀಮತ್ ಬಂಕೆಯರಸರ್ + ಬನವಾಸಿ ಪನ್ನಿರ್ಚ್ಛಾಸಿರಮು ಮಾನ್ + ಬೆಳ್ಗಲಿ ಮೂನೂಱುಮಾಂ ಕುನ್ದರಗೆ ಎೞ್ಪತ್ತುಮಾಂ ಕುನ್ದೂರಯ್ನೂ ಱುಮಾ ಪುರಿಗೆಱೆ ಮೂನೂಱುಮಾಂ ಬಂಕೆಯರಸರಾಳುತ್ತಿರೆ ಬಂಕೆಯನ ಮಗಂ ಕುನ್ದಟ್ಟೆ ನಿಡುಗುನ್ದಗೆ ಪನ್ನೆರಡು ಮಾಂನಾಳುತ್ತಿೞ್ದು [ಕ.ಇ.೧.೧೫.೯ ಶ. ಶಿಗ್ಗಾಂವಿ]
ii. ಮಾಸಾಮನ್ತ ಚಲ್ಲಧ್ವಜರಣದುತ್ತರಂಗನೆನ್ತು ಮೊಳ್ಳಿದಂ
[ಎ.ಕ. ೮ ಸೊರಬ. ೮೮.೯೧೨]
iii. ಮಹಾಸಾಮನ್ತಂ ಚೆಲ್ಲಕೇತನನ್ [ಸೌ.ಇ.ಇ.೧೮. ೨೩. ೯೨೮. ಹಳೇರಿತ್ತಿ]
ಚೆ(ಚ)ಲ್ಲ ಧ್ವಜರಾದ ಈ ಚೆಲ್ಲಕೇತ ಮನೆತನಕ್ಕೂ ‘ಕೆಲ್ಲ’ ವಂಶಕ್ಕೂ ಸಂಬಂಧವಿದ್ದು ಇವೆರಡೂ ಒಂದೇ ಮೂಲದ ಕುಲವೆಂದು ತೋರುತ್ತದೆ. ಕಕಾರ ಚಕಾರ ಸ್ವನ ವ್ಯತ್ಯಾಸವು ದ್ರಾವಿಡ ಭಾಷೆಗಳ ಇತಿಹಾಸದಲ್ಲಿ ಹೊಸದಲ್ಲವೆಂಬ ಭಾಷಾವಿಜ್ಞಾನ ಹಿನ್ನೆಲೆಯಲ್ಲೂ, ಕೆಲ್ಲರೂ ಚೆಲ್ಲರೂ ಜೈನರೆಂಬ ಹಿನ್ನೆಲೆಯಲ್ಲೂ ಇವರ ಏಕಮೂಲವನ್ನು ಪರಿಭಾವಿಸಬಹುದು.
೮. ಕೆಲ್ಲ ಎಂಬ ಜೈನ ಮನೆತನದ ಕೆಲವರು ಗದಗ ತಾಲೂಕು ಮತ್ತು ಅಣ್ಣಿಗೆರೆ (ನವಲ್ಗುಂದ ತಾಲೂಕು) ಸುತ್ತಮುತ್ತಲಿನ ಊರುಗಳಲ್ಲಿಯೂ ಇದ್ದರು. ಅಣ್ಣಿಗೆರೆಯ ಗಂಗೆ ಪೆರ್ಮಾನಡಿ ಬಸದಿಗೆ, ದತ್ತಿಯಾಗಿ ಹೊಲನೆಲ ಮನೆ ಹೊನ್ನು ಇವನ್ನು ಬಿಟ್ಟು ಕೊಟ್ಟ ಜೈನ ಶ್ರಾವಕ ಮನೆತನಗಳಲ್ಲಿ ಕೆಲ್ಲಕುಲದವರೂ ಸೇರಿರುವುದನ್ನು ಗಾವರವಾಡ ಶಾಸನ ನಮೂದಿಸಿದೆ [ಎ.ಇ. ೧೫. ೨೩. ೧೦೭೧ – ೭೨. ಗಾವರಿವಾಡ ಪು. ೩೪೩. ಸಾಲು : ೭೩ – ೭೪]: ಕೆಲ್ಲರ ಗೊರವಿ ಸೆಟ್ಟಿಯ ಸಾಮ್ಯಕ್ಕೆ ಮತ್ತರೆಂಟು ಮನೆವೊಂದು ಭೋಗವಾಡಗೆ ಗದ್ಯಾಣಂ ನಾಲ್ಕು.
೯. ವ್ಯಕ್ತಿವಾಚಕವಾಗಿಯೂ (ಕೆಲ್ಲಭಟರಿ), ಸ್ಥಳವಾಚಿಯಾಗಿಯೂ (ಕೆಲ್ಲಿಪುಸೂರು, ಕೆಲ್ಲಪುತ್ತಿಗೆ, ಕೆಲ್ಲಂಗೆಱೆ) ಈ ಒಂದು ಮನೆತನದ ಹೆಸರು ಬಳಕೆಯಾಗಿರು ವುದು ಈ ಶಬ್ಧ ಕಾಲಕ್ರಮೇಣ ಗಳಿಸಿದ ಅರ್ಥವ್ಯಾಪ್ತಿಗೆ ಸಾಕ್ಷಿಯಾಗಿದೆ. ಕೆಲ್ಲಎಂಬುದು, ಒಂದೂವರೆ ಸಾವಿರ ವರ್ಷಕ್ಕೂ ಹಿಂದಿನಿಂದ ಕನ್ನಡ ನಾಡಿನಲ್ಲಿ ಹಾಸುಹೊಕ್ಕಾಗಿ ಬೆರೆತು ಹೋದ, ಒಂದು ಹೆಸರಾಂತ ಮನೆತನದ ಮಾತೆಂಬುದು ಸಾಂಸ್ಕೃತಿಕವಾಗಿ ಮನನೀಯವಾಗಿದೆ. ಇಲ್ಲಿಯೇ ಹೇಳಬಹು ದಾದ ಮತ್ತೊಂದು ವಿಚಾರ : ಕೆಲ್ಲಿ ಎಂಬುದು ಒಂದು ಜಾತಿಯ ಮರ, ಹಾಗೂ ಕಿಲ್ಲಂಗಿ ಎಂಬುದು ಒಂದು ಜಾತಿಯ ಸಸ್ಯ – ಎಂಬ ಅರ್ಥವಿರುವ ಶಬ್ದಗಳಾಗಿರುವುದನ್ನು ಗಮನಿಸಿದರೆ ಕೆಲ್ಲ (ಲ್ಲಿ) ಚೆಲ್ಲ ಎಂಬುದೂ ಒಂದು ವೃಕ್ಷ ವಿಶೇಷ ನಾಮವೆಂದು ಹೇಳಬಹುದೆನಿಸುತ್ತದೆ.

ಚಂದ್ರಕೊಡೆ: ಶಾಸನಗಳಲ್ಲಿ ವಾಜಿವಂಶ ವಲ್ಲರಿ
ಪೀಠಿಕೆ
ಧಾರವಾಡ ಜಿಲ್ಲೆಯ ಗದಾ ತಾಲ್ಲೂಕಿಗೆ ಸೇರಿದ ಲಕ್ಕುಂಡಿಯ ೫೨ ನೆಯ ಸಂಖ್ಯೆಯ ಶಿಲಾಶಾಸನ ಕರ್ನಾಟಕದ ಚರಿತ್ರೆಯಲ್ಲಿ ಮಹತ್ವವನ್ನು ಪಡೆದಿದೆ [ಸೌ.ಇ.ಇ. ೧೧-೧, ೫೨-೫೩. ೧೦೦೭-೦೮]. ಈ ಶಾಸನವನ್ನು ಮಹಾಕವಿ ರನ್ನನ ರಚನೆಯೆಂದು ಮಾನ್ಯ ಮಡಾಲಾಗಿದೆ. ಲಕ್ಕುಂಡಿಯ ಶಾಸನದ ಆಧಾರದಿಂದ ತೈಲಪ ಚಕ್ರವರ್ತಿಯ ಸಾಮ್ರಾಜ್ಯ ವಿಸ್ತರಣೆಗೆ ಕಾರಣರಾದ ಮತ್ತು ಆರಂಭ ಘಟ್ಟದಲ್ಲಿ ಸುಭದ್ರವಾದ ತಳಪಾಯ ಹಾಕಿಕೊಟ್ಟ ಮಹಾವೀರರ, ಮಹಾತ್ಯಾಗಿ ರಾಷ್ಟ್ರಭಕ್ತರ ವಿವರಗಳನ್ನು ತಿಳಿಯಬಹುದು. ತರ್ದವಾಡಿಯ ಮಹಾಸಾಮಂತನಾಗಿದ್ದ ತೈಲಪನು ಚಾಳುಕ್ಯ ಸಾಮ್ರಾಜ್ಯವನ್ನು ಕಟ್ಟುವ ಸಾಹಸದಲ್ಲಿ ನಿರತನಾದಾಗ, ಆತನಿಗೆ ಭುಜಾದಂಡವಾಗಿ ನಿಂತಚರಲ್ಲಿ ದಲ್ಲಪಯ್ಯ ಮತ್ತು ಮಲ್ಲಪಯ್ಯ ಹಾಗೂ ಇವರಿಬ್ಬರ ಇದಿ ಮನೆತನದ ಕಲಿಗಳು ಪ್ರಮುಖರು.
ವೆಂಗಿ ವಿಷಯದ ಕಮ್ಮೆನಾಡಿನ ಪುಂಗನೂರಿನಲ್ಲಿ ಪ್ರತಿಷ್ಠಿತವಾದ ಮನೆತನ ನಾಗಮಯ್ಯನದು, ಪುಂಗನೂರು ಪುರವರಾಧೀಶನಾದ ನಾಗಮಯ್ಯನು ದಾನಿಯಾಗಿ, ಜನಹಿತ ಕಾರುಅನಿರತನಾಗಿ, ಜ್ಞಾನಿಯಾಗಿ, ಜೈನ ಆಗಮ ಶಾಸ್ತ್ರ ನಿಪುಣನಾಗಿ ಹಿರಿಮೆ ಗಳಿಸಿದ್ದನು. ಅವನ ಮಗಂದಿರಾದ ಮಲ್ಲಪ್ಪಯ್ಯ ಪುನ್ನಮಯ್ಯರು ಶಸ್ತ್ರ-ಶಾಸ್ತ್ರ ವಿದ್ಯಾ ಕುಶಲರು. ಕೌಂಡಿನ್ಯಕುಲ ಪ್ರದೀಪನಾದ ಮಲ್ಲಪಯ್ಯನು ರಾಜ ನೀತಿ ವಿಶಾರದನಾಗಿ ಶೌರ್ಯಾವಷ್ಟಂಬದಿಂದ ತೈಲಪನ ಸಾಮ್ರಾಜ್ಯ ಲಕ್ಷ್ಮೀ ಪ್ರವರ್ಧಮಾನಕ್ಕೆ ಕಾರಣವಾಗಿದ್ದನು. ಮಲ್ಲಪ್ಪಯ್ಯನ ತಮ್ಮನಾದ ಪುನ್ನಮಯ್ಯನು ಚಾಳುಕ್ಯರ ಸೈನ್ಯಾಧಿಪತಿಯಾಗಿ, ತೈಲಪನಿಗಾಗಿ ಸಾಹಸದಿಂದ ಕಾವೇರಿ ಸರಿತ್ತೀರದಲ್ಲಿ ಹೋರಾಡುತ್ತಿರುವಾಗ ಶತ್ರುಗಳಿಂದ ಹತನಾಗಿ ಸುರಲೋಕದ ಅತಿಥಿಯಾದನು.
ಮಲ್ಲಪನ ಮಡದಿ ಜಿನಪಾದ ಪಯೋಜ ಭೃಂಗಿಯಾದ ಅಪ್ಪಕಬ್ಬೆ. ಆಕೆ ಅನೂನಗುಣ ಸಂಪನ್ನನಾದ ನಾಗಮಯ್ಯನ ಮತ್ತು ವಿನಯಮತಿ ನಾಗಿಯಬ್ಬೆಯ ಮಗಳು. ಮಲ್ಲಪ್ಪಯ್ಯನ ತಂದೆಯ ಹೆಸರೂ ನಾಗಮಯ್ಯ, ತಂದೆಗೆ ಸಮಾನರಾದ ಮಾವನ ಹೆಸರೂ ನಾಗಮಯ್ಯ. ಮಲ್ಲಪಯ್ಯ – ಅಪ್ಪಕಬ್ಬೆ ದಂಪತಿಗಳಿಗೆ ಮಕ್ಕಳು ಎಂಟು ಜನ. ಅವರಲ್ಲಿ ಮಗಂದಿರು ಐವರು, ಮಗಳುದಿರು ಮೂವರು. ಹೆಣ್ಣು ಮಕ್ಕಳಲ್ಲಿ ಅತ್ತಿಮಬ್ಬೆ – ಗುಂಡಮಬ್ಬೆ ಎಂಬ ಅಕ್ಕತಂಗಿ ಯರನ್ನು ಸಚಿವೋತ್ತಮನಪ್ಪ ದಲ್ಲಪಯ್ಯನ ಹಿರಿಯ ಮಗನಾದ ನಾಗದೇವನಿಗೆ ಕೊಟ್ತು ಮದುವೆ ಮಾಡಲಾಗಿತ್ತು.
ಅತ್ತಿಮಬ್ಬೆಯ ಮಾವನಾದ ದಲ್ಲಪಯ್ಯನು ತೈಲಪ ಚಕ್ರವರ್ತಿಗೆ ಭುಜಾದಂದವಾಗಿದ್ದನು, ದಲ್ಲಪಯ್ಯನಿಗೂ ತೈಲಪನಿಗೂ ಇದ್ದ ಮೈತ್ರಿ ಎಷ್ಟು ಮಧುರತಮವಾಗಿತ್ತೆಂದರೆ, ಅದು ಅರಸ-ಆಳು ಎಂಬ ರೀತಿಯದಾಗಿರಲಿಲ್ಲ. ಪ್ರಭುವೂ ಪ್ರಜೆಯೂ ಗಾಢವಾದ ಸ್ನೇಹದ ಬೆಸುಗೆಯಿಂದ ಪರಸ್ಪರರು ಅನ್ಯೋನ್ಯವಾಗಿದ್ದರು. ದಲ್ಲನಿಗೂ ಅಹಮಲ್ಲನಿಗೂ ಸಿಂಹಾಸನವೊಂದು ಭೇದವೇ ಉಳಿದುದೆಲ್ಲ ಸಮಾನವೆಂಬಂಥ ಸಖ್ಯ.
ಇಷ್ಟು ಹಿರಿಮೆಯುಳ್ಳ ದಲ್ಲಪನನ್ನು ಶಾಸನದಲ್ಲಿ, ಮಂಡಳ ಸಿದ್ಧಿ ಮತ್ತು ವಿವೇಕ ಬೃಹಸ್ಪತಿ ಎಂಬ ಎರಡು ವಿಶೇಷಣಗಳಿಂದ ನಿರ್ದೇಶಿಸಲಾಗಿದೆ. ಇದು ಅಲೋಚನೀಯ ವಿಷಯ. ಕ್ರಿ.ಶ. ೯೭೩-೭೪ ರಲ್ಲಿ ತೈಲಪನು ತಾನು ಸರ್ವತಂತ್ರ ಸ್ವತಂತ್ರ ಸಾಮ್ರಾಟನೆಂದು ಘೋಷಿಸಿದನು. ಇದಕ್ಕೆ ಮೊದಲು ಆತನು ರಾಷ್ಟ್ರಕೂಟರ ಮಹಾ ಸಾಮಂತನಾಗಿದ್ದನು. ದಲ್ಲಪಯ್ಯನು ತೈಲಪನಿಗೆ ಸಹಾಯಕನಾಗಿ ಸೇರಿದ್ದು ಯಾವಾಗ ಎಂಬ ಸೂಚನೆಗಳು ಸ್ಪಷ್ಟವಾಗಿ ಕಾಣುವುದಿಲ್ಲ. ತೈಲಪ-ದಲ್ಲಪರಲ್ಲಿ ಅಧಿಕಾರದ ಆಚೆಗೂ ಚಾಚಿಕೊಂಡ ಅನ್ಯೋನ್ಯತೆ ಆತ್ಮೀಯತೆಯನ್ನು ಕಂಡಾಗ, ಅವರಿಬ್ಬರೂ ಮೊದಲಿಗೆ ತರ್ದವಾಡಿಯ ಪರಿಸರದಲ್ಲಿ ಇದ್ದಾಗಿನಿಂದ ಒಂದು ಗೂಡಿರಬೇಕೆನಿಸುತ್ತದೆ. ಮಹಾ ಸಾಮಂತನಾಗಲೂ, ಅದರಲ್ಲಿ ಯಶಸ್ವಿಯಾಗಲೂ, ಸ್ವತಂತ್ರನೆಂದು ಘೋಷಿಸಿಕೊಳ್ಳಲೂ, ಮುಂದೆ ಚಕ್ರಾಧಿಪತ್ಯ ಸ್ಥಾಪನೆ – ವಿಸ್ತರಣೆಗೂ ತೈಲಪನಿಗೆ ‘ಕಳೆಯ ತತ್ವಜ್ಞಾನಿ ಮಾರ್ಗದರ್ಶಿ’ ಯಾಗಿದ್ದವನು ದಲ್ಲಪ. ದಲ್ಲಪನು ತೈಲಪನ ಚಮೂಪನಾಗಿ ಯುದ್ಧಗಳಲ್ಲಿ ಜತೆಗೆ ನಿಂತು ಭುಜಕ್ಕೆ ಭುಜಕೊಟ್ಟು ಹೋರಾಡಿದನು. ತೈಲಪನಿಗೆ ನೆಚ್ಚಿನ ನೇಹಿಗನಾದನು. ಆ ಕಾರಣಗಳಿಗಾಗಿ, ಋಣಕ್ಕಾಗ್ ತೈಲಪನು ದಲ್ಲಪನಿಗೆ ಮಂಡಳಸಿದ್ಧಿ, ವಿವೇಕ ಬೃಹಸ್ವತಿ ಎಂಬ ರಾಜ ಪ್ರಶಸ್ತಿಗಳನ್ನಿತ್ತು ಸಂಮಾನಿಸಿದನು.
ದಲಪನು ದೊರೆ ತೈಲಪನಿಗೆ ಆಡಳಿತ ನಿರ್ವಹಣೆಯಲ್ಲಿ ಸಭಾ ಸಂವಾಸನಾಗಿ ಸೂಕ್ತ ಸಕಾಲಿಕ ವಿವೇಕಯುಕ್ತ ಮಾರ್ಗದರ್ಶಕ ಆಗಿದ್ದನೆಂಬುದನ್ನು ಶಾಸನ ದಾಖಲಿಸಿದೆ. ದಲ್ಲಪನು ತೈಲಪ ಚಕ್ರವರ್ತಿಯ ಅಖಿಳ ರಾಜ್ಯಭರ ನಿರೂಪಿತ ಮಹಾ ಮಂತ್ರಾಕ್ಷ ಪಟಳಕ್ಕೆ ಅಧಿಪತಿ ಎನಿಸಿದ್ದ ಎಂಬುದು ವಿಶೇಷ ಗಮನಿಕೆ ಅರ್ಹವಾಗಿದೆ. ಸಮಸ್ತ ರಾಜ್ಯ ನಿರ್ವಹಣೆಗೆ ಸಂಬಂಧಿಸಿದಂತೆ ನಿರೂಪಣೆ ಆಗುತ್ತಿದ್ದ ಪ್ರಮುಖ ರಾಜತೀರ್ಪು, ರಾಜಾಜ್ಞೆಗಳ ಮೂಲ ತಾಮ್ರ ದಾಖಲೆ ಪ್ರತಿಗಳ ರಾಜ ಪತ್ರಾಗಾರಕ್ಕೆ, ರಾಜಕೋಶಕ್ಕೆ ದಲ್ಲಪನು ಮುಖ್ಯನು. ರಾಜ್ಯಾದಳಿತದಲ್ಲಿ ನ್ಯಾಯ ಸಂಬಂಧದ ದಾಖಲೆಗಳು ಇರುವ ಭಂಡಾರವೇ ಅಕ್ಷಪಟಲ. ಈ ಅಂಶವು, ತೈಲಪ ಚಕ್ರವರ್ತಿಯು ದಲ್ಲಪನಲ್ಲಿ ಇಟ್ಟಿದ್ದ ನಂಬಿಕೆಗೆ ಸಾಕ್ಷಿ ಪಟಲವೂ ಆಗಿದೆ. ದಲ್ಲಪನು ಎಷ್ಟು ಜನಪ್ರಿಯನಾಗಿದ್ದನೆಂದರೆ ಆತನ ಹೆಸರಿನ ನಾನಾ ರೂಪಗಳು ಪ್ರಚಲಿತವಾಗಿವೆ: ದಲ್ಲ, ಧಲ್ಲ, ದಲ್ಲಪ, ಧಲ್ಲಪ, ದಲ್ಲಪಯ್ಯ, ಧಲ್ಲಪಯ್ಯ.
ತೈಲಪ ಚಕ್ರಿಯು ದಲ್ಲಪನನ್ನು ಇಷ್ಟೊಂದು ಹತ್ತಿರವಾಗಿಟ್ತು ಗೌರವಿಸಲು ಇದ್ದ ಇನ್ನೊಂದು ಪ್ರಬಲವಾದ ಕಾರಣ, ದಲ್ಲಪನು ತೋರಿದ ಯುದ್ಧ ನೈಪುಣ್ಯ, ಅಹವಶೌಂಡನಾದ ದಲ್ಲಪನ ಪರಾಕ್ರಮದ ಉಗ್ಗಡಣೆಗೆ ಲಕ್ಕುಂಡಿಯ ಶಾಸನ ಅಗ್ರಾಸನ ಕೊಟ್ಟಿದೆ:
ಮಲ್ಲಾಮಲ್ಲಿಯೊಳಾನ್ತರಿ
ಮಲ್ಲರನಾಹವದೊಳೊತ್ತಿ ಗೋಳ್ಮುರಿಗೊಳ್ವೀ
ಬಲ್ಲಾಳ್ತನದಿನ್ದಾಹವ
ಮಲ್ಲಮನ ಭುಜಾದಣ್ದಮೆನಿಸಿ ಧಲ್ಲಂ ನೆಗೆಱ್ದಂ ||
            ಪೂಣರ್ದ್ದಿದಿರಾಗಿ ತಾಗಿದೊರನಾನೆಯೊಳೊಕ್ಕುವನೆಂದು ಬೆರ್ಚ್ಚಿಕೊಂ
ಕಣಮೞ್ದಿಯಿಕ್ಕೆ ಬೆಂಗಿ ಬೆಱಗಾಗೆ ತಿವುಳ್ಳೆಲನಳ್ಕೆ ಮಾಳವ
ಮಣಿಯಂ ಪೊದಳ್ದುದಿರ್ಕ್ಕೆಲದ ಮುಂದಣ ಪಿಂದಣ ಮಣ್ಡಲಕ್ಕೆ ಭೀ
ಷಣಮತಿರೌದ್ರಮದ್ಭುತಮಗುರ್ವ್ವಿನೆ ತೇಜದಳುರ್ಕ್ಕೆ ಧಲ್ಲನ ||
            ಧಲ್ಲಂಗಂ ನೆಗೆೞ್ದಾಹವ
ಮಲ್ಲಂಗಂ ಭೇದಮುಂಟೆ ವಿಭವದೊಳದನೇ
ನೆಲ್ಲರುಮರಿಯರೆ ಧರಣೀ
ವಲ್ಲಭ ಸಿಂಹಾಸನೈಕ ಭೇದಮೆ ಭೇದಂ ||
ಮೇಲಿನ ಮೂರು ಪದ್ಯಗಳನ್ನು ತೈಲಪನನ್ನೂ, ಚಾಲುಕ್ಯ ಸಾಮ್ರಾಜ್ಯದ ಇತಿಹಾಸವನ್ನೂ ಕುರಿತು ಬರೆಯುವ ಚರಿತ್ರಕಾರರು ಅವಶ್ಯ ಗಮನಿಸಬೇಕು. ಗಂಗರ ಸೇನಾನಿ ಸಚಿವ ಚಾವುಂಡರಾಯನು ಕೈಗೊಂಡ ಹಲವು ಯುದ್ಧಗಳಲ್ಲಿ ‘ಅಲ್ಲ’ ಎಂಬುವನ ವಿರುದ್ಧ ಹೂಡಿದ ಯುದ್ಧವೂ ಒಂದು. ಈ ‘ಅಲ್ಲ’ ನನ್ನು ಜೆ. ಎಫ್. ಫ್ಲೀಟರ್ ಸರಿಯಾಗಿ ಗುರುತಿಸಲು ಆಗಿರಲಿಲ್ಲ. ರೈಸರು ಈ ಹೆಸರಿನ ರೂಪ ಕುರಿತು ‘ದಲ್ಲ’ ಎಂದಿದ್ದಾರೆ. ಹೀಗಾಗಿ ದಲ್ಲನು ತೈಲಪನ ಪರವಾಗಿ ರಾಷ್ಟ್ರಕೂಟರ ಮತ್ತು ಗಂಗರ ವಿರುದ್ಧ ಯುದ್ಧವೆಸಗಿದ್ದಕ್ಕೆ ಅನ್ಯಾನ್ಯ ಆಧಾರ ಉಂಟು [ಎ.ಇ. V.p. ೧೭೦. note ೨ : ಎ.ಕ. ೨ (೧೯೭೩) ಪೀಠಿಕೆ, ಪು. ೩].
ಪಂಪಯ್ಯನ ಪ್ರವೇಶ
ಈ ರೀತಿ ನಾಡಿನಲ್ಲಿ ಗಣ್ಯನಾಗಿದ್ದ ದಲ್ಲಪನ ಮಗನಾದ ನಾಗದೇವನು ತನ್ನ ತಂದೆಯಂತೆಯೇ ಮಹಾಪರಾಕ್ರಮಿಯಾಗಿದ್ದನು. ತೈಲಪ ಚಕ್ರವರ್ತಿ ಈ ನಾಗದೇವನ ಸಾಹಸವನ್ನು ಮನಗಂಡು ಅವನನ್ನು ತನ್ನ ಸೈನ್ಯಕ್ಕೆ ಸೇನಾಧಿಪತಿಯನ್ನಾಗಿ ನೇಮಿಸಿ ದನು. ನಾಗದೇವನು ಅನೇಕ ಸಂಗ್ರಾಮಗಳಲ್ಲಿ ಭಾಗವಹಿಸಿ ಚಾಳುಕ್ಯ ಸಾಮ್ರಾಜ್ಯಕ್ಕೆ ಸುಭದ್ರವಾದ ಅಡಿಪಾಯ ಹಾಕಿದನು. ತೈಲಪನ ಆಡಳಿತ ನಿಷ್ಕಂಟಕವಾಗುವಂತೆ ಹಗೆಗಳೊಂದಿಗೆ ನಾಗದೇವನು ನಡೆಸಿದ ಚರಿತ್ರಾರ್ಹ ಸಮರಗಳನ್ನು ಶಾಸನ ಕಂಡಿರಿಸಿದೆ. ಅಹವದಕ್ಷತೆಯಿಂದ ಸೆಣಸುತ್ತ ರಣ ಭೂಮಿಯಲ್ಲೇ, ತನ್ನ ಚಿಕ್ಕ ಮಾವ ಪುನ್ನಮಯ್ಯನಂತೆ ಹತನಾದ. ನಾಗದೇವ-ಅತ್ತಿಮಬ್ಬೆಯರ ಮಗನಾದ ಅಣ್ಣಿಗ ದೇವನೂ ತನ್ನ ತಂದೆ ತಾತಂದಿರಂತೆಯೇ ಅಹವರಂಗವನ್ನೆರಿದ. ಅಹವ ದುರ್ಜಯನೆನಿಸಿ ಸಾಹಸವನ್ನು ದಕ್ಷತೆಯನ್ನೂ ರಾಷ್ಟ್ರಪ್ರೇಮವನ್ನೂ ಪ್ರಕಟಿಸಿದ. ಈ ಅಣ್ಣಿಗದೇವನನ್ನು ಮೆಚ್ಚಿದ ತೈಲಪನೂ, ತೈಲಪನ ಮಗನಾದ ಇರಿವ ಬೆಡಂಗ ಸತ್ಯಾಶ್ರಯನೂ ಅನೇಕ ಪ್ರಶಸ್ತಿಗಳ ಮಾಲೆ ತೊಡಿಸಿದರು; ಚಕ್ರವರ್ತಿ ಸನ್ಮಾನ ಮಾಡಿ ಗೌರವಿಸಿದರು. ಚಾಳುಕ್ಯ ಚಕ್ರವರ್ತಿಯ ಸೈನ್ಯಾಧೀಶನಾದ ಅಣ್ನಿಗ ದೇವನಿಗೆ ಪಡೆವಳ ತೈಲಪ, ಆಳ್ದನ ಚಕ್ರಂ, ನನ್ನಿ ನಾರಾಯಣ, ಕರ್ಪೂರ ವರ್ಷ, ಗುಣಮೇರು, ಆಯುಧಾಚಾರ್ಯ, ಪತಿಮೆಚ್ಚೆ, ಗಂಡ, ಚತುರ ಚತುರಾನನ – ಎಂಬ ರಾಜಬಿರುದು ಗಳನ್ನು ಇತ್ತುದಕ್ಕೆ ಶಾಸನಾಧಾರವಿದೆ.
ಅಣ್ನಿಗದೇವನನ್ನು ಲಕ್ಕುಂಡಿಯ ಶಾಸನದಲ್ಲಿ ಶ್ರೀಮತ್ ಪಡೆವಳ – ತೈಲಪಯ್ಯ ಎಂದು ಪರಿಚಯಿಸಲಾಗಿದೆ. ಈತನನ್ನು ಮಾಸವಾಡಿ ನೂಱನಾಲ್ವತ್ತು ಪ್ರದೇಶಕ್ಕೆ ಬೀಳುವೃತ್ತಿಯಿಂದ ಆಳುವಂತೆ ನೇಮಿಸಲಾಯಿತು. ಬೀಳವೃತ್ತಿ ಮತ್ತು ಅಣುಗವೃತ್ತಿಯನ್ನು ರಾಜರು ತಮ್ಮ ಮಕ್ಕಳಿಗೆ, ಯುವರಾಕರಿಗೆ ಮಾತ್ರ ಕೊಡುವ ಅಧಿಕಾರ ಗೌರವ. ಅಪರೂಪಕ್ಕೊಮ್ಮೆ ರಾಜರು ತಮ್ಮ ಆಪ್ತರೂ ಬಹುಸರ್ಮಥರೂ ಆದಂಥ ನಿಷ್ಠಾವಂತ ಮೇಧಾವಿಗಳಿಗೆ ಈ ವೃತ್ತಿ ಪ್ರತಿಪತ್ತಿಯನ್ನಿತ್ತು ತಮ್ಮ ವಿಶ್ವಾಸವನ್ನು ಸಾರ್ವಜನಿಕವಾಗಿ ಪ್ರಕಟಿಸುತ್ತಿದ್ದರು. ಅಣ್ನಿಗದೇವನಿಗೆ ಈ ನಂಬಿಕೆಯ ವಿಶಿಷ್ಟ ಗೌರವ ಸಂದಿತ್ತು ಎಂಬುದು ಗಮನಾರ್ಹ. ಹೀಗೆ ಅಣ್ನಿಗದೇವನ ಮೇಲೆ ಚಕ್ರವರ್ತಿಯ ವಾತ್ಸಲ್ಯವು ವರ್ಷಿತವಾಗಲು ಮುಖ್ಯ ಕಾರಣ, ಈ ಮನೆತನದಲ್ಲಿ ಹೆಪ್ಪುಗಟ್ಟಿದ್ದ ದೇಶಪ್ರೇಮ ಮತ್ತು ರಾಜನಿಷ್ಠೆ. ಅಣ್ನಿಗದೇವನ ತಾಯಿಯ ಮತ್ತು ತಂದೆಯ ಎರಡೂ ಮನೆತನಗಳಲ್ಲಿ ಪ್ರಭುಶಕ್ತಿ ಕೆನೆಕಟ್ಟಿತ್ತು. ಮಲ್ಲಪಯ್ಯನ ಕುಟುಂಬದಲ್ಲಿ ಈ ರಾಜಭಕ್ತಿಯ ಪರಾಕಾಷ್ಠ ಸ್ಥಿತಿಯಾಗಿ, ಆತ ತನ್ನ ಒಬ್ಬ ಮಗನಿಗೆ ತೈಲಪನ ಬಿರುದುಗಳಲ್ಲಿ ಒಂದಾದ ‘ಅಹವಮಲ್ಲ’ ಎಂಬುದನ್ನೆ ಹೆಸರಾಗಿಟ್ಟು, ನಾಮಕರಣ ಮಾಡಿ ಆ ಪರಂಪರೆಯನ್ನು ಉದ್ಘಾಟಿಸಿದನು. ಆತನ ಒಡಹುಟ್ಟಿದ ತಮ್ಮನಾದ ಪುನ್ನಮಯ್ಯನು ಅರಾತಿ ಸೇನೆಯಿಂದ ರಣಭೂಮಿಯಲ್ಲೇ ಹತನಾದ ದುರ್ಘಟನೆ ನಡೆದಿದ್ದರೂ, ತಾನೂ ಮಗಂದಿರೂ ಅಳಿಯನೂ ಮೊಮ್ಮಗನೂ ಅಹವಾಗಣದಲ್ಲಿಯೇ ಆಯುಸ್ಸು ಸಮೆಸಿದರು; ರಾಷ್ಟ್ರರಕ್ಷಣೆಗೇ ಅರ್ಪಿತ ಬುದ್ಧಿಯುಳ್ಳವರಾದರು.
ಅಣ್ನಿಗದೇವನನ್ನು, ಆತನ ತಂದೆಯ ನಿಧನಾನಂತರ, ಮಾಸವಾಡಿ ೧೪೦ ಕಂಪಣ ವಿಭಾಗಕ್ಕೆ ಬೀಳವೃತ್ತಿಯಿಂದ ಆಳುವಂತೆ ನೇಮಿಸಲಾಯಿತೆಂಬುದು ಸರಿಯೆ. ಆದರೆ ಬಹು ವಿಸ್ತಾರವಾದ ಚಾಳುಕ್ಯ ಸಾಮ್ರಾಜ್ಯದಲ್ಲಿ, ಬೇರೆ ಎಲ್ಲಾ ಭಾಗಗಳನ್ನು ಬಿಟ್ಟು, ಮಾಸವಾಡಿ ಪ್ರದೇಶಕ್ಕೇ ನೇಮಿಸಿದ್ದು ಏಕೆ? ಅಣ್ನಿಗನ ತಾತ ಮುತ್ತಾತಂದಿರು ಆಳಿ ಬಾಳಿ ಉಚ್ಛ್ರಾಯಕ್ಕೆರಿದ ವೆಂಗಿ ವಿಷಯವೂ ಕಮ್ಮೆನಾಡೊ ಪುಂಗನೂರೊ ಆಗ ಬಹುದಿತ್ತಲ್ಲವೆ? ನೆಲೆವೀಡು ಮಳಖೇಡದ ನೆರೆಹೊರೆಯಲ್ಲೆ ಒಂದು ಪ್ರದೇಶವನ್ನು ಕೊಡಬಹುದಿತ್ತು ಅಲ್ಲವೆ? ಇಂತಹ ಕೆಲವು ಸಂಶಯಗಳು ಪ್ರಶ್ನೆಗಳಾಗಿ ಎದುರು ನಿಲ್ಲುತ್ತವೆ. ಈ ಸವಾಲುಗಳಿಗೆ ಚರಿತ್ರೆಯ ಒದಲಿನಲ್ಲಿಯೇ ನಿಂತು ಉತ್ತರಗಳನ್ನು ಕಂಡುಕೊಳ್ಳಬೇಕಾಗಿದೆ.
ಅಣ್ನಿಗದೇವನಿಗೆ ತಾಯಿಯ ಕಡೆಯಿಂದ ಇದ್ದ ಅಜ್ಜಪ್ಪಜ್ಜರೆಲ್ಲಾ ವೆಂಗಿ ಮಂಡಲದ ಕಡೆಯವರೆಂಬುದು ನನ್ನಿ. ಆದರೆ ಅವನಿಗೆ ತಂದೆಯ ಕಡೆಯಿಂದ ಇದ್ದ ತಾತಂದಿರು ಯಾವ ಕಡೆಯ ಸ್ಥಳಮೂಲದವರು ಎಂಬುದು ಚಿಂತನೀಯವಾಗಿದೆ. ಈ ದಿಕ್ಕಿನ ಜಿಜ್ಞಾಸೆಗೆ ತೊಡಗಿದಾಗ ಕೆಲವು ಬೆಳಕಿನ ಕಿರಣಗಳು ಬೀಳುತ್ತವೆ. ಅಣ್ನಿಗ ದೇವನ ತಂದೆಯಾದ ನಾಗದೇವನನ್ನು ಲಕ್ಕುಂಡಿಯ ಶಾಸನವು ‘ವಾಜಿಕುಳತಿಳಕ’ ನೆಂದಿದೆ. ಹಾಗೆಯೇ ಇನ್ನೊಂದೆಡೆಯಲ್ಲಿ ಆತನನ್ನು ‘ಮಹೀದೇವಕುಳ ಗಾನ ಗಭಸ್ತಿಮಾಳಿ’ ಎಂದು ವಿಶೇಷಣಿಸಿದೆ. ಮಹೀದೇವ ಎಂದರೆ ಭೂಸರ (ಬ್ರಾಹ್ಮಣ)ರು ಎಂದರ್ಥ. ಅವರು ಜೈನ ಬ್ರಾಹ್ಮಣರಾಗಿದ್ದರು: ವಾಜಿಕುಳವು ಜೈನ ಬ್ರಾಹ್ಮಣ ಕುಲವಾಗಿತ್ತು.
ದಲ್ಲಪಯ್ಯನ ಬೀಗರಾದ ಮಲ್ಲಪ್ಪಯನ ಮನೆತನವೂ ಇದೇ ರೀತಿ ಜೈನ ಬ್ರಾಹ್ಮಣ ವಂಶವಾಗಿತ್ತು. ಮಲ್ಲಪಯ್ಯ-ಪುನ್ನಮಯ್ಯ ಒಡಹುಟ್ಟುಗರು. ಇವರ ತಂದೆಯಾದ ನಾಗಮಯ್ಯನನ್ನು ಪೊನ್ನಕವಿ ತನ್ನ ಶಾಂತಿಪುರಾಣಂ ಕಾವ್ಯದಲ್ಲಿ ಹೀಗೆ ಪರಿಚಯಿಸಿದ್ದಾನೆ :
ಅತಿವಿಖ್ಯಾತಿಯ ಕಮ್ಮೆನಾಡನುದಾತ್ತಂ ಕಾವನೀವಂ ದ್ವಿಜೋ
ನ್ನತ ವಿದ್ಯಾನಿಧಿಗಳ್ಗನೂನನುಪಮಾತೀತ ಧೈರ್ಯಂ ಬಹು
ಶ್ರುತನಾಜ್ಞಾನಿಧಿ ಯಾಜ್ಞವಲ್ಕ್ಯ ಸದೃಶಂ ಕೌಂಡಿನ್ಯಗೋತ್ರಂ ನಿರಾ
ಕೃತದೋಷಸ್ಥಿತಿ ನಾಗಮಯ್ಯನನಘಂ ಶ್ರೀ ಭೂಮಿದೇವೋತ್ತಮಂ || (೧-೪೪)
ಪೊನ್ನನ ತರುವಾಯ ಈ ದೊಡ್ಡ ಕುಟುಂಬವನ್ನು ಪರಿಚಯಿಸುವ ಪರಂಪರೆಯನ್ನು ಮುಂದುವರಿಸಿದವನು ರನ್ನಕವಿ. ರನ್ನನು ಅಜಿತ ಪುರಾಣ ಕಾವ್ಯದಲ್ಲಿ ಮಲ್ಲಪನನ್ನು ಕೌಂಡಿನ್ಯ ಕುಲ ಪ್ರದೀಪನೆಂದೂ (೧-೨೮), ಕೌಂಡಿನ್ಯ ಗೋತ್ರ ಮಂಡನ ಎಂದೂ (೧-೩೫) ತಿಳಿಸಿದ್ದಾನೆ. ಪೊನ್ನಕವಿ ಮುಂದುವರಿದು ಮಲ್ಲಪ – ಪುನ್ನಮರನ್ನು ‘ಭೂಮಿ ದೇವತನಯರ್’ (೧-೪೬) ಎಂದಿದ್ದಾನೆ. ಮಲ್ಲಪನನ್ನು ಬಭ್ರುವರಾಹ ಮಿಹಿರ ಶೌನಕ ಸುನಂದ ಗಾರ್ಗ್ಯ – ಇವರಿಗೆ ಸಮಾನನೆಂದಿದ್ದಾನೆ (೧-೪೭); ಅಲ್ಲದೆ
ಈ ನೆಲದೊಳ್ ಮಲ್ಲಪನ ಸ
ಮಾನರ್ ನರರೀಗಳಿಲ್ಲ ಮುನ್ನುಳ್ಳೊಡೆ ಕಾ
ನೀನಂ ದಧೀಚಿ ವೃಷ
ಸೇನಂ ಯಮತನಕ್ಕುಮಲ್ಲದೊನಲ್ಲಂ || (೧-೪೯)
ಎಂದು ಪರಿಚಯಿಸಿದ್ದಾನೆ. ಬಭ್ರು ವರಾಹಮಿಹಿರ ಶೌನಕ ಸುನಂದ ಗಾರ್ಗ್ಯರು ಯಾರು ಜೈನರಲ್ಲ; ಕರ್ಣ ದಧೀಚಿ ಶಿಬಿ ವೃಷಭೇನ ಧರ್ಮಜ – ಇವರೂ ಅಜೈನರು, ಪೌರಾಣಿಕರು. ಈ ಹೋಲಿಕೆಯಲ್ಲಿ ಮತ್ತು ೧-೪೪ ರಲ್ಲಿರುವ ಯಾಜ್ಞವಲ್ಕ್ಯರೊಂದಿಗೆ ಸಾದೃಶ್ಯ ಕಲ್ಪಿಸಿರುವುದಿಲ್ಲ ಬ್ರಾಹ್ಮಣ್ಯಪರವಾದ ವೈದಿಕ ವಿವರಣೆಯಿದೆ. ಇದರಿಂದ ಇವರು ನಾಗಮಯ್ಯನಿಗಿಂತ ಒಂದೆರಡು ತಲೆಮಾರು ಹಿಂದೆಯಷ್ಟೇ ಬ್ರಾಹ್ಮಣತ್ವದಿಂದ ಜೈನತ್ವಕ್ಕೆ ಸರಿದಂತೆ, ಮತಾಂತರ ಮಾಡಿದಂತೆ ಕಾಣುತ್ತದೆ. ಈ ಚರ್ಚೆಯನ್ನು ಮತ್ತೆ ಕೈಗೆತ್ತಿಕೊಳ್ಳಬಹುದು.
ಈ ಹಿನ್ನೆಲೆಯಲ್ಲಿ ಚರ್ಚಿಸಬೇಕಾದ ಮುಖ್ಯ ವಿಷಯವೆಂದರೆ, ದಲ್ಲಪಯ್ಯನ ಮನೆತನದ ಮೂಲ ಸ್ಥಳ ಯಾವುದೆಂಬುದು. ಈ ಪ್ರಶ್ನೆಯ ಗಂಟನ್ನು ಬಿಡಿಸಲು ಬೇಕಾದ ಸುಳಿವು ರೋಣದ ಒಂದು ಶಾಸನದಲ್ಲಿ ಸಿಗುತ್ತದೆ. ರಾಷ್ಟ್ರಕೂಟ ಚಕ್ರವರ್ತಿ ಕನ್ನರ ದೇವನ (ಕೃಷ್ಣ ೩) ಭಾವನೂ, ಮಹಾಮಂಡಲಿಕನೂ ಆದ ಇಮ್ಮಡಿ ಬೂತಗ ಪೆರ್ಮಾಡಿಯು ಗಂಗವಾಡಿ ೯೬,೦೦೦ ಬೆಳ್ವೊಲ – ೩೦೦ ಮತ್ತು ಪುಲಿಗೆರೆ ೩೦೦ ಪ್ರದೇಶವನ್ನು ಆಳುತ್ತಿದ್ದನು. ಆಗ ಭತಾಯ (ಕಪ್ಪ)ವನ್ನು ಕೊಡಲೊಲ್ಲದ ಪಂಪಯ್ಯ ಎಂಬಾತನನ್ನು ರೋಣದಲ್ಲಿ ಎದುರಿಸಿ ಭೂತಯ್ಯನು ಕೊಂದನು. ಮಹಾಮಾಣ್ಡಲಿಕ ಬೂತಾರ್ಯ (ಬೂತಯ – ಬೂತಗ) ನಿಗೆ ತಾನೊಂದು ಅಕ್ಷತೆಯನಪ್ಪಂದಮೀಯೆನೆನ್ದು ತಱೆಸನ್ದ ಮಾನ್ಯ ಪಂಪಯ್ಯನು ವಾಜಿಕುಳಕ್ಕೆ ಮತ್ತು ಕೌಂಡಿಲ್ಯ ಗೋತ್ರಕ್ಕೆ ಸೇರಿದವನೆಂಬುದು ಮುಖ್ಯವಾಗಿ ಪರಿಶೀಲಿಸಬೇಕಾದ್ದು.
ತಱೆಸಂದೆಮ್ಮೊಡೆ ರೋಣಮಂ ಕಿಡಿಸಿ ತಾ ಬೂತಾರ್ಯ ಪೆರ್ಮ್ಮಾಡಿ (ನಿ)
ರ್ವ್ವಱಿಸುತ್ತಿಱ್ದೊಡೆ ತನ್ನನನ್ದಿಱೆದು ಮೇ
ಣ್ನಿಱೆ ಕಾದು (ತ್ತಸಿ) ವೆತ್ತು ಸತ್ತನಧಿಕಂ ಪಂಪಯ್ಯನುದ್ದಾಮ ಸದ್
ಗುಱುಕಂ ವಾಜಿಕುಳೋದಯಂ ಬುಧನುತಂ ಕೊನ್ಡಿಲ್ಲ್ಯ ಗೋತ್ರೋನ್ನತಮ್ ||
            ಧರೆಯೆಲ್ಲಂ ಪೊಗೞ್ವ
ನ್ತಿರೆ ಪುರಿಗೆಱೆಯೊಳಗುರ್ತು ರೋಣಮಂ ಕಾದ
ಮರೇಶ್ವರ ಪುರಮನೆಯ್ದಿ ಪೆ
ಸರಿಂ ಕೀರ್ತ್ತಿಶ್ರೀಪತಾಕನಭಿನುತಂ ಪಂಪಯ್ಯಂ ||
[ಸೌ.ಇ.ಇ. ೧೧-೧, ೩೬ ಕ್ರಿ.ಶ. ೯೪೨, ರೋಣ (ಧಾರವಾಡ ಜಿಲ್ಲೆ) ಪುಟ.೨೨]
ರೋಣದ ಶಾಸನದಲ್ಲಿ ಪ್ರಸ್ತಾಪಿತನಾಗಿರುವ ಸಾಹಸಿ, ಪ್ರತಿಭಟನಕಾರ ಮತ್ತು ಬೂತುಗನೊಂದಿಗೆ ಸೆಣಸಿ ಸತ್ತ ಪಂಪಯ್ಯನು ವಾಜಿಕುಳೋದಯನೂ, ಕೌಂಡಿನ್ಯ ಗೋತ್ರದ ಉನ್ನತನೂ ಆಗಿದ್ದನೆಂಬುದು ಪ್ರಸ್ತುತ ಚರ್ಚೆಗೆ ಜೀವ ತುಂಬಿದೆ. ಈ ಶಾಸನದ ಕಾಲ ಕ್ರಿ.ಶ. ೯೪೨. ಪಂಪಯ್ಯನು ದಲ್ಲಪಯ್ಯನ ತಂದೆಯೂ, ಹಿರಿಯ ಸೋದರನೊ ಆಗಿರುವ ಸಾಧ್ಯತೆಯನ್ನು ಸುಲಭವಾಗಿ ತಳ್ಳಿಹಾಕಲು ಬರುವುದಿಲ್ಲ : ಪ್ರಾಯಃ ತಂದೆಯೇ ಆಗಿರುವ ಸಂಭವವಿದೆ. ತನ್ನ ತಂದೆ ಅಥವಾ ಸೋದರ ಪಂಪಯ್ಯನಂತೆ, ಯುದ್ಧ ನಿಪುಣನೂ ಸಾಹಸಿಯೂ ಆಗಿದ್ದ ದಲ್ಲಪನನ್ನು ತೈಲಪನು ತನ್ನವನನ್ನಾಗಿಸಿಕೊಂಡನು. ರಾಷ್ಟ್ರಕೂಟರ ಕನ್ನರದೇವನ ಮಹಾಸಾಮಂತನಾಗಿ ಕ್ರಿ.ಶ. ೯೬೫ ರಲ್ಲಿ ತರ್ದವಾಡಿಯನ್ನು ಆಳುತ್ತಿದ್ದಾಗ ತೈಲಪನು, ಈ ದಲ್ಲಪನನ್ನು ಗುರುತಿಸಿ ತನ್ನೊಂದಿಗೆ ಸೇರಿಸಿಕೊಂಡಿರುವುದು ಸಾಧ್ಯವಿದೆ. ಅಲ್ಲಿಂದ ಮುಂದೆ ತೈಲಪನು ಚಕ್ರವರ್ತಿಯಾದಾಗ ದಲ್ಲಪನು, ತನ್ನ ಬಂಧು ಪಂಪಯ್ಯನನ್ನು ಹಿಂದೆ ಕೊಂದಿದ್ದ ಗಂಗ ದೊರೆಗಳ ಮೇಲೆ ಸೇಡಿಗಾಗಿ ಹಾತೊರೆದು ನುಗ್ಗಿ ಬಂದಾಗ, ಚಾವುಂಡರಾಯನೊಂದಿಗೆ ಕದನ ಮಾಡಿದನು. ಚಾವುಂಡರಾಯನಿಗೂ ಪ್ರತೀಕಾರವಿತ್ತು : ತನ್ನ ದೊರೆ ಬೂತುಗನ ಮೇಲೆ ಕತ್ತಿ ಹಿರಿದ ಪಂಪಯ್ಯನ ರಕ್ತ ಸಂಬಂಧಿಯ ಮೇಲೆ ಹಗೆ. ಈ ಕಾರ್ಯ ಕಾರಣ ಸಂಬಂಧದ ಸರಪಳಿಯನ್ನು ಹಿಡಿದಾಗ (ಅಲ್ಲ) ದಲ್ಲ ಮತ್ತು ಚಾವುಂಡರಾಯರು ಯುದ್ಧದಲ್ಲಿ ಯಾಕೆ ಮುಖಾಮುಖಿಯಾಗಿ ನಿಂತರು ಎಂಬುದು ನಿಚ್ಚಳವಾಗುತ್ತದೆ. ಒಬ್ಬ ಪಂಪಯ್ಯನು, ಗೊಟ್ಟೆಗಳಿ ಭಾಗವನ್ನು ರಾಷ್ಟ್ರಕೂಟ ಚಕ್ರವರ್ತಿಯಾದ ಮುಮ್ಮಡಿ ಕೃಷ್ಣನು (೯೩೯-೬೭) ಆಳುತ್ತಿರುವಾಗ, ನೋಡಿಕೊಳ್ಳುತ್ತಿದ್ದನೆಂದು ಒಂದು ಶಾಸನದಿಂದ ತಿಳಿದುಬರುತ್ತದೆ : ಕಾಲ, ಸು. ೯೪೦
೧. ಸ್ವಸ್ತಿ ಕನ್ನರದೇವ ರಾಜ್ಯ ಡ[೦]
೨. ಗೆಯ್ಯೆಯಾ ಬನವಸಿ
೩. ದೇಸಮ [ನಾೞುತ್ತಿ] ರೆಗ
೪. [ರ್ವ್ವಿ] ನ್ದರ (ನಾ) ಳೆ ಗೊಟ್ಟೆಗ
೫. ಳಿಯ ಪಂಪಯ್ಯ (ನಾ) ಳೆ
೬. [ನಾ] ಗವರ್ಮ್ಮಂ [೦] ನಾೞ್ಗಾವೊಣ್ಡು
೭. ಗೆಯ್ಯೆಬ (ಸದಿ) ಗೆ ಪದಿನ
೮. ಯ್ದು ಮತ್ತಕೆಯೂಮೆರ (ಡು)
೯. ಗಾಣಮು(೦) ನಡೆದು ಮಾ
೧೦. [ದೆ] ಯ್ಯಿಂಬೆಯ ಮಗಳ ಮಾ
೧೧. ಗ ಕಣ್ಡಮ್ಮನವರ ಪೆಸರನೆ
೧೨. ಱೆ ಸಲ್ಪರಸಿ ನಿಱೆಸಿದ
೧೩. ಧರ್ಮ್ಮ ಈದನೞ್ದರವರ
[ಸೌ.ಇ.ಇ. ೧೮, ೩೨. ಅತೇದಿ. ನಿಟಪಳ್ಳಿ (ಧಾರವಾಡ ಜಿಲ್ಲೆ, ರಾಣಿಬೆನ್ನೂರು ತಾಲ್ಲೂಕು) ಪು. ೨೦. ಈ ಶಾಸನದ ಏಳನೆಯ ಪಾದದಲ್ಲಿರುವ ಬಳರಿಗೆ, ಎಂಬುದು ‘ಭಟಾರಿ’ ಎಂಬ (ದೇವತೆಯ) ಹೆಸರಿನ ತಪ್ಪು ಪ್ರಯೋಗ ವಿರಬಹುದೆಂದು ಸಂಪುಟದ ಸಂಪಾದಕರು ಊಹಿಸಿದ್ದಾರೆ. ನಾನು ಅದು ‘ಬಸದಿಗೆ’ ಎಂದಿರಬಹುದೆಂದು ಊಹಿಸಿದ್ದೇನೆ] ಈ ಪಂಪಯ್ಯನಿಗೆ ಸಂಬಂಧಿಸಿದ ಇನ್ನೂ ಒಂದು ಶಾಸನ ದೊರೆತಿದೆಯೆಂದು ತಿಳಿದು ಬಂದಿದೆ.
ದಲ್ಲಪ ಮತ್ತು ಪಂಪಯ್ಯ ಒಂದೇ ವಂಶದ ಕುಡಿಗಳೆಂಬ ಈ ಸಮೀಕರಣವನ್ನು ದೃಢಪಡಿಸುವ ಸಾಧಕಾಂಶಗಳನ್ನು, ಅಂತರ ಬಾಹ್ಯ ಪ್ರಮಾಣಗಳನ್ನು ಸಂಚಯಿಸಿ ಹೀಗೆ ಹರಳುಗೊಳಿಸಿ ಹೇಳಬಹುದು:
೧. ಇಬ್ಬರೂ ವಾಜಿಕುಳಕ್ಕೆ ಸೇರಿದ ಐತಿಹಾಸಿಕ ವ್ಯಕ್ತಿಗಳು
೨. ಇಬ್ಬರೂ ಕೌಂಡಿನ್ಯ ಗೋತ್ರ ಮಂಡನರು
೩. ಇಬ್ಬರ ನಡುವೆ ಇರುವ ಕಾಲದ ಅಂತರವೂ ಕಾಲೈಕ್ಯಕ್ಕೆ ಅನುಗುಣವಾಗಿದೆ.
೪. ಸ್ಥಳೈತ್ಯವೂ ಸಮರ್ಪಕವಾಗಿದೆ.
೫. ದಲ್ಲಪಯ್ಯ – ಪಂಪಯ್ಯನ ಎಂಬ ನಾಮ ಸಾದೃಶ್ಯವೂ ಕಂಡು ಬರುತ್ತದೆ.
೬. ದಲ್ಲಪ – ಚಾವುಂಡರಾಯನ ನಡುವೆ ನಡೆದ ಪ್ರತೀಕಾರ ಯುದ್ಧ ಸಕಾರಣವಾಗಿ ಸ್ಥಾಪಿತವಾಗುತ್ತದೆ.
ಮೇಲಿನ ಆರು ಕಾರಣಗಳ ಜತೆಗೆ ಏಳನೆಯ ಅಂಶ ಇನ್ನೊಂದು ಇದೆ.
ಅತ್ತಿಮಬ್ಬೆಯ ಮಗನಾದ ಅಣ್ನಿಗದೇವನನ್ನು ಮಾಸವಾಡಿ – ೧೪೦ರ ಪ್ರದೇಶವನ್ನೇ ಆಳಳು ಚಾಳುಕ್ಯ ಚಕ್ರವರ್ತಿಗಳು ಏಕೆ ನಿಯೋಜಿಸಿದರು ಎಂಬುದಕ್ಕೆ ಸಮರ್ಪಕವಾದ ಉತ್ತರ ಇಲ್ಲಿದೆ. ಅಣ್ನಿಗದೇವನ ಪೂರ್ವಜರು, ತಂದೆಯ ಕಡೆಯ ಹಿರಿಯರು ಈ ಫಿರ್ಕಾದವರು. ಪ್ರಾಯಃ ಲಕ್ಕುಂಡಿಯೇ ಅವರ ಮೂಲಸ್ಥಳ. ಆದ್ದರಿಂದ ಅಣ್ನಿಗೆ ದೇವನ ಅಧಿಕಾರ ಉತ್ತರೋತ್ತರ ಪ್ರದೇಶದತ್ತ ದಾಂಗುಡಿ ಯಿಡದೆ, ದಕ್ಷಣೋತ್ತರಕ್ಕೆ ಇಳಿದುಬಂದದ್ದು ಅವರು ಇಲ್ಲಿನ ಮೂಲನಿವಾಸಿಗರೆಂಬ ಕಾರಣಕ್ಕಾಗಿ. ಹೀಗಾಗಿ ಮೇಲೆ ಪ್ರತಿಪಾದಿಸಿದ ಏಳು ಬಾಧಕವಾಗಿರುವ ಒಂದು ಕಾರಣವನ್ನೂ ಮುಂದಿಡಬೇಕು : ದಲ್ಲಪನನ್ನು ಪರಿಚಯಿಸುವಾಗ ಪಂಪಯ್ಯನ ಹೆಸರು ಬಂದಿಲ್ಲ ಎಂಬುದು. ಆದರೆ ಇದು ತಳ್ಳಿಹಾಕಬಹುದಾದ ತೆಳ್ಳನೆಯ ಎಳೆಯಾಗಿದೆ.
ಕಾಳಿಮಯ್ಯ ದಂಡನಾಯಕ
ತೈಲಪನು ಚಕ್ರವರ್ತಿಯಾಗಿ ಘೋಷಿಸಿಕೊಂಡು ಚಾಳುಕ್ಯ ಸಾಮ್ರಾಜ್ಯವನ್ನು ಮತ್ತೆ ಪುನರುಜ್ಜೀವಿಸಿದನು. ತೈಲಪನು ತನ್ನ ರಾಜಧಾನಿಯಾಗಿ ಆರಿಸಿಕೊಂಡಿದ್ದು, ತಾನು ಸೋಲಿಸಿದ ರಾಷ್ಟ್ರಕೂಟರ ನೆಲೆವೀಡಾಗಿದ್ದ ಮಾನ್ಯಖೇಟವನ್ನೇ. ಪರಮಾರರ ಸೀಯಕ ಹರ್ಷನು ದಾಳಿಯಿಟ್ಟು ಸುಟ್ಟು ಲೂಟಿ ಮಾಡಿಹೋಗಿದ್ದ ಮಾನ್ಯಖೇಟಕ್ಕೆ ಮತ್ತೆ ಮರುಹುಟ್ಟನ್ನು ಕೊಟ್ಟವನು ತೈಲಪ. ತನ್ನ ಎಡಗೈ ಆಗಿ, ಅಂತರಂಗಕ್ಕೆ ಹತ್ತಿರವಾದ ಉನ್ನತ ಅಧಿಕಾರಿಗಳನ್ನಾಗಿ ತೈಲಪನು ಆರಿಸಿಕೊಂಡಿದ್ದು ದಲ್ಲಪ ಮತ್ತು ಮಲ್ಲಪರನ್ನು. ಇತ್ತ ಲಕ್ಕುಂಡಿಯ ಕಡೆಯಿಂದ ದಲ್ಲಪನೂ, ಅತ್ತ ಪುಂಗನೂರಿನಿಂದ ಮಲ್ಲಪನೂ ಬಂದು ತೈಲಪನ ರಾಜಧಾನಿ ಮಳಖೇಡದಲ್ಲಿ ನೆಲೆಸಿದರು. ತೈಲಪ ಚಕ್ರವರ್ತಿ ಸೂಚನೆ – ಸಾಕ್ಷಿಯಾಗಿ ದಲ್ಲಪ -ಮಲ್ಲಪರು ಬೀಗರಾದರು. ಅತ್ತಿಮಬ್ಬೆ – ನಾಗದೇವ ದಂಪತಿಗಳಾದರು. ವಾಜಿಕುಳವು ಕೌಂಡಿನ್ಯ ಗೊತ್ರವೂ ಬೆಸೆದುಕೊಂಡವು.
ಕ್ರಿ.ಶ. ೯-೧೦ ನೆಯ ಶತಮಾನ ಜೈನ ಸಮಾಜಕ್ಕೆ ಶುಕ್ರದೆಸೆಯ ಹೊಂಗಾಲ. ರಾಷ್ಟ್ರಕೂಟ ಚಕ್ರವರ್ತಿಗಳೂ, ಗಂಗಕುಲದ ರಾಜರೂ ಜೈನಧರ್ಮದ ಪಾಲಕರು. ಜಿನಸೇನರು, ಗುಣಭದ್ರರು, ಜಿನಚಂದ್ರರು, ಅಜಿತಸೇನರು – ಮೊದಲಾದ ಮಹಾನ್ ಜೈನ ಆಚಾರ್ಯರು ರಾಷ್ಟ್ರವ್ಯಾಪ್ತಿ ಪ್ರಭಾವಿಗಳಾಗಿದ್ದರು. ಚಕ್ರವರ್ತಿಗಳೂ ರಾಜ ಗುರುಗಳೂ ಮಹಾ ಸಾಮಂತ, ಮಹಾಮಂಡಲೇಶ್ವರ, ಮಹಾ ದಂಡನಾಯಕರೂ ಪ್ರಜೆಗಳೂ ಜಿನಧರ್ಮ ವತ್ಸಲರಾಗಿದ್ದರು. ರಾಷ್ಟ್ರಕೂಟ ಸಾಮ್ರಾಜ್ಯದ ಮತ್ತು ದಕ್ಷಿಣ ಭಾರತದ ಮೂರನೆಯ ಒಂದಂಶದಷ್ಟು ಪ್ರಜಾಕೋಟಿ ಜೈನಧರ್ಮೀಯರಿಂದ ಕೂಡಿತ್ತು. ಗಾಢವಾದ ವರ್ಚಸ್ಸಿನ ಜೈನ ಪರಿಸರದಲ್ಲಿ ನೂರಾರು ಪ್ರತಿಷ್ಠಿತ ಬ್ರಾಹ್ಮಮ ಮನೆತನಗಳು ಜೈನ ಧರ್ಮಕ್ಕೆ ಮತಾಂತರಗೊಂಡರು. ಪಂಪನ ತಂದೆ ಭೀಮಪ್ಪಯ್ಯ, ಪಂಪನ ತಾಯಿಯ ತಂದೆ (ತಾತ) ಜೋಯಿಸಸಿಂಘ, ಅತ್ತಿಮಬ್ಬೆಯ ತಾತನಾದ ನಾಗಮಯ್ಯನ ಹಿರಿಯರು, ಅತ್ತಿಮಬ್ಬೆಯ ಮಾವ ದಲ್ಲಪಯ್ಯನ ಮನೆತನ, ಪ್ರಾಕೃತಕವಿ ಪುಷ್ಪದಂತನ ಹಿರಿಯರು – ಹೀಗೆ ಹಲವು ಪ್ರತಿಭೆಗಳು ಸಮವಸರಣ ಸೇರಿದುವು. ದಿವ್ಯಧ್ವನಿಗೆ ಓಗೊಟ್ಟುವು.
ವಾಜಿಕುಳ ಹತ್ತನೆಯ ಶತಮಾನದ ಚಾಳುಕ್ಯ ರಾಜ್ಯದಲ್ಲಿ ಒಂದು ಪ್ರತಿಷ್ಠಿತ ಮನೆತನವಾಗಿ ಪ್ರತಿಷ್ಠಾಪಿತವಾಯಿತು. ಪಂಪಯ್ಯ, ದಲ್ಲಪಯ್ಯ, ನಾಗದೇವ, ಅಣ್ನಿಗದೇವ- ಈ ನಾಲ್ಕು ತಲೆಮಾರಿನವರು, ರಕ್ತ ಸಂಬಂಧದವರು, ಒಬ್ಬರಾದ ಮೇಲೆ ಒಬ್ಬರು ಸೈನ್ಯದಲ್ಲಿ ಪ್ರಮುಖರೆನಿಸಿದರು. ಇವರ ತರುವಾಯವೂ ಈ ವಂಶದ ಕುಡಿಗಳು ಕಾಣಿಸಿಕೊಂಡಿರುವುದನ್ನು ಸಹ ಈ ಸಂಪ್ರಬಂಧದ ಕಕ್ಷೆಯಲ್ಲಿ ಚರ್ಚಿಸ ಬಹುದಾಗಿದೆ. ಕರ್ನಾಟಕದ ಶಾಸನಗಳಲ್ಲಿ, ಕಾವ್ಯಗಳಲ್ಲಿ ವಾಜಿಕುಳ ಮತ್ಯು ಆ ಕುಲಕ್ಕೆ ಸೇರಿದ ಪ್ರಮುಖರ ಕೆಲವು ಪ್ರಸ್ತಾಪಗಳಿವೆ. ಅವುಗಳನ್ನು ಕಾಲಾನುಕ್ರಮಣಿಕೆಯಿಂದ ವಿವೇಚಿಸಬಹುದು.
೧. ದಲ್ಲಪ-ನಾಗದೇವ-ಅಣ್ನಿಗದೇವ ಇವರ ತರುವಾಯ ವಾಜಿಕುಳದ ಮತ್ತು ಇವರ ಮನೆತನದವನೇ ಆದ ಕಾಳಿಮಯ್ಯ ದಂಡನಾಯಕನು ಕಂಡುಬರುತ್ತಾನೆ. ಭುವನೈಕಮಲ್ಲ ಇಮ್ಮಡಿ ಸೋಮೇಶ್ವರನ ಕಾಲದ ಇಬ್ಬರು ಪ್ರಮುಖ ಮಹಾಮಣ್ಡಳೇಶ್ವರರು ಲಕ್ಷ್ಮರಸ ಮತ್ತು ಕಾಳಿಮಯ್ಯ. ಇವರಿಬ್ಬರಲ್ಲಿ ಕಾಳಿಮಯ್ಯನು ಚಾಳುಕ್ಯ ಸಾಮ್ರಾಜ್ಯದ ಉತ್ತರಕ್ಕೂ, ಲಕ್ಷ್ಮನೃಪನು ದಕ್ಷಿಣ ಭಾಗಕ್ಕೂ ತಮ್ಮ ಆಡಳಿತ ನಿವಹಣೆ ಮಾಡಿರುವುದು ಗಮನಾರ್ಹ. ಕಾಳಿಮಯ್ಯನು ಜಿನಭಕ್ತವಾಗಿ ತನ್ನ ವಂಶದ ಹಿರಿಯರಂತೆ ಜಿನಗೃಹವನು ಕಟ್ಟಿಸಿದನು. ಅವನನ್ನು ಕುರಿತು ಮಹಾ ರಾಷ್ಟ್ರದ ನಾಂದೇಡು ಜಿಲ್ಲೆಯ ದೇಗಲೂರು ತಾಲ್ಲೂಕಿನ ತಡಕಲ್ಲು ಗ್ರಾಮದ ಶಾಸನ ಅರಿಚಯ ಮಾಹಿತಿಯನ್ನು ಒದಗಿಸಿದೆ:
            (ಭದ್ರಂ) ಭೂಯ (ತಾ) ಜ್ಜಿನೇಂದ್ರಾ (ಣಾಂ) (ಶಾಸನಾಯಾ) ಘನಾ (ಶಿನೇ)
ಕುತೀರ್ತ್ತ (ಧ್ವಾನ್ತಸಂಘಾ) ತ ಪ್ರತಿಭಿನ್ನಘನ (ಭಾನವೇ) ||
(ಸ್ವಸ್ತಿ) ಸಮಸ್ತಭುವನಾಶ್ರಯ ಶ್ರೀ | ಪೃಥಿವೀ ವಲ್ಲಭ ಮಹಾರಾಜಾಧಿರಾಜ
ಪರಮೇಶ್ವರ ಪರಮಭಟ್ಟಾರಕಂ ಸತ್ಯಾಶ್ರ | ಯಕುತಿಳಕ ಚಾಳುಕ್ಯಾಭರಣಂ
ಶ್ರೀಮದ್ಭು| ವನೈಕಮಲ್ಲದೇವರ ವಿಜಯರಾಜ್ಯಮುತ್ತ | ರೋತ್ತರಾಭಿವೃದ್ಧಿ
ಪ್ರವರ್ದ್ಧಮಾನಮಾಚಂದ್ರಾರ್ಕ್ಕ| ತಾರಂ ಸಲುತ್ತಮಿರೆ ತತ್ಪಾದ ಪದ್ಮೋಪಜೀವಿ
ಸಮಧಿಗತ ಪಂಚಮಹಾಶಬ್ದ ಮಹಾಮ | ಣ್ಡಳೇಶ್ವರನಮವತೀಪುರವರೇ
ಶ್ವರಂ | ಸಂಗ್ರಾಮರಾಮಂ ಭುಜಬಳಭೀಮಂ ನೆರೆವೊಡೆ | ಗಣ್ಡಂ
ವೈರಿಭೇರುಣ್ಡಂ ನಿಗಳಂಕಮಲ್ಲಂ ಕೀರ್ತ್ತಿ | ಗೆ ನಲ್ಲ ಕಟಕದ ಗೋವಂ
ಭಂಟರ ಬಾವಂ ಬಿ | ರುದತ್ರಿನೇತ್ರಂ ಪರಾನಾರೀಪುತ್ರಂ ಸಾಹ |
ಸೋತ್ತುಂಗನಣನಸಿಂಗ ನಾಮಾದಿ | ಸಮಸ್ತ ಪ್ರಶಸ್ತಿ ಸಹಿ | ತಂ
ಶ್ರೀಮನ್ಮಹಾಮಂಡಳೇಶ್ವರಂ ಕಕ್ಕ | . . . . . . . . .|
ಕರಗುಡ್ಡ ಸಮಸ್ತ ರಾಜ್ಜಭರನಿರೂ | ಪಿತ ಮಹಾಮಾತೃ ಪದವೀ ವಿರಾ |
ಜಮಾನ ಮಾನೋನ್ನತ ಪ್ರಭುಮಂತ್ರೋ | ತ್ಸಾಹ ಶಕ್ತಿತ್ರಯ ಸಂಪನ್ನಂ ಸುಜನ
ಪ್ರಸನ್ನಂ ಬನ್ಧುಜನಚಿತ್ತಾಮಣಿ  ವಾಜಿಕುಳಾಂ | ಬರದ್ಯುಮಣಿ…..
ಸಿಂಗನಾಮಾದಿ ಸಮಸ್ತ ಪ್ರಶಸ್ತಿ ಸಹಿತಂ | ಶ್ರೀಮದ್ದಂಡನಾಯಕಂ ಕಾಳಿಮಯ್ಯಂ
ಕರಡಲ್ಲೊಳ್ಮಾಡಿಸಿದ ನಿಗಳಂಕಮಲ್ಲ | ಜಿನಾಲಯಕ್ಕೆ ಶಕವರ್ಷ ೯೯೩ ನೆಯ
ಸಾಧಾರನ ಸಂವತ್ಸರದ ಪುಷ್ಯ ಬಹುಳ | ಪಂಚಮಿ ೫ ಶುಕ್ರವಾರ
ದನ್ದಿನುತ್ತರಾಯಣ | ಸಂಕ್ರಾನ್ತಿ ಪರ್ವ್ವ ನಿಮಿತ್ತದಿಂ ಧಾರಾ| ಪೂರ್ವ್ವಕಂ
ಮಾಡಿ ದೇಯಿಗಾವೆಯ ತಡಕ | ಲ್ಲೆಡೆವೊಲದರೆಡೂರ ಪ್ರಜೆಗಳ
ಸನ್ಮತದಿಂ| ಬಿಟ್ಟ ಕರಿಯನೆಲಂ ಮಾವನ ಸಿಂಗಂ ಕೋಲ | ಮತ್ತರೈ
ವತ್ತಂಕದೊಳಂ ಮತ್ತರು ೫೦ | ಆಣಲಿಗೆಯೂರ ಮುಂದಣ ಪೊಲ
ಮೇರೆಯ ಪಳ್ಳದ ತಡಿಯಲು ಬಾಯಿಗಾವೆಯ ಪೊಲದಲು ಬಿಟ್ಟ
ಪೂವಿನ ತೋಂಟ ಆ ಕೋಲ ಮತ್ತರು ೧ ತಡಕಲ್ಲ ಪ್ರಭು | ದಣ್ಡನಾಯಕಂ
ನಾಗವರ್ಮ್ಮಯ್ಯನುಮಲ್ಲಿಯ | ಮಹಾಜನಮುಮೂರಿಂ ಮೂಡಲು ನಾಗೇ
ಶ್ವರದೇವರ ತೋತದಿಂ ಬಡಗಲುಪಳ್ಳದ ತಡಿಯಲ್ಕೊಟ್ಟ ಪೂವಿನ
ತೋಂಟಂ ಮತ್ತರು ೧ ಘಾಣ ೧
[Incsriptions from Nanded District : No. 8, 1071, pp. 18-20 lines [1-46]
ತಡಕಲ್ಲು ಶಾಸನವನ್ನು ಇಷ್ಟು ದೀರ್ಘವಾಗಿ ಉದಾಹರಿಸಿಸುದಕ್ಕೆ ಕಾರಣವೂ ಔಚಿತ್ಯವೂ ಉಂಟು. ಕಾಳಿಮಯ್ಯನು ವಾಜಿವಂಶದ ಮೇಲಾಳು : ವಾಜಿಕುಳಾಂಬರ ದ್ಯುಮಣಿ (ವಾಜಿಕುಲವೆಂಬ ಆಕಾಶವನ್ನು ಬೆಳಗುವ ಸೂರ್ಯನು). ದಲ್ಲಪನ ಮಗ ನಾಗದೇವನನ್ನು ಲಕ್ಕುಂಡಿಯ ಶಾಸನ ವಾಜಿಕುಳತಿಳಕನುಂ ತೇಜೋ ಭಾಸ್ಕರನುಂ ಎಂದಿರುವುದನ್ನು ನೆನೆಯಬಹುದು [ಸೌ.ಇ.ಇ.೧೧-೧, ೫೨.೧೦೦೭, ಸಾಲು ೧೩].
ಕಾಳಿಮಯ್ಯನು ವಾಜಿಕುಳದವನು; ಅತ್ತಿಮಬ್ಬೆಯ ಮಗನಾದ ಮೇಲೆ ಕಾಣುವ ಮತ್ತೊಬ್ಬ ಈ ವಾಜಿವಂಶದ ಮಹಾಮಾತ್ಯನೂ ಆಗಿದ್ದಾನೆ. ಅತ್ತಿಮಬ್ಬೆ ಲಕ್ಕುಂಡಿಯಲ್ಲಿ ಜಿನಾಲಯ ಕಟ್ಟಿಸಿದಂತೆ, ಕಾಳಿಮಯ್ಯನು ಕರಡಕಲ್ ಎಂಬಲ್ಲಿ ಜಿನಾಲಯ ಕಟ್ಟಿಸಿದನು; ಅದಕ್ಕೆ ‘ನಿಗಳಂಕಮಲ್ಲ ಜಿನಾಲಯ’ ಎಂಬ ಹೆಸರಾಯಿತು. ಕಾಳಿಮಯ್ಯನು ಅಣ್ನಿಗದೇವಿವಿಗೆ ಏನಾಗಬೇಕು ಎಂಬುದು ಪರಿಶೀಲನಾರ್ಹ. ಅಣ್ನಿಗದೇವನು ಅಪುತ್ರಕ ಮತ್ತು ಅವಿವಾಹಿತನೆಂದು ತೋರುತ್ತದೆ. ಅಜಿತ ಪುರಾಣದಲ್ಲಿ, ಲಕ್ಕುಂಡಿಯ ಶಾಸನದಲ್ಲಿ ಆತನ ದಾಂಪತ್ಯ- ಸಂತಾನ ಕುರಿತು ಪ್ರಸ್ತಾಪಗಳಲ್ಲಿ. ನಾಗದೇವನಿಗೆ ಅಣ್ನಿಗನು ಪಿರಿಯಮಗಂ- ಅಗ್ರಸುತಂ ಆಗಿದ್ದನೆಂದು ಶಾಸನ ಮತ್ತು ಕಾವ್ಯದಿಂದ ತಿಳಿದುಬರುತ್ತದೆ. ಹಾಗಾದರೆ ನಾಗದೇವನಿಗೆ ಕಿರಿಯ ಮಗನೂ ಒಬ್ಬನಿದ್ದನೆಂದು ಭಾವಿಸಬಹುದು. ಅದೇ ರೀತಿಯಲ್ಲಿ ದಲ್ಲಪನಿಗೂ ನಾಗ – ದೇವನು ಪಿರಿಯಮಗನೆಂದು, ಅದೇ ಲಕ್ಕುಂಡಿಯ ಶಾಸನದಲ್ಲಿದೆ. ಕಾಳಿಮಯ್ಯನು ದಲ್ಲಪನಿಗಿದ್ದಕಿರಿಯ ಮಗನ ಮಗನೊ, ಇಲ್ಲವೇ ನಾಗದೇವನ ಕಿರಿಯ ಮಗನೊ, ಆಗಿರಬಹುದು.
ತಡಕಲ್ಲು ಶಾಸನದಲ್ಲಿ ಇಪ್ಪತ್ತನೆಯ ಸಾಲು ಸಂಪೂರ್ಣವಾಗಿ ನಶಿಸಿ ಹೋಗಿರುವುದರಿಂದ ಒಂದು ಸಂಶಯಕ್ಕೆಡೆಯಾಗಿದೆ. ಈ ಶಾಸನದ ಪಂಕ್ತಿಯಿಂದ ಇಪ್ಪತ್ತನೆಯ ಪಂಕ್ತಿಯವರೆಗೆ ಬರುವ ವಿವರಣೆಯಷ್ಟೂ ಒಬ್ಬ ಮಹಾಮಂಡಳೇಶ್ವರನಿಗೆ ಸಂಬಂಧಪಟ್ಟಿದ್ದು. ಇಪ್ಪತ್ತೊಂದನೆಯ ಪಾದದಿಂದ ಮುಂದಕ್ಕೆ ೪೧ ನೆಯ ಪಾದದವರೆಗೆ ಇರುವ ವರ್ಣನೆ ಮಾತ್ರ ಕಾಳಿಮಯ್ಯ ದಂಡನಾಯಕನದಿರಬಹುದು. ಈ ಸಂಶಯವನ್ನು ಕಳಚಬಹುದಾಗಿದ್ದ ಕೊಂಡಿಯಾದ ೨೦ ನೆಯ ಸಾಲು ಅಳಿಸಿ ಹೋಗಿದೆ. ವಾಜಿವಂಶಜರಂತೆ ಕಾಳಿಮಯ್ಯನೂ ಚಾಳುಕ್ಯರ ದಂಡನಾಯಕನಾಗಿರುವುದು ಕೂಡ ವಿಶೇಷ ಗಮನಿಕೆಗೆ ತಕ್ಕುದಾಗಿದೆ.
ಮೇಲಿನ ಶಾಸನದಲ್ಲಿ ಅಲಿಸಿಹೋಗಿರುವ ಸಾಲಿನಲ್ಲಿ, ಕಳಚಿ ಹೋಗಿರುವ ಕೊಂಡಿಯನ್ನು ಕೂಡಿಸಿ ಸರಿಪಡಿಸಲು ಬೇಕಾದ ಮಾಹಿತಿ ಮತ್ತೊಂದು ಶಾಸನದಲ್ಲಿ ಉಪಲಬ್ಧವಿದೆ. ಅದೇ ನಾಂದೇಡ್ ಜಿಲ್ಲಾ ಶಾಸನ ಸಂಪುಟದಲ್ಲಿರುವ ಎಕ್ಲಾರಾ ಗ್ರಾಮದ ಶಾಸನದಲ್ಲಿ ಹೀಗಿದೆ:
೧೨ ತ್ರೈಳೋಕ್ಯಮಲ್ಲದೇವರ ಮಹಾ ಸಾಮನ್ತ ಅಮರಾವತೀ ಪುರವ
೧೩ ರೇಶ್ವರ ಸಮರಂ ಮಹೇಶ್ವರಂ
೧೪ …. ಕಾಮಂ ಭುಜಬಳ ಭೀಮಂ
೧೫ ವೈರಿಭೇರುಣ್ಡ ನಿಗಳಂಕ ಮಲ್ಲಂ
೧೬ ಕಟಕದ ಗೋವಂ ಅಣ್ನನ ಸಿಂಗಂ
೧೭ ಶ್ರೀಮತ್ಯ್ರೆಳೋಕ್ಯಮಲ್ಲದೇವ
೧೮ ರ ಪಾದಪಂಕಜ ಭ್ರಮರ ನಾ
೧೯ ಮಾದಿ ಸಮಸ್ತ ಪ್ರಶಸ್ತಿ ಸಹಿತ ಶ್ರೀ
೨೦ ಮನ್ಮಹಾ ಸಾಮನ್ತಂ ಕರ್ಕ್ಕಪರ
೨೧ ಸ ಸಕವರ್ಷ ೯೮೮ನೆಯ ಪ
೨೨ ರಾಭವ ಸಂವತ್ಸರ . . . .
[Inscriptions from Nanded District :(1968). No.6.1066 ಎಕ್ಲಾರ (ನಾಂದೇಡ್ ಜಿ. ಮುಖೇಡ್ ತಾ.) ಪು. ೧೫] ಇದೇ ಶಾಸನ ಸಂಕಲನ ಸಂಪುಟ ದಲ್ಲಿರುವ ಕರಡಿಕಲ್ ಶಾಸನದಲ್ಲೂ ಸಹ ‘ಶ್ರೀಮನ್ಮಹಾಮಂಡಳೇಶ್ವರ ಕರ್ಕ್ಕರಸರು’ ಎಂದಿದೆ. [ಅದೇ : ನಂ. ೧೦.೧೦೭೯ (ನಾಂದೇಡ್ ಜಿಲ್ಲೆ ದೇಗಲೂರು ತಾಲ್ಲೂಕು)]
ಆದ್ದರಿಂದ ತಡಕಲ್ಲು ನಂ. ೮ನೆಯ ಶಾಸನದಲ್ಲಿ ಪ್ರಸ್ತಾಪಿತವಾಗಿರುವ ಕಾಳಿಮಯ್ಯನು ದಂಡನಾಯಕನೇ ಹೊರತು ಮಹಾಮಂಡಲೇಶ್ವನಲ್ಲ. ಆಗ ಅಮರಾವತೀ ಪುರವರೇಶ್ವರನೂ ಮಹಾಮಂಡಲೇಶ್ವರನೂ ಆಗಿದ್ದವನು ಕರ್ಕ್ಕಪರಸ ಅಮರಾವತೀ ಪುರವೆಂಬುದು ಪ್ರಾಯಃ ನಾಂದೇಡ್ ಜಿಲ್ಲೆಯ ದೇಗಲೂರೇ ಇರಬೇಕು; ದೇಗಲೂರು ಎಂಬುದರ ಸಂಸ್ಕೃತಿಕರಣಗೊಳಿಸಿದ ರೂಪ ಅಮರಾವತಿಪುರ – ಎಂದು ನನಗೆ ತೋರುತ್ತದೆ. ದೇಗುಲಗಳ ಊರು ದೇಗಲೂರು; ‘ದೇಗುಲ’ ಶಬ್ದವು ಸಂಸ್ಕೃತದ ‘ದೇವಕುಲ’ ದ ತದ್ಭವರೂಪ. ಸಂಸ್ಕೃತ ಮೂಲದಿಂದ ಬಂದು ‘ದೇಗಲೂರು’ ಎಂದು ಕನ್ನಡೀಕರಣಗೊಂಡ ರೂಪವೇ ಮತ್ತೆ ಅದರ ಶಭಾರ್ಥನ್ನು ಅನುಸರಿಸಿ, ‘ಅಮರಾವತೀಪುತ’ ಎಂದು ಸಂಸ್ಕೃತೀಕರಣ ಗೊಂಡಿರುವುದು ವಿಚಿತ್ರವಾದ ಅಥವಾ ಅಸಾಧ್ಯವಾದ ಬೆಳವಣಿಗೆಯೇನಲ್ಲ.
ಈ ಮಹಾಮಂಡಲೇಶ್ವರನ ಅಧಿಕಾರ ವ್ಯಾಪ್ತಿಯಲ್ಲಿ ದಂಡನಾಯಕ ನಾಗಿದ್ದವನು ವಾಜಿಕುಳಾಂಬರದ್ಯುಮಣಿ (ವಾಜಿವಂಶದ ಸೂರ್ಯ) ಕಾಳಿಮಯ್ಯ. ಈತನು ಅಲ್ಲಿಗೆ ಮಹಾಮಾತ್ಯಪದವಿಯಿಂದ ವಿರಾಜಮಾನನೂ ಆಗಿದ್ದನು. ಬಂಧುಜನ ಚಿಂತಾಮಣಿ ಎನಿಸಿದ ಕಾಳಿಮಯ್ಯನು ಕರಡಕಲ್ (ಕರಡಿಕಲ್) ಕರಡಿಕಲ್ ಗ್ರಾಮದಲ್ಲಿ ಬಸದಿಯನ್ನು ಕಟ್ಟಿಸಿ, ಅದಕ್ಕೆ ಆ ಭಾಗದ ಆಗಿನ ಮಹಾಮಂಡಳೇಶ್ವನಾದ ಕರ್ಕಪರಸನಿಗೆ ಇದ್ದ ‘ನಿಗಳಂಕಮಲ್ಲ’ ಬಿರುದಿನಿಂದ ‘ನಿಗಳಂಕ ಮಲ್ಲ ಜಿನಾಲಯ’ ವೆಂದು ನಾಮಕರಣ ಮಾಡಿದನು: ಇದು ಕ್ರಿ.ಶ. ೧೦೭೧ರಲ್ಲಿ ನಡೆದ ಕಾರ್ಯ.
ನಾಂದೇಡು ಜಿಲ್ಲೆಯಲ್ಲಿ ಹಾಳುಬಿದ್ದಿರುವ ಜೈನ ಅವಶೇಷಗಳು ವಿಪುಲವಾಗಿ ಸಿಗುತ್ತವೆ, ಉದಾಹರಣೆಗೆ ಕಂಧಾರ್ (ಖಂಧಾರ್, ಕಂದಹಾರ್)
ಹುಳ್ಳ – ರೇಚಣ
ಹೊಯ್ಸಳರ ಪ್ರಸಿದ್ಧ ಅಧಿಕಾರಿ – ಭಂಡಾರಿ ಹುಳ್ಳನು ವಾಜಿವಂಶ ತಿಳಕನಾದ ಯಕ್ಷರಾಜ (ಜಕ್ಕಿರಾಜ) ನ ಮಗ ಅಂಬುದು ಗಮನಿಕೆಗೆ ತಕ್ಕುದಾಗಿದೆ :
            ಅಕಳಂಕಂ ಪಿತೃವಾಜಿವಂಶ ತಿಳಕ ಶ್ರೀಯಕ್ಷರಾಜಂ ನಿಜಾಂ
ಬಿಕೆ ಲೋಕಾಂಬಿಕೆ ಲೋಕವಂದಿತೆ ಸುಶೀಲಾವಾರೆ ದೈವಂ ದಿವೀ
ಶಕ ಕದಂಬಸ್ತುತ ಪಾದಪದ್ಮನರುಹಂ ನಾಥಂ ಯದುಕ್ಷೋಣಿ ಪಾ
ಳಕ ಚೂಡಾಮಣಿ ನಾರಸಿಂಗನೆನಲೇಂ ನೋಂಪುಳ್ಳನೋ ಹುಳ್ಳಪಂ ||
[ಎ.ಕ.೨, ೭೧(೬೪) ೧೧೬೩. ಪು.೩೦. ಶ್ರವಣಬೆಳುಗೊಳ (ಹಾಸನಜಿಲ್ಲೆ ಚನ್ನರಾಯಪಟ್ಟಣ ತಾಲ್ಲೂಕು)[. ಇದೇ ಪದ್ಯ ಶ್ರವಣಬೆಳಗೊಳ ೪೭೬ (೩೪೫) ಶಾಸನದಲ್ಲೂ ಪುನರಾವೃತ್ತಿ ಆಗಿದೆ. ಅಲ್ಲದೆ ಇನ್ನೊಂದು ಶಾಸನದಲ್ಲಿ ಇದೇ ವಿಷಯ ಕಂದಪದ್ಯದಲ್ಲಿ ಪಡಿ ಮೂಡಿದೆ.
            ವಾಜಿಕುಳ ಕಳ್ಪಭೂಜಂ
ವಾಜಿಕುಳಂಭೋಜಲಕ್ಷ್ಮಿ ಹುಳ್ಳಚಮೂಪಂ
ವಾಜಿಕುಳತಿಳಕನೆಸದಂ
ರಾಜ ಸಭಾಯೋಗ್ಯನನುಪಮಂ ವಸುಮತಿಯೊಳು ||
[ಎ.ಕ. ೭(೧೯೭೯) ೬೩ (೪ ನಾಮಂ ೩೦) ೧೧೬೫. ಲಾಲನಕೆರೆ (ಮಂಡ್ಯ ಜಿಲ್ಲೆ, ನಾಗಮಂಗಲ ತಾಲ್ಲೂಕು) ಪು. ೪೩. ಸಾಲು : ೩೦-೩೧] ಇದೇ ರೀತಿಯಾಗಿ, ಹೊಯ್ಸಳರ ಮತ್ತೊಬ್ಬ ಅಧಿಕಾರಿಯಾದ ಪುಣಿಸಮಯ್ಯನೂ ಸಹ ವಾಜಿವಂಶಜನೆಂದು ತಿಳಿದು ಬರುತ್ತದೆ.
            ಎನೆ ನೆಗೞ್ದ ಹುಳ್ಳರಾಜಂ
ಗನುನಯದಿಂದಂಣನೆನಿಸಿ ಸೊಗಯಿಪನೆನಸುಂ
ಮನುಚರಿತ ದುರಿತದೂರಂ
ವಿನಯಪರಂ ಕಂಟಿಮಯ್ಯನನುಪಮತೇಜಂ ||
ಎರದರ್ಗ್ಗಾಸೈಸಿ ಬಂದರ್ಗ್ಗೆಡಱಡಸಿದವರ್ಗ್ಗಿಕ್ಕುಪಟ್ಟರ್ಗ್ಗೆ
ಕೆಟ್ಟರ್ಗೆ ರವಿ ಪ್ರಕ್ಯಾತಜಾತಂ ಮಗಳ್ದುದಯ್ಸಿದಂತೆತ್ತಪಂ
ಕೂಡೆ ಲೋಕೋತ್ತರಮಾಗಲು ವಾಜಿವಂಶೋತ್ತಮನಮಳ
ಗುಣಾಳಂಕ್ರಿತಂ ಧರ್ಮರತ್ನಾಕರನುದ್ಘಾಟೋಪಪಂಚಾನನನನು ಪಮತೇಜೋನಿಧಿ ಕಂಟಿಮಯ್ಯಂ|
[( ಮಹಾಸ್ರಗ್ಧರೆ : ಅಶುದ್ಧ) ಅದೇ: ಪು. ೪೩, ಸಾಲು. ೩೧ – ೩೪]
            ಜನಕನನೂನದಾನಪತಿ ವಾಜಿಕುಳೋತ್ತಮನೊಳ್ಪುವೆತ್ತ ಹೆಂ
ಪಿನಮದುಸೂದನಂ ಜನನಿ ಜಾಹ್ನವಿ ಸದುಗುಣಿ ಮುದ್ದಿಯಕ್ಕನೀ
ಮನಸಿಜ ಮರ್ದ್ದನಂ ಸುರಗಣಾರ್ಚ್ಚಿತನೀಸ್ವರನಿಷ್ಟದೆಯ್ವವೆಂ
ದನುನಯದಿಂದೆ ಬಂಣಿಪುದು ಧಾರಿಣಿ ಹೆಗ್ಗಡೆ ಕಂಟಿಮಯ್ಯನುಂ ||
(೦ಚಂಪಕ ಮಾಲೆ : ಅಶುದ್ಧ) ಅದೇ ಪು. ೪೩-೪೪ ಸಾಲು. ೩೪೦೩೬
ಅತ್ತಿಸಿದಂ ಧರಿತ್ರಿ ಹೊಗಳಲು ಮುದದಿಂ ಸಿವರಂಮ್ಯಗೇಹಮಂ
ತೆತ್ತಸಿದಂ ದಿಶಾವಳಯದೊಳು ನೆಱೆಕೀರ್ತಿಯನೊಲ್ದು ರಾಗದಿಂ
ಗುತ್ತನ ಚಾರುದತ್ತನೆಣೆಯೆಂಬುದು ಧಾರಿಣಿ ಕಂಟಿಮಯ್ಯನಂ
ಉತ್ತಮತೇಜನಂ ಸುಚಿಯನೊ (ಳ್) ಗುಣಿಯಂ ಪದಪಿಂ ನಿರಂತರಂ ||
            [(ಉತ್ಪಲ ಮಾಲೆ) ಅದೇ. ಪು. ೪೪. ಸಾಲು : ೩೮-೪೦]
ಹುಳ್ಳಮಯ್ಯನ ಕೈ ಕೆಳಗಿನ ಹೆಗ್ಗಡೆ ಕಂತಿಮಯ್ಯನು ಅನುನಯದಿಂದ ಅಂಣ ನೋಪಾದಿಯಲ್ಲಿದ್ದನು. ಹುಳ್ಲಮಯ್ಯನಂತೆ ಕಂಟಿಮಯ್ಯನೂ ವಾಜಿಕುಲಜನ್ಯನು. ವಾಜಿ ಕುಳೋತ್ತಮನಾದ ಮದುಸೂದನ (ಜಾಹ್ನವಿ) ಮಗನಾದ ಕಂಟಿಮಯ್ಯನು ಶೈವನಾಗಿದ್ದು ಶಿವಾಲಯವನ್ನು ಕಟ್ಟಿಸಿದನು. ಜಿನಭಕ್ತ ಹುಳ್ಲಮಯ್ಯನೂ ಶಿವಭಕ್ತ ಕಂಟಿಮಯ್ಯನೂ ಅಣ್ನತಮ್ಮಂದಿರಂತೆ ಬಾಳಿದರೆಂದು ಈ ಶಾಸನ ಮತೀಯ ಸೌಹಾರ್ದವನ್ನು ದಾಖಲಿಸಿದೆ.
ವರ್ಧಮಾನ ಪುರಾಣವನ್ನು ಬರೆದ ಅಚಣ್ಣ ಕವಿಯ ಪೋಷಕನೂ, ಮಹಾಮಂತ್ರಿ ಮತ್ತು ಚಮೂಪನಾಗಿ ಕೀರ್ತಿಶಾಲಿಯಾದವನೂ ಆದ, ವಸುಧೈಕ ಬಾಂಧವ ಬಿರುದಾಂಕಿತ ರೇಚರಸನು (ರೇಚಣ, ರೇಚವಿಭು, ರೇಚಿದಂಡಾದಿನಾಥ) ಕೂಡ ವಾಜಿವಂಶ ತಿಲಕನಾಗಿದ್ದನು:
            ಕುಲಮಂ ಪೇೞ್ವೊಡೆ ವಾಹಿವಂಶ ತಿಲಕಂ ಸನ್ಮಂತ್ರ ಮಂತ್ರಿತ್ವದೊಳ್
ಪಲರುಂ ಜೀಯೆನೆ ದೇವ ಮಂತ್ರಿಯೊಲವಂ ಸಲ್ಲೀಲೆಯಿಂ ತೋಱುವಂ
ಚಲದಿಂದಾಂತರನಿಕ್ಕಿಮೆಟ್ಟಿ ಪಡೆವಂ ಸತ್ಕೀರ್ತಿಯಂ ಧಾತ್ರಿಯೊಳ್
ನಲವಿಂ ರೇಚಣಮಂತ್ರಿಯಾರ್ಗಮಧಿಕಂ ಸಾಹಿತ್ಯ ವಿದ್ಯಾಧರಂ ||
[ಎ.ಕ ೫, ಅರಸೀಕೆರೆ ೬೯.೧೧೭೪] ರೇಚಣ ಚಮೂಪನ ಸಂಬಂಧವಾಗಿ ಅನೇಕ ಮಾಹಿತಿಗಳು ಉಪಲಬ್ಧವಿವೆ. ಶಾಸನಗಳಲ್ಲೂ ಕಾವ್ಯದವಲ್ಲೂ ರೇಚವಿಭುವಿನ ಘಬ ವ್ಯಕ್ತಿತ್ವ ಅರಳಿ ನಿಂತಿದೆ; ಎ.ಕ. ೭-೧. ಶಿಕಾರಿಪುರ ೧೧೯, ೧೨೩, ೧೮೫, ೧೯೭, ೨೨೫ : ಎ.ಕ. ೫, ಅರಸೀಕೆರೆ ೬೯ ಮತ್ತು ೭೭; ಆಚಣ್ಣ ಕವಿಯ ವರ್ಧಮಾನ ಪುರಾಣಂ (೧೧೯೦); ಮೈಸೂರು ಗೆಜಟಿಯರ್ ಸಂಪುಟ ೨, ಭಾಅ ೨ – ಮೊದಲಾದವನ್ನು ಅವಲೋಕಿಸುವುದು. ದೇಸಾಯಿ ಪಾಂಡುರಂಗರಾಯ, ‘ಶಾಸನ ಪರಿಚಯ’ (೧೯೫೬)- ಇದರಲ್ಲಿ ಶಾಸನ ಸಂಖ್ಯೆ ೨೨ನೆಯದು ಕೌಲೂರು ಗ್ರಾಮಕ್ಕೆ ಸೇರಿದ್ದು, ಇದರ ಕಾಲ ಸುಮಾರು ೧೧೭೭-೮೮. ಈ ಶಾಸನದಲ್ಲಿ ಕಳಚುರಿ ಚಕ್ರವರ್ತಿ ಸಂಕಮದೇವನುಮಂ ತತ್ ಪ್ರಧಾನನಪ್ಪ ವಸುಧೈಕ ಬಾಂಧವ ರೇಚಿದೇವನುಮಂ ತತ್ ಚಿತ್ತ ವೃತ್ತಿಯುಮಂ ಸಂಪೂರ್ಣ ವೃತ್ತಿಯುಮಂ ಪಡೆದು ಬಂದು ಶ್ರೀಮದನಾದಿಯಗ್ರ ಹಾರ ಕೌಱೂರ ಊರೊಡೆಯರು ಹರಿಹರ ದೇವರ್ಗ್ಗೆ ದಾನಕೊಟ್ಟುದನ್ನು ದಾಖಲಿಸಿದೆ. ಚತುರ್ಭಾಷಾ ಚಕ್ರವರ್ತಿ ಕವಿಕಂದರ್ಪನ ಈ ಶಾಸನದ ಕಾಲ ಕ್ರಿ.ಶ. ೧೧೭೭. ಕೌಲೂರು / ಕೌಱೂರು -ಎಂಬ ಊರು ಈಗಿನ ಕೊಪ್ಪಳ ತಾಲ್ಲೂಕಿನ ದೊಡ್ಡ ಗ್ರಾಮ; ಇದು ಬನ್ನಿಕೊಪ್ಪ ರೈಲ್ವೆ ನಿಲ್ದಾಣದಿಂದ ಹದಿನೈದು ಕಿಮೀ ಅಂತರದಲ್ಲಿದೆ. ಕೌರೂರು ಗಚ್ಛ ಕುರಿತು ‘ಕವಿವರ ಕಾಮಧೇನು ಅತ್ತಿಮಬ್ಬೆ’ (೧೯೯೬) ಪುಸ್ತಕದಲ್ಲಿ ಚರ್ಚಿಸಿದ್ದೇನೆ [ಪು. ೪೯]. ‘ವಸುಧೈಕ ಬಾಂಧವ ರೇಚಣ ದಂಡಾಧಿನಾಥ’ – ಎಂಬ ಲೇಖನದಲ್ಲಿ ಸಮಗ್ರ ಮಾಹಿತಿಯ ವಿವೇಚನೆಯಿದೆ [ನಾಗರಜಯ್ಯ, ಹಂಪ. : ‘ಬೆಳ್ಳಿಬಾಗಿನ’, (ಸಂ) ಡಿ. ಲಿಂಗಯ್ಯ : ೧೯೯೪ : ಪು. ೯೧-೯೯].
ಹುಳ್ಳನು ಲೋಕಾಂಬಿಕೆಯ ಮಗ, ರೇಚಣನು ನಾಗಾಂಬಿಕೆಯ ಮಗ [ಎ.ಕ. ೭, ಶಿಕಾರಿಪುರ ೧೯೭, ೧೧೮೦ ಸಾಲು : ೩೬]. ತೈಲಪನಿಗೂ ಚಾಳುಕ್ಯ ಕುಲಕ್ಕೂ ದಲ್ಲಪನು ಇದ್ದಂತೆ, ಬಿಜ್ಜಳ – ಆಹವಮಲ್ಲರಿಗೂ ಕಳಚೂರ್ಯರಿಗೂ ಈ ರೇಚಣನು ಆಧಾರಸ್ತಂಭವೆನಿಸಿದ್ದನು. ಈ ರೇಚಣನ ವಾರಿತ್ರಿಕ ಸ್ಥಾನಮಾನ ಕುರಿತ ನಿರ್ದೇಶನ ಸಮರ್ಪಕವಾಗಿ ನಡೆದಿಲ್ಲ. ರೇಚರಸನು ಕಳಚೂರ್ಯರ (ಮೂಲತಃ ಕಾಳಾಂಜ ಪುರವರೇಶ್ವರರ) ಆಹವಮಲ್ಲನ (೧೧೮೦-೮೩) ಮಹಾಪ್ರಧಾನನೂ ಬಾಹತ್ತರ ನಿಯೋಗಾಧಿಪತಿಯೂ ದಂಡಾಧಿನಾಥನೂ ಆಗಿದ್ದುದು ಮಾತ್ರವಲ್ಲದೆ, ಅದಕ್ಕೂ ಮೊದಲಿನಿಂದ ಆ ಮನೆತನದ ಆಳ್ವಿಕೆಯಲ್ಲಿ ಮಹತ್ತರ ಪಾತ್ರ ವಹಿಸಿದ್ದನು. ಇಮ್ಮಡಿ ಬಿಜ್ಜಳನಿಗೆ (೧೧೬೨-೬೭) ಸಪ್ತಾಂಗ ಸಂಪತ್ತಿಯನ್ನು ಕ್ರಮದಿಂದ ಪಡೆದುಕೊಟ್ಟವನೇ ರೇಚಣ ದಂಡನಾಯಕ. ಬಿಜ್ಜಳನನ್ನು ಚಕ್ರವರ್ತಿಯೆನಿಸಿ ಸಿಂಹಾಸನದಲ್ಲಿ ಕೂಡಿಸಿದ್ದಲ್ಲದೆ, ಆತನ ಆರೂ ಜನ ಮಕ್ಕಳ ಮಾಣಿಕ್ಯವಾಗಿ ನಿಂತು ಧೈರ್ಯದಿಂದ ಮಾರ್ಗದರ್ಶನ ಮಾಡಿದವನೂ ರೇಚಣನೇ. ವಜ್ರದೇವನು ಆಳದಿದ್ದರೂ, ಸೋವಿದೇವ (೧೧೬೭-೭೬), ಮಲ್ಲಿಕಾರ್ಜುನ (೧೧೭೬), ಸಂಕಮ (೧೧೭೬-೮೦) ಮತ್ತು ಆಹವಮಲ್ಲರ (೧೧೮೩-೮೩) ರಾಜ್ಯಾಡಳಿತಲ್ಲಿ ರೇಚಣನೇ ಪ್ರಮುಖನಾಗಿದ್ದನು. ಸಿಂಘಣನ (೧೧೮೩-೮೪) ಆಳ್ವಿಕೆಯ ಕಾಲ ಮುಗಿದೊಡನೆ ರೇಚಣನು ಕಲಚೂರಿಗಳ ಆಸ್ಥಾನ ತೊರೆದು, ಅವರನ್ನು ಗೆದ್ದ ಹೊಯ್ಸಳರ ವೀರಬಲ್ಲಾಳ (೧೧೭೩-೧೨೨೦) ರಾಜನಲ್ಲಿ ಮಹಾಮಂತ್ರಿಯಾದನು.
ಅಂಗಜೋಪಮ, ಆರ್ಥಿಕ ಕಲ್ಪತರು, ಪುಣ್ಯಾಕರ, ಭೋಗಪುರಂದರ, ಭೀಕರ ವೈರಿವಿದಾರಣ ಕೇಸರಿ, ಮಿಕ್ಕ, ಸುದಾನಿ, ಸತ್ಕಳಾಢ್ಯ, ಜಿನೇಂದ್ರಮತಾಬ್ಜಭಾನು, ಸಾಹಿತ್ಯ ವಿದ್ಯಾಧರ, ಚಾರಿತ್ರ ರತ್ನಾಕರ, ಲೋಕೈಕ ಕಳ್ವದ್ರುಮ ಎಂಬಿತ್ಯಾದಿ ಹತ್ತಾರು ಬಿರುದು ಬಾವಲಿಗಳು ರೇಚಣನಿಗೆ ಇದ್ದುವು. ಈ ಪ್ರಶಸ್ತಿಗಳನ್ನೆಲ್ಲ ಹಿಂದೆ ಹಾಕಿ ಮುಂದೆ ನಿಂತದ್ದು ವಸುಧೈಕ ಬಾಂಧವ. ಆಚಣ್ಣಕವಿಗೆ ಆಶ್ರಯ ನೀಡಿ ರೇಚಣನು ವರ್ಧಮಾನ ಪುರಾಣವನ್ನು ಬರೆಸಿದನು. ಅಲ್ಲದೆ ರೇಚಣನು ಅರಸೀಕೆರೆಯಲ್ಲಿ ಸಹಸ್ರಕೂಟ ಜಿನಾಲಯವನ್ನು ಕಟ್ಟಿಸಿದನು. [ಎ.ಕ.೫, ಅರಸೀಕೆರೆ ೭೭]. ಜಿನನಾಥಪುರ ದಲ್ಲಿ ಶಾಂತಿ ನಾಥ ಜಿನನ ಬಿಂಬವನ್ನು ಮಾಡಿಸಿದನು. [ಎ.ಕ. ೧೧(೧೯೭೩) ೫೨೬ (೩೮೦) ೧೨ ಶ. ಲಕ್ಕುಂಡಿ (ಧಾರವಾಡ ಜಿಲ್ಲೆ, ಗದಗ ತಾಲ್ಲೂಕು) ಪು. ೩೭೪ : ಬಾ.ಕ.ಐ. ೩೪ ೧೯೨೬-೨೭; ಎಆರ್‌ಎಸ್‍ಐಇ ೧೯೨೬-೨೭, APP. I. No.34] ಲಕ್ಕುಂಡಿಯ ವಸುಧೈಕ ಜಿನಾಲಯವನ್ನು ಈ ರೇಚಣನೇ ಕಟ್ಟಿಸಿದನೆಂದು ಅಂತರ ಬಾಹ್ಯ ಪ್ರಮಾಣಗಳಿಂದ ಖಚಿತಪಡಿಸಬಹುದು.
ಕಾಳಿಮಯ್ಯನೂ, ಯಕ್ಷರಾಜನೂ, ಹುಳ್ಳನೂ, ರೇಚಣನೂ ಅತ್ತಿಮಬ್ಬೆಯ ಬಂಧುಗಳೆನ್ನಬಹುದು. ಧಲ್ಲಪನಿಗಿದ್ದ ಕಿರಿಯಮಗನ ಮತ್ತು ನಾಗದೇವನಿಗಿದ್ದ ಕಿರಿಯ ಮಗನ ಸಂತಾನಶ್ರೀಯ ಪರಂಪರೆಗೆ ಸೇರಿದವರು ಕಾಳಿಮಯ್ಯ, ಹುಳ್ಳ, ರೇಚಣರು. ಇವರೆಲ್ಲರೂ ದಲ್ಲಪ, ನಾಗದೇವ, ಅಣ್ನಿಗದೇವನಂತೆಯೇ ಸೇನಾಧಿಪತಿಗಳು. ಅಣ್ನಿಗದೇವನ ತರುವಾಯ ಕಾಳಿಮಯ್ಯನವರೆಗೆ ವಾಜಿವಂಶದವರು ಚಾಳುಕ್ಯರ ಆಶ್ರಯವನ್ನು ತೊರೆಯಲಿಲ್ಲ. ವಿಕ್ರಮಾದಿತ್ಯ ೬ ಚಕ್ರಿಯ ಆಡಳಿತಾನಂತರ ಚಾಳುಕ್ಯರ ಒಲವು ಶೈವ ಪರವಾಯಿತು. ಆಗ ಜೈನಪರವಾದ ವಾಜಿವಂಶದವರು ಅನ್ಯಾನ್ಯ ರಾಜಾಶ್ರಯಕ್ಕೆ ವಲಸೆ ಹೊರಟರು. ಯಕ್ಷರಾಜನು ಅದಷ್ಟೇ ಉದಯೋನ್ಮುಖವಾಗುತ್ತಿದ್ದ ಹೊಯ್ಸಳರ ಆಸರೆಗೆ ಬಂದನು. ತನ್ನ ವಾಜಿವಂಶದ ತೌರೂರಾದ ಲಕ್ಕುಂಡಿಯಲ್ಲಿ ವಸುಧೈಕ ಜಿನಾಲಯ ಮಾಡಿಸಿದ ರೇಚಣನು ಕಳಚೂರ್ಯರಿಗೆ ನಿಷ್ಠೆ ಪರಾಕ್ರಮಗಳಿಂದ ಸೇವೆಗೈದನು; ಅನಂತರ ತನ್ನ ಬಂಧುವಾದ ಹುಳ್ಳನ ಸಲಹೆ ಸಹಾಯಗಳಿಂದ ಹೊಯ್ಸಳರನ್ನು ಸೇರಿದನು.
ಮಲ್ಲಪ – ಪುನ್ನಮಯ್ಯ, ಅತ್ತಿಮಬ್ಬೆಯರ ಆದರ್ಶ – ಪರಂಪರೆಯನ್ನು ಮುಂದು ವರಿಸಿ ರೇಚಣನು ಜಿನಗೃಹ ಕಟ್ಟಿಸಿ ಜೈನಪುರಾಣವನ್ನು ಬರೆಸಿದನು.
‘ಧರ್ಮನಾಥ ಪುರಾಣ’ ವೆಂಬ ಜೈನ ಚಂಪೂ ಕಾವ್ಯವನ್ನು ರಚಿಸಿರುವ ಮಧುರ ಕವಿ (೧೩೮೫) ಸಹ ವಾಜಿ ವಂಶಕ್ಕೆ ಸೇರಿದವನು; ಭಾರದ್ವಾಜ ಗೋತ್ರದವನು. ಮಧುರನು ತನ್ನನ್ನು ‘ಭಾರತೀ ಮಾನಸ ಕೇಳಿ ರಾಜಹಂಸಂ ನೆಗೞ್ದನವನಿಯೊಳ್ ವಾಜಿ ವಂಶಾವತಂಸಂ’ ಎಂದು ಪರಿಚಯಿಸಿಕೊಂಡಿದ್ದಾನೆ. [ಧರ್ಮನಾಥ ಪುರಾಣಂ, ೧-೭೯: (ಸಂ) ಯಂ.ಸಿ. ಪದ್ಮನಾಭಶರ್ಮ, ಜಿ. ಬ್ರಹ್ಮಪ್ಪ (೧೯೫೫) ಪು. ೧೨]. ಆಚಣ್ಣ ಕವಿಯೂ ಸಹ ಭಾರದ್ವಾಜ ಗೋತ್ರ ಸಂಜಾತನೆಂಬುದು ನೆನಪಾಗುತ್ತದೆ. [ಭಾರದ್ವಾಜ ಪವಿತ್ರಗೋತ್ರ ತಿಳಕಂ : ವರ್ಧಮಾನ ಪುರಾಣಂ, ೧-೨೪ : (ಸಂ.) ತ.ಸು. ಶಾಮರಾಯ, ಪ. ನಾಗರಾಜಯ್ಯ (೧೯೭೫) ಪು. ೬.]
ಅಜೈನ ವಾಜಿವಂಶ
ಇದುವರೆಗಿನ ವಾಜಿವಂಶಜರ ಇತಿವೃತ್ತವನ್ನು ಗಮನಿಸಿ ಈ ಕುಲವು ಶುದ್ಧಾಂಗವಾಗಿ ಒಂದು ಜೈನಮನೆತನವೆಂದು ತೀರ್ಮಾನಿಸುವುದಕೆ ಮನಸ್ಸು ಮೂಡುವುದು ಸಹಜ. ಆದರೆ ಶಾಸನಗಲಲ್ಲಿ, ಜೈನೇತರ ಮಹಾಪುರುಷರು ಹಲವರು ಈ ವಾಜಿವಂಶ ಸಂಜಾತರೆಂಬ ವಿವರಗಳೂ ಇವೆ. ಇವುಗಳಲ್ಲಿ ಕೆಲವು ಅಜೈನ ವಾಜಿವಂಶ ತಿಳಕರನ್ನು ಪರಿಚಯಿಸುತ್ತೇನೆ.
ಈ ಸಂಪ್ರಬಂಧದಲ್ಲಿ ಈಗಾಗಲೇ ಪ್ರಸ್ತಾಪಿಸಲಾದ ರೋಣಶಾಸನೋಕ್ತನಾದ ಪಂಪಯ್ಯನನ್ನು ಕುರಿತು ವಿವೇಚಿಸುವಾಗ, ಆತನು ಜೈನ ಶಾಖೆಗೆ ಮತ್ತು ದಲ್ಲಪನ ಪೀಳಿಗೆಗೆ ಆದಿಪುರುಷ ಇರಬಹುದೆಂಬ ಸಂದೇಹದ ನೆಲೆಯ ಮಾತುಗಳನ್ನು ಬಳಸಲಾಗಿದೆ. ಏಕೆಂದರೆ ಆತನ ಜಾತಿ-ಧರ್ಮ ಸಂಬಂಧವಾದ ಸೂಚನೆಗಳು ಖಚಿತವಾಗಿಲ್ಲ. ಜೈನ ಶಾಖೆಯ ವಾಜಿವಂಶ ಇರುವಂತೆಯೇ ಶೈವಶಾಖೆಯ ವಾಜಿವಂಶವೂ ಶಾಸನೋಕ್ತವಾಗಿದೆ. ಅವುಗಳಲ್ಲಿ ಪ್ರಾಚೀನವಾದದ್ದು ಮಹಾರಾಷ್ಟ್ರದ ನಾಂದೇಡು ಜಿಲ್ಲೆಯ ದೇಗಲೂರು ತಾಲ್ಲೂಕಿಗೆ ಸೇರಿದ ತಡಕಲ್ಲು ಶಾಸನ. ಸಕ್ಕರೆಗೆ – ೮೦ ರೂಳಗಣ ತಡಕಲ್ಲು ಗ್ರಾಮವನ್ನು ಕ್ರಿ.ಶ. ೧೦೪೯ ರಲ್ಲಿ ಚಾಳುಕ್ಯ ಚಕ್ರವರ್ತಿ ತ್ರೈಳೋಕ್ಯಮಲ್ಲನು ತನ್ನ ಸೇನಾಧಿಪತಿ ದಂಡನಾಯಕ ನಾಗವರ್ಮಯ್ಯನಿಗೆ ವಿವಾಹ ಮಾಡಿ ಧಾರಾಪೂರ್ವಕವಾಗಿ ದಾನ ಕೊಟ್ಟನು. ಆ ನಾಗವರ್ಮಯ್ಯನ ಹಿರಿಯರು ಪ್ರಖ್ಯಾತರು.ಆ ಮಹಾನುಭಾವರ ವಂಶಾವತಾರವೆಂತೆಂದೊಡೆ:
            ಸರಸೀರುಹೋದರನುದರಾಂ
ಬುರುಹದೊಳೊಗೆದಜನ ಕುಲದೊಳೆಗೆದರ್ ವಿಶ್ವಂ
ಭರೆಗೆ ವಶಿಷ್ಠರ್ ಮೈತ್ರಾ
ವರುಣರ್ ಕೌಂಡಿಣ್ಯರೆಂಬ ಮುನಿಗಣ ಮುಖ್ಯರ್ || ೭ ||
            ಅವರೊಳ್ಕೌಂಡಿಣ್ಯಗೋತ್ರ ಪ್ರಭವರವನಿಪಾಳಾರ್ಚ್ಚಿತರ್ವ್ವೇದವೇದಾಂ
ಗವಿದರ್ಪ್ರಾರಬ್ಧಹೋಮಾನಳಜ ಬಹಳಧೂಮಾವೃತಾಶಾಂತರಾಳ
ಪ್ರಸರ್ಸ್ವಾಧ್ಯಾಯಶೀಳರ್ಸ್ಸಲೆ ಪಲರವನೀಖ್ಯಾತ ತದ್ವಾಜಿವಂಶಾ
ರ್ಣ್ನವದೊಳ್ ಶೀತಾಂಶುವೋಲ್ಪುಟ್ಟಿದನಭಿನುತನದಿತ್ಯನಾದಿತ್ಯತೇಜಂ || ೮ ||
            ಶ್ರೀಗಂ ರಾಜ್ಯವಿಭೂತಿಗ ನೆಲೆಯೆನಿಪ್ಪಾತ್ಮೀಯ ಮಾಣಿಕ್ಯ ಭಾಂ
ಣ್ಡಾಗಾರಂ ಮೊದಲಾಗೆ ಮಿಕ್ಕ ಬೆಸನಂ ತ್ರೈಳೋಕ್ಯಮಲ್ಲಂ ಜಯ
ಶ್ರೀಗೇಹಂ ಕುಡೆ ಪೆತ್ತ ಶೌಚಗುಣಿದಕ್ಷಂ ಸ್ವಾಮಿಭಕ್ತಂ ಯತ
ಶ್ರೀಗಾವಾಸಮೆನಲ್ಕೆ ಸಂದ ನರರಾರ್ ಶ್ರೀ ನಾಗವರ್ಮ್ಮಂಬರಂ || ೧೨ ||
            ಎನಗೀತಂ ಯುದ್ಧದೊಳ್ ದಕ್ಷಿಣವಿಜಯಭುಜಾದಣ್ಡಮೆಂದರ್ಕ್ಕಱೆಂದಾ
ಳ್ದನೃಪಂ ತ್ರೈಳೋಕ್ಯಮಲ್ಲಂ ಕುಡೆ ಚಮರರುಹಚ್ಛತ್ರತೂರ್ಯ್ಯವಳೀ ನಿ
ಸ್ವನ ನಾನಾ ಕೇತನಾಳಂಕೃತಮನಸಮದಣ್ಡಾಧಿ ನಾಥತ್ವಮಂ ಪೆ
ತ್ತನಜೇಯಂ ನಾಗವರ್ಮ್ಮಂ ಸ್ಫುರದಸಿದಳಿತೋಗ್ರಾಸುಹಿರ್ನ್ನಗವರ್ಮ್ಮಂ || ೧೩ ||
[ಈ ಶಾಸನದ ಒಕ್ಕಣೆಯ ನಿರೂಪಣೆಯಲ್ಲಿ ಉದ್ದಕ್ಕೂ ಲಕ್ಕುಂಡಿಯ ಶಾಸನದ ಪಾಠವನ್ನೂ, ದಲ್ಲಪ-ನಾಗದೇವರೊಂದಿಗೆ ಸಮೀಕರಣ ಧ್ವನಿ ಇರುವುದನ್ನೂ ತೌಲನಿಕ ಅಧ್ಯಯನದಿಂದ ಮನಗಾಣಬಹುದು. ದಲ್ಲಪನು ತನ್ನ ಬಲ್ಲಾಳ್ತನದಿಂದ ಅಹವಮಲ್ಲ (ತೈಲಪ) ನ ಭುಜಾದಂಡನೆನಿಸಿದ್ದನು; ಈ ನಾಗವರ್ಮನು ತ್ರೈಳೋಕ್ಯಮಲ್ಲನ ವಿಜಯಭುಜಾ ದಂಡವೆನಿಸಿದ್ದಾನೆ.]
ಕೌಂಡಿಣ್ಯಗೋತ್ರ ಪ್ರಭಾವದವರು ವಾಜಿವಂಶಾರ್ಣವದಲ್ಲಿ ಹುಟ್ಟಿದರು. ಆದಿತ್ಯನೂ, ಆತನ ಮಗ ಗೋವಿಂದನೂ, ಆತನ ಸೂನು ನಾಗಾದಿತ್ಯನೂ, ಆತನ ಅನುಜರಾದ ಕಾಳಿದಾಸ, ನಾರಾಯಣ, ಅಯ್ಚಪಾರ್ಯರೂ ಖ್ಯಾತನಾಮರು. ಇವರಲ್ಲಿ ನಾರಾಯಣ ಮತ್ತು ಸಾಯಿಕಬ್ಬೆ ದಂಪತಿಗಳಿಗೆ ನಾಗವರ್ಮ ಮತ್ತು ಮಾದಿರಾಜರು ಮಗಂದಿರು. ದಕ್ಷನೂ ಸ್ವಾಮಿಭಕ್ತನೂ ಅಜೇಯನೂ ಆದ ನಾಗವರ್ಮನು ಚಾಳುಕ್ಯ ದಂಡಾಧೀನಾಥನಾಗಿ ಯುದ್ಧಗಳಲ್ಲಿ ತ್ರೈಳೋಕ್ಯಮಲ್ಲನಿಗೆ ದಕ್ಷಿಣ ವಿಜಯ ಭುಜಾದಂಡವೆನಿಸಿದ್ದನು. ವಾಜಿ ವಂಶಾಂಬರ ಹಿಮಕಿರಣನಾದ ನಾಗವರ್ಮನು ಭೃತ ಚಿಂತಾಮಣಿಯಾಗಿದ್ದನು. ಈತನ ಮಗ ನಾರಾಯಣ ೨ ವಾಜಿ ಕುಳತಿಳಕನಾದ ನಾಗವರ್ಮನು, ಮಹಾಪ್ರಚಣ್ಡ ದಣ್ಣನಾಯಕನಾಗಿದ್ದುಲ್ಲದೆ, ಮಹಾಸಾಮಾನ್ತಾಧಿ ಪತಿಯೂ ಆಗಿದ್ದನು. ಈತನು ಕಾಳಾಮುಖ ಶೈವರುಗಳಾದ ಶ್ರೀವಾಗೇಶ್ವರ ಪಂಡಿತರ ಭಕ್ತನಾಗಿದ್ದನು. ತ್ರ್ಯಳೋಕ್ಯಮಲ್ಲ ಒಂದನೆಯ ಸೋಮೇಶ್ವರ ಚಕ್ರವರ್ತಿಗೆ ನಾಗವರ್ಮ್ಮನು ಸವಲಕ್ಕೆ (ಸಪಾದಲಕ್ಷ ಕ್ಷಿತಿಪ್ರದೇಶ ೧ ೧/೪ ಲಕ್ಷ ಹಳ್ಲಿಗಳ ವಲಯ) ಮತ್ತು ಸೇವಣದೇಶಗಳನ್ನು ಸ್ವಾಧೀನಪಡಿಸಿಕೊಟ್ಟನು. ನಾಗವರ್ಮನು ತನ್ನ ತಂದೆಗೆ ನಾರಾಯಣ ದೇವರನ್ನೂ, ತಾಯಿಗೆ ಅಆದಿತ್ಯ ದೇವರನ್ನೂ, ಕಿಱೆಯಯ್ಯನಿಗೆ (ಚಿಕ್ಕಪ್ಪ) ಆಯ್ಚೇಶ್ವರ ದೇವರನ್ನೂ, ತನ್ನ ಹೆಸರಲ್ಲಿ ನಾಗೇಶ್ವರ ದೇವರನ್ನೂ, ತನ್ನ ಹೆಂಡತಿಯ ಹೆಸರಲ್ಲಿ ಸರಸ್ವತಿ ಮಂಟಪವನ್ನೂ, ಮಗನಿಗೆ ನಾಗೇಶ್ವರ ದೇವರನ್ನೂ, ತಂಗಿಗೆ ಮಲ್ಲಿಕಾರ್ಜುನ ದೇವರನ್ನೂ, ಬೇರೆ ಬೇರೆ ದೇವಾಲಯಗಳನ್ನೂ ಮಾಡಿಸಿದನು. ಈತನ ಸಾಹಸವನ್ನು ಶಾಸನ ತುಂಬ ಪರಿಣಾಮಕಾರಿಯಾಗಿ ಕಂಡರಿಸಿದೆ. ಮಾದರಿಗಾಗಿ ಮೂರು ಪದ್ಯಗಳನ್ನು ಉದಾಹರಿಸುತ್ತೇನೆ :
            ಕರಮಿದಸಾಧ್ಯವೆಂಬ ಕೊಳನಂ ಭುಜಗರ್ಬ್ಬದೆ ಕೊಂಡನುಗ್ರಸಂ
ಗರಜಯಿ ನಾಗವರ್ಮ್ಮವಿಭು ಸಾಧಿಸಿದಂ ಸವಲಕ್ಕೆ ವಿಂದ್ಯಮಂ
ಪರಿವರಿದೆಯ್ದಿ ವಿಂಧ್ಯಪತಿಮಲ್ಲನನಾಜಿಯೊಳಾಂತು ಕೊಂದನಾ
ರ್ದ್ದುರಿಪಿದನೊಂದೆ ಕೊಳ್ಳಿಯೊಳೆ ಸೇವುಣದೇಶಮನೇಂ ಪ್ರತಾಪಿಯೋ || ೧೪ ||
            ಬಗೆದೊಂ ಪೆಳದೊಡೇನು ವೈರಿನೃಪಸರ್ಬ್ಬಸ್ವಂಗಳಂ ತಂದು ಚ
ಕ್ರಿಗೆ ಗೊಟ್ಟಂಕದ ನಾಗವರ್ಮ್ಮನಳವಂ ಬೆಟ್ಟಾದವೇಂ ಬೊನ್ನರಾ
ಶಿಗಳೇಂ ಪೇಳವೇ ರತ್ನಭೂಷಣಂಗಳ್ ಪೇಳವೇ ವಾಜಿರಾ
ಜಿಗಳೇಂ ಪೇಳವೇ ಗಂಧಸಿಂಧುರಘಟಾನೀಕಂಗಳೇಂ ಪೇಳವೇ || ೧೬ ||
            ಮನಮೊಲ್ದಾರ್ಗ್ಗೀಯನಾರಿಂ ಪೊಗಳಿಸನವನೀ ಮಂಡನಂ ವೀರಲಕ್ಷ್ಮೀ
ಸ್ತನಹಾರಂ ವಾಜಿ ವಂಶಾಂಬರ ಹಿಮಕಿರಣಂ ಸತ್ಯರಾಧೇಯನೌದಾ
ರ್ಯ್ಯನಿಧಾನಂ ಭೃತ್ಯ ಚಿಂತಾಮಣಿಯೆನಿಸಿದ ಪೆಂಪಿಂ ಯಶಃ ಶ್ರೀನದೀನ
ರ್ತ್ತನ ನಾನಾ ನಾಟ್ಯರಂಗೀಕೃತ ವಿಬುಧಯಶಃ ಪ್ರಾಂಗಣಂ ನಾಗವರ್ಮ್ಮಂ || ೧೭ ||
[Inscriptions from Nanded District, No. 3. 1047, Tadkhel, Deglur Taluk, pp. 5-11] ನಾಗದೇವನು ವಾಜಿಕುಳಕ್ಕೆ ಹೊಳೆಯುವ ಸೂರ್ಯ (ತೇಹೋಭಾಸ್ಕರ) ಆಗಿದ್ದನು. ಈ ನಾಗವರ್ಮನು ವಾಜಿವಂಶಾಂಬರಕ್ಕೆ ಚಂದ್ರನಾಗಿದ್ದನು: ಆತ ನನ್ನಿಮರಾರ್ಣವನು, ಈತ ಸತ್ಯ ರಾಧೇಯನು : ಇಬ್ಬರೂ ಮಹಾಶೂರರು.
ಅದೇ ನಾಂದೇಡು ಜಿಲ್ಲೆಯ ದೇಗಲೂರು ತಾಲ್ಲೂಕು ಬಿಮರಾ ಗ್ರಾಮದ ಶಾಸನದಲ್ಲಿ ಮತ್ತೊಂದು ಈ ವಾಜಿ ವಂಶಕ್ಕೆ ಸೇರಿದ ಕುಟುಂಬದ ಚಿತ್ರಣವಿದೆ. ತಡಕಲ್ಲು ಶಾಸನದಂತೆಯೇ ಈ ಬಿಮರಾದ ಶಾಸನದಲ್ಲೂ ಆರಂಭದಲ್ಲಿ ಚಾಳುಕ್ಯರ ವಂಶವೃಕ್ಷವನ್ನು ಕೊಟ್ತಿದೆ. ಅನಂತರ ಚಾಳುಕ್ಯಾಭರಣ ತ್ರಿಭುವನಮಲ್ಲದೇವ ಆರನೆಯ ವಿಕ್ರಮಾದಿತ್ಯನ ಆಳ್ವಿಕೆಯ ಕಟ್ಟ ಕಡೆಯ ಘಟ್ಟದಲ್ಲಿ ಇದ್ದ ವಾಜಿವಂಶದ ಕುಟುಂಬವನ್ನು ಪರಿಚಯಿಸಿದೆ. ಆ ಕಾಲದ ರೇವಣಯ್ಯನ ಮಗ, ವಾಜಿಕುಳಾಖಂಕಾರ ಮಧುಸೂಧನಭಟ್ಟ ಮತ್ತು ಗೋವಿಂದ ಕಬ್ಬೆಯರ ಮಗನಾದ ರೇವಣಯ್ಯನಾಯ್ಕನು ಉತ್ಕೃಷ್ಟ ವಾಜಿ ವಂಶೋದಯಾಚಳಕ್ಕೆ ದ್ಯುಮಣಿಯೆನಿಸಿದನು. ರೇವಣಯ್ಯನಾಯ್ಕನು ವಚಶ್ರೀವಧು ತೊಟ್ಟ ಮುದ್ರಿಕೆಯ ಪಕ್ಕದ ಕೇವಣದಂತೆ ಇದ್ದನು. ಈತನು ಪ್ರಭು ತ್ವದ ಕಲ್ಲಕುಂಬರಿ ಗ್ರಾಮದಲ್ಲಿ ಚಂದ್ರಶೇಖರನಾದ ಈಶ್ವರನನ್ನು ಪ್ರತಿಷ್ಠಿಸಿದನು.
ರೇವಣಯ್ಯನಾಯ್ಕ ಮತ್ತು ನಾಲಿಕಬ್ಬೆ ದಂಪತಿಗಳಿಗೆ ದೇವಪಾರ್ಯ, ಮಧುಸೂದನ, ನಾಗರಾಜ, ರಾಮದೇವ, ಗೋವಿಂದ ಎಂಬ ಅಯ್ವರು ಮಗಂದಿರು.
            ಅವರೊಳಗೆ ನಾಗರಾಜಂ
ನವೀನಮನಿವೆನಿಸಿ ಧರ್ಮ್ಮಪರನೆನಿಸಿ ಬುಧಾ
ರ್ಣವ ಚಂದ್ರನೆನಿಸಿ ವಾಜಿ
ಪ್ರವರೋತ್ತಮನೆನಿಸಿ ಧನ್ಯನೆನಿಸಿದನಲ್ತೆ                                              || ೨೯ ||
            ರೂಢಿಗೆ ಸಂದ ಶರ್ಮ್ಮಮೆನೆ ತನ್ನೆಯ ತಂದೆ ಚಿರ ಪ್ರತಿಷ್ಠೆಯಂ
ಮಾಡಿದ ರೇವನೇಶ್ವರ ನಿವಾಸಮನೊಪ್ಪಿರೆ ಮಾಡಿ ಕೂಡೆ ನಾ
ಡಾಡಿಗಳುಂಬಮಾದುದೆನೆ ಪೆರ್ಮ್ಮೆಯನಾರ್ಜ್ಜಸಿ ವಾಜಿ ವಂಶದ
ಚ್ಚಾಡುವಿನಂ ಜಸಂಬಡೆದನೆಂಬುದು ಧಾರಿಣಿ ನಾಗರಾಜನ (೦)      || ೩೨ ||
ಹೀಗೆ- ‘ವಾಜಿವಂಶ ಪ್ರಯುಕ್ತಾಶ್ರಯವಾದ ಖ್ಯಾತಿ ತನ್ನೊಳ್ ನಿಲೆ ಇಳಾ ಭಾಗದೊಳ್ ನೆಗಳ್ದ ನಾಗರಾಜ’ ನು ಮಾಡಿಸಿದ ರೇವಣೇಶ್ವರ ದೇವಾಲಯಕ್ಕೆ ನೃಪಾಂಗನೆ ಸುಗ್ಗಲ ದೇವಿಯ ಕ್ರಿ.ಶ. ೧೧೨೨-೨೩ ರಲ್ಲಿ ೧೫ ಮತ್ತರು ನೆಲವಿತ್ತಳು, ಅಮರಾವತೀ ಪುರವರೇಶ್ವರ ಮಹಾಮಂಡಳೇಶ್ವರ ಎಱೆಯಮರಸನು ನಾಗರಹಾಳ ಗ್ರಾಮವನ್ನು ಸರ್ವ್ವನಮಶ್ಯಮಾಗಿ ಬಿಟ್ಟನು.
[Inscriptions of Nanded District, No. 2,1122-23. Bimara, Deglur Taluk, pp. 38-45].
ಮೇಲ್ಕಂಡ ವಾಜಿ ವಂಶಜರು ಚಾಳುಕ್ಯ ಚಕ್ರಚರ್ತಿಗಳಲ್ಲಿ ಅಧಿಕಾರಿಗಳಾಗಿದ್ದ ವರು, ತಮ್ಮ ರಾಜನಿಷ್ಠೆ ಹಾಗೂ ಕ್ಷಾತ್ರೋಚಿತ ಯುದ್ಧ ನೈಪುಣ್ಯ ತೋರಿ ದೇಶ ಭಕ್ತಿಯನ್ನು ಪ್ರಕಟಿಸಿದವರು. ಇವರಲ್ಲದೆ ಇನ್ನೂ ಕೆಲವು ವಾಜಿ ವಂಶಜರು ಕಂಡು ಬರುತ್ತಾರೆ. ಅರಸೀಕೆರೆಯ ೭೧ನೆಯ ಶಾಸನವನ್ನು ಬರೆದಿರುವ ದೇವಪಾರ್ಯನೆಂಬುವನು ಲೋಕಸ್ತುತಿಗೆ ಪಾತ್ರವಾದ ವಾಜಿವಂಶಕ್ಕೆ ಸೇರಿದವನೆಂದು ತಿಳಿದುಬರುತ್ತದೆ:
            ಭುವನನುತ ವಾಜಿವಂಶೋ
ದ್ಭವಕರ ವಿಭು ಸೋಮನಾಥ ಪುತ್ರಂ ಪೇೞ್ದಂ
ಕವಿರಾಜಂ ಕಾಶ್ಯಪಗೋ
ತ್ರವರ್ಧನಂ ದೇವಪಾರ್ಯನೀ ಶಾಸನಮಂ ||
[ಎ.ಕ. ೫, ೭೧.೧೧೭೪. ಅರಸೀಕೆರೆ]. ಈತನು ತನ್ನನ್ನು ಕವಿರಾಜನೆಂದು ಕರೆದು ಕೊಂಡಿರುವವನಾದರೂ ಈತನ ಕಾವ್ಯಗಳ ವಿಚಾರ ಏನೇನೂ ತಿಳಿಯದು.
ಕಡೂರು ಶಾಸನದ ಕವಿ ನಾಗದೇವನು ತನ್ನನ್ನು ವಾಜಿ ವಂಶದ ಕಾಶ್ಯಪಗೋತ್ರ ವರ್ಧನನೆಂದೂ, ಹರಿಹರ – ಮಾಯಿದೇವಿಗಳ ಪುತ್ರನೆಂದೂ ನಿವೇದಿಸಿಕೊಂಡಿದ್ದಾನೆ:
            ಹರಿಹರ ಮಾಯಿದೇವಿಗಳ ಪುತ್ರನನಿಂದಿತ ವಾಜಿವಂಶ ಶೇ
ಖರನಕಳಂಕಕೀರ್ತಿ ಕಲಿಕಾಲ ಬೃಹಸ್ಪತಿ ಸೋಮನಾಥ ಶಂ
ಕರನನುಜಂ ಬುಧರ್ ಪೋಗಱೀ ನಿರ್ಮಿಸಿದಂ ಕವಿನಾಗದೇವನೀ
ಸ್ಥಿರತರಮಪ್ಪ ಶಾಸನಮನುತ್ತಮ ಕಾಶ್ಯಪಗೋತ್ರ ವರ್ಧನಂ ||
[ಎ.ಕ.೬, ಕಡೂರು ೯೫ ಕ್ರಿ.ಶ. ೧೨೨೪ : ಕರ್ಣಾಟಕ ಕವಿಚರಿತೆ, ಸಂಪುಟ-೧ (೧೯೬೩) ಪು. ೪೦೦.] ನಾಗದೇವಕವಿ ಶೈವಾಸ್ಮಾರ್ತನೆಂದು ತೋರುತ್ತದೆ.
ಇದೇ ರೀತಿ ಇನ್ನೂ ವಾಜಿ ವಂಶೋಲ್ಲೇಖಗಳನ್ನು ಉದಾಹರಿಸಬಹುದು
೧. ಕ್ರಿ.ಶ. ೧೦೭೯ ರಲ್ಲಿ ಮಾಚಿರಾಜ (ಮಾಚಿ ಪ್ರಭು) ನೆಂಬ ದಂಡಾಧಿಕಾರಿ ವಾಜಿ ವಂಶ ಖ್ಯಾತನಾಗಿದ್ದನು.
೨. ಬ್ರಹ್ಮವಂಶೋದ್ಭವನುಂ ವಾಜಿಕುಳಾಂಬರರಾಜ ಚಲದಂಕರಾಮನು ಶ್ರೀಮಾನ್ ನಾಳ್ಪ್ರಭು ದುಗ್ಗತಿಯರೊಡೆಯ ಬ್ರಹ್ಮ ದೇವಯ್ಯ ನಾಕಯರು [ಸೌ.ಇ.ಇ. ೯-೧, ೨೧೫.೧೧೨೬. ದುಗ್ಗವತ್ತಿ. (ಬಳ್ಳಾರಿಜಿ. / ಹರಪನಹಳ್ಳಿ ತಾ.) ಪು. ೨೧೮].
೩. ಶ್ರೀಮನ್ ಮಹಾ ಪ್ರಧಾನಂ ರಾಯದಂಡಾಧಿಕಾರಿ ಚವುಡಿ ಸೆಟ್ಟಿಯರ ಶ್ರೀಕರಣ ವಾಜಿವಂಸಲಲಾಮ ಹಗರಟ್ಟಗೆಯ ಹರಿಯಣ್ನಂಗಳ ಮಗಂ ಸಿರಿಪಯ್ಯನು ಧರ್ಮಕಥಾಸಂಗವ ಮಾಡಿದ ಸಂಗತಿ ಶಾಸನದಲ್ಲಿದೆ [ಸೌ.ಇ.ಇ. ೧೫, ೧೮೮.೧೨೫೧. ಸಾಲವಾಡಿಗಿ (ಬಿಜಾಪುರ ಜಿ / ಬಾಗೇವಾಡಿತಾ) ಪು. ೨೩೧. ಸಾಲು : ೨೫ – ೨೮]
೪. ಹೊಯ್ಸಳ ಇಮ್ಮಾಡಿ ವೀರನರಸಿಂಹನಲ್ಲಿ ಮಹಾಪ್ರಧಾನನೂ ದಂಡನಾಯಕನೂ ಆಗಿದ್ದ ಶೈವ ಬ್ರಾಹ್ಮಣ ಅಮಿತಯ್ಯನ ಪ್ರಶಸ್ತಿ ಸಹಿತ ಪರಿಚಯ ಶಾಸನೋಕ್ತವಾಗಿದೆ: ಮಹಾಪ್ರಚಂಡ ದಂಡನಾಥ ಲಕ್ಷ್ಮೀಧರದೇವ ವೀರಲಕ್ಷ್ಮೀ ವಿಳಾಸಾವಾಸ ಪ್ರಧಾನ ಕರಿಕಳಭ ಯೂಥನಾಥ ಶ್ರೀಮದಮರೇಶ್ವರದೇವರ ಕೀರ್ತ್ತಿನರ್ತ್ತಕೀ ನರ್ತ್ತನ ವಿಶಾಳ ರಂಗ ಸಕಳಕುಳ ರಾಜಿತ ವಾಜಿವಂಶಚೂಡಾಮಣಿ ವಾಮರಾಜ ಪ್ರಿಯ ತನೂಜಾತ ರೂಪು ರೇಖೆ ಧಾಪನೆ ಬಯ್ಸಿಕೆ ತೊಡೆ ಮಡಕಯ್ದನಿಯೆಂಬ ಚದಾಯತಿಕೆ ಗಾಯತಿಕೆ ವಡೆದಾರೂಢ ವಿದ್ಯಾವಿಳಾಸ ………. [ಸೌ.ಇ.ಇ. ೯-೧, ೩೪೩.೧೨೨೬. ಬೆಣ್ಗಿಕಲ್ಲು (ಬಳ್ಳಾರಿಜಿ / ಕೂಡ್ಲಿಗಿ ತಾ) ಪು. ೩೬೨-೬೪]
ತೀರ್ಮಾನಗಳು
ವಾಜಿ ವಂಶದ ಪ್ರಸ್ತಾಪ ಹಲವು ಶಾಸನಗಳಲ್ಲಿದೆ, ಕಾವ್ಯಗಳಲ್ಲಿದೆ, ಕಾವ್ಯಗಳಲ್ಲಿದೆ, ಇವೆಲ್ಲ ಒಂದೇ ಕಾಲಘಟ್ಟದ ಚೌಕಟ್ಟಿಗೆ ನಿಲ್ಲುವುದಿಲ್ಲ. ಇವುಗಳ ಪರಸ್ಪರ ಸಂಬಂಧ ಸ್ಥೂಲವಾಗಿ ತಿಳಿದುಬರುತ್ತದೆ. ಸೂಕ್ಷ್ಮವಾದ ಅಧ್ಯಯನಕ್ಕೆ ಇಳಿದಾಗ ಕೆಲವು ಕಡೆ ಸ್ಪಷ್ಟವಾಗುವುದಿಲ್ಲ. ಈ ವಾಜಿ ವಂಶದಲ್ಲಿ ಕೌಂಡಿನುಅಗೋತ್ರ, ಕಾಶ್ಯಪಗೋತ್ರ, ಭಾರದ್ವಾಜಗೋತ್ರ, ಮಾಂಧಾತಗೋತ್ರ – ಎಂಬ ಗೋತ್ರಗಳ ಉಲ್ಲೇಖಗಳಿವೆ. ವಾಜಿ ವಂಶೇತರ ವಂಶಗಳಲ್ಲೀಯೂ ಈ ಗೋತ್ರಗಳಿದ್ದುವು. ಜನ್ನ ಕವಿ ತಾನು ಕಮ್ಮೆ ವಂಶದ ಕಾಶ್ಯಪ ಗೋತ್ರದವನೆಂದು ಹೇಳಿಕೊಂಡಿದ್ದಾನೆ. [ಅನಂತನಾಥ ಪುರಾಣಂ, ೧-೫೨: (ಸಂ) ಬಿ.ಬಿ. ಮಹೀಶವಾಡಿ (೧೯೭೫) ಪು. ೧೨.] ಈ ಸಂಪ್ರಬಂಧದ ಪ್ರಾರಂಭದಲ್ಲಿ ವಾಜಿ ವಂಶದೊಳಗೆ ಲೋಕ ವಿಖ್ಯಾತರಾದ ಜೈನ ಮತಾವಲಂಗಳನ್ನು ಪರಿಚಯಿಸಿದೆ; ಇದರ ಉತ್ತರಾರ್ಧದಲ್ಲಿ ಬ್ರಾಹ್ಮಣ -ಶೈವ ಮತಾವಲಂಬಿಗಳನ್ನು ಪರಿಚಯಿಸಿದೆ. ಬ್ರಾಹ್ಮಣ ಕವಿಗಳಲ್ಲಿ ಒಬ್ಬನೆಂದು ಭಾವಿಸ ಲಾಗಿರುವ ಚಂದ್ರರಾಜನು (ಸು. ೧೦೨೫) ವಾಜಿ ಗೋತ್ರಕ್ಕೆ ಸೇರಿದವನು. ಮದನ ತಿಲಕವೆಂಬ ಕಾವ್ಯದಲ್ಲಿ ಚಂದ್ರರಾಜನು ತನ್ನನ್ನು ವಿಪ್ರಕುಲಲಾಮನೆಂದೂ ದ್ವಿಜಾಂಭೋಧಿರಾಜನೆಂದೂ, ಮನಮುನೀಂದ್ರಾಚಾರ ನೆಂದೂ ಪರಿಚಯಿಸಿ ಕೊಂಡಿದ್ದಾನೆ.
ಶಾಸನಗಳ ಸಹಾಯದಿಂದ ಉಪಲಬ್ಧವಾಗಿರುವ ಇದುವರೆಗಿನ ವಿವರಗಳನ್ನು ಹರಳುಗೊಳಿಸಿ ಕೆಲವು ತೀರ್ಮಾನಗಳಿಗೆ ತಲಪಬಹುದು.
೧. ವಾಜಿವಂಶವು ಮೂಲಯಃ ಶೈವ ಸ್ಮಾರ್ತ ಜಾತಿಯಾಗಿದೆ.
೨. ಹತ್ತನೆಯ ಶತಮಾನದ ಆರಂಭದಿಂದ ವಾಜಿ ವಂಶದ ದಾಖಲೆಗಳು ದೊರೆಯುತ್ತವೆ.
೩. ವಾಜಿ ವಂಶದ ಮೂಲ ಸೆಲೆ, ತಲಕಾವೇರಿ ರೋಣದ ಪರಿಸರವೆಂದು ತಿಳಿಯಬಹುದು.
೪. ವೆಂಗಿ ಮಂಡಲ, ಗಂಗವಾಡಿ, ಸಾಂತಳಿಗೆ, ಮಾನ್ಯಖೇಟ, ಮಾಸವಾಡಿ, ರೋಣ, ನಾಂದೇಡು ಜಿಲ್ಲೆ – ಹೀಗೆ ಒಂದು ವಿಶಾಲ ಭೌಗೋಳಿಕ ಹರಹಿನಲ್ಲಿ ವಾಜಿವ್ಚಂಶದ ಚಿಗುರು ಪಲ್ಲವಿಸಿ ದಾಂಗುಡಿಯಿಟ್ಟಿದೆ.
೫. ರಾಷ್ಟ್ರಕೂಟರು, ಚಾಳುಕ್ಯರು, ಕಲಚುರ್ಯರು, ಹೊಯ್ಸಳರು ಮತ್ತು ವಿಜಯನಗರ ಸಾಮ್ರಾಜ್ಯಗಳವರೆಗೆ ವಾಜಿವಂಶದ ರಾಜಕೀಯ ಪಾತ್ರ ಕಂಡು ಬರುತ್ತದೆ.
೬. ವಾಜಿ ವಂಶದ ಅನೇಕ ಗಣ್ಯಪುರುಷರ ಧಾರ್ಮಿಕ ಚಟುವಟಿಕೆಯೊಂದಿಗೆ ಅವರಿಗಿದ್ದ ಸಾಮಾಜಿಕ ಸ್ಥಾನಮಾನದ ಸ್ವರೂಪವೂ ತಿಳಿದು ಬರುತ್ತದೆ.
೭. ವಾಜಿ ವಂಶಜರು ಅನೇಕ ದೇವಾಲಯ ಕಟ್ಟಿಸಿದ್ದಾರೆ.
೮. ವಾಜಿ ವಂಶದಲ್ಲಿ ಚಮೂಪತಿಗಳೂ, ಮಂತ್ರಿಗಳೂ, ಭಂಡಾರಿಗಳೂ, ಬಾಹತ್ತರನಿಯೋಗ ಅಧಿಪತಿಗಳೂ ಕಂಡು ಬರುತ್ತಾರೆ. ಮತ್ತು ಅವರೆಲ್ಲ ರಣರಂಗದಲ್ಲಿ ಮಹಾ ಸಾಹಸ ವೀರಕಲಿಗಳು; ವಾಜಿವಂಶಜರು ಸಾಮಂತ ಅಥವಾ ಮಾಡಲಿಕರಾಗಿ ರಾಜ್ಯ ಆಳಲಿಲ್ಲ.
೯. ವಾಜಿ ವಂಶದವರು ಘನ ವಿದ್ವಾಂಸರೂ ಹೌದು. ಅವರ ಕಲಾಪ್ರೇಮ ಮತ್ತು ಸಾಹಿತ್ಯ ಪ್ರೇಮವನ್ನು ನಿರೂಪಿಸುವ ದಾಖಲೆಗಳಿವೆ. ಅತ್ತಿಮಬ್ಬೆಯ ಎರಡೂ ಕಡೆಯ ಮನೆತನ ಕವಿಗಳಿಗೂ, ಪಂಡಿತವರಿಗೂ ತವರು ಮನೆಯಾಗಿತ್ತು.
೧೦. ವಾಜಿ ವಂಶದ ಮಧುರ ಕವಿಯಂತೂ ಕನ್ನಡದ ಒಬ್ಬ ಮಹತ್ವದ ಕವಿಯಾಗಿ ಕಾವ್ಯ, ಶಾಸನ ಮತ್ತು ಗೊಮ್ಮಟ ಸ್ತುತಿ ಅಷ್ಟಕವನ್ನು ಬರೆದಿದ್ದಾನೆ; ಕನ್ನಡ ಸಾಹಿತ್ಯದಲ್ಲಿ ಗಣ್ಯಾನಾಗಿದ್ದಾನೆ.
೧೧. ವಾಜಿ ವಂಶದಲ್ಲಿ ಕಾಶ್ಯಪ ಗೋತ್ರ, ಕೌಂಡಿನ್ಯಗೋತ್ರ, ಭಾರದ್ಚಾಜ ಗೋತ್ರ, ಹಾರೀತ ಗೋತ್ರ, ಸಾಂಖ್ಯಾಯನ ಗೋತ್ರ ಮತ್ತು ಮಾಧಾಂತ ಗೋತ್ರ – ಎಂಬ ಆರು ಗೋತ್ರಗಳಿದ್ದುವು. ಇವುಗಳಲ್ಲಿ ಪ್ರಸಾರದ ದೃಷ್ಟಿಯಿಂದ ಕೌಂಡಿನ್ಯಗೋತ್ರದವರು ವ್ಯಾಪಕವಾಗಿ ಕಾಣುತ್ತಾರೆ. ಕೌಂಡಿನ್ಯ ಗೋತ್ರದ ಪ್ರಾಚೀನತಮ ಉಲ್ಲೇಖನವು ಬನವಾಸಿಯ ಕದಂಬರ ಶಿವಸ್ಕಂದವರ್ಮನ, ಕ್ರಿ.ಶ. ೩-೪ ನೆಯ ಶತಮಾನದ, ಮಳವಳ್ಳಿ (ಪ್ರಾಕೃತ) ಶಾಸನದಲ್ಲಿಯೇ ಸಿಗುತ್ತದೆ. [Corpus of Kadamba Inscriptions (1985). No. 1.3.4 C.A.D. pp.3-7] ಹೊಯ್ಸಳ ರಾಜ್ಯದ ಪ್ರಸಿದ್ಧ ಸೇನಾನಿಗಳಾದ ಗಂಗರಾಜ (ಎ.ಕ.೧೧. ೮೨ (೭೩) ೧೧೧೮ ಪು. ೬೪) ಬೊಪ್ಪದೇವ ಪು. ೩೫೫. ಎ.ಕ. ೯ (೧೯೯೦) ೩೮೯ (೫ ಬೇ. ೧೨೪) ೧೧೩೩ ಬಸ್ತಿಹಳ್ಳಿ (ಹಾಜಿ) ಬೇ. (ಅದೇ : ೫೩೨ (೩೮೪) ೧೨ ಶ.ಪು. ೩೨೭) ಏಚಿರಾಜ (ಅದೇ:) ಡಾಕರಸ ಮತ್ತು ನಾಕಣದಂಡನಾಯಕ, ಮಱೆಯಾನೆ ದಂಡನಾಯಕ, ಭರತಿಮಯ್ಯ ದಂಡನಾಯಕ [ಎ.ಕ. ೭(೧೯೭೯) ನಾನಂ ೭೨ (೪ ನಾಮಂ ೩೨) ೧೦೪೮-೧೧೦೩ ಮತ್ತು ೧೧೮೨-೮೩ ಮತ್ತು ಅಳೀಸಂದ್ರ (ಮಂಡ್ಯ ಜಿಲ್ಲೆ / ನಾಮಂತಾ) ಪು. ೫೬-೫೭] ಇವರೆಲ್ಲ ಕೌಂಡಿನ್ಯ ಗೋತ್ರಜರು. ಪ್ರಯಾಗ ಮತ್ತು ಕೌಶಾಂಬಿ (ಕೌಸಮದ) ಹತ್ತಿರ ಇರುವ ಪಭೋಸಾ ಎಂಬಲ್ಲಿನ ಎರಡು ಗುಹೆಗಳಲ್ಲಿ ಕ್ರಿ.ಪೂ. ಎರಡನೆಯ ಶತಮಾನದ ಲಿಪಿಯ ಲೇಖವಿದೆ; ಈ ಶಾಸನದಲ್ಲಿ ‘ಅಹಿಚ್ಛತ್ರದ ಆಷಾಢಸೇನನು ಕಾಶ್ಯಪೀಯ ಅರ್ಹಂತನಿಗಾಗಿ ಈ ಗುಹೆಗಳನ್ನು ದಾನಮಾಜಿದನು’ – ಎಂದಿದೆ. ವರ್ಧಮಾನ ಮಾಹಾವೀರನು ಕಾಶ್ಯಪಗೋತ್ರದವ ನಾಗಿದ್ದನು. ಮಹಾವೀರನ ಶಿಷ್ಯ ಪರಂಪರೆಯ ಮುನಿಗಳು ಕಾಶ್ಯಪೀಯ ಅರ್ಹಂತರು [ಡಾ. ಹೀರಾ ಲಾಲ್ ಜೈನ್: ೧೯೭೧ : ೩೮೨]. ಮಹಾವಿರನ ತಂದೆ ಸಿದ್ಧಾರ್ಥನು ಕಾಶ್ಯಪಗೋತ್ರೀಯನು ಮತ್ತು ತಾಯಿ ಪ್ರಿಯಕಾರಿಣಿಯು ವಾಸಿಷ್ಠ ಗೋತ್ರದವಳು, ಈಕೆ ಚೇಟಕರಾಜನ ಮಗಳು [ಡಾ. ಕಮಲಾ ಹಂಪನಾ : ಅನೇಕಾಂತವಾದ : ೧೯೮೨]:
ದುರಿತಕುಳಾಂತಕಂ ಚರಮತೀರ್ತ್ಥಕರಂ ವಿಭುವೀರನಾಥನೀ ಧರೆ ತಿಳಿವಂತು ಹೇಯಮಿದಹೆ …. ದುಸಮಸ್ತತತ್ವಮಂ ಪರಿವಿಡಿಯಿಂದೆ ಪೇಳ್ದು ಜನಮಂ ವರಮೋಕ್ಷ ಪಥಕ್ಕೆತಿರ್ದ್ದಿ ಬಿತ್ತರಿಸಿದ ಮುಕ್ತಿ ಕಾನ್ತೆಯ ಲತಾಂಗಮನಪ್ಪಿದ ನಿಂದ್ರ ವಂದಿತಂ | ಆ ನೆಗಳ್ದಂತೆ ಕಶ್ಯಪನಿನಾದುದು ಕಾಶ್ಯಪಗೋತ್ರಮೀಜನಂ ಜ್ಞಾನ ನಿಧಾನ ನಾಜೀನ ಸದ್ದುಣ ನಾಯಕರಗ್ರಿಮಾವಧಿಜ್ಞಾನಿಗಳಪ್ಪಗೌತಮ ಮುನಿ [ಎ.ಕ೮-೨ (೧೯೦೨) ಸೊರಬ. ೨೬೨.೧೦೭೫. ಕುಪ್ಪಟೂರು (ಶಿಜಿ/ಸೊರಬತಾ) ಪು. ೧೧೦. ಸಾಲು : ೩೧-೩೩]. ಈ ರೀತಿಯಲ್ಲಿ ಇಲ್ಲಿ ಬರುವ ಗೋತ್ರಗಳು ವೈದಿಕರಲ್ಲೂ, ಜೈನರಲ್ಲೂ ಪ್ರಾಚೀನ ಕಾಲದಿಂದ ಇವೆ.
೧೨. ವಾಜಿವಂಶವು ಪ್ರಧಾನವಾಗಿ ಮತ್ತು ಮೂಲತಃ ಬ್ರಾಹ್ಮಣ ಮನೆತನ. ಆದರೆ ಅದರಲ್ಲಿ ಎರಡು ಶಾಖೆಗಳಾದವು; ಒಂದು ಬ್ರಾಹ್ಮಣರಾಗಿಯೇ ಉಳಿದು ಬಂದ ಶೈವಪಂಗಡ; ಇನ್ನೊಂದು ಜೈನರಾಗಿ ಮತಾಂತರ ಮಾಡಿದ ಜೈನ ಶಾಖೆ.
೧೩. ಜೈನ ವಾಜಿವಂಶದವರೂ, ಶೈವ ವಾಜಿವಂಶದವರೂ, ಕಲ್ಯಾನ ಚಾಳುಕ್ಯ ಸಾಮ್ರಾಜ್ಯ ಪರಬಲವಾಗಿ ಉಳಿದು ಬೆಳೆಯಲು ತುಂಬ ಸಹಾಯ ಮಾಡಿದ್ದಾರೆ. ಚಾಲುಕ್ಯ ಸೇನೆಯಲ್ಲಿ ವಾಜಿಕುಲದವರು ಚಮೂಪತಿಗಳಾಗಿ ಮುಂಚೂಣಿಯಲ್ಲಿದ್ದರು.
೧೪. ವಾಜಿವಂಶದಲ್ಲಿನ ಕೌಂಡಿನ್ಯ ಗೋತ್ರದವರು ಹತ್ತನೆಯ ಶತಮಾನದ ವೇಳೆಗೇನೆ ಜೈನರಾಗಿ ಪರಿವರ್ತನೆಗೊಂಡಿದ್ದರು. ರೋಣ ಶಾಸನೋಕ್ತ ನಾದ ಪಂಪಯ್ಯನೂ ಈ ಪ್ರಕ್ರಿಯೆಯನ್ನು ಆರಂಭಿಸಿರಬಹುದು. ಪಂಪಯ್ಯನ ಹೆಸರನ್ನು ನೋಡಿದರೆ, ಕನ್ನಡದ ಆದಿಕವಿ ಪಂಪನ ನೆನಪು ಆಗುವುದು ಸಹಜ.
೧೫. ಪಂಪನ ತಂದೆ ಭೀಮಪ್ಪಯ್ಯನು ಜೈನನಾಗುವ ಮೊದಲು ಶೈವಸ್ಮಾರ್ತನಾಗಿದ್ದನು. ಪಂಪನ ಮೂಲ ಹೆಸರು ಪಂಪಯ್ಯ ಎಂದಿದ್ದಿರಬಹುದು. ಪಂಪನ ವತ್ಸ ಗೋತ್ರವೂ ಇದೇ ವಾಜಿ ವಂಶದ ಕುಡಿ ಇದ್ದಿರಬಹುದು; ಪಂಪನ ತಾತ (ತಾಯಿ ಅಬ್ಬಣಬ್ಬೆಯ ತಂದೆ) ಜೋಯಿಸಸಿಂಘನೂ ವಾಜಿವಂಶಜನೇ ಇರಬೇಕು. ಪಂಪನು ಶೈವ ಬ್ರಾಹ್ಮಣ ಮೂಲದವ ಬಾದುದರಿಂದಲೇ ವಿಕ್ರಮಾರ್ಜುನ ವಿಜಯದಲ್ಲಿ ಶಿವನನ್ನು ತನ್ಮಯತೆ ಯಿಂದ ವರ್ಣಿಸಿದ್ದಾನೆ.
೧೬. ಚಾಳುಕ್ಯರ ವಿಕ್ರಮಾದಿತ್ಯ ೬ ರಾಜನ (೧೦೭೬-೧೧೨೫) ತರುವಾಯ ಜೈನವಾಜಿಕುಲ ಶಾಖೆಗಳವರು ಒಬ್ಬೊಬ್ಬರಾಗಿ ವಲಸೆ (ಗುಳೆ) ಹೋದರು. ಅವರಿಗೆ, ಚಾಳುಕ್ಯರಲ್ಲಿ ತಮಗೆ ನೆರಳು ಸರಿಯುತ್ತಿದೆಯೆಂಬ ಅನುಭವ ಮೂಡಿದುದೇ ಈ ಒಕ್ಕಲು ಹೋಗುವಿಕೆಗೆ ಮುಖ್ಯಕಾರಣ. ಅನ್ಯಾನ್ಯ ಪ್ರಬಲ ಸುರಕ್ಷಿತ ಆಶ್ರಯಗಳನ್ನು ಅನ್ವೇಷಿಸಿದರು. ಚಾಳುಕ್ಯ ರಾಜಚ್ಛತ್ರದ ಅಡಿಯಲ್ಲೇ ಇದ್ದರೂ, ಅದರಿಂದ ಬಿಡಿಸಿಕೊಂಡು ಬಲಿಷ್ಠವಾಗಿತ್ತಿದ್ದ ಹೊಯ್ಸಳ ಕುಲದ ಮಡಿಲಿಗೆ ಬಿದ್ದ ಮೊದಲ ವಾಜಿ ಕುಲಜರು ಜಕ್ಕರಾಜ, ರೇಚಣ ಮೊದಲಾದವರು.
೧೭. ಈ ಜೈನ ವಾಜಿವಂಶವು ಕನ್ನಡ ಸಾಹಿತ್ಯಕ್ಕೂ, ಕರ್ನಾಟಕದ ವಾಸ್ತು ಶಿಲ್ಪಕ್ಕೂ, ರಾಜಕೀಯ ಇತಿಹಾಸಕ್ಕೂ ಮಾಡಿರುವ ಮಹದುಪಕಾರವು ಉಲ್ಲೇಖಾರ್ಹವಾದದ್ದು, ಅವರ ಚರಿತಾರ್ಹ ಸಾಧನೆಗಳನ್ನು ಅತಿ ಸಂಕ್ಷೇಪವಾಗಿ ಹೀಗೆ ಹೇಳಬಹುದು.
೧. ಮಲ್ಲಪಯ್ಯ – ಪುನ್ನಮಯ್ಯ ಸೋದರರು ಪೊನ್ನಕವಿಯಿಂದ ಶಾಂತಿ ಪುರಾಣ ಕಾವ್ಯವನ್ನು ಬರೆಸಿದರು.
೨. ದಾನ ಚಿಂತಾಮಣಿ, ಕವಿವರ ಕಾಮಧೇನು ಅತ್ತಿಮಬ್ಬೆಯು ತನ್ನ ತಂದೆ ಮತ್ತು ಚಿಕ್ಕಪ್ಪ ಬರೆಸಿದ ಪೊನ್ನನ ಶಾಂತಿಪುರಾಣದ ಒಂದು ಸಾವಿರ ಓಲೆಗರಿ ಪ್ರತಿಗಳನ್ನು ಮಾಡಿಸಿ ಉಚಿತವಾಗಿ ಹಂಚಿ ಶಾಸ್ತ್ರದಾನ ಮಾಡಿದಳು.
೩. ಅತ್ತಿಮಬ್ಬೆ ಮತ್ತು ಅಣ್ನಿಗದೇವ, ತಾಯಿ-ಮಗ ಸೇರಿ ರನ್ನಕವಿಗೆ ಆಶ್ರಯ ನೀಡಿ ಅಜಿತ ಪುರಾಣ ಕಾವ್ಯವನ್ನು ಬರೆಸಿದರು.
೪. ಅಣ್ನಿಗದೇವನು ರನ್ನನಿಂದ ಲಕ್ಕುಂಡಿಯ ಶಾಸನವನ್ನು ಬರೆಸಿದನು.
೫. ಅತ್ತಿಮಬ್ಬೆ ೧೫೦೧ ಜಿನಗೃಹಗಳನ್ನೂ, ೧೫೦೦ ಜಿನಬಿಂಬಗಳನ್ನೂ, ಮಂದಾಸನ ಜಯಘಂಟೆ ಮಣಿ ತೋರಣಗಳನ್ನೂ ಮಾಡಿಸಿದಳು.
೬. ಅತ್ತಿಮಬ್ಬೆಯು ಕವಿಗಳಿಗೇ ಅಲ್ಲದೆ ಕಥಕರಿಗೆ, ಗಾಯಕರಿಗೆ, ವಾದಕರಿಗೆ, ನಗ್ನರಿಗೆ, ಭಗ್ನರಿಗೆ ಅನಾರಿಗೆ, ಶಿಷ್ಟರಿಗೆ, ನಟರಿಗೆ- ಹೀಗೆ ನಾನಾ ವೃತ್ತಿಕಲಾವಿದರಿಗೆ ಉದಾರ ಆಶ್ರಯ ನೀಡಿ, ಕಲಾವಿದರ ಬಾಳಿಗೆ ಅಭಿಲಷಿತ-ಸಾನ-ವಿನೋದೆ ಎಂದೆಸಿಸಿದಳು.
೭. ಕನ್ನಡನಾಡಿನ ಪ್ರಥಮ ಅಧಿಕೃತ ವೀರವನಿತೆ ಅತ್ತಿಮಬ್ಬೆ; ಯುದ್ಧದಲ್ಲಿ ಭಾಅವಹಿಸಿ ಶತ್ರುಸೈನ್ಯವನ್ನು ಸೋಲಿಸಿ ತನ್ನ ಕಡೆಯ ಭಟರನ್ನು ಕಾಪಾಡಿದ ಸಾಹಸಿ ಅತ್ತಿಮಬ್ಬೆ.
೮. ದಲ್ಲಪಯ್ಯ, ನಾಗದೇವ, ಅಣ್ನಿಗದೇವ – ಕರ್ನಾಟಕದ ಪ್ರಸಿದ್ಧ ಚಾಳುಕ್ಯ ಚಕ್ರಾಧಿಪತ್ಯಕ್ಕೆ ಸುಸ್ಥಿರವಾದ ಅಸ್ತಿಭಾರ ಹಾಕಿದರು.
೯. ದಂಡನಾಯಕ ಕಾಳಿಮಯ್ಯನು ಜಿನಾಲಯ ಕಟ್ಟಿಸಿದನು.
೧೦. ದಣ್ಡನಾಯಕ ರೇಚಣನು ಜಿನಗೃಹಗಳನ್ನು ಕಟ್ಟಿಸಿದನು; ಆಚಣ್ಣಕವಿಗೆ ನೆರವು ನೀಡಿ ವರ್ಧಮಾನ ಪುರಾಣ ಕಾವ್ಯವನ್ನು ಬರೆಸಿದನು; ಜೈನ ಧರ್ಮಕ್ಕೆ ರೇಚಣನು ಮರುಹುಟ್ಟು ಕೊಟ್ಟನು.
೧೧. ಭಂಡಾರಿ ಹುಳ್ಳನು ಹಳೆಯ ಜಿನಾಲಾಯಗಳನ್ನು ಜೀರ್ಣೋದ್ದಾರ ಮಾಡಿದ್ದಲ್ಲದೆ ಹೊಸ ಬಸದಿಗಳನ್ನು ಕಟ್ಟಿಸಿದನು.
೧೮. ವೈದಿಕ ವಾಜಿವಂಶದವರಲ್ಲಿ ಪ್ರಮುಖರು ನೀಡಿದ ಕೊಡುಗೆಯೂ ಗಣನೀಯ ಪ್ರಮಾಣದಲ್ಲಿದೆ.
೧. ತೈಲಪ-ಇರಿವಬೆಡಂಗ ಸತ್ಯಾಶ್ರಯ ಸತ್ಯಾಶ್ರಯ ಚಕ್ರವರ್ತಿಗಳಿಗೆ ದಲ್ಲಪ, ನಾಗದೇವ, ಅಣ್ನಿಗದೇವ ನೀಡಿದ ಭುಜಬಲ ಚರಿತ್ರೆಯಲ್ಲಿ ಪ್ರಾಮುಖ್ಯಪಡೆದಿದೆ. ವೈದಿಕ ವಾಜಿಕುಲಜರಾದ ಮಾದಿರಾಜ (ಮಾಧವ) ಮತ್ತು ನಾಗವರ್ಮರು ತ್ರೈಳೋಕ್ಯಮಲ್ಲ ಸೋಮೇಶ್ವರನ ಅಧಿಕಾರಿಗಳಾಗಿ ಆನೆಬಲ-ಸಿಂಹಬಲ ನೀಡಿದರು. ನಾಗವರ್ಮನಂತೂ ಚಾಳುಕ್ಯರಾಜ್ಯ ವಿಭೂತಿಗೆ ನೆಲೆಯಾಗಿದ್ದನು :
            ಎನಗೀತಂ ಯುದ್ಧದೊಳ್ ದಕ್ಷಿಣವಿಜಯ ಭುಜಾದಣ್ಡಮಂದರ್ಕ್ಕಱೆಂದಾ
ಳ್ದನೃಪಂ ತ್ರೈಲೋಕ್ಯಮಲ್ಲಂ ಕುಡೆ ಚಮರರುಹಚ್ಚತ್ರತೊರ್ಯ್ಯಾವಳೀ ನಿ
ಸ್ವನ ನಾನಾ ಕೇತನಾಳಂಕೃತಮನಸಮ ದಣ್ಡಾಧಿನಾಥತ್ವಮಂ ಪೆ
ತ್ತನಜೇಯಂ ನಾಗವರ್ಮಂ ಸ್ಫುರದಸಿದಳಿತೋಗ್ರಾಸುಹಿರ್ನಾಗವರ್ಮ್ಮ(೦) ||
ಆ ನಾಗದೇವನು ತೈಲಪನಿಗೆ ಅನೇಕ ವಿಜಯಗಳನ್ನು ತಂದುಕೊಟ್ಟನು; ಈ ನಾಗರ್ವಮನು ತ್ರೈಳೋಕ್ಯಮಲ್ಲನಿಗೆ ನಾನಾ ಗೆಲವುಗಳ ಸರಮಾಲೆ ಹಾಕಿದನು; ಅವುಗಳಲ್ಲಿ ಸವಲಕ್ಕೆಯನ್ನು (ಪಂಪನ ಆಶ್ರಯದಾತರು ಆಳಿದ ಸಪಾದಲಕ್ಷಕ್ಷಿತಿ ಪ್ರದೇಶ) ಗೆದ್ದುದು ಪ್ರಮುಖವೆನಿಸಿದೆ.
೨. ನಾಗವರ್ಮನು ಬಂಧುಜನ ಚಿಂತಾಮಣಿ, ಈತ ತನ್ನ ತಂದೆ, ತಾಯಿ ಚಿಕ್ಕಪ್ಪ, ಮಡದಿ ಹಾಗೂ ತಂಗಿಯರ ಹೆಸರಲ್ಲಿ, ತನ್ನ ಹೆಸರಲ್ಲಿ ನಾನಾ ದೇಹುಲಗಳನ್ನು ಮಾಡಿಸಿದನು..
೩. ಇದೇ ನಾಗವರ್ಮನು ಘಳಿಗೆ ಬಾಗಿಲ್ವಾಡ ಸಂಧ್ಯಾಮಠ ಗಣಪತೀ ಭಗವತೀ ಸಪ್ತಮಾತೃಕ್ಕೆ ನಂದಿನಾಗರ – ಸಮಸ್ತ ದೇವತಾ ಪ್ರತಿಷ್ಠೆ ಮಾಡಿಸಿದನು. ಅಲ್ಲದೆ ದೇವರ ತ್ರಿಕಾಲ ಪೂಜೆ, ತಪೋಧನರ ವಿದ್ಯಾರ್ಥಿ ಮಾಣಿಗಳ ಆಹಾರದಾನಕ್ಕೆ ಪರಿವಾರದ ಜೀವಿತಕ್ಕೆ ಐವತ್ತು ಮತ್ತರು ಭೂಮಿಯಿತ್ತನು.
೪. ನಾಗರಾಜನು ರೇವಣೇಶ್ವರ ದೇವರಿಗೆ ರಾಣಿ ಸುಗ್ಗಲದೇವಿಯರಿಂದ ೧೫ ಮತ್ತರು ದಾನ ಕೊಡಿಸಿದನಲ್ಲದೆ ತಾನೂ ಅನೇಕ ಬಗೆಯ ದಾನಗಳನ್ನು ನೀಡಿದನು.
೫. ನಾಗರಾಜನ್ ತಂದೆ ರೇವಣಯ್ಯ ನಾಯಕನು ರೇವಣೇಶ್ವರ ದೇವಾಲಯವನ್ನು ಕಟ್ಟಿಸಿದನು.
ಸಮಾರೋಪ
ವಾಜಿವಂಶದ ಕೌಂಡಿನ್ಯಗೋತ್ರ ಶಾಖೆಯವರು ಜೈನರಾಗಿ ಧರ್ಮಾಂತರ ಮಾಡಿದ ಹಿನ್ನೆಲೆಯಲ್ಲಿ ಇಲ್ಲಿ ಉಲ್ಲೇಖಿಸಬೇಕಾದ ಇನ್ನೊಂದು ಮಾತಿದೆ. ಅದೆಂದರೆ ಹುಳ್ಳನೇ ಅಲ್ಲದೆ ಒಂದೇ ಮನೆತನದಲ್ಲಿ ಹುಟ್ಟಿಬೆಳೆದ ಕೆಲವು ಧೀರರು ಹೊಯ್ಸಳರ ಆಧಿಪತ್ಯದಲ್ಲಿ ಸೇನಾನಿಗಳಾಗಿ ಶೋಭಿಸಿದರು. ಹಾಗೆ ಪರಾಕ್ರಮವನ್ನು ಮೆರೆದ ನಿಷ್ಠಾವಂತ ಜೈನ ಸೇನಾಪತಿಗಳಲ್ಲಿ ಕೌಂಡಿನ್ಯ ಗೋತ್ರೋದ್ಭವರೂ ಇದ್ದಾರೆ : ‘ಇಂತು ಪೊಗಳ್ತೆಗೆ ನೆಲೆಯಾದ ಕೌಂಡಿಲ್ಯಗೋತ್ರದ ಡಾಕರಸ ದಂಡನಾಯಕನ ಏಚವೆ ದಣ್ಣಾಯಕಿತಿಯ ಮಕ್ಕಳು ನಾಕಣ ದಂಡನಾಯಕನುಂ ಮಱೆಯಾನೆ ದಂಡನಾಯ ಕನುಂ ಅವರ ಮಕ್ಕಳು ಮಾಚಣದಂಡನಾಯಕನ್ …’ ಎಂದು ಮುಂತಾಗಿ ನಾಲ್ಕೈದು ತಲೆಮಾರಿನ ತಂದೆ ಮೊಮ್ಮಗ ಮರಿಮಗ ಆದಿಯಾಗಿ ಹೊಯ್ಸಳ ದಂಡನಾಯಕರ ದೊಡ್ದ ಯಾದಿಯಿದೆ. [ಎ.ಕ. ೭(೧೯೭೯) ೭೨ (೪ ನಾಮಂ ೩೨ ೧೦೪೮, ೧೧೦೩, ೧೧೮೨-೮೩, ಅಳೀಸಂದ್ರ (ಮಂಡ್ಯ ಜಿಲ್ಲೆ, ನಾಗಮಂಗಲ ತಾಲ್ಲೂಕು ಪು. ೫೩-೬೦)]. ಪ್ರಾಯಃ ಇವರೆಲ್ಲರೂ ವಾಜಿವಂಶಜರು.
ತೈಲಪನ ಮಗನಾದ ಇರಿವಬೆಡಂಗ ಸತ್ಯಾಶ್ರಯನ ಕಾಲಕ್ಕೆ ಸೇರಿದ, ಅನಾಥ ದೇವಾಲಯವೊಂದರ ಗರ್ಭಗೃಹದಲ್ಲಿರುವ ಒಂದು ಕಂಬದ ಮೇಲಿನ ಪುಟ್ಟಶಾಸನ ದಲ್ಲಿರುವ ಒಕ್ಕಣೆ: ಅಯ್ಯನವೊಳಲು ಎಂಬ ಗ್ರಾಮದ ಹೊಲ ಮತ್ತು ಕೆರೆಯನ್ನು ವಾಜಿಕುಲದ ಕೆಸನಮಯ್ಯನಿಗೆ ಪನ್ನಸವಾಗಿ (ಸಂಸ್ಕೃತ : ಪಂಚಾಶತ್ : ತೆರಿಗೆ ವಿನಾಯಿತಿ ಭೂಮಿ) ರಾಜನ ಅಂಗರಕ್ಷಕ ಮತ್ತು ತಂತ್ರಪಾಲನಾದ ಅರಸಪಯ್ಯನು ಕೊಟ್ಟನು. ಶಾಸನ ಹಾಗೂ ದೇವಾಲಯದ ಕಾಲ, ಸ್ಥಳ, ಸಂನಿವೇಶ, ಕೊಡುಗೆ – ಇವನ್ನು ಗಮನಿಸಿದರೆ ವಾಜಿಕುಲದ ವಾಜಿಕುಲದ ಈ ಕೆಸನಮಯ್ಯನು (ಅತ್ತಿಮಬ್ಬೆಯ ಪತಿಯಾದ) ನಾಗದೇವನ ಅಥವಾ ಆತನ ಮಗನಾದ ಅಣ್ನಿಗದೇವನ ತಮ್ಮನಿದ್ದಿರ ನಹುದೆಂದೂ, ಈ ಪಾಳುದೇಗುಲ ಒಂದು ಕಾಲದ ಸುಸ್ಥಿರ ಬಸದಿಯಾಗಿದ್ದಿರ ಬಹುದೆಂದೂ ಭಾವನೆ ಮೂಡಿತ್ತದೆ; ಆದರೆ ಇಂಥ ತೀರ್ಮಾನಗಳಿಗೆ ಅಗತ್ಯವಾದ ಖಚಿತ ಆಧಾರಗಳಿಲ್ಲ [ಎಆರ್‌ಐಇ ೧೯೫೮. ನಂ ೧೦೦೭. ಪುಣ್ಯವೋಲು (ಆಂಧ್ರ : ವಾರಂಗಲ್ ಜಿಲ್ಲೆ/ ತಾ ಪು. ೪].
ತ್ರಿಭುವನಮಲ್ಲ ವಿಕ್ರಮಾದಿತ್ಯ ರಾಜನ ಆಳಿಕೆಗೆ ಸೇರಿದ ಶಾಸನವೊಂದರಲ್ಲಿ ದುರ್ಗರಾಜನೆಂಬಾತನ ಪ್ರಸ್ತಾಪ ಈ ಸಂಪ್ರಬಂಧದ ಕಷೆಗೆ ಪ್ರಸ್ತುತವಾಗಿದೆ. ವಾಜಿಕುಳ ಸಾಂಖ್ಯಾಯನ ಗೋತ್ರದ ಪಂಪರಾಜನ ಮಗ ದುರ್ಗರಾಜನು ಮೂಲಸ್ಥಾನ ದುರ್ಗೇಶ್ವರ ದೇವರಿಗೆ ‘ಮಟಕ್ಕಮಲ್ಲಿಯ ವಿದ್ಯಾದಾನಕ್ಕಂ’ ದಾನವಿತ್ತನು. ಏಚರಾಜನ ಮಗ ದುರ್ಗಸಿಂಹ, ದುರ್ಗಸಿಂಹನ ಮಗ ಪಂಪರಾಜ, ಪಂಪರಾಜನ ಮಗನು ದುರ್ಗರಾಜ [ಸೌ.ಇ.ಇ. ೯-೧, ೧೬೦, ೧೦೯೧-೯೨, ಕೊಳ್ಗಲ್ಲು (ಬಳ್ಳಾರಿ ಜಿಲ್ಲೆ. ಶಿರಗುಪ್ಪ ತಾಲ್ಲೂಕು) ಪು.೧೪೭-೪೮]. ಇನ್ನೊಂದು ಶಾಸನದಲ್ಲಿ ಸಂಧಿವಿಗ್ರಹಿ ಪದ್ಮರಸನ ಪ್ರಸ್ತಾಪವಿದೆ: ಸಕಳಕಳಾಬ್ರಹ್ಮಂ ಶಾಬ್ದಿಕ ತಿಳಕಂ ಬ್ರಹ್ಮಕವಿ ಚುಡಾಮಣಿ ವಾಜಿಕುಳ ನಭಸ್ಥಳ ರವಿ ಕೌಶಿಕ ಗೋತ್ರಂ ಪವಿತ್ರಂ ಸಂಧಿ ವಿಗ್ರಹಿ ಸಂಧಿವಿಗ್ರಹಿ ಪದ್ಮರಸಂ ಶಿವಪಾದಶೇಖರಂ [ಸೌ.ಇ.ಇ. ೯-೧, ೫೦.೧೦೦೫. ಯಲಿ ಸಿರೂರ್ (ಧಾಜಿ. / ಗದಾ ತಾ.) ಪು. ೩೭ ಸಾಲು : ೨-೩].
ಅಯ್ನೂರ್ವ್ವರು ಮಹಾಜನರ ಪ್ರಮುಖನೂ, ಹಾರೀತ ಗೋತ್ರದವನೂ ಆದ ಈಶ್ವರ ಘಳಿಸಾಸನಿಗೆ ತೈಲಪ || ರಾಜನು (೯೩೭-೯೭) ಮಣಿಗವಳ್ಳಿಯನ್ನು ನೀಡಿದನು. ಅನಂತರ ಇದೇ ಪರಂಪರೆಯಲ್ಲಿ ಬಂದ ಮಾದಿರಾಜನೂ (ಮಾಧವ) ಮಣಿಗವಳ್ಳಿಯ ಮಹಾಜನರ ಪ್ರಧಾನನಾದನು. ಮುಂದೆ ವಾಜಿಕುಲದ ಕಾಶ್ಯಪಗೋತ್ರದ ಬಸವರಸನು ಚಂದಿರಾಜ – ಚಂದ್ರಾಂಬಿಕೆಯರ ಮಗ) ಮಹೇಶ್ವರನ ಪರಮಭಕ್ತನಾಗಿದ್ದು, ಪಾಶುಪತ-ಕಾಳಾಮುಖ ಪಂಥದ ಕಲಿದೇವೇಶ್ವರ ದೇವಾಲಯವನ್ನು ಕಟ್ಟಿಸಿದನು. ಚಾಳುಕ್ಯಚಕ್ರಿ ಜಗದೇಕಮಲ್ಲನ ಅಧಿಕಾರಿಯಾದ ಬಮ್ಮಣ್ಣಯ್ಯನು ೧೧೪೨ ರಲ್ಲಿ ಈ ಕಲಿದೇವರಿಗೆ ದತ್ತಿಯಿತ್ತನು. ೧೧೬೧ ರಲ್ಲಿ. ಕಲಚುರಿ ಬಿಜ್ಜಳನು ಆಳುತ್ತಿರುವಾಗ ಬಣಂಗುಗಳು ದಾನ ನೀಡಿದರು [ಎ.ಇ. ೫, ಪು. ೯, ಮನಗೋಳಿ ೧೧೬೧]. ಈ ಮನಗೋಳಿ ಶಾಸನೋಕ್ತನಾದ ಬಸವರಸನು ಪ್ರಸಿದ್ಧ ಬಸವೇಶ್ವರನಿಗಿಂತ ಭಿನ್ನವಾದ ವ್ಯಕ್ತಿ. ಬಸವೇಶ್ವರನು (ಬಸವಣ್ಣ) ಕಮ್ಮೆಕುಲಜನೆಂಬುದು ಹರಿಹರ ಕವಿಯ ಹೇಳಿಕೆ. ಕಾಶ್ಯಪ ಕುಲದ ಬಸವಣ್ಣನ ಪ್ರಸ್ತಾಪ ಬೇರೆ ಶಾಸನಗಳಲ್ಲುಂಟು [ಎ.ಕ. ೭, ಶಿಕಾರಿಪುರ ೧೧೭.೧೧೧೮].
ವಾಜಿವಂಶಜರಲ್ಲಿ ನಾಲ್ಕು ದೊಡ್ಡ ಪ್ರತಿಷ್ಠಿತ ಕುಟುಂಬಗಳ ವಂಶವೃಕ್ಷವನ್ನು ಅನುಬಂಧವಾಗಿ ಕೊಟ್ಟಿದ್ದೇನೆ. ಆದರೆ ತೀರ ಪ್ರಮುಖರಾದ ವಾಜಿವಂಶ ಸಂಭೂತರು ಇವರು:
೧. ಪಂಪಯ್ಯ : ಕ್ರಿ.ಶ. ೯೪೨; ರೋಣ ಶಾಸನೋಕ್ತ
೨. ದಲ್ಲಪಯ್ಯ : ೯೬೫; ಲಕ್ಕುಂಡಿ ಶಾಸನೋಕ್ತ
೩. ನಾಗದೇವ : ೯೮೦; ಅತ್ತಿಮಬ್ಬೆಯ ಪತಿ
೪. ಅಣ್ನಿಗದೇವ : ೧೦೦೭; ನಾಗದೇವ ಮತ್ತು ಅತ್ತಿಮಬ್ಬೆಯರ ಮಗ
೫. ಚಂದ್ರರಾಜ : ೧೦೨೫; ಮದನ ತಿಲಕ ಕಾವ್ಯದ ಕವಿ
೬. ನಾಗವರ್ಮ : ೧೦೪೯; ತಡಕಲ್ಲು ಶಾಸನೋಕ್ತ
೭. ಕಾಳಿಮಯ್ಯ : ೧೦೭೧; ತಡಕಲ್ಲು ಶಾಸನೋಕ್ತ
೮. ಮಾಚಿರಾಜ (ಪ್ರಭುಮಾಚಿ) : ೧೦೭೯; ಎ.ಕ ೮-೨. ಸಾಗರ. ೧೦೯
೯. ನಾಗರಾಜ : ೧೧೨೩-೨೩; ಬಿಮರಾ ಶಾಸನೋಕ್ತ
೧೦. ಹುಳ್ಳಮಯ್ಯ : ೧೧೬೩ : ಶ್ರವಣಬೆಳುಗೊಳ ಶಾಸನೋಕ್ತ
೧೧. ದೇವಪಯ್ಯ : ೧೧೭೪; ಶಾಸನಕವಿ
೧೨. ರೇಚಣ (ರೇಚರಸ) : ೧೧೮೦ : ಶಾಸನೋಕ್ತ, ಕಾವ್ಯೋಕ್ತ
೧೩. ಮಧುರಕವಿ : ೧೩೮೫ : ಚಂಪೂಕವಿ, ಶಾಸನಕವಿ
ಈ ಸಂಪ್ರಂಬಂಧವನ್ನು ಮುಗಿಸುವ ಮೊದಲ ವಾಜಿವಂಶದ ನಿಷ್ಪತ್ತಿ ಮತ್ತು ಶಬ್ದಾರ್ಥ ಕುರಿತು ಪರಾಮರ್ಶಿಸಬಹುದು
೧. ಸಂಸ್ಕೃತ ಉಪಾಧ್ಯಾಯ ಎಂಬ ಶಬ್ದದ ತದ್ಭವ ರೂಪವಾಗಿ ಪ್ರಾಕೃತದ ಮೂಲಕ ಇದು ಬೆಳೆದು ಬಂದಿರಬಹುದು; ಉಪಾಧ್ಯಾಯ (ಸಂಸ್ಕೃತ) ಉಚ್ವಜ್ಝಾಯ (ಪ್ರಾಕೃತ) ಉವಜ-ಓಜ-ವಾಜ ಆಗಿದೆ. ವಾಜ ಎಂದರೆ ಉಪಾಧ್ಯಾಯ ಎಂದಷ್ಟೆ ವಾಚ್ಯಾರ್ಥವಲ್ಲ; ವಿದ್ವಾಂಸ ಬಲ್ಲಿದ ಎಂಬರ್ಥವೂ ಉಂಟು. ವಾಜರು ಇರುವ ವಂಶವೇ ವಾಜಿ ವಂಶಜ ರೆಂದು ತಿಳಿಯಬಹುದು. ಉಪಾಧ್ಯಾಯರು ಎಂಬುದು ಮೂಲಾರ್ಥದಲ್ಲಿ ವಿದ್ಯೆಯನ್ನು ಬೋಧಿಸುವವರು ಎಂದಿದ್ದರು, ಜೈನರಲ್ಲಿ ಅದು ದೇವರ ಪೂಜಾಕಾರ್ಯ ಮಾಡುವ ವೃತ್ತಿಯವರಿಗೆ ಅನ್ವಯವಾಗಿದೆ. ಉತ್ತರ ಕರ್ನಾಟಕದ ಜೈನ ಸಮಾಜದಲ್ಲಿ ಅರ್ಚಕರು (ಪೂಜಾರರು) ಎಂಬರ್ಥದಲ್ಲಿ ಉಪಾಧ್ಯೆ, ಉಪಾದ್ರಿ ಎಂದು ಬಳಸುತ್ತಾರೆ. ವಿಶ್ವವಿಖ್ಯಾತ ವಿದ್ವಾಂಸರಾದ ಡಾ || ಆ.ನೇ. ಉಪಾಧ್ಯ ಅವರೂ ಸಹ ಈ ರೀತಿ ಉಪಾಧ್ಯೆ ಮನೆತನಕ್ಕೆ ಸೇರಿದವರು. ದಕ್ಷಿಣ ಕನ್ನಡ ಜಿಲ್ಲೆಯ ಜೈನ ಸಮಾಜದಲ್ಲಿ ಅರ್ಚಕರನ್ನು ‘ಇಂದ್ರರು’ ಎಂದು ಕರೆಯುತ್ತಾರೆ. ಹಳೆಯ ಮೈಸೂರು ಭಾಗದ ಜೈನ ಸಮಾಜದಲ್ಲಿ ಪುರೀಹಿತರು ಎಂಬ ಶಬ್ದ ಉಪಯೋಗದಲ್ಲಿದೆ. ವಾಜಿವಂಶವೂ ಮೂಲತಃ ಇಂತಹ ಒಂದು ಪೂಜಾದಿಗಳಿಗೆ ನೆರವಾಗುತ್ತಿದ್ದ ಉಪಾಧ್ಯಾಯ ಮನೆತನವಿರಬಹುದು. ಆದರೂ ಈ ಬಗ್ಗೆ ಇನ್ನೂ ಚರ್ಚೆಗೆ ಅವಕಾಶವಿರುವುದರಿಂದ ಇದೇ ಕಡೆಯ ಮಾತಾಗಲಾರದು.
೨. ಇನ್ನೊಂದು ಸಂಭಾವ್ಯ ನಿಷ್ಪತ್ತಿ : ವಾಜಿ ಎಂಬುದು ಅಶ್ವ (ಕುದುರೆ) ಸಂಬಂಧವಾದ ಅರ್ಥವನ್ನೂ ಹೊಂದಿದೆ. ಕುದುರೆಗಳನ್ನು ಹೊಂದಿದ್ದು ಯುದ್ಧಗಳಲ್ಲಿ ಭಾಗವಹಿಸುವ ಮನೆತನ ಎಂಬರ್ಥದಲ್ಲಿ ‘ವಾಜಿ – ವಂಶ’ ಶಬ್ದವು ಈ ಕುಲಕ್ಕೆ ಅನ್ವಯಗೊಂಡು ಪ್ರಚಲಿತವಾಗಿದ್ದಿರಬಹುದು.
೩. ಮೇಲಿನ ಎರಡು ನಿಷ್ಪತ್ತಿಗಳಿಗಿಂತ ಹೆಚ್ಚು ಸಂಭವನೀಯವೆನಿಸುವ, ಪ್ರಾಯಃ ಸಮಂಜಸವಾದ ನಿಷ್ಪತ್ತಿ ಇನ್ನೊಂದು ಇದೆ. ವಾಜಪೇಯ (ವಾಜಸನೀಯ) ಎಂಬ ಯಜ್ಞ – ಯುಗಾದಿಗಳನ್ನು ಮಾಡಿದ ಹಿರಿಯರಿಂದ ಬಂದ ಮನೆತನವಾಗಿ ಅದು ‘ವಾಜಿಕುಲ’ ಎಂದು ಹೆಸರು ಪಡೆದಿರಬಹುದು. ಇದೇ ಸರಿಯಾದ ನಿಷ್ಪತ್ತಿ ಮೂಲವೆಂದು ಖಚಿತವಾಗಿ ಹೇಳುವುದಕ್ಕೆ ಕಾರಣವೆಂದರೆ, ಈ ವಾಜಿವಂಶದ ಪ್ರಾಚೀನ ದಾಖಲೆಗಳು ಅವರ ವೈದಿಕತ್ವ ಮತ್ತು ಯಜ್ಞಯಾಗಿದೆಗಳ ಆಚರಣೆಯನ್ನು ದೃಢಪಡಿಸುತ್ತವೆ. ವಾಜಪೇಯ ಯಾಗದ ಪ್ರಸ್ತಾಪವಂತೂ ೧೬ ನೆಯ ಶತಮಾನದವರೆಗೂ ಶಾಸನಗಳಲ್ಲಿ ಉಲ್ಲೇಖವಾಗಿವೆ:
೧. ಎ.ಕ. ೭ (೧೯೭೯) ನಾಂ ೧೩೪ (೧೪ ನಾಮಂ ೧೩೮) ೧೫೧೨ ದೊಡ್ಡಜಟಕ (ಮಂಡ್ಯ ಜಿಲ್ಲೆ, ನಾಗಮಂಗಲ ತಾಲ್ಲೂಕು) ಪು. ೧೩೩
೨. ಎ.ಕ. ೯ (೧೯೯೦) ಬೇ ೧೭೨ (೫ ಬೇ ೭೯) ೧೫೧೨ ಬೇಲೂರು (ಹಾ. ಜಿ.) ಪು. ೧೪೬.
ವಾಜಿವಂಶದ, ವಾಜಿವಂಶಜರ ಇನ್ನೂ ಹತ್ತಾರು ಶಾಸನಗಳು ಉಪಲಬ್ದವಾಗಿವೆ.
ಅವೆಲ್ಲದರ ಪ್ರಸ್ತಾಪ ಮತ್ತು ಚರ್ಚೆ ಈ ಸಂಪ್ರಬಂಧದ ಚೌಕಟ್ಟಿನ ಕಕ್ಷೆಗೆ ಮೀರಿದ್ದು ಮತ್ತು ಹೊರತು. ವಾಜಿಕುಲ ಕುಲಜರೆಲ್ಲರ ಪಟ್ಟಿ ಕೊಡುವುದು ನನ್ನ ಉದ್ದೇಶವಾಗಿಲ್ಲ. ಒಂದು ಬಗೆಯ ಅಂತರ್ಸ್ಸಂಬಂಧವಿದ್ದು ಒಂದು ನಿರ್ದಿಷ್ಟ ಆಡಳಿತ ವ್ಯಾಪ್ತಿಯಲ್ಲಿ ಹುಟ್ಟಿಬೆಳೆದು ಕರಗಿಹೋದ ಪ್ರಮುಖ ವಂಶವಾಹಿನಿಯು ನಿರಂತರ ಧಾರೆಯ ಸ್ವರೂಪವನ್ನೂ, ಕರ್ನಾಟಕದ ಸಾಹಿತ್ಯ – ಸಂಸ್ಕೃತಿಯ ಸಂದರ್ಭ ದಲ್ಲಿ ಅದರ ಸಾರ್ಥಕತೆಯ ಆಯಾಮಗಳನ್ನೂ ಈ ಸಂಪ್ರಬಂಧದಲ್ಲಿ ವಿವೇಚಿಸಿದ್ದೇನೆ.
ಕರ್ನಾಟಕದ ಚರಿತ್ರೆಯಲ್ಲಿ ಈ ಬಗೆಯ ಸಣ್ಣಪುಟ್ಟ ವಂಶಗಳು ಕೂಡ ಹೇಗೆ ಗಣನೀಯ ಪಾತ್ರವನ್ನು ನಿರ್ವಹಿಸಿವೆ ಎಂಬುದು ಇನ್ನಷ್ಟು ವಿಸ್ತಾರವಾದ ಅಧ್ಯಯನಕ್ಕೆ ದಾರಿ ತೆರೆಯುತ್ತದೆಂಬುದಕ್ಕೆ ಇದೊಂದು ತೋರುಬೆರಳು.
ಚಂದ್ರಕೊಡೆ: ಮಹಾಸಾಮಂತ ಗೂಳಿಯ ಬಾಚಿದೇವ
ತುಮಕೂರು ಜಿಲ್ಲೆಯ, ಅದೇ ತಾಲ್ಲೂಕಿನ, ಗೂಳೂರು ಹೋಬಳಿಯ ಕೈದಾಳವು ಪ್ರಸಿದ್ಧವಾದ ಐತಿಹಾಸಿಕ ಮಹತ್ವದ ಸ್ಥಳ. ಜಿಲ್ಲಾ ಕೇಂದ್ರವಾದ ತುಮಕೂರಿನಿಂದ ತೆಂಕಣಕ್ಕೆ ಏಳು ಕಿಮೀ ದೂರದಲ್ಲಿರುವ ಕೈದಾಳವು, ಹನ್ನೆರಡನೆಯ ಶತಮಾನದಲ್ಲಿ, ಒಬ್ಬ ಆದರ್ಶ ಜೈನ ಶ್ರಾವಕ ಮಹಾಸಾಮಂತನಿಂದ ಪ್ರಸಿದ್ಧ ಪಡೆಯಿತು.
ಕ್ರಿ.ಶ. ಹನ್ನೆರಡನೆಯ ಶತಮಾನದಲ್ಲಿ ಈಗಿನ ಕೈದಾಳ ಮತ್ತು ಅದರ ಸುತ್ತ ಮುತ್ತಲಿನ ಪ್ರದೇಶಕ್ಕೆ ‘ಮರುಗರೆ ನಾಡು; ಎಂಬ ಹೆಸರಿತ್ತು. ಈ ಮರುಗರೆ ನಾಡಿಗೆ ಕೈದಾಳವು ಮುಖ್ಯ ಪಟ್ಟಣವಾಗಿತ್ತು. ಈ ಮರುಗರೆ ನಾಡನ್ನು, ಅದಕ್ಕೆ ನೆಲೆ ವೀಡಾದ ಕೈದಾಳದಿಂದ, ಮಹಾಸಾಮಂತನೂ ಸಾಹಸಿಯೂ ಜಿನಭಕ್ತನೂ ಆದ ಗೂಳಿಯ ಬಾಚಿದೇವ ಎಂಬಾತನು ಆಳುತ್ತಿದ್ದನು. ಆತನ ಒಲವಿನ ಮಡದಿ ಭೀಮವೆನಾಯಕಿತಿ ಎಂಬಾಕೆ-
ಜಿನಪತಿ ದೆಯ್ವಂ ತಂದೆ ಕಲಿಯಾದ್ಧರೆ ನಾಕನೊಳ್ಪನಾಂತ ತ
ಜ್ಜನನಿ ವಿನೂತೆ ಚಿಂಬಲೆ ಮಹಾಸತಿ ಗೂಳಿಯ ಬಾಚಿದೇವ ಸ
ಜ್ಜನ ನುತ ವೀರ ತನ್ನ ಪತಿಯಂದೊಡೆ ಪೋಲ್ವರಾರ ಧಾತ್ರಿಯೊಳ್
ವನಿತೆಯಣ ಭೀಮಲೆಯೊಳೊರ್ಜ್ಜಿತ ಪುಣ್ಯ ಹುಣಾಭಿರಾಮೆಯೊಳ್ ||
ಈ ಚಂಪಕ ಮಾಲೆ ವೃತ್ತ ಪದ್ಯವು ಭೀಮಲೆ (ಭೀಮವ) ನಾಯಕಿತಿಯ ಮನೆತವನನ್ನು ಪರಿಚಯಿಸುತ್ತದೆ. ಭೀಮಲೆಯು ಪೂಜಿಸುವ ಮನೆದೇವರು ಜಿನಪತಿ (ಅರ್ಹಂತ-ತೀರ್ಥಂಕರ), ಈಕೆಯ ತಂದೆ ಕಲಿಯಾದ ನಾಕನು (ನಾಗದೇವ – ನಾಗಮಯ್ಯ), ಈಕೆಯ ಪತಿ ಸಜ್ಜನರಿಂದ ಹೊಗಳಿಕೊಂಡಿರುವ ವೀರನಾದ ಬಾಚಿ ದೇವ – ಎಂದ ಮೇಲೆ, ತನ್ನ ಗುಣಗಳಿಂದಲೇ ಸುಂದರಳಾದ ಪುಣ್ಯವಂತೆ, ಭೀಮಲೆ ಯನ್ನು ಈ ಭೂಮಿಯಲ್ಲಿ ಹೋಲುವಂತಹವರು ಬೇರೆಯಾರಿದ್ದಾರೆ? ಇಂತಹ ಊರ್ಜಿತ ಪುಣ್ಯ ಗುಣಾಭಿರಾಮೆಯಾದ ಭೀಮಲೆಯು, ಮಹಾಸಾಮಂತನಾದ ಗೂಳಿಯ ಬಾಚಿದೇವನ ಹೆಂಡತಿಯಾದ ಮೇಲೆ ಈ ದಂಪತಿಗಳು ಕೈದಾಳದಲ್ಲೂ, ತಮ್ಮ ನಾಡಾದ ಮರುಗರೆಯಲ್ಲೂ ದಾನ ಧರ್ಮಗಳಿಂದ ಸತ್ಕಾರ್ಯ ನಿರತರಾದರು. ಎಪಿಗ್ರಾಫಿಯ ಕರ್ನಾಟಕದ ಹನ್ನೆರಡನೆಯ ಸಂಪುಟದಲ್ಲಿ, ತುಮಕೂರು ಒಂಬತ್ತನೆಯ ಸಂಖ್ಯೆಯ ಶಾಸನ ಈ ಬಾಚಿದೇವನ ಜನಮುಖಿ ಚಿಂತನೆ, ಜನೋಪ ಯೋಗಿ ಕಾರ್ಯ ಚಟುವಟಿಕೆಗಳನ್ನು ಪ್ರತಿಬಿಂಬಿಸಿದೆ; ಈ ಶಾಸನದ ತೇದಿ ಕ್ರಿ.ಶ. ೧೧೫೧ [ಎ.ಕ. ೧೨. ತು. ೯.೧೧೫೧. ಪು. ೧೩-೧೫. ಕೈದಾಳ (ತುಜಿ/ತಾ)].
ಗೂಳಿಯ ಬಾಚಿದೇವನು ತನ್ನ ಕಾಲದ ಎಲ್ಲ ಮತ ಧರ್ಮಗಳನ್ನೂ ಸ್ವಧರ್ಮನಿಷ್ಠೆಯಿಂದ, ಸಮಭಾವದಿಂದ ಗೌರವಿಸಿ ಉಳಿದ ಪ್ರಜೆಗಳಿಗೆ ಮೇಲ್ಪಂಕ್ತಿ ಹಾಕಿದ್ದನು:
ಧರೆಗೆಸೆವ ನಾಲ್ಕು ಸಮೆಯದ
ಸಿರಿ ಕಳ್ಪಾವನಿರುಹಂ ಬುಧಜನ (ನಿವಹ) ಕೇ
ದೊರೆವೆತ್ತ ಪೆಂಪಿನಿಂದಂ
ಪಿರಿಯಂ ಧರ್ಮ್ಮಾವತಾರ ಗಂಗನ ಪುತ್ರಂ ||
ಬಲ್ಲಿದರ ಪಾಲಿಗೆ ಬೇಡಿದುದನ್ನು ನೀಡುವ ಕಲ್ಪವೃಕ್ಷವಾಗಿದ್ದ ಈ ಬಾಚಿದೇವನು ನಾಲ್ಕೂ ಧರ್ಮಗಳಿಗೆ ಲಕ್ಷ್ಮಿಯಾಗಿದ್ದನು, ತನ್ನ ಹಿರಿಮೆಯಿಂದಾಗಿ ಧರ್ಮವೇ ಮನುಷ್ಯರೂಪಿನಿಂದ ಬಂದ ಹಾಗಿದ್ದನು; ನಾಲ್ಕೂ ಸಮಯವೆಂದರೆ ಮತಧರ್ಮ ಕುಲ ಸಮಾಜಗಳು. ಅಯಾ ಕುಲದವರ ನಂಬಿಕೆ ನಿಷ್ಠೆ ಪೂಜೆಗಳಿಗೆ ತಕ್ಕ ದೇಗುಲಗಳನ್ನೂ ತಾನೇ ಕಟ್ಟಿಸಿಕೊಟ್ಟನು:
            ಉದ್ಧರಿಸಿ ಜೈನ ಭವನಮ
ನುದ್ಧರಿಸಿ ಶಿವಾಲಂಗಳಂ ಮುದದಿಂದ
ನ್ತುದ್ಧರಿಸಿ ವಿಷ್ಣುಗೇಹಮ
ನುದ್ಧರಿಸಿದ ನಲ್ತೆ ಬಾಚಿ ಜಸದುಂನತಿಯಂ ||
            ಸೊಗಯಿಪ ಕಾಮಧೇನು ಜಿನಶಾಸನಲಕ್ಷ್ಮಿಗೆ ಕಳ್ಪ ಭೂರುಹಂ
ಮೃಗಧರ ಭೂಷಣಾಗಮ ತಪಸ್ವಿಗೆ ಸಿದ್ಧರಸ ಪ್ರವಾಹಮೇಂ
ನೆಗೆದುದು ಬುದ್ಧ ಕೋಟಿಗೆನೆ ಚಿನ್ತಿಸದೀವ ಮಹಾಂಶುರತ್ನದಾ
ನಗಧರನಾಗಮಜ್ಞರಿಗವೆಂದೊಡೆ ಬಾಚಿಯದೇಂ ಕೃತಾರ್ತ್ಥನೋ ||
ತನ್ನ ಅಳ್ವಿಕೆಯ ನೆಲದಲ್ಲಿ ಜಿನಭವನ, ಶಿವಾಲಯ, ವಿಷ್ಣು ಮಂದಿರಗಳನ್ನು ಮಾಡಿಸಿ ತನ್ನ ಯಶಸ್ಸನ್ನು ಹೆಚ್ಚಿಸಿದನು ಜಿನ ಶಾಸನಲಕ್ಷ್ಮಿಗೆ (ಜೈನಧರ್ಮ ಪ್ರಸಾರಕ್ಕೆ) ಚೆಲುವಾದ ಕಾಮಧೇನು. ಚಂದ್ರಶೇಕರ ಸ್ವಾಮಿಯ ಆಗಮ ತಪಸ್ವಿಗಳ (ಶೈವಾಗಮ ಪಾಲಕರ) ಪಾಲಿಗೆ ಕಲ್ಪವೃಕ್ಷ, ಬೌದ್ಧ ಧರ್ಮವನ್ನು ಅನುಸರಿಸುವವರಿಗೆ ಸಿದ್ಧರಸದ ಹೊನಲು, ಗೋವರ್ಧನಗಿರಿಧಾರಿಯಾದ ಕೃಷ್ಣನ ಭಕ್ತರಾದ ವೈಷ್ಣವರಿಗೆ ಸಂತೋಷದಿಂದ ಇಷ್ಟಾರ್ಥಗಳನ್ನು ಕೊಡುವ ಚಿಂತಾಮಣಿ – ಎಂದೆನಿಸಿ ಬಾಚಿದೇವನು ಧನ್ಯನಾಗಿದ್ದನು. ಅದರಿಂದ ಆ ಎಲ್ಲ ಮತಧರ್ಮಗಳ ಮೂಲ ದೈವಗಳು ಚೆಲುವನಾದ ಬಾಚಿಗೆ ಚಂದ್ರನೂ ಕುಲಪರ್ವತಗಳೂ ಇರುವವರೆಗೂ ಜಯಪರಂಪರೆಯನ್ನು ಕರುಣಿಸಲೆಂದು ಪ್ರಾರ್ಥಿಸಲಾಗಿದೆ.
            ಜಿನಪತಿ ಕೂರ್ತ್ತು ಬೇಳ್ಪ ಸುಖಸಂಪದಮಂ ಹರನೊಲ್ದು ಕೀರ್ತ್ತಿಯಂ
ಕನಕ ಸರೋದ್ಭವ ವರಚಿರಾಯುವನಿಂಬಿನಲೀಗಳಚ್ಯುತಂ
ಮನಮೊಸೆದೊಪ್ಪು ತಿರ್ಪ್ಪಸಿರಿಯಂ ವರಬುದ್ಧ ಜಯಾಭಿವೃದ್ಧಿಯಂ
ಮನಸಿಜರೂಪ ಬಾಚಿ ನಿನಗೀಗೆ ಶಶಾಂಕ ಕುಳಾದ್ರಿಯುಳ್ಳಿನಂ ||
ಜಿನಪತಿ, ಹರ, ಬ್ರಹ್ಮ, ಅಚ್ಯುತ, ವರಬುದ್ಧ – ಈ ಐವರನ್ನೂ ನುತಿಸುತ್ತಲೇ ಅವರು ಬಾಚಿಗೂ ಬೇಡುವ ಸುಖಸಂಪತ್ತು ಕೀರ್ತಿ ಆಯುಸ್ಸು ಐಶ್ವರ್ಯ ಗೆಲುವು – ಇವನ್ನು ಕೊಡಲಿ ಎಂದು ಆಶಿಸಿರುವುದು ಈ ಪದ್ಯದ ವೈಶಿಷ್ಟ್ಯ. ಹೀಗೆ ನಾಲ್ಕೂ ಮತಧರ್ಮಗಳವರನ್ನು ಉದ್ಧರಿಸುವ ಹೊಣೆಗಾರಿಯನ್ನು ಹೊತ್ತು ನಿತ್ತರಿಸಿದ ಗುಣದೊಡೆಯನಾದ ಶ್ರೀಮಾನ್ ಮಹಾಸಾಮಂತ – ಗೂಳಿ – ಬಾಚಿದೇವನು ಮರುಗರೆನಾಡಿನಲ್ಲಿ ಅನೇಕ ದೇವಾಲಯ ಬಸದಿ ವಿಷ್ಣು ಗೃಹಗಳನ್ನಷ್ಟೇ ಅಲ್ಲದೆ ದೊಡ್ದ ಕೆರೆಗಳನ್ನೂ ಕಟ್ಟಿಸಿದನು. ತನ್ನ ಒಲವಿನರಸಿ ಮಡಿದಿ ಭೀಮವೆ ನಾಯಕಿತಿ ಸತ್ತ ನಿಮಿತ್ತವಾಗಿ, ಪರೋಕ್ಷ ವಿನಯವೆಂದು ಆಕೆಯ ಹೆಸರಿನಲ್ಲಿ, ‘ಭೀಮಜಿನಾಲಯ’ ಎಂಬ ಬಸದಿಯನ್ನು ಮಾಡಿಸಿದನು, ಭೀಮಸಮುದ್ರ’ ವೆಂದು ಒಂದು ಕೆರೆಯನ್ನು ಕಟ್ಟಿಸಿದನು, ಅನೇಕ ದಾನದತ್ತಿ ಇತ್ತನು.
ಮರುಗರೆ ನಾಡಿನ ಆಧಾರವಾದ ಊರುಗಳಾದ ಕೈದಾಳ ಗೂಳೂರುಗಳಲ್ಲಿ ಈಗ ಜೈನ-ಬೌದ್ಧ ದೇವಾಲಯಗಳು ಉಳಿದು ಬಂದಿಲ್ಲ. ಗುಳೂರು ಎಂಬ ಹೆಸರು ಬಂದಿರುವುದು ಈ ಗೂಳಿಯ – ಕೈದಾಳ ಎರಡೂ ಸೇರಿ ಅಂದು ಒಂದೇ ದೊಡ್ದ ಪಟ್ಟಣ ವಾಗಿದ್ದು ರಾಜಧಾನಿ ಆಗಿತ್ತು. ಕೈದಾಳ ಎಂಬ ಕನ್ನಡ ಹೆಸರನ್ನು ಸಂಸ್ಕೃತಕ್ಕೆ ಪರಿವರ್ತಿಸಿ ‘ಕ್ರೀಡಾಪುರ’ ಎಂದೂ ಮಾಡಿದ್ದಾರೆ. ಕೈದಾಳದಲ್ಲಿ ಇಂದಿಗೂ ಇರುವ ಶ್ರೀ ಚನ್ನಕೇಶವ ದೇವಾಲಯವು ದ್ರಾವಿಡಶೈಲಿಯದಾಗಿದ್ದು ಇದು ಗೂಳಿಯ ಬಾಚಿ ದೇವನು ಮಾಡಿಸಿದ್ದಾಗಿದೆ. ಎರಡೂವರೆ ಅಡಿ ಎತ್ತರದ ಪೀಠದ ಮೇಲೆ ನಿಂತಿರುವ ಐದೂವರೆ ಅಡಿ ಆಳೆತ್ತರದ ಶ್ರೀ ಚನ್ನಕೇಶವ ದೇವರ ಪ್ರಭಾವಳಿಯಲ್ಲಿ ಹತ್ತು ಅವತಾರಗಳ ಶಿಲ್ಪವಿದೆ. ಈ ದೇಗುಲದ ಮಹಾದ್ವಾರದ ಬಲಗಡೆಯ ಒಂದು ಕಂಬದ ಮೇಲೆ ಒಂದೂಕಾಲು ಅಡಿ ಎತ್ತರದ ವಿಗ್ರಹವು ನೋಡತಕ್ಕದ್ದು. ಕೈಗಳನ್ನು ಮುಗಿಯುತ್ತಿರುವ ಹಾಗೆ ಜೋಡಿಸಿ, ಹೆಗಲ ಮೇಲೆ ಉತ್ತರೀಯ ಹೊದ್ದು, ಸೊಂಟದಲ್ಲಿ ಬಾಕು ಇರುಕಿಸಿ ನಿಂತಿರುವ ಈ ಉಬ್ಬು ಶಿಲ್ಪದ ವ್ಯಕ್ತಿಯೇ ಗೂಳಿಯ ಬಾಚಿದೇವ. ಇದನ್ನು ಮುಕ್ಕಾಗದಂತೆ, ಚೊಕ್ಕವಾಗಿ ಉಳಿಯುವಂತೆ ಕಾಪಾಡಬೇಕಾಗಿದೆ, ಇದೊಂದು ಸಾಮಂತ ಐತಿಹಾಸಿಕ ಮಹತ್ವದ ವ್ಯಕ್ತಿಯೊಬ್ಬನ ಪ್ರತಿರೂಪ ಎಂಬ ಕಾರಣಕ್ಕಾಗಿ.
ಗೂಳಿಯ ಬಾಚಿದೇವ ಎಂಬ ಹೆಸರಿನ ಆದಿಯಲ್ಲಿ ಇರುವ ರೂಪವಾದ ’ಗೂಳಿ’ ಎಂಬುದು ಅರ್ಥ ಮನನೀಯ. ಸಾಮಾನ್ಯವಾಗಿ ಶ್ರೇಷ್ಠ ಎಂಬರ್ಥಸೂಚಕವಾಗಿ ವೃಷಭವನ್ನು ಹೇಳುವುದುಂಟು; ಪರಾಕ್ರಮಿ ಎಂಬರ್ಥದಲ್ಲಿ ಬಳಸಲಾಗಿರಲೂ ಬಹುದು. ಆದರೆ ಕೈದಾಳದ ಆಸುಪಾಸಿನಲ್ಲಿ ಆಗಿಹೋದ ಸಗರಮಣಲೆಯರ ಮನೆತನದಲ್ಲಿ ಬರುವ ‘ಪರಮಗೂಳ’ ಎಂಬ ನಾಮರೂಪವನ್ನು ಗಮನಿಸಬೇಕು. ಪಲ್ಲವಾಧಿರಾಜನ ಮಗಳಾದ ಕುಂದಾಚ್ಚಿಯ ಗಂಡ, ನಿರ್ಗುಂದದ ರಾಜ, ಪರಮಗೋಳ [ಎ.ಕ. ೪. ನಾಮಂ. ೮೫. ಪು. ೧೩೫.; ರೈಸ್, ಬಿ.ಎಲ್., ಮೈಸೂರ್ ಅಂಡ್ ಕೂರ್ಗ್, ಪು. ೩೯]. ಆ ಪರಮಗೂಳನೂ ಜೈನನಾಗಿದ್ದನು, ಆತನ ವಂಶಕ್ಕೆ ಸೇರಿದ ಜ್ಞಾತಿಗಳಾಗಿ ಇದ್ದ ಮನೆತನವಾಗಿ ಗೂಳಿಯ ಬಾಚಿ ದೇವನು ಬಾಳಿದನೆ ಎಂಬುದು ಪರಿಭಾವನೀಯ.
ಆದರೆ ಗೂಳಿಯ ಬಾಚಿದೇವನದು ಅದಳ ವಂಶ; ಈತನನ್ನು ಅದಳಕುಳ ಕಮಳಹಂಸ ಎಂದೂ, ಅದಳವಂಶ ಕುಳಾಂಬರ ಬಾನು ಎಂದೂ ಶಾಸನ ನಮೂದಿಸಿದೆ [ಎ.ಕ. ೧೨. ತು. ೯. ಪು. ೧೩. ಸಾಲು : ೧೫-೧೬ ಮತ್ತು ೧೮]. ಇಲ್ಲಿಯೇ ಹೇಳಬೇಕಾದ ಮತ್ತು ಈ ಆದಳವಂಶಕ್ಕೆ ಸಂಬಂಧಿಸಿದ ಬಹುಮುಖ್ಯವಾದ ಪೂರಕ ವಿಚಾರವೂ ಇದೆ. ಅದಳ ವಂಶದವರಿಗೆ ಈಗಿನ ಶಿವಗಂಗೆಯೂ ಸೇರಿತ್ತು. ಶಿವಗಂಗೆಯಲ್ಲಿ ಆದಳವಂಶದವರು ಕಟ್ಟಿಸಿಕೊಟ್ತ ಅದಳಜಿನಾಲಯಗಳು ಇದ್ದುವೆಂದು ಶಾಸನದಲ್ಲಿ ದಾಖಲೆಯಿದೆ [ಎ.ಕ. ೯. ನೆಮಂ. ೮೪ ೧೧೪೦. ಸಿವಗಂಗೆ]. ಅದಳವಂಶ ಶಿಖಾಮಣಿಯಾಗಿದ್ದ ವಿಷ್ಣುವ್ವರ್ಧನನು ಇದನ್ನು ಮಾಡಿಸಿದನು. ಪಟ್ಟಮಹಿಷಿಯಾದ ಶಾಂತಲಾದೇವಿಯು ಶಿವಗಂಗೆಯಲ್ಲಿ ಜೈನ ಸಲ್ಲೇಖನ ವ್ರತಧಾರಿಯಾಗಿ ಮುಡಿಪಿದಳೆಂದು ಶಾಸನಗಳು ಹೆಳಿವೆ [ಎ.ಕ. ೨(ಪ.) ೧೭೬ (೧೪೩) ೧೧೩೧. ಪು. ೧೩೧. ಸಾಲು : ೮೭-೯೬]. ಈ ರೀತಿ ವಾಂಶಿಕ ಸಂಬಂಧಗಳ ಹಿನ್ನೆಲೆಯಲ್ಲಿ ಚಾರಿತ್ರಿಕ ಸಂಗತಿಗಳನ್ನು ಅನ್ವೇಷಿಸಿ ಸತ್ಯವನ್ನು ಸ್ಫೋಟಿಸುವ ಕೆಲಸ ಇನ್ನಷ್ಟು ಆಗಬೇಕಾಗಿದೆ. ಅತ್ತಕಡೆಗೆ ತೋರು ಬೆರಳು ಮಾಡಿರುವುದು ಈ ಸಂಪ್ರಬಂಧದ ಪ್ರಯತ್ನ.
ಚಂದ್ರಕೊಡೆ: ಆರಾಧನಾ ಕರ್ಣಾಟ ಟೀಕಾ – ಸಾಹಿತ್ಯ ಸಂಪತ್ತು
ಭ್ರಾಜಿಷ್ಣುವಿಗೆ ಕಥೆ ಹೇಳುವ ಕಲೆ ಕರಗತ, ಕರತಲಾಮಲಕ. ಧಾರ್ಮಿಕ ಕಥೆಗಳನ್ನು ಹೇಳುತ್ತಿರುವುದರಿಂದ ಲೌಕಿಕರಿಗೂ ರುಚಿಸುವಂತೆ ಬೇಕಾದ ಮಸಾಲೆ ಸೇರಿಸುತ್ತಾನೆ. ಕಥೆಯ ಹೆಣಿಗೆ ಚಂದಗಾಣಲು ಉಪಕಥೆಗಳ ಬಣ್ಣ ಹಚ್ಚಿತ್ತಾನೆ. ಹಿನ್ನೆಲೆ ತಂತ್ರದ ಸಾರ್ಥಕ ಮತ್ತು ಪರಿಣಾಮಕಾರಿ ಅನ್ವಯವನ್ನು ವಿದ್ಯುಚ್ಚೋರ ರಿಸಿಯಕಥೆ, ಸನತ್ಕುಮಾರ ಚಕ್ರವರ್ತಿಯ ಕಥೆ – ಮುಂತಾದ ಕಥೆಗಳಲ್ಲಿ ನೋಡಬಹುದು. ಕಥನ ಕಲೆ ತನ್ನ ಸೂಕ್ಷ್ಮತೆ ಸಂಕೀರ್ಣತೆಗಳೊಂದಿಗೆ ಸಿದ್ದಿಸಿರುವ ಯಶಸ್ವಿ ಕಥೆಗಳೆಂದು ಸುಕುಮಾರಾಸ್ವಾಮಿ, ಸುಕೌಶಳ ಮತ್ತು ಗುರುದತ್ತ ಭಟಾರರ ಕಥೆಗಳನ್ನು ಹೆಸರಿಸಬಹುದು.
ಒಂದು ಘಟ್ಟ ಮುಟ್ಟುವವರೆಗೆ ಕಥೆಯನ್ನು ರೋಚಕವಾಗಿ ಸಾಗಿಸಿಕೊಂಡು ಹೋಗಿ, ಅದನ್ನು ಅತ್ಯಂತ ಕುತೂಹಲಕಾರಿ ಮೆಟ್ಟಿಲಲ್ಲಿ ನಿಲ್ಲಿಸಿ, ಅಲ್ಲಿಂದ ಮತ್ತೆ ಕೆಳಗಿಳಿದು ಬರುವಂತೆ ಹಿಂದಣ ಕಥೆಯ ನಿರೂಪಣೆಗೆ ತೊಡಗಿರುವ ಸ್ವಾರಸ್ಯ ಕೆಲವು ಕಥೆಗಳಲ್ಲಿ ಕೆನೆಕಟ್ಟಿದೆ. ಒಂದು ದೃಷ್ಟಾಂತದೊಂದಿಗೆ ಇದನ್ನು ಸ್ಪಷ್ಟಪಡಿಸಬಹುದು. ವಿದ್ಯುಚ್ಚೋರನ ಕಥೆಯಲ್ಲಿ ಕಳ್ಳರ ನಡುವೆ ನಡೆಯುವ ಆಕರ್ಷಕ ಪೈಪೋಟಿ ಸಂಕೀರ್ಣವಾಗಿದೆ: ಕಣ್‍ಕಟ್ಟುವಿದ್ಯೆ, ಸವಾಲು, ಪಾಟಿಸಾವಾಲು, ದೇಶಾಂತರ ಹೋಗುವುದು, ಪರೀಕ್ಷೆ, ಪ್ರತಿಭಟನೆ, ಸಹನೆ, ಸೋಲೊಪ್ಪಿಗೆ, ಸ್ನೇಹಾಧಿಕ್ಯ – ಇವೆಲ್ಲ ನಾಟಕೀಯ ನೆಲೆಯಲ್ಲಿ ಚಲಿಸುತ್ತವೆ. ಇಬ್ಬರೂ ಸೋಲುತ್ತಾರೆ, ಇಬ್ಬರೂ ಗೆಲ್ಲುತ್ತಾರೆ; ಹತ್ತಿರವಿದ್ದು ದೂರ ಸರಿದು ಮತ್ತೆ ಹತ್ತಿರ ಬರುತ್ತಾರೆ- ಕಥೆ ಕಳೆಗೊಳ್ಳುತ್ತ ಬಿಚ್ಚಿಕೊಳ್ಲುತ್ತದೆ. ಯಾವ ಹಂತದಲ್ಲೂ ಕುತೂಹಲ ಬತ್ತುವುದಿಲ್ಲ, ಅಂಕದ ಪರದೆ ಬೀಳುವತನಕ ಮೈನವಿರೇಳುತ್ತಾ ಬೆಳೆಯುತ್ತದೆ. ಭವಾವಳಿಯ ಗೊಂದಲವಿಲ್ಲ, ಗೆರೆಯೆಳೆದಂತೆ ಕಥೆ ನೇರವಾಗಿ ಸಾಗುತ್ತದೆ. ಅತ್ಯಾಧುನಿಕ ತಂತ್ರ ನಿಬಿಡವಾದ ಮೈಪುಳಕವೇಳುವ ಉತ್ತಮ ಪತ್ತೇದಾರಿ ಕಾದಂಬರಿಗೂ ಕಡಿಮೆಯಿಲ್ಲದ ಆಸಕ್ತಿಯನ್ನು ಸಾದ್ಯಂತವಾಗಿ ಮೂಡಿಸುತ್ತದೆಂಬುದು ಕಥೆಗಾರನ ನಿರೂಪಣಾ ಕೌಶಲ್ಯಕ್ಕೆ ಸಾಕ್ಷಿ. ಈ ಬಗೆಯ ಕಥೆಗಳ ಆಸ್ವಾದಕ್ಕೆ ಜಾತಿಮತ ಧರ್ಮಾದಿಗಳು ಅಡ್ಡಬರುವುದಿಲ್ಲ. ಜೀವನ ಸಿದ್ದಾಂತ ಮತ್ತು ವಿವೇಕಗಳನ್ನು, ಮನುಷ್ಯಸ್ವಭಾವದ ಸೂಕ್ಷ್ಮ ಹಾಗೂ ಸಂಕೀರ್ಣ ಪಾತಳಿಗಳನ್ನು ಇಷ್ಟು ಧ್ವನಿಪೂರ್ಣವಾಗಿ ಹಿಡಿದಿಟ್ಟ ಧಾರ್ಮಿಕ ಗ್ರಂಥಗಳು ಅಪರೂಪ.
ಕನ್ನಡ ಚಂಪೂ ಕಾವ್ಯಗಳಲ್ಲಿ ನಡನಡುವೆ ಬರುವ ನಡಗುಡ್ಡೆ ಗದ್ಯವನ್ನು ಬಿಟ್ಟರೆ, ಆದ್ಯಂತವಾಗಿ ಗದ್ಯದಲ್ಲೇ ಕೃತಿರಚನೆ ಮಾಡಿರುವುದು ಕನ್ನಡದಲ್ಲಿ ಕಡಿಮೆ. ಆರಾಧನಾ ಕರ್ಣಾತ ಟೀಕೆ, ಚಾವುಂಡರಾಯ ಪುರಾಣ, ನೋಂಪಿಯ ಕಥೆಗಳು, ಮುದ್ರಾಮಂಜೂಷ, ಕಲಾವತಿ ಪರಿಣಯ, ರಾಜಾವಳಿ ಕಥಾಸಾರ, ಚಿಕ್ಕದೇವರಾಜ ವಂಶಾವಳಿ, ಅದ್ಭುತ ರಾಮಾಯಣ, ರಾಮಾಶ್ವಮೇಧ- ರಾಜೇಂದ್ರನಾಮೆ ಮುಂತಾದ ಗದ್ಯಗ್ರಂಥಗಳಿವೆ; ಪದ್ಯಕಾವ್ಯಗಳಿಗೆ ಹೋಲಿಸಿದರೆ ಗದ್ಯಕಾವ್ಯಗಳು ಕಡಿಮೆ. ಗದ್ಯಸಾಹಿತ್ಯದ ಬೆಳವಣಿಗೆ ಕನ್ನಡದಲ್ಲಿ ಹುಲುಸಾಗಿಲ್ಲ. ಕವಿರಾಜ ಮಾರ್ಗಕಾರನ ಹೇಳಿಕೆಯ ಪ್ರಕಾರವಾಗಿ ಪೂರ್ವದ ಹಳಗನ್ನಡದಲ್ಲಿ ಗದ್ಯ ಕೃತಿಗಳೂ ಇದ್ದವು; ಅವು ಯಾವುವೂ ಉಳಿದು ಬಂದಿಲ್ಲ. ಗದ್ಯಕೃತಿಗಳ ಸುರಿಮಳೆಗೆ, ಸಿರಿಬೆಳೆಗೆ ಇಪ್ಪತ್ತೆನೆಯ ಶತಮಾನಕ್ಕೇ ಬರಬೇಕು. ಹಳಗನ್ನಡ ಸಾಹಿತ್ಯದ ಪರಿಮಿತ ಗದ್ಯಗ್ರಂಥಗಳಲ್ಲಿ ಶ್ರೇಷ್ಠವಾದದ್ದು ಭ್ರಾಜಿಷ್ಣುವಿನ ಆರಾಧನಾ ಕರ್ಣಾಟ ಟೀಕಾ.
ಭ್ರಾಜಿಷ್ಣುವಿನ ಕೃತಿಯನ್ನು ಕನ್ನಡದ ಚಿರಂತನ ಕೃತಿಯನ್ನಾಗಿಸಿರುವ ಗುಣಗಳಲ್ಲಿ ಅತ್ಯಂತ ಪ್ರಮುಖವಾದುದು ಅದರ ಅನನ್ಯ ಶೈಲಿ. ಕಥೆಗಳ ವಸ್ತು ಸಂಸ್ಕೃತ-ಪ್ರಾಕೃತಗಳಲ್ಲಿರುವಂತಹುದು; ಅದನ್ನು ಕನ್ನಡಕ್ಕೆ ತರುವಾಗ ಹೊಸ ಭಾಷೆಯಲ್ಲಿ ದಕ್ಕುವ ಸೃಜನಾತ್ಮಕ ಅಂಶಗಳು ಮಿಳಿತವಾಗಿ ಮೂಲಕ್ಕೆ ಮೆರಗು ಕೊಟ್ಟಿವೆ. ಒಂದು ಸ್ಥಳದಿಂದ ಇನ್ನೊಂದು ಸ್ಥಳಕ್ಕೆ ತಂತಿ ಕಳಿಸುವಾಗ, ಕಡಿಮೆ ಮಾತು ಬಳಸಿ ಹೆಚ್ಚು ಅರ್ಥ ಹೊರಡಿಸುವ ಹಾಗೆ, ಭ್ರಾಜಿಷ್ಣುವಿನ ಕನ್ನಡ ತನ್ನ ಹಿತಮಿತದಿಂದ ಬೆರಗು ಕವಿಸುತ್ತದೆ. ಕವಿಯ ಪ್ರಾಸಾದಿಕ ಪ್ರವಾಹದಿಂದ, ಎಲ್ಲೇ ಹೊರತೆಗೆದು ಯಾವುದೇ ವಾಕ್ಯ ನೋಡಿದರೂ ತನ್ನ ನಿರಾಭರಣ ಗುಣದಿಂದ ಓದುಗರ ನೆನಪಿನ ಉಗ್ರಾಣದಲ್ಲಿ ನಿಲ್ಲುತ್ತದೆ. [ಈ ಪಾರದರ್ಶಕ ಶೈಲಿಯನ್ನು ಉದಾಹರಣೆಯೊಂದಿಗೆ ವಿಸ್ತಾರವಾಗಿ ನನ್ನ ಮಹಾ ಪ್ರಬಂಧದಲ್ಲಿ ಚರ್ಚಿಸಿದ್ದೇನೆ; ಈಗ ಭ್ರಾಜಿಷ್ಣುವಿನ ಕಥೆಗಳೇ ಇಲ್ಲಿರುವುದರಿಂದ ಈ ಶೈಲಿಯ ಸೊಗಸನ್ನು ಕುರಿತು ಸಂಗ್ರಹವಾಗಿ ವಿವರಣೆ ಕೊಡುತ್ತಿದ್ದೇನೆ.]
ತುಂಬ ಗಂಭೀರವಾದ ಧಾರ್ಮಿಕ ತತ್ವ ಪ್ರತಿಪಾದನೆಗೆ ಕಥನ ಮಾಧ್ಯಮವನ್ನು ಅಳವಡಿಸಿರುವ ಅರಿವು ಭ್ರಾಜಿಷ್ಣುವಿಗಿದೆ. ಎಲ್ಲೂ ಮುಖ್ಯ ವಿಷಯ, ಗಾಂಭೀರ್ಯದ ಎಲ್ಲೆ ಮೀರದಂತೆ, ನಿಯಂತ್ರಿಸಿಕೊಂಡು ನಡೆಯುವ ಹೊಣೆ ಆತನಿಗಿದೆ. ಭ್ರಾಜಿಷ್ಣು ಹುಟ್ಟುಕವಿ, ಕಲಾವಿದ, ಕಥೆಗಾರ; ಆದರೆ ಆರಿಸಿಕೊಂಡಿರುವ ವಸ್ತು ಅವನ ಸೃಜನ ಸಾಮರ್ಥ್ಯದ ಪೂರ್ಣವಿಲಾಸಕ್ಕೆ ಸೀಮಾರೇಖೆ ಎಳೆದಿದೆ. ಈ ಬಗೆಯ ಸಿದ್ಧ ಚೌಕಟ್ಟಿನೊಳಗೇ ಆತ ತನ್ನ ಪ್ರತಿಭೆಯನ್ನು ತೋರಿಸಿದ್ದಾನೆ. ಭ್ರಾಜಿಷ್ಣುವಿಗೆ ಕನ್ನಡ ಗದ್ಯದ ಲಯಗಾರಿಕೆ ಸಿದ್ಧಿಸಿದೆ; ಭಾವಗೀತೆಯ ತೀವ್ರತೆ ಪಡೆದ ಆತನ ಗದ್ಯದ ನಡಿಗೆಯ ಬೆಡಗು ಇಂದ್ರಿಯಗಳನ್ನು ಮುದಗೊಳಿಸಿ ಕುಣಿಸುತ್ತದೆ. ಪ್ರತಿಯೊಂದು ಕಥೆಯ ಹೊಟ್ಟೆಯಲ್ಲಿ ಪುಟ್ಟ ಶಬ್ದ – ವಾಕ್ಯಗಳು; ಇಂಪಾದ ನುಡಿಗಳು, ತಿರುಳುಳ್ಳ ಮಾತುಗಳು. ಸಂಸ್ಕೃತದ ಆರ್ಭಟವಿಲ್ಲ. ದೀರ್ಘಸಮಾಸಗಳ ಆಡಂಬರವಿಲ್ಲ. ಪಾಂಡಿತ್ಯದ ಉರುವಿಲ್ಲ. ಭಾಷೆ ಭಾರವಾಗುವುದಿಲ್ಲ; ಅದರಲ್ಲಿ ಬೊಜ್ಜಿಲ್ಲ. ಒಳ್ಳೆಯ ಕನ್ನದ, ಸಾರವತ್ತಾದ ಕನ್ನಡ. ಮಿತವಾದ ನುಡಿತ. ಹಿತವಾದ ಮೆಲ್ನುಡಿ, ಹಿತಮಿತ ಮಾತುಗಾರಿಕೆಯಲ್ಲಿ ಕನ್ನಡ ನುಡಿಗಳಿಗೆ ಎಷ್ಟು ಮೊನಚಿದೆಯೆಂಬುದು ಇಲ್ಲಿ ಅನುಭವ ವೇದ್ಯವಾಗುತ್ತದೆ. ಕನ್ನಡವನ್ನು ಅರ್ಥಪೂರ್ಣವಾದ ಸಂಕ್ಷಿಪ್ತತೆಯಲ್ಲಿ ಅರಳಿಸುತ್ತಾ ಸಾಗುವ ಗದ್ಯ ಬಿಡಿಸುವ ಚಿತ್ತಾರಗಳು ಹೃದ್ಯವಾಗಿವೆ :
            “ಅಮ್ಮಾ ಊರ ಪೊೞಗಣ ಬಾವಿಯೊಳೊರ್ವಂ+
ಮಹಾಪುರುಷಂ ಬಂದಿರ್ದೊನ್+
ಆತನಂ ನೀಮೊಡಗೊಂಡು ಮನೆಗೆ ಬನ್ನಿಂ+
ಎಂದೊಡೆ+ ಅಂತೆಗೆಯ್ವೆನ್+ ಎಂದು+ ಆತನುಂ ಪೋಗಿ+
ಒಡಗೊಂಡು ಬಂದು+ ಆತನ ಶ್ರಮಂ ಪೋಗೆ+
ದಿವ್ಯಮಪ್ಪ+ ಆಹಾರಮನೂಡಿರ್ದನ್”
ನಿರುಕಾದ ಶಕ್ತಿಶಾಲಿಯಾದ ಸಣ್ಣಪುಟ್ಟ ವಾಕ್ಯಗಳ್ಯ್, ಅರ್ಥಸಂವಹನದಲ್ಲಿ ಗೋಜಲಿಲ್ಲ, ಕ್ಲಿಷ್ಟತೆಯಿಲ್ಲ, ಉಕ್ತಿಗಳು ಬಿಟ್ಟ ಬಾಣದಂತೆ ಗುರಿ ಮುಟ್ಟುತ್ತವೆ. ಗದ್ಯದ ಗತಿಯಲ್ಲಿ ಆಕರ್ಷಕ ಲಯ, ಗಜಗಾಂಭೀರ್ಯದ ತೂಕ, ಹಳಿ ತಪ್ಪದ ನೇರ ಓಟದಲ್ಲಿ ವೇಗ ಹೆಚ್ಚು. ಉಸಿರಾಡಲೂ ಪುರುಸೊತ್ತಿಲ್ಲದಂತೆ ಕಥೆಗಳು ಘಟನೆಗಳು ದಡದದನೆ ಹರಿದಾಡುತ್ತವೆ. ಕವಿ ಸಹಜವಾದ ದೃಷ್ಟಿ ಕಣ್ಣು ತೆರೆದು ಇರುತ್ತದೆ:
            “ಎಮಗೆ
ಸೌಭಾಗ್ಯಮಿಲ್ಲದವರ್ಗೆ
ಭರ್ತಾರನ ದೆಸೆಯಿಂದಪ್ಪ ಸೂೞುಂ ಪಾೞಿಯುಮಿಲ್ಲದೊರ್ಗೆ
ಬಸಿಱುಂ ಮಗನುಂ ಎಂತಕ್ಕುಂ
ನೀಮಾರಾನುಂ ಸೌಭಾಗ್ಯಮುಳ್ಳೊರಲ್ಲಿ
ಬಸಿಱುಂ ಮಗನುಮನ್ ಆರಯ್ಯಿಂ
ಎಮ್ಮಲ್ಲಿ ಏನನಾರಯ್ವಿರ್”
ಆಯಾ ಸಂದರ್ಭದ ಭಾವ ಪುಷ್ಟಿಗೆ ತಕ್ಕ ಹಾಗೆ ಮುತ್ತಿನಂತೆ ಸೋಸಿ ಆಯುವ ನವಿರು ಮಾತುಗಾರಿಕೆ. ಎರವಲ್ಲದ ಕನ್ನಡ ನೆಲದ ಬೆಳೆಯೆನಿಸುವ ತಾಜಾತನ. ಅಚ್ಚಗನ್ನಡದ ಸಂಸ್ಕಾರ ಪಡೆದ ಕುಯಲು. ಪ್ರತಿಭಾವಿಷ್ಟವಾದ ಉದಾತ್ತವಾಣಿ. ಬೆಳಗಿನ ಪ್ರಸನ್ನತೆಯ ಕವಿವಾಣಿ. ತನ್ನೊಳಗಿದನ್ನು ತೋರಿಸಿ ಮರಳಮೇಲೆ ತೆಳ್ಳಗೆ ನಗುನಗುತ್ತ ಹರಿಯುವ ತಿಳಿನೀರಿನ ಹೊಳೆ. ಎಲ್ಲಿಯೂ ಪಾಚಿಗಟ್ಟುವುದಿಲ್ಲ, ನಿಂತು ಹೋಗಿ ಮಲೆಯುವುದಿಲ್ಲ. ಇಂಥ ಗದ್ಯವನ್ನು ಓದುವುದು ಓದಿಸುವುದು ಕೇಳುವುದು ವಿಶಿಷ್ಟ ಸುಖಾನುಭವ. ಪುಟಪುಟದಲ್ಲೂ ಸಣ್ಣ ಸಣ್ಣ ಹಣತೆ ಹಚ್ಚಿದಂತೆ, ನಕ್ಷತ್ರ ಮಿನುಗಿದಂತೆ, ಹರಳು ಕೀಲಿಸಿದಂತೆ ಕನ್ನಡದ ಸೂಳ್ನುಡಿಗಳು ಜಾಣ್ಡುಡಿಗಳು ಲಕಲಕ ಹೊಳೆಯುತ್ತವೆ. ಒಂದೇ ಕೃತಿಯಲ್ಲಿ ಸರಳತೆ ಸಹಜತೆ ಇಷ್ಟು ನಿರಾಯಾಸ ಸಹಜವಾಗಿ ಹೀಗೆ ಸಮಾನವಾಗಿ ಹೆಣೆದುಕೊಳ್ಳುವುದು ಅಪರೂಪ.
ಕನ್ನಡ ಭಾಷೆಯ ಬಳಕೆಯಲ್ಲಿ ಕಥೆಗಾರ ತೋರಿರುವ ಎಚ್ಚರ ಸೂಕ್ಷ್ಮತೆಯಿಂದಾಗಿ ಇಲ್ಲಿನ ಕಥೆಗಳಿಗೆ ಮಾಸದ ಹೊಸತನ ಬಂದಿದೆ. ಈ ಭಾಷೆ ನಮ್ಮ ಇಂದ್ರಿಯಗಳನ್ನು ದಟ್ಟವಾಗಿ ದುಡಿಸಿಕೊಳ್ಳುವ ಮತ್ತು ಸುತ್ತು ಬಳಸು ಇಲ್ಲದೆ ಸ್ಪಷ್ಟವಾಗಿ ಮುಖಾಮುಖಿಯಾಗಿ ಮಾತಾಡಿಸುವ ರೀತಿ ಅಪರೂಪದ ಅನುಭವ. ಅದು ಅಲ್ಲಲ್ಲಿ ಆಡುಮಾತಿನ ದನಿಗಳನ್ನು ಅಭಿನಯಿಸುತ್ತದೆ :
ಅರಸರೆಂಬೊರಾರ್; ಇತ್ತಬಾ ನಾಗಶ್ರೀ; ಅರುಚಿಗಮೇಕೆ ಮರ್ದಂ
ಮಾಡಿಸಿದಿರಿಲ್ಲ; ಈ ಪೊೞೆತ್ತ ಪೋದಪ್ಪಯ್; ಎನಗೆ ಪೆಂಡತಿಯಪ್ಪಾ;
ಎಲೆ ಕೂಸೆ ನೀರು ಕುಡಿಯಲೆೞೆಯಾ : ಎಲೆಯಣ್ಣಂಗಳಿರಾ ನೀಮೀತನಂ
ಕೊಂದಿರಿ : ಕೂಸನಾರ್ಗೆ ಕೊಟ್ಟಪಿರಿ : ನಿನಗೆ ಬೇನೆ ಮೂಡಿತ್ತೆ : ನೀನೇಕೆ
ನಕ್ಕಪ್ಪೆಯಮ್ಮಾ !
ವಿವಕ್ಷಿತ ಅರ್ಥ ಪ್ರತೀತಿಗೆ ಎಷ್ಟು ಬೇಕೋ ಅಷ್ಟನ್ನು ಅಳವಡಿಸಿ ಔಚಿತ್ಯ ಪ್ರಜ್ಞೆಯನ್ನು ಕಾಪಾಡಿರುವುದು ಭ್ರಾಜಿಷ್ಣುವಿನ ಸಾಧನೆ. ಅವನ ಶೈಲಿಯಲ್ಲಿ ಹಾಳತದಂತೆ ಹರಿತವೂ ಇದೆ. ಹದವೂ ಇದೆ, ಹತೋಟಿಯೂ ಇದೆ. ವಿನಾಕಾರನ ಲಂಭಿಸುವುದಿಲ್ಲ ಇನ್ನೂ ಬೆಳೆಸಲು ಅವಕಾಶವಿರುವಾಗ ಕೂಡ ಸಂಯಮದ ಕಡಿವಾಣವನ್ನು ಸಡಿಲಿಸುವುದಿಲ್ಲ. ಸಾರಾಗ್ರಾಹಿತ್ವದಲ್ಲಿ ಕವಿಗೆ ವಿಶ್ವಾಸ. ಖಚಿತವಾದ ಭಾಬಾಭಿವ್ಯಕ್ತಿಗೆ ಆದ್ಯತೆ ಕೊಡುತ್ತಾನೆ. ಆತನ ಮಿತವ್ಯಯಾಸಕ್ತಿಯಿಂದಾಗಿ ಶಬ್ದಗಳ ದುಂದುಗಾರಿಕೆಯಿಲ್ಲ. ನ್ಯೂನಾತಿರೇಕಗಳ ಗಂಟುಗಿಣ್ಣುಗಳನ್ನು ಕತ್ತರಿಸುತ್ತಾನೆ. ಗದ್ಯದ ಸಕಲಾಂಗಗಳನ್ನು ಹೊಂದಿಸಿ ಹೊಸೆದ ಭ್ರಾಜಿಷ್ಣುವಿನ ಮಧುರ ಕನ್ನದ, ಓದುಗನನ್ನು ಸುಲಭವಾಗಿ ಆಶ್ರಮವಾಗಿ ಸೆಳೆದು ಪರವಶಗೊಳಿಸುತ್ತದೆ. ಗಡಸು ಪೆಡಸುಗಳಿಂದ ಆಡು ನುಡಿಯ ಸೊಗಡು ಮತ್ತು ನಾಟಕೀಯ ಸಂಭಾಷಣೆಯ ಧಾಟಿಗಳಿ ಈ ಗದ್ಯದಲ್ಲಿ ಹಾಸು ಹೊಕ್ಕಾಗಿವೆ :
            “ಮಗನೆ ನಿನಗೆ ಪಟ್ಟಂಗಟ್ಟಲ್ ಬಗೆದಪ್ಪೆನ್
ಅಯ್ಯಾ ಎನಗೆ ನೀಮುಂ ಪಟ್ಟಂಗಟ್ಟಿದಪಿರೊ
ಮೋಕ್ಷ ಪಟ್ಟಂಗಟ್ಟಿದಪಿರೋ?
ಮಗನೆ ನಿನಗೆ ಮನುಷ್ಯ ರಾಜ್ಯ ಪಟ್ಟಂಗಟ್ಟಿದಪೆನ್.
ದೇವಾ, ರಾಜ್ಯಪಟ್ಟಬಂಧನಮುಂ ಮೋಕ್ಷಸುಖರಾಜ್ಯ ಪಟ್ಟಬಂಧನಮುಂ ಎಂತು?
ಮೋಕ್ಷ ಸುಖ ರಾಜ್ಯಪಟ್ಟಮಂ ತಪಂಗೆಯ್ವೊಂಗೆ ಕಟ್ಟುವುದು.
ಅಂತಪ್ಪೊಡೆ ಮನುಷ್ಯರಾಜ್ಯ ಪಟ್ಟಮನೊಲ್ಲೆನ್, ಎನಗೆ ಮೋಕ್ಷರಾಜ್ಯ ಪಟ್ಟಂಗಟ್ಟಿಮ್.
ಮಗನೆ ನೀನಿನ್ನುಂ ಕೂಸನೈ. ಬಾಲವದ್ದೆಯನ್ನೆಗಂ ಬೞೆದು, ಅರಸುಗೆಯ್ದು,
ಇಷ್ಟವಿಷಯ ಕಾಮಭೋಗಂಗಳನನುಭವಿಸುತ್ತುಂ ಬಱೆಕ್ಕೆ
ಪಶ್ಚಾತ್ಕಾಲದೊಳ್ ತಪಂ ಬಡುವುದು.
ಅನ್ನೆಗಂ ಸಾವರೊ ಬಾೞ್ವರೊ ಎಂತಱೆಯಲಕ್ಕುಂ, ಮನುಷ್ಯರ ಬಾೞುಂ (ನಿಲ್ಲದು)
ಭೋಗಂಗಳುಂ ಕಿಂಪಾಕಫಲದೊಳೋರನ್ನವು. ರಾಜ್ಯದೊಳಪ್ಪ ಭೋಗಸುಖಂಗಳನೊಲ್ಲೆಂ
ಭ್ರಾಜಿಷ್ಣು ಕನ್ನಡ ಗದ್ಯಶಿಲ್ಪಿ. ಆತನದು ಕನ್ನಡ ಭಾಷೆಗೆ ಹೊಸ ಆಯಾಮ ತಂದುಕೊಟ್ಟ ಮಾದರಿಗದ್ಯ. ಪ್ರಾದೇಶಿಕತೆ ಮತ್ತು ದೇಸಿಯನ್ನು ಮೈಗೂಡಿಸಿಕೊಂಡ ಭ್ರಾಜಿಷ್ಣು ಅಭಿವ್ಯಕ್ತಿಯ ದಿಕ್ಕನ್ನೂ ಸಾಧ್ಯತೆಯನ್ನೂ ಬದಲಿಸಿಬಿಟ್ಟಿದ್ದಾನೆ. ಆರಾಧನಾ ಕರ್ಣಾಟ ಟೀಕಾ ಕನ್ನಡ ಗದ್ಯಲೋಕದಲ್ಲಿ ಉಜ್ವಲ ದೀಪ ಸ್ತಂಭ. ಭ್ರಾಜಿಷ್ಣುವಿನ ಗದ್ಯ ಸಾಲಂಕೃತವಾಗಿದೆ ಸಾರವತ್ತಾಗಿದೆ ಗಂಭೀರವಾಗಿದೆ ಶಕ್ತಿಯುತವಾಗಿ, ಸಮತೂಕದ ದೇಸೀ ಶೈಲಿಯಾಗಿದೆ.
ಆಕಟೀದಲ್ಲಿ ಕೆಲವು ವಾಕ್ಯಗಳು, ಪದಪುಂಜಗಳು ಪುನರುಕ್ತವಾಗುವುದುಂಟು. ಘಾಗಿದ್ದೂ ಚರ್ವಿತಚರ್ವಣದ ಪ್ರಶ್ನೆ ಬರುವುದಿಲ್ಲ. ಪ್ರತಿ ಕಥೆಯಲ್ಲೂ ಅನಿವಾರ್ಯವಾಗಿ ಪುನರಾವೃತ್ತಿಯಾಗುವ ಅಂಶಗಳು ಕ್ಷಮಾರ್ಹವಾಗುತ್ತವೆ. ಈ ಪುನರಾವೃತ್ತಿಯು ಏಕಾತಾನವಲ್ಲವೆಂಬುದನ್ನು ಮನಗಾಣಬೇಕಾದರೆ ಪ್ರತಿಯೊಂದು ಕಥೆಯನ್ನೂ ಪ್ರತ್ಯೇಕ ಘಟಕವಾಗಿಯೇ ಪರಿಶೀಲಿಸಬೇಕು. ಏಕೆಂದರೆ ಇಡೀ ಸಂಕಲನವನ್ನು ಚಂಪೂ ಷಟ್ಪದಿ ರಗಳೆ ಕಾವ್ಯಗಳಂತೆ ಅಖಂಡವಾಗಿ ಪರಾಮರ್ಶೆ ಮಾಡುವುದಕ್ಕೆ ಕೆಲವು ನಿರ್ಬಂಧಗಳಿವೆ; ಇದು ೧೯ ಭಿನ್ನ ಕಥೆಗಳ ಸಂಕಲನ, ಯಾವುದೇ ಆಧುನಿಕ ಸಂಕಲನವನ್ನು ವಿಮರ್ಶಿಸುವಾಗ ಪ್ರತಿಯೊಂದು ಕಥೆಯನ್ನು ತನಿಯಾಗಿ ವಿವೇಚಿಸುತ್ತೇವೆ; ಅಂತೆಯೇ ಒಟ್ಟಾರೆ ಲೇಖಕನ ಪ್ರೇರಣೆ, ಧೋರಣೆ ಕುರಿತು ವಿವೇಚಿಸುತ್ತೇವೆ. ಭ್ರಾಜಿಷ್ಣುವಿನ ಸಂಕಲನವನ್ನೂ ಇದರಂತೆಯೇ ಅವಲೋಕಿಸಬಹುದು. ಆದ್ದರಿಂದ ಪುನರುಕ್ತಿಯ ಆಯಾ ಕಥೆಯ ಸಂದರ್ಭದಲ್ಲಿ, ಆಯಾ ಪ್ರಕರಣಗಳಲ್ಲಿ ಬೆಲೆಯಿದೆ.
ಸುಕೌಶಳ ಸ್ವಾಮಿಯ್ ಕಥೆಯನ್ನು ಹಿನ್ನೆಲೆ ತಂತ್ರದ ಯಶಸ್ವಿ ಅಳವಡಿಕೆ ಉತ್ತಮ ಉದಾಹರಣೆಯಾಗಿ ಭ್ರಾಜಿಷ್ಣು ಕಡೆದು ನಿಲ್ಲಿಸಿದ್ದಾನೆ. ಈ ಕಥೆ ಚೆಲ್ಲುವ ಹಿಂಬೆಳಕು, ಬುವಿ ಬಾನುತಬ್ಬಿ, ಹೊಸ ಆಯಾಮಗಳತ್ತ ಹೊರಳುತ್ತ, ಹಿಂದಿನೆರಡು ಭವಗಳನ್ನು ಭವ್ಯವಾಗಿ ಬೆಳಗಿಸುತ್ತದೆ. ಮುಂದಿನ ಮೂರು ಭವಗಳ ಮೇಲೆ ಹೊನಲು ಬೆಳಕನ್ನು ಹಾಯಿಸುತ್ತದೆ. ಇಡೀ ಭಾರತದ ಪೂರ್ವ-ಪಶ್ಚಿಮ ಮತ್ತು ದಕ್ಷಿಣೋತ್ತರಗಳವರೆಗೆ ಕಥೆಯ ಕಾರ್ಯಕ್ಷೇತ್ರ ಹಿಗ್ಗಿ ಹಬ್ಬುತ್ತದೆ. ಕಥೆ ಅನಾವರಣಗೊಳ್ಳುವುದು ಅಂಗನಾಡಿಗೆ ಸೇರಿದ ಚಂಪಾನಗರದಲ್ಲಿ, ಅದು ಅಂಕುರಿಸುವುದು ತೆಂಕಣ ಕಡಲ ತಡಿಯ ಮಲಯ ಪರ್ವತದಲ್ಲಿ, ಅಲ್ಲಿಮ್ದ ಅದು ದಾಂಗುಡಿಯಿಡುವುದು ದ್ರವಿಳ ವಿಷಯದ ಉತ್ತರ ಮಧುರೆಯಲ್ಲಿ. ಮುಂದೆ ಪಲ್ಲವಿಸುವುದು ಸುರಟ ನಾಡಿನ ಗಿರಿನಗರಿಯಲ್ಲಿ, ಅದು ಫಲಿಸುವುದು ಕಥೆಯ ಕೇಂದ್ರ ಪಾತ್ರವಾದ ಸುಕೌಶಲನ ಹುಟ್ಟಿಗೆ ತೊಟ್ಟಿಲಾದ ಮಗಧೆಯ ರಾಜಗೃಹದಲ್ಲಿ. ಇದರ ಪರ್ಯವಸಾನವಾದರೊ ಮೊಗ್ಗಳಗಿರಿಯ ತುದಿಯಲ್ಲಿ. ಜತೆಗೆ ವಿದ್ಯಾಧರ ಭವನಗಳು, ವಿಜಯಾರ್ಧೆ ಪರ್ವತದ ತೆಂಕಣ ಬಡಗಣ ಶ್ರೇಣಿಗಳ ನಿವಾಸಗಳು. ಒಂದು ಜೀವಕ್ಕೆ ಜಿಗಿಲ್ಲು ಪತ್ತಿದ ಒಲವಿನಪ್ಪುಗೆ ಭವದಿಂದ ಭವಕ್ಕೆ ಹೇಗೆ ಅಂಟಿಕೊಂಡು ಬರುತ್ತದೆಂಬುದನ್ನು ಸುಕೇಶಿನಿ-ಮಲಯ ಸುಂದರನೆಂಬ ಆನೆಯ ಪಾತ್ರಗಳಲ್ಲಿ ಧ್ವನಿರಮ್ಯವಾಗಿ ಹರಳುಗೊಳಿಸಿ ಕೀಲಿಸಿದ್ದಾನೆ. ಶ್ರೇಷ್ಠ ಕಥೆಗಾರನಲ್ಲಿ ಇರಬೇಕಾದ ಕಥನ ಕೌಶಲ ಈ ಸುಕೌಶಲ ಸ್ವಾಮಿಯ ಕಥೆಯಲ್ಲಿ ಹೆಪ್ಪುಗಟ್ಟಿದೆ. ಅಗಲಿಕೆಯ ನೋವು ತಡೆಯಲಾಗದವರು, ಒಬ್ಬರೊಬ್ಬರಿಗಾಗಿ ಪ್ರಾಣ ಬಿಡುವ ಆದರ್ಶ ಪ್ರೇಮಿಗಳು ಇಲ್ಲಿ ಕಾಣಿಸಿಗುತ್ತಾರೆ.
ವಡ್ಡಾರಾಧನೆ ಕನ್ನಡ ಸಾಹಿತ್ಯ ಪರಂಪರೆಯಲ್ಲಿ ಉಜ್ವಲ ವಿಲಾಸವಿರುವ ಕೃತಿ. ಚರಿತ್ರೆಯ ಹಂಗು, ಆಶ್ರಯದಾತ ಮರ್ಜಿ ಇರದ ಧರ್ಮದ ಪ್ರಭೆಯೊಳಗೇ ಬೆಳಗಿದ ಕೃತಿ. ತರುಗಿರಿ ಬನಸಿರಿ ಸೂರ್ಯಚಂದ್ರ- ಈ ಬಗೆಯ ಸಂಕಲ್ಪ ಪೂರ್ವಕವಾಗಿ ಮಾಡಿದ ವರ್ಣನೆಗಳಿಲ್ಲ.
ಆರಾಧನಾ ಕರ್ಣಾಟ ಟೀಕಾ ಗ್ರಂಥವು ತಾನು ಹುಟ್ಟಿದ ಸಮಾಜದ, ತಕ್ಕಮಟ್ಟಿಗೆ ಒಳ್ಳೆಯದೆನ್ನಬಹುದಾದ, ದಾಖಲೆಯೂ ಆಗಿದೆ. ಭ್ರಾಜಿಷ್ಣುವು ತನ್ನ ಸುತ್ತಲಿನ ಪರಿಸರವನ್ನು ಮಹತ್ವ ಪೂರ್ಣವಾದ ವಿವರಗಳಿಂದ, ಸಂಯಮ ಪೂರ್ಣವಾದ ಸಂಗ್ರಾಹಕ ಶಿಸ್ತಿನಿಂದ ಗ್ರಹಿಸಿ, ಸೊಗಸಾದ ಗರಿಗರಿಯಾದ ಕನ್ನಡ ಭಾಷೆಯಲ್ಲಿ ಹಿದಿದಿಟ್ಟಿದ್ದಾನೆ; ಮತ್ತು ಅಂತಹ ಸಂಗತಿಗಳನ್ನು ನಿರ್ಲಿಪ್ತ ನೆಲೆಯಲ್ಲಿ ನಿಂತು ಸಾಕ್ಷೀಪ್ರಜ್ಞೆಯಿಂದ ಚಿತ್ರಿಸಿದ್ದಾನೆ. ಅಲ್ಲಲ್ಲಿ ಸಮಾಜದ ಅವನತಿಯ ಅಪಮೌಲೀಕರಣದ ಸುಳಿವು ಪಳೆಯುಳಿಕೆಯೂ ಇವೆ. ಮನೋಜ್ಞಾನ, ರಾಜಕೀಯ ಶಾಸ್ತ್ರ, ಸಮಾಜವಿಜ್ಞಾನ ಇತಿಹಾಸ – ಮುಂತಾದ ಜ್ಞಾನದ ಜ್ಞಾತಿಶಿಸ್ತುಗಳ ಕ್ಷೇತ್ರಗಳವರಿಗೂ ಸಂಗ್ರಹಯೋಗ್ಯ ಅಭ್ಯಸನೀಯ ಎಂದೆನಿಸುವ ಮತ್ತು ಅನ್ಯತ್ರ ದುರ್ಲಭವಾದ ಮಾಹಿತಿಗಳನ್ನು ಈ ಆಕಟೀ ತನ್ನ ಒಡಲಿಲ್ಲ ಮಡಗಿಕೊಂಡಿದೆ. ಎಷ್ಟೊಂದು ತೆರೆದ – ತೆರದ ಮನಸ್ಸುಗಳು ಇಲ್ಲಿ ಮುದಗೊಂಡು ಮಾತಾಡಿವೆ. ಮುದುಡಿ ಮುಲುಕಾಡಿವೆ! ಈ ಕೃತಿಯ ಶಬ್ದ ಶರೀರದಲ್ಲಿ ಸ್ವಯಂ ಮೈದಾಳಿರುವ, ಉಸಿರಾಡುವ ಎಷ್ಟೋ ಮೌಲಿಕ ವಿಚಾರಗಳನ್ನು ಜೀವಂತ ಕುಸುರಿ ಕೆಲಸವನ್ನು ಸೂಕ್ಷ್ಮವಾಗಿ ವಿಶ್ಲೇಷಿಸುವ ಅಗತ್ಯವಿದೆ.
ಒಬ್ಬ ಧೀರ ರಾಜನ ಚಿತ್ರವನ್ನು ಅಕ್ಷರ ಶಿಲ್ಪದಲ್ಲಿ, ಗದ್ಯದಲಯದಲ್ಲಿ ಹೀಗೆ ಸಾವಯವತೆಯಿಂದ ಬಿಡಿಸಿದ್ದಾನೆ ನೋಡಿ:
            -ಗುರುದತ್ತನೆಂಬೊನರಸನಾತನತ್ಯಂತ ರೂಪ ಲಾವಣ್ಯ ಸೌಭಾಗ್ಯ
ಕಾಂತಿದೀಪ್ತಿಧೃತಿ ಕೀರ್ತಿ ಶೌರ್ಯ ವೀರ್ಯ ಬಳಪರಾಕ್ರಮನೊಡೆಯೊಂ
ನವಯೌವನ ಸಾಕ್ಷಾತ್ ಕಾಮದೇವನೆ ಆದಮಾನುಂ ಪ್ರಚಂಡ ದೋರ್ದಂಡನುಂ
ಬಲಗರ್ವಿತನುಂ ಪರಮಂಡಲಂಗಳಂ ಪಲವುಮನಿಱೆದೊ
ಟ್ಟಯಿಸಿಕೊಂಡಾಳ್ದಪ್ಪೊನಂತಪ್ಪಾತಂ”-
ಹಲವು ವಾಕ್ಯಗಳಲ್ಲಿ ವಿಸ್ತರಿಸಿ ಹೇಳಬಹುದಾದ ಸಾಮಗ್ರಿಯನ್ನು ಒಂದೊಂದೇ ವಿಶೇಷಣಗಳಲ್ಲಿ ಇಲ್ಲಿ ಹರಳುಗೊಳಿಸಿರುವ ಭ್ರಾಜಿಷ್ಣು ಕವಿಯ ಚಿತ್ರಕ ಶಕ್ತಿಯನ್ನು ತೋರಿಸುವ ದೃಷ್ಟಾಂತಗಳು ನೂರಾರು. ಹಳೆಯ ಕಥೆಗಳಿಗೆ ಹೊಸಬಣ್ಣ, ಕಳೆ ಮುಖ ಬಂದಿದೆ. ಭ್ರಾಜಿಷ್ಣುವಿನ ವೇಳೆಗಾಗಲೆ ಪ್ರಾಕೃತದಲ್ಲಿ ಕಣ್ಣೊಡೆದಿದ್ದ ಕಲ್ಪನೆಗಳು ಕನ್ನಡ ಟೀಕಾಕಾರ ಮತ್ತು ಕಥೆಗಾರ ಭ್ರಾಜಿಷ್ಣುವಿನಲ್ಲಿ ಹಣ್ಣಾಗಿರಬಹುದು. ಆದರೆ ಈ ಕನ್ನದ ಲೇಖಕನಾದ ಭ್ರಾಜಿಷ್ಣುವಿನ ಸ್ವಂತಿಕೆಯ ಸ್ವರೂಪ – ಪ್ರಮಾಣಗಳನ್ನು ಇನ್ನಷ್ಟು ನಿರ್ದಿಷ್ಟವಾಗಿಡಲು ಅಗತ್ಯವಾಗುವ ಸ್ಪಷ್ಟ ಪೂರಕ ದಾಖಲೆಗಳ ಪರೋಕ್ಷದಲ್ಲಿ ಖಚಿತವಾದ ಬೆಲೆಕಟ್ಟುವ ಕೆಲಸದ ವಿವರಣೆಗೆ ಹಿಂಜರಿಯಬೇಕಾಗಿದೆ. ಹಾಗೆಂದು ಪರಂಪರೆಯನ್ನು ನಿರಾಕರಿಸಿದ ಆದ್ಯತನ ಜೀವನ ದೃಷ್ಟಿಯೂ, ಸೃಜನಾತ್ಮಕವಾದ ಕಾರಯತ್ರೀ ಪ್ರತಿಭೆಯೂ ಉನ್ನತ ಮಟ್ಟದಲ್ಲಿ ಇಲ್ಲಿ ವ್ಯವಹೃತವಾಗಿರುವುದನ್ನು ನಿರಾಕರಿಸುವಂತಿಲ್ಲ. ಭ್ರಾಜಿಷ್ಣು ಪರಿಣತನಾದ ಲೇಖಕ. ತ್ರಿಭಾಷಾವಿಶಾರದ. ಲೌಕಿಕವನ್ನೂ ಆಗಮಿಕವನ್ನೂ ಸಮಾನವಾಗಿ ಬೆಸೆದ ನಿಪುಣ. ಆಕಟೀ ಗ್ರಂಥದಲ್ಲಿ ಜಿನಧರ್ಮವನ್ನೂ ಕಾವ್ಯಧರ್ಮವನ್ನೂ ಅರಿಯಬಹುದು. ಭ್ರಾಜಿಷ್ಣುವಿನ ಆರಾಧನಾ ಕರ್ಣಾಟ ಟೀಕಾ ಗ್ರಂಥ ಕನ್ನಡ ಕಥಾ ಸಾಹಿತ್ಯಕ್ಕೇ ಅಲ್ಲದೆ ಒಟ್ಟು ಭಾರತೀಯ ಕಥಾ ಸಾಹಿತ್ಯಕ್ಕೆ ಅಮೂಲ್ಯ ಕೊಡುಗೆ.
ಭ್ರಾಜಿಷ್ಣುವು ಚರಿತ್ರೆಯ ಎಳೆಗಳನ್ನು ಅಲ್ಲಲ್ಲಿ ಕಥೆಗಳ ನೆಯ್ಗೆಯಲ್ಲಿ ಪೋಣಿಸಿದ್ದಾನೆ. ಆಕಟೀಕಾದ ಅದಿರಿನಿಂದ ಚರಿತ್ರೆಯ ಲೋಹವನ್ನು ಬೇರ್ಪಡಿಸಿ ತೋರಿಸುವುದಕ್ಕೆ ಜರಡಿ ಹಿಡಿಯಬೇಕು. ಇಲ್ಲಿನ ಕಥೆಗಳಲ್ಲಿರುವ ಚಾರಿತ್ರಿಕ ಚಾರಿತ್ರಿಕ ಸಾಮಗ್ರಿಯನ್ನು ವಿಂಗಡಿಸಿ ವಿವೇಚಿಸಬಹುದು.
೧. ಚಾರಿತ್ರಿಕ ವ್ಯಕ್ತಿಗಳು; ಅಭಯಕುಮಾರ ಅಶೋಕ ಚಕ್ರವರ್ತಿ, ಒದ್ದಾಯನ ರಾಜ, ಕುಣಾಳ, ಚಂಡ ಪ್ರದ್ಯೋತ, ಚಂದ್ರಗುಪ್ತಮೌರ್ಯ, ಚಾಣಕ್ಯ, ಶ್ರೇಣಿಕ – ಇತ್ಯಾದಿ; ನವನಂದರ ವಿಚಾರವೂ ಬಂದಿದೆ.
೨. (ಚಾರಿತ್ರಿಕ) ಧಾರ್ಮಿಕ ಪುರುಷರು : ಆರ್ಯ ಸುಹಸ್ತಿ, ಭದ್ರಬಾಹು, ವರ್ಧಮಾನ, ವಿಶಾಖಾಚಾರ್ಯ, ಸುಧರ್ಮಾಚಾರ್ಯ, ಸ್ಥೂಲಭದ್ರಾ ಚಾರ್ಯ – ಇತ್ಯಾದಿ.
೩. ಚಾರಿತ್ರಿಕ ಸ್ಥಳಗಳು : ಉಜ್ಜೇನಿ, ಚಂಪಾನಗರ, ಪಾಟಳೀಪುತ್ರ, ಮಗಧ ರಾಜ್ಯ, ರಾಜಗೃಹ, ವಿಪುಲಾಚಲ, ವೈಭಾರಗಿರಿ, ಸಮ್ಮೇದಗಿರಿ, ಸುರಟ್ಟ -ಸುರಾಷ್ಟ್ರ (ಸುರಾಷ್ಟ್ರ)- ಇತ್ಯಾದಿ.
ಈ ಮೂರೂ ನೆಲೆಯಲ್ಲಿ ಚಾರಿತ್ರಿಕ ಅಂಶಗಳ ಚರ್ಚೆಯನ್ನು ನಡವಬಹುದು : ನನ್ನ ಮಹಾಪ್ರಬಂಧದಲ್ಲಿ ಅಂಥ ಚರ್ಚೆ ನಡೆದಿದೆ. ಈ ಪುಸ್ತಕದ ಪೀಠಿಕೆಗೆ ಅದರ ಸೇರ್ಪಡೆಗೆ ಔಚಿತ್ಯ ಕಾಣುವುದಿಲ್ಲವೆಂದು ಕೈಬಿಡಲಾಗಿದೆ.
ಇದೇ ರೀತಿಯಾಗಿ ಭ್ರಾಜಿಷ್ಣುವಿನ ಆ ಆರಾಧನಾ ಕರ್ಣಾಟಕೋಶದ ಪಾಠಾಂತರಗಳ ಅಧ್ಯಯನ, ಧಾರ್ಮಿಕ ಅಧ್ಯಯನ, ಉದಾಹೃತ ಪದ್ಯಗಳ ಅಧ್ಯಯನ, ತೌಲನಿಕ ಅಧ್ಯಯನ ಸಾಂಸ್ಕೃತಿಕ ಅಧ್ಯಯನ, ಭಾಷಿಕ ಅಧ್ಯಯನ, ಸಾಹಿತ್ಯಕ ಅಧ್ಯಯನ – ಮೊದಲಾದ ಅಧ್ಯಯನಗಳನ್ನು ನನ್ನ ಮಹಾಪ್ರಬಂಧದಲ್ಲಿ (ವಡ್ಡಾರಾಧನೆ : ಸಮಗ್ರ ಅಧ್ಯಯನ) ವಿಸ್ತಾರವಾಗಿ ಕೈಗೊಂಡಿದ್ದೇನೆ. ಪ್ರಸ್ತುತ ಪೀಠಿಕೆಯಲ್ಲಿ ಅದರ ಸೇರ್ಪಡೆಯಿಂದ ಪುಟಗಳ ವ್ಯಾಪ್ತಿ ಹೆಚ್ಚುತ್ತದೆಂಬ ಕಾರಣಕ್ಕಾಗಿ ಇಂಥ ಹಲವು ವಿಷಯಗಳ ವಾಗ್ವಾದಗಳನ್ನು ಸೇರಿಸಿಲ್ಲ. ಆಕಟೀ ಗ್ರಂಥವನ್ನು ಕುರಿತು ಹೇಳುವುದು ಬಹಳವಿದೆ. ಆಸಕ್ತರಾದ ಅಭ್ಯಾಸಿಗಳು ನನ್ನ ಮಹಾ ಪ್ರಬಂಧದಲ್ಲಿ ನಿರೂಪಿತವಾಗಿರುವ ವಿಪುಲ ಪೂರಕ ಸಾಮಗ್ರಿಯನ್ನು ಅವಲೋಕಿಸಬಹುದು.
ಆರಾಧನಾ ಕರ್ಣಾಟ ಟೀಕಾಗ್ರಂಥವು, ಹಲವು ಬಗೆಯ ಅಧ್ಯಯನಗಳಿಗೆ ನೆರವಾಗುವ ವಿಪುಲವಾದ, ವೈವಿಧ್ಯಪೂರ್ಣವಾದ ಮಹತ್ವದ ಸಂಗತಿಗಳನ್ನು ತನ್ನ ಒಡಲಿಲ್ಲ ಮಡಗಿಕೊಂಡಿರುವ ಅಪೂರ್ವ ಗ್ರಂಥ.
ಚಂದ್ರಕೊಡೆ: ಭದ್ರಬಾಹು ಭಟಾರರ ಕಥೆ – ಪರಿಶೀಲನೆ
ಕನ್ನಡದ ಪ್ರಾಚೀನ ಗದ್ಯಗ್ರಂಥವಾದ ವಡ್ದಾರಾಧನೆಯಲ್ಲಿರುವ ದೊಡ್ಡ ಕಥೆಗಳಲ್ಲಿ, ಇಪ್ಪತ್ತೆರಡು ಪುಟಗಳ ಭದ್ರಬಾಹು ಭಟಾರರ ಕಥೆಯೂ ಸೇರಿದೆ. ಈ ಕಥೆ ವಿಮರ್ಶಕರ ಮತ್ತು ಇತಿಹಾಸಕಾರರ ಗಮನ ಸೆಳೆಯುವ ಕಥೆಯೂ ಆಗಿದೆ, ಇದು ತನ್ನಲ್ಲಿ ಐತಿಹಾಸಿಕ ಭಿತ್ತಿಯನ್ನೂ ಅಡಗಿಕೊಂಡಿಡದೆ. ಧಾರ್ಮಿಕ ಉದ್ದೇಶಕ್ಕಾಗಿ ಚಾರಿತ್ರಿಕ ವಸ್ತುವನ್ನು ಬಳಸಿಕೊಂಡಾಗ ಮಹತ್ವ ಬರುವುದು ಚಾರಿತ್ರಿಕ ವಸ್ತುವಿಗೊ, ಅಥವಾ ಧಾರ್ಮಿಕ ದೃಷ್ಟಿಗೊ ಎಂಬ ಪ್ರಶ್ನೆ ಬರುವುದು ಸಹಜ. ವಾಸ್ತವವಾಗಿ ನೋಡಿದರೆ. ಇಂಥ ಸಂದರ್ಭಗಳಲ್ಲಿ ಧಾರ್ಮಿಕತೆಯೇ ಪ್ರಧಾನವಾಗಿ, ಚರಿತ್ರೆ ಅದಕ್ಕೆ ಅಧೀನವಾಗುವ, ಒಮ್ಮೊಮ್ಮೆ ಮುಸುಕಾಗುವ ಸಾಧ್ಯತೆ ಇದೆ. ಇದರಿಂದಾಗಿ ಭಾರತೇತಿಹಾಸದ ಕೆಲವು ಕೂಟಪ್ರಶ್ನೆಗಳನ್ನು ಲೀಲಾಜಾಲವಾಗಿ ಬಿಡಿಸಿ – ಬಿಚ್ಚಿ ಹೇಳಲು ಬರುವಂತಿಲ್ಲ. ಸ್ವಮತಾಭಿನಿವೇಶವನ್ನು ಬದಿಗಿರಿಸಿ, ಸಮಗ್ರ ಭಾರತದ ದೃಷ್ಟಿಯಿಂದ ಇತಿಹಾಸದ ಆಲೋಕವನ್ನು ನಿರ್ವಿಕಾರ ವಿಚಾರವಾದಿಯಾಗಿ ಮಾಡಬೇಕಾದುದು ಅಗತ್ಯ.
ವರ್ಧಮಾನ ಮಹಾವೀರ ಜೈನರ ೨೪ ನೆಯ ತೀರ್ಥಂಕರನೂ ಹೌದು. ಚಾರಿತ್ರಿಕವಾಗಿ ಆಗಿಹೋದ ಮಹಾಪುರುಷನೂ ಹೌದು. ಈ ಭದ್ರಬಾಹುಭತಾರರ (ಭ.ಬಾ.) ಕಥೆ ಆತನಿಗೂ ಸಂಬಂಧಿಸಿರುವುದಲ್ಲದೆ, ಆತನ ಅನಂತರ ಜೈನಧರ್ಮದಲ್ಲಾದ ಮಹತ್ತರ ಪರಿವರ್ತನೆಯನ್ನೂ ತಿಳಿಸುತ್ತದೆ. ವರ್ಧಮಾನನು ನಿರ್ವಾಣ ಪಡೆದದ್ದು ಕ್ರಿ.ಪೂ. ೫೨೭ ರಲ್ಲಿ. ಭ. ಬಾ. ಕಥೆಯಲ್ಲಿ ಬರುವ “ವರ್ಧಮಾನ ಭಟ್ಟಾರರ್ ಮೋಕ್ಷಕ್ಕೆ ವೋದಿಂಬೞೆಕ್ಕೆ ಚತುರ್ದಶ ಪೂರ್ವಧಾರಿಗಳಪ್ಪ ಶ್ರುತ ಕೇವಳಿಗಳ್ ನಾಲ್ಕನೆಯವರ್ ಗೋವರ್ಧನರೆಂಬ ಭಟಾರರುಜ್ಜಯಂತಮಂ ವಂದಿಸಲೆಂದು ವಿಹಾರಿಸುತ್ತುಂ ಬರ್ಪೊರ್” (೭೩) ಎಂಬ ವಾಕ್ಯ ಚಾರಿತ್ರಿಕ ಸಮೀಕ್ಷೆಗೆ ಅವಕಾಶ ಮಾಡಿಕೊಟ್ಟಿದೆ. ಅದರಂತೆ ಈ ಭ.ಬಾ. ಕಥೆಯಲ್ಲಿ ವರ್ಧಮಾನ, ಗೋವರ್ಧನ, ಭದ್ರಬಾಹು ನಂದ(ರು), ಚಾಣಕ್ಯ, ಚಂದ್ರಗುಪ್ತ, ಬಿಂದುಸಾರ, ಅಶೋಕ, ಕುಣಾಳ, ಸಂಪ್ರತಿ ಚಂದ್ರಗುಪ್ತ, ಸಮಾಧಿಗುಪ್ತ, ಸಿಂಹಸೇನ, ರಾಮಿಲಾಚಾರ್ಯ, ಸ್ಥೂಲಾಚಾರ್ಯ, ಸ್ಥೂಲಭದ್ರಾಚಾರ್ಯ- ಮೊದಲಾದ ಹಲವು ಚಾರಿತ್ರಿಕ ಪುರುಷರ ಸರಮಾಲೆಯೇ ಬರುತ್ತದೆ; ಕೞ್ವಪ್ಪು, ಉಜ್ಜಯಂತಗಿರಿ, ಪಾಟಲೀಪುತ್ರ, ಪುಂಡ್ರವರ್ಧನ, ವಲಭಿ, ದ್ರವಿಡದೇಶ, ಸಿಂಧುದೇಶ, ಮಗಧೆ- ಮೊದಲಾದ ಚಾರಿತ್ರಿಕವಾಗಿ ಗುರುತಿಸಮಾಗಿರುವ ಪ್ರಾಚೀನಸ್ಥಳ ಹಾಗೂ ದೇಶಗಳ ಪ್ರಸ್ತಾಪವೂ ಇದೆ. ಜತೆಗೆ ನಂದವಂಶ ಹಾಗೂ ಮೌರ್ಯಮನೆತನಗಳ ಉಲ್ಲೇಖವಿದೆ. ಚಂದ್ರ ಗುಪ್ತನಿಗೆ ಚಕ್ರವರ್ತಿತ್ವವನ್ನು ದೊರಕಿಸುವಲ್ಲಿ ಚಾಣಕ್ಯನು ಜೈನ ಶ್ರಮಣನೊಬ್ಬನ ನೆರವು ಪಡೆದನೆಂಬ ಸಂಗತಿ ಸುಮಾರು ಅಯ್ದನೆಯ ಶತಮಾನದ ವಿಶಾಖದತ್ತನ ‘ಮುದ್ರಾರಾಕ್ಷಸ’ ಕೃತಿಯಲ್ಲೂ ಬರುತ್ತದೆ; ಆ ಶ್ರಮಣ (ಕ್ಷಪಣಕ) ಯಾರು, ಭದ್ರಬಾಹುವೆ ಎಂಬ ಅನುಮಾನಗಳಿಗೂ ಅವಕಾಶವಿದೆ. ಹೀಗೆ ನಾನಾ ನಿಟ್ಟಿನಿಂದ ಭ.ಬಾ. ಕಥೆ ಸಂಶೋಧಕರಿಗೆ ಸಾಮಾಗ್ರಿಯಾಗಿದೆ. ಭ.ಬಾ. ಕಥೆಯನ್ನು ಪರಿಶೀಲಿಸುವುದಕ್ಕೂ ಮೊದಲು ಅದರ ಸಾರಾಂಶ ಕೊಟ್ಟಿದೆ.
ಭದ್ರಬಾಹು ಭಟಾರರ ಕಥೆಯ ಸಾರ
ಪುಠ (ಪುಂಡ್ರ) ವರ್ಧನ ನಾಡಿನ ಕೌಂಡಿನೀ ನಗರ (ಕೋಟಕಪುರ) ವನ್ನು ಪದ್ಮರಥ ಪದ್ಮಶ್ರೀ ಆಳುತ್ತಿದ್ದರು. ಪುರೋಹಿತ ಸೋಮಶರ್ಮ – ಸೋಮಶ್ರೀ ದಂಪತಿಗಳ ಮಗ ಭದ್ರಬಾಹು. ಆತ ಒಮ್ಮೆ ತನ್ನ ಓರಗೆಯವರೊಡನೆ ಒಂದು ಬಟ್ಟಿನ ಮೇಲೊಂದರಂತೆ ೧೪ ಬಟ್ಟುಗಳನ್ನಿಟ್ಟು ಆಡುತ್ತಿದ್ದನು. ಆಗ (ವರ್ಧಮಾನ ಭಟಾರರು ಮೋಕ್ಷಕ್ಕೆ ಸಂದಮೇಲೆ, ೧೪ ಪೂರ್ವಗಳು ಬಲ್ಲ ನಾಲ್ಕನೆಯವರಾದ) ಗೋವರ್ಧನರು ಉಜ್ಜಯಂತ ಪರ್ವತವನ್ನು ವಂದಿಸಲೆಂದು ಸಂಚರಿಸುತ್ತಾ ಅಲ್ಲಿಗೆ ಬಂದರು. ಅವರು ಭದ್ರಬಾಹುವನ್ನು ಕಂಡು ಈತ ತಮ್ಮ ತರುವಾಯ ಶ್ರುತ ಕೇವಲಿಯಾಗುವನೆಂದು ತಿಳಿದರು. ಅವನ ತಂದೆ ತಾಯಿಗೆ ‘ಈತನನ್ನು ನಮಗೊಪ್ಪಿಸಿ; ಎಲ್ಲಾ ಶಾಸ್ತ್ರಗಳನ್ನು ಕಲಿಸಿ ಪಂಡಿತನನ್ನಾಗಿ ಮಾಡಿ ಹಿಂದಕ್ಕೆ ಕಳುಹಿಸುತ್ತೇವೆ’ ಎಂದರು. ಪೋಷಕರು ಒಪ್ಪಿದರು. ಗೋವರ್ಧನರು ಭದ್ರಬಾಹುವನ್ನು ಬೋಧನೆಯಿಂದ ಅಧಿಗಮ ಸಮ್ಯಗ್‍ದೃಷ್ಟಿಯನ್ನಾಗಿಸಿದರು. ಆಗ ಭೋಗದಲ್ಲಿ ವೈರಾಗ್ಯ ತಾಳಿ ಭದ್ರಬಾಹು ತಪೋದೀಕ್ಷೆ ಬೇಡಿದ. ಗೋವರ್ಧನರು ‘ನೀನು ಪಟ್ಟಣಕ್ಕೆ ಹೋಗಿ, ಕಲಿತ ವಿದ್ಯೆ ಪಾಂಡಿತ್ಯಗಳಿಂದ ಪಂಡಿತರನ್ನು ಗೆದ್ದು ಹತ್ತು ದಿಕ್ಕುಗಳಲ್ಲೂ ಕೀರ್ತಿಗಳಿಸಿ ತಂದೆ-ತಾಯಿಗೆ ಸಂತೋಷಿಸಿ ಬಾ, ದೀಕ್ಷೆ ಕೊಡಬಹುದು’ ಎಂದರು. ಅದರಂತೆ ವಿಜಯಿಯಾಇ ಬಂದ ಭದ್ರಬಾಹುವಿಗೆ ಗೋವರ್ಧನರು ದೀಕ್ಷೆಯಿತ್ತರು. ಗೋವರ್ಧ ನರು ಸಮಾಧಿ ಮರಣದಿಂದ ಮುಡಿಪಿದ ಮೇಲೆ ಭದ್ರಬಾಹು ಋಷಿಸಮುದಾಯಕ್ಕೆ ಮುಖಂಡರಾದರು.
ಮಗಧ ನಾಡಿನ ಪಾಟಲೀಪುತ್ರವನ್ನಾಳುತ್ತಿದ್ದ ನಂದನೆಂಬರಸ ಒಮ್ಮೆ ಚಾಣಕ್ಯನನ್ನು ಅಪಮಾನ ಮಡಿದ. ಆತ ಪ್ರತಿಜ್ಞೆ ಮಾಡಿ ನಂದನನ್ನು ನಾಶಮಾಡಿ ಚಂದ್ರಗುಪ್ತನಿಗೆ ಪಟ್ಟ ಕಟ್ಟಿದ. ಚಂದ್ರಗುಪ್ತನ ಮಗ ಬಿಂದುಸಾರನಾದ ಮೇಲೆ ಅಶೋಕ ರಾಜ್ಯವಾಳಿದ. ಅಶೋಕನ ಮಗ ಕುಣಾಳ. ಅಶೋಕ ಹಗೆಗಳನ್ನು ಹತೋಟಿಯಲ್ಲಿಡಲು ಹೋಗಿದ್ದ. ಅಲ್ಲಿಂದ ‘ಉಪಾಧ್ಯಾಯನಿಗೆ ಅಕ್ಕಿಯ ಅನ್ನ ತುಪ್ಪತೊವ್ವೆ ಉಣಲಿಟ್ಟು ಕುಮಾರನನ್ನು ಅವನ ಬಳಿ ಓದಿಸಲಿ’ ಎಂದು ಪತ್ರ ಬರೆದ ಅದನ್ನು ಓದಿದಾತ ‘ಕುಮಾರನನ್ನು ಅಂಧನನ್ನಾಗಿ ಮಾಡಿಲಿ’ ಎಂದು ತಪ್ಪು ಅರ್ಥ ಬರುವಂತೆ ಓದಿದ. ಅಪ್ರತಿಹತವಾದ ರಾಜಾಜ್ಞೆಯನ್ನು ಪಾಲಿಸಿ ಕುಣಾಲನನ್ನು ಕುರುಡು ಮಾಡಿದರು. ಹಿಂತಿರುಗಿ ಬಂದ ಅಶೋಕ ಕುಮಾರನ ಸ್ಥಿತಿ ಕಂಡು ನೊಂದುಕೊಂಡ. ಕುಮಾರ ಕುಣಾಲನ ಮಡದಿ ಚಂದ್ರಾನನೆ. ಇವರಿಗೆ ಹುಟ್ಟಿದ ಮಗ ಸಂಪ್ರತಿ ಚಂದ್ರಗುಪ್ತ. ಅಶೋಕ ತನ್ನ ಮೊಮ್ಮಗ ಸಂಪ್ರತಿಗೆ ರಾಜ್ಯಾಭಿಷೇಕ ಮಾಡಿದ. ಮಗ ಕುಣಾಲನಿಗೆ ‘ಏನನ್ನಾದರೂ ಕೇಳು’ ಎಂದ. ಕುಣಾಲ ಕಾಕಿಣೀರತ್ನ ಕೇಳಿದ್ದಕ್ಕೆ ‘ಅದು ಚಕ್ರವರ್ತಿಗಲ್ಲದೆ ಬೇರೆಯವರಿಗೆ ಸಲ್ಲದು’ ಎಂದು ಹೇಳಿ ವೈರಾಗ್ಯ ತಾಳಿ, ಸುವ್ರತ ಭಟ್ಟಾರರ ಬಳಿ ಜಿನದೀಕ್ಷೆ ಹೊಂದಿದ.
ಸಂಪ್ರತಿ ಚಂದ್ರಗುಪ್ತ ರಾಜ್ಯವಾಳುತ್ತಿದ್ದಾಗ ಸಮಾಧಿಗುಪ್ತಾಚಾರ್ಯರು ಪಾಟಲೀ ಪುತ್ರದ ಹೊರವಲಯದಲ್ಲಿ ಬೀಡಿಬಿಟ್ಟರು. ಸಂಪ್ರತಿ ಚಂದ್ರಗುಪ್ತ ಅವರನ್ನು ಕಂಡು ವಂದಿಸಿ ಕುಳಿತ. ಅವರು ಅವನ ಜನ್ಮಾಂತರಗಳ ಸಂಗತಿ ತಿಳಿಸಿದರು (ಇದು ಹತ್ತು ಪುಟಗಳಷ್ಟಿದೆ). ನಂದಿಮಿತ್ರನಾಗಿ, ಕನಕಧ್ವಜನಾಗಿ ಕಳೆದ ಭವಗಳ ಭವಾವಳಿ ಕೇಳಿ ಸಂತೋಷಿಸಿ ಅವನು ಅರಮನೆಗೆ ಹಿಂತಿರುಗಿದ. ಏಕಚ್ಛತ್ರ ಚ್ಛಾಯೆಯಿಂದ ಅಳುತ್ತಾ ಉಜ್ಜಯಿನಿಯಲ್ಲಿ (?) ಸುಖದಿಂದಿದ್ದ. ಆಗೊಮ್ಮೆ ಭದ್ರಬಾಹು ಭಟಾರರು ಋಷಿಸಮುದಾಯದಿಂದ ಆಗಮಿಸಿ ಉಜ್ಜಯಿನಿ ಹೊರಗಿನ ಉದ್ಯಾನವನದಲ್ಲಿ ತಂಗಿದರು. ದೊರೆ ಅವರಿಗೆ ವಂದಿಸಿ ಶ್ರಾವಕ ವ್ರತ ಸ್ವೀಕರಿಸಿದ.
ಭದ್ರಬಾಹು ಒಂದು ದಿನ ಚರಿಗೆಗೆಂದು ಒಂದು ಮನೆ ಹೊಕ್ಕಾಗ ತೊಟ್ಟಿಲ ಚಿಕ್ಕಕೂಸು ‘ಹೋಗಿ ಹೋಗಿ ಭಟಾರರೆ’ ಎಂದಿತು. ಅವಧಿ ಎಷ್ಟು ಎಂದು ಕೇಳಲು ಹನ್ನೆರಡು ವರ್ಷವೆಂದಿತು. ಕಾಲದೋಷದಿಂದ ಮುಂದೆ ಪ್ರಜಾಪೀಡೆಯಾಗುತ್ತದೆಂದು ತಿಳಿದು ಅಂದು ಅಲಾಭ ಮಾಡಿ ಬಸದಿಗೆ ಹಿಂತಿರುಗಿದರು. ಎಲ್ಲಾ ರಿಸಿಯರನ್ನೂ ಕರೆಸಿದರು. ‘ಈ ನಾಡಿನಲ್ಲಿ ೧೨ ವರ್ಷ ಮಳೆಯಿಲ್ಲದೆ ಕ್ಷಾಮವಿರುತ್ತದೆ. ಎಲ್ಲರೂ ದಕ್ಷಿಣಾಪಥಕ್ಕೆ ಹೋಗೋಣ’ ಎಂದರು. ದೊರೆಯೂ ಅಂದು ೧೬ ಕೆಟ್ಟ ಕನಸು ಕಂಡ. ಭದ್ರಬಾಹು ಭಟಾರರು ಅವುಗಳನ್ನು ವಿವರಿಸಿ ಫಲ ಹೇಳಿದರು- (ಎರಡು ಪುಟಗಳು). ಕಡೆಗೆ ಈ ಕಲಿಯುಗದಲ್ಲಿ ಕಾಡಿಗೆ ಹೋಗಿ ನಿಂತರವೇ ಧನ್ಯರೆಂದು ತಿಳಿಸಿದರು. ಚಂದ್ರಗುಪ್ತ ಕೂಡಲೇ ಕಾರ್ಯೋನ್ಮುಖನಾದನು. ತನ್ನ ಹಿರಿಯ ಮಗ ಸಿಂಹಸೇನನಿಗೆ ಪಟ್ಟ ಕಟ್ಟಿದ. ಭದ್ರಬಾಹುಗಳ ಬಳಿ ದೀಕ್ಷೆ ಪಡೆದ.
ಭದ್ರಬಾಹು ಒಂದು ದಿನ ಚರಿಗೆಗೆಂದು ಒಂದು ಮನೆ ಹೊಕ್ಕಾಗ ತೊಟ್ಟಿಲ ಚಿಕ್ಕಕೂಸು ‘ಹೋಗಿ ಹೋಗಿ ಭಟಾರರೆ’ ಎಂದಿತು. ಅವಧಿ ಎಷ್ಟು ಎಂದು ಕೇಳಲು ಹನ್ನೆರಡು ವರ್ಷವೆಂದಿತು. ಕಾಲದೋಷದಿಂದ ಮುಂದೆ ಪ್ರಜಾಪೀಡೆಯಾಗುತ್ತದೆಂದು ತಿಳಿದು ಅಂದು ಅಲಾಭ ಮಾಡಿ ಬಸದಿಗೆ ಹಿಂತಿರುಗಿದರು. ಎಲ್ಲಾ ರಿಸಿಯರನ್ನೂ ಕರೆಸಿದರು. ‘ಈ ನಾಡಿನಲ್ಲಿ ೧೨ ವರ್ಷ ಮಳೆಯಿಲ್ಲದೆ ಕ್ಷಾಮವಿರುತ್ತದೆ. ಎಲ್ಲರೂ ದಕ್ಷಿಣಾಪಥಕ್ಕೆ ಹೋಗೋಣ’ ಎಂದರು. ದೊರೆಯೂ ಅಂದು ೧೬ ಕೆಟ್ಟ ಕನಸು ಕಂಡ. ಭದ್ರಬಾಹು ಭಟಾರರು ಅವುಗಳನ್ನು ವಿವರಿಸಿ ಫಲ ಹೇಳಿದರು- (ಎರಡು ಪುಟಗಳು). ಕಡೆಗೆ ಈ ಕಲಿಯುಗದಲ್ಲಿ ಕಾಡಿಗೆ ಹೋಗಿ ನಿಂತವರೇ ಧನ್ಯರೆಂದು ತಿಳಿಸಿದರು. ಚಂದ್ರಗುಪ್ತ ಕೂಡಲೇ ಕಾರ್ಯೋನ್ಮುಖನಾದನು. ತನ್ನ ಹಿರಿಯ ಮಗ ಸಿಂಹಸೇನನಿಗೆ ಪಟ್ಟ ಕಟ್ಟಿದ. ಭದ್ರಬಾಹುಗಳ ಬಳಿ ದೀಕ್ಷೆ ಪಡೆದ.
ಭದ್ರಬಾಹು ಮಧ್ಯಪ್ರದೇಶದಲ್ಲಿದ್ದ ರಿಸಿಯರನ್ನೆಲ್ಲ ಕರೆಸಿ, ‘೧೨ ವರ್ಷ ಅನಾವೃಷ್ಟಿಯಾಗಿ ಮಹಾ ಭಯಂಕರ ಕ್ಷಾಮ ಬಂದು ಮಧ್ಯಪ್ರದೇಶ ಹಾಳಾಗುತ್ತೆ. ಈ ನಾಡಿನಲ್ಲಿರುವ ರಿಸಿಗಳಿಗೆ ವ್ರತಭಂಗವಾಗುತ್ತೆ. ದಕ್ಷಿಣಾಪಥಕ್ಕೆ ಹೊರಡೋಣ’ ಎಂದರು. ಹೀಗೆ ಹೇಳಿ ಸಂಪ್ರತಿ ಚಂದ್ರಗುಪ್ತನನ್ನೂ, ಎರಡು ಸಾವಿರ ಋಷಿಗಳನ್ನೂ ಕರೆದುಕೊಂಡು ತೆಂಕಣಕ್ಕೆ ಬಂದರು. ಆದರೆ ರಾಮಿಲಾಚಾರ್ಯರು, ಸ್ಥೂಲಾಚಾರ್ಯರು. ಸ್ಥೂಲಭದ್ರಾಚಾರ್ಯರು ಮಾತ್ರ ಅವರೊಂದಿಗೆ ಹೋಗದೆ ಸಿಂಧುದೇಶಕ್ಕೆ ಹೋದರು. ಭದ್ರಬಾಹು ಭಟಾರರು ಋಷಿಸಮುದಾಯದೊಂದಿಗೆ ಸಂಚರಿಸುತ್ತಾ ಕೞ್ವಪ್ಪು (ಶ್ರವಣಬೆಳ್ಗೊಳ) ಪ್ರದೇಶಕ್ಕೆಬಂದರು. ಅವಸಾನಕಾಲ ತಮಗೆ ಬಂತೆಂದು ತಿಳಿದು ‘ನಾವು ಇಲ್ಲಿ ಸನ್ಯಸನ ಮಾಡುತ್ತೇವೆ, ನೀವೆಲ್ಲ ಹೋಗಿರಿ’ ಎಂದರು. ದಶಪೂರ್ವಧಾರಿಗಳಾದ ವಿಶಾಖಾಚಾರ್ಯರನ್ನೂ ಸುಹಸ್ತಿ, ಅಮರಭದ್ರ, ಸುಭದ್ರಮಿತ್ರ, ಮಹಾಗಿರಿ, ಸುಮತಿ, ಮಹಾಮತಿ, ವಿಶಾಖನಂದಿ ಎಂಬುವರನ್ನು ಆವಾರ್ಯರನ್ನಾಗಿ ಮಾಡಿ ಅನೇಕ ಮುನಿಗಳೊಡನೆ ಕಳಿಸಿದರು. ಚಂದ್ರಗುಪ್ತಮುನಿ ಭದ್ರಬಾಹುಗಳ ಬಳಿಯೇ ಉಳಿದರು.
ಭದ್ರಬಾಹು ಕೞ್ವಪ್ಪು ನಾಡಿನ ಅಡವಿಯ ಬೆಟ್ಟದ ಮೇಲಿನೊಂದು ಕಲ್ಲಿನ ಮೇಲೆ ಆಹಾರ ಬಿಟ್ಟು ಕುಳಿತರು. ಚಂದ್ರಗುಪ್ತಮುನಿಗೆ ಭಿಕ್ಷೆಗೆ ಹೋಗಲು ಹೇಳಿದರು. ಊರಿಲ್ಲ, ಕೇರಿಯಿಲ್ಲ, ಕಾಡಿನಲ್ಲೆಲ್ಲಿ ಹೋಗುವುದೆಂಬ ಮಾತಿಗೆ ಕಾಂತಾರ ಭೈಕ್ಷಕ್ಕೆ ಹೋಗಿ ಬರಲು ತಿಳಿಸಿದರು. ಅದರಂತೆ ಹೋದಾಗ ಮರದ ಪೊಟರೆಯಿಂದ ಬಂದ ಮುತ್ತಿನ ಕಂಕಣಾಲಂಕೃತ ಕೈನೀಡಿದ ಭಿಕ್ಷೆಯನ್ನು ಬಿಟ್ಟು ಬಂದರು. ಮರುದಿನ ದಿವ್ಯ ಸ್ತ್ರೀಯೊಬ್ಬಳು ನೀಡಲು ಬಂದುವನ್ನೂ ನಿರಾಕರಿಸಿದರು. ಹೀಗೆ ಹತ್ತು ದಿನ ಅಲಾಭವಾಯಿತು. ಹನ್ನೊಂದನೆ ದಿನ ಅಡವಿಯ ನಡುವೆ ಪಟ್ಟಣ ಕಾಣಿಸಿಕೊಂಡಿತು. ದಿವ್ಯಸ್ತ್ರೀ ಪರಿವಾರದೊಡನೆ ಬಂದು ಕರೆದೊಯ್ದು ಆಹಾರ ನೀಡಿದಳು. ಹೀಗೇ ನಿತ್ಯ ನಡೆಯುತ್ತಿತ್ತು. ಭದ್ರಬಾಹುಗಳು ಹಸಿವು ನೀರಡಿಕೆ ಬಾಧೆ ಸಹಿಸಿ ದೇಹತ್ಯಾಗ ಮಾಡಿದರು. ಅಮಿತಕಾಂತಿ ಎಂಬ ದೇವನಾದರು.
ಚಂದ್ರಗುಪ್ತಮುನಿ ಕೞ್ವಪ್ಪಿನಲ್ಲೇ ಭದ್ರಬಾಹು ನಿಸದಿಗೆಯನ್ನು ವಂದಿಸುತ್ತಾ ೧೨ ವರ್ಷ ಉಳಿದರು. ತಮಿಳು ನಾಡಿಗೆ ಹೋಗಿದ್ದ ವಿಶಾಕಾಚಾರ್ಯರೇ ಮೊದಲಾದವರ ಋಷಿಗುಂಪು ಬಂತು. ಚಂದ್ರಗುಪ್ತಾಚಾರ್ಯರು ಇದಿರುಗೊಂಡು ವಂದಿಸಿದರು. ಋಷಿಗಳು ‘ಈ ಅಡವಿಯಲ್ಲಿ ಗೆಡ್ಡೆ ಗೆಣಸು ತಿಂದು ತೊರೆ ಹಳ್ಳದ ನೀರು ಕುಡಿದು ೧೨ ವರ್ಷ ಹೇಗೆ ಬದುಕಿದ್ದಾರೆ’ ಎಂದು ಅಂದುಕೊಂಡರು. ತಲೆಗೂದಲು ಬೆಳೆದಿತ್ತು. ಇದರಿಂದ ಚಂದ್ರಗುಪ್ತರಿಗೆ ಪ್ರತಿವಂದನೆ ಸಲ್ಲಿಸಲಿಲ್ಲ. ಭದ್ರಬಾಹುಗಳ ನಿಸದಿಗೆಯನ್ನು ವಂದಿಸಿ ಅಂದು ಉಪವಾಸ ಮಾಡಿ ಮರುದಿನ ಹೊರಟು ನಿಂತರು. ಚಂದ್ರಗುಪ್ತಮುನಿ’ ಬಹುದೂರ ನಡೆದು ಆಯಾಸ ಪಟ್ಟಿದ್ದೀರಿ ಈದಿನ ಇಲ್ಲೇ ಇದ್ದು ಆಹಾರ ಮಾಡಿ ಬಳಲಿಕೆ ಪರಿಹರಿಸಿಕೊಂಡು ಹೋಗಿ’ ಎಂದರು. ‘ಇಲ್ಲೇನು ಊರಿಲ್ಲ, ಕೇರಿಯಿಲ್ಲ, ಎಲ್ಲಿ ಚರಿಗೆವುಗುವುದು?’ ಎಂದು ಕೇಳಿದ್ದಕ್ಕೆ ‘ಹಿರಿದೊಂದು ನಗರವಿದೆ’, ಎಂದು ಉತ್ತರಿಸಿದರು. ಮಧ್ಯಾಹ್ನ ಚಂದ್ರಗುಪ್ತರೊಂದಿಗೆ ಹೊರಟರು. ಎಲ್ಲರಿಗೂ ಆಹಾರ ದೊರೆಯಿತು. ಹಿಂತಿರುಗಿದರು.
ಹಿಂತಿರುಗಿದ ಮೇಲೆ ವಿಶಾಖಾಚಾರ್ಯರು ತಮ್ಮ ಶಿಷ್ಯನಿಗೆ ‘ಕಾಲು ತೊಳೆದು ಕೊಳ್ಳಬೇಕು, ಕಮಂಡಲು ತಂದುಕೊಂಡು’ ಎಂದರು. ಅದನ್ನು ಅವರು ಊಟಮಾಡಿ ಬಂದ ಮನೆಯಲ್ಲೇ ಮರೆತು ಬಂದಿದ್ದರು. ಶಿಷ್ಯ ಹೋಗಿ ಅಡವಿಯಲ್ಲಿ ಎಲ್ಲೆಲ್ಲಿ ತಿರುಗಿದರೂ ಪಟ್ಟಣ ಮನೆ ಇರಲಿಲ್ಲ. ಅತ್ತ ಇತ್ತ ಸುತ್ತಾಡುವಾಗ ಕಮಂಡಲು ಮರದ ತುತ್ತ ತುದಿಯಲ್ಲಿ ನೇತಾಡುತ್ತಿರುವುದು ಕಂಡುಬತು. ಋಷಿಗಳಿಗೆ ಅಚ್ಚರಿ. ಚಂದ್ರಗುಪ್ತಮುನಿಗಳಿಗೆ ಅವರು ‘ನೀವು ಇಷ್ಟುಕಾಲ ಅಡವಿಯಲ್ಲಿ ಕಂದಮೂಲ ತಿಂದು, ತೊರೆಯ ನೀರು ಕುಡಿದು ಬದುಕಿದ್ದೀರೆಂದು ತಿಳಿದ ನಾವು ನಮಸ್ಕರಿಸಲಿಲ್ಲ. ಮನ್ನಿಸಿ. ನೀವು ದೇವತಾಧಿಷ್ಠಿತರು. ದೇವತೆಗಳು ಮಾಡಿದ ಆಹಾರವನ್ನು ಇನ್ನು ತಿನ್ನಬೇಡಿ, ಋಷಿಗಳು ಅದನ್ನು ಚರಿಗೆ ಮಾಡಲಾಗ’ ಎಂದು ನುಡಿದರು. ಲೋಚು ನಡೆಸಿ ವ್ರತ ಕೊಟ್ಟು ಪ್ರತ್ಯಾಖ್ಯಾನ ಹೇಳಿ ಅವರನ್ನು ಕರೆದುಕೊಂಡು ಎಲ್ಲ ಮಧ್ಯದೇಶಕ್ಕೆ ಹೋದರು.
ಸಿಂಧುದೇಶಕ್ಕೆ ಹೋಗಿದ್ದ ರಾಮಿಲಾಚಾರ್ಯ. ಸ್ಥೂಲಾಚಾರ್ಯ ಮತ್ತು ಸ್ಥೂಲಭದ್ರಾಚಾರ್ಯರಿಗೆ ತೊಂದರೆ ತಲೆದೋರಿತ್ತು. ಮನುಷ್ಯರನ್ನೇ ತಿನ್ನುವ ಕ್ಷಾಮ ಬಂದಿತ್ತು. ಹಗಲು ಅಡುಗೆ ನಿಂತು, ರಾತ್ರಿ ಅಡುಗೆ ಪ್ರಾರಂಭವಾಗಿತ್ತು. ಆಗ ಶ್ರಾವಕರು ಋಷಿಗಳಿಗೆ ‘ನೀವು ರಾತ್ರಿ ಭಿಕ್ಷೆ ಪಡೆದು ಹಗಲು ಉಣ್ಣಿ’ ಎಂದು ಕೇಳಿಕೊಳ್ಳಲು, ಅದರಂತೆ ಯತಿಗಳು ನಡೆಯತೊಡಗಿದರು. ಒಂದು ದಿನ ರಾತ್ರಿ ನಿರ್ಗ್ರಂಥಯತಿ, ಇರುಳು ಭಿಕ್ಷಾಪಾತ್ರೆ ಹಿಡಿದು ಒಂದು ಮನೆ ಹೊಕ್ಕಾಗ ಅಲ್ಲಿದ್ದ ಬಸುರಿ ಹೆಂಗಸು ಭಯಪಟ್ಟು ಗರ್ಭಸ್ರಾವವಾಯಿತು. ಇದನ್ನು ನೋಡಿ ಮತ್ತೆ ಶ್ರಾವಕರು ಮುನಿಗಳಿಗೆ ‘ಕಾಲ ಕೆಟ್ಟಿದೆ. ಒಳ್ಳೆಯ ಕಾಲ ಬಂದಾಗ ಪ್ರಾಯಶ್ಚಿತ ಮಾಡಿಕೊಂಡು ತಪಸ್ಸು ನಿಲ್ಲುವಿರಂತೆ. ಈಗ ಕ್ಷಾಮನಿವಾರಣೆಯಾಗುವತನಕ ಎಡಗೈ ಕೆಳಗೆ ಬಿಟ್ಟು ಅರೆವಸ್ತ್ರವನ್ನು ಎಡಭುಜದ ಮೇಲೆ ಹಾಕಿಕೊಂಡು, ಒಳಗೆ ದಿಗಂಬರರಾಗೇ ಇದ್ದುಕೊಂಡು ಬಲಗೈಯಲ್ಲಿ ಭಿಕ್ಷಾಪಾತ್ರೆ ಹಿಡಿದು, ಭಿಕ್ಷೆಗೆ ಬನ್ನಿ’ ಎಂದರು. ಅದರಂತೆ ಕಾಲ ಕಳೆಯಿತು. ರಾಮಿಲುಚಾರ್ಯ- ಸ್ಥೂಲ ಭದ್ರಾಚಾರ್ಯರು ತಮ್ಮ ಋಷಿಸಮುದಾಯದೊಡನೆ ಮಧ್ಯದೇಶಕ್ಕೆ ಹಿಂತಿರುಗಿದರು. ಅವರಿಗೆ ವಿಶಾಖಾ ಚಾರ್ಯರು ಮೊದಲಾದವರು ‘ನೀವು ಅರ್ಧವಸ್ತ್ರ ಬಿಡಿ, ನಿರ್ಗ್ರಂಥರಾಗಿ, ಪ್ರಾಯಶ್ಚಿತ್ತ ಮಾಡಿಕೊಳ್ಳಿ’ ಎಂದರು. ರಾಮಿಲಾಚಾರ್ಯ, ಸ್ಥೂಲಾಚಾರ್ಯರು ಒಪ್ಪಿದರು. ಅರ್ಧಗಪ್ಪಡ ಬಿಟ್ಟು ವ್ರತಧಾರಿಗಳಾಗಿ ತಪಕ್ಕೆ ತೊಡಗಿದರು. ಸ್ಥೂಲ ಭದ್ರಾಚಾರ್ಯರು ಮತ್ತು ಕ್ಲವರು ಒಪ್ಪಲಿಲ್ಲ. ಜಿನಕಲ್ಪ ಮತ್ತು ಸ್ಥವಿರಕಲ್ಪ ಎಂದು ಇಬ್ಭಾಗವಾಯಿತು. ಅರ್ಧವಸ್ತ್ರಧಾರಣೆಯ ಸಂಪ್ರದಾಯವನ್ನು ಸ್ಥೂಲಭದ್ರರು ಹಾಕಿಕೊಟ್ಟರು.
ಅರೆವಸ್ತ್ರಾಧಾರಣೆಯ ಪಂಥ ಸುರಥವೆಂಬ ನಾಡಿನ ವಲಭಿ ಎಂಬ ಪಟ್ಟಣದವರೆಗೂ ಹಬ್ಬಿತು. ಆ ನಗರದ ದೊರೆ ವಜ್ರಪಾಳ ಮಿಥ್ಯಾದೃಷ್ಟಿ. ಪಟ್ಟದರಸಿ ಸ್ವಾಮಿನಿ ಎನ್ನುವವಳು ಅರ್ಧವಸ್ತ್ರಧಾರಣೆಯ ಸಂಪ್ರದಾಯದ ಭಕ್ತೆ. ಒಂದು ದಿನ ದೊರೆ ‘ದೇವಿ, ನಿನ್ನ ಈ ಅರ್ಧಗಪ್ಪದದ ಯತಿಗಳ ಧರ್ಮ ಒಳ್ಳೆಯದಲ್ಲ. ಅವರು ಉಟ್ಟಂತೆಯೂ ಅಲ್ಲ, ಉಡದಂತೆಯೂ ಅಲ್ಲ’ ಎಂದನು. ಮತ್ತೊಂದು ದಿನ ಋಷಿಗಳನ್ನು ಕರೆಸಿ ಅರೆವಸ್ತ್ರ ಬಿಟ್ಟು ದಿಗಂಬರರಾಗಿ ಬರಲು ಹೇಳಿದ. ಋಷಿಗಳು ಒಪ್ಪಲಿಲ್ಲ. ‘ಹಾಗಾದರೆ ಪೂರ್ತಿ ವಸ್ತ್ರವನ್ನಾದರೂ ಉಟ್ಟುಕೊಳ್ಳಿ’ ಎಂದ. ಅದಕ್ಕೆ ಒಪ್ಪಿದರು. ಒಂದು ಬಟ್ಟೆಯನ್ನು ಕಚ್ಚೆಯಿಲ್ಲದೆ ಹಾಗೇ ಸುತ್ತಿ ಉಟ್ಟುಕೊಂಡರು. ಮತ್ತೊಂದು ಕಿರುವಸ್ತ್ರವನ್ನು ಹೊದೆದುಕೊಂಡರು. ಅವರಿಗೆ ಶ್ವೇತಪಟರೆಂದು ಹೆಸರಾಯಿತು. ದಕ್ಷಿಣಾಪಥದಲ್ಲಿ ಸಾಮಳಿಪುತ್ರನೆಂಬ ಅರಸನು ಅದೇ ಸಂತತಿಯವನು. ಇವನು ಶ್ವೇತಭಿಕ್ಷು ಜಾಪುಲಿ ಸಂಘಕ್ಕೆ ಮೊದಲಿಗನಾದನು. ಅತ್ತ ಚಂದ್ರಗುಪ್ತಮುನಿಯೂ ಸನ್ಯಸನ ವಿಧಾನದಿಂದ ದೇಹತ್ಯಾಗ ಮಾಡಿ ಬ್ರಹ್ಮಕಲ್ಪದಲ್ಲಿ ಶ್ರೀಧರದೇವನಾಗಿ ಹುಟ್ಟಿದ.
ಇದು ಭದ್ರಬಾಹು ಭಟಾರರ ಕಥೆ. ಇದರಲ್ಲಿ ಆಧುನಿಕ ಕಥೆಗಳಲ್ಲಿ ಕಾಣುವ ಹಿನ್ನೆಲೆ ಬೆಳಕುತಂತ್ರವನ್ನು ಬಳಸಿರುವುದು, ಕಥಾ ನಿರೂಪಣೆಗೆ ಕಲೆಯ ಕವಚ ತೊಡಿಸಿದಂತಾಗಿದೆ. ಮಹಾವೀರನು ಕೇವಲಜ್ಞಾನವನ್ನು ಪಡೆದ ಮೇಲೆ ಮೂವತ್ತು ವರ್ಷಗಳು. ಅಖಂಡವಾಗಿ ಸರ್ವೋದಯ ಧರ್ಮವನ್ನು ಜನತೆಗೆ ಬೋಧಿಸಿದನು. ತನ್ನ ಧರ್ಮದಲ್ಲಿ ಸಮತೆಗೆ ವಿಶೇಷ ಪ್ರಾಧಾನ್ಯ ನೀಡಿದನು. ಅಲ್ಲಿ ಮೇಲು ಕೀಳು, ಬಡವ ಬಲ್ಲಿದ, ಬ್ರಾಹ್ಮಣ ಶೂದ್ರ, ಹೆಣ್ಣುಗಂಡು ಭೇದವಿರಲಿಲ್ಲ. ಆತನ ಶ್ರವಣ ಸಂಘದ ಬಾಗಿಲು ಮುಕ್ತವಾಗಿತ್ತು. ಗೌತಮನಂತಹ ಮಹಾಬ್ರಾಹ್ಮಣ ಆತನ ಸಂಘಾಧಿಪತಿಯಾಗಿದ್ದನು. ಹರಿಕೇಶಿಯಂಥ ಅಂತ್ಯಜ ಮುನಿದೀಕ್ಷೆ ಪಡೆದಿದ್ದನು. ಈ ರೀತಿ ಮಹಾವೀರ ಪ್ರಣೀತ ಸಮತಾಧರ್ಮಗಂಗೆ ಅಂಗ ವಂಗ ಕಾಶೀ ಕೋಶಳ ವೈಶಾಲಿ ಮಗಧಾದಿ ದೇಶಗಳಲ್ಲಿ ಹರಿಯಿತು. ಅಸಮತೆಯ ಕೊಳೆ ಕಿಲ್ಬಿಷಗಳನ್ನು ಹೃದಯದಿಂದ ತೊಳೆಯಿತು. ಮಗಧದೇಶ ಮಹಾವೀರನ ಕೇಂದ್ರವಾಗಿತ್ತು. ಶ್ರೇಣಿಕ- ಬಿಂಬಸಾರ, ಚೇಟಕ, ಅಜಾತಶತ್ರು, ಉದಾಯಿಭದ್ರ ಮೊದಲಾದವರ ಉದಾರಾಶ್ರಯದಿಂದ ಮಹಾವೀರ ಬೋಧಿಸಿದ ಧರ್ಮ ಹೆಮ್ಮರವಾಗಿ ಬೆಳೆಯಿತು. ಉದಾಯಿಭದ್ರನ ಜತೆಗೆ ಮಗಧ ರಾಜ್ಯವನ್ನು ಬೆಳಗಿದ ಶಿಶುನಾಗವಂಶವೂ ಅಸ್ತಂಗತವಾಯಿತು. ಅದರೊಡನೆ ನಂದವಂಶ ಉದಯವಾಯಿತು.
ನಂದರು ಮಗಧದಲ್ಲಿ ಅಭಿಷಿಕ್ತರಾದುದು ಭಾರತೀಯ ಚರಿತ್ರೆಯಲ್ಲಿ ದೊಡ್ಡ ಘಟನೆ. ಅಲ್ಲಿಯ ತನಕ ಬ್ರಾಹ್ಮಣರು ಇಲ್ಲವೇ ಕ್ಷತ್ರಿಯರು ಮಾತ್ರ ರಾಜ್ಯಪಾಲನೆ ಮಾಡುತ್ತಿದ್ದರು. ಅಂತ್ಯಜವರ್ಗ ಅತ್ಯಂತ ಉಪೇಕ್ಷಿತವಾಗಿತ್ತು, ಶೋಷಣೆಗೂ ಒಳಗಾಗಿತ್ತು. ಇಂಥ ಸಂಕುಚಿತ ಪ್ರತಿಕೂಲ ವಾತಾವರಣದಲ್ಲಿ ಬುದ್ಧ – ಮಹಾವೀರರಿಬ್ಬರೂ ಹಿಂದುಳಿದ ವರ್ಗಗಳನ್ನು ಮೇಲಕ್ಕೆತ್ತಿದರು. ಈ ಇಬ್ಬರು ಮಹಾ ಪುರುಷರ ಪುರಸ್ಕಾರ ಪ್ರೋತ್ಸಾಹಗಳಿಂದ ನಿಮ್ನವರ್ಗಗಳಿಗೂ ಉಚ್ಚಸ್ಥಾನವನ್ನು ಅಲಂಕರಿಸಲು ಅವಕಾಶ ದೊರಕಿದಂತಾಯಿತು. ಮಹಾವಿರನ ನಿರ್ವಾಣದಿಂದ ೬೧ ವರ್ಷಗಳ ತರುವಾಯ, ಮೊಟ್ಟಮೊದಲ ಸಲ ಭಾರತದಲ್ಲಿ ಶೂದ್ರರ ಆಡಳಿತ ಆರಂಭ ವಾಯಿತು. ಶೂದ್ರ ನಂದರಾಜನ ಆಡಳಿತಾವಧಿಯಲ್ಲಿ ಮಗಧ ರಾಜ್ಯ ಬಹು ಪ್ರಭಾವಶಾಲಿಯಾದ ವಿಶಾಲ ರಾಜ್ಯವಾಗಿ ಪ್ರಸಿದ್ಧವಾಯಿತು. ಈ ನಂದ ರಾಜನು ನೆರೆನಾಡಾದ ಕಳಿಂಗರಾಜ್ಯವನ್ನು ಗೆದ್ದು, ಅಲ್ಲಿದ್ದ ತೀರ್ಥಂಕರರ ಕನಕ ಪ್ರತಿಮೆಯನ್ನು ತನ್ನ ರಾಜ್ಯಕ್ಕೆ ತಂದಿರಿಸಿಕೊಂಡನು. ಇವನಾದ ಮೇಲೆ ಮಹಾ ನಂದನು ತನಗೆ ಸಾಮಂತರಾಗಿರಲು ಒಪ್ಪದಿದ್ದ ಇನ್ನಿತರ ರಾಜರನ್ನು ಜಯಿಸಿ, ಉತ್ತರ ಭಾರತದ ಭಾಗವನ್ನು ಏಕಚಕ್ರಾಧಿಪತ್ಯಕ್ಕೊಳಪಡಿಸಿದನು. ಇವನು ಶೂದ್ರಕುಲಕ್ಕೆ ಸೇರಿದವನೆಂಬ ಕಾರಣದಿಂದ ಕ್ಷತ್ರಿಯ ಮನೆತನಗಳು ವಿರೋಧಿಗಳಾದುವು. ಆದರೆ ಈತ ಮಾತ್ರ ಎದೆಗುಂದದೆ ಸಾಧ್ಯವಾದಷ್ಟೂ ವಿರೋಧವನ್ನು ಅಡಗಿಸಿದನು.
ವರ್ಧಮಾನ ಭಟಾರನು ಜೈನರ ವರ್ತಮಾನಕಾಲದ ತೀರ್ಥಂಕರರಲ್ಲಿ ಕಡೆಯವನು. ವೈಶಾಲಿಯ ಕುಂದಪುರದಲ್ಲಿ ಸಿದ್ಧಾರ್ಥ ಪ್ರಿಯಕಾರಿಣಿ (ತ್ರಿಶಲೆ) ಯರಿಗೆ ಮಗನಾಗಿ ಕ್ರಿ.ಪೂ. ೫೯೯ ರಲ್ಲಿ ಜನಿಸಿದ ವರ್ಧಮಾನನು ಕ್ರಿ.ಪೂ. ೫೨೭ ರಲ್ಲಿ ಪಾವಾ ಪುರಿಯಲ್ಲಿ (ಬಿಹಾರ್) ನಿರ್ವಾಣ ಹೊಂದಿದನು. ಅರ್ಥಾತ್ ಮೋಕ್ಷಕ್ಕೆ ಹೋದನು. ಇನ್ನು ವರ್ಧಮಾನ ಭಟಾರರ್ ಮೋಕ್ಷಕ್ಕೆವೋದಿಂಬೞಿಕ್ಕೆ ಚತುರ್ದಶ ಪೂರ್ವಧಾರಿ ಗಳಪ್ಪ ಶ್ರುತಕೇವಲಿಗಳ್’ ಎಂಬುದರ ಉರ್ರರಾರ್ಧದ ವಿವರಣೆಗೆ ತೊಡಗಬಹುದು.
ವರ್ಧಮಾನ ಭಟಾರನ ಉಪದೇಶಸಾರ ತಿಳಿದವರು (ದಿಗಂಬರ ಆಮ್ನಾಯದ ಅಭಿಪ್ರಾಯದಂತೆ) ಮೂವರು (ಶ್ವೇತಾಂ, ಇಬ್ಬರು) ಕೇವಲಿಗಳು. ಅನಂತರ ಜೈನಾಗಮನದ ಹದಿನಾಲ್ಕು ಪೂರ್ವಗಳನ್ನು ಅರಿತವರು (ಚತುರ್ದಶ ಪೂರ್ವ ಧಾರಿಗಳು) ಆಯ್ದು ಜನ ಕೇವಲಿಗಳು.
ಚತುರ್ದಶ ಪೂರ್ವಗಳು : ಉತ್ಪಾದ ಪೂರ್ವ, ಅಗ್ರಾಯಣೀ ಪೂರ್ವ, ವೀರ್ಯಾನುವಾದ ಪೂರ್ವ, ಆಸ್ತಿನಾಸ್ತಿ ಪ್ರವಾದ ಪೂರ್ವ, ಜ್ಞಾನಪ್ರವಾದ ಪೂರ್ವ, ಸತ್ಯಪ್ರವಾದಪೂರ್ವ, ಆತ್ಮಪ್ರವಾದಪೂರ್ವ, ಕರ್ಮಪ್ರವಾದಪೂರ್ವ, ಪ್ರತ್ಯಾಖ್ಯಾನು ವಾದಪೂರ್ವ, ವಿದ್ಯಾನುವಾದಪೂರ್ವ, ಕಲ್ಯಾಣವಾದ (ಅವಂಧ್ಯ) ಪೂರ್ವ, ಪ್ರಾಣ ವಾದ ಪೂರ್ವ, ಕ್ರಿಯಾವಿಶಾಲಪೂರ್ವ, (ತ್ರಿ) ಲೋಕ ಬಿಂದುಸಾರ ಪೂರ್ವ. ಈ ಹದಿ ನಾಲ್ಕು ಪೂರ್ವಗಳ ಜ್ಞಾನವನ್ನು ಗ್ರಹಿಸಿದ್ದವರು ಚತುರ್ದಶ ಪೂರ್ವಧಾರಿಗಳು. ಇಲ್ಲಿ ‘ಪೂರ್ವ’ ಶಬ್ದದ ಅರ್ಥ ಪ್ರಾಚೀನ ಎಂಬುದು. ಮಹಾವೀರನಿಗಿಂತಲೂ ಪೂರ್ವದ ಮತ್ತು ಆತನ ಕಾಲದ ಸಂಗತಿಗಳ ವರ್ಣನೆಯನ್ನೊಳಗೊಂಡಿರುವುದು “ಪೂರ್ವ”.
ವರ್ಧಮಾನನು ಮೋಕ್ಷಕ್ಕೆ ಹೋದ ಬಳಿಕ ಚತುರ್ದಶ ಪೂರ್ವಧಾರಿಗಳಾದ ಶ್ರುತಕೇವಲಿಗಳು ಅಯ್ವರಿದ್ದಾರೆ. ಕೇವಲಿಗಳಾದ ಮೇಲೆ ಬಂದವರು ಶ್ರುತ ಕೇವಲಿಗಳು. ಅವರ ವಿವರ ಹೀಗಿದೆ:

ಇವರಲ್ಲಿ ಇಬ್ಬರ ಹೆಸರುಗಳನ್ನು ಭ.ಬಾ. ಕಥೆ ಹೆಸರಿಸಿದೆ. ಈ ಕಥೆಯಲ್ಲಿ ಬರುವ ಕೆಲವು ವಿಶಿಷ್ಟ ಶಬ್ದಗಳನ್ನು ಒಂದೊಂದಾಗಿ ಪರಿಶೀಲಿಸಬಹುದು. ಅವುಗಳಲ್ಲಿ ಕೞ್ವಪ್ಪು, ತಿಮುೞನಾೞ್ಗಿ, ದ್ರವಿೞ ವಿಷಯ. ಜಾಪುಲಿ ಸಂಘ (ಯಾಪನೀಯ ಶಾಖೆ), ಜಿನಕಲ್ಪ (ಜಿಣಕಪ್ಪ) ಸ್ಥವಿರ ಕಲ್ಪ (ಥೇರಕಪ್ಪ)- ಇವುಗಳ ಪ್ರಸ್ತಾಪ ಗಮ ನಾರ್ಹವಾದುದು. ಯಾಪನೀಯದ ಪ್ರಾಚೀನತೆ ಬಗ್ಗೆ ಚರ್ಚೆಗಳಿವೆ. ವಡ್ದಾರಾಧನೆ ಯಲ್ಲಿ ಉಲ್ಲೇಖವಾಗಿರುವಂತೆ, ಇದು ದಕ್ಷಿಣಾಪಥದೊಳಗೆ ಮೊದಲಾಯಿತೆಂಬುದು ಸತ್ಯ ಸಂಗತಿಯೆಂದೂ ತೋರುತ್ತದೆ.
ರಟ್ಟರ ದೊರೆ ಪ್ರಬೂತವರ್ಷನ (ಶಕಸಂವತ್ ೭೩೫) ದಾನಪತ್ರವೊಂದರಲ್ಲಿ, ಮಾನ್ಯಪುರದ ಶಿಲಾಗ್ರಾಮವೆಂಬ ಜಿನಮಂದಿರದ ಉಪಯೋಗಕ್ಕಾಗಿ ಜಾಲಮಂಗಲ ಗ್ರಾಮವನ್ನು ವಿಜಯಕೀರ್ತಿ ಎಂಬ ಮುನಿಗಳಿಗೆ ದಾನ ಕೊಟ್ತ ವಿವರವಿದೆ. ಅದರಲ್ಲೇ “ಶ್ರೀ ಯಾಪನೀಯ ನಂದಿಸಂಘ ಪುನ್ನಾಗ ವೃಕ್ಷ ಮೂಲಗಣೇ” ಎಂಬ ಮಾತು ಬರುತ್ತದೆ.
[ಎ.ಕ. ೧೨. ಗುಬ್ಬಿ. ೬೧. ೮೧೩].
“ಪುನ್ನಾಗ” ಎಂಬ ಹೆಸರು ಶ್ರುತಾವತಾರದಲ್ಲಿ ಬರುವ ‘ನಾಗಕೇಸರ ವೃಕ್ಷ’ ವಿರಬೇಕೆಂದು ಊಹಿಸಬಹುದಾದರೂ ತೊಡಕುಗಳಿವೆ. ಕನ್ನಡ ವಡ್ದಾರಾಧನೆ ರಚಿತ ವಾದ ಕಾಲದಲ್ಲಿ (?) ಯಾಪನೀಯ ಸಂಘ ಪ್ರಚಾರದಲ್ಲಿತ್ತೆಂದು ಸ್ಪಷ್ಟವಾಗಿ ತಿಳಿಯ ಬಹುದು; ಅದಕ್ಕೂ ಪೂರ್ವದಲ್ಲೇ ಯಾಪನೀಯ ಸಂಘ ಪ್ರಾರಂಭವಾಗಿತ್ತೆಂಬುದನ್ನು ಬಾಹ್ಯ ಆಧಾರಗಳು ತಿಳಿಸುತ್ತವೆ. ಅಂತೂ ಸ್ಥೂಲವಾಗಿ ಕ್ರಿ.ಶ. ದ ಆರಂಭದಲ್ಲಿ ೧೨ ನೆಯ ಶತಮಾನದ ವರೆಗೆ ಈ ಜೈನ ಶಾಖೆ ಅಸ್ತಿತ್ವದಲ್ಲಿತ್ತೆಂದು ಹೇಳಬಹುದು. ಕನ್ನಡನಾಡಿನ ಈಗಿನ ಕಲ್ಬುರ್ಗಿ, ಬೆಳಗಾವಿ ಮತ್ತು ಧಾರವಾಡ ಜಿಲ್ಲೆಯ ಭೂಪ್ರದೇಶ ಈ ಶಾಖೆಗೆ ಕಾರ್ಯಕ್ಷೇತ್ರವಾಗಿತ್ತು. ದಿಗಂಬರ – ಶ್ವೇತಾಂಬರ ಆಮ್ನಾಯಗಳನ್ನು ಜೈನ ಧರ್ಮದ ಎರಡು ತುದಿಗಳೆಂದೂ, ಯಾಪನೀಯವು ಅವೆರಡರ ನಡುವಣ ಸುಧಾರಣಾಬಿಂದುವೆಂದೂ ಭಾವಿಸಬಹುದು. ದಿಗಂಬರರ ನಗ್ನತ್ವವನ್ನೂ, ಶ್ವೇತಾಂಬರರ ‘ಸ್ತ್ರೀಯರಿಗೂ ಅದೇ ಭವದಲ್ಲಿ ಮೋಕ್ಷವುಂಟೆ’ ಬುದನ್ನೂ ಯಾಪನೀಯರೂ ಮಾನ್ಯ ಮಾಡಿದ್ದಾರೆ. ಧಾರವಾಡಕ್ಕೆ ವಾಯವ್ಯ ದಿಕ್ಕಿನಲ್ಲಿ ಹದಿನಾರು ಕಿಲೋಮೀಟರ್ ದೂರದಲ್ಲಿರುವ ಗರಗ ಎಂಬ ಗ್ರಾಮದ ಎರಡು ಶಾಸನಗಳಲ್ಲಿ (ಕೆರೆಯ ದಂಡೆಯ ಮೇಲಿನ ಶಾಸನಗಳಲ್ಲಿ) ಯಾಪನೀಯ ಸಂಘದ ‘ಕುಮ್ಮಡಿಗಣದ ಆಚಾರ್ಯ ಶಾಂತವೀರ ದೇವರು’ ಸಮಾಧಿ ಮರಣವನ್ನು ೧೨೯೦ ರ ಜುಲೈ ೨೭ ರಂದು ಗುರುವಾರ ಪಡೆದರೆಂಬ ಸಂಗತಿಯ ಉಲ್ಲೇಖವಿದೆ. ಭದ್ರ ಬಾಹು ಕಥೆಯಲ್ಲಿ ಉಲ್ಲೇಖವಾಗಿರುವ ಜಿನಕಲ್ಪ ಎಂಬುದು ದಿಗಂಬರ ಪರಂಪರೆಯನ್ನೂ, ಸ್ಥವಿರಕಲ್ಪ ಶ್ವೇತಾಂಬರ ಪರಂಪರೆಯನ್ನೂ ಸೂಚಿಸುತ್ತದೆ. ಶ್ವೇತಾಂಬರ ಗುರುಪರಂಪರೆಯನ್ನು ನಿರೂಪಿಸುವ ಪಟ್ಟಾವಲಿಗೆ ‘ಸ್ಥವಿರ ಪಟ್ಟಾವಲಿ’ ಎಂದು ಹೇಳಿದೆ; ಆ ಸ್ಥವಿರ ಪಟ್ಟಾವಲಿಯಲ್ಲಿ ಸ್ಥವಿರ ಸಂಭೂತಿ ವಿಜಯನಿಂದ ಪಟ್ಟಿ ಮುಂದುವರಿಯುತ್ತದೆ. ಸಂಭೂತಿವಿಜಯ ಆಚಾರ್ಯನೂ ಭದ್ರಬಾಹುವಿನ ಸಮಕಾಲೀನ, ಶ್ವೇತಾಂಬರರೂ ಭದ್ರಬಾಹುವನ್ನು ತಮ್ಮ ಆಚಾರ್ಯನೆಂದು ಗೌರವಿಸುತ್ತಾರೆ.
ಈಗಿನ ಶ್ರವಣಬೆಳಗೊಳಪ್ರದೇಶ ಸಾವಿರ ವರ್ಷಗಲ ಹಿಂದೆ ಒಂದು ಅಡವಿಯಾಗಿತ್ತು. ಅದನ್ನು ಕೞ್ವಪ್ಪು ನಾಡು ಎಂದು ಕರೆಯುತ್ತಿದ್ದರು. ಆಗ ಚಿಕ್ಕ ಬೆಟ್ಟವಷ್ಟೇ, (ಚಂದ್ರಗಿರಿ) ಪ್ರಸಿದ್ಧಿ ಪಡೆದಿತ್ತು. ಭ.ಬಾ. ಕಥೆಯಲ್ಲಿ ಒಂದೆಡೆ ಹೇಳಿರುವ ‘ಅಡವಿಯ ಬೆಟ್ಟ’ ಎಂಬುದು ಈ ಚಂದ್ರಗಿರಿಯೇ. ದಾರಿಗರು ಈ ಅಡವಿ ಯಲ್ಲಿ ಬೀಡುಬಿಡುತ್ತಿದ್ದರು. ಈ ಕಥೆಯಲ್ಲಿ ಬರುವ ಕಾಂತಾರ ಭೈಕ್ಷವೆಂಬುದೂ ಈ ಪ್ರದೇಶ ಅರಣ್ಯವಾಗಿತ್ತೆಂಬುದನ್ನು ಪುಷ್ಟೀಕರಿಸುತ್ತದೆ. ಬಹುಶಃ ಈಗಿನ ದೊಡ್ಡ ಬೆಟ್ಟಕ್ಕೆ ಪ್ರಾಶಸ್ತ್ಯ ಬಂದಾಗಿನಿಂದ, ಗೊಮ್ಮಟ ವಿಗ್ರಹದ ಪ್ರತಿಷ್ಠಾಪನ ಕಾಲದ ವೇಳೆಗೆ ಅರಣ್ಯ ಕಡಿಮೆಯಾಗಿರಬೇಕೆಂದು ಊಹಿಸಲವಕಾಶವಿದೆ. ವಡ್ಡಾರಾಧನಕಾರ ಮೂಲದಲ್ಲಿ ಇಲ್ಲದುದನ್ನು ಹೊಸದಾಗಿ ಸೇರಿರುವ ಸ್ವಾತಂತ್ರ್ಯ ಅಲ್ಲಲ್ಲಿ ವಹಿಸುತ್ತಾನೆ. ಉದಾ: ಕಾರ್ತಿಕ ಋಷಿಯ ಕಥೆಯಲ್ಲಿ ನೂತನವಾಗಿ ‘ಕೋಗಳಿ’ ಗ್ರಾಮವನ್ನು ಕಥೆಗೆ ಕೊಂಡಿ ಹಾಕಿರುವುದು. ಈ ರೀತಿ ನವೀನ ಕಲ್ಪನೆ ಕೂಡಿಸುವಲ್ಲಿ ಔಚಿತ್ಯ ಮೀರುವುದಿಲ್ಲ. ಕನ್ನಡ ನಾಡಿನ ಈ ಲೇಖಕ ಗೊಮ್ಮಟ ವಿಗ್ರಹ ಪ್ರತಿಷ್ಠಾಪನೆಯ ತರುವಾಯ ಈ ಕಥೆ ಬರೆದಿದ್ದರೆ ಸಹಜವಾಗಿಯೇ ಕೞ್ವಪ್ಪು ನಾಡಿನ ದೊಡ್ಡ ಬೆಟ್ಟವನ್ನೂ ಗೊಮ್ಮಟನನ್ನೂ ಪ್ರಸ್ತಾಪಿಸುತ್ತಿದ್ದನೆಂದು ಊಹಿಸಲು ಅವಕಾಶವಿದೆ. ಆದರೆ ಇದು ತೀರ ತೆಳುವಾದ ಊಹೆಯಾಗಿದೆ. ಏಕೆಂದರೆ ಕಥೆಯ ಘಟನೆ ನಡೆದಿರುವುದು ಕ್ರಿಸ್ತಪೂರ್ವದಲ್ಲಿ. ಆಗಿನ್ನೂ ಇದು ಕೇವಲ ಕಾಂತಾರ ಪ್ರದೇಶ. ಕೞ್ವಪ್ಪು ಎಂಬ ಹೆಸರಷ್ಟೇ ಇದ್ದ, ಬೆಳ್ಗೊಳ ಎಂಬ ಹೆಸರು ರೂಢಿಗೆ ಅಡಿ ಯಿಡದಿದ್ದ, ಎರಡು ಸಾವಿರ ವರ್ಷಗಳ ಹಿಂದಿನ ಕಾಲ. ಈ ಕಾಲಪ್ರಜ್ಞೆಗೆ ಕಟ್ಟುಬಿದ್ದು ಗೊಮ್ಮಟವನ್ನು ಇದರಲ್ಲಿ ಉಲ್ಲೇಖಿಸಲಿಲ್ಲವೆಂದು ಸಹ ತಿಳಿಯಬಹುದು.
ಕೞ್ವಪ್ಪಿಗೆ ವ್ಭದ್ರಬಾಹುವಿನೊಡನೆ ಬಂದು ದೊರೆ ಸಂಪ್ರತಿ ಚಂದ್ರಗುಪ್ತ ನೆಂಬುದು ಗಮನಾರ್ಹ. ಚರಿತ್ರಕಾರರಿಗೆ ಇದೊಂದು ಸುಳಿವು ಆಗಿರುವಂತೆ, ಈ ಸೂಚನೆಯನ್ನು ಅನಾಮತ್ತಾಗಿ ಅಂಗೀಕರಿಸಲು ಸಾಧಕಬಾಧಕಗಳು ಇರಬಹುದಾದ್ದ ರಿಂದ, ಇದೊಂದು ಸಮಸ್ಯೆಯೂ ಆಗಿದೆ. ಏನೇ ಇದ್ದರೂ ಇದಕ್ಕಿರುವ ಮಹತ್ವ ವನ್ನೂ ಅಲ್ಲಗಳೆಯುವಂತಿಲ್ಲ. ಮೌರ್ಯರಿಗೂ ಕರ್ನಾಟಕ್ಕೂ ಸಂಬಂಧ ಏರ್ಪಟ್ಟ ಸಂಗತಿಯನ್ನು ಇದು ಸ್ಪಷ್ಟವಾಗಿ ಸಾರುತ್ತದೆ. ಅಖಿಲ ಭಾರತ ವ್ಯಾಪ್ತಿಗೆ ಕರ್ನಾಟಕ ಸೇರಿದ ಚಾರಿತ್ರಿಕ ಹಿನ್ನೆಲೆಯನ್ನು ಇದು ಒದಗಿಸುತ್ತದೆ.
ತಿಮುಳ್ಚನಾೞ್ಗೆ ಎಂಬ ಪ್ರಯೋಗವೂ ದ್ರಾವಿಡ ಭಾಷಾ ವಿಜ್ಞಾನದ ದೃಷ್ಟಿ ಯಿಂದ ಪರಿಶೀಲನಾರ್ಹವಾಗಿದೆ. ತಮಿೞ್ – ದಮಿೞ್ – ದ್ರಾ(ದ್ರ) ವಿಡ ಎಂಬ ಶಬ್ದ ರೂಪಗಳ ಆದಿಯಲ್ಲಿನ ಘೋಷ – ಅಘೋಷ ಧ್ವನಿಯ ಬಗ್ಗೆ ಚರ್ಚೆ ಇದೆ. ಹತ್ತನೆಯ ಶತಮಾನದ ಈ ಪ್ರಯೋಗ ಶಬ್ದಾದಿಯಲ್ಲಿ ಅಘೋಷ ಸ್ಪರ್ಶ ಧ್ವನಿಯನ್ನು ತೋರಿಸುತ್ತದೆ. ಇದೇ ಕೃತಿಯಲ್ಲಿ ಸಂಸ್ಕೃತ ಸಮಾಸ ರೂಪದಲ್ಲಿ ‘ದ್ರವಿೞ ವಿಷಯಕ್ಕೆ’ ಎಂಬ ಪ್ರಯೋಗವಿದೆ. ಈಗಿನ ‘ತಮಿಳು ನಾಡು’ ಎಂಬ ಅರ್ಥ ವನ್ನೇ ಇದು ಹೊಂದಿರುವುದು ಸ್ವಾರಸ್ಯವಾಗಿದೆ. ಇಲ್ಲಿನ ’ತಿಮೞ್ / ದ್ರವಿಡ’ ಎಂಬುದು ಭಾಷಾವಾಚಕಕ್ಕಿಂತ ಪ್ರದೇಶ ಸೂಚಕವಾಗಿದೆಯೆಂದು ತೋರುತ್ತದೆ. [ನಾಗರಾಜಯ್ಯ, ಹಂಪ. : ದ್ರಾವಿಡಭಾಷಾ ವಿಜ್ಞಾನ : (೪ ಮುದ್ರಣ) ೧೯೯೪] ಇದರಂತೆ ‘ಮಗಧ’ದ ಪ್ರಸ್ತಾಪವೂ ಪರಿಶೀಲನಾರ್ಹವಾಗಿದೆ. ‘ಮಗಧ’ದ ಮಹತ್ವ ನಾಲ್ಕು ರಾಜವಂಶದವರ ಆಳ್ವಿಕೆಯುದ್ಧಕ್ಕೂ ಕಾಣಬಹುದು. ಕ್ರಿ.ಪೂ. ಏಳನೆಯ ಶತಮಾನ ದಿಂದ ಇಂದಿನ ಪಾಟನಾ ಮತ್ತು ಗಯಾ ಜಿಲ್ಲೆಗಳ ಪ್ರದೇಶ; ಇದಕ್ಕೆ ರಾಜಗೃಹ (ಅಥವಾ ಗಿರವ್ರಜ) ರಾಜಧಾನಿಯಾಗಿತ್ತು; ಇದು ಇಂದಿನ ಪಾತನಾದ ರಾಜಗಿರ್.
ಮಗಧವನ್ನು ಮೊದಲು ಆಳಿದವರು ಹರ್ಯಾಂಕವಂಶ. ಅದಕ್ಕೂ ಹಿಂದೆ ವಸು, ಆತನ ಮಗ ಬೃಹದ್ರಥ ಮತ್ತು ಮಗ ಜರಾಸಂಧ – ಇವರು ಇಲ್ಲಿ ಬಾಳಿದಂತೆ ಹೇಳಿಕೆಗಳಿವೆ. ಬಿಂಬಸಾರ (ಕ್ರಿ.ಪೂ. ೫೮೮ – ೫೦೦), ಅವನ ಮಗ ಅಜಾತ ಶತ್ರು (ಕ್ರಿ.ಪೂ. ೫೦೦-೪೭೫). ಅಜಾತಶತ್ರುವು ವೈಶಾಲಿ, ಅವಂತಿ ರಾಜರನ್ನು ಸೋಲಿಸಿದ. ಹರ್ಯಾಂಕವಂಶದವರಾದ ಮೇಲೆ ಶಿಶುನಾಗವಂಶದವರ ರಾಜ್ಯಭಾರ ಪ್ರಾರಂಭ ವಾಯಿತು. ಇವರು ಸುಮಾರು 350 ವರ್ಷ ಆಳಿದರು. ಪ್ರಥಮ ರಾಜನಾದ ಶಿಶುನಾಗನಿಗೆ ವೈಶಾಲಿ ರಾಜಧಾನಿ. ಅನಂತರದ ಕಲಾಕೋಸಲನಿಗೆ ಪಾಟಲೀ ಪುತ್ರ ರಾಜಧಾನಿ. ಇವನಿಗೆ ಹತ್ತು ಜನ ಮಕ್ಕಳಿದ್ದು ಅವರು ಚಿಕ್ಕವರೂ ಶಕ್ತಿಹೀನರೂ ಆಗಿ ರಾಜ್ಯಭ್ರಷ್ಟರಾದರು. ಶಿಶುನಾಗವಂಶ ಮುಗಿದು ನಂದರ ಆಳ್ವಿಕೆ ಪ್ರಾರಂಭವಾಯಿತು. ಇವರಲ್ಲಿ ಮಹಾಪದ್ಮನಂದನು ೨೮ ವರ್ಷ ರಾಜನಾಗಿದ್ದನು. ಇವನಿಗೆ ಎಂಟು ಜನ ಮಕ್ಕಳು. ಅವರಲ್ಲಿ ಕಡೆಯವನು ಧನನಂದ. ಇವನು ಜನಪ್ರಿಯನಾಗಿರಲಿಲ್ಲ. ಇವನನ್ನು ಕೊಂದು ಚಂದ್ರಗುಪ್ತಮೌರ್ಯನು ಕ್ರಿ.ಪೂ. ೩೨೨ ರಲ್ಲಿ ಪಟ್ಟ ಹತ್ತಿ ಮೌರ್ಯಸಾಮ್ರಾಜ್ಯ ಸ್ಥಾಪಕನಾದ. ಮೆಗಾಸ್ತನೀಸ್ (ಮೆಗಸ್ತಾನೀಸ) ನೆಂಬ ರಾಯಭಾರಿ ಇವನ ಕಾಲಕ್ಕೆ ಸಂಬಂಧಿಸಿದವನು. ಚಂದ್ರಗುಪ್ತನ (ಕ್ರಿ.ಪೂ. ೩೨೨-೩೦೦) ತರುವಾಯ ಅವನ ಮಗ ಬಿಂದುಸಾರ (ಕ್ರಿ.ಪೂ.೩೦೦-೨೭೩) ಪಟ್ಟಾಭಿಷೇಕ್ತನಾದ. ಇವನಿಗೆ ಗಂಡು ಮಕ್ಕಳೂ (ಸುಸೀಮ) ಹೆಣ್ಣುಮಕ್ಕಳೂ ಹಲವರಿದ್ದರು. ಚಾಣಕ್ಯನು ಚಂದ್ರಗುಪ್ತನ ಕಾಲದಲ್ಲಿಯೂ ಬಿಂದುಸಾರನ ಕಾಲದಲ್ಲೂ ಮಂತ್ರಿಯಾಗಿದ್ದನು. ಬಿಂದುಸಾರನ ಮಕ್ಕಳಲ್ಲಿ ಉಳಿದವರನ್ನು ಹತ್ತಿಕ್ಕಿ ಅಶೋಕನು (ಕ್ರಿ.ಪೂ. ೨೭೩-೨೨೩) ಪಟ್ಟವೇರಿದ. ಮೌರ್ಯರಾದ ಮೇಲೆ ಸುಂಗ, ಕಣ್ವ, ಕುಶಾನ, ಶಾತವಾಹನ ಮೊದಲಾದ ರಾಜವಂಶ ದವರು ಕಾಣಿಸಿಕೊಂಡರು. ಈ ಎಲ್ಲ ದೊರೆಗಳ ಕಾಲದಲ್ಲೂ ಮಗಧದ ಔನ್ಯತ್ಯ ಮಾಸಿರಲಿಲ್ಲವೆನ್ನಬಹುದು. ಇದಿಷ್ಟೂ ಕ್ರಿಸ್ತಪೂರ್ವದಿಂದ ಕ್ರಿಸ್ತಶಕದ ಆರಂಭದ ಶತಮಾನದ ವರೆಗಿನ ರಾಜಮನೆತನಗಳ ಸ್ಥೂಲ ಹಾಗೂ ಸಂಕ್ಷಿಪ್ತ ಚರಿತ್ರೆ. ಬೌದ್ಧ ಮತ್ತು ಜೈನ ಧಾರ್ಮಿಕ ಪರಂಪರೆಯೂ ಇದನ್ನು ಬಹುವಾಗಿ ಅನುಮೋದಿಸುತ್ತದೆ. ಆರೇಳು ಶತಮಾನಗಳ ಈ ಅವಧಿಯಲ್ಲಿ ವಿದೇಶ ಆಕ್ರಮಣಗಳೂ ಆಗಿವೆ ಪಾರಸಿಯ ಮೊದಲನೆಯ ದೊರೆ ಡೇರಿಯಸ್ (ಕ್ರಿ.ಪೂ. ೫೨೨-೪೬೮), ಗ್ರೀಕರ ಅಲೆಗ್ಸಾಂಡರ್ (ಕ್ರಿ.ಪೂ.೩೨೬)- ಇವರನ್ನು ಇಲ್ಲಿ ಉಲ್ಲೇಖಿಸಬಹುದು ಅಂಭಿ (ತಕ್ಷಶಿಲೆ), ಪೌರಸ್ ಮೊದಲಾದ ಪರಾಕ್ರಮಿ ರಾಜರೂ ಉತ್ತರದಲ್ಲಿದ್ದರು. ಆದರೆ ಜೈನ-ಬೌದ್ಧ ಸಾಹಿತ್ಯ ಇವುಗಳ ಬಗ್ಗೆ ಮಾಹಿತಿಗಳನ್ನೊದಗಿಸುವುದಿಲ್ಲ. ವಡ್ಡಾರಾಧನೆಯ ಭದ್ರಬಾಹು ಸಾಹಿತ್ಯ ಇವುಗಳ ಬಗ್ಗೆ ಮಾಹಿತಿಗಳನ್ನೊದಗಿಸುವುದಿಲ್ಲ. ವಡ್ಡಾರಾಧನೆಯ ಭ.ಬಾ. ಕಥೆಯಲ್ಲೇ ಅಲ್ಲದೆ ಇನ್ನಿತರ ಕೆಲವು ಕಥೆಗಳಲ್ಲಿಯೂ ಮಗಧೆ ಮತ್ತು ಅದರ ಸುತ್ತಮುತ್ತಲ ಪ್ರದೇಶವಾಗಿರುವುದು ಕಂಡುಬರುತ್ತದೆ.
ವಡ್ಡಾರಾಧನಕಾರ ಕೆಲವು ಒಂದೆಡೆ ಹೇಳದೆ ಬಿಟ್ತುದನ್ನು ಅದೇ ಕಥೆಯಲ್ಲಿ ಇನ್ನೊಂದೆಡೆ ಹೇಳುವುದುಂಟು. ಇದಕ್ಕೆ ಭದ್ರಬಾಹು ಕಥೆಯಲ್ಲಿಯೇ ಎರಡು ಉದಾಹರಣೆಗಳಿವೆ. (೧) ಪಾಟಳೀಪುತ್ರದ ಬಹಿರುದ್ಯಾನವನಕ್ಕೆ ಸಮಾಧಿಗುಪ್ತ ಆಚಾರ್ಯರು ಬಂದಿಳಿದರೆಂದು ಹೇಳಿದೆ. (ಪು.೩೦) ಅವರು ಚಂದ್ರಗುಪ್ತನಿಗೆ ಅವನ ಹಿಂದಿನ ಎರಡು ಭವಗಳ ಕಥೆಯನ್ನು ವಿಸ್ತಾರವಾಗಿ ಹತ್ತು ಪುಟಗಳಲ್ಲಿ ತಿಳಿಸುತ್ತಾರೆ. ಆ ನಿರೂಪಣೆ ಮುಗಿದ ಕೂಡಲೆ (ಪು.೭೭) ಚಂದ್ರಗುಪ್ತನು ಉಜ್ಜಯಿನಿಯನ್ನು ಆಳುತ್ತಾ ಸುಖವಾಗಿದ್ದನು ಎಂದಿದೆ. ಅಂದರೆ ಚಂದ್ರಗುಪ್ತ ರಾಜಧಾನಿಯನ್ನು ಪಾಟಲೀಪುತ್ರದಿಂದ ಉಜ್ಜಯಿನಿಗೆ ಬದಲಾಯಿಸಿದನೆ? ಅಥವಾ ಅವೆರಡೂ ಒಂದೇ ಪಟ್ಟಣದ ಹೆಸರುಗಳೆ? ಎಂಬ ಸಂಶಯಕ್ಕೆಡೆಯಿದೆ. (೨) ಭದ್ರಬಾಹು ಭಟಾರರು ಉಜ್ಜಯಿನಿಗೆ ಬಂದು ಪಟ್ಟಣದ ಹೊರಗಿನ ಉದ್ಯಾನವನದಲ್ಲಿ ತಂಗಿದರು ಎಂದು ಹೇಳಿದೆ. (ಪು. ೮೫) ಆದರೆ ಅವರು ಒಂದು ದಿನ ಚರಿಗೆಗೆ ಹೋಗಿ ಅಲಾಭವಾಗಿ ಬಸದಿಗೆ ಹಿಂತಿರುಗಿದರು ಎಂದು ಅದೇ ಪುಟದಲ್ಲಿ ತಿಳಿಸಿದೆ. ಅಂದರೆ ಬಹಿರುದ್ಯಾನದಲ್ಲಿ ಬಸದಿಯಿತ್ತೆಂದು ಊಹಿಸಿಕೊಳ್ಳಬೇಕಾಗುತ್ತದೆ. ಆದರೂ ಈ ಸಂಗತಿಗಳು ಕಥೆಯ ಸಾವಯವ ಶಿಲ್ಪದಲ್ಲಿ ವಿಸಂಗತಿಗಳಾಗಿ ಸಿಡಿಯುವುದಿಲ್ಲ. ಕಥೆಗಳ ಒಟ್ಟಂದದಲ್ಲಿ ಎಲ್ಲೋ ಮರೆಗೆ ಸರಿದುಬಿಡುತ್ತವೆ.
ಭದ್ರಬಾಹು ಭಟಾರರ ಕಥೆಯಲಿ ಬರುವ ೧೨ ವರ್ಷಗಳ ದುರ್ಭಿಕ್ಷದ (ಪನ್ನೆರಡು ವರುಷಂಬರೆಗಮನಾವ್ರುಷ್ಟಿಯಾಗಿ ದುರ್ಭಿಕ್ಷಮಾದಪ್ಪುದೀ ನಾಡೊಳ್) ಮಾತು ನಿಜವಾದರೆ ಚಾರಿತ್ರಿಕ ಸತ್ಯವಾದರೆ ೨,೫೦೦ ವರ್ಷಾಳ ಹಿಂದೆ ಉತ್ತರ ಭಾರತದ ಮಗಧ ರಾಜ್ಯದಲ್ಲಿ ಸಂಭವಿಸಿದ ಕ್ಷಾಮದ ಒಂದು ಐತಿಹಾಸಿಕ ದಾಖಲೆ ಇಲ್ಲಿ ದೊರೆತಂತೆ ಆಗುತ್ತದೆ. ಭದ್ರಬಾಹು ಕಥೆಯ ಪರಿಸರದಲ್ಲಿ ಈ ಕ್ಷಾಮದ ಮಹತ್ವವೆಂದರೆ ಅದು ಜೈನಧರ್ಮದಲ್ಲಿ ಕವಲುಗಳುಂಟಾಗಲು ಒಂದು ಮುಖ್ಯ ಕಾರಣವಾಯಿತೆಂಬುದು. ಕ್ಷಾಮಡಾಮರಗಳು ಮನುಶ್ಯನ ನಿಷ್ಠೆ ನಂಬಿಕೆ ನಿಲುವುಗಳನ್ನು ಹೇಗೆ ಸಡಿಲಿಸಬಲ್ಲುವೆಂಬುದಕ್ಕೆ ಇದೊಂದು ಜ್ವಲಂತ ನಿದರ್ಶನವಾಗಿದೆ. ಇಲ್ಲಿ ಕ್ಷಾಮ ಕೇವಲ ಅಚೇತನೊಪಸರ್ಗವಾಗಿ ಪರ್ಯವಸಾನವಾಗದೆ, ಒಂದು ಧರ್ಮದ ದಾರಿಯಲ್ಲಿ ಅಡ್ಡಲಾಗಿ, ಧರ್ಮ ಎರಡು ಸೀಳಾಗಿ ಸಾಗುವಂತೆ ಮಾಡಿದೆ. ನಿಸರ್ಗದ ಮಡಿಲಲ್ಲಿ ಮಾನವ ಮಗುವಿದ್ದಂತೆ.
ಭದ್ರಬಾಹುಗಳು ಋಷಿಸಮುದಾಯದ ಮುಖಂಡರು. ಮುಖಂದನ ಮಾತು ಪಾಲಿಸುವುದು ಲೋಕರೂಢಿಗಿಂತ ಹೆಚ್ಚು ಮುಖ್ಯ ನಿಯಮ ಮುನಿಧರ್ಮದಲ್ಲಿ. ಹೀಗಿದ್ದೂ ಭದ್ರಬಾಹುಗಳು ‘ರಿಸಿ’ ಗಳಿಗೆ ಕ್ಷಾಮನಿಮಿತ್ತವಾಗಿ ಮಧ್ಯದೇಶವನ್ನು ಬಿಟ್ಟು ತೆಂಕಣದೆಡೆಗೆ ತೆರಳಲು ಅಜ್ಞಾಪಿಸಿದರೂ, ಮೂವರು ಋಷಿಗಳು ಒಪ್ಪಲಿಲ್ಲ. ಅಂದರೆ ಭದ್ರಬಾಹುಗಳ ಕಾಲಕ್ಕೆ ಸ್ಪಷ್ಟವಾಗಿ, ಬಹಿರಂಗವಾಗಿ ಅಜ್ಞೋಲಂಘನೆ ಕಂಡುಬರುತ್ತದೆ. ಯತಿಸಂಘದ ಶೈಥಿಲ್ಯಕ್ಕೆ, ಅದಕ್ಕೂ ಮೊದಲೇ, ವಿಶಾಖಾಚಾರ್ಯರ ಕಾಲಕ್ಕೇ ಇದರ ಅಂಕುರಾರ್ಪಣೆಯಾಗಿರಬೇಕು. ಏಕೆಂದರೆ ಆ ಮೂವರನ್ನು ಅನುಸರಿ ಸುವ ಹಿಂಬಾಲಕ ಮುನಿಗಳೂ ಇದ್ದರು ಮತ್ತು ಅವರೆಲ್ಲ ಸಿಂಧೂದೇಶಕ್ಕೆ ಹೋದರು. ವ್ಯಕ್ತಿಗಳಲ್ಲಿರುವಂತೆ ಯತಿಗಳಲ್ಲೂ ತಮಗೆ ತೋಚಿದ, ತಿಳಿದ, ಸರಿಕಂಡ ದಾರಿಯನ್ನು ತಾವು ಹಿಡಿಯುವ ಸ್ವಚ್ಛಂದಪ್ರವೃತ್ತಿ ಕಾಣುತ್ತದೆ. ಹಾಗಾದರೆ ಈ ಋಷಿಸಮುದಾಯ ದಲ್ಲಿ ಬಿರುಕು ತೋರಿದ್ದು ಯಾವಾಗ ಎಂಬ ಪ್ರಶ್ನೆ ಏಳುತ್ತದೆ. ಮಹಾವೀರರ ನಿರ್ವಾಣದ ಅನತಿಕಾಲದಲ್ಲೇ., ಜೈನ ಯತಿಸಂಘದಲ್ಲಿ ವಿರಸ ಹೊಗೆಯಾಡಿತೆಂದು ಅನ್ಯ ಆಧಾರಗಳಿಂದ ತಿಳಿದುಬರುತ್ತದೆ. ಬೌದ್ಧ ಧಾರ್ಮಿಕ ಸಾಹಿತ್ಯದಲ್ಲಿ ಇದಕ್ಕೊಂದು ನಿದರ್ಶನವಿದೆ.
ಭದ್ರಬಾಹುವಿನ ಹೆಸರು. ಈ ಕಥೆಗೆ ಕೊಟ್ಟಿದ್ದರೂ ಅದು ಎಷ್ಟರಮಟ್ಟಿಗೆ ಒಪ್ಪುತ್ತದೆಂಬುದು ಪ್ರಶ್ನಾರ್ಹವಾಗಿ ನಿಲ್ಲುತ್ತದೆ. ಶ್ರುತಕೇವಲಿಗಳಲೊಬ್ಬನೆಂಬ ಕಾರನದಿಂದ ಕಥೆಗೆ ಆತನ ಹೆಸರಿಟ್ತಿರಬಹುದು. ಕಥೆಯ ಆರಂಭ ಮತ್ತು ಮುಕ್ತಾಯ ಭದ್ರಬಾಹುವಿನ ಪ್ರಸ್ತಾಪದಿಂದ ಕೂಡಿದೆಯೆಂಬುದೂ ಸರಿಯೆ. ಆದರೆ ಭದ್ರಬಾಹು ಈ ಕಥೆಯ ಮೈಯಲ್ಲಿ ಉದ್ದಕ್ಕೂ ಸಮಪ್ರಮಾಣದಲ್ಲಿ ಚಾಚಿಕೊಳ್ಳುವುದಿಲ್ಲ. ಸುಕುಮಾರಸ್ವಾಮಿ ಕಥೆಯಲ್ಲಿ ಆ ಪಾತ್ರ, ಆ ಹೆಸರಿನಿಂದ ನೇರವಾಗಿ ಪ್ರತ್ಯಕ್ಷ ವಾಗುವುದು, ಕಥಾಂತ್ಯದ ಭಾಗದಲ್ಲಿಯಾದರೂ, ಕಥೆಗೆ ಆತನ ಹೆಸರು ಉಚಿತವಾಗಿ ನಿಲ್ಲುತ್ತದೆ. ಒಟ್ಟು ಕಥೆಯು ಆ ಜೀವನದ ಹಿಂದಿನ ಭವಗಳ ಕಥಾನಕವನ್ನು ಅವಿಚ್ಛಿನ್ನವಾಗಿ ಒಳಗೊಂಡಿರುವುದರಿಂದ. ಭದ್ರಬಾಹು ಕಥೆಯಲ್ಲಿ ಭದ್ರ ಬಾಹುವಿನ ಈ ಭವದ ಬದುಕು ಬಿಟ್ಟರೆ ಭವಾವಳಿಗಳು (ಹಿಂದಿನವು) ಬರುವುದಿಲ್ಲ. (ಸಂಪ್ರತಿ) ಚಂದ್ರಗುಪ್ತ ಭಟಾರರ ಕಥೆ ಎಂಬ ಹೆಸರನ್ನು ಕಥೆಗೆ ಕೊಡಬಹುದಿತ್ತು. ಎರಡು ಪ್ರಮುಖ ಕಾರಣಗಳು ಈ ಸೂಚನೆಯನ್ನು ಬೆಂಬಲಿಸುತ್ತವೆ. ೧. ಚಕ್ರವರ್ತಿ ಯಾಗಿದ್ದವನು, ಸಿಂಹಾಸನ ಬಿಟ್ಟು ಸನ್ಯಾಸ ಸ್ವೀಕರಿಸಿದನು. ೨. ಅವನ ಸುದೀರ್ಘ ಭವಾವಳಿ ಈ ಕಥೆಯಲ್ಲಿದೆ.
ಚಕ್ರವರ್ತಿಯಾಗಿದ್ದವನು ಸಿಂಹಾಸನವನ್ನು ತೊರೆದು ಸನ್ಯಾಸ ಸ್ವೀಕರಿಸಿ ಮುನಿಸಂಘದೊಡನೆ ಉತ್ತರದಿಂದ ದಕ್ಷಿಣಕ್ಕೆ ಬರುತ್ತಾನೆ. ಮತ್ತೆ ದಕ್ಷಿಣದಿಂದ ಉತ್ತರಕ್ಕೆ ಹೋಗುತ್ತಾನೆ. ಕೞ್ವಪ್ಪಿನ ನಾಡಿನಲ್ಲಿ (ಕಾಡಿನಲ್ಲಿ) ಕಷ್ಟದ ಕಾಲ, ಅದೂ ೧೨ ವರ್ಷ ಕಳೆಯುತ್ತಾನೆ. ಗುರುಸೇವೆ ಅನ್ಯಾದೃಶವೆಂಬಂತೆ ಮಾಡುತ್ತಾನೆ. ಹಲವಾರು ಜನರಿಂದ ಸೇವೆ ಸ್ವೀಕರಿಸುತ್ತಿದ್ದ ಸಾಮ್ರಾಟನೆಲ್ಲಿ? ಸಾಮಾನ್ಯನಂತೆ ಶ್ರದ್ಧೆ ನಿಷ್ಠೆಗಳಿಂದ ಋಷಿಸೇವೆಯಲ್ಲಿ ನಿಂತ ಚಂದ್ರಗುಪ್ತನೆಲ್ಲಿ? ಈ ಎರಡು ಧ್ರುವಗಳ ಅಂತರ ಆನ ನಿಡುಬಾಳಿನಲ್ಲಿ ನಿಚ್ಚಳವಾಗಿ ಮಡುಗಟ್ಟಿದೆ. ಹೀಗೆ ಪರಿವರ್ತನೆಗಳ ಪರೀಕ್ಷೆಯಲ್ಲಿ ಹಾದು, ಕಾಳಿಕೆಗಳೆದ ಅಪರಂಜಿಯಾಗಿ ಬೆಳಗುತ್ತಾನೆ. ಅವನನ್ನು ಸರಿಯಾಗಿ ಅರಿಯದೆ ವಿಶಾಖಾಚಾರ್ಯರಾದಿಯಾಗಿ ಮುನಿಗಳು ಅಸಡ್ಡೆಯಿಂದ ಕಡೆಗಣಿಸಿದರೂ, ಉನ್ನತ ವ್ಯಕ್ತಿತ್ವವನ್ನು ಮನಗಂಡ ಮೇಲೆ ಮರುಗಿ ಎರಗಿದರು. ರಾಗ – ದ್ವೇಷಗಳನ್ನು ಗೆದ್ದು ನಿಂತಿದ್ದ ಚಂದ್ರಗುಪ್ತಮುನಿ ಅವರ ಅಸಡ್ಡೆಗೂ – ಸಡ್ಡೆಗೂ ಸಮನಾಗೇ ವರ್ತಿಸಿದ. ಲೋಕದ ಹೊರಗಿನ ಹಗೆಗಳನ್ನು ಹಿಂದೆ ನಿಜವಾದ ತಪಸ್ವಿಯಾಗಿದ್ದ.
ತನ್ನನ್ನು ತಾನು ಗೆಲ್ಲುವುದೇ ದೊಡ್ಡ ಗೆಲುವು ಎಂದು ಅವನಿಗೂ ಅನ್ನಿಸಿರಬೇಕು. ಆತನ ಕಳೆದ ಎರಡು ಭವಗಳು, ಈ ಭವ ಮತ್ತು ಮುಂದೆ ಶ್ರೀಧರ ದೇವನಾಗಿ ಹುಟ್ಟಿದ್ದು – ಹೀಗೆ ಒಟ್ಟು ನಾಲ್ಕು ಭವಗಳ ಉಲ್ಲೇಖವಿದೆ. ಇವುಗಳಲ್ಲಿ ಚಂದ್ರಗುಪ್ತನಾಗಿರುವ ಈ ಭವ ಬಿಟ್ಟರೆ ಅವನ ಮೊದಲನೆಯ ಭವ, ನಂದಿಮಿತ್ರನಾಗಿದ್ದಂದಿನದು, ಬಹು ಮೋಹಕವಾಗಿದೆ. ವಾಸ್ತವಿಲತೆಯಲ್ಲಿ ಅದ್ದಿ ತೆಗೆದ ಪಾತ್ರವದು. ಭದ್ರಬಾಹು ಕಥೆಯಲ್ಲಿ ಬರುವ ನಂದಿಮಿತ್ರನ ಕಥಾಸಾರ ಹೀಗಿದೆ:
ಅವಂತಿ ನಾಡಿನ ವೈದಿಶ ಪಟ್ಟಣವನ್ನು ಜಯವರ್ಮ – ಧಾರಿಣಿ ಆಳುತ್ತಿದ್ದರು. ಸಮೀಪದ ಪರಾಳಕೂಟವೆಂಬ ಊರಿನಲ್ಲಿ ದೇವಿಲ -ಪೃಥ್ವಿಶ್ರೀ ಎಂಬ ವರ್ತಕ ದಂಪತಿಗಳಿದ್ದರು. ಪೃಥ್ವಿಶ್ರೀ ಗರ್ಭವತಿಯಾಗುತ್ತಿದ್ದಂತೆ ಧನಕನಕ ಹಾಳಾಯಿತು. ಬಂಡಿಗಳಲ್ಲಿ ಸರಕು ಹೇರಿಕೊಂಡು ಮಾರಾಟಕ್ಕೆ ಹೊರಟರು. ದಾರಿಯಲ್ಲಿ ಕಳ್ಳರು ಎದುರಾಗಿ ದೇವಿಲನನ್ನು ಕೊಂದು ಲೂಟಿ ಮಾಡಿದರು. ಪೃಥ್ವಶ್ರೀ ಬೆಸಲೆಯಾದಳು. ಮಗುವಿಗೆ ನಂದಿಮಿತ್ರನೆಂದು ಹೆಸರಿಟ್ಟರು. ಮೂರು ತಿಂಗಳಲ್ಲಿ ತಾಯಿ ಸತ್ತಳು. ಮಗುವನ್ನು ಸಾಕಿದ ನೆಂಟರಿಷ್ಟರನ್ನೂ ಸಾವು ಬೇಟೆಯಾಡಿತು. ಊರಿನವರು ಸೇರಿ ತಬ್ಬಲಿಯನ್ನು ಊರಾಚೆ ಅಟ್ಟಿದರು. ನಂದಿಮಿತ್ರ ಊರೂರು ತಿರಿದು ತಿರುಪೆಯಿಂದ ಬೆಳೆದು ದೊಡ್ಡವನಾಗಿ ವಿದಿಶ ಪಟ್ಟಣಕ್ಕೆ ಬಂದ. ಕಾಷ್ಠಕೂಟನೆಂಬ ಕತ್ಟಿಗೆಯವನು ಹೊರೆ ಹೊತ್ತು ಬರುತ್ತಾ ನಂದಿಮಿತ್ರನನ್ನು ಕಂಡ. ಇಬ್ಬರೂ ಒಂದೆಡೆ ನಿಂತರು. ಕಾಷ್ಠಕೂಟ ವಿಶ್ರಮಿಸಲು ಕಟ್ಟಿಗೆ ಹೊರೆಯನ್ನು ತಲೆಗೆ ಇಂಬಾಗಿರಿಸಿಕೊಂಡು. ನಂದಿಮಿತ್ರ ದೊಡ್ಡ ಬಂಡೆಯನ್ನು ಎತ್ತಿ ತಂದು ತಲೆಯಡಿಯಲ್ಲಿರಿಸಿ ಮಲಗಿದ. ಅವನ ಅದ್ಭುತ ಶಕ್ತಿಯಿಂದ ಅಚ್ಚರಿಗೊಂಡು ಕಾಷ್ಠಕೂಟ ಅವನನ್ನು ವಿಶ್ವಾಸದಿಂದ ವಿಚಾರಿಸಿದ. ಅವನು ನಿರ್ಗತಿಕನೆಂದು ತಿಳಿಯಿತು. ತನ್ನ ಮನೆಯಲ್ಲೇ ಕೆಲಸಕ್ಕಿರಿಸಿದ. ಕಾಷ್ಠಕೂಟ ಹೆಂಡತಿಗೆ ‘ಇವನಿಗೆ ಎಂದಿಗೂ ಹೊಟ್ಟೆತುಂಬ ಬಡಿಸಬೇಡ. ಎಣ್ಣೆ ಹಾಕಬೇಡ ನೀರೆರೆಯಬೇಡ’ ಎಂದು ಕಟ್ಟಪ್ಪಣೆ ಮಾಡಿದ. ಅದೇ ರೀತಿ ನಡೆಯಿತು. ನಿತ್ಯ ನಂದಿಮಿತ್ರ ಹತ್ತು ಜನರ ಹೊರೆ ಹೊತ್ತು ಬರುತ್ತಿದ್ದ. ಅದನ್ನು ಮಾರಿ ಕಾಷ್ಠಕೂಟ ಹಣವಂತನಾದ.
ಒಮ್ಮೆ ಕಾಷ್ಠಕೂಟನ ಹೆಂಡತಿ ಕರುಣೆಯಿಂದ ನಂದಿಮಿತ್ರನಿಗೆ ಹೊಟ್ಟೆತುಂಬ ಊಟ ಬಡಿಸಿದಳು. ಮರುದಿನ ಆತ ಕಾಷ್ಠಕೂಟನಿಗೆ ‘ಅಯ್ಯಾ ನನಗೆ ಉಟ್ಟುಕೊಳ್ಳಲು ಬಟ್ಟೆ ತೆಗೆದುಕೊಡಿ’ ಎಂದು ಕೇಳಿದ. ಕಾಷ್ಠಕೂಟ ಮನೆಗೆ ಬಂದು ಕೇಳಿದಾಅ, ಹೊಟ್ಟೆ ತುಂಬ ಊಟ ಬಡಿಸಿದ್ದು ತಿಳಿಯಿತು. ಕೋಪಿಸಿ ಅವಳಿಗೆ ಸಾಯಬಡಿದು ಮನೆಯಿಂದ ಅಟ್ಟಿದ. ನಂದಿಮಿತ್ರ ಅವಳ ಬಳಿ ಹೋಗಿ ಹೊಡಿದದ್ದು ಏಕೆಂದು ಕೇಳಿದ. ‘ನಿನ್ನೆ ನಿನಗೆ ಹೊಟ್ಟೆ ತುಂಬ ಬಡಿಸಿದ್ದಕ್ಕೆ’ ಎಂದಳು. ‘ಹಾಗಾದರೆ ಇಂತಹ ಪರಮ ನೀಚರ ಮನೆಯಲ್ಲಿ ಮಾರಿ ಇರಲಿ’ ಎಂದು ಹೇಳಿ ನಂದಿಮಿತ್ರ ಹೊರಟುಹೋದ. ತಾನೇ ಕಟ್ಟಿಗೆ ತಂದು ಮಾರಲು ಹೊರಟರೆ ಒಂದು ಹಣವೂ ಬರಲಿಲ್ಲ. ಅಂಬಲಿಗೂ ಎಣ್ಣೆಗೂ ಹಿಟ್ಟಿಗೂ ಕಟ್ಟಿಗೆ ಹಾಕಿ ಕಾಲ ನೂಕುತ್ತಿದ್ದ. ಒಮ್ಮೆ ಹೊರೆ ತರುತ್ತಿದ್ದ. ದಾರಿಯಲ್ಲಿ ಶಿವಗುಪ್ತಾಚಾರ್ಯರು ಪಾರಣೆಗಾಗಿ ಹೊರಟಿದ್ದರು. ನಂದಿಮಿತ್ರನಿಗೆ ಕುತೂಹಲವಾಯಿತು. ಕಟ್ಟಿಗೆ ಹೊರೆ ಬಿಟ್ಟು ಅವರ ಹಿಂದೆ ಹೊರಟ. ರಾಜನು ಅರಮನೆಯಲ್ಲಿ ಆ ಜೈನ ಮುನಿಗೆ ಆಹಾರ ಕೊಡಲು ಪ್ರಾರ್ಥಿಸಿದ. ಅವರ ಕಾಲಿಗೆ ನೀರು ಹಾಕಿದಳು. ರಾಜನೇ ಇವನ ಕಾಲು ತೊಳೆದ. ಚಿನ್ನದ ತಟ್ಟೆಯಲ್ಲಿ ಭಕ್ಷ್ಯಭೋಜ್ಯ ಬಡಿಸಿದರು. ತಾಂಬೂಲ ಕೊಟ್ಟರು. ಭಟಾರರು ಪಾಣಿಪಾತ್ರೆಯಲ್ಲಿ ಉಂಡು ಹೊರಟರು. ಇವನೂ ಹೊರಟ. ಬಸದಿಗೆ ಬಂದರು.
ನಂದಿಮಿತ್ರ ‘ನಾನೂ ಇವರಂತೆ ಆದರೆ ನಿತ್ಯ ಊಟಕ್ಕೆ ಯೋಚನೆಯಿಲ್ಲ’ ಎಂದು ಆಲೋಚಿಸಿದ. ಗುರುಗಳ ಅಳಿ ಬಂದಿ ‘ನನ್ನನ್ನು ನಿಮ್ಮಂತೆ ಮಾಡಿ’ ಎಂದು ಬೇಡಿದ. ಜೈನಗುರುಗಳು ದೀಕ್ಷೆ ಕೊಟ್ಟರು. ಈ ಸುದ್ದಿನಗರಕ್ಕೆ ತಲಪಿತು. ಹೊಸ ಬ್ರಹ್ಮಚಾರಿ ಸ್ವಾಮಿಗಳಿಗೆ ರಾಜನು ತಾನು ಮೊದಲನೆಯ ಆಹಾರ ಕೊಡಬೇಕೆಂದು ಹೋಗಿ ಬೇಡಿದ. ನಂದಿಮಿತ್ರನು ‘ಸಾಮಂತ ಮಹಾ ಸಾಮಂತರಿಗೆ ಸ್ವಾಮಿಯಾದ ಈ ಮಹಾರಾಜನು ನನಗೆ ನಮಸ್ಕಾರ ಮಾಡುತ್ತಿದ್ದಾನೆ. ಇದೆಲ್ಲ ತಪಸ್ಸಿನ ಧರ್ಮದ ಫಲ. ಒಂದು ದಿನದ ತಪಕ್ಕೇ ಇಷ್ಟು ಫಲ ಪ್ರತ್ಯಕ್ಷವಾಗಿದೆ. ಇರಲಿ. ಇನ್ನೂ ಮುಂದೆ ನೋಡೋಣ ಎಂದು ಪರಿಭಾವಿಸಿ ‘ನಾವು ಇಂದು ಉಪವಾಸ ಮಾಡಿದ್ದೇವೆ’ ಎಂದು ರಾಜನಿಗೆ ತಿಳಿಸಿದ. ಮರುದಿನ ಮಹಾರಾಣಿ ಅಂತಃಪುರದ ಪರಿವಾರದೊಡನೆ ಬಂದು ಪ್ರಾರ್ಥಿಸಿದಳು. ನಂದಿಮಿತ್ರ ಅಂದೂ ‘ಇದೆಲ್ಲಾ ತಪಸ್ಸಿನ ಫಲ. ಮುಂದೆ ಇನ್ನೂ ದೊಡ್ದದಾಗಬಹುದು’ ಎಂದು ಮನದಲ್ಲಿ ಅಂದುಕೊಂಡು ‘ಅವ್ವಾ, ನಾವು ಇಂದೂ ಉಪವಾಸ ಮಾಡುತ್ತಿದ್ದೇವೆ’ ಎಂಬುದಾಗಿ ಉತ್ತರವಿತ್ತು ರಾಣಿಯನ್ನೂ ಕಳಿಸಿಬಿಟ್ಟನು, ಮರುದಿನ ಬಂದ ಮಂತ್ರಿಗಳೂ, ಅದರ ಮಾರನೆಯ ದಿನ ಬಂದ ರಾಜಶ್ರೇಷ್ಠಿಗೂ ಆಯ್ದನೆಯ ದಿನ ಬಂದ ಯುವರಾಜನಿಗೂ ಇದೇ ಉತ್ತರ. ಹೀಗೆ ಆರು ದಿನ ಪಂಚನಮಸ್ಕಾರ ಧ್ಯಾನದಲ್ಲಿಯೇ ಕಳೆಯಿತು.
ಏಳನೆಯ ದಿನ ನಂದಿಮಿತ್ರನು ‘ಭಟಾರ, ಇಷ್ಟು ಕಾಲ ಉಂಡದ್ದು ಸಾಕು. ಇನ್ನು ನನಗೆ ಯಾವಜ್ಜೀವವೂ ಉಪವಾಸ ದೀಕ್ಷೆ ಕೊಡಿ’ ಎಂದು ಬೇಡಿದನು. ಭಟಾರರು ‘ನೀವು ನಿಜವಾಗಿಯೂ ಮಹಾಪುರುಷರು. ನಿಮ್ಮಂತಹ ದೈರ್ಯವಂತರು, ಸತ್ಯವಂತರು ಇಲ್ಲ, ಇಷ್ಟು ಕಾಲದವರೆಗೆ ತಪಸ್ಸು ಮಾಡಿರುವ ಮನಗೂ ಈ ಧೈರ್ಯ ಸತ್ವ ಇಲ್ಲ’ ಎಂದರು, ಮುಂದುವರಿದು ‘ನಿಮಗೆ ಇದೊಂದು ದಿನ ಆಯುಷ್ಯವಿದೆ’ ಎಂದು ಹೇಳಿ ಆಹಾರ ಶರೀರ ನಿವೃತ್ತಿ ದೀಕ್ಷೆ ಕೊಟ್ಟರು. ಬಸದಿಯಲ್ಲೊಂದು ಕೋಣೆ ತೋರಿಸಿ ‘ಇಲ್ಲಿ ಒಂದು ಪಕ್ಕಕ್ಕೆ ಮಲಗಿ ಅಲುಗಾಡದೆ ಕೈಕಾಲು ಚಲಿಸದೆ ಜೀವವಿರುವವರೆಗೆ ಪಂಚನಮಸ್ಕಾರವನ್ನು ಮನಸ್ಸಿನಲ್ಲಿ ಹೇಳುತ್ತಾ ಇರಿ’ ಎಂದು ಉಪದೇಶಿಸಿದರು. ನಂದಿಮಿತ್ರನು ಹಾಗೇ ಮಲಗಿದ. ಭಟಾರರು ಆರಾಧನೆಯನ್ನು ವ್ಯಾಖ್ಯಾನಿಸತೊಡಗಿದರು. ಸುದ್ದಿ ತಿಳಿದು ರಾಜಧಾನಿ ಸಮಸ್ತರೂ ಬಂದು ಸೇರಿದರು. ಸಂಜೆ ನಂದಿಮಿತ್ರ ದೇಹತ್ಯಾದ ಮಾಡಿದ. ಸೌಧರ್ಮಕಲ್ಪದಲ್ಲಿ ಕನಕಧ್ವಜದೇವನಾಗಿ ಹುಟ್ಟಿದ. ಇತ್ತ ಪೃಥ್ವಿಯಲ್ಲಿ ರಾಜ ರಾಣಿ ಮಂತ್ರಿಯರಾದಿಯಾಗಿ ಅವನ ಭೌತಿಕ ಶರೀರಕ್ಕೆ ಪೂಜೆ ಮಾಡುತ್ತಿದ್ದರು. ಕನಕಧ್ವಜದೇವನು ದೇವಲೋಕದ ಮಹಾವೈಭವ ಪರಿವಾರದೊಡನೆ ವಿಮಾನವೇರಿ ಅಲ್ಲಿಗೆ ಬಂದು ಅವರೊಡನೆ ತಾನೂ ತನ್ನ ದೇಹವನ್ನು ದೇವಪುಷ್ಪಗಳಿಂದ ಪೂಜಿಸಿದನು. ದೊರೆಗೆ ಅಚ್ಚರಿಯಾಗಿ ನೀವು ಯಾರು? ಎಂದು ಕೇಳಿದ. ಅದಕ್ಕೆ ‘ನಾನೇ ನಂದಿಮಿತ್ರ. ಗುರುಗಳ ಪ್ರಸಾದದಿಂದ ಉಪವಾಸ ಮಹಿಮೆಯಿಂದ ಈ ದೇವತ್ವ ಪ್ರಾಪ್ತವಾಯಿತು’, ಎಂದು ಹೇಳಿ ಭಟಾರರನ್ನೂ ಪೂಜಿಸಿ ಹೋದನು. ಆ ಕನಕಧ್ವಜದೇವನೇ ಮತ್ತೆ ಈಗ ಸಂಪ್ರತಿ ಚಂದ್ರಗುಪ್ತನಾಗಿ ಹುಟ್ಟಿದ್ದಾನೆ.
ಈ ಕಿರಿದಾದ ಕಥೆ ತುಂಬ ಸಂಕೀರ್ಣವಾಗಿದೆ. ಇದರಲ್ಲಿ ಪುರಾಣ ಚರಿತ್ರೆಗಳು ಗುರುತು ಸಿಗದಂತೆ ಹೆಣೆದುಕೊಂಡಿವೆ. ಸಂಪ್ರತಿ ಚಂದ್ರಗುಪ್ತನ ಭವದ ಕಥೆಯಷ್ಟೇ ಚರಿತ್ರೆ, ಉಳಿದುದಷ್ಟೂ ಭವಾವಳಿಯ ಪುರಾಣ ಪ್ರಪಂಚ. ಆದರೆ ಅದರಲ್ಲಿನ ತಿರುಳು ಮನೋವೈಜ್ಞಾನಿಕವಾಗಿ ಪರಿಭಾವನಾರ್ಹವಾಗಿದೆ. ನಂದಿಮಿತ್ರನ ಪಾತ್ರವಂತೂ ವಾಸ್ತವ್ಯದ ಉಸಿರಿನಂತೆ ಜೀವಂತವಾಗಿದೆ. ನಂದಿಮಿತ್ರ ನಷ್ಟ ಚಾತಕಿ, ನತದೃಷ್ಟ. ಯಾರು ಅವನನ್ನು ಪ್ರೀತಿಯಿಂದ ಕಾಣುತ್ತಾರೋ ಅವರ ಪಾಲಿಗೆ ನಷ್ಟಕಷ್ಟಗಳು ಕಟ್ಟಿಟ್ಟ ಬುತ್ತಿ. ಯಾರು ಅವನನ್ನು ಕಾಠಿಣ್ಯದಿಂದ ಕ್ರೂರವಾಗಿ ಕಾಣುತ್ತಾರೋ ಅವರಿಗೆ ಅದೃಷ್ಟ ಕೂಡಿ ಬರುತ್ತದೆ. ನಂದಿಮಿತ್ರನ ಮೈದುಡಿತದಿಂದ ಕಾಷ್ಠಕೂಟನಿಗೆ ಕಷ್ಟದ ದಿನಗಳು ಕರಗಿದವು, ದಿನಗಳೆದಂತೆ ಹಣಕೂಡಿತು. ಊರಿನ ಇದ್ದುಳ್ಳವರಲ್ಲಿ ಒಬ್ಬನಾಗಿ ಆತನು ಗಣ್ಯಮನುಷ್ಯನಾದ. ಕಾಷ್ಠಕೂಟ ಉಪಜೀವಿ ಯಾದುದರಿಂದ ನಂದಿಮಿತ್ರನ ಕಾರ್ಪಣ್ಯದ ಬದುಕನ್ನು ತನ್ನ ಸ್ವಲಾಭಕ್ಕೆ ಬಳಸಿ ಕೊಂದ. ಅದಕ್ಕೆ ಕೊಟ್ಟ ಪ್ರತಿಫಲ ಮಾತ್ರ ಕಿಂಚಿತ್, ಅದು ದುಡಿಮೆಗೆ ತಕ್ಕ ಫಲವಲ್ಲ. ಕಾಷ್ಠಕೂಟ ಲೆಕ್ಕಾಚಾರದ ಮನುಷ್ಯ. ಆತ ತನ್ನ ಹೆಸರಿಗೆ ಅನುಗುಣ ವಾಗಿದ್ದ; ಕಟ್ಟಿಗೆಯಂತೆ ಜಡ, ನಿರ್ಜೀವಿ, ನಿಷ್ಪಂದ, ನಿಷ್ಠುರ, ನಿರ್ದಯಿ, ತನ್ನ ಬದುಕಿನ ಬೇರಿಗೆ ನಿರ್ವಂಚನೆಯಿಂದ ನೀರೆರೆಯುತ್ತಿದ್ದ ನಂದಿಮಿತ್ರನಿಗೆ, ತನ್ನ ಹೆಂಡತಿ ಒಂದು ದಿನ ಹೊಟ್ಟೆ ತುಂಬ ಊಟ ಹಾಕಿದ್ದಕ್ಕೆ, ಸಿಕ್ಕಾಪಟ್ಟೆ ರೇಗಿ ಕೂಗಾಡಿ ಹೊಡೆದು ಬಡಿದು ಕಡೆಗೆ ಮನೆಯಿಂದಲೇ ಓಡಿಸಿದ. ಕೈಹಿಡಿದ ಹೆಂಡತಿಯನ್ನು ಗೃಹಲಕ್ಷ್ಮಿಯನ್ನು ಹೊಡೆದುದೂ ಸಾಲದೆ ಮನೆಯಿಂದ ಅಟ್ಟಿದ್ದನ್ನು ಕಂಡು ನಂದಿ ಮಿತ್ರ ಕೂಡ ‘ನಿನ್ನ ಮನೆಯಲ್ಲಿ ಮಾರಿಯಿರಲಿ’ ಎಂದು ಶಪಿಸಿ ಹೊರಟ. ಕಾಷ್ಠಕೂಟ ಕೊಂಚ ಕೊಟ್ಟರೂ ನಂದಿಮಿತ್ರ ಅಷ್ಟರಲ್ಲೆ ತೃಪ್ತನಾಗಿದ್ದ. ತನ್ನ ಬಾಳಿನಲ್ಲಿ ಅದುತನಕ, ಕೇವಲ ಸಾವು ನೋವು ಕಷ್ಟನಷ್ಟಗಳೇ ಮೇಲಿಂದ ಮೇಲೆ ಅಪ್ರತಿಹತವಾಗಿ ಬೀಳುತ್ತಿದ್ದರೂ, ಆತ ಅವನ್ನೆಲ್ಲ ಸಹಿಸಿ ನಿಂತಿದ್ದ. ಇನ್ನೇನು ಈ ಕಾರ್ಪಣ್ಯಕ್ಕೊಂದು ನಿಲುಗಡೆ ಬಂತೆಂದು ಭಾವಿಸಿ ನೆಮ್ಮದಿಯಾಗಿದ್ದ. ಅವನೂ ಸಹ ಈ ಪ್ರಸಂಗದಲ್ಲಿ ಸಿಡಿದೆದ್ದುದರಲ್ಲಿ ಸ್ವಾರಸ್ಯವಿದೆ. ಜಯಘಂಟೆಯಲ್ಲಿ ತನ ತಾಯನ್ನು ಕಂಡು ಹಾಯಾಗಿದ್ದ. ನಿತ್ಯ ಮನೆಯಲ್ಲಿ ತಾಯಂತೆ ಊಟ ಬಡಿಸುತ್ತಿದ್ದಳು. ಇವಳಿಗೆ ಬಿದ್ದ ಬರೆ ತನಗೆಂದು ಆತ ತಿಳಿದಿ ಉರಿದುಬಿದ್ದ.
ಕಾಷ್ಠಕೂಟ ಸಣ್ಣ ಕಾರಣಕ್ಕಾಗಿ ಹೆಂಡತಿಯನ್ನು ಭಯಂಕರವಾಗಿ ಶಿಕ್ಷಿಸಿದ ರೀತಿ ಸರಿಯಿಲ್ಲವೆಂಬುದನ್ನು ಒಪ್ಪಬೇಕಾದುದೇ. ಆದರೂ ಆತನ ರೋಷಕ್ಕೆ ಇರುವ ಕಾರಣವನ್ನು ಮರೆಯಬಾರದು. ಹೆಂಡತಿ ನಂದಿಮಿತ್ರನಿಗೆ ಹೊಟ್ಟೆ ತುಂಬ ಬಡಿಸಿದ್ದರಿಂದ ಕೆಲಸ ಕೆಟ್ಟಿತು, ನಂದಿಮಿತ್ರ ಹೊಟ್ಟೆ ತುಂಬ ತುಂಬಿದ ದಿನವೇ ದಣಿಯ ವಿರುದ್ಧ ತಿರುಗಿಬಿದ್ದುದು ಅರ್ಥಪೂರ್ಣವಾಗಿದೆ. ಹೊಟ್ಟೆ ತುಂಬುವವರೆಗೂ ಮನುಷ್ಯ ದುಡಿತದಲ್ಲಿ ನಿರತ. ಒಮ್ಮೆ ಅದಕ್ಕೆ ತೃಪ್ತಿ ಪೂರ್ಣವಾಗಿ ದೊರೆಯಿತೆಂದರೆ ಸಾಕು ಮಾನವ, ಅದುವರೆಗೂ ಅಷ್ಟಕ್ಕೇ ಆಲೋಚನೆಗಳನ್ನು ಸೀಮಿತಗೊಳಿಸಿದ್ದವನು, ಈಗ ಅದರ ಆಚೆಗೂ ಬುದ್ದಿ ಓಡಿಸುತ್ತಾನೆ. ಮನುಷ್ಯನ ವಿಕಾಸ ಚರಿತ್ರೆ ಇದನ್ನೇ ಸಾರುತ್ತದೆ. ಭೋಗ, ಕಲೆ, ನಾಗರಿಕತೆ – ಇವೆಲ್ಲಾ ಹೊಟ್ಟೆ ಬಟ್ಟೆ ಆದಮೇಲೆ ಬರುವಂತಹವು. ಮೊದಲು ಹೊಟ್ಟೆ, ಆಮೇಲೆ ಬಟ್ಟೆ. ಎಲ್ಲರೂ ಮಾಡುವುದು ಹೊಟ್ಟೆಗಾಗಿ ಗೇಣು ಬಟ್ಟೆಗಾಗಿ. ಆಮೇಲೆ ಉಳಿದ ಭೋಗಸಾಮಗ್ರಿಗಳು. ಇಂದಿಗೂ ಹೊಟ್ಟೆಪಾಡಿಗಾಗಿ ದುಡಿಯುವುದರಲ್ಲೇ ಜೀವನವನ್ನೆಲ್ಲಾ ಕಳೆಯಬೇಕಾಗಿರುವ ಅಲೆಮಾರಿಗಳೂ, ಆದಿವಾಸಿಗಳೂ, ಕೂಲಿನಾಲಿಗಳು ಬಟ್ಟೆ ಹೆಚ್ಚು ಹಾಕಿಕೊಳ್ಳದಿರು ವುದು ಮನುಷ್ಯಜೀವನದ ರೀತಿಯೇ ಆಗಿದೆ. ನಂದಿಮಿತ್ರ ಆಹಾರ ಇಲ್ಲದಾಗ ಆಹಾರ ಕ್ಕಾಗಿ ಹಾತೊರೆದ. ಅದು ಆಕಂಠ ಪ್ರಮಾಣದವರೆಗೆ ಕೈಗೆಟುಕುವ ಅನುಕೂಲದ ಕಾಲ ಬಂದಾಗ ಅದನ್ನು ಅವಜ್ಞೆಯಿಂದ ಉಪೇಕ್ಷಿಸಿದ. ಈ ಅಪೇಕ್ಷೆ ಉಪೇಕ್ಷೆಗಳ ಅಂತರದಲ್ಲಿಯೇ ನಂದಿಮಿತ್ರನ ವ್ಯಕ್ತಿತ್ವ ಬಿಚ್ಚಿಕೊಂಡಿರುವುದರ ಹಿರಿಮೆ ಅಡಗಿದೆ.
ಹಳಬನಿಗಿಂತ ಹೊಸಬನಲ್ಲಿ ಉತ್ಸಾಹ ಅಧಿಕ; ಎಲ್ಲದರಲ್ಲೂ ಅಷ್ಟೇ; ಗಾದೆ ಅಗಸ (- ಅಸಗ) ಹೊಸದರಲ್ಲಿ ಗೋಣಿ ತಟ್ಟನ್ನೂ (- ಚೀಲವನ್ನು) ಸೆಣೆದ. ವಂಶಪಾರಂಪರ್ಯವಾಗಿ ಬಂದ ಒಂದು ಮತದಲ್ಲಿ ಹುಟ್ಟಿದವನಿಗಿಂತ ಆ ಮತಕ್ಕೆ ಹೊಸದಾಗಿ ಮತಾಂತರಗೊಂಡವನಲ್ಲಿ ನಿಷ್ಠೆ ನೇಮ (-ನಿಯಮ) ಹೆಚ್ಚು. ಕಿತ್ತಯ್ಯ (ನಂದಿ ಮಿತ್ರ) ನಲ್ಲೂ ಈ ನವೋತ್ಸಾಹವನ್ನೂ ನಾವು ನೋಡುತ್ತೇವೆ. ಕಸಿ ಮಾಡಿದ. ಬೇರೆ ಬೇರೆ ಜಾತಿ ಬೆರಸಿ ಮಿಶ್ರತಳಿ ಏರ್ಪದಿಸಿದ ಪರಿಣಾಮವೆಂದರೆ ಬೆಳೆ, ಬೆಳವಣಿಗೆ ಹಲವುಪಟ್ಟು ಹೆಚ್ಚುವುದು. ಸೂರ್ಯಮಿತ್ರ ಜೈನತ್ವಕೆ ಪರಿವರ್ತನೆಗೊಂಡಾಗ, ಭದ್ರಬಾಹು ಮತ್ತು ಗಣಧರರು ಮತಾಂತರಗೊಂಡಾಗ ಹೀಗೆ ಹಲವು ಹತ್ತು ಜನ ಪ್ರತಿಭಾವಂತರು ಧರ್ಮಾಂತರಗೊಂಡಾಗ ಅವರು ಅದುವರೆಗಿನ ಮಾಮೂಲೀ ಜೈನರಿಗಿಂತ ಎತ್ತರಬಿತ್ತರರಾಗಿ, ಮೇರು ಮಂದರವಾಗಿ ಬೆಳೆದು ನಿಲ್ಲುವುದು ಕಂಡು ಬರುತ್ತದೆ. ಇದಕ್ಕೆ ಮನಸ್‍ಶಾಸ್ತ್ರ ಹಾಗೂ ವಿಜ್ಞಾನಗಳ ಬೆಂಬಲವೂ ಇದೆ. ಈ ಅಂಶದಿಂದ ಕೂಡ ನಂದಿಮಿತ್ರನ ಪಾತ್ರವನ್ನು ವಿಚಿಕಿತ್ಸೆಗೆ ಒಳಗುಮಾಡಬಹುದು.
ಭದ್ರಬಾಹು ಕಥೆಯಲ್ಲಿ ವಡ್ಡಾರಾಧನೆಯ ಉಳಿದ ಕಥೆಗಳಲ್ಲಿ ಬರುವಂತೆ ಉಪಸರ್ಗದ ವಿವರ ದಟ್ಟವಾಗಿ ಮೈ ಚಾಚಿಕೊಳ್ಳುವುದಿಲ್ಲ. ಇಲ್ಲಿ ಉಪಸರ್ಗ ಗೌಣವಾಗಿದೆ. ಕೇವಲ ಪರೀಷಹ ಜಯದ ವಿವರವಿದೆ. ಈ ಕಥೆಯನ್ನು ‘ಉಪಸರ್ಗ ಕೇವಲಿಗಳ ಕಥೆ’ ಎಂಬುದಕ್ಕಿಂತ ‘ಪಾತ್ರಪ್ರಧಾನ ಚಾರಿತ್ರಿಕ ಕಥೆ’ ಎಂದು ಕರೆಯಬಹುದು. ಭದ್ರಬಾಹು ಚಂದ್ರಗುಪ್ತ; ನಂದಿಮಿತ್ರ, ಕಾಷ್ಟಕೂಟ – ಈ ಪಾತ್ರಗಳಂತೆ ಇಲ್ಲಿನ ಅಶೋಕ, ಕುಣಾಲ, ಸ್ಥೂಲಭದ್ರ ಪಾತ್ರಗಳನ್ನು ಜೈನ ಹಾಗೂ ಜೈನೇತರ ಕಥಾ ಸಾಹಿತ್ಯದಲ್ಲಿ ಸಿಗುವ ವಿವರಗಳ ಬೆಳಕಿನಲ್ಲಿ ಪರಿಶೀಲಿಸಬಹುದು.
ಅಶೋಕನ ಪಾತ್ರ ಅರ್ಥಪೂರ್ಣ ವ್ಯಕ್ತಿತ್ವದಿಂದ ಕೂಡಿದೆ. ಹೊಟ್ಟೆಯಲ್ಲಿ ಹುಟ್ಟಿದ ಮಗನಿಗೆ ತನ್ನ ಪತ್ರದ ಅಪವಾಚನದಿಂದ ಉಂಟಾದ ದುರ್ದೆಶೆಗೆ ಬಹುವಾಗಿ ಮರುಗುತ್ತಾನೆ. ಅಸಹಾಯಕ ಸ್ಥಿತಿ ಬೇರೆ, ಚಕ್ರವರ್ತಿಯಾಗಿದ್ದೂ ಮಗನಿಗೆ ಕಣ್ಣು ಬರಿಸುವಂತಿಲ್ಲ. ಅದರಿಂದ ತಂದೆಯಾದ ದೊರೆ ಕಣ್ಣಿದ್ದೂ ಕುರುಡುನಾದಂತೆ ಭಾವಿಸುವ ನೋವಿಗೆ ಬೀಳುತ್ತಾನೆ. ಅವನ ಹಳವಂಡ ನುಡಿಗಳಿಗೆ ಎಟುಕದ್ದು. ಮಗನ ಬಾಳು ಕತ್ತಲೆಯಾಗಿದ್ದು ಅದರ ನೆರಳು ತನ್ನ ಬಳಿಗೇ ಚಾಚಿದೆ, ತನ್ನ ಮೇಲೇ ಬಿದ್ದಿದೆ. ಮಹಾರಾಜನ ಮೂಕವೇದನೆ ಎಲ್ಲ ಮನುಷ್ಯರಿಗೆ ಬರುವಂತಹುದು. ಮಗ ನದುಕಿದ್ದರೂ ಆ ಬದುಕು ಮುರಿದ ಬಾಳು. ಅದಕ್ಕೆ ಪರ್ಯಾಯವಾಗಿ ತಾನೂ ಕಾರಣನೆಂಬ ಅಳುಕು ಇದೆ. ಅಂಗವಿಕಲ ಸಿಂಹಾಸನಕ್ಕೆ ಅನರ್ಹ. ಕಣ್ಣಿಲ್ಲದವನಿಗಂತೂ ನಿಶ್ಚಯವಾಗಿ ಸಿಂಹಾಸನದ ನಂಟಿಲ್ಲ. ಇನ್ನು ತನ್ನ ಮಗ ಕುಣಾಲನ ಜೀವನ ಧೃತರಾಷ್ಟ್ರ ಜೀವನ. ಅವನ ಅರಸಿ ಚಂದ್ರಾನನೆಯದು ಗಾಂಧಾರಿ ಬಾಳು. ಅಶೋಕ ಮಹಾ ಪುತ್ರವಾತ್ಸಲ್ಯಿ. ಕುಣಾಲನ ಕರುಣಾಜನಕ ಬದುಕಿಗೆ ಅವನ ಎದೆ ಬಿರಿದಿದೆ. ಕುಣಾಲನ ಕುಸಿದ ಮರೀಚಿಕೆ ಕಣ್ಣಾಗಬೇಕಾದ ಮಗನಿಗೆ ತಾನೇ ಕಣ್ಣಾಗಿ ನಿಲ್ಲುತ್ತಾನೆ. ಏನಾದರೂ ತಾನೆ ಏನು? ಕಣ್ಣಿಗೆ ಬದಲು ಏನು ಕೊಡಬಲ್ಲ? ಆದರೂ, ಆದಮ್ಯ, ಕರುಳ ಕರೆಗೆ ಓಗೊಟ್ಟು, ಮಗನಿಗೆ ಕೇಳಿದ;ಮಗನೆ, ಬೇಡ ನೀನು’ ಎಂದು. ಕುಣಾಲನಾದರೋ ತಂದೆಯಂತೆ ಚಕ್ರವರ್ತಿಯಾಗಬೇಕಾಗಿದ್ದವನು. ರಾಜಪುತ್ರ ಕೇಳಬೇಕಾದ್ದನ್ನೇ ಕೇಳಿದ, ‘ಕಾಣಿಕೀ ರತ್ನ ಬೇಕೆಂದು. ಈ ಬೇಡಿಕೆ ಕೇಳಿ ತಂದೆ ಜೀವಚ್ಛವವಾದ. ಮಗನಿಗೆ ತಾನಾಗಿ ಒತ್ತಾಯದಿಂದ ಒಲವರದಿಂದ ಏನಾದರೂ ಕೆಲಿಕೊ ಮಗೂ ಎಂದು ಕೇಳಿದ್ದಾಗಿದೆ. ಕೇಳಿದ್ದನ್ನು ಕೊಡಬೇಕೆಂಬ ಅಪೇಕ್ಷೆ ಅಶೋಕನದು. ಅನಿರೀಕ್ಷಿತ ಯಾಚನೆ ಬಂದು ತಂದೆಗೆ ಯೋಚನೆಗಿಟ್ಟುಕೊಂಡಿತು. ಯಾತನೆಗೆ ಕಾರಣವಾಯಿತು. ಒಳಗೊಲಗೆ ಕರುಳು ನುಲಿದು ಹಿಪ್ಪೆಯಾಯಿತು.
ಚೇಳು ಕುಟುಕಿದಂತಾಯಿತು. ಆಗ ಮಾತು ಕೊಟ್ಟು ಈಗ ಮರುಮಾತು ಕೊಡಬೇಕಾಗಿದೆ. ಕಾಕಿಣೀ ರತ್ನ ಕೊಡುವುದು ಸಾಧ್ಯವಿಲ್ಲ ಎಂದು ಈಗ ಯಾವ ಬಾಯಿಂದ ಹೇಗೆ ಹೇಳುವುದು? ಗಾಯದ ಮೇಲೆ ಬರೆ? ಈ ಮೂಕ ಹಿಂಸೆಗೆ ಬೇಗ ಮುಗಿತಾಯ ಹಾಡಬೇಕೆನ್ನಿಸಿತು. ಕೂಡಲೇ ಕುಣಾಲನಿಗೆ ನೋವು ನುಂಗಿದ ಸೋತ ದನಿಯಲ್ಲಿ ಹೇಗೊ ಹೇಳಿದ ‘ಅದು ಚಕ್ರವರ್ತಿಗಲ್ಲದೆ ಬೇರೆಯವರಿಗೆ ಇಲ್ಲ’ ಎಂದು. ಆನಂದಗಳೆಲ್ಲ ಬತ್ತಿದಾಗ ಸನ್ಯಾಸ ಸಹಜ. ಸಂಸಾರ ವೈರಾಗ್ಯಕ್ಕೆ ದಾರಿ ತೆರೆಯಿತು. ಯಾರೂ ವಿರಾಗಿಯಾಗುವುದು ಇಂಥ ಪ್ರಸಂಗಗಳಲ್ಲೇ. ಅನಿವಾರ್ಯವಾಗಿ, ವಾಸ್ತವ ಎಂಬಂತೆ, ಅಶೋಕನು ಸುವ್ರತ ಭಟಾರನ ಬಳಿ ಜಿನದೀಕ್ಷೆ ಕೈಗೊಂಡು ಪರತ್ರೆ ಸಾಧಿಸಿದ.
ಕುಣಾಲನ ಪ್ರತಿಕ್ರಿಯೆ ಎಂತಹದು? ಕುಣಾಲ ಚಂದ್ರಾನನೆ ಏನೆಂದರು? ಏನಾದರು? ನೊಂದ ದಂಪತಿಗಳೂ ಯತಿಪತಿಗಳಾದರೆ? ಆತ್ಮಹತ್ಯೆ ಮಾಡಿಕೊಂಡರೆ? (…….) ಈ ವಿಷಯಗಳ ಬಗ್ಗೆ ವಡ್ದಾರಾಧನೆಯಲ್ಲಿ ಉತ್ತರಗಳಿಲ್ಲ. ಕೃತಿಕಾರನ ಈ ಅಸೀಮ ನಿರ್ಲಕ್ಷ್ಯ ಅಕ್ಷಮ್ಯವಾಗುತ್ತದೆ. ಪಾತ್ರರಚನೆಯಲ್ಲಿ ದೋಷ ಬಂದಿದೆಯೆನ್ನಿಸುತ್ತದೆ. ಕುಣಾಲನ ಬದುಕು ದುರಂತ ಮಡುವಿನ ನಟ್ಟನಡುವೆ ತತ್ತರಿಸುತ್ತಿರುವಾಗಲೇ ಕಥೆಗಾರ ಕೈತೊಳೆದುಕೊಂಡುಬಿಡುತ್ತಾನೆ. ಕುಣಾಲನನ್ನು ಮರೆತುಬಿಟ್ಟನೆ ಅಥವಾ ಅವನ ಕಾರುಣ್ಯ ಸಿಂಚಿತ ಜೀವನವನ್ನು ಓದುಗರೇ ಊಹಿಸುತ್ತಾರೆಂದು ಉದ್ದೇಶ ಪೂರ್ವಕವಾಗಿ ಪ್ರಸ್ತಾಪಿಸದೆ ಬಿಟ್ಟನೆ? ವಡ್ಡಾರಾಧನಕಾರ ಕುಣಾಲನ ಮಗನಾದ ಸಂಪ್ರತಿ ಚಂದ್ರಗುಪ್ತನ ಮೂಲಕ ಕೂಡ, ಅವನ ತಂದೆ ತಾಯಿಯರ ಬಗ್ಗೆ ಏನನ್ನೂ ಹೇಳಿಸುವುದಿಲ್ಲ. ಈ ಆನಾದರವೇಕೆ? ಕುಣಾಲನನ್ನು ಕುರುಡನನ್ನಾಗಿ ಮಾಡಿ ಅವನ ಜೀವಿತದ ಉತ್ತರಾರ್ಧಕ್ಕೆ ಲೇಖಕ ಕುರುಡಾಗಿದ್ದೇಕೆಂದು ನಿಶ್ಚಯವಾಗದು. ಕುಣಾಲನ ಪಾತ್ರ ಜೈನೇತರ ಸಾಹಿತ್ಯದಲ್ಲೂ ಪ್ರವೇಶ ಪಡೆದಿದೆ. ಬೌದ್ಧ ಕಥಾಸಾಹಿತ್ಯದಲ್ಲಂತೂ ಕುಣಾಲನ ಬಗ್ಗೆ ಬೇರೊಂದು ಕಥೆಯೇ ಇದೆ. ಅದು ಸ್ಥೂಲ ರೂಪದಲ್ಲಿ ಇಲ್ಲಿನ ಇನ್ನೊಂದು ಮುಖ. ಜೈನ ಬೌದ್ಧ ಸಾಹಿತ್ಯದಲ್ಲಿನ ಸದೃಶ ಕಥೆ, ವಸ್ತುಗಳಸಾಮ್ಯಭೇದಗಳನ್ನು ಸಮೀಕರಿಸಿ ನಡೆಸುವ ಅಭ್ಯಾಸದ ಅಗತ್ಯವಿದೆ. ಜೈನ ಸಾಹಿತ್ಯದಲ್ಲಿ ಶ್ರೇಣಿಕನ ಬಗ್ಗೆ ಅಪಾರ ವಾಙ್ಮಯವಿದೆ. ಬೌದ್ಧ ಸಾಹಿತ್ಯದಲ್ಲಿ ಅಶೋಕನ ಬಗ್ಗೆ ಹಾಗಿದೆ. ಇದು ಸಹಜವೇ. ಏಕೆಂದರೆ ಇವರಿಬ್ಬರೂ ಆ ಎರಡು ಧರ್ಮಗಳ ಪುರೋಭಿವೃದ್ಧಿಗೆ ಆಧಾರಸ್ತಂಭವಾಗಿ ನಿಂತವರು. ಬೌದ್ಧಸಾಹಿತ್ಯದಲ್ಲೂ ಕುಣಾಲನ ಸಂಬಂಧವಾಗಿ ಕಥೆಯಿದೆ. ಅಲ್ಲಿಯೂ ಕುಣಾಲನ ಕಣ್ಣುಗಳನ್ನು ಕೀಳಿಸಿದ ಸಂಗತಿಯಿದೆ. ಜೈನ-ಬೌದ್ಧ ಕಥೆಗಳೆರಡೂ ಈ ಅಂಶದಲ್ಲಿ ಹೊಂದಾಣಿಕೆಯನ್ನು ತೋರಿಸುವುದರಿಂದ, ಇದೊಂದು ಚಾರಿತ್ರಿಕ ಘಟನೆಯೆಂದು ತಿಳಿಯಲು ಅವಕಾಶ ವಿದೆ. ಕುಣಾಲ ಸಂಬಂಧಿಯಾದ ಬೌದ್ಧಕಥೆಯನ್ನು ಇಲ್ಲಿ ಸಂಗ್ರಹವಾಗಿ ಕೊಟ್ಟಿದೆ;
ಅಶೋಕನು ಬುದ್ಧನ ನೆನಪಿಗಾಗಿ ೮೪ ಸಾವಿರ ಸ್ತೂಪಗಳನ್ನು ನಿರ್ಮಾಣಮಾಡಿಸಿದ. ಅಶೋಕನ ರಾಣಿ ಪದ್ಮಾವತಿ ಒಬ್ಬ ಮಗನನ್ನು ಹಡೆದಳು. ಮುದ್ದಾದ ಮಗುವಿನ ಕಣ್ಣುಗಳಂತೂ ಚೆಲುವಿನ ಬಟ್ಟಲಾಗಿದ್ದುವು. ಮಗುವಿಗೆ ಧರ್ಮವರ್ಧನನೆಂದು ಹೆಸರಿಟ್ಟರು. ಮಗುವಿನ ಮುಖ ಹುಣ್ಣಿಮೆಯ ತಿಂಗಳಿನಂತೆ, ಕಣ್ಣುಗಳು ಬಿರಿದ ನೀಲೋತ್ಪಲದಂತೆ ಕಂಗೊಳಿಸುತ್ತಿದ್ದುವು. ಅಶೋಕ ತನ್ನ ಆಪ್ತ ಪರಿವಾರಕ್ಕೆ ಕೇಳಿದ ‘ಈ ಬಗೆಯ ಕಣ್ಣುಗಳನ್ನು ಯಾರಾದರೂ ಬೇರೆಲ್ಲಾದರೂ ನೋಡಿದ್ದೀರಾ?’ ಎಂದು ಸಚಿವರಿಂದ ಉತ್ತರ ಬಂತು: ‘ಇಂಥ ಕಣ್ಣುಗಳನ್ನು ಮಕ್ಕಳಲ್ಲಿ ಕಂಡಿಲ್ಲ. ಹಿಮಾಲಯದಲ್ಲಿರುವ ಕುಣಾಲ ಹಕ್ಕಿಯ ಕಣ್ಣುಗಳನ್ನು ನೋಡಿದ್ದೇವೆ. ಅವು ಕುಮಾರನ ಕಣ್ಣುಗಳಂತೇ ಇವೆ.’ ಅಶೋಕನ ಅಪ್ಪಣೆಯಂತೆ ಬೇಟೆಗಾರರು ಕುಣಾಲಪಕ್ಷಿ ಹಿಡಿದು ತಂದರು. ಹಕ್ಕಿಯ ಕಣ್ಣಿಗೂ ಕುಮಾರನ ಕಣ್ಣಿಗೂ ವ್ಯತ್ಯಾಸವಿರಲಿಲ್ಲ. ಸರಿ, ಅಂದಿನಿಂದ ಕುಮಾರನಿಗೂ ಕುಣಾಲ ಎಂಬ ಇನ್ನೊಂದು ಹೆಸರಾಯಿತು.
ಕುಮಾರ ಕುಣಾಲ ಕೌಮಾರ್ಯ ಕಳೆದು ಯೌವನಕ್ಕೆ ಬಂದ. ಚತುಷ್ಷಷ್ಟಿ ಕಲೆಗಳಲ್ಲಿ ನಿಪುಣನಾದ. ಸಂಗೀತವಿಶಾರದನಾದ. ಕಾಂಚನಮಾಲೆ ಎಂಬಾಕೆ ಮಡದಿಯಾದಳು. ಅಶೋಕ ಒಂದು ಸಲ ಕುಕ್ಕುಟಾರಾಮದ ಭಿಕ್ಷುಗಳ ಬಳಿ ‘ಹೊರಟಾಗ ಕುಣಾಲನನ್ನೂ ಕರೆದೊಯ್ದ. ಕುಕ್ಕಟಾರಾಮದ ಮಹಾಸ್ಥವಿರ ಯಶಸ್ಸು ಎಂಬಾತ. ಆತ ಕುಣಾಲವನ್ನು ಕಂಡು ‘ಇವನು ಇಷ್ಟರಲ್ಲಿಯೇ ಕಣ್ಣು ಕಳೆದುಕೊಳ್ಳುವನು’ ಎಂದು ಮುಂದಾಗುವುದನ್ನು ಹೇಳಿದ. ಕುಣಾಲ ಯಶಸ್ಸುವಿನ ಅಡಿ ಹಿದಿದ. ಭಿಕ್ಷು ನುಡಿದ ‘ಕುಮಾರನೇ, ದುಃಖಗಳಿಗೆ ಕಣ್ಣು ಮೂಲ. ಕಣ್ಣುಗಳು ಚಂಚಲ ಸ್ವಭಾವದವು. ಮಿತ್ರರೂಪಿ ಶತೃಗಳು. ಈ ಸಂಗತಿ ತಿಳಿಯದೆ ಕಣ್ಣುಗಳ ವಶರಾಗಿ ಪಾಪಕೂಪಕ್ಕಿಳಿಯುವರು. ಕಣ್ಣುಗಳ ಜಾಗ್ರತೆ ಇರಲಿ’. ಕುಣಾಲನ ಎದೆಯಲ್ಲಿ ಉಪದೇಶ ಬೇರೂರಿತು.
ಒಮ್ಮೆ ಕುಣಾಲ ಏಕಾಂತದಲ್ಲಿದ್ದ. ಅಲ್ಲಿಗೆ ಅಶೋಕನ ರಾಣಿಯರಲ್ಲೊಬ್ಬಳಾದ ಶಿಷ್ಯರಕ್ಷಿತೆ ಬಂದಳು. ಕಾಮಾಧಿಕ್ಯದಿಂದ ಕುಣಾಲನನ್ನು ಅಲಂಗಿಸಿದಳು. ಕುಣಾಲನ ಕಣ್ಣುಗಳನ್ನು ನೋಡುತ್ತಾ ‘ಯುವರಾಜಾ, ಈ ಕಣ್ಣುಗಳ ಚೆಲುವಿಗೆ ನಾನು ಸೋತಿದ್ದೇನೆ’ ಎಂದಳು. ಕುಣಾಲ ‘ತಾಯಿ, ಇಂಥ ಪಾಪದ ನುಡಿಗಳನ್ನು ಆಡದಿರಿ. ನಾನೂ ನಿನ್ನ ಮಗನಂತಲ್ಲವೇ, ಎಚ್ಚೆತ್ತುಕೋ.’ ತನ್ನನ್ನು ನಿರಾಕರಿಸಿದ್ದರಿಂದ ತಿಷ್ಯರಕ್ಷಿತೆ ನಾಗಿಣಿಯಾದಳು: ‘ಕುಮಾರಾ, ನನಗೇ ಬುದ್ಧಿ ಹೇಳುವೆಯಾ? ನನ್ನನ್ನು ಎದುರಿಸಿದವರಿಗೆ ಏನು ಗತಿ ಬರುವುದೆಂದು ಮುಂದೆ ತಿಳಿಯುವೆ.’ ‘ಅಮ್ಮಾ, ನನಗೆ ಮೃತ್ಯು ಬಂದರೂ ಸರಿ, ಅಧರ್ಮಕ್ಕೆ ತೊಡಗುವುದಿಲ್ಲ.’ ತಿಷ್ಯರಕ್ಷಿತೆ ಕ್ರೋಧಕಾರಿ ದಳು. ಪ್ರತೀಕಾರಕ್ಕೆ ಅವಕಾಶ ಕಾಯುತ್ತಿದ್ದಳು. ಹೀಗಿರುವಾಗ ಒಮ್ಮೆ ತಕ್ಷಶಿಲೆಯವರು ಸರಕಾರದ ಮೇಲೆ ತಿರುಗಿ ಬಿದ್ದರು. ದಂಗೆ ಅಡಗಿಸಲು ಅಶೋಕ ಅಣಿಯಾದ. ಸಚಿವರು ಯುವರಾಜ ಕುಣಾಲನಿರುವಾಗ ಅವನನ್ನೇ ಕಳಿಸಬಹು ದೆಂದರು. ಕುಣಾಲನೂ ಒಪ್ಪಿ ಹೊರಟ. ತಕ್ಷಶಿಲೆಯಲ್ಲಿ ಪ್ರತಿಭಟನೆಯ ಬದಲು ಸ್ವಾಗತ ದೊರೆಯಿತು. ಪಟ್ಟಣವನ್ನು ಅಲಂಕರಿಸಿದ್ದ ಜನತೆ ಕುಣಾಲನನ್ನು ಬರಮಾಡಿ ಕೊಂಡರು. ‘ರಾಜಾ, ಕೆಟ್ಟ ಅಧಿಕಾರಿಗಳಿಗೆ ಎದುರಾಗಿ ನಾವು ದಂಗೆ ಎದ್ದಿದ್ದೇವೆ. ಪ್ರಭುಗಳಿಗೆ ಅವಿಧೇಯರಾಗಿಲ್ಲ.’ ತಕ್ಷಶಿಲೆ ಶರಣಾಯಿತು. ಸೆಣಸಾಟವಿಲ್ಲದೆ ಕುಣಾಲನಿಗೆ ಸುಲಭ ವಿಜಯ ದೊರೆಯಿತು.
ಕುಣಾಲ ತಕ್ಷಶಿಲೆಗೆ ಹೊರಟಮೆಲೆ ಅಶೋಕನಿಗೆ ಅರೋಗ್ಯ ಕೆಟ್ಟಿತು. ಮೈಯಿಂದ ಕೆಟ್ಟ ವಾಸನೆಯ ಕೀವು ಬಸಿಯುತ್ತಿತ್ತು. ವಾಂತಿ ಬೇರೆ. ರಾಜವೈದ್ಯರು ಗುಣಪಡಿಸಲಾಗಲಿಲ್ಲ. ಅಶೋಕನಿಗೆ ತನ್ನ ಮಗ ಕುಣಾಲನಿಗೆ ಪಟ್ಟ ಕಟ್ಟಿ ಸಾಯುವ ಆಸೆ. ತಿಷ್ಯರಿಕ್ಷಿತೆಗೆ ಗಾಬರಿ. ದೊರೆಗೆ ನಿರಾಶೆಯಾಗದಿರುವಂತೆ ಸಮಾಧಾನಿಸಿದಳು. ತನ್ನ ಸ್ವಬುದ್ದಿಯನ್ನು ಚುರುಕುಗೊಳಿಸಿದಳು. ಅರಮನೆ ಪಂಡಿತರನ್ನೆಲ್ಲ ಕರೆಸಿದಳು. ದೊರೆಗೆ ಬಂದಿರುವಂತಹ ಕಾಯಿಲೆ ರಾಜ್ಯದಲ್ಲಿ ಯಾರಿಗಾದರೂ ಬಂದಿದ್ದರೆ ಕರೆದು ತರಲು ತಿಳಿಸಿದಳು. ಅಂಥವನನ್ನು ತರಲಾಯಿತು. ಅವನನ್ನು ಕೊಲ್ಲಿಸಿ ಹೊಟ್ಟೆ ಸೀಳಿಸಿದಳು. ಅಲ್ಲೊಂದು ಹುಳುವಿತ್ತು. ಅದರ ಮೇಲೆ ಮೆಣಸಿನ ಪುಡಿ ಉದುರಿಸಿದಳು. ಮೆಣಸು ಶುಂಠಿಪುಡಿ ಹಾಕಿದಳು. ಹುಳು ಸಾಯಲಿಲ್ಲ. ಈರುಳ್ಳಿ ರಸ ಹಿಂಡಿದಳು. ಹುಳು ಸತ್ತಿತು.
ತಿಷ್ಯರಕ್ಷಿತೆ ಅಶೋಕನಿಗೆ ಈರುಳ್ಳಿ ತಿನ್ನಿಸಿದಳು. ಸತ್ತ ಹುಳು ಮೈಯಿಂದ ಹೊರಗೆ ಬಿತ್ತು. ಗುಣಮುಖಿಯಾದ ಅಶೋಕ ‘ಬೇಕಾದ ವರ ಕೇಳಿಕೋ’ ಎಂದ. ಅವಳು ‘ನನಗೆ ಒಂದು ವಾರದ ಮಟ್ಟಿಗೆ ರಾಜ್ಯವಾಳಲು ಅವಕಾಶ ಬೇಕು’ ಎಂದಳು. ದೊರೆ ಒಪ್ಪಿದ. ರಾಜ್ಯಾಧಿಕಾರ ಬಂತು. ಕುಣಾಲನ ಮೇಲಿನ ಸೇಡು ಈಡೇರಿಸಿಕೊಳ್ಳಲು ಸಿದ್ಧವಾದಳು. ರಾಜನ ಹೆಸರಿನಲ್ಲಿ ಆಜ್ಞಾಪತ್ರ ತಕ್ಷಶಿಲೆಗೆ ಕಳಿಸಲು ಸಿದ್ದಪಡಿಸಿದಳು. ‘ಸಕಲ ಜಂಬೂದ್ವೀಪ ಸಾರ್ವಭೌಮ ಅಶೋಕನು ತಕ್ಷಶಿಲೆಯ ಮಹಾಜನಗಳಿಗೆ ಹೀಗೆ ಆಜ್ಞಾಪಿಸುತ್ತಾನೆ: ಈ ಆಜ್ಞೆಯನ್ನು ನೋಡಿದೊಡನೆ ನಮ್ಮ ವಂಶಕ್ಕೆ ಕಳಂಕವಾಗಿರುವ ಕುಮಾರ ಕುಣಾಲನ ಕಣ್ಣುಗಳೆರಡನ್ನೂ ಕೀಳಿಸತಕ್ಕದ್ದು ಮತ್ತು ತಕ್ಷಶಿಲೆಯ ಸರಹದ್ದಿನಿಂದ ಓಡಿಸತಕ್ಕದ್ದು, ಆಜ್ಞಾಪತ್ರಕ್ಕೆ ರಾಜಮುದ್ರೆ ಬೇಕು. ಅದು ಅಶೋಕನ ತಲೆದಿಂಬಿನಡಿ ಇತ್ತು, ಅದನ್ನೆತ್ತಿಕೊಳ್ಳಲು ಹೋದಳು. ದೊರೆಗೆ ಎಚ್ಚರವಾಯಿತು. ರಾಣಿಯನ್ನು ಕಂಡು ‘ತಿಷ್ಯಾ, ಹದ್ದುಗಳೆರಡು ಕುಮಾರನ ಕಣ್ಣುಗಳನ್ನು ಕಿತ್ತುಹಾಕಿದಂತೆ ನಾನೊಂದು ಕನಸು ಕಂಡೆ,’ ಅವಳು ಕೆಟ್ಟದ್ದು ನಿವಾರಿತವಾಗಲೆಂದು ನಟಿಸಿದಳು. ಅಶೋಕ ಮತ್ತೆ ಮಲಗಿದ. ಮತ್ತೆ ಬೆಚ್ಚಿಬಿದ್ದು ಎದ್ದು ಕುಳಿತ. ‘ಪ್ರಿಯೆ ಕುಮಾರನು ಕುರುಡನಾಗಿ ಪಾಟಲೀಪುತ್ರಕ್ಕೆ ಬಂದಂತೆಯೂ, ಅವನ ತಲೆಯೂ ಗಡ್ಡವೂ ಜಡೆಕಟ್ಟಿ ಬಟ್ಟೆಗಳು ಹರಿದು ಚಿಂದಿಯಾಗಿದ್ದಂತೆಯೂ ಕಂಡೆ.’ ಅಮಂಗಳ ಪರಿಹಾರವಾಗಲೆಂದಳು. ಅಶೋಕ ಮಲಗಿದ. ಚೆನ್ನಾಗಿ ನಿದ್ರೆ ಬಂತು. ಅವನ ತಲೆಯ ದೆಸೆಯಲ್ಲಿದ್ದ ರಾಜಮುದ್ರೆಯಿಂದ ಪತ್ರಕ್ಕೆ ಅಂಕಿತ ಮಾಡಿ ಹೊರಟಳು. ಅಶೋಕನ ರಾಜಮುದ್ರೆ ಅವನ ದಂತಗಳ ಆಕಾರದಲ್ಲಿತ್ತು. ಆಮೇಲೆ ಅವನಿಗೆ ಮೂರನೆ ಸಲ ಕನಸು ಬಿತ್ತು. ಅದರಲ್ಲಿ ಅವನ ಹಲ್ಲುಗಳು ಮುರಿದು ಹೋದಂತೆ ಕಂಡಿತು. ದೈವಜ್ಞರನ್ನು ಬರಮಾಡಿಕೊಂಡ. ಕನಸುಗಳನ್ನು ತಿಳಿಸಿ ಅರ್ಥ ಕೇಳಿದ. ‘ನಿನ್ನ ಮಗ ಕಣ್ಣು ಕಳೆದುಕೊಳ್ಳುತ್ತಾನೆಂದು ಇದರ ಸೂಚನೆ’ ಎಂದರು.
ತಕ್ಷಶಿಲೆ ಅಶೋಕನ ಅಜ್ಞಾಪತ್ರದಿಂದ ಕಳವಳಿಸಿತು. ಅಧಿಕಾರಗಳು ಅನಿವಾರ್ಯವಾಗಿ ರಾಜಾಜ್ಞೆಯನ್ನು ಕುಣಾಲನಿಗೆ ತೋರಿಸಿದರು. ಕುಮಾರ ಪ್ರಶಾಂತನಾಗಿ ಆಜ್ಞೆಗೆ ತಲೆ ಬಾಗಿದ. ಆಜ್ಞೆ ಕಾರ್ಯಗತಗೊಳಿಸಲು ಕಡೆಗೆ ಲೋಭಿಯೊಬ್ಬ ಮುಂದಾದ. ಆತ ಕುಮಾರನ ಸೂಚನೆಯಂತೆ ಎರಡು ಕಣ್ಣುಗಳನ್ನು ಒಂದಾದ ಮೇಲೊಂದರಂತೆ ಕಿತ್ತು ಕುಣಾಲನ ಕೈಗಳಿಗಿತ್ತ. ಆ ವೇಳೆಗೆ ‘ಈ ರಾಜಾಜ್ಞೆ ಅಶೋಕರದಲ್ಲ, ರಾಣಿ ತಿಷ್ಯರಕ್ಷಿತೆಯ ಮೋಸ’ ಎಂದು ರಾಜಧಾನಿಯಿಂದ ಧಾವಿಸಿದ ದೂತ ನಿವೇದಿಸಿದ. ಅನಾಹುತ ಆಗಿಹೋಗಿತ್ತು. ಸುದ್ದಿ ತಿಳಿದು ಕುಣಾಲನ ಮಡದಿ ಕಾಂಚನಮಾಲೆ ಓಡೋಡಿ ಬಂದಳು. ಕಣ್ಣು ರಕ್ತದ ದೊನ್ನೆಯಾಗಿದ್ದ ಗಂಡನನ್ನು ಕಂಡು ಮೂರ್ಛೆಹೋದಳು. ಕುಣಾಲ ಉಪಚರಿಸಿದ. ಸಮಾಧಾನಪಡಿಸಿದ. ಧೈರ್ಯ ಹೇಳಿದ.
ಗಂಡ ಹೆಂಡತಿ ತಕ್ಷಶಿಲೆ ಬಿಟ್ಟು ಹೊರಟರು. ಹಾಡುಗಳಿಂದ ಭಿಕ್ಷೆ ಬೇಡಿ ಹೊಟ್ಟೆ ತುಂಬಿಸಿಕೊಂಡು ಪಾಟಲೀಪುತ್ರ ತಲುಪಿದರು. ಅರಮನೆ ಬಾಗಿಲು ಕಾಯುವವರಿಗೆ ಪರಿಚಯ ತಿಳಿಯಲಿಲ್ಲ. ಒಳಗೆ ಬಿಡಲಿಲ್ಲ. ರಥಗಳನ್ನು ಬಿಡುತ್ತಿದ್ದ ಲಾಯದಲ್ಲಿ ನೆರಳಾಯಿತು. ಬೆಳಗಿನ ಜಾವದಲ್ಲಿ ಕುಮಾರ ಹಾಡಿದ. ಅಶೋಕನ ಕರುಳು ಗುರುತಿಸಿತು. ಕರೆಸಿದ. ಹರಕಲು ಬಟ್ಟೆ, ಮೀಯದ ಕೊಳಕು ಮೈ, ಕುರುಚಲು ಮುಖದ ಕುಣಾಲ ತಟ್ಟನೆ ಗುರುತು ಸಿಗಲಿಲ್ಲ. ಸೊಸೆಯೂ ಅಷ್ಟೆ. ಕುಮಾರನೆ? ‘ಹೌದು’. ವಜ್ರಾಘಾತದಿಂದ ದೊರೆ ಕುಸಿದುಬಿದ್ದ. ಮಗನೇ ತಂದೆಗೆ ಶೈತ್ಯೋಪಚಾರ ಮಾಡಿದ. ತಂದೆ ಗೋಳಾಡಿದ. ಮಗ ಸಮಾಧಾನ ಹೇಳಿದ.
ಇದೆಲ್ಲ ರಾಣಿ ತಿಷ್ಯೆಯ ಮೋಸವೆಂದು ಅಶೋಕನಿಗೆ ತಿಳಿಯಿತು. ಶೋಕ ರೋಷಗಳು ಉಕ್ಕಿ ಹರಿದುವು. ಕುಣಾಲ ಅಶೋಕನ ಕಾಲು ಹಿಡಿದು ಬೇಡಿದ ‘ತಾಯಿಯನ್ನು ಕ್ಷಮಿಸು ತಂದೆ, ಶಾಂತಿಯಿಂದಿರು. ವೈರ್ಯದಿಂದ ವೈರ ಉಪಶಮನವಾಗದು. ಕ್ರೋಧವಿಲ್ಲದ ಪ್ರೇಮನಿರ್ಭರ ಹೃದಯದಲ್ಲಿ ಶಾಂತಿ ಆನಂದ ತುಂಬಿರುತ್ತವೆ. ಪ್ರಭು ಇದನ್ನು ನಂಬಿ ನಡೆದರೆ ಪ್ರಜೆಗಳೂ ಪಾಲಿಸುತ್ತಾರೆ’ ಎಂದೆಲ್ಲ ಶಾಂತವಾಗಿ ಹೇಳಿದ: ‘ನನ್ನ ಹೃದಯದಲ್ಲಿನ ಕಲ್ಮಷಗಳೆಲ್ಲ ಕರುಣೆಯ ಕಣ್ಣೀರಿಂದ ಕಳೆದುಹೋಗಿದ್ದಲ್ಲಿ ನನ್ನ ಕಣ್ಣುಗಳು ಮೊದಲಿನಂತೆಯೇ ಆಗಲಿ’ ಎಂದ. ಹಾಗೆ ಅವನು ಅನ್ನುತ್ತಿದ್ದಂತೆಯೇ ಕುಣಾಲನ ಕಣ್ಣುಗಳು ಮೊದಲಿನಂತೆಯೇ ಆದುವು.
ಬೌದ್ಧಕಥೆಯಲ್ಲಿ ತಿಷ್ಯೆಯ ಪಾತ್ರ ಹೊಸದಾಗಿ ಸೇರಿದೆ, ಜೈನಕಥೆಯಲ್ಲಿ ಆಕೆಯ ಪಾತ್ರ ಮರೆಯಾಗಿದೆ. ಬೌದ್ಧ ಪರಂಪರೆಯಕಥೆಯಂತೆ ಕುಣಾಲನಿಗೆ ಕಣ್ಣು ಬಂದ ಪವಾಡವಿದೆ. ಇದು ಕಾರುಣ್ಯ ಸಿಂಚನದ ಪರಿಣಾಮವಿರಬಹುದು. ತಿಷ್ಯೆ – ಕುಣಾಲರ ಪ್ರಸಂಗ, ಕನ್ನಡ ಕಾವ್ಯ ಪರಂಪರೆಯಲ್ಲಿ ಕಾಣುವ ಕುಮಾರ ರಾಮ – ರತ್ನಾಜಿಯವರ ಪ್ರಸಂಗವನ್ನು ನೆನಪಿಸುತ್ತದೆ. ಅರ್ಜುನ – ಊರ್ವಶಿ ಪ್ರಸಂಗವೂ ಇಂತಹುದೇ ತಾನೆ? ಇಂಥ ಇನ್ನೂ ಕೆಲವು ಕಥೆಗಳು ಜಗತ್ತಿನ ಸಾಹಿತ್ಯದಲ್ಲಿ ಕಂಡುಬರುತ್ತವೆ. ಯೂರಿಪಿಡೀಸನ ಹಿಪ್ಪೊಲೈಟಸ್ ನಾಟಕದಲ್ಲೂ ಇಂತಹುದೇ ಅಧಾರ್ಮಿಕ ಪ್ರಣಯದ ದುರಂತ ಕಥೆಯಿದೆ; ಅಲ್ಲಿಯೂ ಕುಮಾರ ರಾಮ, ಕುಣಾಲನಿಗೆ ಆದಂತೆ ಹಿಪ್ಪೂಲೈಟಸ್ ರಾಜಕುಮಾರನಿಗೆ ಮಾತೃಗಮನದ ಆರೋಪ ಹೊರಿಸಿ ತಂದೆ ಥೀಸಿಯಸ್ ಗಡೀಪಾರು ಆಜ್ಞೆ ಮಡುತ್ತಾನೆ. ಚಂಡ ಶಾಸನ- ಸುನಂದೆ, ಅಮೃತಮತಿ – ಅಷ್ಟಾವಂಕ, ಕೀಚಕ – ದ್ರೌಪದಿ. ಅರ್ಜುನ – ಊರ್ವಶಿ – ಇವು ಇನ್ನೊಂದು ಬಗೆಯ ವಿಷಮ ಪ್ರಣಯ ಪ್ರಸಂಗಗಳು. ವಡ್ಡಾರಾಧನೆಯಲ್ಲೇ ಬರುವ ಕಾರ್ತಿಕೇಯ ಸ್ವಾಮಿಯ ಕಥೆಯಲ್ಲಿನ ಅಗ್ನಿಮಿತ್ರ – ಕೃತ್ತಿಕೆಯರ ಈ ಪ್ರಸಂಗ ಕುಣಾಲನ ಕಥೆಗೆ ತದ್ವಿರುದ್ಧವಾದ ಭೀಕರ ಸಂದರ್ಭವಾಗಿದೆ. ಮಾನವ ಸಂಬಧಗಳು ಹೇಗೆ ಜಟಿಲಕುಟಿಲ ಗತಿಯಲ್ಲಿ ಸಾಗುತ್ತವೆಂಬುದನ್ನು ಇವು ಧ್ವನಿಸುತ್ತವೆ.
ಭದ್ರಬಾಹು ಕಥೆಯಲ್ಲಿ ಬರುವ ಸ್ಥೂಲಭದ್ರನ ಬಗ್ಗೆ ಜೈನಕಥಾಸಾಹಿತ್ಯದಲ್ಲಿ ಸಿಗುವ ಕಥೆಯ ಸಾರಾಂಶ : ನಂದ ದೊರೆಗಳಲ್ಲಿ ಮಹಾಪ್ರತಾಪಿಯಾಗಿದ್ದ ಮಹಾನಂದನನಮಂತ್ರಿಯ ಹೆಸರು ಶಕಟಾಲ ಎಂದು. ಅತ್ಯಂತ ದಕ್ಷನಾದ ಮಂತ್ರಿಯಾಗಿದ್ದನು. ಇವನು ಅತ್ಯಂತ ದಕ್ಷನಾದ ಮಂತ್ರಿಯಾಗಿದ್ದನು. ಶಕಟಾಲನಿಗೆ ಸ್ಥೂಲಭದ್ರ, ಶ್ರೀಯಕ ಎಂಬ ಗಂಡು ಮಕ್ಕಳಿದ್ದರು. ಹಿರಿಯವನು ಸ್ಥೂಲಭದ್ರ. ಆತ ತುಸು ತುಂಟ, ತುಂಬ ರಸಿಕ, ಮತ್ತು ಸ್ವಚ್ಛಂದ ಜೀವಿ. ಕಿರಿಯವನಾದ ಶ್ರೀಯಕನು ಧರ್ಮಿಷ್ಠ. ಸಂಯಮಿ ಮತ್ತು ಮೃದು ಸ್ವಭಾವದವನು. ಹಿರಿಯ ಮಗನ ಬಗ್ಗೆ ಶಕಟಾಲನಿಗೂ ಚಿಂತೆಯಾಯಿತು. ಸ್ಥೂಲಭದ್ರನಾದರೋ ತನ್ನ ಕಾಲವೆನ್ನೆಲ್ಲ ಕೋಶಳ ಮನೆಯಲ್ಲೇ ಕಳೆಯುತ್ತಿದ್ದ. ಕೋಶಳು ಪಾಟಲೀಪುತ್ರದ ಪ್ರಸಿದ್ಧ ವೇಶ್ಯೆ. ವೈಶಾಲಿ ಯಂತೆ ಪಾಟಲೀಪುತ್ರದ ಜನರೂ ಅತ್ಯಂತ ಸುಂದರಿಯಾದ ಹೆಣ್ಣನ್ನು ವೇಶ್ಯೆಯಾಗಿ ಇಡುವ ಪರಿಪಾಟವನ್ನು ಬೆಳೆಸಿಕೊಂಡಿದ್ದರು. ವೈಶಾಲಿಯ, ಅಂಬಾಪಾಲಿಯ ಸಹವಾಸಕ್ಕಾಗಿ ರಾಜಮಹಾರಾಜರು ಹಾತೊರೆಯುತ್ತಿದ್ದರಂತೆ, ಪಾಟಲೀಪುತ್ರದ ಕೋಶಳ ಕೂಡ ಕಾಲ ಕಳೆಯಲಿಕ್ಕಾಗಿ ಹಣದ ಹೊಳೆ ಹರಿಸಲು ರಸಿಕ ಶ್ರೀಮಂತ ಮಂದಿ ಸಿದ್ಧವಾಗಿದ್ದರು. ಸ್ಥೂಲಭದ್ರ ಇಂಥ ವೇಶ್ಯೆಯ ಕೈವಶವಾಗಿದ್ದ. ಅವನಿಗೆ ವೇಶ್ಯಾಭವನವೇ ಸ್ವರ್ಗ. ಎಲ್ಲವೂ ಅಲ್ಲಿಯೇ ಆಗುತ್ತಿತ್ತು. ಕೋಶಳೂ ಸಹ ಅವನಲ್ಲಿ ಅಪಾರವಾದ ಅಕ್ಕರೆಯಿಂದ ತೋರುತ್ತಿದ್ದಳು. ಇತರರನ್ನು ಹಣಕ್ಕಾಗಿ, ಅಧಿಕಾರಕ್ಕಾಗಿ ಪ್ರೀತಿಸಿದರೆ ಸ್ಥೂಲಭದ್ರನನ್ನು ಮಾತ್ರ ಅಂತಃಕರಣಪೂರ್ವಕವಾಗಿ ಪ್ರೀತಿಸುತ್ತಿದ್ದಳು.
ಶಕಟಾಲನು ರಾಜನ ಸೇವೆಯನ್ನು ಅತ್ಯಂತ ನಿಷ್ಠೆಯಿಂದ ಮಾಡುತ್ತಿದ್ದನು. ಆದರೂ ಒಮ್ಮೆ ಅವನು ರಾಜನ ಕೋಪಕ್ಕೆ ತುತ್ತಾಗಬೆಕಾಯಿತು. ರಾಜರು ಎಂದು ಹೇಗೆ ಇರುತ್ತಾರೆಂಬುದನ್ನು ಹೇಳಲು ಕಷ್ಟವಾಗುತ್ತದೆ. ಇಂಥ ಚಂಚಲ ಸ್ವಭಾವದ ರಾಜನ ಸೇವೆ ಕಷ್ಟಕರವಾದುದೇ ಸರಿ.
ಮಹಾನಂದನನ ಕೋಪಕ್ಕೆ ಗುರಿಯಾದ ಶಕಟಾಲ ಆತ್ಮಹತ್ಯೆ ಮಡಿಕೊಂಡನು. ಪದ್ಧತಿಯಂತೆ ಶಕಟಾಲನ ಹಿರಿಯ ಮಗನಿಗೆ ಈ ಮಂತ್ರಿಪದವಿ ಹೋಗಬೇಕಾಗಿತ್ತು. ಆದರೆ ಸ್ಥೂಲಭದ್ರನ ನಡತೆ, ಶೀಲ ಮತ್ತು ಗುಣಗಳು ಚೆನ್ನಾಗಿರಲಿಲ್ಲವಾಗಿ ಅವನ ತಮ್ಮ ಶ್ರೀಯಕನನ್ನು ಕರೆಸಿ ತಂದೆಯ ಸ್ಥಾನವನ್ನು ಅಲಂಕರಿಸುವಂತೆ ಕೇಳಿದರು. ಶ್ರೀಯಕ ಅತ್ಯಂತ ವಿಧೇಯನಾದುದರಿಂದ, ತನ್ನ ಅಣ್ಣನಿರುವಾಅ ತಾನು ಆ ಪದವಿ ಸ್ವೀಕರಿಸುವುದಿಲ್ಲವೆಂದನು. ರಾಜನ ಸಲಹೆಗಾರರು ಅವನ ವಿವೇಕಕ್ಕೆ ಮೆಚ್ಚಿಕೊಂಡರು. ಅವನ ಸಲಹೆಯಂತೆ ಅವರು ಸ್ಥೂಲಭದ್ರನ ಸಮೀಪಕ್ಕೆ ಹೋಗಿ ಮಂತ್ರಿಪದವಿ ಸ್ವೀಕರಿಸುವಂತೆ ಕೇಳಿಕೊಂಡರು. ಇಲ್ಲಿಯವರೆಗೆ ಸ್ವಚ್ಛಂದ ಜೀವನ ನಡೆಸಿದ ಅವನಿಗೆ ಮಂತ್ರಿಪದವಿಯ ಪರತಂತ್ರ ಜೀವನ ಹಿಡಿಸಲಿಲ್ಲ. ಅವರ ಒತ್ತಾಯದ ಮೇಲೆ, ಯೋಚಿಸಿ ಉತ್ತರ ನೀಡುವುದಾಗಿ ತಿಳಿಸಿ, ಸ್ಥೂಲಭದ್ರ ನಗರವನ್ನು ಬಿಟ್ಟು ಪ್ರಶಾಂತವಾದ ಉದ್ಯಾನವನಕ್ಕೆ ಹೋದ. ಅಲ್ಲಿ ಅಶ್ವತ್ಥ ವೃಕ್ಷದ ಕೆಳಗೆ ಏಕಾಂಗಿಯಾಗಿ ಕುಳಿತು ಯೋಚಿಸತೊಡಗಿದ. ಮಂತ್ರಿ ಪದವಿಯ ಪ್ರಲೋಭನೆ ಅವನನ್ನು ಸದಾ ಕಾಡುತ್ತಿತ್ತು. ಆದರೆ ಆ ಪರತಂತ್ರ ಜೀವನದಿಂದ ತನ್ನ ಮಾನಸಿಕ ಶಾಂತಿ, ವಿವೇಕ ಮತ್ತು ಅನುಕಂಪಗಳು ನಷ್ಟವಾಗುತ್ತದೆ ಮತ್ತು ಆತ್ಮನಿಗೆ ಕಲ್ಯಾಣವಾಗುವುದಿಲ್ಲವೆಂದು ಚಿಂತಿಸಿತೊಡಗಿದ. ಅವನ ಆತ್ಮ ಒಮ್ಮಲೇ ಜಾಗೃತವಾಯಿತು. ಶಮ, ದಮ, ಮಾರ್ದವತೆ ಮತ್ತು ಶುಭ ವಿಚಾರಗಳು ಅವನ ಮನದಲ್ಲಿ ಮೂಡಿದವು. ತಾನು ನಿಜಕ್ಕೂ ಭಾಗ್ಯವಂತನೆಂದು ಭಾವಿಸಿದ. ಕೂಡಲೇ ಅವನಿಗೆ ವೈರಾಗ್ಯೋದಯ ವಾಯಿತು. ಸಾಧುವೇಷ ಧರಿಸಿ ರಾಜಸಭೆಯಲ್ಲಿ ಉಪಸ್ಥಿತನಾದ. ಅಲ್ಲಿ ದೊಡ್ಡ ಧರ್ಮೋಪದೇಶವನ್ನೇ ನೀಡಿದ. ಜನರೆಲ್ಲ ಚಕಿತರಾದರು. ಯಾವಗಲೂ ವೇಶ್ಯೆ ಮನೆಯ ಭೋಗವಿಲಾಸದಲ್ಲಿ ಮಗ್ನನಾದ ರಸಿಕ ಸ್ಥೂಲಭದ್ರನೆಲ್ಲಿ, ಮಹಾವೇದಾಂತಿ ಯಂತೆ ಶಾಸ್ತ್ರಾರ್ಥ ಮಾಡುವ ಈ ಸಾಧು ಸ್ಥೂಲಭದ್ರನೆಲ್ಲಿ ಎಂದು ಮೂಗಿನ ಮೇಲೆ ಬೆರಳಿಟ್ಟುಕೊಂಡರು. ಆಗ ಅವರು ಸ್ಥೂಲಭದ್ರನಿಗೆ ಮುನಿಯಾಗಲು ಅವಕಾಶ ನೀಡಿ ಶ್ರೀಯಕನಿಗೆ ಮಂತ್ರಿಪದವಿ ಕೊಟ್ಟರು. ಸ್ಥೂಲಭದ್ರ ಶ್ರುತ ಕೇವಲಿ ಸಂಭೂತವಿಜಯರಲ್ಲಿ ದೀಕ್ಷಿತನಾದನು.
ಸ್ಥೂಲಭದ್ರ ದೀಕ್ಷಿತನಾದ ಹೊಸ ವರ್ಷ, ಒಂದು ಸ್ಥಳದಲ್ಲಿ ತಂಗಿ ಚಾತುರ್ಮಾಸ ಮಾಡಬೇಕಾಗಿ ಬಂತು, ಮಳೆಗಾಲದಲ್ಲಿ ಸಂಚಾರಮಾರ್ಗಗಳೆಲ್ಲ ಮುಚ್ಚಿ, ನದಿಗಳಲ್ಲಿ ನೀರು ತುಂಬಿ ಹರಿಯುತ್ತಿರುತ್ತದೆ. ಗಿಡ ಮರ ಬಳ್ಳಿಗಳೆಲ್ಲ ಹಸಿರಾಗಿರುತ್ತವೆ. ಹಸಿರು ಹುಲ್ಲು ಯಥೇಚ್ಛವಾಗಿ ಬೆಳೆದಿರುತ್ತದೆ. ಭೂಮಿ ತನುವಿನಿಂದ ಕೂಡಿರುವುದರಿಂದ ಜೀವಜಂತುಗಳು ಉತ್ಪತ್ತಿಯಾಗುತ್ತಿರುತ್ತವೆ. ಆದ್ದರಿಂದ ಜೀವರಕ್ಷಣೆಗೆ ಆದ್ಯಗಮನ ಕೊಡುವ ಮಹಾವ್ರತಿಯಾದ ಮುನಿ ತನ್ನ ಸಂಚಾರವನ್ನು ನಿಲ್ಲಿಸಿ ಒಂದೇ ಜಾಗದಲ್ಲಿ ನಾಲ್ಕು ತಿಂಗಳು ಕಳೆಯುತ್ತಾನೆ. ಅದರಂತೆ ಚಾತುರ್ಮಾಸ ಸ್ಥಳಗಳನ್ನು ನಿಗದಿ ಮಾಡಲು ಸಂಭೂತವಿಜಯರು ಎಲ್ಲ ಶಿಷ್ಯರನ್ನೂ ಕರೆದು ಅವರ ಸಲಹೆ ಕೇಳಿದರು. ಸಿಂಹಕೀರ್ತಿ ಎಂಬ ಮುನಿ ತಾನು ಸಿಂಹದ ಗುಹೆಯಲ್ಲಿ ಉಪವಾಸವಿದ್ದು, ಕಾರ್ಯೋತ್ಸರ್ಗದ ನಿಲುವಿನದಲ್ಲಿ ನಿಂತು ಚಾತುರ್ಮಾಸ ಮಾಡುತ್ತೇನೆಂದರೆ, ರತ್ನಶೇಖರ ತಾನು ಸರ್ಪದ ನೆರಳಿನಲ್ಲಿ ನಿಂತ ನಾಲ್ಕು ತಿಂಗಳು ಉಪವಾಸವಿರುತ್ತೇನೆಂದ. ಹಾಗೆಯೇ ವಜ್ರಸೇನನೆಂಬ ಸಾಧು ತಾನು ಬಾವಿಯ ಮೇಲ್ಛಾವಣಿಯ ಮೇಲೆ ನಿಂತು ವರ್ಷಾಯೋಗವನ್ನು ಕಳೆಯುತ್ತೇನೆಂದ. ಅವರವರ ಇಷ್ಟದಂತೆ ಚಾತುರ್ಮಾಸ ಕಳೆಯಲು ಸಂಭೂತಿವಿಜಯರ ಅನುಮತಿ ನೀಡಿದರು. ಸ್ಥೂಲಭದ್ರನ ಸರಿದಿ ಬಂತು. ತಾನು ಮಾತ್ರ ಕೋಶಳ ಚಿತ್ರ ಶಾಲೆಯಲ್ಲಿ ಚಾತುರ್ಮಾಸ ಮಾಡುತ್ತೇನೆಂದು ಗುರುಗಳಲ್ಲಿ ಬಿನ್ನವಿಸಿಕೊಂಡ. ವಿಕಾರದಿಂದ ದೂರವಿದ್ದು ವಿಕಾರಗಳನ್ನು ಜಯಿಸುವುದು ದೊಡ್ಡದಲ್ಲ. ಆದರೆ ಅವುಗಳ ಮಧ್ಯೆ ಇದ್ದು ಅವುಗಳನ್ನು ಜಯಿಸುವುದು ದೊಡ್ಡದು. ಸಂಸಾರದಲ್ಲಿ ಮದೋನ್ಮತ್ತ ಆನೆಗಳ ಕುಂಭಸ್ಥಳಗಳನ್ನು ಭೇದಿಸುವ ವೀರಪುರುಷರು ಸಿಗುತ್ತಾರೆ. ಸಿಂಹಗಳನ್ನು ವಧಿಸುವ ನಿಪುಣರು ಸಿಗುತ್ತಾರೆ, ಆದರೆ ಮನ್ಮಥನ ದರ್ಪವನ್ನು ಮುರಿಯುವ ಮನುಷ್ಯರು ಸಿಗುವುದು ಕಷ್ಟ ಎಂದು ಸಂಭೂತವಿಜಯರು ತಿಳಿಸಿ, ಸ್ಥೂಲಭದ್ರನನ್ನು ಹರಸಿ ಕೋಶಾ ವೇಶ್ಯೆಯ ಮನೆಯಲ್ಲಿ ಚಾತುರ್ಮಾಸ ಮಾಡಲು ಕಳುಹಿಸಿದರು.
ಸ್ಥೂಲಭದ್ರ ಕೋಶಗಳ ಮನೆಗೆ ಬಂದನು. ಕೋಶಗಳಿಗೆ ಆಶ್ಚರ್ಯವಾಯಿತು. ಬಹಳ ಕಾಲ ತನ್ನನ್ನು ಬಿಟ್ಟು ಬವನು ಇರುವುದಿಲ್ಲವೆಂದು ತಿಳಿದಿದ್ದಳು. ಅವನು ಬಂದ ಕೂಡಲೇ ಹಾರ್ದಿಕ ಸ್ವಾಗತ ಕೋರಿದಳು. ಆರತಿ ಎತ್ತಿದಳು. ಉನ್ನತಾಸನ ನೀಡಿದಳು. ತಾನು ಚಾತುರ್ಮಾಸ ಕಳೆಯಲು ಇಲ್ಲಿಗೆ ಬಂದಿರುವುದಾಗಿಯೂ ಅದಕ್ಕಾಗಿ ಎಲ್ಲ ವ್ಯವಸ್ಥೆಯನ್ನೂ ತನ್ನ ಚಿತ್ರಶಾಲೆಯಲ್ಲಿ ಮಾಡಬೇಕೆಂದೂ ಸ್ಥೂಲಭದ್ರ ಕೇಳಿಕೊಂಡ. ಕೋಶಳ ಚಿತ್ರಶಾಲೆ ಮದನನ ಮಂದಿರವಾಗಿತ್ತು. ಕಾಮೋದ್ದೀಪಕ ಚಿತ್ರಗಳು ಅಲ್ಲಿ ಕಂಗೊಳಿಸುತ್ತಿದ್ದವು. ಇಂಥ ವಾತಾವರಣದಲ್ಲಿ ಚಾತುರ್ಮಾಸ ಕಳೆಯಲು ಬಂದಿರುವ ಸ್ಥೂಲಭದ್ರ ಮುನಿಯನ್ನು ನೋಡಿ ಕೋಶಗಳಿಗೆ ನಗು ಬಂತು. ಮುನಿಯಾದರೂ ವಿಲಾಸೀ ಜೀವನವನ್ನು ಬಿಡಲಾರದೆ ಸ್ಥೂಲಭದ್ರ ಇಲ್ಲಿಗೆ ಬಂದಿದ್ದಾನೆಂದು ಅವಳು ಕಲ್ಪಿಸಿಕೊಂಡಳು. ನೃತ್ಯ, ಸಂಗೀತ, ಮಧ್ಯ, ಹೂವು, ಹಣ್ಣು, ಹೆಣ್ಣುಗಳ ಮಧ್ಯೆ ಇರುವ ಯಾವನಾದರೂ ಭೋಗದಿಂದ ವಿಮುಕ್ತನಾಗಲು ಸಾಧ್ಯವೇ ಎಂದು ಆಲೋಚಿಸಿ, ವಸ್ತ್ರಾಲಂಕಾರ ಮಾಡಿಕೊಂಡು ಗೆಜ್ಜೆಯ ನಾದ ಮಾಡುತ್ತಾ ಅವನ ಹತ್ತಿರ ಬಂದಳು.
ಕೋಶ : ಈ ಯೌವನವನ್ನು ಏಕೆ ವೃಥಾ ನಷ್ಟಮಾಡಿಕೊಳ್ಳುತ್ತೀರಾ; ನನ್ನ ಕೂಡ ಆನಂದದಿಂದ ವಿಲಾಸದಿಂದ ಬಾಳಿರಿ. ಯೌವನದ ಮಕರಂದವನ್ನು ಕುಡಿಯಿರಿ. ಭೋಗವೇ ಯೌವನ. ತಪಸ್ಸಿನ ಜೀವನವೇ ಮುಪ್ಪು.
ಸ್ಥೂಲಭದ್ರ : ಕೋಶಾ! ಯೌವನದಲ್ಲಿ ಭೋಗಜೀವನವನ್ನು ಬಿಟ್ಟು ಬೇರೆ ಇನ್ನೇನೂ ಇಲ್ಲವೆನ್ನುವ ನಿನ್ನ ಭ್ರಮೆಯನ್ನು ಬಿಡು. ಧರ್ಮಾಚರಣೆಗೆ ಅದೇ ಒಳ್ಳೆಯ ಕಾಲ. ನಾನು ಆತ್ಮಕಲ್ಯಾಣದ ಸುವರ್ಣ ಮಾರ್ಗವನ್ನು ಹಿಡಿದಿ ದ್ದೇನೆ. ಯೌವನ ಅಪಾರಶಕ್ತಿಯಿಂದ ಕೂಡಿದುದಾಗಿದೆ. ಈ ಶಕ್ತಿಯ ಸದುಪಯೋಗಪಡಿಸಿಕೊಳ್ಳಬೇಕು ಕೋಶಾ, ಅದನ್ನು ವ್ಯರ್ಥ ಮಾಡಬಾರದು.
ಕೋಶ : ನಿಮ್ಮ ಒಣವೇದಾಂತವನ್ನೆಲ್ಲಾ ಬಿಟ್ಟು ಕೆಲವು ಕಾಲ ಮುನಿ ವ್ರತವನ್ನು ತ್ಯಜಿಸಿ ನನ್ನ ಕೂಡ ಸಂತೋಷದಿಂದಿರಿ.
ಸ್ಥೂಲಭದ್ರ : ಕೋಶಾ! ನಿನ್ನ ಮನಸ್ಸು ಇನ್ನೊ ಭೋಗದ ಚಕ್ರದಲ್ಲಿಯೇ ಸುತ್ತಿತ್ತಿದೆ. ‘ಭೋಗೇ ರೋಗ ಭಯಮ್’, ಭೋಗದಲ್ಲಿ ರೋಗದ ಭಯ ಅಡಗಿದೆ. ಆದ್ದರಿಂದ ಯೌವನದಲ್ಲಿ ಧರ್ಮವನ್ನು ಆಚರಿಸದೆ ವೃದ್ಧಾಪ್ಯದಲ್ಲಿ ಆಚರಿಸಲು ಸಾಧ್ಯವಿಲ್ಲ. ಮುಪ್ಪಿನಲ್ಲಿ ದೇಹ ಕಟ್ಟಿಗೆಯಂತಾಗುತ್ತದೆ. ಸದಾ ರೋಗದಿಂದ ಕೂಡಿರುತ್ತದೆ. ಅಂಥ ದೇಹದಿಂದ ಧರ್ಮವನ್ನು ಆಚರಿಸಲು ಸಾಧ್ಯವೇ? ಕೋಶಾ, ಯೋಚಿಸು ನೋಡು.
ಕೋಶ : ನೀವು ಹಟವಾದಿಯಾಗುತ್ತಿದ್ದೀರಿ.
ಸ್ಥೂಲಭದ್ರ : ಸನ್ಮಾರ್ಗದಲ್ಲಿ ಹೋಗುವುದು ಹಟವಾದವಲ್ಲ ಕೋಶಾ. ವಿಚಾರಮಾಡಿ ಈ ಮಾರ್ಗವನ್ನು ಆರಿಸಿಕೊಂಡಿದ್ದೇನೆ. ರೋಗಿಗೆ ಕಹಿ ಔಷಧಿ ಮೊದಲು ಬೇಸರ ತರಬಹುದು. ಆದರೆ ಅದು ದೇಹಕ್ಕೆ ಒಳ್ಳೆಯದು ಕೋಶಾ.
ಕೋಶಳ ವಿವಿಧ ಹಾವ ಭಾವ ವಿಲಾಸ ವಿಭ್ರಮಗಳು ಸ್ಥೂಲಭದ್ರನ ಮೇಲೆ ಏನೂ ಪ್ರಯೋಜನ ಬೀರಲಿಲ್ಲ. ಅವಳ ಸಾವಿರ ಚೇಷ್ಟೆಗಳು ನಿಷ್ಪಲವಾದವು. ಅವಳಲ್ಲಿ ವಿಕಾರ ಹೆಚ್ಚಿದಂತೆ ಸ್ಥೂಲಭದ್ರರದಲ್ಲಿ ಅನಂತವೀರ್ಯ ಹೆಚ್ಚಾಗಿತೊಡಗಿತು. ದೇಹದಲ್ಲಿ ಬ್ರಹ್ಮಚರ್ಯದ ದೀಪ್ತಿ ಬೆಳಗತೊಡಗಿತು. ಸ್ಥೂಲಭದ್ರರ ತಪೋನಿಷ್ಠವಾದ ತೇಜಸ್ಸಿನಿಂದ ಕೋಶಳ ಮನಸ್ಸು ಪರಿವರ್ತಿತವಾಯಿತು. ತನಗೂ ಸನ್ಮಾರ್ಗ ತೋರಿಸಿಕೊಡುವಂತೆ ಅವರನ್ನು ಬೇಡಿಕೊಂಡಳು. ಆಗ ಅಚರು ಅವಳಿಗೆ ಈ ರೀತಿ ದೀರ್ಘವಾದ ಧರ್ಮೋಪದೇಶವಿತ್ತರು.
ಎಲ್ಲ ಉತ್ತಮ ಗುಣಗಳನ್ನು ಜೀವನದಲ್ಲಿ ಅಳವಡಿಸಿಕೊಳ್ಲುವುದೇ ಧರ್ಮವಾಗಿದೆಯೆಂದು ಕೋಶಗಳಿಗೆ ತಿಳಿಸಿದರು. ಈ ಧರ್ಮತೀರ್ಥದಲ್ಲಿ ಮಿಂದು ಕೋಶ ಪರಿಶುದ್ಧಳಾದಳು. ತಾನೂ ಸಂಸಾರವನ್ನು ತೊರೆಯಬೇಕೆಂದು ನಿಶ್ಚಯಿಸಿದಳು. ಸ್ಥೂಲಭದ್ರರು ಮಹಾವ್ರತಗಳನ್ನು ಒಮ್ಮೆಲೇ ಗ್ರಹಿಸುವುದು ಕಷ್ಟವೆಂದು ತಿಳಿಸಿ, ಅವಳಿಗೆ ಶ್ರಾವಕ ವ್ರತಗಳನ್ನು ಕೊಟ್ಟರು. ಅವಳು ಅಹಿಂಸೆ, ಸತ್ಯ, ಅಚೌರ್ಯ, ಬ್ರಹ್ಮಚರ್ಯ ಮತ್ತು ಅಪರಿಗ್ರಹಳನ್ನು ಗ್ರಹಿಸಿ ಮಧು ಮದ್ಯ ಮಾಂಸಗಳನ್ನು ತ್ಯಜಿಸಿ ಮುಂದಿನ ಮುನಿಜೀವನಕ್ಕೆ ಬೆರುಗಳಂತಿರುವ ಈ ಅಷ್ಟಮೂಲಗಳನ್ನು ಹೊಂದಿದಳು.
ಚಾತುರ್ಮಾಸ ಕಳೆದಮೇಲೆ ಎಲ್ಲರೂ ಸಂಭೂತವಿಜಯರಲ್ಲಿಗೆ ಬಂದರು. ಆಚಾರ್ಯರು ಎಲ್ಲರ ಕುಶಲ ಸಮಾಚಾರವನ್ನು ಕೇಳಿ ತಿಳಿದುಕೊಂಡರು. ಎಲ್ಲರನ್ನೂ ಸಾಮಾನ್ಯ ರೀತಿಯಲ್ಲಿ ಪ್ರಶಂಸಿದರು. ಆದರೆ ಸಿಂಹಕೀರ್ತಿ, ರತ್ನಶೇಖರ ಮತ್ತು ವಜ್ರಸೇನರಿಗೆ ಈ ಸಾಮಾನ್ಯ ಹೊಗಳಿಕೆ ಹಿಡಿಸಲಿಲ್ಲ. ಇದೇ ಸಮಯಕ್ಕೆ ಸ್ಥೂಲಭದ್ರರೂ ಆಗಮಿಸಿದರು. ಅವರಿಗೆ ವೀರೋಚಿತವಾದ ಸ್ವಾಗತವನ್ನು ಗುರುಗಳು ನೀಡಿದರು. ಮುಕ್ತಕಂಠದಿಂದ ಅವನ ಮೇಲೆ ಪ್ರಶಸ್ತಿಯ ಹೂವಿನ ಮಳೆಗರೆದರು. ಇದು ಇತರೆ ಮೂವರು ಮುನಿಗಳಿಗೆ ಹಿಡಿಸಲಿಲ್ಲ. ಅವರಿಗೆ ಸಂಭೂತವಿಜಯರ ಮೇಲೆ ಕೋಪ ಬಂತು; ಸ್ಥೂಲಭದ್ರರ ಮೇಲೆ ದ್ವೇಷ ಕಾರಿದರು.
ಎರಡನೆಯ ಚಾತುರ್ಮಾಸ ಬಂತು. ಮೊದಲನೆಯ ವರ್ಷಾಯೋಗದಲ್ಲಿ ಸಿಂಹಗುಹೆಯಲ್ಲಿ ತಪಸ್ಸು ಮಾಡಿದ ಸಿಂಹಕೀರ್ತಿ, ಸ್ಥೂಲಭದ್ರರನ್ನು ಮೀರಿಸ ಬೇಕೆಂದು, ಈ ಸಾರಿ ತಾನೂ ಕೋಶಳ ಚಿತ್ರಶಾಲೆಯಲ್ಲಿ ಚಾತುರ್ಮಾಸ ಮಾಡುವು ದಾಗಿ ಗುರುಗಳಿಗೆ ತಿಳಿಸಿದ; ಅವರ ಅಪ್ಪಣೆ ಕೇಳಿದ. ಅದಕ್ಕೆ ಸಂಭೂತವಿಜಯರು. ಈ ರೀತಿಯ ಮತ್ಸರ ಬಿಡಬೇಕೆಂದೂ, ಈರ್ಷೆಯಿಂದ ಮಾಡುವ ಯಾವ ಕೆಲಸವೂ ಸುಖದಾಯಕವಾಗುವುದಿಲ್ಲವೆಂದೂ ಮತ್ತು ಈ ವ್ರತ ಅವನಿಂದ ಸಾಧ್ಯವಿಲ್ಲವೆಂದೂ ಸಿಂಹಕೀರ್ತಿಗೆ ತಿಳಿಸಿದರು. ಆದರೂ ಹಠದಿಂದ ಪ್ರೇರಿತನಾದ ಸಿಂಹಕೀರ್ತಿ ವೇಶ್ಯೆಯ ಮನೆಯಲ್ಲಿಯೇ ಚಾತುರ್ಮಾಸ ಮಾಡಬೇಕೆಂದು ನಿರ್ಣಯಿಸಿದ.
ಸಿಂಹಕೀರ್ತಿ ಮೃಗರಾಜನ ದರ್ಪವನ್ನು ಧರಿಸಿ ಕೋಶಳ ಮನೆಗೆ ಬಂದನು. ಕೋಶ ಅವನನ್ನು ಸ್ವಾಗತಿಸಿದಳು. ಗಂಭೀರ ಪ್ರವೃತ್ತಿಯ ಸಿಂಹಕೀರ್ತಿ ನಾಲ್ಕಾರು ದಿನಗಳು ಸಂಯಮದಿಂದಲೇ ಕಾಲ ಕಳೆದ. ಆದರೆ ಕಾಮೋದ್ದೀಪನದ ವಾತಾವರಣ ಅವನ ಸಂಯಮದ ಕಟ್ಟೆಯನ್ನು ಸಡಿಲಗೊಳಿಸಿತು. ಕೋಶ ಇದನ್ನು ಅರಿತಳು. ಮುನಿಗಳಿಗೆ ಪಾಠ ಕಲಿಸಬೇಕೆಂದು ಆಲೋಚಿಸಿ, ಹಣ ಕೊಟ್ಟರೆ ಮಾತ್ರ ತಾನು ವಶವಾಗುವುದೆಂದು ತಿಳಿಸಿದಳು. ಮುನಿಯಾದ ತನ್ನಲ್ಲಿ ಹಣ ಎಲ್ಲಿಂದ ಬರಬೇಕೆಂದು ಸಿಂಹಕೀರ್ತಿ ವಾದಿಸಿದ. ನೇಪಾಳದಲ್ಲಿ ರಾಜ ಮುನಿಗಳಿಗೆ ರತ್ನಕಂಬಳಿಯನ್ನು ದಾನ ಮಾಡುತ್ತಾನೆ. ಆದ್ದರಿಂದ ಅಲ್ಲಿಗೆ ಹೋಗಿ ಅದನ್ನು ತನ್ನಿ. ಅನಂತರ ನಾನು ನಿಮ್ಮ ವಶವಾಗುತ್ತೇನೆಂದಳು ಕೋಶ. ಅದರಂತೆ ಸಿಂಹಕೀರ್ತಿ ಕಾಡುಮೇಡುಗಳನ್ನು ದಾಟಿ, ಮುಳ್ಳುಕಲ್ಲುಗಳನ್ನು ತುಳಿದು, ಧಾರಾಳವಾಗಿ ಸುರಿಯುತ್ತಿದ್ದ ಮಳೆಯನ್ನು ಲೆಕ್ಕಿಸದೆ ನೇಪಾಳಕ್ಕೆ ಬಂದನು. ಇಂದ್ರಿಯಗಳಿಗೆ ವಶನಾದ ಮನುಷ್ಯ ಅಭಕ್ಷ್ಯ ಭಕ್ಷನ, ಅಪೇಯಪಾನ ಮತ್ತು ಅಗಮ್ಯ ಪ್ರದೇಶಗಳ ಗಮನ – ಈ ರೀತಿ ಏನುಬೇಕಾದರೂ ಮಾಡುತ್ತಾನೆ. ಅದರಂತೆ ಸಿಂಹಕೀರ್ತಿ ಕೋಶಳನ್ನು ವಶಪಡಿಸಿಕೊಳ್ಳಲು ಇಷ್ಟುದೂರ ಕಷ್ಟಪಟ್ಟು ನಡೆದು ಬಂದ.
ರತ್ನಗಂಬಳಿ ರಾಜನಿಂದ ಬಹುಮಾನವಾಗಿ ದೊರಕಿತು. ಅದನ್ನು ತೆಗೆದುಕೊಂಡು ಕೋಶ ಇನ್ನೇನು ತನ್ನ ವಶಳಾದಳೆಂದು ಮನಸ್ಸಿನಲ್ಲಿ ಮಂಡಿಗೆ ತಿನ್ನುತ್ತಾ ಬರುತ್ತಿದ್ದಾಗ, ರಸ್ತೆಯಲ್ಲಿ ಕಳ್ಳರ ಗುಂಪೊಂದಕ್ಕೆ ಸಿಕ್ಕಿಬಿದ್ದ. ಅವರು ಇವನಿಗೆ ಹೊಡೆದು ಬಡಿದು ರತ್ನಗಂಬಳಿಯನ್ನು ಕಿತ್ತು ಕೊಂಡರು. ಅಷ್ಟರಲ್ಲಿ ಆ ಕಳ್ಳರ ಗುಂಪಿನ ನಾಯಕ ಬಂದ. ಅವನು ಇವನ ಮೇಲೆ ಕರುಣೆ ತೋರಿಸಿ ಆ ರತ್ನಗಂಬಳಿಯನ್ನು ಅವನೀಗೆ ಹಿಂತಿರುಗಿಸಿಕೊಡಿಸಿದ. ಅದನ್ನು ಈಗ ಯಾರಿಗೂ ತೋರಿಸದಂತೆ ಮುಚ್ಚಿಕೊಂಡು ಕೋಶಳ ಮನೆಗೆ ಬಂದ. ಕೋಶಳ ಪಾದಮೂಲದಲ್ಲಿ ಅದನ್ನು ಇಟ್ಟು ತನ್ನ ಮೇಲೆ ಕರುಣೆ ತೋರಿಸಬೇಕೆಂದು ದೀನತೆಯಿಂದ ಕೇಳಿಕೊಂಡ. ಆದರೆ ಕೋಶ ಅದನ್ನು ಉಪೇಕ್ಷೆಯಿಂದ ಹೊರಗೆ ಬಿಸಾಡಿದಳು. ಅದು ಕೊಚ್ಚೆಯ ಗುಂಡಿಗೆ ಹೋಗಿ ಬಿತ್ತು. ಮುನಿಮಹಾರಾಜ ಹೌಹಾರಿದ. ತಾನು ಎಷ್ಟು ಕಷ್ಟಪಟ್ಟು ಇದನ್ನು ತಂದಿದ್ದೇನೆ! ಮಳೆ ಗಾಳಿಯೆನ್ನದೆ, ಕಳ್ಳಕಾಕರ ಭೀತಿಯಿಂದ ಪಾರಾಗಿ ತಂದಿರುವ ಈ ಅಪೂರ್ವ ಅನರ್ಘ್ಯ ರತ್ನಗಂಬಳಿಯನ್ನು ಈ ಮೂರ್ಖಸ್ತ್ರೀ ಇಷ್ಟು ಹಗುರವಾಗಿ ಕೊಚ್ಚೆಯ ಗುಂಡಿಗೆ ಬಿಸಾಡಿದಳಲ್ಲ ಎಂದು ವ್ಯಥೆಪಟ್ಟನು. ಅದಕ್ಕೆ ಕೋಶ, “ಹೇ ಸಾಧು ಮಹಾರಾಜರೇ! ನಾನಲ್ಲ ಮೂರ್ಖೆ. ಕೊಚ್ಚೆಯೆ ಗುಂಡಿಗಿಂತ ನೂರಾರು ಪಾಲು ಅಧಿಕ ದುರ್ಗಂಧದಿಂದ ಕೂಡಿದ ನನ್ನ ದೇಹಕ್ಕೆ ಮೀಹಿತನಾಗಿ ನಿನ್ನ ಪವಿತ್ರ ಚಾರಿತ್ರ್ಯವನ್ನು ಕಳೆದುಕೊಳ್ಳಲು ಸಿದ್ಧನಾದ ನೀನು ಶತಮೂರ್ಖ” ಎಂದಳು. ಸಿಂಹಕೀರ್ತಿ ಎಚ್ಚೆತ್ತ. “ಪಾಪಕೂಪಕ್ಕೆ ಬಿದ್ದು ಸರ್ವನಾಶವಗುತ್ತಿದ್ದ ತನ್ನನ್ನು ಉದ್ದರಿಸಿದ ಮಹಾತಾಯಿ ನೀನು” ಎಂದು ಕೋಶಳ ಉಪಕಾರವನ್ನು ಸ್ಮರಿಸಿಕೊಂಡ. ಅವಳಿಗೆ ಸಾಷ್ಟಾಂಗ ನಮಸ್ಕಾರ ಮಾಡಿದ.
ಚಾತುರ್ಮಾಸ ಮುಗಿಯುವ ಮುಂಚೆಯೇ ಅವನು ಸಂಭೂತವಿಜಯರ ಹತ್ತಿರ ಬಂದ. ಕೋಶಳ ಮನೆಯಲ್ಲಿ ನಡೆದದ್ದನ್ನೆಲ್ಲಾ ಹೇಳಿದ. ತನ್ನ ತಪ್ಪನ್ನು ಒಪ್ಪಿಕೊಂಡ. ಸ್ಥೂಲಭದ್ರರನ್ನು ಮನಸಾರೆ ಹೊಗಳಿದ.
ಸ್ಥೂಲಭದ್ರರು ಸಂಭೂತವಿಜಯರ ಹತ್ತಿರ ದೀಕ್ಷಿತರಾದರೂ ತಮ್ಮ ದಶಪೂರ್ವಗಳ ಅಧ್ಯಯನವನ್ನು ಶ್ರುತಕೇವಲಿ ಭದ್ರಬಾಹುಗಳಲ್ಲಿ ಮಾಡಿದರು. ಭದ್ರಬಾಹುಗಳು ದ್ವಾದಶಾಂಗ ಚತುರ್ದಶ ಪಾರಾಗಾಮಿಗಳಾಗಿದ್ದರು. ಒಮ್ಮೆ ಅವರು ಸ್ಥೂಲಭದ್ರರ ಸಂಗಡ ಪಾತಲೀಪುತ್ರಕ್ಕೆ ಆಗಮಿಸಿ, ಊರಿನ ಬಹಿರುದ್ಯಾನದಲ್ಲಿ ತಂಗಿದ್ದರು. ಅಲ್ಲಿಗೆ ಭಗವತೀದೀಕ್ಷೆಯನ್ನು ತೆಗೆದುಕೊಂಡಿದ್ದ ಸ್ಥೂಲಭದ್ರರ ಏಳುಜನ ಸಹೋದರಿಯರು ಬಂದರು. ಭದ್ರಬಾಹು ಸ್ವಾಮಿಗಳಿಗೆ ವಂದಿಸಿ, ಸ್ಥೂಲಭದ್ರರು ಎಲ್ಲಿ ಎಂದು ವಿಚಾರಿಸಿದರು. ಅವರು ನೆರೆಯ ಗುಹೆಯಲ್ಲಿ ಸೂತ್ರ ಪಠಣ ಮಾಡುತ್ತಿದ್ದರೆಂದು ತಿಳಿಸಿದರು. ಆ ಸಹೋದರಿಯರು ಅಲ್ಲಿಗೆ ಹೋದರು. ಸ್ಥೂಲಭದ್ರರಿಗೆ ತಮ್ಮ ತಂಗಿಯರು ಅಲ್ಲಿಗೆ ಬರುತ್ತಿರುವುದು ತಿಳಿಯಿತು. ತಮ್ಮ ಜ್ಞಾನದ ಚಮತ್ಕಾರವನ್ನು ತೋರಿಸಲು ಅವರು ಸಿಂಹದ ರೂಪಧಾರಣೆ ಮಾಡಿಕೊಂಡರು. ಆ ಸಹೋದರಿಯರು ತಮ್ಮ ಅಣ್ಣ ಸ್ಥೂಲಭದ್ರರನ್ನು ಕಾಣುವ ಬದಲು ಭಯಂಕರವಾದ ಸಿಂಹವನ್ನು ಕಂಡರು. ಆ ಸಿಂಹ ಸ್ಥೂಲಭದ್ರರನ್ನು ನುಂಗಿರಬೇಕೆಂದು ತಿಳಿದರು. ಅವರು ಹೆದರಿ ಭದ್ರಬಾಹುಗಳ ಹತ್ತಿರ ಓಡಿಬಂದು ನಡೆದುದೆಲ್ಲವನ್ನು ತಿಳಿಸಿದಳು. ಗುರುದೇವರು ಇದು ಸ್ಥೂಲಭದ್ರರ ಶಕ್ತಿಯಿಂದಾದುದೆಂದು ಅರಿತರು. ಈಗ ಹೋಗಿ ನೋಡಿ, ಸ್ಥೂಲಭದ್ರರನ್ನು ಕಾಣಬಹುದೆಂದರು. ಅದರಂತೆ ಆ ಸಹೋದರಿಯರು ಹೋಗಿ ಸ್ಥೂಲಭದ್ರರನ್ನು ನೋಡಿ ಆನಂದಿಸಿದರು. ಅವರಿಗೆ ನಮಸ್ಕರಿಸಿದರು ಅವರು ಅತ್ತ ಹೋದಮೇಲೆ ಸ್ಥೂಲಭದ್ರರು ಇತ್ತ ಭದ್ರಬಾಹುಗಳ ಹತ್ತಿರ ವಾಚನ ತೆಗೆದುಕೊಳ್ಳಲು ಬಂದರು. ಆದರೆ ಗುರುಗಳು ಅವರು ಕಲಿತ ವಿದ್ಯಾಬಲದಿಂದ ಅತಿಮಾನುಷ ಶಕ್ತಿಯನ್ನು ಪಡೆದು ಅದನ್ನು ದುರುಪಯೋಗಪಡಿಸಿಕೊಂಡರೆಂದು ತಿಳಿದು, ಉಳಿದ ನಾಲ್ಕು ಪೂರ್ವಗಳ ಜ್ಞಾನ ಅವರಿಗೆ ಬೋಧಿಸಲ್ಲ. ಸಂಘ ಸ್ಥೂಲಭದ್ರರಿಗೆ ಪೂರ್ಣ ಪಾಠ ಹೇಳಿಕೊಡುವಂತೆ ಭದ್ರಬಾಹುಗಳನ್ನು ಒತ್ತಾಯಿಸಿತು. ಅದರಂತೆ ಉಳಿದ ನಾಲ್ಕು ಪೂರ್ವಗಳ ಮುಲಪಾಠವನ್ನು ಹೇಳಿದರೇ ಹೊರತು ಅರ್ಥವನ್ನು ಅವರಿಗೆ ಹೇಳಲಿಲ್ಲ.
ಇದೇ ಸಮಯದಲ್ಲಿ ಪಾಟಲೀಪುತ್ರದಲ್ಲಿ ೧೨ ವರ್ಷಗಳ ಕಾಲ ಭೀಕರ ಬರಗಾಲ ಪ್ರಾಪ್ರವಾಯಿತು. ಶ್ರುತಕೇವಲಿ ಭದ್ರಬಾಹುಗಳು ೧೨,೦೦೦ ಶಿಷ್ಯ ಸಮುದಾಯ ಸಮೇತವಾಗಿ ದಕ್ಷಿಣದ ಕೞ್ವಪ್ಪು ನಾಡಿಗೆ (ಇಂದಿನ ಶ್ರವಣಬೆಳ್ಗೊಳ) ಆಗಮಿಸಿ, ಅಲ್ಲಿ ಸಲ್ಲೇಖನ ವಿಧಿಯಿಂದ ವೀರಸಂವತ್ ೧೬೨ ರಲ್ಲಿ ಸ್ವರ್ಗಸ್ಥರಾದರು. ಆಗ ಅಧ್ಯಕ್ಷತೆಯಲ್ಲಿ ಪಾಟಲೀಪುತ್ರದಲ್ಲಿ ದೊಡ್ಡ ಜೈನ ಸಭೆ ಸೇರಿತು. ಅಳಿದುಳಿದ ಅಂಗಸೂತ್ರಗಳನ್ನೆಲ್ಲ ಸಂಗ್ರಹಿಸಿದರು. ಮೊದಲ ಬಾರಿಗೆ ಜೈನ ಸೂತ್ರಗಳನ್ನೆಲ್ಲ ಒಂದೆಡೆ ಕ್ರೋಡೀಕರಿಸಿದ ಶ್ರೇಯಸ್ಸು ಸ್ಥೂಲಭದ್ರರಿಗೆ ಸಲ್ಲುತ್ತದೆ. ಆದ್ದರಿಂದಲೇ ಅವರನ್ನು ಸ್ತುತಿಸುವ “ಮಂಗಲಂ ಭಗವಾನ್ ವೀರೋ ಮಂಗಲಂ ಗೌತಮೋ ಗಣೇ ಮಂಗಲಂ ಸ್ಥೂಲಭದ್ರಾದ್ಯೋ ಜೈನಧರ್ಮೋಸ್ತು ಮಂಗಲಂ” ಎಂಬ ಮಂಗಲ ಪಾಠ ಹುಟ್ಟಿಕೊಂಡಿತು.
ಈ ಕಥೆ ಶ್ವೇತಾಂಬರ ವಾಙ್ಮಯದಲ್ಲಿ ಸಿಗುತ್ತದೆಂಬ ಕಾರಣದಿಂದಲೋ, ಪ್ರಕೃತ ಕಥೆಯಲ್ಲಿ ಬಂದಿಲ್ಲವೆಂದೋ – ಅಂತೂ ಕನ್ನಡ ವಡ್ಡಾರಾಧನಕಾರ ಭ.ಬಾ. ಕಥೆಯಲ್ಲಿ ಇದನ್ನು ಕೈಬಿಟ್ಟಿದ್ದಾನೆ. ಹಾಗಾದರೆ ಕನ್ನಡ ವಡ್ಡಾರಾಧನೆಗೆ ಮೂಲ ಆಕರ, ಯಾವುದು ಎಂಬ ಪ್ರಶ್ನೆ ವಡ್ಡಾರಾಧನೆಗೆ ಆಕರವಾಗಿರಬೇಕೆಂಬ ಸೂಚನೆ ಯೊಂದಿದೆ. ಆದರೆ ಈ ಸೂಚನೆಯನ್ನು ಒಪ್ಪುವುದಕ್ಕೆ ಆತಂಕಗಳು ಹಲವಾರಿವೆ.
ವಡ್ಡಾರಾಧನಕಾರ ಹರಿಷೇಣನ ಬೃಹತ್ ಕಥಾಕೋಶವನ್ನು ಅನುಸರಿಸಿಲ್ಲ ವೆಂಬುದಕ್ಕೆ ಭದ್ರಬಾಹುಕಥೆಯು ಉತ್ತಮ ಉದಾಹರಣೆಯಾಗಿದೆ. ಬೃಹತ್ ಕಥಾಕೋಶದಲ್ಲಿ
(i) ಚಂದ್ರಗುಪ್ತನೇ, ದೀಕ್ಷಾನಂತರ ವಿಶಾಖಾಚಾರ್ಯನಾಗುತ್ತಾನೆ.
(ii) ಭದ್ರಬಾಹುಮನಿ ದಕ್ಷಿಣಾಪಥಕ್ಕೆ ಬರುವುದಿಲ್ಲ.
(iii) ಚಂದ್ರಗುಪ್ತನು (ವಿಶಾಖಾಚಾರ್ಯ) ದಕ್ಷಿಣಾಪಥದ ‘ಪುನ್ನಾಟ’ ವಿಷಯಕ್ಕೆ ಪ್ರಯಾಣ ಮಾಡಿದನು.
(iv) ಚಂದ್ರಗುಪ್ತನ ರಾಣಿ ಸುಪ್ರಭೆ.
ಇವೇ ಮುಂತಾದ ವಿಷಯಗಳಿವೆ. ಇವು ವಡ್ಡಾರಾಧನೆಯಲ್ಲಿ ವ್ಯತ್ಯಾಸ ಪಡೆದಿವೆ:
(i) ಚಂದ್ರಗುಪ್ತವೇ ಬೇರೆ, ವಿಶಾಖಾಚಾರ್ಯನೆ ಬೇರೆ.
(ii) ಭದ್ರಬಾಹುಮುನಿ ದಕ್ಷಿಣಾಪಥಕ್ಕೆ, ಕೞ್ವಪ್ಪಿಗೆ ಬಂದು ಇಲ್ಲಿಯೇ ಮುಡಿಸಿದನು.
(iii) ಚಂದ್ರಗುಪ್ತನು ದಕ್ಷಿಣಾಪಥಕ್ಕೆ ಬಂದ ವಿಷಯವಿದ್ದರೂ ‘ಪುನ್ನಾಟ’ ದ ಪ್ರಸ್ತಾಪವೇ ಇಲ್ಲ.
(iv) ಚಂದ್ರಗುಪ್ತನ ರಾಣಿಯ ಹೆಸರು ಹೇಳಿಲ್ಲ.
ಇವುಗಳಲ್ಲಿ ಮೊದಲಿನ ಮೂರು ಅಂಶಗಳು ಧಾರ್ಮಿಕ – ಚಾರಿತ್ರಿಕ ದೃಷ್ಟಿಗಳಿಂದ ಮಹತ್ತರವಾದುವು. ಇವನ್ನು ಒಬ್ಬ ಲೇಖಕ ತಾನು ನೋಡಿದ ಮೂಲ ಗ್ರಂಥದಲ್ಲಿರುವುದಕ್ಕಿಂತ ಬೇರೆ ರೀತಿಯಲ್ಲಿ ಹೇಳುವುದು ಬಹುವಾಗಿ ಆಸಂಭವ. ಬೃಹತ್ ಕಥಾಕೋಶದಲ್ಲಿನ ಪುನ್ನಾಟದ ನದಲು, ವಡ್ಡಾರಾಧನೆಯಲ್ಲಿ ಕೞ್ವಪ್ಪು ಪ್ರಧಾನವಾಗಿದೆ. ಕ್ರಿ.ಶ. ಆಯ್ದನೆಯ ಶತಮಾನದವರೆಗೂ ಪುನ್ನಾಟ ಜೈನರ ಕೇಂದ್ರವಾಗಿತ್ತಲ್ಲದೆ, ಕನ್ನಡ ಹೆಗ್ಗಡದೇವನಕೋಟೆಯ ಪ್ರದೇಶವೂ ಆಗಿತ್ತು. ಈಗಿನ ಕಪಿನಿ ನದಿಯ ದಂಡೆಯಲ್ಲಿರುವ ಹೆಗ್ಗಡದೇವನಕೋಟೆಯ ಪ್ರದೇಶವೇ ‘ಪುನ್ನಾಟ ೬೦೦೦’ ಎಂಬುದು. ಇದಕ್ಕೆ ಕೀರ್ತಿಪುರ (ಈಗಿನ ಕಿತ್ತೂರು, ಹೆಗ್ಗದದೇವನಕೋಟೆ ತಾಲೂಕು) ರಾಜಧಾನಿಯಾಗಿತ್ತು. ಈ ಪುನ್ನಾಟ ಪುಷ್ಯರಾಗ ದೊರೆಯುವ ಪ್ರದೇಶವೆಂದು ಪಾಶ್ಚಾತ್ಯ ಪ್ರವಾಸಿಯೂ, ಭೂಗೋಳ ಶಾಸ್ತ್ರಜ್ಞನೂ ಆದ ಟಾಲೆಮಿ (೧೫೦) ಹೇಳಿದ್ದಾನೆ. ಈ ಪುನ್ನಾತ ಕನ್ನಡ ಶಬ್ದವಿರಬಹುದು. ಪುನಲನಾಟ್ (= ನದಿಗಳ ನಾಡು) ಎಂಬುದು ಪುನ್ನಾತ ಆಗಿರಬಹುದು. ಆಯ್ದನೆಯ ಶತಮಾನದ ಮೇಲೆ ಪುನ್ನಾಡು ಗಂಗ ರಾಜ್ಯದಲ್ಲಿ ಸಂಗಮವಾಯಿತು. ಪುನ್ನಾಡು ಶಬ್ದದ ಮುಂದುವರಿದ ರೂಪ ಹದಿನಾಡು.
ಹೀಗೆ ಭದ್ರಬಾಹು ಭಟಾರರ ಕಥೆ ವಡ್ಡಾರಾಧನೆಯ ಸಂಕಲನದಲ್ಲಿ ವಿಶಿಷ್ಟವಾದ ಕಥೆಯಾಗಿರುವಂತೆ ಜೈನ ಧರ್ಮದ ಸಂಕ್ಷಿಪ್ತ ಇತಿಹಾಸ ಕೈಗನ್ನಡಿಯೂ ಆಗಿದೆ.
ಕ್ರಿ.ಪೂ. ೩೨ ರಲ್ಲಿ ಪುಂಡ್ರವರ್ಧನ ನಗರದಲ್ಲಿ ಮುನಿಸಂಘಾಧಿಪತಿಗಳಾಗಿದ್ದ ಅರ್ಹದ್ಬಲ್ಯಾಚಾರ್ಯರಿಗೆ ಗುಪ್ತಿಗುಪ್ತರೆಂದೂ ವಿಶಾಖಾಚಾರ್ಯರೆಂದೂ ಇನ್ನೆರಡು ಹೆಸರಿಗಳಿದ್ದುವೆಂದು ಒಂದು ಹೇಳಿಕೆಯಿದೆ. ಅರ್ಹದ್ಬಲಿಗಳು ಅಷ್ಟಾಂಗನಿಮಿತ್ತ ಜ್ಞಾನಿಗಳಾಗಿದ್ದು ನಿಗ್ರಹಾನುಗ್ರಹ ಪೂರ್ವಕವಾಗಿ ಮುನಿಸಂಘವನ್ನು ಅಂಕೆಯಲ್ಲಿಟ್ಟಿದ್ದರು. ಜೈನಗುರುಗಳಲ್ಲಿ ಸಂಘ ಭೇಧ ತಲೆದೊರಿದ್ದು, ಇವರ ಕಾಲದಲ್ಲೇ ನೂರು ಯೋಜನೆ ಗಳಲ್ಲಿರುವ ಮುನಿಗಳನ್ನು ಆಯ್ದುವರ್ಷಕ್ಕೊಮ್ಮೆ ತಮ್ಮಲಿಗೆ ಬರಮಾಡಿ ಕೊಳ್ಳುತ್ತಿದ್ದರು, ಆಚಾರವಿಚಾರಗಳನ್ನು ವಿಚಾರಿಸಿ ಪ್ರಾಯಶ್ಚಿತ್ತ ನಿಯಮಾದಿಗಳನ್ನು ವಿಧಿಸುತ್ತಿದ್ದರು.
ಚಂದ್ರಕೊಡೆ: ಆರಾಧನಾ ಗ್ರಂಥ
ಆರಾಧನಾ ಗ್ರಂಥವು ಸಮಸ್ತ ಭಾರತೀಯ ವಾಙ್ಮಯದಲ್ಲಿಯೇ ಒಂದು ವೈಶಿಷ್ಟ್ಯ ಪೂರ್ಣವಾದ ಮಹತ್ವದ ಕೃತಿ. ರಾಮಾಯಣ, ಮಹಾಭಾರತ, ಮಹಾಪುರಾಣ. ಹರಿವಂಶ ಮೊದಲಾದುವು ಸಂಸ್ಕೃತ ಭಾಷೆಯಲ್ಲಿ ಉದ್ಘಕೃತಿಗಳು, ಮಹಾ ಕಾವ್ಯಗಳು. ಅವಕ್ಕೆ ಸಮತುಲ್ಯವಾದ ಪ್ರಾಕೃತ ಕೃತಿಗಳೆಂದರೆ ಗುಣಾಢ್ಯನ ಬೃಹತ್ಕಥಾ ಮತ್ತು ಶಿವಕೋಟಿ ಆಚಾರ್ಯನ ಆರಾಧನಾ.
ಆರಾಧನೆಯು, ಚಾರಿತ್ರ ಪ್ರಧಾನವಾದ ಪುಸ್ತಕ. ಆರಾಧನೆಯೆಂಬುದು ತಪಸ್ಸು, ರತ್ನತ್ರಯಗಳ ಚಿಂತನೆ; ಮೋಕ್ಷದ ಚಿಂತನ ಮನನ ಧ್ಯಾನ. ಇದು ಗೃಹಸ್ಥರಾದಶ್ರಾವಕ – ಶ್ರಾವಕಿಯರಿಗೂ ಮುನಿಗಳಿಗೂ ಸಮಾನವಾಗಿ ಅನ್ವಯ ವಾಗುತ್ತದೆ. ಆದರೂ ಮುನಿಸಂಘದ ನಿಯಾಮವಳಿಗಳು, ದೀಕ್ಷೆಯ ವಿಧಿ ವಿಧಾನಗಳು, ಧರ್ಮ – ಶುಕ್ಲ ಧ್ಯಾನಗಳು, ಮೊದಲಾದುವುಗಳ ವಿಶದವಾದ ವರ್ಣನೆ ಈ ಮಹಾಕೃತಿಯಲ್ಲಿ ಅಂತರ್ಗತವಾಗಿವೆ. ಅರಾಧನಾ ಗ್ರಂಥವು ಎರಡೆರಡು ಸಾಲುಗಾ ಗಾಥಾ (ಗಾಥೆ – ಗಾಹೆ) ಗಳಿಂದ ಕೂಡಿದೆ. ಸಂಸ್ಕೃತ ಭಾಷೆಯ ಶ್ಲೋಕಗಳೂ, ಹಿಂದಿ ಭಾಷೆಯ ದೋಹೆ (ದೋಹಾ) ಗಳೂ, ತಮಿಳಿನ ತಿರುಕ್ಕಱಳ್ ಕಾವ್ಯದ ವೆಣ್ಬಾ ಪದ್ಯಗಳೂ, ಪ್ರಾಕೃತ ಭಾಷೆಯ ಗಾಥಾಗಳೂ ದ್ವಿಪದಿಗಳು. ಆರಾಧನಾ ಗ್ರಂಥದ ದ್ವಿಪದಿಗಳು ಸಾಸುವೆಯಲ್ಲಿ ಸಾಗರವನ್ನು, ಬಳ್ಳದಲ್ಲಿ ಹಳ್ಳವನ್ನು ತುಂಬಿ ಕೊಡುವ ಸಾಹಸದ ಪ್ರಯತ್ನವಾಗಿವೆ. ಒಂದು ಕಡೆ ಪಾರಂಪಾರಿಕವಾದ ಧಾರ್ಮಿಕ – ತಾತ್ವಿಕ ತಿಳಿವಳಿಕೆ – ನಂಬಿಕೆಗಳನ್ನೂ, ಇನ್ನೊಂದು ಕಡೆ ಆ ಬಗೆಯ ಗಹನವಾದ ಸಿದ್ಧಾಂತ ಮತ್ತು ಆಚರಣೆಗಳ ಪ್ರಯೋಜನಗಳನ್ನೂ ಒಂದೇ ಬೋಗಸೆಯಲ್ಲಿ ಹಿಡಿದಿಡುವ ನಿರಾಯಸವಾದ ಸಾಧನೆ – ಇದು ಈ ಹೊತ್ತಗೆಯ ಚೌಕಟ್ಟು. ಸಂಸಾರದ ಮಿತಿಗಳನ್ನು ದೃಷ್ಟಾಂತ ಹೇತುಗಳಿಂದ ಮನೋಜ್ಞವಾಗಿ ಸ್ಥಾಪಿಸಲಾಗಿದೆ. ಲೌಕಿಕ ಬಂಧನಗಳಿಂದ ಕಳಚಿಕೊಳ್ಳುವ ಅಗತ್ಯ ಹಾಗೂ ಉಪಾಯಗಳನ್ನು ಸೂಚಿಸಲಾಗಿದೆ. ಅನಂತರ ಸಲ್ಲೇಖನಾ ವ್ರತಧಾರಣೆ ಮಾಡುವುದಕ್ಕೆ ಒದಗಿಬರುವ ಕಾರಣಗಳನ್ನೂ, ಸಲ್ಲೆಕನಾವಿಧಿಯಾದ ಸಮಾಧಿಮರಣವನ್ನೂ, ಸವಿಸ್ತ್ರಾರವಾಗಿ ಸೋದಾಹರಣವಾಗಿ ವರ್ಣಿಸಲಾಗಿದೆ. ಆರಾಧನಾ ಗ್ರಂಥವು ಮರಣ ಮೀಮಾಂಸೆಯೇ ಅಗಿದೆ.
ಜೈನಾಗಮ ಗ್ರಂಥಗಳಲ್ಲಿ ‘ಜೀವನ-ಮರಣ’ ಕುರಿತ ವಿವೇಚನೆ ವಿಸ್ತಾರವಾಗಿ ಬಂದಿದೆ. ತತ್ಸಂಬಂಧವಾದ ಜಿಜ್ಞಾಸೆಯ ವೈಜ್ಞಾನಿಕ ಸಾಧುತ್ವವನ್ನು ಭಾರತೀಯ ಔತ್ತರೇಯ ಪಾಶ್ಚಿಮಾತ್ಯ ಪ್ರಾಜ್ಞರು ಚರ್ಚಿಸಿದ್ದಾರೆ. ಅವೆಲ್ಲದರ ಪರಾಮರ್ಶೆಗೆ ತೊಡಗಿದರೆ ಅದು ದೊಡ್ಡ ಗ್ರಂಥವಾಗುತ್ತದೆ. ಅದರ ವಿಸ್ತಾರವಾದ ಪರೀಶೀಲನೆಗೆ ತೊಡಗಿದರೆ ಅದು ದೊಡ್ಡ ಗ್ರಂಥವಾಗುತ್ತದೆ. ಅದರ ವಿಸ್ತಾರವಾದ ಪರೀಶೀಲನೆಗೆ ಹೋಗದೆ ಸಾರಸರ್ವಸ್ವವನ್ನು, ಕನ್ನಡಿಯೊಳಗೆ ಆನೆ ಅರಮನೆಗಳನ್ನು ತೋರಿಸುವಂತೆ, ಹರಳುಗೊಳಿಸಿ ಮಂಡಿಸಿದ್ದೇನೆ.
ಸಮ್ಯಕ್ ದರ್ಶನ-ಜ್ಞಾನ-ಚಾರಿತ್ರ (ರತ್ನತ್ರಯ)ಗಳನ್ನು ಹಾಗೂ ಅಂತಹ-ಬಾಹ್ಯ ತಪಗಳನ್ನು ಮರಣದ ಹೊತ್ತಿನಲ್ಲಿ ಮನನ ಮಾಡುವುದು ಯಥಾರ್ಥವಾದ ಆರಾಧನೆ. ಇದು ಜೀವನದ ಕಡೆಯ ಗಳಿಗೆಯಲ್ಲಿಯೂ ಜೀವನು ಪಡೆಯಬಹುದಾದ ಉತ್ಕೃಷ್ಠ ಸಾಧನೆ. ಮರಣ ಒಂದು ಅನಿವಾರ್ಯವಾದ ಘಟನೆ. ಸಾವು ಯಾರಿಗೂ ತಪ್ಪಿದಲ್ಲ. ಇಲ್ಲಿ ಹದಿನೇಳು ಬಗೆಯ ಮರಣಗಳನ್ನು ಪ್ರತಿಪಾದಿಸಲಾಗಿದೆ. ಆ ಮರಣಗಳಲ್ಲಿ ಮುಖ್ಯವಾದ ಬಗೆಗಳು ಐದು: ಇವುಗಳಲ್ಲಿ ಪಾಲಿಸಲು ಯೋಗ್ಯವಾದುವುಗಳು ಮೊದಲನೆಯ ಮತ್ತು ಎರಡನೆಯ ಕ್ರಮದ ಮರಣಗಳು; ಮೂರನೆಯ ಬಗೆಯಲ್ಲಾಗುವ ಮರಣಕ್ಕೂ ಮಾನ್ಯತೆಯಿದೆ;
೧. ಪಂಡಿತ ಪಂಡಿತ ಮರಣ : ಈ ಪಂಡಿತ ಪಂಡಿತವೆಂಬ ಮರಣವನ್ನು ಕ್ಷೀಣ ಕಷಾಯಿಗಳಾದ ಕೇವಲಿ ಭಗವಂತರು ಪಡೆಯುವರು.
೨. ಪಂಡಿತ ಮರಣ : ಈ ಪಂಡಿತ ಮರಣ ಭಾವಲಿಂಗೀ ಚಾರಿತ್ರವಂತರಾದ ಮುನಿಗಳು ಪಡೆಯುವರು. ಈ ಪಂಡಿತ ಮರಣದಲ್ಲಿ ಭಕ್ತ ಪ್ರತ್ಯಾಖ್ಯಾನ, ಇಂಗಿನಿ(ಣೀ) ಮರಣ, ಪ್ರಾಯೋಪಗಮನ ಮರಣ – ಎಂದು ಮೂರು ಬಗೆಯ ಭೇದಗಳಿವೆ. ಪ್ರಸ್ತುತ ಆರಾಧನಾ ಕರ್ಣಾಟ ಟೀಕಾದಲ್ಲಿ ಈ ಪಂಡಿತ ಮರಣ ಪ್ರಭೇದಗಳ ಪ್ರಕಾರ ಮರಣ ಹೊಂದಿದ ಮಹಾತ್ಮರ ಕಥೆಗಳು ಬಂದಿವೆ; ಮುಂದೆ ನಾನು ಈ ಕೆಲಸವನ್ನು ಮಾಡುವುದಿಲ್ಲವೆಂದು ಮನಸ್ಸಿನಲ್ಲಿ ದೃಢಸಂಕಲ್ಪವನ್ನು ಮಾಡಿಕೊಳ್ಳುವುದು ಪ್ರತ್ಯಾಖ್ಯಾನ. ಸಂಸಾರವನ್ನು ಕೊನೆಗಾಣಿಸಲು ಯೋಗ್ಯವಾದ ಸಂಹವನ ಮತ್ತು ಸಂಸ್ಥಾನಗಳ ಪ್ರಾಪ್ತಿಯ ಕಾರಣದಿಂದ ಉಂಟಾಗುವ ಮರಣ ಪ್ರಾಯೋಪಗಮನ ಮರಣ (ಪ್ರಾಯೋಗ್ಯ ಗಮನಹರಣ). ಆತ್ಮನ ಇಂಗಿತಕ್ಕೆ – ಅಭಿಪ್ರಾಯಕ್ಕೆ ಅನುಸಾರವಾಗಿ ಉಂಟಾಗುವ ಮರಣ ಇಂಗಿನೀ ಮರಣ.
೩. ಬಾಲ ಪಂಡಿತ ಮರನ : ಏಕದೇಶವಿರತ (ವಿರತಾವಿರತ) ವೆಂಬ ಐದನೆಯ ಗುಣ ಸ್ಥಾನವರ್ತಿಯಾದ ಜೀವನು ಈ ಬಾಲ ಪಂಡಿತ ಮರಣವನ್ನು ಪಡೆಯುತ್ತಾನೆ. ದ್ವಾದಶವಿಧದ ವ್ರತ ಪಾಲಕನಾದ ಶ್ರಾವಕನಿಗೆ ಆಕಸ್ಮಿಕವಾಗಿ ಮರಣ ಸಮೀಪಿಸಿದಾಗ ಒಂದು ವೇಳೆ ಜೀವಿಸಲು ಆಸೆ ಇದ್ದುದೇ ಆದರೆ; ಅಥವಾ, ಬಂಧುಗಳು ದೀಕ್ಷೆಗೆ ಅನುಮತಿ ನೀಡದಿದ್ದುದೇ ಆದರೆ; ಅಥವಾ ತತ್ಸಮಾನ ಸಂದರ್ಭ – ಸ್ಥಿತಿ ಉಂಟಾದರೆ, ಆಗ ಶರೀರ ಸಲ್ಲೇಖನ ಮತ್ತು ಕಾಷಾಯ ಸಲ್ಲೇಖನಗಳನ್ನು ಮಾಡದೆ, ಆಲೋಚನೆಯನ್ನು ಮಾಡಿ ನಿಶ್ಯಲ್ಯನಾಗಿ ಮನೆಯೊಳಗಿದ್ದೇ ಶಾಸ್ತ್ರಗಳಲ್ಲಿ ಹೇಳಿರುವ ವಿಧಿಪೂರ್ವಕ ಸಂಕಲ್ಪಿತ ಸ್ಥಾನವನ್ನು ಕೈಗೊಂಡು ಶರೀರವನ್ನು ತ್ಯಜಿಸುವ ಶ್ರಾವಕರಿಗೆ (ಗೃಹಸ್ಥರಿಗೆ / ಸಂಸಾರಿಗಳಿಗೆ) ಈ ಬಗೆಯ ಬಾಲಪಂಡಿತ ಮರಣವು ಪ್ರಾಪ್ತಿಯಾಗುತ್ತದೆ.
೪. ಬಾಲಮರಣ : ನಾಲ್ಕನೆಯ ಗುಣಸ್ಥಾನವಾದ ಅವಿರತ ಸಮ್ಯಕ್ ದೃಷ್ಟಿಯ ಜೀವನ ಮರಣವನ್ನು, ರತ್ನತ್ರಯಗಳನ್ನು ಪಡೆಯದೆ ಇಲ್ಲವೆ ಸಮಾಧಿ ಮರಣವನ್ನು ಪಡೆಯದೆ ಆಗುವ ಮರಣವನ್ನೂ ಬಾಲ ಮರಣ ವೆನ್ನುವರು. ಆತ್ಮಹತ್ಯೆಯೂ (ಅದು ಶಸ್ತ್ರಘಾತದಿಂದ ವಿಷಪಾನದಿಂದ ಬೆಂಕಿಯಿಂದ ನೀರಿನಿಂದ ಅನಾಚಾರದಿಂದ ಅಸೇವ್ಯ ಸೇವ್ಯದಿಂದ – ಹೀಗೆ ಯಾವ ರೂಪ ನಿಮಿತ್ತಗಳಿಂದ ಮಾಡಿಕೊಂಡರೂ, ಉಂಟಾದರೂ) ಬಾಲಮರಣವೆನಿಸುತ್ತದೆ.
೫. ಬಾಲಬಾಲ ಮರಣ : ಸಮ್ಯಗ್ದರ್ಶನ-ಜ್ಞಾನ- ಚಾರಿತ್ರಗಳಿಲ್ಲದೆ, ಸಮ್ಯಗ್ದರ್ಶ ನದ ಎಂಟು ವ್ರತಾಚರಣೆಗಳಿಲ್ಲದೆ ಉದ್ವೇಗಪರತೆಯಿಂದ (ಶಸ್ತ್ರಘಾತ-ವಿಷಪ್ರಾಶನ-ನೀರಿನಲ್ಲಿ ಮುಳುಗಿ -ಬೆಂಕಿಗೆ ಬಿದ್ದು ಬೆಂಕಿಯಿಂದ ಸುಟ್ಟುಕೊಂಡು)ಮಿಥಾತ್ವಪೂರ್ವಕವಾಗಿ ಪಡೆಯುವ ಮರಣವು ಬಾಲಬಾಲ ಮರಣವೆನಿಸುತ್ತದೆ.
ಮರಣವು ಈ ರೀತಿ ಮಹೋತ್ಸವವೆಂದು ಬಗೆದು, ಒಂದು ವ್ರತವಾಗಿ ಸ್ವೀಕರಿಸಿ ಶರೀರವನ್ನು ತ್ಯಜಿಸುವುದು ಸಲ್ಲೇಖನೆಯಾಗುತ್ತದೆ. ಸಲ್ಲೇಖನಾವ್ರತ ವಿಧಾನವು ಆತ್ಮಹತ್ಯೆಯಲ್ಲ, ಇದು ಮರಣ ಮಹೋತ್ಸವ. ಆತ್ಮಹತ್ಯೆಯ ಮಹಾ ಪಾಪಕರವಾದದ್ದು; ಅದರಲ್ಲಿ ಅವಿಕಲ್ಪ ನಿರ್ಮಲಚಿತ್ತ ಸ್ಥಿತಿಯಾಗಲಿ, ಧರ್ಮಚಿಂತನೆಯಾಗಲಿ, ನಿರ್ಮಮಕಾರವಾಗಲಿ, ಭಕ್ತಿಯಾಗಿಲಿ, ಭೇದ ವಿಜ್ಞಾನವಾಗಲಿ, ಅಪ್ರತೀಕಾರ ಬುದ್ಧಿಯಾಗಲಿ, ಸಂಯಮವಾಗಲಿ ಇರುವುದಿಲ್ಲ. ಸಲ್ಲೇಖನದಲ್ಲಿ ಇವೆಲ್ಲವೂ ಇರುತ್ತವೆ; ಸಮಾಧಿ ಮರಣವೆಂಬುದು ಸ್ವಯಿಚ್ಛೆಯಿಂದ ಕೈಗೊಂಡ ಶರೀರ ತ್ಯಾಗ. ಇದರಲ್ಲಿ ಸದುದ್ದೇಶ ಅಂತರ್ನಿಹತವಾಗಿರುತ್ತದೆ. ಸುದೀರ್ಘ ಇಲ್ಲವೆ ಅಲ್ಪಾಯು ಜೀವನ ಸೌಧಕ್ಕೆ ಸಲ್ಲೇಖನ (ಸಮಾಧಿ) ಮರಣವು ಸುವರ್ಣಕಳಶವೆಂಬ ಗ್ರಹಿಕೆಯ ನೆಲೆಯಲ್ಲಿ ಶಿವಕೋಟಿಯ ಆರಾಧನಾ ಗ್ರಂಥವು ವಿಷಯಗಳನ್ನು ಪ್ರತಿಪಾದನೆ ಮಾಡಿದೆ. ಸಲ್ಲೇಖನಾ ವ್ರತಧಾರಣೆಗೆ ಪ್ರಧಾನವಾದ ಕಾರಣಗಳನ್ನು ಶಿವಕೋಟಿ ಆಚಾರ್ಯರು ಮುಂದಿಟ್ಟಿದ್ದಾರೆ:
ವಾಹಿವ್ವ ದುಪ್ಪ ಸಜ್ಝಾಜರಾಯ ಸಾಮಣ್ಣ ಜೋಗ್ಗ ಹಾಣಿ ಕರೀ
ಉವ ಸಗ್ಗಾವ ದೇವಿಯ ಮಾಣುಸ ತೇರಿಚ್ಛಯಾ ಜಸ್ಸ || ೭೦
ಅತ್ಯಂತ ಕಷ್ಟ ಸಾಧ್ಯವಾದ ವ್ಯಾಧಿಯುಂಟಾದಲ್ಲಿ, ತಾರುಣ್ಯ ಸಂಬಂಧಕ್ಕೆ ಹಾನಿಯುಂಟಾದಲ್ಲಿ (ವಾರ್ಧಕ-ಮುಪ್ಪು ಪ್ರಾಪ್ತವಾದರೆ), ದೇವಕೃತ, ಮನುಷ್ಯಕೃತ, ತಿರ್ಯಂಚಕೃತ ಉಪಸರ್ಗಗಳು ಬಂದೊದಗಿದಲ್ಲಿ, ಅಂತಹ ವ್ಯಕ್ತಿಯು ಭಕ್ತ ಪ್ರತ್ಯಾಖ್ಯಾನವನ್ನು ಗ್ರಹಿಸಲು ಯೋಗ್ಯನಾಗುತ್ತಾನೆ. ಉವಸಗ್ಗಾವಾ (ಉಪಸರ್ಗಾವಾ) ಎಂದಿರುವುದರಿಂದ ಇಲ್ಲಿರುವ ‘ವಾ’ ಶಬ್ದವು ಸಮುಚ್ಚರ್ಯಾರ್ಥಕವಾಗುತ್ತದೆ; ಅದರಿಂದಾಗಿ ಅಚೇತನಕೃತ ಉಪಸರ್ಗ ಎಂಬರ್ಥವನ್ನೂ ಸೇರಿಸಿಕೊಳ್ಳಬೇಕು; ಆಗ ನಾಲ್ಕು ವಿಧದ ಉಪಸರ್ಗಗಳೂ ಅಳವಟ್ಟಂತಾಗುತ್ತದೆ.
ಅಣುಲೋಮೋ ವಾ ಸತ್ತೊ ಚಾರಿತ್ತ ವಿಣಾಸಯಾ ಹವೇ ಜಸ್ಸ
ದುಭ್ಭಿಕ್ಬೇ ವಾ ಗಾಢೀ ಅಡವೀ ಏ ವಿಪ್ಪಣಟ್ಠೋ ವಾ || ೭೧
[ಚಾರಿತ್ರವನ್ನು ನಾಶ ಮಾಡುವಂತಹವನು ಅನುಕೂಲನಿರಲಿ ಶತ್ರುವಿರಲಿ, ಚಾರಿತ್ರವನ್ನು ನಾಶಮಾಡಿಸುವಂತಹ ಮಿತ್ರರಿರಲಿ ಶತ್ರುವಿರಲಿ (ವಜ್ರಘಾತಕ್ಕೆ ಸಮಾನವಾದ ಭಯಂಕರ) ದುರ್ಭಿಕ್ಷವಿರಲಿ, (ಸರ್ಪಹಿಂಸಾದಿ ಜಂತು ಮೃಗಾದಿಗಳಿಂದ ತುಂಬಿದ) ಭಯಂಕರವಾದ ಅರಣ್ಯದಲ್ಲಿ ದಾರಿ ತಪ್ಪಿರಲಿ – ಅಂತಹ ಪರಿಸ್ಥಿತಿ ಯೊದಗಿದರೆ ಭಕ್ತ ಪ್ರತ್ಯಾಖ್ಯಾನಕ್ಕೆ ಯೋಗ್ಯನಾಗುತ್ತಾನೆ.]
ಚಕ್ಬುಂವ ದುಬ್ಬಲಂ ಜಸ್ಸ ಹೋಜ್ಜ ಸೋದಂವ ದುಬ್ಬಲಂ ಜಸ್ಸ
ಜಂಘಾಬಲ ಪರಿಹೀಣೋ ಜೋಣ ಸಮತ್ಥೋ ವಿಹರಿದುಂ ವಾ || ೭೨
[ಕಣ್ಣುಗಳು ದುರ್ಬಲವಾಗಿರುವವನು, ಕಿವಿಗಳು ದುರ್ಬಲವಾಗಿರುವವನು, ತೊಡೆಯ ಬಲವು ದುರ್ಬಲವಾಗಿರುವವನು, ವಿಹಾರ ಮಾಡಲು ದುರ್ಬಲನಾಗಿರು ವವನು ಭಕ್ತ ಪ್ರತ್ಯಾಖ್ಯಾನಕ್ಕೆ ಯೋಗ್ಯನಾಗಿರುತ್ತಾನೆ.]
            ಅಣ್ಣಮ್ಮಿ ಚಾವಿ ಏದಾರಿಸಂಮಿ ಆಗಾಢಕಾರಣೇ ಜಾದೇ
ಅರಿಹೋ ಭತ್ತಪ ಇಣ್ಣಾವಿ ಹೋದಿವಿರದೋ ಅವಿರದೋ ವಾ || ೭೨
[(ಮೇಲಿನ ಮೂರು ಗಾಥೆಗಳಲ್ಲಿ ಹೇಳಲಾದ ಕಾರಣಗಳಂತಹವುಗಳೇ ಆಗಿರುವ) ಅನ್ಯವಾದ ಪ್ರಬಲ ಕಾರಣಗಳು ಬಂದೊದಗಿದರೆ ವಿರತನಾಗಿರಲಿ (ಮುನಿ), ಅವಿರತನಾಗಿರಲಿ (ಗೃಹಸ್ಥ) ಭಕ್ತ ಪ್ರತ್ಯಾಖ್ಯಾನಕ್ಕೆ ಯೋಗ್ಯನೆನಿಸುವನು]
ಈ ಪ್ರಶಸ್ತ ಮರಣವಾದ ಭಕ್ತ ಪ್ರತ್ಯಾಖ್ಯಾನದ ಭೇದಗಳನ್ನೂ ಹೇಳಲಾಗಿದೆ. ಮೇಲ್ಕಂದ ವಿವರಣೆಯನ್ನು ಕೊಟ್ಟಿರುವ ಪ್ರಾಚೀನ ಆಚಾರ್ಯರು ಶಿವಕೋಟಿ ಮುನಿಗಳು : ಅವರ ಇದೇ ಪ್ರಾಕೃತದ ವಿವರಣೆಯನ್ನು ಆಧರಿಸಿ-ಅವಲಂಬಿಸಿ ಸಮಂತ ಭದ್ರಾಚಾರ್ಯರು ರತ್ನಕರಂಡ ಶ್ರಾವಕಾಚಾರದಲ್ಲಿ ಸಂಸ್ಕೃತದಲ್ಲಿ ಹೇಳಿದ್ದಾರೆ. ಉಪಸರ್ಗೇ ದುರ್ಭಿಕ್ಷೇ ಜರಸಿರುಜಾಯಾಂ ಚ ನಿಃಪ್ರತೀಕಾರೇ …….. ಇತ್ಯಾದಿ (ರತ್ನಕರಂಡಕ ಶ್ರಾವಕಾಚಾರ) ಮರಣ ಹೊಂದುವುದೆಂದು, ಸಮಭಾವದಿಮ್ದ ನಿಶ್ಚಯಿಸಿದ ಜೀವಿಯು, ಶರೀರವನ್ನು ಬಿಡುವುದಕ್ಕೆ ಎಲ್ಲ ರೀತಿಗಳಿಂದ ಅಣಿಯಾಗಬೇಕು. ಮರಣ ವ್ರತಸ್ವೀಕಾರ ಮಾಡಿದವರು ಆಹಾರವನ್ನು ಕ್ರಮವಾಗಿ ಬಿಡಬೇಕು. ಗಟ್ಟಿಯಾದ ಪದಾರ್ಥಗಳನ್ನು ನಿಲ್ಲಿಸಿ ಹಾಲು ಹಣ್ಣುಗಳ ರಸ ನೀರು ಸೇವಿಸಬೇಕು. ಕ್ರಮೇಣ ಒಂದೊಂದಾಗಿ ಇವನ್ನೂ ನಿಲ್ಲಿಸಬೇಕು. ಯಾವುದೇ ಬಗೆಯ ಆಹಾರ ತೆಗೆದುಕೊಳ್ಳುವುದು ಪೂರ್ತಿ ನಿಂತಮೇಲೆ, ಆಯುಷ್ಯ ಇರುವವರೆಗೆ (ಜಾವಜ್ಜೀವಂ) ನಿರಾಹಾರಿಯಾಗಿರಬೇಕು. ವ್ರತೋಪದೇಶವಾದಂದಿನಿಂದ ಒಂದೇ ಸಮನೆ ಅನುದಿನವೂ ಚಿರಂಜೀವನಾದ ಆತ್ಮ ಬೇರೆ, ನಶ್ವರವಾದ ಶರೀರ ಬೇರೆ ಎಂಬ ಭೇದ ವಿಜ್ಞಾನ ಚಿಂತನೆಯಲ್ಲಿ ತಲ್ಲೀನನಾಗಿರಬೇಕು. ಈ ಬಗೆಯ ಚಿಂತನೆಯಿಂದ ಸಮಚಿತ್ತಸ್ಥಿತಿಯಿಂದ ದೇಹವನ್ನು ಬಿಡುವುದಕ್ಕೆ ಸಲ್ಲೇಖನಾ-ಸಮಾಧಿ ಎಂದು ಹೇಳಿದೆ. ಕಲ್ಲು ಮುಳ್ಳು ಹೊಂಡ ಸರ್ಪಾದಿ ವಿಷ ಜಂತುಗಳಿಂದ, ಪ್ರಾಣಾಪಾಯಗಳಿಂದ ತಪ್ಪಿಸಿಕೊಂಡು ನಮ್ಮನ್ನು ರಕ್ಷಿಸಿಕೊಳ್ಳುವುದಕ್ಕೆ (ಕಣ್ಣು) ಚರ್ಮಚಕ್ಷು ನೆರವಾಗುತ್ತದೆ; ಅನಂತಾನಂತ ದುಃಖ ಪರಂಪರೆಗೆ ಕಾರಣಗಳಿಂದ ಜೀವನವನ್ನು ಕಾಪಾಡುವುದು ಜ್ಞಾನಚಕ್ಷು. ಜ್ಞಾನಚಕ್ಷುವಿನಿಂದ ಉನ್ಮೀಲನವಾದ ಅನಂತ ಜ್ಞಾನವುಳ್ಳ ಜ್ಞಾನಿಗಳು, ಸಲ್ಲೇಖನಾವಿಧಿಯ ಮರಣವನ್ನು ಮಹೋತ್ಸವವೆಂದು ತಿಳಿಯುವರು; ಮರಣವೇ ಮಹಾನವಮಿಯೆಂದು ತೆರಳುವರು.
೪೦ ಅಧಿಕಾರಗಳೂ, ೪೦ ಶೀರ್ಷಿಕೆಗಳೂ ಇರುವ ಆರಾಧನಾ ಗ್ರಂಥದ ೩೫ನೆಯ ಅಧಿಕಾರ ಕವಚಾಧಿಕಾರ. ಕಷಾಯ ಹಾಗೂ ಶರೀರವನ್ನು ಸಮ್ಯಕ್ ರೀತಿಯಿಂದ ಕೃಶಗೊಳಿಸುವುದು ಸಲ್ಲೇಖನಾ; ಸಮಾಧಿಮರಣವನ್ನು ಮಾಡಿಸುವುದಕ್ಕೆ ಸಮರ್ಥರಾದ ಆಚಾರ್ಯರನ್ನು ಅರಸುವುದು ಮಾರ್ಗಣ; ಸಲ್ಲೇಖನಾವ್ರತಧಾರಕರಿಗೆ ಮೋಕ್ಷ ಮಾರ್ಗದ ಉಪದೇಶಮಾಡುವವರು ‘ದಿಶಾ’ ಎನಿಸುವರು. ಸಲ್ಲೇಖನಾವ್ರತಿಯು ತಾನೂ ಇತರರನ್ನು ಕ್ಷಮಿಸಿ, ಇತರರೂ ತನ್ನನ್ನು ಕ್ಷಮಿಸುವಂತೆ ಪ್ರಾರ್ಥಿಸಿ ಕ್ಷಮಾ ಗ್ರಹಣವನ್ನು (ಖಾಮಣಾ) ಮಾದಬೇಕು; ಮೂರು ಪ್ರಕಾರದ ಆಹಾರವನ್ನು (ಸಾತ್ವಿಕ ರಾಜಸ ತಾಮಸ) ತ್ಯಾಗಮಾಡುವುದು ಪ್ರತ್ಯಾಖ್ಯಾನ (ಪಚ್ಚ ಕಾಣ್ಬ); ಬೇರೆಯವರಿಂದ ಕ್ಷಮೆ ಬೇಡುವುದು ಖಾಮಣ; ಬೇರೆಯವರಿಂದಾದ ಅಪರಾಧವನ್ನು ಕ್ಷಮಿಸುವುದು ಖಮಣ; ರಾಗ ದ್ವೇಷರಹಿತವಾಗಿರುವುದು ಸಮತೆ (ಸಾಮಣ್ಣ); ಚತುರ್ಗತಿಗಳಲ್ಲಿ ಸಂಚರಿಸುತ್ತ ಸಂಭವಿಸಿದ ದುಃಖವನ್ನು ದೂರಮಾಡುವ ಸಾಮರ್ಥ್ಯ ಹೊಂದಿರುವುದು ‘ಕವಚ’. ಸಲ್ಲೇಖನಾವ್ರತಿಗೆ ಆಚಾರ್ಯರು (ನಿರ್ಯಾಪಕಾಚಾರ್ಯರು) ಈ ರೀತಿ ’ಕವಚ’ ತೊಡಿಸುವುದು: “ಎಲೈ ವ್ರತಿಯೇ, ನೀನು ದೇವ ಮಾನುಷ ತಿರ್ಯಕ್ ನಾರಕ ಗತಿಗಳಲ್ಲಿ ಅಂಡಲೆಯುತ್ತಾ ಕಷ್ಟಕರವಾದ ದುಃಖಗಳನ್ನು ಸಹಿಸಿದ್ದೀಯೆ. ಇವನ್ನೆಲ್ಲ ನೀನು ಅನುಭವಿಸಿದ್ದು ಕರ್ಮಗಳ ಅಧೀನವಾಗಿ, ಅವುಗಳಿಂದ ನಿನಗೆ ಯಾವ ಲಾಭವೂ ಆಗಲಿಲ್ಲ. ಆದರೆ ಈ ಸಮಯದಲ್ಲಿ ನಿನ್ನ ದುಃಖ ಸಹನೆಯ ಕರ್ಮಗಳ ನಿರ್ಜರೆಗೋಸ್ಕರ ಮಾಡಲಾಗುತ್ತಿದೆ. ಈಗ ಎಲ್ಲ ದುಃಖಗಳನ್ನೂ ಕೊನೆಗಾಣಿಸುವ ಮತ್ತು ಅತೀಂದ್ರಿಯ ಅಚಲ ಅನುಪಮ ಅಭಾಧಾಸುಖವನ್ನು ಹೊಂದತಕ್ಕವನಾಗಿದ್ದೀಯೆ”. ಆಚಾರ್ಯರು ವ್ರತಿಗೆ ನೀಡುವ ಈ ಧರ್ಮೋಪದೇಶವು ವ್ರತಿಗೆ ಕವಚವಾಗಿದೆ. ಯುದ್ಧಾದಿ ಅಪಾಯಗಳಿಂದ ಶತ್ರುಗಳ ಬಾಣಗಳಿಂದ ದೂರ ಮಾಡಿ ಕವಚವು ಯೋಧನನ್ನು ರಕ್ಷಿಸುವಂತೆಯೇ ಆ ಸಾಮ್ಯತೆಯಿಂದ ಮರಣೋನ್ಮುಖಿ ವ್ರತಿಗೆ ಮಾಡುವ ಈ ಧರ್ಮೋದೇಶವನ್ನು ‘ಕವಚ’ ಶಬ್ದದಿಂದ ಹೇಳಿದ್ದಾರೆ.
ಸವ್ವೇವಿಯ ಉವಸಗ್ಗೇ ಪರಿಸಹೇಯ ತಿವಿಹೇಣ ಣಿಜ್ಜಣಹಿ ತುಮಂ
ಣಿಜ್ಜಿಣಿಯ ಸಮ್ಮಮೇದೇ ಹೋಹಿಸು ಆರಾಹ ಓ ಮರಣೇ || ೧೫೧೦
[ಎಲ್ಲಾ ಉಪಸರ್ಗ ಪರೀಷಹಗಳನ್ನು ತ್ರಿವಿಧಗಳಿಂದ (ಮನವಚನಕಾಯ) ನೀನು ಜಯಿಸು, ಉಪಸರ್ಗ ಪರೀಷಹಗಳನ್ನು ಗೆಲ್ಲುವುದರಿಂದ ಮರಣದ ದುಃಖಕ್ಕೆ ಹೆದರರಿರುವುದೂ ಗೆಲ್ಲುವುದೆನಿಸುತ್ತದೆ]. ಕುಲೀನನೂ ಸ್ವಾಭಿಮಾನಿಯೂ ಆದ ಶೂರನು, ‘ನಾನು ಯುದ್ಧದಲ್ಲಿ ಹಗೆಗಳನ್ನು ಸೋಲಿಸುವೆನು’ ಎಂದು ಜನರ ಎದೆ ತಟ್ಟಿ ಹೇಳಿ, ಆಮೇಲೆ ಎದುರಾದ ಶತ್ರುವಿಗೆ ಹೆದರಿ ಪಲಾಯನ ಮಾಡನು. ಅದೇ ರೀತಿ ಸ್ವಾಭಿಮಾನಿಯಾದ ಸಾಧುವು ವ್ರತ ಸ್ವೀಕರಿಸಿ ಉಪಸರ್ಗ ಪರೀಷಹಗಳಿಗೆ ಹೆದರನು. ಸಜ್ಜನ ಹಾಗೂ ಚಾರಿತ್ರವಂತರಾದ ಕ್ಷಪಕರೂ ವೀರಪುರುಷರಂತಿರುತ್ತಾರೆ, ಚಾರಿತ್ರ ಭ್ರಷ್ಟರಾಗುವುದಿಲ್ಲ. ಎಷ್ಟೋ ಸಾಧುಗಳು ಪರಿಗ್ರಹಗಳನ್ನು ತ್ಯಜಿಸಿ, ಆತ್ಮ ಚಿಂತನೆ ಮಾಡಿ, ಪ್ರತೀಕಾರ ರಹಿತರಾಗಿ, ಹುಲಿ ಮೊದಲಾದ ಕ್ರೂರ ಜಂತುಗಳಿರುವ ಭಯಾನಕ ಗಿರಿ ಶಿಖರಗಳಲ್ಲಿ ಧೈರ್ಯದಿಂದ, ಉತ್ಕೃಷ್ಟ ಚಾರಿತ್ರದಿಂದ ಶ್ರುತಜ್ಞಾನದಿಂದ, ಸಿಂಹಾದಿಗಳ ಬಾಯಿಗೆ ತುತ್ತಾಗುವ ಸಂಭವ ಬಂದಾಗಲೂ, ಪುರುಷಾರ್ಥಕವಾದ ಉತ್ತಮ ದರ್ಶನ ಜ್ಞಾನ ವಾರಿತ್ರಗಳ ಆರಾಧನೆಯನ್ನು ಹೊಂದಿದರು (ಆರಾಧನಾ ಗಾಹೆಗಳು ಸಂಖ್ಯೆ ೧೫೧೩-೧೫೩೩) ಎಂದು ನಿರೂಪಿಸಿ, ಈ ಎಲ್ಲ ನಿರೂಪಣೆಗೆ ನಿದರ್ಶನರೂಪವಾಗಿ ಇಲ್ಲಿಂದ ಮುಂದಿನ ೧೯ ಗಾಥೆಗಳಲ್ಲಿ (೧೫೩೪ ರಿಂದ ೧೫೫೨), ಚತುರ್ವಿಧ ಉಪಸರ್ಗಗಳನ್ನೂ ೨೮ ಪರೀಷಗಳನ್ನೂ ಸಹಿಸಿ ಗೆದ್ದು, ಪರಮ ಶುದ್ಧ ಸಹಜ ದರ್ಶನ ಜ್ಞಾನ ಚಾರಿತ್ರಗಳನ್ನು ಸಾಧಿಸಿದ ಮಹಾಪುರುಷರ ಕಥೆಗಳನ್ನು ಉಲ್ಲೇಖಿಸಲಾಗಿದೆ. ಈ ಕಥೆಗಳಲ್ಲಿ ಸಂಯಮನಿಷ್ಠೆ ತಪೋನಿಷ್ಠೆ ದೃಢಮನಸ್ಸು, ಘೋರವಾದ ಚತುರ್ವಿಧ ಉಪಸರ್ಗಗಳ ಸಹನೆ ಮೋಹರಾಹಿತ್ಯ ಭಯಂಕರ ಕ್ಷುದಾಸಹನೆ ಪಿಪಾಸಾಹನೆ ವೇದಾನಾ ಸಹನೆ ಕಂಡುಬರುತ್ತದೆ. ಸಲ್ಲೇಖನ ವ್ರತಿಧಾರಿಯಾದವನಿಗೆ ಈ ರೀತಿ ಚತುರ್ವಿಧೋಪಸರ್ಗಗಳನ್ನು ಸಹಿಸಿ, ಶುಭ ಪರಿಣಾಮದಿಂದ ಸದ್ಗತಿ ಪಡೆದ ಮುನಿಗಳ ವೃತ್ತಾಂತವನ್ನು ಹೇಳಿ ಆ ಮೇಲೆ ಸಲ್ಲೇಖನ ವ್ರತಿಗೆ ನಿರ್ಯಾಪಕಾಚಾರ್ಯರು ಈ ರೀತಿ ಉಪದೇಶಿಸುತ್ತಾರೆ:
ಜದಿದಾ ಏವಂ ಏದೇ ಅಣಗಾರಾ ತಿವ್ವವೇದಣಟ್ಠಾವಿ
ಏಯಾಗೀ ಅಪಡಿಯಾಮ್ಮಾ ಪಡಿವಣ್ಣಾ ಉತ್ತಮಂ ಅಟ್ಠಂ || ೧೫೫೩
ಕಿಂಪುಣ ಅಣಯಾರ ಸಹಾಯಗೇಣ ಕೀರಯಂತ ಪಡಿಕಮ್ಮೋ
ಸಂಘೇ ಓಲಗ್ಗಂತೇ ಆರಾಧೇದುಂ ಣ ಸಕ್ಕೇಜ್ಜ || ೧೫೫೪
ಜಿಣವಯಣಮಮಿದ ಭೂದಂ ಮಹುರಂ ಕಣ್ಣಾಹುದಿಂ ಸುಣಂತೇಣ
ಸಕ್ಕಾಹು ಸಂಘಮಚ್ಛೇ ಸಾಹೇದುಂ ಉತ್ತಮಂ ಅಟ್ಟಂ || ೧೫೫೫
[ಈ ಮುನಿಗಳು ಈ ರೀತಿಯಾಗಿ ಒಂಟಿಯಾಗಿ, ಯಾವ ಪ್ರತೀಕಾರವನ್ನೂ ಮಾಡದೆ, ತೀವ್ರ ವೇದನೆಯಿಂದ ಪೀಡಿತರಾಗಿಯೂ ಉತ್ತಮಾರ್ಥವನ್ನು ಪಡೆದರು. (ಆದರೆ) ನಿನ್ನ ಸಹಾಯಕ್ಕೆ ಮುನಿಗಳ ಸಮುದಾಯವೇ ಇದೆ. ಆ ಸಂಘವು ನಿನಗೆ ಒದಗಿರುವ ಕಷ್ಟಕ್ಕೆ ಚಿಕಿತ್ಸೆ ಮಾಡುತ್ತದೆ, ನಿನ್ನ ಉಪಾಸನೆ (ಸೇವೆ) ಯನ್ನೂ ಮಾಡುತ್ತದೆ. ನೀನು ಆರಾಧನೆಯನ್ನು ಮಾಡಲು ಏಕೆ ಸಮರ್ಥನಲ್ಲ? ಅಮೃತದ ಹಾಗೆ ಮಧುರವಾಗಿರುವ ಜಿನ ವಚನವು ನಿನ್ನ ಕಿವಿಗಳಿಗಿದೆ. ಅವನ್ನು ಆಲಿಸುತ್ತ ಸಂಘದ ಮಧ್ಯದಲ್ಲಿ ನೀನು ಆರಾಧನೆ ಮಾಡಿಕೊಳ್ಳುತ್ತ ಉತ್ತಮಾರ್ಥವನ್ನು ಹೊಂದುವುದು ಸುಲಭ ಸಾಧ್ಯ].
ಈ ಒಟ್ಟು ಚೌಕಟ್ಟು ಕವಚವೆಂಬ ಅಧಿಕಾರಕ್ಕೆ ಒಳಪಟ್ಟ ಕಥಾಂತರ್ಗತ ಭಾಗವಾಗಿರುವುದರಿಂದ, ಕಡೆಯ (ಮೇಲಿನ) ಮೂರು ಗಾಹೆಗಳು ಮೂಲ ಪಾಠದಲ್ಲಿ ಅಳವಡುವ ಔಚಿತ್ಯ ಪಡೆದಿವೆ; ಈ ನಿರ್ಣಯಕ್ಕೆ ಉಪಷ್ಟಂಬಕವಾಗಿರುವುದು ಕವಚ ವಿಶಿಷ್ಟವಾದ ಪರಿಸಮಾಪ್ತಿ ವಾಕ್ಯ.
ಆರಾಧನಾ ಗ್ರಂಥವು ಜೈನಾಗಮ ಕೃತಿ ಶ್ರೇಣಿಗೆ ಕಥೆಗಳ ಕವಚವನ್ನು ತೊಡಿಸಿರುವ ಮಾಣಿಕ್ಯ ಕೋಶ. ಇದು ಜೈನಧರ್ಮದ ಉತ್ಕೃಷ್ಟ ಕೈಪಿಡಿ, ವಸ್ತುಕೋಶ. ಇದು ಸಾವಿರಾರು ವರ್ಷಗಳ ಪರಂಪರೆಯಿಂದ ಮೌಖಿಕವಾಗಿ, ಗುರುವಿನಿಂದ ಶಿಷ್ಯ ಪರಂಪರೆಗೆ, ತಲೆಮಾರಿನಿಂದ ತಲೆಮಾರಿಗೆ ಉಳಿದುಬಂದ ಜಿನವಾಣಿ. ಸೈದ್ದಾಂತಿಕ ಸಂಗತಿಯೊಂದಿಗೆ, ಆಯಾ ತತ್ತ್ವಗಳನ್ನು ತಿಳಿಯಾಗಿ ಸುಬೋಧವಾಗುವಂತೆ, ದೃಷ್ಟಾಂತ ಕಥೆಗಳನ್ನು ನಿರೂಪಿಸಲಾಗಿದೆಯೆಂಬುದು ಈ ಆರಾಧನಾಗ್ರಂಥದ ಹಿರಿಮೆ. ಕಥೆಗಳು ಅವುಗಳ ವಿವರ ವ್ಯಾಪ್ತಿಗಳನ್ನೆಲ್ಲ ಸಂಕ್ಷೇಪಿಸಿಕೊಂಡು, ಕೇವಲ ಎರಡರೆಡು ಸಾಲುಗಳಲ್ಲಿ ಹರಳುಗೊಂಡಿವೆ. ಎರಡೇ ಎರಡು ಸಾಲಿಗೆ ಅಡಕಗೊಂಡಿರುವ ಕಥಾಸಾರವಿರುವ ಈ ಪ್ರಾಕ್ರುತ ಗಾಥೆಗಳಲ್ಲಿ ಇತಿಹಾಸವಿದೆ, ಸಾಮಾಜಿಕ ಚಿತ್ರಣವಿದೆ, ಪ್ರಾಚೀನ ಭಾರತದ ಜನಜೀವನಕ್ಕೆ ಈಣುಕು ನೋಟವಿದೆ, ಸಾಂಸ್ಕೃತಿಕ ದಾಖಲೆಯಿದೆ, ಧಾರ್ಮಿಕ ವಿವರವಿದೆ – ಬ್ರಹ್ಮಾಂಡವೇ ಇದೆ.
ಹೀಗೊಂದು ವಿಶ್ವಕೋಶದ ಸ್ವರೂಪ ಪಡೆದಿರುವ ಆರಾಧನಾ ಗ್ರಂಥದ ಗಾಹೆಗಳಿಗೆ, ಪಾರಂಪಾರಿಕ ಪರಿಸರದ ಪರಿಚಯವಿರುವ ಬುದ್ಧಿ ಭಾವಗಳು, ತಕ್ಕ ವ್ಯಾಖ್ಯಾನ ವಿಸ್ತಾರವನ್ನು ತಟ್ಟನೆ ತಗುಳಿಸಿ ಹೇಳುವ ಸಿದ್ಧತೆ ಸಾಧ್ಯದೆ ಪಡೆದಿದ್ದುವು. ಅಂದರೆ ಆರಾಧನಾದಲ್ಲಿರುವ ಗಾಹೆಗಳಲ್ಲಿ ಒಂದು ಸಂಯೋಜನೆಯಿದೆ. ಜೈನ ಪರಂಪರೆಯಲ್ಲಿ ಪ್ರಚಲಿತವಿದ್ದ ಐತಿಹ್ಯಗಳನ್ನು, ಕಥೆ ಆಖ್ಯಾನ ಉಪಾಖ್ಯಾನಗಳನ್ನು, ಅದರ ಹೊರಮೈ ವಿವರಗಳನ್ನು ವರ್ಣನೆ ವಿಸ್ತಾರಗಳನ್ನು ಎರಡು ಸಾಲಿಗಿಳಿಸಿ, ಸಂಕೇತಿಕರಣಗೊಳಿಸಲಾಗಿದೆ (encoding). ಈ ಸಂಕೇತಿಕರಣದ ಗಾಹೆಗಳ ನಿಕ್ಷಿಪ್ತದಲ್ಲಿ ಹುದುಗಿರುವ ಕಥಾಸಾಗರ ನಿಧಿಯನ್ನು ವಿಸಂಕೇತಿಸಿ (decoding) ಹೊರ ತೆಗೆಯುವುದು ಆ ಜೈನ ವಾಙ್ಮಯ ಪರಂಪರೆಯ ವಾರಸುದಾರರಿಗೆ ವ್ಯಾಖ್ಯಾನಕಾರರಿಗೆ ಕರತಲಾಮಲಕವಾಗಿತ್ತು.
ಆರಾಧನಾ ಎಂಬ ಹೆಸರಿನ ಈ ಗ್ರಂಥ ಶತಮಾನದಿಂದ ಶತಮಾನಕ್ಕೆ ಗೌರವ ಗ್ರಂಥವಾಗಿ, ಗಹನಗ್ರಂಥವಾಗಿ ಮನ್ನಣೆ ಪಡೆದು ಬೆಳೆಯಿತು. ಆರಾಧನಾ ಗ್ರಂಥವು ಜೈನ ಸಾಹಿತ್ಯದಲ್ಲಿ ಮೂಲಗ್ರಂಥವಾಗಿ ಆಕರಸ್ವರೂಪದಿಂದ ವಿರಾಜಮಾನವಾಯಿತು. ಅದರಿಂದ ತನ್ನ ಮೂಲ ಹೆಸರಾದ ಆರಾಧನಾ ಎಂಬುದನ್ನು ಮೂಲೆಗೆ ಸರಿಸಿ, ಮೂಲಾರಾಧನಾ ಎಂಬ ಹೊಸ ಹೆಸರಿಂದ ಬೆಳಗಿತು. ತೀರ್ಥಂಕರರಿಗೂ ಮಹಾ ಮಹಿಮರಾದ ಆಚಾರ್ಯರಿಗೂ ಸಲ್ಲುತ್ತಿದ್ದ ಮನ್ನಣೆ ಈ ಗ್ರಂಥಕ್ಕೂ ಸಲ್ಲತೊಡಗಿತು; ಪರಿಣಾಮವಾಗಿ ಮಹಿಮಾಪುರುಷರಿಗೆ ಪ್ರಯೋಗವಾಗುತ್ತಿದ್ದ ಭಗವಾನ್ ಎಂಬ ವಿಶೇಷಣಾರ್ಥದ ಶಬ್ದ ಈ ಕೃತಿಗೂ ಸೇರ್ಪಡೆಯಾಗಿ ‘ಭಗವತೀ ಆರಾಧನಾ’ ಎಂಬ ನೂತನಾಭಿಧಾನಕ್ಕೆ ಪಾತ್ರವಾಯಿತು; ಆರಾಧನಾ ಎಂಬ ಶಬ್ದ ಆಕಾರಾಂತ ಸ್ತೀವಾಚಿ ಯಾಗಿರುವ ಕಾರಣ ಭಗವಾನ್ ಎಂಬುದು ಭಗವತೀ ಎಂಬ ಈ ಕಾರಾಂತ ಸ್ತ್ರೀವಾಚ್ಯವಾಯಿತು. ಸಂಸ್ಕೃತ ಆಕಾರಾಂತ ರೂಪಗಳು ಕನ್ನಡದಲ್ಲಿ ಬಳಕೆಯಾಗುವಾಗ (ಉಮಾ ರಮಾ ಸೀತಾ) ಎಕಾರಾತವಾಗುವ ವಾಡಿಕೆಯಂತೆ (ಉಮೆ ರಮೆ ಸೀತೆ) ಆರಾಧನಾ ಎಂಬುದು ಆರಾಧನೆ (ಮೂಲಾರಾಧನಾ – ಮೂಲರಾಧನೆ) ಎಂದು ಪ್ರಯೋಗದಲ್ಲಿದೆ.
ಪ್ರಾಕೃತದಲ್ಲಿರುವ ಆರಾಧನಾ ಗ್ರಂಥದ ಉಪಾದೇಯತೆ ಮತ್ತು ಮಾನ್ಯತೆ ಎಷ್ಟಿದೆಯೆಂದರೆ ಇದರ ಮೇಲೆ ಸಂಸ್ಕೃತದಲ್ಲಿ ವ್ಯಾಖ್ಯಾನ (ಟೀಕಾ) ಗ್ರಂಥಗಳು ರಚಿತವಾಗಿವೆ:
೧. ವಿಜಯೋದಯಾ ವ್ಯಾಖ್ಯಾನ : ಅಪರಾಜಿತ ಸೂರಿಯು (ಕ್ರಿ.ಶ. ೮ ರಿಂದ ೧೧ ನೆಯ ಶತಮಾನ). ಸಂಸ್ಕೃತದಲ್ಲಿ ರಚಿಸಿರುವ ಈ ಟೀಕಾ ಗ್ರಂಥವೇ ಅತ್ಯಂತ ಪ್ರಾಚೀನವಾದುದು ಮತ್ತು ವಿಸ್ತಾರವಾದುದು : ಆದರೆ ಅಪರಾಜಿತ ಸೂರಿಯೇ ತನಗಿಂತಲೂ ಹಿಂದೆ ಆರಾಧನಾದ ಟೀಕೆಗಳು ಇದ್ದುವೆಂದು ಹೇಳಿದ್ದಾನೆ; ಇದರಿಂದ ಆರಾಧನಾ ಗ್ರಂಥದ ಪ್ರಸಿದ್ಧಿಯೂ ಪ್ರಾಚೀನತೆಯೂ ಸಿದ್ಧವಾಗುತ್ತದೆ.
೨. ಮೂಲಾರಾಧನಾ ದರ್ಪಣ : ಪಂಡಿತ ಆಶಾಧರಸೂರಿಯು ಈ ಟೀಕೆಯನ್ನು ರಚಿಸಿದ್ದಾನೆ. ಪಂಡಿತ ಆಶಾಧರನು ೧೩ ನೆಯ ಶತಮಾನದವನೆಂದು ಡಾ. ಹೀರಾಲಾಲ್ ಜೈನ್ ಸೂಚಿಸಿದ್ದಾರೆ.
ಇವಲ್ಲದೆ ಆರಾಧನಾ ಗ್ರಂಥ ಕುರಿತು ಒಂದು ಪಂಜಿಕಾ ಎಂಬ ಹೆಸರಿನ ಟೀಕೆಯೂ, ಭಾವಾರ್ಥ ದೀಪಿಕಾ ಎಂಬ ಹೆಸರಿನ ಟೀಕೆಯೂ ರಚಿತವಾಗಿದ್ದು ಉಪಲಬ್ಧವಾಗಿದೆ.
ಆರಾಧನಾ ಗ್ರಂಥವು ಮುನಿಗಳ ಆಚಾರ ನಿರೂಪಣೆಯಿರುವ ಸ್ವತಂತ್ರವೆನ್ನಬಹುದು ದಾದ ಪ್ರೌಢರಚನೆ. ಪ್ರಾಕೃತದಲ್ಲಿರುವ ಈ ಕೃತಿಯು ಸಂಸ್ಕೃತದಲ್ಲಿರುವ ಉಮಾಸ್ವಾತಿ(ಮಿ) ಯ ತತ್ವಾರ್ಥಸೂತ್ರದಲ್ಲಿ ಪ್ರತಿಪಾದಿತವಾಗಿರುವ ಏಳನೆಯ ಹಾಗೂ ಒಂಬತ್ತನೆಯ ಅಧ್ಯಾಯದ ಸೂತ್ರಗಳಿಗೆ ಬರೆದ ಪ್ರತಿಪಾದಿತವಾಗಿರುವ ಏಳನೆಯ ಹಾಗೂ ಒಂಬತ್ತನೆಯ ಅಧ್ಯಾಯದ ಸೂತ್ರಗಳಿಗೆ ಬರೆದ ವಿಶದವಾದ ವರ್ಣನೆ ಯೆಂಬಂತಿದೆ. ಅಂತರಂಗ ತಪಗಳ ರನ್ನಗನ್ನಡಿಯ ಹಾಗಿರುವ ಆರಾಧನಾ ಗ್ರಂಥದ ಮತ್ತು ಗ್ರಂಥಕಾರನ ವಿಚಾರವಾಗಿ ಡಾ. ಹೀರಾಲಾಲ್ ಜೈನರು ಸಾರ ಸಂಗ್ರಹ ರೂಪದಲ್ಲಿ ವಿವರಗಳನ್ನಿತ್ತಿದ್ದಾರೆ:
“ಮುನಿ ಆಚಾರದ ಮೇಲೆ ಶಿವಾರ್ಯನು ರಚಿಸಿದ ಭಗವತೀ ಆರಾಧನಾ ಎಂಬ ಗ್ರಂಥವಿದೆ. ಇವನು ಗ್ರಂಥದ ಕೊನೆಯಲ್ಲಿ ತಾನು ಆರ್ಯ ಜಿನನಂದಿಗಣಿ, ಸರ್ವ ಗುಪ್ತಗಣಿ ಮತ್ತು ಮಿತ್ರನಂದಿಯ ಸಾನ್ನಿಧ್ಯದಲ್ಲಿ ಸೂತ್ರ ಮತ್ತು ಅವುಗಳ ಅರ್ಥವನ್ನು ಚೆನ್ನಾಗಿ ಅಭ್ಯಾಸಮಾಡಿ ಜ್ಞಾನ ಸಂಪಾದಿಸಿ, ಪೂರ್ವಾಚಾರ್ಯ ನಿಬದ್ಧ ರಚನೆಯ ಆಶ್ರಯದಿಂದ ತನ್ನ ಶಕ್ತಿಗೆ ಅನುಸರಿಸಿ ಈ ಆರಾಧನೆಯನ್ನು ರಚಿಸಿದೆನು ಎಂದೂ ಹೇಳಿಕೊಂಡಿದ್ದಾನೆ. ಇದರಿಂದ ಇವನ ಎದುರಿಗೆ ಯಾವುದಾದರೊಂದು ಈ ವಿಷಯದ ಪ್ರಾಚೀನ ಗ್ರಂಥವು ಇದ್ದಿರಬೇಕೆಂದು ಗೊತ್ತಾಗುತ್ತದೆ. ಕಲ್ಪಸೂತ್ರದ ಸ್ಥವಿರಾವಲಿಯಲ್ಲಿ ಒಬ್ಬ ಶಿವಭೂತಿಯು ಉಲ್ಲೇಖವು ಬಂದಿದೆ. ಹಾಗೆಯೇ ಅವಶ್ಯಕ ಮೇಲೆ ಭಾಷ್ಯದಲ್ಲಿ ಶಿವಭೂತಿಯು ವೀರ ನಿರ್ವಾಣದ ತರುವಾಯ ೬೦೯ ವರ್ಷಗಳ ಮೇಲೆ ದಿಗಂಬರ ಸಂಘದ ಸಂಸ್ಥಾಪಕನೆಂದು ಹೇಳಲಾಗಿದೆ. ಕುಂದಕುಂದಾ ಚಾರ್ಯರು ತಮ್ಮ ಭಾವ ಪಾಹುಡದಲ್ಲಿ ಶಿವಭೂತಿಯು ಭಾವವಿಶುದ್ಧಿಯಿಂದ ಕೇವಲ ಜ್ಞಾನವನ್ನು ಸಂಪಾದಿಸಿದನೆಂದು ಹೇಳಿದ್ದಾನೆ. ಜಿನಸೇನನು ತನ್ನ ಹರಿವಂಶ ಪುರಾಣದಲ್ಲಿ ಲೋಹಾರ್ಯನ ತರುವಾಯ ಆದ ಆಚಾರ್ಯದಲ್ಲಿ ಶಿವಗುಪ್ತ ಮುನಿಯನ್ನು ಉಲ್ಲೇಖಿಸಿದ್ದಾನೆ. ಅವನು ತನ್ನ ಗುಣಗಳಿಂದ ಅರ್ಹದ್ ಬಲಿಯ ಸ್ಥಾವನನ್ನು ಪಡೆದಿದ್ದನು. ಆದಿಪುರಾಣದಲ್ಲಿ ಶಿವಕೋಟಿ ಮುನೀಶ್ವರ ಮತ್ತು ಅವನ ಚತುಷ್ಟಯ ಮೋಕ್ಷ ಮಾರ್ಗದ ಆರಾಧನಾ ರೂಪ ಹಿತಕರ ವಾಣಿಯ ಉಲ್ಲೇಖವಿದೆ. ಪ್ರಭಾಚಂದ್ರನ ಆರಾಧನಾ ಕಥಾ ಕೋಶ ಮತ್ತು ದೇವಿಚಂದ್ರನ ರಾಜಾವಳಿ ಕಥೆಗಳಲ್ಲಿ ಶಿವಕೋಟಿ ಸ್ವಾಮಿಯನ್ನು ಸಮಂತ ಭದ್ರನ ಶಿಷ್ಯನೆಂದು ಹೇಳಿದೆ. ಈ ಎಲ್ಲ ಉಲ್ಲೇಖಗಳು ಭಗವತೀ ಆರಾಧನದ ಕರ್ತೃವಾದ ಶಿವಕೋಟಿಯನ್ನೇ ಕುರಿತು ಇವೆಯೆಂದರೆ ಆಶ್ಚರ್ಯ ಪಡುವ ಕಾರಣವಿಲ್ಲ. ಈ ಗ್ರಂಥವು ಬಹುತರ ಕ್ರಿ.ಶ. ಪ್ರಾರಂಭದ ಶತಮಾನಗಳಿಗೆ ಸೇರಿದುದಾಗಿರಬೇಕು. ಈ ಗ್ರಂಥದಲ್ಲಿ ದಿಗಂಬರ ಸಂಪ್ರದಾಯದ ಅಚೇಲಕತ್ವ ಹಾಗೂ ಶ್ವೇತಾಂಬರರ ಸ್ತೀ ಮುಕ್ತಿಗಳನ್ನು ಮನ್ನಿಸುವುದರಿಂದ ಇದು ಯಾಪನೀಯ ಸಂಘದ ರಚನೆಯಾಗಿರಬೇಕೆಂದು ಕೆಲವರ ಮತವಾಗಿದೆ. ಈ ಗ್ರಂಥದಲ್ಲಿ ೨೧೬೬ ಗಾಹೆಗಳು ಇವೆ. ಇದರಲ್ಲಿ ಬಹು ವಿಸ್ತಾರವಾಗಿಯೂ ವಿಶಲವಾಗಿಯೂ ದರ್ಶನ ಜ್ಞಾನಚಾರಿತ್ರ ಮತ್ತು ತಪ- ಈ ನಾಲ್ಕು ಆರಾಧನೆಗಳ ವರ್ಣನೆಯು ಇದೆ. ಇದರ ಉಲ್ಲೇಖವು ಕುಂಕದುಂದರ ಗ್ರಂಥಗಳಲ್ಲಿ ಹಲವೆಡೆಗೆ ಬಂದಿದೆ. ಪ್ರಸಂಗಕ್ಕನುಸರಿಸಿ ಜೈನಧರ್ಮಕ್ಕೆ ಸಂಬಂಧಿಸಿದ ಎಲ್ಲ ವಿಷಯಗಳೂ ಇದರಲ್ಲಿ ಸಂಕ್ಷೇಪವಾಗಿಯೂ ವಿಸ್ತಾರವಾಗಿಯೂ ವರ್ಣಿತವಾಗಿವೆ. ದಿಗಂಬರ ಪರಂಪರೆಯ ಬೇರೆ ಗ್ರಂಥಗಳಲ್ಲಿ ನೋಡಲಿಕ್ಕೆ ದೊರೆಯದಂಥ ಮುನಿಗಳ ಸಾಧನೆ ಹಾಗೂ ವ್ರುತ್ತಿಗಳಿಗೆ ಸಂಬಂಧಿಸಿದ ವಿಷಯಗಳು ಇದರಲ್ಲಿ ಬಂದಿವೆ. ೧೬೨೧ ರಿಂದ ೧೮೯೧ ರವರೆಗಿನ ೨೭೧ ಗಾಹೆಗಳಲ್ಲಿ ಆರ್ತರೌದ್ರ ಧರ್ಮ ಮತ್ತು ಶುಕ್ಲ – ಈ ನಾಲ್ಕು ಧ್ಯಾನಗಳನ್ನು ವಿಸ್ತಾರವಾಗಿ ವರ್ಣಿಸಿದೆ. ಆವಶ್ಯಕ ನಿರ್ಯುಕ್ತಿ, ಬೃಹತ್ ಕಲ್ಪ ಭಾಷ್ಯ ಮತ್ತು ನಿಶೀಥ ಮೊದಲಾದ ಪ್ರಾಚೀನ ಗ್ರಂಥಗಳಿಂದ ಇದರಲ್ಲಿ ಅನೇಕ ಗಾಥೆಗಳೂ ವೃತ್ತಾಂತಗಳೂ ಲಭಿಸುತ್ತವೆ”. (ಡಾ. ಹೀರಾಲಾಲ್ ಜೈನ್ : ಭಾರತೀಯ ಸಂಸ್ಕೃತಿಗೆ ಜೈನಧರ್ಮದ ಕೊಡುಗೆ (೧೯೭೧) ಕನ್ನಡ ಅನುವಾದ, ಮಿರ್ಜಿ ಅಣ್ಣಾರಾಯ, ಪುಟ ೧೩೧-೧೩೨).
ಇದರ ಕೆಲವು ಆವೃತ್ತಿಗಳು
೧. ಭಗವತೀ ಆರಾಧನಾ : ಪಂಡಿತ ಸದಾಸುಖಜಿಯ ಭಾಷಾವಚನಿತಾಸಹ (ಡುಂಢೂರಿ ಭಾಷೆಯಲ್ಲಿರುವ ಟೀಕೆ), ಅನಂತಕೀರ್ತಿ ಗ್ರಂಥಮಾಲೆ, ಮುಂಬಯಿ, ೧೯೦೯ ದ್ವಿತೀಯ ಸಂಸ್ಕರಣ ೧೯೩೨. ಇದರಲ್ಲಿ ಹಿಂದಿ ಅನುವಾದವೂ, ಗಾಥಾಗಳ ಅಕಾರಾದಿ ವರ್ಣಾನುಕ್ರಮಣಿಕೆಯೂ ಇದೆ.
೨. ಭಗವತೀ ಆರಾಧನಾ (ಮೂಲಾರಾಧನಾ) : ಪಂಡಿತ ಜಿನದಾಸ ಪಾರ್ಶ್ವನಾಥ ಫಡಕುಲೇ, ಜೀವರಾಜ ಜೈನ ಗ್ರಂಥಮಾಲಾ, ಸೊಲ್ಲಾಪುರ ೧೯೩೫
ಇದರಲ್ಲಿ ಅಪರಾಜಿತಸೂರಿಯ ವಿಜಯೋದಯಾ ಟೀಕಾ, ಆಶಾಧರ ಸೂರಿಯ ಮೂಲಾರಾಧನಾದರ್ಪಣ ಟೀಕಾ, ಮತ್ತು ಆಚಾರ್ಯ ಅಮಿತಗತಿಯ ಸಂಸ್ಕೃತ ಪದ್ಯಗಳ ಆಧಾರವೂ, ಹಿಂದಿ ಅನುವಾದವೂ ಸಿಗುತ್ತದೆ
೩. ಮೂಲಾರಾಧನಾ : ಆಚಾರ್ಯ ಮಹಾವೀರಕೀರ್ತಿ ಮುನಿ, ಆಚಾರ್ಯ ಸನ್ಮತಿಸಾಗರ ಮುನಿ, ವಿದುಷಿ ಆರ್ಯಿಕಾ ಶ್ರೀ ವಿಜಯಮತಿ ಮಾತಾಜಿ; ಕಲಕತ್ತಾ ದಿಗಂಬರ ಜೈನ ಸಮಾಜ, ೧೯೬೮
೪. ಭಗವತೀ ಆರಾಧನಾ : ಸಿದ್ದಾಂತಾಚಾರ್ಯ ಶ್ರೀ ಪಂಡಿತ ಕೈಲಾಸ ಚಂದ್ರಶಾಸ್ತ್ರಿ, (ಹಿಂದಿಭಾಷೆಯಲ್ಲಿ ಗದ್ಯಾನುವಾದ ಸಹಿತ, ಅಪರಾಜಿತ ಸೂರಿಯ ವಿಜಯೋದಯಾ ಟೀಕೆಯೂ ಇದೆ), ಜೈನ ಸಂಸ್ಕೃತಿ ಸಂರಕ್ಷಕ ಸಂಘ ಸೊಲ್ಲಾಪುರ, ೧೯೮೭
೫. ಮೂಲಾರಾಧನಾ (ಭಗವತೀ ಆರಾಧನಾ): ಸ್ಚಸ್ತಿಶ್ರೀ ೧೦೮ ನಿಯಮ ಸಾಗರಮುನಿ ಮಹಾರಾಜರು, ಶ್ರೀ ಜಿನವಾಣಿ ಪ್ರಕಾಶನ ಸಮಿತಿ, ತುಮಕೂರು, ೧೯೯೦ ಇದು ಕನ್ನದ ಆವೃತ್ತಿ, ಕನ್ನಡ ಗದ್ಯಾನುವಾದವೂ ಇದೆ.
ಈ ಆರಾಧನಾ ಗ್ರಂಥಕ್ಕೆ ಜೈನ ವಾಙ್ಮಯದಲ್ಲೇ ಅಲ್ಲದೆ ಸಮಸ್ತ ಭಾರತೀಯ ಕೃತಿ ಶ್ರೇಣಿಯಲ್ಲೇ ವಿಶಿಷ್ಟಸ್ಥಾನವಿದೆ. ಇದರಲ್ಲ್ ಮತದೃಷ್ಟಿ ಯಥೇಚ್ಛವಾಗಿದೆ, ಆದರೆ ಆಳದಲ್ಲಿ ಕವಿ ಮನೋಧರ್ಮವೂ ಇದೆ. ತೆಳ್ಳಗೆ ತಿಳಿಯಾಗಿ ಹರಿಯುವ ಈ ಕಾವ್ಯಗುಣ ಕೆಲವು ಕಡೆ ಮೇಲುಗೈ ಪಡೆಯುತ್ತದೆ; ಶ್ರೀಚಂದ್ರನು ಈ ಆರಾಧನಾ ಗ್ರಂಥವನ್ನು ಕಹಕೋಸು (ಕಥಾ ಕೋಶ) ಎಂದು ಸ್ಮರಿಸಿರುವುದನ್ನು ಗುರುತಿಸಬೇಕು. ಶಿವಕೋಟಿಯ ತಾತ್ವಿಕ ವಿವರಣೆಯಲ್ಲೂ ಸಾಹಿತ್ಯ ಸ್ಪರ್ಶವಿದೆ. ಜೈನ ಶೌರಸೇನೀ ಪ್ರಾಕೃತ ಭಾಷೆಯ ವಿಲಾಸವೈಭವವನ್ನು ಆರಾಧನಾದಲ್ಲಿ ಕಾಣುತ್ತೇವೆ.
ಆರಾಧನಾಗ್ರಂಥಕ್ಕೆ ಕನ್ನಡದಲ್ಲಿ ಮೊಟ್ಟ ಮೊದಲನೆಯವನಾಗಿ, ಪ್ರಾಯಃ ಕಟ್ಟಕಡೆಯವನೂ ಆಗಿ, ಟೀಕೆಯನ್ನು ಬರೆದವನು ಭ್ರಾಜಿಷ್ಣು. ಈತನ ಹೆಸರು ಇದುವರೆಗೆ ಕನ್ನದ ಸಾಹಿತ್ಯ ಚರಿತ್ರೆಯಲ್ಲಿ ದಾಖಲಾಗದೆ ಉಳಿದಿತ್ತು. ಇನ್ನು ಮುಂದೆ ಪ್ರಕಟವಾಗುವ ಹಳೆಗನ್ನಡ ಸಾಹಿತ್ಯ ಚರಿತ್ರೆಗಳಲ್ಲಿ ಉಜ್ವಲವಾಗಿ ಮಿನುಗುವ ಭ್ರಾಜಿಷ್ಣುವನ್ನು ಕುರಿತು ಸಿಗುವ ಮಾಹಿತಿಗಳನ್ನು ಚರ್ಚಿಸಲಾಗುವುದು. ಅದಕ್ಕೆ ಮೊದಲು ಅತಿ ಸಂಕ್ಷೇಪದಲ್ಲಿ ಹೇಳಬೇಕಾದಿಷ್ಟು:
ಇದುವರೆಗೆ ಈ ೧೯ ಕಥೆಗಳ ಸಂಕಲನದ ಹೆಸರು “ವಡ್ಡಾರಾಧನೆ”; ಕರ್ತೃ ಶಿವಕೋಟ್ಯಾಚಾರ್ಯ, ಕಾಲ ೯೨೦, ಸ್ಥಳ ಕೋಗಳಿ ಎಂಬ ಅಭಿಪ್ರಾಯ ಪ್ರಚಾರದಲ್ಲಿದೆ. ಆದರೆ ಈಗ ನನ್ನ ಸಂಶೋಧನೆಯ ಫಲಿತವಾಗಿ ಈ ಕೃತಿಯ ಹೆಸರು “ಆರಾಧನಾ ಕರ್ಣಾಟ ಟೀಕಾ”, ಕರ್ತೃ ಭ್ರಾಜಿಷ್ಣು, ಕಾಲ ಸು. ಕ್ರಿ.ಶ. ೮೦೦, ಸ್ಥಳ ಹಳ್ಳಿಖೇಡ – ಎಂಬ ಸಂಗತಿ ಬೆಳಕಿಗೆ ಬಂದಿದೆ. ಶಿವಕೋಟಿ ಆಚಾರ್ಯನು ಮೂಲ ಪ್ರಾಕೃತ ಆರಾಧನಾ ಗ್ರಂಥದ ಲೇಖಕನೇ ಹೊರತು ಕನ್ನದ ಕಥೆಗಳ ಕರ್ತೃವಲ್ಲ ಎಂಬುದೂ, “ವಡ್ಡಾರಾಧನೆ” ಎಂಬುದು ಮೂಲ ಪ್ರಾಕೃತ ಬೃಹದಾರಾಧನೆಯ ಇನ್ನೊಂದು ರೂಪದ ಹೆಸರೇ ಹೊರತು ಕನ್ನದ ಕಥೆಗಳ ಕೃತಿಯ ಹೆಸರಲ್ಲ ಎಂಬುದೂ, ಸ್ಥಾಪಿತವಾದ ಸತ್ಯ. ಆದರೂ ಈಗ ವಡ್ಡಾರಾಧನೆಯೆಂಬ ಹೆಸರು ಜನಪ್ರಿಯವಾಗಿ ರೂಢಿಯಲ್ಲಿ ನಿಂತಿದೆ; ಅದರಿಂದಾಗಿ ನಾನು ಕೂಡ ಈ ಪುಸ್ತಕದ ಶೀರ್ಷಿಕೆಯನ್ನು ಹಾಗೇ ಉಳಿಸಿಕೊಂಡಿದ್ದೇನೆ.
ಚಂದ್ರಕೊಡೆ: ಚಾಣಾಕ್ಯರಿಸಿಯ ಕಥೆ – ಪರಾಮರ್ಶೆ
ವಡ್ಡಾರಾಧನೆಯಲ್ಲಿನ ಚಾಣಾಕ್ಯರಿಸಿಯ ಕಥೆ, ಭದ್ರ ಬಾಹು ಭಟ್ತಾರಕ ಕಥೆ ಮುಂತಾದ ಕೆಲವು ಕಥೆಗಳು ವರಿತ್ರಕಾರರಿಗೆ ಉತ್ತಮ ಸಾಮಗ್ರಿ ದೊರಕಿಸುವಂತೆ ಸಮಸ್ಯೆಯನ್ನೂ ಒಡ್ಡುತ್ತವೆ. ಈ ಕಥೆಗಳು ಸಂಶೋಧಕರಿಗಂತೂ ಆಡುಂಬೊಲ. ಕರ್ನಾಟಕದ ಜೈನ ಇತಿಹಾಸ ಕಲ್ಪವನ್ನು ಪುನಾರಚಿಸುವಲ್ಲಿ ಭದ್ರ ಬಾಹುಭಟ್ಟಾರರ ಕಥೆಯ ಪಾತ್ರ ಮಹತ್ವದ್ದು. ಭಾರತದ ಇತಿಹಾಸವನ್ನು, ಜೈನ ಚರಿತ್ರೆಯನ್ನು ಪುನಾರಚಿಸುವಲ್ಲೂ, ಭದ್ರಬಾಹುಭಟ್ಟಾರರ ಕಥೆಯಷ್ಟೇ, ಚಾಣಾಕ್ಯರಿಸಿಯ ಕಥೆಯೂ ಪ್ರಮುಖ ದಾಖಲೆಗಳನ್ನು ನೀಡುತ್ತದೆ. ಸಂಶೋಧನ ಸಲಿಕೆ ಇದುವರೆಗೆ ಕನ್ನಡದಲ್ಲಿ ಈ ವಿಚಾರದಲ್ಲಿ ಕಾರ್ಯ ಪ್ರವೃತ್ತವಾಗಿಲ್ಲ. ಆ ದಿಕ್ಕಿನಲ್ಲಿ ‘ಗುದ್ದಲಿ ಪೂಜೆ’ ಯೆಂದು ಈ ಪ್ರಬಂಧ ರಚನೆಗೆ ತೊಡಗಿದ್ದೇನೆ. ಮುಂದಾನೊಂದು ಕಾಲದಲ್ಲಿ ಸಂಶೋಧಕರು ನನ್ನ ಪ್ರಯತ್ನವನ್ನು ವಿಚಿಕಿತ್ಸೆಗೊಳಗುಮಾಡಿ ಲಬ್ಧಾಧಾರಗಳ ಬೆಳಕಿನಲ್ಲಿ ಪುನರ್ ಪರಿಶೀಲಿಸಬಹುದು.
೧. ಚಾಣಕ್ಯ, ಕೌಟಿಲ್ಯ, ವಿಷ್ಣುಗುಪ್ತ ಎಂಬ ಹೆಸರುಗಳಿಂದ ಖ್ಯಾತ ರಾಜ ನೀತಿಜ್ಞನಾದ ಚಾಣಕ್ಯನನ್ನು ಕುರಿತು ದೊರೆತ ವಿವರಗಳ ತುಲನೆ ಈ ಲೇಖನದ ಪ್ರಧಾನ ಉದ್ದೇಶ. ಆನುಷಂಗಿಕವಾಗಿ ಉಳಿದ ವಿವರಗಳೂ ಉದ್ದೇಶ ಸಮರ್ಥನೆಗಾಗಿ ಬಂದಿವೆ. ಈಗ ಒಂದು ವರ್ಗದ ವಿದ್ವಜ್ಜನ ಪ್ರತೀತಿಯಂತೆ ಚಾಣಕ್ಯ ತಕ್ಷಶಿಲೆಯವನು. ಬ್ರಾಹ್ಮಣ ಜಾತಿಯವನು (?). ಈತನಿಗೆ ತಾಯಿ ತಂದೆ ಇಟ್ಟ ಹೆಸರು ವಿಷ್ಣುಗುಪ್ತನೆಂದು. ಕುಟಿಲ ಎಂಬ ಗೋತ್ರ ಪ್ರವರ್ತಕನ ವಂಶದಲ್ಲಿ ಜನಿಸಿದವನಾದುದರಿಂದ ಕೌಟಿಲ್ಯ; ಚಣಕ ದೇಶದಲ್ಲಿ ಹುಟ್ಟಿದವನಾದುದರಿಂದ ಚಾಣಕ್ಯ ಎಂಬ ಹೆಸರುಗಳಿಗೆ ಕಾರಣವಾಯಿತು. ಚಾಣಕ್ಯ ನಂದ ವಂಶದ ರಾಜರಲ್ಲಿ ಕಡೆಯ ನಂದನ ಕಾಲದಲ್ಲಿದ್ದವನು. ಆ ಅಂತಿಮ ನಂದನನ್ನು ಈತ ಸಿಂಹಾಸನ ಚ್ಯುತನನ್ನಾಗಿಸಿದ. ಚಂದ್ರಗುಪ್ತಮೌರ್ಯನಿಗೆ ಸಿಂಹಾಸನ ದೊರಕಿಸಿಕೊಟ್ಟು ತಾನೇ ಪ್ರಧಾನಿಯಾಗಿದ್ದ. ಚಂದ್ರಗುಪ್ತನ ನಂತರ ಬಂದ ದೊರೆ ಬಿಂಬಸಾರ. ಈತನ ರಾಜ್ಯಾಡಳಿತದ ಅವಧಿಯಲ್ಲೂ ಚಾಣಕ್ಯ ಕೆಲವು ಕಾಲ ಪ್ರಧಾನಿಯಾಗಿದ್ದನೆಂಬ ನಂಬಿಕೆ (ಈ ವಿಚಾರದಲ್ಲಿ ಚರ್ಚೆ) ಯೂ ಇದೆ.
ಚಾಣಕ್ಯನನ್ನು ಇಟಲಿಯ ಮ್ಯಾಕಿಯವೆಲಿಗೂ, ಗ್ರೀಸಿನ ಅರಿಸ್ಟಾಟಲನಿಗೂ ಹೋಲಿಸುವುದು ವಾಡಿಕೆ. ಚಾಣಕ್ಯನ ಕೃತಿ ಹದಿನೈದು ಅಧಿಕರಣಗಳ ಅರ್ಥಶಾಸ್ತ್ರ. ಕ್ರಿ.ಪೂ. ೩೨೫-೨೯೬ ರ ಅವಧಿಯಲ್ಲಿ ರಚಿತವಾದ ಈ ಕೃತಿಯ ಮೇಲೆ ವ್ಯಾಖ್ಯಾನಗಳಿವೆ. ಅರ್ಥಶಾಸ್ತ್ರ ಇಂಗ್ಲಿಷ್ ಜರ್ಮನ್ ಫ್ರೆಂಚ್ ಭಾಷೆಗಳಿಗೂ ಅನುವಾದವಾಗಿದೆ.
೨. ಚಾಣಕ್ಯನ ಜೀವನವನ್ನು ಕುರಿತು ಸಿಗುವ ವಿವರ ಇಷ್ಟು; ಜೈನೇತರ ಆಧಾರಗಳಿಂದ. ಜೈನ ವಾಙ್ಗಯದಲ್ಲಿ ಈ ವಿವರವನ್ನೂ ಒಳಗೊಂಡು ಇನ್ನೂ ಸಮಗ್ರವೂ ವ್ಯಾಪಕವೂ ಆದ ಸಂಗತಿಗಳು ಸಿಗುತ್ತವೆ. ಅವುಗಳನ್ನು ಒಂದೊಂದಾಗಿ ಅವಲೋಕಿಸಬಹುದು. ಕನ್ನದದ ಮೊದಲ ಗದ್ಯ ಗ್ರಂಥವೆಂದು (?) ಸದ್ಯಕ್ಕೆ ಮಾನ್ಯವಾಗಿರುವ ವಡ್ಡಾರಾಧನೆಯಲ್ಲಿ ಬರುವ ಹದಿನೆಂಟನೆಯ ಕಥೆ ಚಾಣಕ್ಯರಿಸಿಯ ಕಥೆ. ಅದರ ಸಾರಾಂಶ :
ಭರತಕ್ಷೇತ್ರದ ಮಗಧೆ ನಾಡಿನಲ್ಲಿನ ಪಾಟಲೀ ಪುತ್ರ ಪಟ್ಟಣವನ್ನು ನಂದ ವಂಶದ ಪದ್ಮರಾಜ ಆಳುತ್ತಿದ್ದ. ಪದ್ಮನ ರಾಣಿ ಸುಂದರಿ. ಮಗ ಮಹಾಪದ್ಮ. ಮಂತ್ರಿ ಕಾಪಿ. ಕಾಪಿಗೆ ವಿಶ್ವಸೇನನೆಂಬ ಹೆಸರು ಇತ್ತು. ಕಾಪಿಯು, ರಾಣಿ ಸುಂದರಿಯನ್ನು ಮೋಹಿಸಿದ. ರಾಜನನ್ನು ಕೊಂದು ರಾಣಿಯೊಂದಿಗೆ ಬಾಳ ಬಯಸಿದ. ಹಗೆಗಳನ್ನು ಅರಸನ ಮೇಲೆ ಎತ್ತಿ ಕಟ್ಟಿದ. ಹಗೆಗಳನ್ನು ಕಾಳಗದಲ್ಲಿ ಎದುರಿಸುವ ಮುನ್ನ ಭಂಡಾರವನ್ನು ಬಚ್ಚಿಡಲು ತಕ್ಕ ತಾಣ ತೋರಿಸುವುದಾಗಿ ತಿಳಿಸಿ, ರಾಜನೊಡನೆ ಹೊರಟ. ಬೆಳಗಿನ ಜಾವದ ಮುಸುಕಿನಲ್ಲಿ ಹಾಳು ಬಾವಿಯ ಬಳಿ ಅರಸನನ್ನು ಕಾಪಿ ಇರಿದು ಕೊಂದು, ಕೆಸರು ಬಾವಿಗೆ ತಳ್ಳಿದ. ಇದನ್ನು ಮರದ ಮೇಲೆ ಹೂ ಬಿಡಿಸುತ್ತಿದ್ದ ಮಾಲೆಗಾರ ವಸಂತಕನೆಂಬಾತ ನೋಡಿದ. ಆತ ಭಯ ಭೀತನಾಗಿ ಓಡುವಾಗ ಮರ ಅಲುಗಾಡಿತು; ಕಾಪಿಗೂ ಗಾಬರಿ ಆಯಿತು. ಅರಮನೆಗೆ ಹಿಂತಿರುಗಿದ. ಮರುದಿನ ಏನೂ ತಿಳಿಯದವನಂತೆ ಅರಮನೆಯಲ್ಲಿ ಅರಸನನ್ನು ಅರಸುವ ಹಾಗೆ ಮಾಡಿ ದುಃಖ ತೋರಿದ. ಮಹಾ ಪದ್ಮನಿಗೆ ರಾಜ್ಯಪಟ್ಟ ಕಟ್ಟಿದ. ಆಮೇಲೆ ಕಾಪಿ ಸುಂದರಿಯೊಂದಿಗೆ ಕಳ್ಳ ಬಾಳು ನಡೆಸುತ್ತಿದ್ದ.
ಮಹಾ ಪದ್ಮನಿಗೆ ತನ್ನ ತಂದೆಯ ಮರಣದ ರಹಸ್ಯ ಮತ್ತೆ ಮಾಡುವ ತವಕ. ಇರುಳಲ್ಲಿ ಮನೆ ಮನೆಗೂ ಸುತ್ತು ಹಾಕಿದ. ಜನರು ಆಡುವ ಮಾತನ್ನು ಆಲಿಸುತ್ತಿದ್ದ. ಒಮ್ಮೆ ವಸಂತಕನು ಮಾಲೆಗಾರನ ಮನೆಯ ಬಳಿ ಬಂದ. ವಸಂತಕ ತನ್ನ ಮಡದಿಯ ಅಗಲಿಕೆಯಿಂದ ‘ನೀಲೋತ್ಪಲದಳದ ಹಾಗೆ ಶ್ಯಾಮಲ ಬಣ್ಣದವಳಾದ ಬಾಲೆಯೇ ನಿನ್ನ ಸದ್ಗುಣಗಳು ನನ್ನನ್ನು ಸುಡುತ್ತಿವೆ, ವಿಶ್ವ ಮರದ ಕೊಂಬೆಯಿಂದ ನಡುಗುವ ಹಾಗೆ’ ಎಂದು ಗೌಪ್ಯಾರ್ಥದಿಂದ ನುಡಿದುಕೊಳ್ಳುತ್ತಿದ್ದ. ಮರುದಿನ ಮಹಾಪದ್ಮ ವಸಂತಕನನ್ನು ಸಭೆಗೆ ಕರೆಸಿದ. ‘ದೊರೆ ಸತ್ತ ಸಂಗತಿ ನಿನಗೆ ಗೊತ್ತಿದೆ. ಹೆದರಿಕೆಯಿಲ್ಲದೆ ಹೇಳು ಇಲ್ಲವಾದಲ್ಲಿ ನಿನ್ನನ್ನು ಕೊಲ್ಲಿಸುವೆ’ ಎಂದು ಹೆದರಿಸಿದ. ವಸಂತಕ “ದೇವಾ, ಬಯ್ಗಿರುಳಿನ ಜಾವದಲ್ಲಿ ವಿಶ್ವಸೇನ ಮಂತ್ರಿಯು ದೊರೆಯನ್ನು ಉದ್ಯಾನವನದ ಬಾವಿಯ ದಡದಲ್ಲಿ ಇರಿದು ಕೊಂದು, ಬಾವಿಗೆ ತಳ್ಳಿದ್ದನ್ನು ಮರದ ಮೇಲೆ ಹೂ ಬಿಡಿಸುತ್ತಿದ್ದ ನಾನು ನೋಡಿದೆ. ನನ್ನನ್ನು ಕೊಂದಾನೆಂದು ಹೆದರಿ ಓಡಿದೆ” ಎಂದು ನನ್ನಿ ನುಡಿದ. ಅವನನ್ನು ಉಡುಗರೆಯಿತ್ತು ಮಹಾಪದ್ಮ ಕಳಿಸಿದ. ಮಂತ್ರಿ ಮಾಡಿದ ಕೆಟ್ಟ ಕೆಲಸ ತಿಳಿಸಿ ಮಂತ್ರಿಯನ್ನು ಅವನ ಮಡದೀ – ಮಕ್ಕಳನ್ನೂ ಕೊಲ್ಲಿಸಲು ಆಜ್ಞಾಪಿಸಿದ. ಉಳಿದ ಮಂತ್ರಿಗಳು ಅಡ್ಡ ಬಂದು ತಡೆದು ಬೇರೆ ಸೂಚನೆಕೊಟ್ಟರು. ಅದರಂತೆ ಎಲ್ಲರನ್ನೂ ನೆಲಮಾಳಿಗೆಗೆ ಹಾಕಿ, ಮಣ್ಣಿನ ಪಾತ್ರೆ ಹಿಡಿಸುವಷ್ಟು ಮಾತ್ರ ಜಾಗ ಪಾತ್ರೆ ಬಾಗಿಲನ್ನು ಭದ್ರಪಡಿಸಿದ. ಆ ಕಿಂಡಿಯಿಂದ ಮಣ್ಣಿನ ಪಾತ್ರೆಯಲ್ಲಿ ದಿನವೂ ಒಂದು ಪಾತ್ರೆ ಅನ್ನ ಒಂದು ಕುಡಿಕೆ ನೀರು ಒದಗಿಸುತ್ತಿದ್ದರು. ಅದಕ್ಕೆ ಕಾಪಿ ‘ಹಗೆಯನ್ನು ನಾಶಮಾಡಿ ನಂದ ವಂಶ ನಿರ್ಮೂಲಿಸುವ ಕಸುವನ್ನೂ ಜಾಣ್ಮೆಯನ್ನೂ ನಮ್ಮಲ್ಲಿ ಯಾರು ಹೊಂದಿದ್ದಾನೋ ಆತ ಈ ಅನ್ನ ತಿಂದು ಬದುಕಲಿ’ ಎಂದು ನುಡಿದ. ಅಗ ಕಾಪಿಯು ಮಗ ಸುಬಂಧು ಮುಂದೆ ಬಂದು ಪೂಣ್ಕೆಗೈದ. ಅವನಿಗೆ ಅನ್ನ ಬಿಟ್ಟುಕೊಟ್ಟು ಉಳಿದವರು ಮಡಿದರು.
ಮೂರು ವರ್ಷಗಳು ಆದಮೇಲೆ ಗಡಿಯ ಅರಸರು ಮಹಾಪದ್ಮನ ರಾಜ್ಯವನ್ನು ಮುತ್ತಿದರು. ದೊರೆಗೆ ನೆಲಮಾಳಿಗೆಯವರ ನೆನಪಾಯಿತು. ಸುಬಂಧು ಒಬ್ಬ ಬದುಕಿರುವುದು ತಿಳಿಯಿತು. ಅವನನ್ನು ಬಿಡಿಸಿ ಸನ್ಮಾನಿಸಿ ಮಂತ್ರಿ ಪದವಿಯತ್ತ. ಸುಬಂಧು ಪುಂಡೆದ್ದ ಪ್ರತ್ಯಂತಪ ರಾಜರನ್ನು ನಿಗ್ರಹಿಸಿದ. ಮಹಾಪದ್ಮನಿಗೆ ಒಸಗೆ ಹೆಚ್ಚಿ ಸುಬಂಧುವಿಗೆ ಅವನ ತಂದೆ ಕಾಪಿಗಿಂತ ಮೇಲೆನ ಸ್ಥಾನಮಾನವಿತ್ತ. ಎರಡನೆಯ ಸಚಿವ ಶಕಟಾಳ. ಅವನ ಮಗಳು ನಂದವತಿ. ಸುಬಂಧು ನಂದವತಿಯರ ಮದುವೆ ಆಯಿತು. ಸುಬಂಧು ಪ್ರಧಾನಿಯಾದ.
ಮಗಧೆ ನಾಡಿನ ಶಾಲ್ಮಲಿ ಅಗ್ರಹಾರದಲ್ಲಿ ಸೋಮಶರ್ಮ – ಕಪಿಳೆಯರಿಗೆ ನಾಲ್ಕು ಹಲ್ಲಿನ ಗಂಡು ಮಗು ಹುಟ್ಟಿತು. ಮಗನಿಗೆ ಚಾಣಕ್ಯನೆಂದು ಹೆಸರಿಟ್ಟರು. ‘ನಾಲ್ಕು ಹಲ್ಲುಗಳಿಂದ ಹುಟ್ಟಿದ ಮಗನಿಂದ ನಂದವಂಶ ನಾಶವಾಗುತ್ತದೆ’ ಎಂಬ ಭವಿಷ್ಯ ಕೇಳಿ ಸೋಮಶರ್ಮ ಕೈಸಾಣೆಯಿಂದ ಹಲ್ಲುಗಳನ್ನು ಉಜ್ಜಿಸಿ ಕೀಳಿಸಿ ಸಮಮಾಡಿದ, ಚಾಣಕ್ಯ ನಾಲ್ಕು ವೇದ, ಆರು ಅಂಗ, ಹದಿನೆಂಟು ಧರ್ಮಶಾಸ್ತ್ರ, ಮೀಮಾಂಸೆ, ವ್ಯಾಕರಣ, ಪ್ರಮಾಣ, ಛಂದಸ್ಸು, ಅಲಂಕಾರ, ನಿಘಂಟು, ಶಾಲಿಹೋತ್ರ ವೈದ್ಯ, ಸಾಮುದ್ರಿಕ, ನೀತಿಶಾಸ್ತ್ರ ಮುಂತಾದ ವಿದ್ಯೆ ಕಲಿತ. ಋಷಿಗಳ ಹತ್ತಿರ, ಹರ್ಮ ತಿಳಿದು ಶ್ರಾವಕ ವ್ರತ ಸ್ವೀಕರಿಸಿ ಸಮ್ಯಗ್ ದೃಷ್ಟಿಯುಳ್ಳವನಾದ. ಪಾಟಿಲೀ ಪುತ್ರದಲ್ಲಿ ಅವನ ಪಂಡಿತಿಕೆ, ದೇಹಾಕಾರ, ಸಮ್ಯಕ್ತ್ವ ಕಂಡು ಶಕಟಾಳ ತನ್ನ ಇನ್ನೊಬ್ಬ ಮಗಳು ಯಶೋಮತಿಯನ್ನು ಇತ್ತು ಮದುವೆ ಗೈದ.
ಒಮ್ಮೆ ಶೋಣಾ ನದಿಯ ತೀರದಲ್ಲಿ ಚಾಣಕ್ಯನ ಕಾಲಿಗೆ ದರ್ಭೆ ಕುಡಿ ಚುಚ್ಚಿ ರಕ್ತ ಬಂತು. ಅದರ ಮೇಲೆ ಮುಳಿಸುಕ್ಕಿ ಅದನ್ನು ಅಗೆದು ಸುಡತೊದಗಿದ. ಸುಬಂಧು ನೋಡಿದ. ಚಾಣಕ್ಯನಿಂದ ತನ್ನ ವೃತ್ತಾಂತವನ್ನೆಲ್ಲ ಅರಿಪಿದರೆ ವೈರಿ ವಿಧ್ವಂಸನ ಸುಲಭ ಸಾಧ್ಯವಾಗುವುದೆಂದು ಭಾವಿಸಿದ ಸುಬಂಧು ಚಾಣಕ್ಯನ ಬುದ್ಧಿಯನ್ನು ಪರೀಕ್ಷಿಸಲು ‘ಭಟ್ಟಮಂಟಪ’ ದಲ್ಲಿ-
“ರಾಜನೀತಿ ಶಾಸ್ತ್ರದಲ್ಲಿ ಪಾರಂಗತರಾದವರು ಸಾವಿರಾರು ಶಕ್ತಿ ಸಮನ್ವಿತರು ಉದ್ಯಮವನ್ನು ಎರಡನೆಯದಾಗುಳ್ಳವರು ಗೆಲ್ಲಲು ಶಕ್ತರು’ ಎಂದು ಶ್ಲೋಕ ಬರೆದು ಹೋದ. ಚಾಣಕ್ಯ ಅದನ್ನು ಅಳಿಸಿ ‘ರಾಜನೀತಿಶಾಸ್ತ್ರ ಪಾರಂಗತನಾದವನು ಉದ್ಯಮಶೀಲನಾದವನು, ತನ್ನ ಒಂದೇ ಶರೀರದಿಂದ ಭೂಮಂಡಲ ಗೆಲ್ಲಲೂ ಶಕ್ತ’ ಎಂದು ಬರೆದು ಹೋದ. ಸುಬಂಧವು ಚಾಣಕ್ಯ ಸಾಮರ್ಥ್ಯಕ್ಕನುಗುಣವಾಗಿ ಬುದ್ಧಿಯನ್ನು ಪಡೆದಿರುವುದನ್ನು ಮನದಟ್ಟುಮಾಡಿಕೊಂಡ. ತನ್ನ ಮಗಳ ಚೋಳಂಗಿಯಂದು ನಂಟರಿಷ್ಟರನ್ನು ಕರೆಸಿ, ದಿವ್ಯಾಹಾರ ಉಣಬಡಿಸಿದ. ಚಾಣಕ್ಯ ದಂಪತಿಗಳಿಗೆ ತುಸು ಅನ್ನದ ಗಂಜಿ ಕಳಿಸಿದ. ಚಾಣಕ್ಯ ‘ದಾರಿದ್ರ್ಯಕ್ಕಿಂತ ಬೇರೆ ಕಷ್ಟವಿಲ್ಲ. ದಾರಿದ್ರ್ಯವೇ ಮಹಾಪಾತಕ. ಬಡವನ ಸಂಗವನ್ನು ಬಂಧುಗಳು ಬೆಳಸರು. ಮಾತೂ ಅಡಿಸರು. ಸಮಾರಂಭಗಳಲ್ಲಿ ಬೆಲೆ ಬಾಳುವ ಬಟ್ಟೆ ಹಾಕಿರದ ಬಡವನನ್ನು ಕಳಪೆಯಾಗಿ ಕಾಣುವರು. ಬಡತನವನ್ನು ತೋರಿಸುವುದು ಕಷ್ಟ’ ಎಂದು ಚಿಂತಿಸಿ ಧನ ಸಂಪಾದನೆಗೆ ತೀರ್ಮಾನಿಸಿದ. ಸುಬಂಧುಗೆ ಇದು ತಿಳಿಯಿತು. ಚಾಣಕ್ಯನನ್ನು ಕಂಡು “ಬಡತನ ಹರಿಯುತ್ತೆ, ದೊರೆಯನ್ನು ಆರು ಹಳ್ಳಿಯ ವರಮಾನವಿರುವ ಅಗ್ರಾಸನ ಬೇಡಿಕೊಳ್ಳಿ” ಎಂದ. ಚಾಣಕ್ಯ ಮಹಾಪದ್ಮನನ್ನು ಸ್ತುತಿಸಿ ಅಗ್ರಾಸನ ಮನ್ನಣೆ ಪಡೆದ.
ಸುಬಂಧುಗೆ ಮಹಾಪದ್ಮನನ್ನು ನಾಶಮಾಡುವುದೇ ಚಿಂತೆ. ಅದನ್ನು ಈಗ ಕಾರ್ಯಕ್ಕಿಳಿಸತೊಡಗಿದ. ಬ್ರಾಹ್ಮಣರು ನಂದ ಮಹಾರಾಜನ ಕಾಲದಿಂದಲೂ ಕ್ರಮಾಗತವಾಗಿ ಅಗ್ರಾಸನ ಅನುಭವಿಸುತ್ತಿದ್ದರು. ಸುಬಂಧು ಅವರನ್ನು ಕರೆದು “ನಿಮ್ಮ ಈ ಪದವಿ ನಂದ ಮಹಾರಾಜ, ವಿಜಯ, ನಂದನ, ಸುನಂದನ, ನಂದಿ ವರ್ಧನ, ನಂದನ, ಶ್ರೀನಂದನ, ಪದ್ಮ, ಮಹಾಪದ್ಮ – ಎಂಬ ಒಂಬತ್ತು ತಲೆಮೊರೆಯಿಂದ ಬಂದಿದೆ. ಈ ಅಗ್ರಹಾರ ಅಗ್ರಾಸನವನ್ನು ಬೇರೆಯವರು ಅನುಭವಿಸಲು ನೀವು ಸುಮ್ಮನೆ ನೋಡುತ್ತಿರುವುದು ಇದಾವ ರೀತಿ? ಎಂದನು. ಅವರುಗಳು ಇಂತೆಂದರು ‘ನಿಮ್ಮ ಬಲದಿಂದ ನಾವು ಎಮ್ಮ ಪದವಿಯನ್ನು ಪಡೆಯುತ್ತೇವೆ.’ ಹಾಗೇ ಮಾಡಿರೆಂದ. ಅವರು ಅರಸನಿಗೆ ಹೀಗೆಂದು ಬಿನ್ನವಿಸಿದರು – “ಮಹಾರಾಜ! ನಾವು ಕುಲ ಕ್ರಮಾಗತರು, ನಿಮ್ಮ ಪ್ರಸಾದದಿಂದ ಬಾಳುತ್ತಿರುವವರು. ಕ್ರಮದಿಂದ ಬಂದ ನಮ್ಮ ಪದವಿಯನ್ನು ತಾವು ಕೆಡಿಸಲಾಗದು”. ಸುಬಂಧುವು ಹೀಗೆಂದ -ಕ್ಷತ್ರಿಯರಿಗೆ ಧರ್ಮವೆಂದರೆ ಪೂರ್ವಕ್ರಮಾಗತವಾದುದನ್ನು ಕೆಡಿಸದೆ ಸಲಿಸುವುದು’. ಅರಸ- “ಅಗ್ರಾಸನದಿಂದ ಚಾಣಕ್ಯನನ್ನು ತೆಗೆಯಿರಿ’ ಎಂದನು. ಸುಬಂಧು ಹಾಗೇ ಮಾಡುವೆನೆಂದು ಹೋಗಿ ಅಗ್ರಾಸನದಲ್ಲಿ ಉಣಲೆಂದು ಬಂದು ಮಣೆಯೊಳಿದ್ದವನನ್ನು “ನಿಮಗೆ ತುಂಬ ಕೋಪಿಸಿಕೊಂಡು ದೊರೆ ಹೇಳಿದ – ಮದ ವಿಹ್ವಲೆಯರಾದ, ವೇಶ್ಯೆಯರಲ್ಲಿ ಅಸಕ್ತ ವಿಟಜನನಿವಾಸಿ ನನ್ನ ಅಗ್ರಾಸನದಲ್ಲಿ ಉಣಲು ಯೋಗ್ಯನಲ್ಲ. ಅದರಿಂದ ಅವನನ್ನು ಅಟ್ಟಿ ಕಳೆಯಿರಿ”. – ಎಂದು ಹೀಗೆ ಹೇಳಿ, ಬಾಗಿಲು ಕಾಯ್ವನಿಂದ ಎಳಸಿ ಹೆಡ ತಲೆಯನ್ನು ಹಿಡಿದು ನೂಕುತ್ತ, ಅರಮನೆಯಿಂದ ಹೊರವಡಿಸಿ ಆಚೆಗೆ ಅಟ್ಟಿಬಿಟ್ಟ. ಚಾಣಕ್ಯ ಆದಮಾನ ಮುಳಿದು ಹೀಗೆಂದ – ‘ನಂದನನ್ನು ಆನಂದನಾಗಿ ಸುಬಂಧುವನ್ನು ಅಬಂಧುವಾಗಿ ಮಾಡುತ್ತೇನೆ”. ಈ ರೀತಿ ಪ್ರತಿಜ್ಞೆ ಮಾಡಿ ಪಟ್ಟಣದಿಂದ ಹೊರಟುಹೋದ. ’೧೨ ವರ್ಷಗಳಲ್ಲಿ ಮಹಾಪದ್ಮನನ್ನು ನಾಶಮಾಡಿದ ಹೊರತು ಕಾಸೆಗಳನ್ನು ಕಳಿಯೆ’ ನೆಂದು ಕಾವಿಬಟ್ಟೆ ತೊಟ್ಟು ಸನ್ಯಾಸಿ ವೇಷ ಕೈಕೊಂಡು ಮಹೋದಕ ಪಟ್ಟಣ ಸೇರಿದ.
ಮಹೋದಕವನ್ನು ಆಳುತ್ತಿದ್ದ ದೊರೆ ಮಯೂರ ವಂಶದ ಕುಮುದ, ಅವನ ರಾಣಿ ಮಂದೆ. ಅವಳು ಗರ್ಭವತಿಯಾದಾಗ ಚಂದ್ರನನ್ನು ನುಂಗುವ ಬಯಕೆಯಾಯಿತು. ಈ ಹಂಬಲದಲ್ಲಿ ಬಡವಾದಳು. ಅವಳ ಇಷ್ಟ ಪೂರೈಸುವ ಬಗೆ ಹೇಗೆಂದು ತಿಳಿಯದೆ ದೊರೆ ದುಃಖಿಯಾದ. ಆಗ ಆಕೆಯ ಬಸಿರಲ್ಲಿ ಹುಟ್ಟಿದ ಮಗುವನ್ನು ತನಗೆ ಕೊಡುವುದಾದರೆ ತಾನು ಬಯಕೆ ಈಡೇರಿಸುವುದಾಗಿ ಚಾಣಕ್ಯ ತಿಳಿಸದ. ದೊರೆ ಒಪ್ಪಿದ. ಚಾಣಕ್ಯ ಗುಟ್ಟಾಗಿ ಅರಮನೆ ಉಪ್ಪರಿಗೆಯ ಚಾವಣಿಯಲ್ಲಿ ಒಂದು ತೂತು ಮಾಡಿಸಿದ. (ಅದರ ಮೂಲಕ) ನೀರು ತುಂಬಿದ ಪಾತ್ರೆಯೊಳಗೆ ಚಂದನ ಪ್ರತಿಬಿಂಬ ಬೀಳುವ ಹಾಗೆ ಏರ್ಪಾಡು ಮಾಡಿದ. ಒಂದು ದಿನ ರಾಣಿಗೆ ಬಾಯಾರಿಕೆಯಾಗುವಂತಹ ಆಹಾರಗಳನ್ನು ಚೆನ್ನಾಗಿ ತಿನ್ನಿಸಿದ. ಆಕೆಗೆ ಬಾಯಾರಿತು. ಆಗ ‘ಮಂತ್ರದಿಂದ ಚಂದ್ರನನ್ನು ತಂದಿದೆ, ನುಂಗುವಿಯಂತೆ ಬಾ’ ಎಂದು ತಿಳಿಸಿ ಕಣ್ಣು ಕಟ್ಟಿ ಅಲ್ಲಿಗೆ ಕರೆತಂದು ಅಲ್ಲಿ ದೊಡ್ಡ ಗಾಜಿಅನ ಪಾತ್ರೆಯಲ್ಲಿ ಮಧುರವಾದ ಸುವಾಸನೆ ಚೆಲ್ಲುವ ನೀರಿನಲ್ಲಿ, ತಳ ತಳನೆ ಹೊಳೆಯುತ್ತಿದ್ದ ಚಂದ್ರಬಿಂಬ ತೋರಿಸಿದ. ಆಕೆಗೆ ಸಂತೋಷವಾಗಿ ಆ ನೀರನ್ನು ಕುಡಿದು, ಚಂದ್ರನನ್ನು ನುಂಗಿದ ತೃಪ್ತಿ ಹೊಂದಿದಳು. ಮುಂದೆ ಒಂದು ಗಂಡು ಮಗು ಹಡೆದಳು. ದಾದಿ ಆ ಮಗುವನ್ನು ಚಾಣಕ್ಯನಿಗೆ ತಲಪಿಸಿದಳು. ಮಗುವಿಗೆ ಚಂದ್ರಭುಕ್ತ ಎಂಬ ಹೆಸರಿಟ್ಟ. ಮಗುವಿಗೆ ಎಳವೆಯಿಂದಲೇ ಬೆಣ್ಣೆ ತಿನ್ನಿಸುವಾಗ ಅದರ ಜೊತೆಯಲ್ಲಿ ತುಸು ವಿಷವನ್ನು ತಿನ್ನಿಸತೊಡಗಿದ. ಚಂದ್ರಭುಕ್ತ ಹದಿನಾರರ ಹರೆಯದವನಾದ. ಚಾಣಕ್ಯ ಚಂದ್ರಭುಕ್ತನಿಗೆ ನೆಲವನ್ನು ಆಳುವ ಲಕ್ಷಣಗಳಿವೆ. ಇವನನ್ನು ರಾಜನನ್ನಾಗಿ ಮಾಡುವೆ. ನಿಮಗೆಲ್ಲ ಈಗಿರುವುದಕ್ಕಿಂತಲೂ ಹಲವು ಪಟ್ಟು ಪದವಿ ಸೊತ್ತು ಕೊಡಿಸುವೆ’, ಎಂದು ಮಂತ್ರಿ, ಸಾಮಂತ, ರಾಜಗುವರ, ತಳವಾರರಿಗೆ ಆಮಿಷ ಒಡ್ಡಿದ. ಎಲ್ಲರನ್ನು ಶ್ರೀ ಪರ್ವತದಲ್ಲಿ ಕಲೆ ಹಾಕಿದ. ಹೊನ್ನು ತಯಾರಿಸುವ ಆಸೆಯಿಂದ ಔಷಧಿ ಹುಡುಕುವವನಂತೆ, ಆ ಪರ್ವತ ತಪ್ಪಲಲ್ಲಿ ಅಲೆದಾಡುತ್ತಿರುವಾಗ ಗುಂಡಗಿರುವ ರಸದ ಬಾವಿ ನೋಡಿದ. ಒಳಗೆ ಒಬ್ಬ ಪುರುಷನಿದ್ದ. ‘ನೀನೇಕೆ ಇಲ್ಲಿದ್ದೀಯೆ’ ಎಂದು ಚಾಣಕ್ಯ ಕೇಳಿದ್ದಕ್ಕೆ ‘ನಾನು ರಸವಾದಕ ಸನ್ಯಾಸಿ. ನನ್ನನ್ನು ನಂಬಿಸಿ ಒಬ್ಬ ಈ ಬಾವಿಯಲ್ಲಿ ಇಳಿಸಿ ಮೋಸ ಮಾಡಿದ್ದಾನೆ’ ಎಂದನು. ಚಾಣಕ್ಯ ಒಂದು ಸೋರೆ ಬುರುಡೆಯಲ್ಲಿ ರಸವನ್ನು ತುಂಬಿಸಿಕೊಂಡು ಆ ವ್ಯಕ್ತಿಯನ್ನು ಮೇಲಕ್ಕೆತ್ತಿ ಬದುಕಿಸಿ ಕಳಿಸಿದ. ಆ ರಸದಿಂದ ಚಾಣಕ್ಯ ವಿಪುಲ ಪ್ರಮಾಣದ ಚಿನ್ನ ಮಾಡಿದ. ಆಮೇಲೆ ‘ಶ್ರೀ ಪರ್ವತದ ಮೇಲಕ್ಕೆ ಯಾರು ಒಂದು ಹೇರು ಮಣ್ಣು ತಂದು ಒಟ್ಟುವರೋ ಅವರಿಗೆ ಹೇರು ಹೊನ್ನು ಕೊಡುವೆ’ ಎಂದು ಸಾರಿದ. ಒಬ್ಬ ಒಕ್ಕಲಿಗ ಒಂದು ಹೇರು ಮಣ್ಣು ತಂದು ಹಾಕಿದ. ಚಾಣಕ್ಯ ಮಾತಿನಂತೆ ಹೇರು ಹೊನ್ನು ಕೊಟ್ಟ. ಸುದ್ದಿ ಹಬ್ಬಿತು. ನಾಡ ಒಕ್ಕಲಿನವರು ಹಿಂಡಾಗಿ ಹೇರು ಮಣ್ನು ತಂದು ರಾಶಿ ಒಟ್ಟಿದರು. ಚಾಣಕ್ಯ ‘ನಾನೇನೂ ನಿಮ್ಮನ್ನು ಮಣ್ಣು ಬೇಕೆಂದು ಕೇಳಲಿಲ್ಲವಲ್ಲಾ! ಒಂದು ಹೇರು ಮಣ್ಣು ಬೇಕಿತ್ತು ತರಿಸಿಕೊಂಡೆ. ನಿಮ್ಮ ಮಣ್ಣು ನೀವು ತೆಗೆದುಕೊಂಡು ಹೋಗಬಹುದು’ ಎಂದ. ಬಂದವರು ಪೆಚ್ಚಾಗಿ ಮಣ್ಣು ಅಲ್ಲೇ ಬಿಟ್ಟು ಹೋದರು.
ಚಾಣಕ್ಯ ರಾಶಿಯೊಟ್ಟಿದ ಮಣ್ಣಿನಿಂದ ಕೋಟೆ, ಪಟ್ಟಣ ಕಟ್ಟಿದ. ಚಿನ್ನ ಕೊಟ್ಟು ಕುದುರೆಗಳನ್ನು ತರಿಸಿದ. ಹೀಗೆ ಒಂದು ಸೈನ್ಯವನ್ನೆ ಕಟ್ಟಿದ. ಆಮೇಲೆ ಶಕ್ತಿಯುತ ಸೈನ್ಯ ಸಮೇತ ಚಂದ್ರಭಕ್ತನನ್ನು ಕರೆದುಕೊಂಡು ಹೋಗಿ ಮಹಾಪದ್ಮನ ಮೇಲೆ ಯುದ್ಧಿಸಿದ. ಆದರೆ ಕಾಳಗದಲ್ಲಿ ಸೋತು ಓಡಿ ಬದುಕಿದ. ಹಲವು ವರ್ಷ ಹೀಗೆ, ಯುದ್ಧ ಮಾಡುವುದು – ಸೋಲುವುದು ನಡೆಯಿತು. ಒಂದುಸಲ ಯುದ್ಧಭೂಮಿಯಿಂದ ಓಡಿಬರಲು ದಾರಿಯಲ್ಲದೆ – ತಾವರೆಕೆರೆಯಲಿ ಹಗಲು ತಲೆ ಮರೆಸಿಕೊಂಡಿದ್ದು ಇರುಳು ಹೊರಬಂದು ಪಾಟಲಿಪುತ್ರ ಹೊಕ್ಕ. ಹಸಿವಾಯಿತು. ಒಬ್ಬ ನೇಕಾರನ ಮನೆಗೆ ಹೋದ. ಅಲ್ಲಿದ್ದ ಮುದುಕಿಯನ್ನು ಏನಾದರೂ ತಿನ್ನಲು ಕೇಳಿದ. ಅವಳು ಮಣೆ ಹಾಕಿ ತಟ್ಟೆಯಿಟ್ಟು ಬಿಸಿ ಅಂಬಲಿ ಬಡಿಸಿದಳು.
ಚಾಣಕ್ಯ ಹಸಿವಿನಿಂದ ಅಂಬಲಿಯನ್ನು ಬಾಯಿಗಿಟ್ಟ. ಬಿಸಿ ಕೈ ಬಾಯಿಗೆ ತಟ್ಟಿ ಸುಟ್ಟಿತು. ಕೈ ಒದರುತ್ತಾ ಒದ್ದಾಡಿದ. ಮುದುಕಿ ನೋಡಿ ನಕ್ಕು “ಈ ಲೋಕದಲ್ಲಿ ಮೂವರು ಮೂರ್ಖರನ್ನು ಕಂಡೆ” ಎಂದಳು; ಚಾಣಕ್ಯ ಯಾರ್ಯಾರೆಂದು ಕೇಳಿದ. ‘ನೀನು ನಂದ ಚಾಣಕ್ಯ’ ಎಂದಳು. ಹೇಗೆ ಎಂಬುದಕ್ಕೆ ಹೀಗೆ ಉತ್ತರಿಸಿದಳು. ಬುದ್ಧಿಯಿರುವಾತ ಬಿಸಿ ಅಂಬಲಿಯನ್ನು ಕಂಚಿನ ಅಂಚಿನಿಂದ ಕಿರಿ ಕಿರಿದಾಗಿ ಆರಿಸುತ್ತಾ ಉಣ್ಣುತ್ತಾನೆ. ನೀನು ಅದು ತಿಳಿಯದ ದಡ್ಡ. ನಂದ ಮಹಾ ಪದ್ಮ ತಾನು ಕೊಟ್ಟ ದಾನವನ್ನೂ ಸಲ್ಲಿಸಲಿಲ್ಲ. ಸಿಟ್ಟಿಗೆದ್ದು ಹೋದ ಚಾಣಕ್ಯನನ್ನು ಅಂದೇ ಕೊಲ್ಲದೆ ಬಿಟ್ಟ. ಆದರಿಂದ ಮೂರ್ಖ. ಚಾಣಕ್ಯನಿಗೆ ತನ್ನ ಕೋಪವೊಂದೇ ಗೊತ್ತು. ಕೆಲಸದ ಕ್ರಮ ಅರಿಯ. ಮೂಲ ತಂತ್ರ ಬಲ್ಲ ಕ್ಷತ್ರಿಯನಲ್ಲ. ಕ್ಷತ್ರಿಯರ ಜೊತೆ ಯುದ್ಧ ಮಾಡುವುದು ಗೊತ್ತಿದೆ, ಬುದ್ಧಿಯಿಲ್ಲ. ಬುದ್ಧಿಯಿದ್ದರೆ ತನ್ನ ಹಗೆಯ ನಾಡನ್ನು ಕೆಡಿಸಿ ಪ್ರತಿ ಪಕ್ಷಗಳನ್ನು ತನ್ನ ಪಕ್ಷಕ್ಕೆ ತಂದುಕೊಂಡು, ಸಾಮಂತರನ್ನು ಹಣದಿಂದ ಭೇದಿಸು ವುದು- ಮಾಡುತ್ತಿದ್ದ. ಇಷ್ಟು ಮಾಡಿದರೆ ಮಹಾಪದ್ಮ ಒಬ್ಬನೇ ಉಳಿಯುತ್ತಾನೆ. ಆಗ ಅವನನ್ನು ಸೋಲಿಸುವುದು ಸುಲಭ.” ಚಾಣಕ್ಯ ಸಂತಸಗೊಂಡು ಶ್ರೀಪರ್ವತಕ್ಕೆ ಹಿಂತಿರುಗಿದ. ಮುಂದಿನ ಸಲ ಮುದುಕಿ ಹೇಳಿದ ಮಾದರಿಯ ಮಾರ್ಗವನ್ನೇ ಮುಂದುಮಾಡಿದ. ಮಹಾಪದ್ಮ ಸೋತು ಓಡಿದ. ಸುಬಂಧು ಸೆರೆಯಾದ. ಚಾಣಕ್ಯ ಗೆಲುವಿನಿಂದ ಪಾಟಲಿಪುತ್ರ ಪ್ರವೇಶಿಸಿದ. ಕನ್ನೆಮಾಡಕ್ಕೂ ಭಂಡಾರಕ್ಕೂ ಕಾವಲಿಟ್ಟ. ಪ್ರಜೆಗಳನ್ನು ಸಮಾಧಾನಿಸಿ ಚಂದ್ರ ಭುಕ್ತನಿಗೆ ಪಟ್ಟ ಕಟ್ಟಿದ. ಮಹಾಪದ್ಮನ ರಾಣಿ ಚಂದ್ರಮತಿ ಮಹಾದೇವಿಯನ್ನೇ ಪಟ್ಟದ ರಾಣಿಯನ್ನಾಗಿ ಮಾಡಿದ. ತಮ್ಮ ಭಂಡಾರದಲ್ಲೂ ನಂದರಾಜನ ಭಂಡಾರದಲ್ಲೂ ಹಣವಿರಲಿಲ್ಲ. ಪಟ್ಟಣದ ಜನರನ್ನು ಊಟಕ್ಕೆ ಕರೆದ. ಮತ್ತು ಬರುವ ಆಹಾರ ಬಡಿಸಿದ. ಅವರು ತಿಂದು ಮೈ ಮರೆತಿರುವಾಗ ‘ನಿಮ್ಮ ಹಣ ಎಲ್ಲಿಟ್ಟಿದ್ದೀರಿ’ ಎಂಬುದಕ್ಕೆ ಇಂತಿಂತಹ ಕಡೆ ಇರುವುದಾಗಿ ಹೇಳಿದರು. ಚಾಣಕ್ಯ ಅದನ್ನು ಸಂಗ್ರಹಿಸಿ ರಾಜ ಭಂಡಾರ ತುಂಬಿದ.
ಚಾಣಕ್ಯ ಅರಮನೆ ಅಂಗಳದಲ್ಲಿ ನಿಂತು ‘ಹನ್ನೆರಡು ವರ್ಷಗಳಿಂದ ನಂದನ ವಂಶ ನಿರ್ಮೂಲಿಸುವ ಪ್ರತಿಜ್ಞೆ ಪೂರೈಸಿತು. ನನ್ನ ಬಳಿಯಿರುವುದು ಕಾವಿಯ ಈ ಎರಡು ಬಟ್ಟೆ, ಚಿನ್ನದ ಕಮಂಡಲ, ತ್ರಿದಂಡ ಮಾತ್ರ. ಮಗಧ ನಾಡಿನ ದ್ರವ್ಯವೆಲ್ಲ ತಂದು ಭಂಡಾರ ತುಂಬಿದೆ. ಗುನ ಅರಿಯುವ ಅರಸನೂ ನನ್ನ ವಶ. ಹೊಡೆ ತಮಟೆಯನ್ನು’ ಎಂದು ತಮಟೆ ಹೊಡೆಸಿ, ಸಂತೋಷ ಪಟ್ಟು ಕುಣಿದಾಡಿದ. ಶ್ರೀ ಪರ್ವತದಲ್ಲಿದ್ದ ತನ್ನ ಮಡದಿ ಯಶೋಮತಿಯನ್ನು ಕರೆಸಿಕೊಂಡು ಸುಖವಾಗಿದ್ದ.
ಚಂದ್ರಭಕ್ತನ ಹೆಂಡತಿ ಚಂದ್ರಮತಿ ಮಹಾದೇವಿ ಗರ್ಭ ಧರಿಸಿದಳು. ಒಮ್ಮೆ ಅವಳು ರಥ ಹತ್ತಿದಾಅ ರಥ ಚಕ್ರದ ಹತ್ತು ಅರೆಕಾಲು ನೆಲದಲ್ಲಿ ಹೂತುವು. ಈ ನೆಲವನ್ನು ಮುಂದೆ ಹತ್ತು ಜನ ಮೌರ್ಯರು ಆಳುವರೆಂದು ಚಾಣಕ್ಯ ತಿಳಿದ. ನವ ಮಾಸ ತುಂಬಿದ ಚಂದ್ರಮತಿ ಒಂದು ದಿನ, ಊಟದ ಸಮಯದಲ್ಲಿ ಚಂದ್ರಭುಕ್ತ ರಾಜನ ಪಕ್ಕದಲ್ಲಿ ಕುಳಿತಿದ್ದಳು. ಯಥಾ ಪ್ರಕಾರ ವಿಷಬೆರೆತ ಆಹಾರ ತಿನ್ನುತ್ತಾ, ತನ್ನ ರಾಣಿಗೂ ತನ್ನೊಡನೆ ತಿನ್ನುವ ಬಯಕೆಯುಂಟಾದುದನ್ನು ತಿಳಿದು, ತನ್ನ ಕೈಯಿಂದಲೇ ತುತ್ತನ್ನು ಅವಳಿಗಿಟ್ಟ. ಬಳಿಯಲ್ಲೇ ಹಿರಿದ ಕತ್ತಿಯೊಂದಿಗೆ ನಿಂತಿದ್ದ ಚಾಣಕ್ಯ ಮಿಂಚಾಗಿ ಅವಳ ತಲೆಯನ್ನು ಕತ್ತರಿಸಿದ. ಕೂಡಲೇ ರಾಣಿಯ ಬಸಿರನ್ನು ಸೀಳಿ ಮೊದಲು ಕೂಸನ್ನು ಹೊರತೆಗೆದ. ಚಂದ್ರಭುಕ್ತ ಸತ್ತ ರಾಣಿಗಾಗಿ ಅತ್ತು ಕಡೆಗೆ ಸತ್ತೇ ಹೋದ. ಮಗು ಬದುಕಿತು. ಅದರ ತಲೆಯ ಮೇಲೆ ಒಂದೇ ತೊಟ್ಟು ವಿಷ ಬಿದ್ದಿತ್ತು. ಚಾಣಕ್ಯ ‘ಬಿಂದು ಸಾಗರ’ ಎಂದು ಹೆಸರಿಟ್ಟ. ಅದಕ್ಕೆ ಪಟ್ಟ ಕಟ್ಟಿದ. ಅದನ್ನೇ ಮುಂದಿಟ್ಟು ರಾಜ್ಯವಾಳಿದ. ಯೌವನ ಪ್ರಾಪ್ತ ಬಿಂದು ಸಾಗರನಿಗೆ ಪಟ್ಟಗಟ್ಟಿದ. ಸುಬಂಧುವನ್ನು ಸೆರೆಗಳಚಿ ಸನ್ಮಾನಿಸಿ ಬಿಂದುಸಾಗರನಿಗೆ ಮಂತ್ರಿಮಾಡಿದ. ಸಂಸಾರ ಬಂಧನವನ್ನೆಲ್ಲಾ ತೊರೆದು ದೀಕ್ಷೆ ಪಡೆದ. ತಪಸ್ಸಿಗೆ ನಿಂತ. ಜೈನಾಗಮ ಕಲಿತು ಆಚಾರ್ಯನಾದ. ಧರ್ಮವಿಹಾರ ಮಾಡಿ ಕೆಲವು ಕಾಲಾನಂತರ ಇದೇ ಪಾಟಲೀ ಪುತ್ರದ ಬಳಿ ಶೋಣೆ ನದಿಯ ದಡದ ತುರುಪಟ್ಟಿಯಲ್ಲಿ ಬಂದು ನಿಂತ. ಸುಬಂಧುವಿಗೆ ಇದು ತಿಳಿಯಿತು. ಹಳೆಯ ರೊಚ್ಚಿನಿಂದ ಚಾಣಕ್ಯ ರಿಸಿಯ ಬಳಿ ಬಂದ. ನಮಸ್ಕರಿಸುವ ನೆಪದಿಂದ ಅರ್ಚನೆಗಳಿಂದ ಅರ್ಚಿಸಿ, ತನ್ನ ಜನರಿಗೆ ‘ಇದು ಮಾಗಿಕಾಲ. ರಿಸಿಯರಿಗೆ ಶೀತಹಿಂಸೆ. ಅದರಿಂದ ಸುತ್ತ ಗೊಬ್ಬರ ಒಟ್ಟಿ’ ಎಂದು ಗೊಬ್ಬರ ರಾಶಿ ಒಟ್ಟಿಸಿದ. ತಾನು ಹೋಗುವಾಗ ಅದಕ್ಕೆ ಬೆಂಕಿಯಿಡಿ ಎಂದು ಬೇರೆ ಹೇಳಿ ಹೋದ. ಅವರು ಅದರಂತೆ ಮಾಡಿದರು. ಚಾಣಕ್ಯ ಮತ್ತು ಇತರ ರಿಸಿಯರು ಕ್ಷಮೆಯನ್ನೇ ಭಾವಿಸಿ ಆಹಾರ ಶರೀರ ನಿವೃತ್ತಿಗೈದು ಇಂಗಿಣೀ ಮರಣದಿಂದ ಸಜೀವವಾಗಿ ಸತ್ತು ಹೋದರು.
೩. ವಡ್ದಾರಾಧನೆಯ ಕಥೆಯಿಂದ ಕೆಲವು ಅಂಶಗಳು ವ್ಯಕ್ತವಾಗುತ್ತವೆ. ಚಾಣಕ್ಯ ಜೈನನೆಂಬುದು ಅವುಗಳಲ್ಲೊಂದು. ಚಾಣಕ್ಯ ಬ್ರಾಹ್ಮಣನೆಂಬ ರೂಢಿಯ ಹೇಳಿಕೆಯಿರುವಾಗ ಇಲ್ಲಿನ ವಿವರಣೆಯನ್ನು ಹೇಗೆ ಒಪ್ಪಿಕೊಳ್ಳಬೇಕೆಂಬ ಸಂದೇಹ ಸಹಜವಾಗಿ ಅಂಕುರಿಸುತ್ತದೆ. ಚರಿತ್ರೆ ಮತ್ತು ಸಾಹಿತ್ಯ ದೃಷ್ಟಿಯಿಂದ ಈ ಕಥೆಗೆ ವಿಶೇಷಮಹತ್ವವಿರುವಂತೆ, ಈ ಅಂಶದಿಂದಲೂ ಈ ಕಥೆ ಜಿಜ್ಞಾಸೆಗೆ ಅವಕಾಶಮಾಡಿ ಕೊಟ್ಟಿದೆ. ಚಾಣಕ್ಯ ಜೈನನೆಂಬ ಇಲ್ಲಿನ ಹೇಳಿಕೆ ಒಂಟಿ ದನಿಯಲ್ಲ. ಇದನ್ನು ಪೋಷಿಸುವ ಸಾಹಿತ್ಯಿಕಾಧಾರಗಳು ಸಾಕಷ್ಟಿವೆ. ವಡ್ದಾರಾಧನೆಯ ಕಾಲ ವಿಚಾರದಲ್ಲಿ ಚರ್ಚೆಯಿದ್ದರೂ ತಾತ್ಕಾಲಿಕವಾಗಿ ಅದನ್ನು ಹತ್ತನೆಯ ಶತಮಾನದ ಕೃತಿಯೆಂದು ಪರಿಗಣಿಸಬಹುದು. ತತ್ಪೂರ್ವ ರಚಿತ ಸಂಸ್ಕೃತ ಪ್ರಾಕೃತ ಕೃತಿಗಳಲ್ಲಿ ಇದೇ ಚಾಣಕ್ಯನ ಕಥೆ ಅಲ್ಪ ಸ್ವಲ್ಪ ವ್ಯತ್ಯಾಸಗಳೊಡನೆ ಕಂಡುಬರುತ್ತದೆ. ಅವುಗಳಲ್ಲಿ ಕೆಲವು ಕೃತಿಗಳ ಸಮೀಕ್ಷೆಯನ್ನು ಮುಂದೆ ಕೊಟ್ಟಿದೆ.
೪. ವಿಶೇಷಾವಶ್ಯಕ ವಾಕ್ಯ, ಅವಶ್ಯಕ ಚೂರ್ಣಿ – ಇವುಗಳ ಆಧಾರದಿಂದ ಚಾಣಕ್ಯ ಹುಟ್ಟಿನಿಂದ ಜೈನನೆಂದೂ ಸಂತೃಪ್ತ ಶ್ರಾವಕನೆಂದೂ, ಜೈನ ಶಾಸ್ತ್ರಾಗಮ ವಿಶಾರದನೆಂದೂ ತಿಳಿದುಬರುತ್ತದೆ.
ಗೊಲ್‍ನಲ್ಲಿ ಚಣಕವೆಂಬ ಹಳ್ಳಿ. ಅಲ್ಲಿ ಚಣಿ ಎಂಬ (ಜೈನ)ಬ್ರಾಹ್ಮಣ. ಆತ ಶ್ರದ್ಧಾವಂತ ಶ್ರಾವಕ. ಒಮ್ಮೆ ಕೆಲವು ಜೈನ ಮುನಿಗಳು ಅವನ ಮನೆಯಲ್ಲಿ ಇಳಿದಿದ್ದರು. ಆ ಕಾಲದಲ್ಲಿ ಚಣಿಗೆ ಒಬ್ಬ ಮಗ ಹುಟ್ಟಿದ. ಅದು ಅಪರೂಪದ ಮಗು. ಹುಟ್ಟುವಾಗಲೇ ಹಲ್ಲುಗಳೆಲ್ಲಾ ಹುಟ್ಟಿದ್ದುವು. ಚಣಿ ಮುನಿಗಳ ಪಾದಗಳ ಬಳಿ ಮಗುವನ್ನಿಟ್ಟ : ‘ಹುಟ್ಟುವಾಗಲೇ ಹಲ್ಲುಗಳಿದ್ದ ಈ ಮಗುವಿಗೆ ಎಂಥ ಭವಿಷ್ಯ ಕಾದಿದೆ?’ ಎಂದು ಕೇಳಿದ. ಮಗು ಮುಂದೆ ರಾಜನಾಗುವನೆಂದರು. ಚಣಿ ಚಿಂತಿಸಿದ : ರಾಜ್ಯಪಾಲನೆಗಾಗಿ ರಾಜ ಕೆಲವೊಮ್ಮೆ ಪಾಪಕಾರ್ಯಗಳಿಗೂ ತೊಡಗಬೇಕು. ಆಧ್ಯಾತ್ಮದ ದೃಷ್ಟಿಯಿಂದ ಇದು ಪಾಪ ಸಂಘಟನೆಗೆ ಹೇತು. ಮಗು ಅಂಥ ವ್ಯಸನದಿಂದ ನೋಯುವುದು ಬೇಡ – ಹೀಗೆಂದು ತೀರ್ಮಾನಿಸಿದ ಚಣಿ ಮಗುವಿನ ದಂತಗಳನ್ನು ಚಾಣ(ಉಳಿ) ತೆಗೆದುಕೊಂಡು ಕಿತ್ತು ಹಾಕಿದ. ಆ ಮೇಲೆ ಮಗುವನ್ನು ಮತ್ತೆ ಮುನಿಗಳ ಹತ್ತಿರ ತಂದು ‘ಮುಂದೇನು?’ ಎಂದು ಕೇಳಿದ. ಅವರು ’ಈ ಮಗು ರಾಜ ಲಾಂಛನವಿಲ್ಲದೆ ರಾಜನಾಗುವುದು’ ಎಂದರು.
ಮಗುವಿಗೆ ಚಾಣಕ್ಯನೆಂದು ಹೆಸರಾಯಿತು. ಚಿಕ್ಕಂದಿನಲ್ಲಿ ಹದಿನಾಲ್ಕು ಕಲೆ ಕಲಿತ. ತತ್ವಜ್ಞನೂ ಆದ ಶ್ರಾವಕಾನ. ತೃಪ್ತನಾಗಿ ಬಾಳತೊಡಗಿದ. ಮದುವೆ ಆಯಿತು. ಗೃಹಸ್ಥನಾದ. ಚಾಣಕ್ಯನ ಹೆಂಡತಿಗೆ ಅವಳ ತಂದೆ ಮನೆಯಲ್ಲಿ ಅಪಮಾನ ಮಾಡಿದರು. ಚಾಣಕ್ಯ ನಂದ ದೊರೆಯ ಆಸ್ಥಾನದತ್ತ ಹೊರಟ. ಅಲ್ಲಿ ದಾಸಿಯೊಬ್ಬಳು ಅಪಮಾನಿಸಿದಳು. ಚಾಣಕ್ಯ ನಂದ ವಂಶ ನಿರ್ಮೂಲನಕ್ಕೆ ಪ್ರತಿಜ್ಞೆ ಮಾಡಿದ. ಚಂದ್ರಗುಪ್ತ ಅಧಿಕಾರಾರೂಢನಾದ. ಪರ್ವತ ರಾಜನೊಡನೆ ಸ್ನೇಹವಾಯಿತು. ನಂದ ದೊರೆಯೊಡನೆ ಕಾಳಗವಾಯಿತು. ನಂದರ ಪತನ. ನಂದ ದೊರೆಯ ಮಗಳನ್ನು ಚಂದ್ರುಗುಪ್ತನಿಗಿತ್ತು ಮದುವೆ. ಈ ಎಲ್ಲ ಘಟನೆಗಳ ಹಿಂದೆ ಚಾಣಕ್ಯನ ದೂರ ದೃಷ್ಟಿಯ ರಾಜ ತಂತ್ರಜ್ಞತೆ ಪ್ರಕಟ. ಚರಣಿ ಮನೆಯಲ್ಲಿ ಜಿನ ಮುನಿಗಳು ಧರ್ಮ ವಿಹಾರ ಕಾಲದಲ್ಲಿ ತಂಗಿದ್ದರೆಂಬುದರಿಂದ, ಆತ ಜೈನ ಶ್ರಾವಕನೆಂಬುದು ವಿದಿತವಾಗುತ್ತೆ. ಹೀಗೆ ಜೈನಯತಿಗಳು ನಿಂತ ಶ್ರಾವಕನ ಮನೆಗೆ ‘ಸಯ್ಯಾಂತರ’ ಎಂದು ಕರೆಯುತ್ತಾರೆ. ಈ ಸಯ್ಯಾತರ ಒಂದು ಅಪರೂಪ ಅವಕಾಶ. ಈ ಪುಣ್ಯ ಪ್ರಸಂಗ ಶ್ರದ್ಧಾವಂತ ಶ್ರಾವಕನಿಗೆ ಲಭ್ಯ. ಚಣಿ ಆ ಹಳ್ಳಿಯಲ್ಲಿ ಅಂಥ ಶ್ರಾವಕನಾಗಿದ್ದ.
೫. ಅವಶ್ಯಕ ಮಲಯಗಿರಿ ವೃತ್ತಿ ಕೂಡ, ಅವಶ್ಯಕ ಚೂರ್ಣಿಯಿಂದ ತಿಳಿದು ಬರುವ ಸಂಗತಿಗಳನ್ನು ಪುಷ್ಟೀಕರಿಸುತ್ತದೆ. ಘಟನೆಗಳು ಸಮಾನಾಂತರವಾಗಿವೆ. ನವ ಪದಾರ್ಥಗಳ ವಿಚಾರದಲ್ಲಿ ಶ್ರಾವಕ ಚಣಿ ನಿಷ್ಣಾತನಾಗಿದ್ದನೆಂದೂ ಇಲ್ಲಿ ಹೇಳಿದೆ. ಉಪದೇಶ ಪದದಲ್ಲಿ ಚಾಣಕ್ಯನ ಜೀವನ ಇನ್ನೂ ಅಚ್ಚುಕಟ್ಟಾಗಿ ಪೂರ್ಣ ರೂಪದಲ್ಲಿ ಬಂದಿದೆ. ಅದರ ಕರ್ತೃ ಆಚಾರ್ಯ ಹರಿಭದ್ರಸೂರಿ ಹೇಳಿರುವಂತೆ ಚಣಿ ಒಬ್ಬ ಶ್ರಾವಕ. ಮನುಷ್ಯರಲ್ಲಿ ಅಂಗಗಳಲ್ಲಿನ ಅಸಾಮಾನ್ಯತೆ ವಿಚಾರದಲ್ಲಿ ವಿವರಣೆ ನೀಡಬಲ್ಲ ತಜ್ಞ ಜಿನ ಮುನಿಗಳು ಅವನ ಮನೆಗೆ ಬಂದಿದ್ದರು. ಅವಶ್ಯಕ ಚೂರ್ಣಿ, ಆವಶ್ಯಕ ಮಲಯಗಿರಿ ವೃತ್ತಿಗಳಲ್ಲಿ ನಿರೂಪಿತವಾಗಿರುವುದನ್ನು ಅನುಮೋದಿಸುವ ಉಪದೇಶ ಪದ – ‘ಚಾಣಕ್ಯ ಬಾಲಕನಾಗಿ ಬೆಳೆದು ವಿದ್ಯಾವಂತನಾಗಿ ಶ್ರಾವಕನಾಗಿ ಲೌಕಿಕ ಅಂಟಿಕೊಳ್ಳದ ಜೀವನ ನಡೆಸಿದನು. ಆತ ತೃಪ್ತ, ಸಂತೋಷಿ. ಕಠಿಣವೂ ನಿಂದಾರ್ಹವೂ ಆದವುಗಳನ್ನು ಆತ ಮಾಡುತ್ತಿರಲಿಲ್ಲ’- ಎಂದು ನುಡಿದಿದೆ. ಆವಶ್ಯಕ ವೂರ್ಣಿಯಲ್ಲಿ ಚಂದ್ರಗುಪ್ತ ಚಕ್ರವರ್ತಿಯಾದ ವಿಧಾನದ ಮತ್ತು ಆತ ಚಾಣಕ್ಯನ ಮಾರ್ಗದರ್ಶನದಲ್ಲಿ ಯಶಸ್ವಿಯಾಗಿ ನಡೆಸಿದ ಆಡಳಿತದ ವಿವರವಿದೆ. ಚಾಣಕ್ಯನ ಬಾಲ್ಯದ ಬಾಳು ಬಿಟ್ಟರೆ, ಉಳಿದ ಜೀವನ ಚಿತ್ರ ಇಲ್ಲಿ ಸಾಲದು. ಆಚಾರ್ಯ ಹರಿಭದ್ರಸೂರಿ ಈ ಕೊರತೆಯನ್ನು ನಿವಾರಿಸಿದ್ದಾರೆ. ಚಾಣಕ್ಯನ ಜೀವನದ ಎಲ್ಲ ಮುಖಗಳ ಪರಿಚಯ ಇಲ್ಲಿದೆ.
ಆಚಾರ್ಯ ಸಂಭೂತ ವಿಜಯರ ಕಾಲದಲ್ಲಿ ಭೀಕರ ಕ್ಷಾಮ ಬಂತು. ಆಹಾರ ಪಡೆಯಲು ಮುನಿಗಳಿಗೆ ಕಷ್ಟವಾಯಿತು. ಆವಾರ್ಯ ಸಂಭೂತ ವಿಜಯರು ವೃದ್ಧರು. ಅವರಿಗೆ ದೂರ ಸಂಚಾರ ಸಾಧ್ಯವಿರಲಿಲ್ಲ. ಅವರು ತಮ್ಮ ಶಿಷ್ಯರನ್ನು ಕ್ಷಾಮವಿರದಿದ್ದ ಸಮುದ್ರತೀರ ಪ್ರದೇಶಕ್ಕೆ ಕಳಿಸಿದರು. ತಮ್ಮ ದೀಕ್ಷಾ ಗುರುವಿನ ಮೇಲಣ ಭಕ್ತಿಯಿಂದ ಇಬ್ಬರು ಶಿಷ್ಯರು ಆಮೇಲೆ ಹಿಂತಿರುಗಿದರು. ಒಂದು ಸಲ ಆಚಾರ್ಯ ಸಂಭೂತ ವಿಜಯರು, ಮಂದೆ ಆಚಾರ್ಯರಾಗಲಿದವರಿಗೆ ಮಂತ್ರ ತಂತ್ರಗಳ ರಹಸ್ಯ ತಿಳಿಸುತ್ತಿದ್ದರು. ಈ ಇಬ್ಬರು ಮುನಿಗಳೂ ಅನತಿ ದೂರದಲ್ಲಿ ಕುಳಿತು ಅವನ್ನು ಅಭ್ಯಸಿಸಿ ಆಚರಿಸತೊಡಗಿದರು. ಈ ಮಧ್ಯೆ ಕ್ಷಾಮ ಹೆಚ್ಚಿತು, ಸಂಗ್ರಹಿಸಿ ತರುತ್ತಿದ್ದ ಆಹಾರವನ್ನೂ ಆಚಾರ್ಯರು ಮೊದಲು ತರುಣ ಮುನಿಗಳಿಗೆ ಕೊಡುತ್ತಿದ್ದರು. ಅನಂತರ ಏನಾದರೂ ಉಳಿದರೆ ಅಭಾವದಿಂದಾಗಿ ಆಚಾರ್ಯರ ಸರೀರ ಕೃಶವಾಯಿತು. ಯುವಯತಿಗಳು ವ್ಯಥಿತರಾದರು. ಆಗ ಅವರು ಆಹಾರ ಪಡೆಯುವ ಬೇರೊಂದು ದಾರಿ ಹುಡುಕಿದರು. ಮಂತ್ರಗಳ ಬಲದಿಂದ ವರು ಚಂದ್ರಗುಪ್ತನ ಅರಮನೆ ಪ್ರವೇಶಿಸಿ ಚಕ್ರವರ್ತಿಗೆಂದು ಮೀಸಲಿಟ್ಟ ಆಹಾರವನ್ನು ಗೋಪ್ಯವಾಗಿ ತರತೊಡಗಿದರು. ಮುನಿಗಳ ಹಸಿವು ನಿವಾರಣೆಯಾಯಿತು. ಚಂದ್ರಗುಪ್ತ ಚಕ್ರವರ್ತಿಗೆ ಎಂದಿನ ಆಹಾರವಿಲ್ಲದಂತಾಯಿತು. ದಿನದಿಂದ ದಿನಕ್ಕೆ ದೊರೆಯ ದೇಹ ದುರ್ಬಲವಾಯಿತು. ದಿನದಿಂದ ದಿನಕ್ಕೆ ದೊರೆಯ ದೇಹ ದುರ್ಬಲವಾಯಿತು. ಒಂದು ದಿನ ಚಂದ್ರಗುಪ್ತನನ್ನು ಚಾಣಕ್ಯ ಪ್ರಶ್ನಿಸಿದ. ಮಹಾರಾಜನಿಗೆ ಮುಡಿಪಿಟ್ಟ ಉತ್ತರ ಅಗೋಚರರಿಂದ ಅದೃಶ್ಯವಾಗಿ ತನಗೆ ಹಸಿವು ಅನಿವಾರಿತವಾದುದರಿಂದ ಹೀಗಾಯಿತೆಂದು ಉತ್ತರ ಬಂದಿತು. ಚಾಣಕ್ಯ ಸಂದರ್ಭ ವನ್ನು ಜಾಣ್ಮೆಯಿಂದ ನಿಭಾಯಿಸಿದ. ಮುನಿಗಳ ಚಾತುರ್ಯವನ್ನು ಪತ್ತೆ ಮಾಡಿದ. ಆಚಾರ್ಯ ಸಂಭೂತ ವಿಜಯರ ವಸತಿಗೆ ಹೋಗಿ ಮುನಿಗಳ ಮೇಲೆ ಚೌರ್ಯದ ಆರೋಪ ಮಾಡಿದ. ಪ್ರತಿಭಟಿಸಿದ ಆಚಾರ್ಯರೆಂದರು: “ನೀನು ಸಂಘದ ಪಾಲಕ. ಹಸಿವಿನಿಂದ ಯತಿಪಥ ಬಿಡಬೇಕಾದ ಅನಿವಾರ್ಯತೆ ಮುನಿಗಳಿಗೆ ಒದಗಿ ಬಂತು. ಇದರ ತಪ್ಪು ಪೂರ್ಣವಾಗಿ ನಿಂದಲ್ಲದೆ ಮತ್ತಾರದು?”. ಕೈಜೋಡಿಸಿ ಚಾಣಕ್ಯ ಆಚಾರ್ಯರಡಿಗಳಿ ಗೆರಗಿದ. ತಪ್ಪು ಒಪ್ಪಿಕೊಂಡ : ‘ಮನ್ನಿಸಿ. ಇನ್ನು ಮುಂದೆ ಸಂಘದ ಸಂಕಷ್ಟಗಳ ನಿವಾರಣೆಯ ಹೊಣೆ ನನ್ನದು.’
೬. ಈ ಕತೆಯ ಹಿಂದುಮುಂದು ಇನ್ನೂ ಹರಹಿನಿಂದ ಆಚಾರ್ಯ ಹರಿಭದ್ರರಲ್ಲಿ ಬಂದಿದೆ. ಇದರಲ್ಲಿ ಸ್ವಾರಸ್ಯವಾದ ಭಾಗಗಳಲ್ಲೊಂದು, ಚಾಣಕ್ಯನ ಕಡೆಯ ದಿನಗಳಿಗೆ ಸಂಬಂಧಿಸಿದೆ. ರಾಣಿ ತಾಯಿಯ ಕೊಲೆಯ ಕೊಲೆಯ ಸುಳ್ಳು ಆರೋಪದ ಮೇಲೆ, ಅಶೋಕನ ತಂದೆ, ದೊರೆ ಬಿಂದುಸಾರನ ಮನಸ್ಸನ್ನು ಚಾಣಕ್ಯನ ವಿರುದ್ಧವಾಗಿ ಭಟ್ಟಂಗಿಗಳೂ ಚಾಡಿಕೋರರೂ ಸೇರಿ ತಿರುಗಿಬಿಟ್ಟರು. ಆ ವೇಳೆಗೆ ಚಾಣಕ್ಯ ತುಂಬ ಮುದುಕನೂ ಆಗಿದ್ದ. ತಿರಸ್ಕೃತ ಹಾಗೂ ನಿರ್ಲಜ್ಜಾ ಬದುಕು ನಡಸುವುದು ಚಾಣಕ್ಯನ ಸ್ವಭಾವಕ್ಕೆ ವಿರುದ್ಧ. ಅದರಿಂದ ಆತ ತನ್ನ ನಟ್ಟರಿಷ್ಟರ ಕ್ಷಮೆ ಕೋರಿದ. ಮನೆ ತೊರೆದ. ಕಾಡಿನಂಚಿನಲ್ಲಿದ್ದ ಒಂದು ಗೋಕುಲದಲ್ಲಿ ಜೀವಿಸತೊಡಗಿದೆ. ಅಲ್ಲಿ ಇಂಗಿನೀಮರಣಕ್ಕೆ ಅಣಿಯಾದ (ನಿರ್ಧಾರಿತ ಸ್ಥಳದಲ್ಲಿ ಸಾಯುವತನಕ ಉಪವಾಸವಿರುವುದು). ಚಾಣಕ್ಯನಿಗೆ ಸಂಬಂಧಿಸಿದ ಸತ್ಯ ಸಂಗತಿಗಳು, ತನ್ನ ಮಲತಾಯಿಯ ಮೂಲಕ ಬಿಂದುಸಾರ ದೊರೆಗೂ ತಿಳಿಯಿತು. ದೊರೆ ಬಹುವಾಗಿ ಮರುಗಿದ. ಆತ ಗೋಕುಲಕ್ಕೆ ಬಂದ, ಚಾಣಕ್ಯನನ್ನು ಮತ್ತೆ ರಾಜಧಾನಿಗೆ ಕರೆದು ಕೊಂಡುಹೋಗಿ ಹಿಂದಿನ ಸ್ಥಾನದಲ್ಲಿ ನಿಲ್ಲಿಸಲು. ಚಾಣಕ್ಯ ಉತ್ತರಿಸಿದ – ‘ಎಲ್ಲ ಲೌಕಿಕ ಸಂಬಂಧಗಳನ್ನು ಬಿಟ್ಟುಕೊಟ್ಟು ಮರಣದವರೆಗೆ ಉಪವಾಸ ನಡಸಲು ಪ್ರಾರಂಭಿಸಿ ದ್ದಾಗಿದೆ. ನಿಮ್ಮ ಸಾಮ್ರಾಜ್ಯದಲ್ಲಿ ನನಗೀಗ ಯಾವ ಆಸಕ್ತಿ ಇದೆ?’. ಚಾನಕ್ಯನಿಗೂ ಇದೆಲ್ಲಾ ತನ್ನ ವಿರುದ್ಧವಾಗಿ ಮಂತ್ರಿ ಸುಬಂಧು ನಡೆಸಿದ ಕುತಂತ್ರಗಳೆಂದು ತಿಳಿದಿತ್ತಾದರೂ ಬಿಂದುಸಾರನಿಗೆ ಆ ಬಗ್ಗೆ ಏನೊಂದನ್ನೂ ಹೇಳಲಿಲ್ಲ.
ನಿರಾಶನಾದ ಬಿಂದುಸಾರ ಅರಮನೆಗೆ ಹಿಂತಿರುಗಿದ. ಮಾನಸಿಕ ವೇದನೆಯಿಂದ ತಪ್ತನಾದ. ಚಾಣಕ್ಯನತ್ತ ದೊರೆ ಹೆಚ್ಚು ಆಕರ್ಷಿತನಾಗುತ್ತಿದ್ದಾನೆಂದು ಸುಬಂಧು ಸಚಿವನಿಗೆ ಮನದಟ್ಟಾಯಿತು. ತನ್ನ ಒಳಸಂಚುಗಳು ಬಯಲಾದ ಬಗೆಗೂ ಗಾಬರಿಯಾಯಿತು. ಈ ಸಂದರ್ಭದ ಉಪಯೋಗಕ್ಕೆ ಮಸಲತ್ತು ಮಾಡಿದ. ದೊರೆಯ ಬಳಿ ಹೊರಟ. ತಾನು ಪ್ರಧಾನಿ ಚಾಣಕ್ಯರ ಬಳಿ ಹೋಗಿ ರಾಜಧಾನಿಗೆ ಹಿಂತಿರುಗುವಂತೆ ವಿನಂತಿಸಿ ಒಪ್ಪಿಸುವುದಕ್ಕೆ ಅಪ್ಪಣೆ ಬೇಡಿದ. ಒಮ್ಮೆಲೆ ದೊರೆ ಬಿಂದುಸಾಗರ ಅಪ್ಪಣೆಕೊಟ್ಟ. ಸುಬಂಧು ಚಾಣಕ್ಯನನ್ನು ಗೌರವಿಸುವವನಂತೆ ಹಾಲುಮಡ್ಡಿ ಸಾಂಬ್ರಾಣಿಗಳಿಂದಾದ ಸುಗಂಧದ್ರವ್ಯಗಳನ್ನು ಸಮರ್ಪಿಸಿ, ಚಾಣಕ್ಯನ ಸುತ್ತ ಇದ್ದ ಬೆರಣಿಯ ಮೇಲೆಲ್ಲ ಸಿಂಪಡಿಸಿದ. ಬೆರಣಿ ಇವುಗಳಿಂದಾಗಿ ಹತ್ತಿಕೊಂಡು ಉರಿಯತೊಡಗಿದವು. ಚಾಣಕ್ಯನ ದೇಹ ಹುರಿದಂತೆ ಉರಿದುಹೋಯಿತು. “ಆ ಸಮಯದಲ್ಲಿ ಚಾಣಕ್ಯ ಶುದ್ಧ ಮನಸ್ಕನಾಗಿದ್ದ. ಧರ್ಮ ಚಿಂತನೆಯಲ್ಲಿ ಆತ ತನ್ಮಯನಾಗಿದ್ದ. ಶರೀರ ಅಕಂಪನವಾಗಿತ್ತು. ಜ್ವಾಲೆಗಳಲ್ಲಿದ್ದರೂ ಭಾವನೆಗಳಿವು”. “ಮುಕ್ತರಾದವರು, ಅನುಗ್ರಹಕ್ಕೆ ಪಾತ್ರರಾದವರು, ಜೀವಿಸುವ ಜಂತುವನ್ನು ನೋಯಿಸರು. ಪ್ರಾಪಂಚಿಕ ವ್ಯವಹಾರದಲ್ಲಿ ನಿರತರಾದ ನನ್ನಂಥವರು ಅಧಾರ್ಮಿಕ ಕಾರ್ಯಗಳಲ್ಲಿ ತಮ್ಮ ಸಮಯ ಪೋಲು ಮಾಡುತ್ತಾರೆ. ನನಗೆ ದೇವರ ಧರ್ಮಬೋಧೆ ತಿಳಿದಿದ್ದರೂ ಭ್ರಾಂತಿ ಮತ್ತು ಅಜ್ಞಾನ ಶೃಂಖಲೆಯಲ್ಲಿ ಬಂಧಿತನಾಗಿಬಿಟ್ಟೆ, ನಾನು ಹೇಗೆ ಕಾಲ ಕಳೆದು ಬಿಟ್ಟೆ? ಈ ಭವದಲ್ಲಿ ಮತ್ತು ಹಿಂದಿನ ಭವಗಳಲ್ಲಿ, ಯಾವುದೇ ಜೀವಿಗಳಿಗೆ ನಾನು ಘಾಸಿಗೊಳಿಸಿದ್ದರೆ ಅವುಗಳಿಂದ ಕ್ಷಮೆ ಬೇಡುತ್ತೇನೆ. ನಾನು ಅವನ್ನು ಕ್ಷಮಿಸುತ್ತೇನೆ. ರಾಜ್ಯಾಡಳಿತದಲ್ಲಿ ನನ್ನ ಪಾಪ ಕಾರ್ಯಗಳಿಂದ ಸಂಪಾದಿಸಿದ ಯಾವುದೇ ಬಂಧವನನ್ನು, ಮೂರು ಕರಣಗಳಿಂದ ಮೂರು ಯೋಗಗಳಿಂದ, ಈಗ ವರ್ಜಿಸುತ್ತೇನೆ”. ಬೆಂಕಿ ಚಾಣಕ್ಯನ ತನುವನ್ನು ಸ್ವಾಹಾ ಮಾಡತೊಡಗಿದಂತೆ, ಆತನ ಕ್ರೂರ ಕಾರ್ಯಗಳೂ ದಗ್ಧವಾದುವು. ಪರಮೇಷ್ಠಿ ಪಂಚಕದಲ್ಲಿ ಮಗ್ನನಾಗಿ ಶುದ್ಧ ಭಾವನೆಗಳಿಂದ ಬಂಧನಗಳಿಲ್ಲದೆ, ಪ್ರಕ್ಷುಬ್ಧತೆಗಳಿಲ್ಲದೆ ಮೃತ್ಯುವನ್ನು ಅಪ್ಪಿದ. ಸತ್ತು ಸ್ವರ್ಗಾಗ್ರವನ್ನೇರಿದ.
೭. ಮೇಲಿನ ಈ ಘಟನೆಯನ್ನು ಭಟ್ಟ ಪಇಣ್ಣಾ, ಸಂತಾರಗ ಪಇಣ್ಣಾ, ಮರನವಿಹಿ ಪಇಣ್ಣಾ ಗ್ರಂಥಗಳೂ ಸಬಲವಾಗಿ ಸಮರ್ಥಿಸುತ್ತವೆ. ಇವುಗಳಲ್ಲಿ ಚಾಣಕ್ಯ ಸಂಸಾರದಲ್ಲಿ ವೈರಾಗ್ಯಪರನಾದದ್ದೂ ಗೋಕುಲಕ್ಕೆ ಹೋದದ್ದೂ ಅಮರ ಣಾಂತ ಉಪವಾಸ ಮಾಡಿದ್ದೂ ಮಂತ್ರಿ ಸುಬಂಧುವಿನ (-ಸುಬುದ್ಧಿಯ) ತಂತ್ರದಿಂದ ಆತನ ಮೈ ಬೆಂದು ಬೂದಿಯಾದದ್ದು – ಇವುಗಳ ಸುದೀರ್ಘ ನಿರೂಪಣೆಯಿದೆ.
(ಬೃ)ವೃಹತ್ ಕಥಾ ಕೋಷದಲ್ಲಿ ಆಚಾರ್ಯ ಹರಿಷೇಣನು ಚಾಣಕ್ಯನ ಜೀವನ ಕಥೆಯನ್ನು, ೧೪೩ ನೆಯ ಸಂಖ್ಯೆಯ ಅಖ್ಯಾಯಿಕೆಯಲ್ಲಿ ವಿಸ್ತಾರವಾಗಿ ಪ್ರಸ್ತಾಪಿಸಿ ದ್ದಾನೆ. ಆಚಾರ್ಯ ಹರಿಷೇಣನ ಅಭಿಪ್ರಾಯದಂತೆ ಚಾಣಕ್ಯ ತನ್ನ ಕಡೆಯ ದಿನಗಳಲ್ಲಿ ಜೈನ ಮುನಿಜೀವನಕ್ಕೆ ದೀಕ್ಷಿತನಾದ, ಇನ್ನೂ ೫೦೦ ಇತರ ಮುನಿಗಳ ಸಮೇತ ಶುದ್ಧ ಪರಿಭಾವನೆಯ ತಪಗೈದ. ಅವಿಚಲವಾಗಿಟ್ಟು ಆಮರಣಾಂತ ಉಪವಾಸದಿಂದ ತನ್ನ ಮರ್ತ್ಯ ದೇಹವನ್ನು ಸೋಲಿಸಿ ಚಂದ್ರಗುಪ್ತ ಚಾಣಕ್ಯರು ಪಡೆದರು. ಆಡಳಿತವನ್ನು ದೀರ್ಘಕಾಲ ನಡೆಸಿದಮೇಲೆ ಚಾಣಕ್ಯ ಎಲ್ಲ ಸಂಪರ್ಕಗಳಿಂದ ದೂರನಾದ. ಜೈನ ಧರ್ಮದ ಸಿದ್ಧಾಂತಗಳನ್ನು ಆಲಿಸಿ ಪ್ರಾಪಂಚಿಕ ಸ್ವತ್ತುಗಳನ್ನು ತ್ಯಜಿಸಿದ. ಜೀವಿತದ ಕಡೆಗೆ ಜೈನಮತಿಯೇ ಆದ. ೫೦೦ ಮುನಿಗಳ ಸಂಘದೊಡನೆ ದಕ್ಷಿಣದಲ್ಲಿ ಒಮ್ಮೆ ಸಂಚರಿಸುತ್ತಿರುವಾಗ, ಒಂದು ಕಾಡಿನ ಬಳಿ ಬಂದ. ಗೋಕುಲದಲ್ಲಿ ತಂಗಿದ್ದು ತಪಸ್ಸಿನಲ್ಲಿ ತನ್ಮಯನಾದ. ಗೋಕುಲದಲ್ಲಿ ಮುನಿ ಚಾಣಕ್ಯರು ಆಗಮಿಸಿರುವರೆಂದು ತಿಳಿದು ಆತ ಹರ್ಷಿಸಿದ. ತನ್ನ ಭಕ್ತಿ ಸಮರ್ಪಣೆಗೆ ಅಲ್ಲಿಗೆ ಹೊರಟ. ದೊರೆ ದರ್ಶನ ಪಡೆದು ಬಂದ ಮೇಲೆ ಚಾಣಕ್ಯ ಮುನಿ ಅಮರಣಾಂತ ಪ್ರಾಯೋಪಗಮನ ಉಪವಾಸವನ್ನು ಸ್ವೀಕರಿಸಿದ. ನಂದ ದೊರೆಗಳ ಮಾಜಿ ಮಂತ್ರಿ ಸುಬಂಧುವೂ, ಚಾಣಕ್ಯ ಯತಿ ದರ್ಶನಕ್ಕೆ ಆಗಮಿಸಿದ್ದ ಸುಮಿತ್ರ ದೊರೆಯ ಜೊತೆಯಲ್ಲಿ, ಬಂದಿದ್ದ. ಚಾಣಕ್ಯನ ಸುತ್ತ ಸುಬಂಧುವೂ ಸಿಕ್ಕಿ ಬಿದ್ದು ಸತ್ತುಹೋದ. ಚಾಣಕ್ಯನೂ ಅಯ್ನೂರ್ವರ ಮುನಿ ಸಂಘವೂ ಅಗ್ನಿ ಬಾಧೆಯನ್ನೆಲ್ಲ ತಾಳಿ ತಪಸ್ಸಿನಲ್ಲೇ ಮನವಿಟ್ಟು ಮುಡಿಸಿದರು”.
೮. ಪರಿಶಿಷ್ಟ ಪರ್ವನ್ ಕೃತಿಯ ಅಷ್ಟಮ ಅಧ್ಯಾಯದಲ್ಲಿ, ಆಚಾರ್ಯ ಹೇಮಚಂದ್ರರು ಚಾಣಕ್ಯ ಚಂದ್ರಗುಪ್ತರ ಜೀವಿತದ ಮೇಲೆ ಸಾಕಷ್ಟು ಬೆಳಕು ಚೆಲ್ಲಿದ್ದಾರೆ. ಆಚಾರ್ಯ ಹರಿ ಭದ್ರ ಸೂರಿಯ ಉಪದೇಶ ಪದದ ಆಧಾರದಿಂದ ಆಚಾರ್ಯ ಹೇಮಚಂದ್ರ ಕೃತ ಪರಿಶಿಷ್ಟ ಪರ್ವನ್ ನಿಂತಂತೆ ತೋರುತ್ತದೆ. ಏಕೈಕ ವ್ಯತ್ಯಾಸವೆಂದರೆ ಉಪದೇಶಪದ ಪ್ರಾಕೃತ ಉಪಭಾಷೆಯಲ್ಲಿ ರಚಿತವಾಗಿದೆ. ಚಾಣಕ್ಯನನ್ನು ಆಚಾರ್ಯ ಹೇಮಚಂದ್ರ ಶ್ರಾವಕನನ್ನಾಗಿ ಚಿತ್ರಿಸುತ್ತಾ ‘ಸಂಘ ಪುರುಷ ಪ್ರವಚನೋಪಹಾಸಭೀರು, ನಿರ್ಜರೋದ್ಯತ’ ಮುಂತಾಗಿ ವಿಶೇಷಣ ಗಳಿಂದ ಸಂಭೋಧಿಸಿರುವುದನ್ನು ಗಮನಿಸಬೇಕು. ಚಂದ್ರ ಗುಪ್ತನಿಗೆ ಕೊಟ್ಟ ಭೋಜನ ಪಾತ್ರೆಗಳಿಂದ ಆಹಾರವನ್ನು, ಚರಿಗೆಯ ಆಹಾರದಾನದ ಆಹಾರವೆಂದು ತೆಗೆದು ಕೊಂಡು ಹೋಗುವುದನ್ನೂ ಹನ್ನೆರಡನೆಯ ಪ್ರತಿಜ್ಞೆಯಾದ ಅತಿಥಿ ಸತ್ಕಾರವನ್ನು ಸೂಚಿಸುತ್ತದೆಂದು ನಿರೂಪಿಸಲಾಗಿದೆ. ತನ್ನ ಮನೆಯಿಂದ ಅನ್ನ ಆಹಾರ ನೀರು ಅಥವಾ ಯಾವುದೇ ವಸ್ತುವನ್ನು ಮುನಿಗಳು ಅಗತ್ಯ. ಬಿದ್ದಾಗ ತೆಗೆದುಕೊಂಡರೆ ತಾನು ಬಹು ಮನ್ನಣೆ ಪಡೆದಂತೆ ಸಂತೋಷಿಸುವುದಾಗೂ ಚಾಣಕ್ಯ ತಿಳಿಸುತ್ತಾನೆ. ಆಚಾರ್ಯ ಹೇಮಚಂದ್ರನ ಪ್ರಕಾರ ಚಂದ್ರಗುಪ್ತನನ್ನು ಜೈನನನ್ನಾಗಿ ಪರಿವರ್ತಿಸುವಲ್ಲಿ ಚಾಣಕ್ಯ ಬಹು ಪ್ರಮುಖ ಪಾತ್ರವಹಿಸಿದ್ದಾನೆ. ಚಂದ್ರಗುಪ್ತನಿಗೆ ಚಾಣಕ್ಯ ರಾಜಕೀಯ ಕ್ಷೇತ್ರದಲ್ಲೇ ಅಲ್ಲದೆ ಆಧ್ಯಾತ್ಮಿಕ ವಲಯದಲ್ಲೂ ಸಲಹೆಗಾರನಾಗಿ ವರ್ತಿಸಿ ಅವನನ್ನು ಉದ್ಧರಿಸಿದ. ಧರ್ಮ ಪರಿವರ್ತನೆಗೆ ಚಂದ್ರಗುಪ್ತ ತಕ್ಷಣ ಒಪ್ಪಲಿಲ್ಲ. ಚಂದ್ರಗುಪ್ತನಿಗೆ ಸಂಪೂರ್ಣವಾದ ವಿಶ್ವಾಸ ಮೂಡಿದಮೇಲೆ ತನ್ನ ಹಿಂದಿನ ಮತ ಬಿಟ್ಟು ಜೈನ ಧರ್ಮಕ್ಕೆ ಮತಾಂತರಗೊಂಡ.
೯. ಸಮೀಕ್ಷೆ : ಅವಶ್ಯಕಚೂರ್ಣಿ, ಆವಶ್ಯಕ ಮಲಯಗಿರಿ ವೃತ್ತಿ, ಉಪದೇಸ ಪದ, ಭಟ್ಟಪಇಣ್ಣಾ, ಸಂತಾರಗ (ಸಂಠಾರಕ) ಪಇಣ್ಣಾ, ಮರಣವಿಹಿ ಪ‍ಇಣ್ಣಾ, ಬೃಹತ್ ಕಥಾಕೋಷ, ಪರಿಶಿಷ್ಟ ಪರ್ವನ್ ಇವು ಚಾಣಕ್ಯ ಜೈನನೆಂಬುದನ್ನು ಅವಿರೋಧವಾಗಿ ಒಪ್ಪಿಕೊಂಡಿವೆ.
ಚಾಣಕ್ಯನ ಜೀವನ ಕಥೆ ತಿಳಿಸುವಾಗ ಆತ ಮುನಿಯಾಗಿ ವಿಹಾರ ಮಾಡಿದ್ದು ಪವಿತ್ರ ಸೂತ್ರ, ಕಮಂಡ (ಡು) ಲು, ಬ್ರಾಹ್ಮಣನಾಗಿದ್ದುದು ಕೆಲವರು ಇವಿಷ್ಟನ್ನೇ ಪರಿಗಣಿಸಿದ್ದಾರೆ. ಇದುವರೆಗಿನ ತಿಳುವಲಿಕೆ ಏಕ ಮುಖವಿರಬಹುದೆಂಬ ಭಾವನೆಗೆ ಅವಕಾಶವಿದೆ. ಬ್ರಾಹ್ಮಣನಾಗಿರುವುದು, ಪವಿತ್ರ ಸೂತ್ರ ಹಾಕುವುದು, ಮುನಿಯಾಗಿ ಸಂಚರಿಸುವುದು – ಇವು ಜೈನ ಸಂಸ್ಕೃತಿಗೆ ಅವಿರೋಧವಾಗಿವೆ. ಮಗಧ ರಾಜ್ಯದಲ್ಲಿ ನಂದ ವಂಶ ಅಧಿಕಾರಕ್ಕೆ ಬಂದಾಗ, ಮೊದಲ ನಂದನಿಗೆ ಒಬ್ಬ ಸಮರ್ಥ ಪ್ರಧಾನಿಯ ಅಗತ್ಯವಿತ್ತು. ಆತನ ಗಮನ ಕಲ್ಪಕನ ಮೇಲೆ ಕೇಂದ್ರೀಕೃತವಾಯಿತು. ಕಲ್ಪಕನನ್ನು ಈ ಗೌರಾವಾರ್ಹ ಪದವಿಗೆ ಒಪ್ಪುವಂತೆ ನಂದ ಒತ್ತಾಯಿಸಿದ. ಕಲ್ಪಕ ಧಾರ್ಮಿಕ ಪ್ರವೃತ್ತಿಯವನಾದುದರಿಂದ ಈ ಪ್ರಧಾನಿ ಪದವನ್ನು ನಿರಾಕರಿಸಿದ. ಅದರಿಂದ ನಂದ ನಿರಾಶನಾಗಲಿಲ್ಲ. ತನ್ನ ಪ್ರಯತ್ನ ಬಿಟ್ಟು ಕೊಡಲಿಲ್ಲ. ಈ ಮಧ್ಯೆ ಸಂಭವಿಸಿದ ಒಂದು ಅಸಾಧಾರಣ ಘಟನೆಯ ಪರಿಣಾಮವಾಗಿ ಕಲ್ಪಕ ಪ್ರಧಾನಿಯಾಗಲು ಅಂತೂ ಒಪ್ಪಿದ, ಕಲ್ಪಕನೂ ಅವನ ತಂದೆಯೂ ಜೈನ ಶ್ರಾವಕರಾಗಿದ್ದರೆಂಬುದನ್ನು ಆಚಾರ್ಯ ಹೇಮಚಂದ್ರ ಮತ್ತು ಆಚಾರ್ಯ ಹರಿಭದ್ರರು ತಿಳಿಸಿದ್ದಾರೆ. ನಂದ ವಂಶದಲ್ಲಿ ಏಳುಜನ ನಂದರು (ಅಥವಾ ಒಂಬತ್ತು ಜನ) ಕ್ರಮವಾಗಿ ಆಗಿಹೋದರು. ಕಲ್ಪಕನ ಮನೆತನದಲ್ಲೂ ಕೆಲವು ಪ್ರಾಜ್ಞರು ಆಗಿ ಹೋದರು. ಅವರೆಲ್ಲಾ ಪ್ರಧಾನಿಗಳಾಗಿದ್ದರು. ನಂದರಲ್ಲಿ ಏಳನೆಯವನ ಕಾಲದಲ್ಲಿ ‘ಸಕದಲ’ ಪ್ರಧಾನಿಯಾಗಿದ್ದ. ಆತ ಕೂಡ ಕಲ್ಪಕನ ಧಾರ್ಮಿಕ ಸಂಪ್ರದಾಯವನ್ನೇ ಪಾಲಿಸಿದ.
ಈ ಕಲ್ಪಕನ ಮನೆತನದಲ್ಲಿ ಹುಟ್ಟಿದವನಲ್ಲವಾದರೂ ಚಾಣಕ್ಯ ಶ್ರಾವಕ ಸಂಪ್ರದಾಯ ಮಸುಳದಂತೆ ನಿಲ್ಲಿಸಿದ. ಭವಿಷ್ಯ ದೃಷ್ಟಿಯಿಂದ ಸಾಮ್ರಾಜ್ಯದ ಆಡಳಿತ ವನ್ನು ಯಶಸ್ವಿಯಾಗಿ ನಡಸಿದ. ಜೈನ ಪುರಾಣಗಳ ಪ್ರಕಾರ ಪವಿತ್ರ ಸೂತ್ರ ಧರಿಸುವ ಪದ್ಧತಿ ಮೊದಲು ಋಷಭದೇವರ ಕಾಲದಲ್ಲಿ ರೂಢಿಗೆ ಬಂತು. ಪ್ರಥಮ ಚಕ್ರಿ ಭರತನಿಂದ ಪ್ರಾರಂಭವಾಯಿತು. ಅಂದು ಹಾಗೂ ಅಂದಿನಿಂದ ಮುತ್ಸದ್ದಿ ಶ್ರಾವಕರು ಅದನ್ನು ಧರಿಸಿದರು. ಇಂದಿಗೂ ಬಹುತೇಕ ಜೈನರು ಜನಿವಾರ ಹಾಕುತ್ತಾರೆ.
೧೦. ಚಾಣಕ್ಯ ಪ್ರಧಾನಿಯಾಗಿದ್ದರೂ ತೃಪ್ತ ಸ್ವಭಾವದವನಾಗಿದ್ದ. ಆಚಾರ್ಯ ಹೇಮಚಂದ್ರ, ಅವಶ್ಯಕ ವೂರ್ಣಿ ಕರ್ತೃ, ಹಾಗೂ ಆಚಾರ್ಯ ಹರಿಭದ್ರ ಮೂವರು ಚಾಣಕ್ಯ ಶ್ರಾವಕನಾಗಿ ಹೊಂದಿದ್ದ ಶ್ರೇಷ್ಠ ಗುಣಗಳ ಜೊತೆಗೆ ಈ ತೃಪ್ತ ಮನೋಭಾವವನ್ನೂ ಪ್ರಸ್ತಾಪಿಸಿದ್ದಾರೆ. ಈ ತೃಪ್ತಿ ಆತನ ಜೀವಿತದ ಅಂತ್ಯದವರೆಗೂ ಕಂಡು ಬರುತ್ತದೆ. ಮುದ್ರಾರಾಕ್ಷಸ ನಾಟಕದಲ್ಲಿ ಕೂಡ ಪ್ರಧಾನಿ ಚಾಣಕ್ಯನಲ್ಲಿದ್ದ ತೃಪ್ತಿಯನ್ನು ಸ್ತುತಿಸಿದೆ.
            ಉಪಲ ಸಕಲ ಮೇತದ್ ಭೇದಕಮ್ ಗೋಮಯಾನಾಮ್
ವಟುಭಿರುಪಧೃತಾನಾಮ್ ಬರ್ಹಿಷಾಮ್ ಸ್ತೋಮ ಏಷಾ |
ಶರಣಮಪಿ ಸಮಿದ್ಭಿಃ ಶುಶ್ಯಮಾಣಾಮಿರಾಭೀರ್
ವಿನಮಿತ ಪಠಲಾಂತರಮ್ ದೃಶ್ಯತೇ ಜೀರ್ಣಮ್ ಕುಡ್ಯಮ್ ||
(ಒಂಉ ಸಣ್ಣ ಕಲ್ಲು ಚೂರು, ಹಸು ಸಗಣಿ ಬೆರಣಿ ಪುಡಿ ಮಾಡಲು; ಶಿಷ್ಯರು ಕಿತ್ತು ತಂದ ಹುಲ್ಲು, ಆಯ್ದು ತಂದ ಕಟ್ಟಿಗೆ-ಇಷ್ಟೇ, ಮತ್ತು ಒಂದು ಬಾಗಿದ ಗುಡಿಸಲು ಹಾಗೂ ಜೀರ್ಣವಾದ ಗೋಡೆಗಳು). ಚಾಣಕ್ಯ ಅಜೈನನೆಂದು ಹೇಳಲು ಮುಂದಿಡುವ ಒಂದು ವಾದವೆಂದರೆ, ಆತನ ಅರ್ಥಶಾಸ್ತ್ರದಲ್ಲಿ ಆತ ವರ್ಣಾಶ್ರಮ ವ್ಯವಸ್ಥೆಗೆ ಹೆಚ್ಚು ಒತ್ತು ಕೊಟ್ಟಿದ್ದಾನೆ – ಎಂಬುದು. ಇದಕ್ಕೆ ಬೇರೆ ವಿವರವೂ ಇದೆ. ಆ ಕಾಲದ ಸಾಮಾಜಿಕ ರಚನೆಯಲ್ಲಿ ವರ್ಣಾಶ್ರಮ ವ್ಯವಸ್ಥೆ ರಕ್ಷಣೆಗಾಗಿ ಇತ್ತು. ಆ ವ್ಯವಸ್ಥೆಯಲ್ಲಿ ವ್ಯತ್ಯಾಸಗಳೂ ಬೆಳವಣಿಗೆಯೂ ಕಾಲಕ್ಕೆ ಸರಿಹೊಂದುವಂತೆ ನಡೆದಿವೆ. ತನ್ನ ಕಾಲಕ್ಕೆ ಆ ವ್ಯವಸ್ಥೆ ಉಪಯುಕ್ತವೆಂದು ಚಾಣಕ್ಯ ಪರಿಗಣಿಸಿದ. ಕಾಲ ಕಾಲಕ್ಕೆ ಇತರ ಸಾಮಾಜಿಕ ಪರಿವರ್ತನಕಾರರೂ ಅದನ್ನು ಅಳವಡಿಸಿದ್ದಾರೆ. ಜೈನರಲ್ಲೂ ಋಷಭ ದೇವನ ಕಾಲದಲ್ಲಿ ಈ ವರ್ಣ ವ್ಯವಸ್ಥೆಯ ಉಗಮವಾಯಿತು. ಪಂಪನ ಆದಿ ಪುರಾಣದಲ್ಲೂ ಇದಕ್ಕೆ ಆಧಾರ ಉಂಟು.
ಚಾಣಕ್ಯ – ಅಜೈನನೆಂಬವರ ಅನ್ನಿಸಿಕೆಯಲ್ಲಿನ ಇನ್ನೊಂದು ವಾದವೆಂದರೆ ಚಾಣಕ್ಯ ’ಶಿಖಾ’ (ಜುಟ್ಟು) ಬಿಟ್ಟಿದ್ದನೆಂಬುದು. ಶಿಖೆಯನ್ನು ಬಿಡುವ ಪದ್ಧತಿ ಎಲ್ಲ ಜನಾಂಗದಲ್ಲೂ ಇತ್ತು. ಇಂದಿಗೂ ಕೆಲವು ಜೈನರಲ್ಲಿದೆ. ನನ್ನ ತಂದೆ ಜುಟ್ಟು ಬಿಟ್ಟಿದ್ದರು. ನನ್ನ ಚಿಕ್ಕಪ್ಪ ಮತ್ತು ಇತರ ಕೆಲವು ಬಂಧುಗಳು ಈಗಲೂ ಶಿಖೆ ಬಿಟ್ಟಿದ್ದಾರೆ. ಪುರುದೇವ ದೀಕ್ಷಾ ಕಾಲದಲ್ಲಿ ಪಂಚ ಮುಷ್ಟಿಗಳಿಂದ ಕೂದಲು ಕೀಳುತ್ತಿದ್ದಾಗ, ಇಂದ್ರನ ಕೋರಿಕೆಯಂತೆ ಶಿಖೆಯನ್ನು ಕೀಳಲಿಲ್ಲವೆಂಬ ‘ಹೇಳಿಕೆಯೂ ಉಂಟು. ಅನೇಕ ಶಿಲಾಮೂರ್ತಿಗಳೂ ಇದನ್ನು ಅನುಮೋದಿಸುತ್ತವೆ.
ವ್ಯವಹಾರ ಚಾತುರ್ಯದಲ್ಲಿ ಚಾಣಕ್ಯ ಪ್ರಸಿದ್ಧ ಪುರುಷ. ವಂಚನೆ ದಗಲ ಬಾಜಿತನ ಮುಂತಾದವು ಈ ತಂತ್ರದ ಜ್ಞಾತಿಗಳು. ಈ ಕಾರಣಗಳಿಗಾಗಿ ಕೆಲವು ವಿದ್ವಾಂಸರು ಚಾಣಕ್ಯನನ್ನು ಜೈನನೆಂದು ಒಪ್ಪಲು ಹಿಂಜರಿಯುತ್ತಾರೆ. ಅಹಿಂಸೆಯ ವ್ರತಗಳನ್ನು ತೆಗೆದುಕೊಂಡಾತ ಹೇಗೆ ತಾನೆ ಸಾಮೋಪಾಯ ತಂತ್ರಗಳಿಗೆ ಒಪ್ಪುತ್ತಾನೆ? ರಾಜತಂತ್ರ ಕೌಶಲವನ್ನು ಅನುಸರಿಸುವಾತ ಹೇಗೆ ತಾನೆ ಜೈನ ಆಗಬಲ್ಲ? ಎಂಬುವು ಅವರ ಅನುಮಾನಗಳು. ಈ ಹಿಂಜರಿಕೆ ಹಾಗೂ ವಾದ ತೀರ ದುರ್ಬಲ. ವೈದಿಕ ಧರ್ಮ ತಾನೆ ಇಂಥ ತಂತ್ರಕ್ಕೆ ಸಮ್ಮತಿಸಿದೆಯೆ? ಮೋಸ ವಂಚನೆಯನ್ನು ಯಾವ ಧರ್ಮವೂ ಮಾನ್ಯ ಮಡದು. ವೀರಶೈವ ಧರ್ಮದಲ್ಲೂ ಕಳಬೇಡ – ಇತ್ಯಾದಿ ಇದೆ.
ಹಿಂದೆ ಆಗಿ ಹೋದ ದೊಡ್ದ ದೊರೆಗಳು ಸಾಮಂತರು ಪ್ರಧಾನಿಗಳು ಮುಂತಾದವರು ಜೈನಬೌದ್ಧ ವೈದಿಕ – ಹೀಗೆ ಒಂದಿಲ್ಲೊಂದು ಧರ್ಮೀಯರು. ಅವರು ಘೋರ ಯುದ್ಧಗಳನ್ನು ಮಾಡಿದರು. ದಾಳಿ ಪ್ರತಿದಾಳಿಯೆಸಗಿದರು. ಅವರು ಹಿಂದೂಗಳು ಇಲ್ಲವೇ ಬೌದ್ಧರಾಗಿದ್ದರೂ ಏನೊಂದು ಹೇಳಿಲ್ಲ. ಹೀಗಿರುವಾಗ ಚಾಣಕ್ಯನ ರಾಜ ತಂತ್ರ, ಆತನು ಜೈನನಾಗಿರುವುದಕ್ಕೆ ಅಡ್ಡಿಯಾಗವು. ಹಲವುವಾದಗಳ ಅಡ್ಡಿಯನ್ನೊಡ್ದಿ ಚಾರಿತ್ರಿಕ ಸತ್ಯ ಸಂಗತಿಗೆ ಜಾತಿಯ ತೆರೆಯೆಳೆಯದೆ ವಸ್ತು ಸ್ಥಿತಿಯನ್ನು ಯಥಾವತ್ತಾಗಿ ಪರಿಭಾವಿಸುವ ಪರಿಶೀಲಿಸುವ ಅಗತ್ಯವಿದೆ.
ಸಾರಾಂಶ : ೧. ಆ ಕಾಲದಲ್ಲಿ ಜೈನ ಬ್ರಾಹ್ಮಣರು ಇದ್ದರೆಂಬುದು ಗಣನೀಯ ಆಧಾರ. ಮಹಾವೀರರ ಗಣಧರರು ಮೊದಲು ಬ್ರಾಹ್ಮಣರಾಗಿದ್ದರು. ಭದ್ರಬಾಹುಭಟಾರರು ಕೂಡ ಬ್ರಾಹ್ಮಣ ತಾಯಿ ತಂದೆಯರ ಮಗ.
೨. ಚಾಣಕ್ಯನ ತಂದೆಯ ಮನೆಯ ಹೆಸರನ್ನು ‘ಸಯ್ಯಾಂತರ’ ಎಂದು ಕರೆದಿದೆ.
೩. ಚಾಣಕ್ಯನನ್ನು ‘ಸಂಘ’ ದ ಸಂರಕ್ಷಕನೆನ್ನಲಾಗಿದೆ.
೪. ಚಾಣಕ್ಯ ಜೈನ ಧರ್ಮದಲ್ಲಿ ನಿರೂಪಿಸಲಾದ ಇಂಗಿನೀಮರಣ ಪಡೆದನೆಂದು ತಿಳಿದು ಬರುತ್ತದೆ.
೫. ಚಾಣಕ್ಯನ (ಚಾಣಾಕ್ಯ) ತಂದೆ ತಾಯಿ ಮತ್ತು ಹುಟ್ಟಿದ ಸ್ಥಳದ ಹೆಸರುಗಳಲ್ಲಿ ವ್ಯತ್ಯಾಸಗಳಿವೆ.
೬. ಚಾಣಕ್ಯನ ಹಲ್ಲಿನ ಬಗ್ಗೆ ಒಂದಿಲ್ಲೊಂದು ಬಗೆಯ ಪ್ರಸ್ತಾಪ ಹೆಚ್ಚಿನ ಕಥೆಗಳಲ್ಲಿದೆ.
೭. ಚಾಣಕ್ಯ ಬಾಲ್ಯದಿಂದಲೂ ಬುದ್ಧಿವಂತನೆಂಬ ಅಂಶ ಎಲ್ಲ ಕಥೆಗಳಲ್ಲೂ ವ್ಯಕ್ತವಾಗದೆ.
೮. ಚಂದ್ರಗುಪ್ತ, ಬಿಂದುಸಾರ, ಮಗಧರಾಜ್ಯ, ಪಾಟಲೀಪುತ್ರ, ನಂದ ವಂಶ, ಮಹಾಪದ್ಮ – ಹೀಗೆ ಚಾರಿತ್ರಿಕ ಸಂಗತಿಗಳಿವೆ, ಚಾಣಕ್ಯನನ್ನೂ ಸೇರಿಸಿಕೊಂಡು. ಹೀಗಿರುವಾಗ ಚರಿತ್ರೆಯ ಸತ್ಯವನ್ನು ವಿಪರೀತಗೊಳಿಸಿ ಅಜೈನ ಚಾಣಕ್ಯನನ್ನು ಜೈನ ಚಾಣಕ್ಯ ಮಾಡುವುದು ಬಹುಶಃ ಅಸಂಭವನೀಯ, ಅದೂ ಕ್ರಿ.ಶ. 4-5 ನೆಯ ಶತಮಾನದ ವೇಳೆಗೆ.
೯. ಚಾಣಕ್ಯನ ಬದುಕಿಗೆ ಬಗ್ಗೆ ಜೈನ ವಾಙ್ಮಯದಲ್ಲೇ ಇಷ್ಟು ವಿಸ್ತಾರವಾದ ವಿವರ ಸಿಗುವುದು.
೧೦. ಅಂತೂ ಈ ಕಥೆ ಅನೇಕ ನಿಟ್ಟಿನಿಂದ ಅಭ್ಯಾಸ ಯೋಗ್ಯವಾಗಿದೆ. ಮತ್ತು ಪರಿಭಾವನೀಯವಾಗಿದೆ.
ಆಧಾರ ಗ್ರಂಥಗಳು :
Muni Mahendra Kumar `Pratham’ :
“Canakya – Was he a Jaina?” (Jain Journal Vol. VIII – 3)
ಅರ್ಥಶಾಸ್ತ್ರ – ಚಾಣಕ್ಯ
ಆವಶ್ಯಕ ಚೂರ್ಣಿ
ಆವಶ್ಯಕ ಮಲಯಗಿರಿ ವೃತ್ತಿ
ಉಪದೇಶಪದ – ಆಚಾರ್ಯ ಹರಿಭದ್ರಸೂರಿ, ೮ನೆಯ ಶತ್ಮಾನ
ಪರಿಶಿಷ್ಟ ಪರ್ವನ್ – ಆಚಾರ್ಯ ಹೇಮಚಂದ್ರ ೧೨ ನೆಯ ಶತಮಾನ.
ಬೃಹತ್ ಕಥಾ ಕೋಶ – ಹರಿಷೇಣ, ಸಂ: ಡಾ || ಆ. ನೇ. ಉಪಾಧ್ಯೆ
ಭಗವತೀ ಆರಾಧನಾ
ಭಟ್ಟ ಪ‍ಇಣ್ಣಾ (-= ಪ್ರಕೀರ್ಣಕಾ)
ಮರಣ ವಿಹಿ ಪ‍ಇಣ್ಣಾ (ಮರನ ಸಮಾಹಿ)
ವಿಶೇಷಾವಶ್ಯಕವಾಶ್ಯ (ಭಾಷ್ಯ) – ಜಿನಭದ್ರ, ೬ ನೆಯ ಶತಮಾನ
ಸಂತಾ (ಠಾ) ರಗ ಪ ಇಣ್ಣಾ – ಇಂಗ್ಲೀಷ್ ಅನು : Erther A. Solomon, Gujarat Vidyasabha, ೧೯೬೬]
ವಡ್ಡಾರಾಧನೆ :- ಸಂ: ಡಾ || ದೊ.ಲ. ನರಸಿಂಹಾಚಾರ್
ವಡ್ಡಾರಾಧನೆ : ಹಂಪ, ನಾಗರಾಜಯ್ಯ ೧೯೬೮
ಚಂದ್ರಕೊಡೆ: ಭ್ರಾಜಿಷ್ಣು – ಆರಾಧನಾ ಕರ್ಣಾಟ ಟೀಕಾ (ಆಕಟೀ)
ಭ್ರಾಜಿಷ್ಣುವನ್ನಾಗಲಿ, ಅವನ ಆರಾಧನಾ ಕರ್ಣಾಟ ಟೀಕೆಯನ್ನಾಗಲಿ, ಸಂಸ್ಕೃತದ ರಾಮಚಂದ್ರ ಮುಮುಕ್ಷು ಹೊರತಾಗಿ ಕನ್ನಡದ ಯಾವ ಲೇಖಕನೂ ಹೆಸರಿಲ್ಲ. ಇಷ್ಟು ಒಳ್ಳೆಯ ಕೃತಿಯನ್ನು ಅದೇಕೆ ಅನಂತರದ ಬರೆಹಗಾರರು ಹೆಸರಿಸಿಲ್ಲವೆಂದು ಕೇಳಿದರೆ ಸರಿಯಾದ ಉತ್ತರಗಳಿಲ್ಲ. ಆರಾಧನಾ ಕರ್ಣಾಟಟೀಕಾದಿಂದ ಸಾಲುಗಳನ್ನು ಅನಾಮತ್ತಾಗಿ, ಹಸಿಹಸಿಯಾಗಿ ಬಳಸಿರುವ ದೇವಚಂದ್ರನು ಕೂಡ ಭ್ರಾಜಿಷ್ಣುವನ್ನು ಹೆಸರಿಸಿಲ್ಲ.
ಭ್ರಾಜಿಷ್ಣುವನ್ನು ಅವನ ತರುವಾಯದವರು ಹೆಸರಿದಿದ್ದರೂ, ಅವನ ಕೃತಿ ಒಂದು ಚಿರಂಜೀವಿ ಕೃತಿಯಾಗಿ ಉಳಿದಿದೆ. ಹಿಂಡನಗಲಿದ ಒಂಟಿ ಸಲಗನಂತೆ ಭ್ರಾಜಿಷ್ಣು ತಾನೇ ತಾನಾಗಿ ಎಲ್ಲರ ನಡುವೆ ಎದ್ದು ಕಾಣುತ್ತಾನೆ. ಜಿನಮುನಿಗಳನ್ನು ಪರಿಚಯಿಸುವಾಗ, ಉಪಸರ್ಗ ಹಾಗೂ ಪರೀಷಹಗಳ ಸಹಿಸಿಕೊಳ್ಳುವಿಕೆಯನ್ನು ವರ್ಣಿಸುವಾಗ ತೋರುವ ತನ್ಮತೆಯಿಂದ ಆತನ ಒಲವು ಯಾವ ಕಡೆಗೆ ಎಂಬುದು ಕಂಡು ಬರುತ್ತದೆ. ತಾತ್ವಿಕ ವಿವರಗಳನ್ನು ಕೊಡುವಾಗ ಯಾವ ಅಡೆತಡೆಯೂ ಇರದ ಸಲೀಸು ನಡಿಗೆಯೂ, ಕರತಲಾಮಲಕವಾಗಿದ್ದ ಧಾರ್ಮಿಕ ಗ್ರಂಥಗಳ ಮೇಲಿನ ಪ್ರಭುತ್ವವೂ ಈ ಪ್ರವೃತ್ತಿಯ ಫಲ. ಆಕಟೀ. ಗ್ರಂಥವು ಆರಾಧನಾದ ಕನ್ನಡ ವ್ಯಾಖ್ಯಾನವಾದರೂ ಕನ್ನಡ ಅವರತಣಿಕೆಯಲ್ಲ. ಅಜ್ಞಾತವಾಗಿಯೇ ಉಳಿದಿರುವ ಪ್ರಾಕೃತ ವ್ಯಾಖ್ಯಾನ ಗ್ರಂಥವೊಂದರ ಮಾದರಿಯನ್ನು ಅನುಸರಿಸಿರುವುದು ಒಂದು ವೇಳೆ ನಿಜವಾಗಿದ್ದ ಪಕ್ಷದಲ್ಲಿ, ಭ್ರಾಜಿಷ್ಣುವಿನದು ಮಕ್ಕಿಕಾ ಮಕ್ಕಿ ಅನುವಾದವಲ್ಲ. ಆಕಟೀದಲ್ಲಿರುವುದು ಸ್ವತಂತ್ರಕೃತಿಯ ತೇಜಸ್ಸು.
ಭ್ರಾಜಿಷ್ಣು ರಚಿಸಿರುವ ಆರಾಧನಾ ಕರ್ಣಾಟ ಟೀಕಾ ಗ್ರಂಥವು ದೀರ್ಘವಾದ ಆರಾಧನಾ ಕಥಾ ಪರಂಪರೆಗೆ ಸೇರಿದ ದೊಡ್ಡ ಪ್ರಮಾಣದ ಬೃಹದ್ಗ್ರಂಥ. ಅದು ಈಗ ನಮಗೆ ದೊರೆತಿರುವಂತೆ ೧೯ ಕಥೆಅಳ ಪರಿಮಿತಿಯಲ್ಲ. ಈಗ ಲಭ್ಯವಿರುವುದರ ಹಿಂದೂ ಮುಂದೂ ಇದ್ದ ಬಹು ಭಾಗ ನಷ್ಟವಾಗಿದೆ. ತಲೆ ಬಾಲ ಎರಡೂ ಇಲ್ಲದೆ ಭವ್ಯ ಬೃಹದ್ದೇಹದ ಒಂದು ಭಾಗವಷ್ಟೇ ಉಳಿದು ಬಂದಿರುವ ಆಕಟೀದ ಒಟ್ಟು ಗಾತ್ರದ ಪರಿಭಾವನೆಗೆ ಕೆಲವು ಪೂರಕ ಆಧಾರಗಳು ಸಿಗುತ್ತವೆ. ವಡ್ಡಾರಾಧನೆಯ ಕವಚವೆಂಬ ಅಧಿಕಾರ ಮಾತ್ರ ಬೇರ್ಪಟ್ಟು – ಪ್ರತ್ಯೇಕಗೊಂಡುದೇಕೆ, ಅದರ ಹಿಂದಣ – ಮುಂದಣ ಅಧಿಕಾರಗಳ ಗಾತ್ರ – ಸ್ವರೂಪಗಳೇನು ಎಂಬುದು ಚಿಂತನೀಯ. ಆಕಟೀಕೆಯು ಯಾವ ಸ್ವರೂಪದಲ್ಲಿ ಕನ್ನಡದಲ್ಲಿ ಮೈತಾಳಿರಬಹುದೆಂಬ ಊಹೆಯನ್ನು ಬಲಗೊಳಿಸಲು ಅನ್ಯಾನ್ಯ ಆಧಾರಗಳನ್ನು ಅವಲಂಬಿಸಬೇಕು. ಅವುಗಳಲ್ಲಿ ೧೭೦ ಕಥೆಗಳಿರುವ ಶ್ರೀಚಂದ್ರನ ಕಥಾಕೋಶ ಅಗ್ರಗಣ್ಯವಾಗಿ ನಿಲ್ಲುತ್ತದೆ. ವಿಸ್ತಾರವಾಗಿದ್ದ ಆಕಟೀ ಗ್ರಂಥದ ನಷ್ಟ ಭಾಗವನ್ನು ಶ್ರೀಚಂದ್ರನ ಅಪಭ್ರಂಶ ಭಾಷೆಯ ಕಹ ಕೋಸು (ಕಥಾಕೋಶ) ವನ್ನು ಆಶ್ರಯಿಸಿ, ಇವೆರಡರ ತುಲನಾತ್ಮಕ ಅಧ್ಯಯನದಿಂದ ಐದಂಶದ ಸಮಾನತೆಯನ್ನು ಡಾ || ಎಂ. ಎಂ. ಕಲಬುರ್ಗಿ (೧೯೭೩) ಸೂಚಿಸಿದ್ದಾರೆ;
೧. ಪ್ರತಿಯೊಂದು ಕಥೆಯ ತಲೆಯ ಮೇಲೆ ಇರುವ ಸಮಾನ ಗಾಹೆ.
೨. ವಡ್ಡಾರಾಧನೆಯಲ್ಲಿ ಗಾಹೆಗಳಿಗೆ ಇರುವುದು ಕನ್ನದ ಟೀಕೆ – ವಿವರಣೆ; ಶ್ರೀಚಂದ್ರನಲ್ಲಿರುವುದು ಸಂಸ್ಕೃತ ಟೀಕೆ.
೩. ಕನ್ನಡ ಕಥೆಗಳ ಒಡಲಲ್ಲಿ ಸಂಸ್ಕೃತ – ಪ್ರಾಕೃತ – ಕನ್ನಡ ಪದ್ಯಗಳ ಉದ್ಧರಣೆಗಳಿದ್ದರೆ ಶ್ರೀಚಂದ್ರನಲ್ಲಿ ಸಂಸ್ಕೃತ ಪ್ರಾಕೃತ ಉದ್ಧರಣೆಗಳಿವೆ.
೪. ಕನ್ನಡ ಕೃತಿಯ ಕಡೆಯಲ್ಲಿ ‘ಕವಚವೆಂಬಧಿಕಾರ’ ಎಂದಿದ್ದರೆ, ಶ್ರೀಚಂದ್ರನಲ್ಲಿ ‘ಕವಚಾಹಿಯಾರೋಯಂ’ ಎಂದಿದೆ.
೫. ಮೂಲ ಆರಾಧನಾ ಗ್ರಂಥದಲ್ಲಿನ ಕವಚಾಧಿಕಾರದ ೧೬೩೩, ೧೬೪೩, ೧೬೪೯, ೧೬೫೦ ಸಂಖ್ಯೆಯ ಗಾಹೆಗಳಿಗೆ ಹರಿಷೇಣನು ಸಂಸ್ಕೃತ ಬೃಹತ್ಕಥಾ ಕೋಶದಲ್ಲಿ ಶ್ರೀಪಾಲ, ನಾಮವಾದಿ, ಶಾಲಿಸಿಕ್ಥ, ಸುಭೌಮ (ಸುಭೂಮ) ಚಕ್ರವರ್ತಿಗಳ ಕಥೆಗಳನ್ನು ಹೇಳಿದ್ದಾನೆ. ಆದರೆ ಕನ್ನದ ಲೇಖಕನೂ ಶ್ರೀ ಚಂದ್ರನೂ ೧೫೫೭ ನೆಯ ಗಾಹೆಗೆ ವೃಷಭಸೇನಮುನಿ (ರಿಸಿಯರ) ಕಥೆ ಬರೆದಿದ್ದಾರೆ.
ಈ ಬಗೆಯ ಹೋಲಿಕೆ ಮತ್ತು ಸೂಚನೆಗಳ ಸುಳಿವು ಕೊಟ್ಟ ಆದ್ಯ ವಕ್ತಾರರು ಡಾ || ಆ.ನೇ. ಉಪಾಧ್ಯೆ. ಇದರೊಂದಿಗೆ ಆಕಟೀಕಾದ ಲುಪ್ತ ಭಾಗಗಳನ್ನೂ ಲಭ್ಯ ಭಾಗದೊಂದಿಗೆ ಕೂಡಿಸುವ ಕೊಂಡಿಯಾಗಿ ೧೫೭ ಕಥೆಗಳಿರುವ ಹರಿಷೇಣನ ಬೃಹತ್ಕಥಾ ಕೋಶವನ್ನೂ ಕೂಡಿಸಿಯೇ ತೌಲನಿಕ ಅಧ್ಯಯನವನ್ನು ಕೈಗೊಳ್ಳಬೇಕು. ೧೨೨ ಕಥೆಗಳಿರುವ ಪ್ರಭಾಚಂದ್ರನ ಕಥಾಕೋಶ ಹಾಗೂ ೧೪೪ ಕಥೆಗಳಿರುವ ನೇಮಿದತ್ತನ ಕಥಾ ಕೋಶಗಳು, ಹರಿಷೇಣ – ಶ್ರೀಚಂದ್ರರ ಕಥಾಕೋಶಗಳ ವ್ಯಾಪ್ತಿ ಮತ್ತು ವೈಭವವನ್ನು ಪಡೆದಿಲ್ಲದಿದ್ದರೂ ಸವಿವರವಾದ ಪರಸ್ಪರ ಹೋಲಿಕೆಗೆ ನೆರವಾಗುತ್ತವೆ. ಅಲ್ಲದೆ ಹರಿಷೇಣ ಶ್ರೀ ಚಂದ್ರ ಪ್ರಭಾಚಂದ್ರ ನೇಮಿದತ್ತ ನಯನಂದಿ ಸಿಂಹಣಂದಿ ಛತ್ರಸೇನ ಬ್ರಹ್ಮದೇವ ರತ್ನಕೀರ್ತಿ ರಾಮಚಂದ್ರಮುನಿ ನಾಗರಾಜ ಭ್ರಾಜಿಷ್ಣು – ಮೊದಲಾದವರೆಲ್ಲ ಆರಾಧನಾ ಗ್ರಂಥಕ್ಕೆ ಕಥಾರೂಪವನ್ನು ತೊಡಿಸಿದ ಬಿಚ್ಚಳಿಸಿ ಟೀಕಾಕಾರರು. ಆರಾಧನಾ ಕರ್ಣಾತ ಟೀಕಾವೂ ಇದೇ ಪಾಳಿಯಲ್ಲಿ ನಿಲ್ಲುವ ಉದ್ಘ ಕೃತಿ.
ಈಗ ಇದರಲ್ಲಿ ಲಭ್ಯವಾಗಿರುವುದು ೧೯ ಕಥೆಗಳು, ಇನ್ನುಳಿದಿರುವ ಸುಮಾರು ೧೫೦ ಕಥೆಗಳಷ್ಟು ಪ್ರಮಾಣದ ಗ್ರಂಥ ನಮಗೆ ಅಲಬ್ಯವಾಗಿದೆ. ಅಂದರೆ ಇನ್ನೂ ಈಗಿರುವುದರ ಏಳರಷ್ಟು ಗಾತ್ರದ ಕೃತಿಭಾಗ ಕಳೆದು ಹೋಗಿದೆ. ಗ್ರಂಥದ ಗಾತ್ರ ಮಾತ್ರವಲ್ಲದೆ ಅದರ ಗುಣಾಂಶದ ಲಾಭ ಕನ್ನಡ ಸಾಹಿತ್ಯಕ್ಕೆ ಇಲ್ಲವಾದದ್ದು ದೊಡ್ಡ ಕೊರತೆಯೆನಿಸಿದೆ.
ಭ್ರಾಜಿಷ್ಣುವು ಈಗ ದೊರೆತು ಪ್ರಸಾರದಲ್ಲಿರುವ ೧೯ ಕಥೆಗಳಷ್ಟೇ ಬರೆದಿದ್ದನೆ ಎಂಬ ಸಂದೇಹಕ್ಕೆ ಅವಕಾಶವಿಲ್ಲದಂತೆ ಸಂಶಯಗಳನ್ನು ಛಿದ್ರಗೊಳಿಸಿದ ಶ್ರೇಯಸ್ಸು ರಾಮಚಂದ್ರ ಮುಮುಕ್ಷುವಿಗೆ ಸಲ್ಲುತ್ತದೆ. ಒಂದು ವೇಳೆ ಪುಣ್ಯಾಸ್ರವ ಕಥಾಕೋಶ ಅನುಪಲಬ್ಧವಾಗಿದ್ದರೆ, ಅಥವಾ ಅದು ಉಪಲಬ್ಧವಾಗಿಯೂ ರಾಮಚಂದ್ರ ಮುಮುಕ್ಷುವು ತಾನು ಈ ‘ಆರಾಧನಾ ಕರ್ಣಾಟ ಟೀಕಾ’ ಗ್ರಂಥದ ಆಧಾರದಿಂದ ಶ್ರೇಣಿಕನ ಕಥೆಯನ್ನು ಹೇಳುತ್ತಿರುವುದಾಗಿ ನಮೂದಿಸಿದೆ ಹೋಗಿದ್ದರೆ ಆಗ ಭ್ರಾಜಿಷ್ಣುವು ಅನಾಮಧೇಯನಾಗಿ ಇನ್ನೂ ಬಹುಕಾಲ ಅಜ್ಞಾತವಾಸನವನ್ನು ಅನುಭವಿಸ ಬೇಕಾಗುತ್ತಿತ್ತು. ಅಹಿಂಸಾಪಾಲಕನಾದ ರಾಮಚಂದ್ರಮುನಿ ಭ್ರಾಜಿಷ್ಣುವಿಗೆ ಒದಗ ಬಹುದಾದ ಆ ಬಗೆಯ ಹಿಂಸೆಯನ್ನು ತಪ್ಪಿಸಿದ್ದಾನೆ. ಇಷ್ಟಾಗಿಯೂ ಭ್ರಾಜಿಷ್ಣುವಿನ ಅಸ್ತಿತ್ವವನ್ನು ಒಪ್ಪಿಕೊಳ್ಲಲು ಆ.ನೇ. ಉಪಾಧ್ಯೆ ಹಿಂಜರಿದರು. ವಡ್ಡಾರಾಧನೆ ಸಂಪಾದಕರು, ಅರಸುವ ಬಳ್ಳಿ ಕಾಲಿಗೆ ತೊಡರಿ ಭುಜವಲ್ಲರಿಯಾಗಿ ಅಡರಿ ಕುಳಿತಿದ್ದರೂ ಬಿಡಿಸಿ ಕೊಡವಿದ್ದು ವಿದ್ವತ್ ಪ್ರಪಂಚದ ಅಚ್ಚರಿಗಳ ಸಾಲಿಗೆ ಸೇರಿಹೋಗಿದೆ.
ಡಿ.ಎಲ್. ನರಸಿಂಹಾಚಾರ್ಯರಲ್ಲಿ, ಭ್ರಾಜಿಷ್ಣುವಿನ – ಕರ್ತೃತ್ವದ ವಿಚಾರವಾಗಿ ಗೊಂದಲವಿದೆ. ಅವರಲ್ಲಿ ದ್ವಂದ್ವವಿರುವುದು ಕೆಲವು ಕಡೆ ಒಡೆದು ಕೇಳುತ್ತದೆ: ಸಂಸ್ಕೃತದಲ್ಲಿರುವ ರಾಮಚಂದ್ರ ಮುಮುಕ್ಷುವಿನ ಪುಣ್ಯಾಸ್ರವ ಕಥಾಕೋಶದ ಬಗ್ಗೆ ಬರೆಯುತ್ತಾ, ಅದರಲ್ಲಿನ ಶ್ರೇಣಿಕ ರಾಜನ ಹಾಗೂ ಭದ್ರ ಬಾಹು ಮುನಿಯ – “ಕಥೆಗಳಿಗೆ ಕನ್ನಡದ ವಡ್ಡಾರಾಧನೆ ಆಕರವೆಂದು ತೋರುತ್ತದೆ” ಎಂದು ಒಂದು ಕಡೆ ಸ್ಪಷ್ಟವಾಗಿ ಹೇಳಿದ್ದಾರೆ. [ಶಾಂತಿನಾಥ ಕವಿಯ ಸುಕುಮಾರ ಚರಿತ್ರಂ, ಪೀಠಿಕೆ, ಪುಟ, ೨೯, ಎ ೧೯೫೪]. ಇನ್ನೊಂದು ಕಡೆ “ಪುಣ್ಯಾಸ್ರವ ಕಥಾಕೋಶವೆಂಬ ಗ್ರಂಥವನ್ನು ಸಂಸ್ಕೃತದಲ್ಲಿ ಬರೆದಿರುವ ರಾಮಚಂದ್ರ ಮುಮುಕ್ಷು, ಆ ಗ್ರಂಥ ಶ್ರೇಣಿಕನ ಕಥೆಯ ಅಂತ್ಯದಲ್ಲಿ ‘ಭ್ರಾಜಿಷ್ಣೋರಾ ರಾಧನಾ ಶಾಸ್ತ್ರೇ ಕರ್ಣಾಟ ಟೀಕಾ ಕಥಿತ ಕ್ರಮೇಣೋಲ್ಲೇಖ ಮಾತ್ರಂ ಕಥಿತೇಯಂ ಕಥಾ’ ಎಂದು ಹೇಳಿದ್ದಾನೆ. ಈ ಕರ್ಣಾಟ ಟೀಕಾ ಪ್ರಕೃತ ಕನ್ನಡ ಗ್ರಂಥವೇ; ಏಕೆಂದರೆ ಇಂಥ ಗ್ರಂಥ ಕನ್ನಡದಲ್ಲಿ ಬೇರೊಂದಿಲ್ಲ. ಆದ್ದರಿಂದ ಈ ಗ್ರಂಥವನ್ನು ‘ಆರಾಧನಾ ಶಾಸ್ತ್ರ ಕರ್ನಾಟ ಟೀಕಾ’ ಎಂದು ಬೇಕಾದರೂ ಕರೆಯಬಹುದು. ಈ ವಿಷಯ ಹಾಗಿರಲಿ…’ ಎಂದೂ ಅಸಂದಿಗ್ಧವಾಗಿ ಬರೆದಿದ್ದಾರೆ.
[ವಡ್ಡಾರಾಧನೆ, ಪೀಠಿಕೆ, ಪುಟ. ೧೪ (೧೯೭೦)]. ಹೀಗಿದ್ದೂ ಸತ್ಯವಾಕ್ಯ ಪೆರ್ಮಾನಡಿ ಆಚಾರ್ಯರು ಕೈಹಿಡಿದಿದ್ದ ಆರಾಧನಾ ಕರ್ಣಾಟ ಟೀಕಾಕಾರನಾದ ಭ್ರಾಜಿಷ್ಣುವನ್ನು ಮರೆತು, ನಡುನೀರಿನಲ್ಲಿ ಕೈಬಿಟ್ಟು, ಶೌರಸೇನಿ ಪ್ರಾಕೃತ ಆರಾಧನಕಾರನಾದ ಶಿವಕೋಟ್ಯಾಚಾರ್ಯನ ಬೆನ್ನುಹತ್ತಿದರು; ತುಪ್ಪಕ್ಕೆಂದು ಅರಸುತ್ತಿದ್ದ ಬೆಣ್ಣೆಯನ್ನು ತಮ್ಮ ಅಂಗೈ ಮೇಲಿಟ್ಟುಕೊಂಡಿದ್ದರೂ ಊರೆಲ್ಲ ಹುಡುಕಲು ಹೊರಟು ಹೊಲಬು ತಪ್ಪಿದರು. ಭ್ರಾಜಿಷ್ಣುವು ಕನ್ನಡ ಸಂಸ್ಕೃತ ಪ್ರಾಕೃತಗಳಲ್ಲಿ ಘನ ಪಂಡಿತನೆಂಬುದಕ್ಕೆ ಆಕಟೀ ಗ್ರಂಥದುದ್ದಕ್ಕೂ ಸಾದ್ಯಂತವಾಗಿ ಪುರಾವೆಗಳಿವೆ. ವಡ್ಡಾರಾಧನೆ ಎಂಬ ಹೆಸರನ್ನು ಈಗ ನಮಗೆ ಸಿಕ್ಕಿರುವ ೧೯ ಕಥೆಗಳ ಕವಚಾಧಿಕಾರವನ್ನು ಮೂಲದಿಂದ ಕತ್ತರಿಸಿ ತೆಗೆದು, ಅದಕ್ಕೆ ಕಸಿಮಾಡುತ್ತ ಬಂದ ಅನಂತರದ ಸಂಪಾದನೆಕಾರರು ಕೊಟ್ಟ ಹೆಸರೊ, ಅಥವಾ ಮೂಲ ಭ್ರಾಜಿಷ್ಣುವೇ ಇಟ್ಟ ಹೆಸರೊ – ಸರಿಯಾಗಿ ತಿಳಿಯದು. ತಾತ್ಕಾಲಿಕ ಗ್ರಹಿಕೆಯಾಗಿ ಇದು ಆಕಟೀ. ದ ಭ್ರಾಜಿಷ್ಣುವೇ ಮಾಡಿದ ನಾಮಕರಣವೆಂದು ಸ್ವೀಕರಿಸುವುದಕ್ಕೆ ಬಾಧಕವಿಲ್ಲ. ‘ಭಗವತೀ ಆರಾಧನಾ’, ‘ಬೃಹದಾರಾಧನಾ’ ಎಂಬ ಸಂಸ್ಕೃತ ಶಬ್ದಾರ್ಥ ರೂಪಕ್ಕೆ ಎಲ್ಲ ವಿಧದಲ್ಲೂ ಸಂವಾದಿಯಾಗಿರುವ ಸಮಾನಾರ್ಥಕ ಆಕೃತಿ ‘ವಡ್ಡಾರಾಧನಾ’ ಎಂಬುದು. ಇದುವರೆಗೆ [ಸಾನೂ ಸೇರಿ : ವಡ್ಡಾರಾಧನೆ: ಮೈ.ವಿ.ವಿ. ಪ್ರಚಾರೋಪನ್ಯಾಸ ಮಾಲೆ (೧೯೬೮)] ಹಲವಾರು ಸಲ ಹೇಳಿದ್ದೆ ಹೇಳುತ ಬಂದಿರುವ – ‘ವರ್ಧಮಾನ, ವೃಧ್‍ವರ್ದ್‍, ವೃದ್ಧ – ಎಂಬಿತ್ಯಾದಿ ಸಂಸ್ಕೃತ ರೂಪಗಳು ಪ್ರಾಕೃತಗೊಂಡು ಈ ವಡ್ಡಾರಾಧನೆ, ರೂಪ ಸಿದ್ಧಿಸಿದೆ’ ಎಂಬ ವಿವರಣೆಯನ್ನು ಕೈ ಬಿಡುವುದು ಮೇಲು.
‘ವಡ್ಡಾರಾಧನೆ’ ಎಂಬ ಶಬ್ದರೂಪ ನಿಷ್ಪತ್ತಿ ಕೊಂಚ ಕ್ಲೇಶದಾಯಕನೆಂಬ ನಿಜ; ಪ್ರಾಕೃತ ವಿದ್ವಾಂಸರು ಅದನ್ನು ದೇಶೀಶಬ್ದಗಳಲ್ಲಿಟ್ಟಿದ್ದಾರೆ. ಅಂತೂ ಸಂಸ್ಕೃತದ ಬೃಹತ್ಕಥಾ ಎಂಬುದು ಅನಾಮತ್ತಾಗಿ ಪ್ರಾಕೃತೀಕರಣಗೊಂಡು ವಡ್ಡಕಥಾ ಎಂದಾಗಿರುವುದು ಹೆಚ್ಚು ಸಂಭಾವ್ಯ. ಅಚ್ಚಗನ್ನಡ ಅರಸರಾದ ಗಂಗರ ರಾಜನಾದ ದುರ್ವಿನೀತನು, ಗುಣಾಢ್ಯನ ಬೃಹತ್ಕಥೆಯನ್ನು ಪೈಶಾಚೀ ಪ್ರಾಕ್ರುತದಿಂದ ಸಂಸ್ಕೃತಕ್ಕೆ ವಡ್ಡಕಥೆ (ದೇವಭಾರತೀನಿಬದ್ಧ ವಡ್ಡಕಥೇನ) ಎಂಬ ಹೆಸರಿನಿಂದ ಪರಿವರ್ತಿಸಿದ್ದನು (Uttanurplates : M.A.R., ೧೯೧೬-೧೯೧೭, ೬೫-೬೬); ಈ ಆಧಾರವು ಕೂಡ ‘ವಡ್ಡಾರಾಧನೆ’ ಯ ಆದಿಭಾಗವಾದ ‘ವಡ್ಡ’ ವು ದೊಡ್ಡ ಎಂಬರ್ಥಕ್ಕೆ ಬೊಟ್ಟು ಮಾಡುತ್ತದೆಂಬುದಕ್ಕೆ ಒದೆಗಲ್ಲಾಗಿ ನಿಲ್ಲುತ್ತದೆ. ಪ್ರಾಕೃತ ಕೃತಿಯಾದ ‘ಕುವಲಯ ಮಾಲಾ’ ದಲ್ಲಿ ಅದರ ಕರ್ತೃವಾದ ಉದ್ಯೋತನ ಸೂರಿಯು (ಕ್ರಿ.ಶ. ೭೭೯) ಗುಣಾಢ್ಯನ ಬೃಹತ್ಕಥಾವನ್ನು ವಡ್ಡಕಹಾ ಎಂದು ಹೆಸರಿಸಿದ್ದಾನೆ.
ಆಕಟೀ. ಕಾರನು ತನ್ನ ಕನ್ನಡ ಟೀಕೆಗೆ ಮೂಲವಾಗಿ ಶಿವಕೋಟಿಮುನಿಯ ಆರಾಧನಾ ಗ್ರಂಥವನ್ನಷ್ಟೇ ಅವಲಂಬಿಸಿಲ್ಲ. ಭ್ರಾಜಿಷ್ಣುವಿನ ಪ್ರಾಕ್ರುತ ಪಾಂಡಿತ್ಯದ ವಿಸ್ತಾರವನ್ನೂ, ಅಂತರ ಬಾಹ್ಯ ಪ್ರಮಾಣಾಧಾರಗಳನ್ನೂ ನೋಡಿದರೆ ಈತನಿಗೆ ಪ್ರಾಕೃತ ವ್ಯಾಖ್ಯಾನವೊಂದು ಕಣ್ಣೆದುರು ಇರುವಂತೆ ತೋರುತ್ತದೆ. ಸಂಸ್ಕೃತ – ಪ್ರಾಕೃತಗಳೆರಡರಲ್ಲೂ, ಉಭಯಭಾಷಾ ಪ್ರಾವೀಣ್ಯವಿದ್ದರೂ ಆಕಟೀದ ಆರಂಭದಿಂದ ಕಡೆಯ ತನಕ ತಲತಸ್ಪರ್ಶಿಯಾದ ಪ್ರಾಕೃತ ವಿದ್ವತ್ ಜಿನುಗುತ್ತದೆ. ಜೈನಶೌರಸೇನೀ ಪ್ರಾಕೃತದಲ್ಲಿ ಇರುವ ಆರಾಧನಾದ ಪ್ರಭುತ್ವವೇ ಅಲ್ಲದೆ ಅರ್ಧಮಾಗಧೀ, ಅಪಭ್ರಂಶ ಪ್ರಾಕೃತ ಪ್ರಭಾವವೂ ಆಕಟೀದಲ್ಲಿದೆ. ಆಕಟೀಕಾರನಾದ ಭ್ರಾಜಿಷ್ಣುವೂ, ಕಹಕೋಸು ಕಥಾಕೋಶಕಾರನಾದ ಶ್ರೀಚಂದ್ರನೂ ಹಲವು ವಿಷಯಗಳಲ್ಲಿ ಸಾಮ್ಯರಾಗಿರುವುದ ರಿಂದ ಇವರಿಬ್ಬರೂ ಒಂದು ಮೂಲದ, ಒಂದು ಸಂಪ್ರದಾಯದ ಆರಾಧನಾ ಟೀಕಾವನ್ನು ಅವಲಂಬಿಸಿರುವ ಸಾಧ್ಯತೆಯಿದೆ. ಏಕೆಂದರೆ ಹರಿಷೇಣಾದಿ ಸಂಸ್ಕೃತ ಕಥಾ ಕೋಶಕಾರರು ಅನುಸರಿಸಿರುವುದು ಈ ಕನ್ನಡ – ಪ್ರಾಕೃತ ಟೀಕಾಕಾರರಿಂದ ಬೇರೆಯಾದ ಪರಂಪರೆಗೆ ಸೇರಿದ ವ್ಯಾಖ್ಯಾನ ಪಾಠವಾಗಿದೆ. ಅಲ್ಲದೆ ಇಲ್ಲಿಯೇ ಹೇಳ ಬೇಕಾದ ಇನ್ನೊಂದು ಹೇಳಿಕೆಯೂ ಇದೆ; ಆಕಟೀ. ಕಾರನಾದ ಭ್ರಾಜಿಷ್ಣುವು ಶ್ರೀಚಂದ್ರ ಹರಿಷೇಣ, ರಾಮಚಂದ್ರ ಮುಮುಕ್ಷು, ಆಶಾಧರ ಸೂರಿ- ಮೊದಲಾದವರಿಗಿಂತ ಪ್ರಾಚೀನನು. ಅಷ್ಟೇಕೆ, ಇದುವರೆಗೆ ತಿಳಿದು ಬಂದಿರುವ ಆರಾಧನಾ ಟೀಕಾಕಾರದಲ್ಲಿ ಅಪರಾಜಿತ ಸೂರಿ ಮತ್ತು ಭ್ರಾಜಿಷ್ಣುವೇ ಪ್ರಾಚೀನರು. ಅಪರಾಜಿತ ಸೂರಿಯ ವಿಜಯೋದಯಾ ವ್ಯಾಖ್ಯಾನವೂ, ಆಕಟೀ,ವೂ ಪರಸ್ಪರ ಯಾವ ನೆಲೆಯಲ್ಲಿ ಪ್ರಭಾವ ತೋರುತ್ತವೆ. ಭಿನ್ನವಾಗಿ ನಿಲ್ಲುತ್ತವೆ, ಯಾವುದು ಪ್ರಾಚೀನ – ಎಂಬ ಅಧ್ಯಯನ ಇನ್ನೂ ಆಗಿಲ್ಲ; ಇದು ಇನ್ನೂ ಸಂಶೋಧನೆಗೆ ಮುಕ್ತನಾಗಿ ತೆರೆದ ವಿಷಯ.
ಭ್ರಾಜಿಷ್ಣುವಿನ ಇತಿವೃತ್ತ
ಭ್ರಾಜಿಷ್ಣು ಯಾರು? ಈತ -ಎಲ್ಲಿಯವನು, ಯಾವ ಕಾಲದವನು, ಈತನ ಇತಿ ವೃತ್ತವೇನು – ಇವಿಷ್ಟೂ ಅಯೋಮಯವಾಗಿದೆ. ಈ ಹೆಸರಿನ ವ್ಯಕ್ತಿಯೊಬ್ಬ ಇರುವನೆ ಎಂಬ ಶಂಕೆ ವ್ಯಕ್ತಪಟ್ಟಿದ್ದೂ ಉಂಟು. ಜೈನರ ಆದಿತೀರ್ಥಂಕರನಾದ ವೃಷಭನಾಥ (ಆದಿದೇವ / ಪುರುದೇವ / ಋಷಭದೇವ) ನಿಗೆ ಇರುವ ನೂರಾರು ಹೆಸರುಗಳಲ್ಲಿ ಭ್ರಾಜಿಷ್ಣು ಎಂಬುದೂ ಒಂದು ಎಂಬುದು ಮೊದಲು ನೆನಪಿಡಬೇಕಾದ ವಿಶಯ. ಎರಡನೆಯದಾಗಿ ಭ್ರಾಜಿಷ್ಣುವನ್ನು, ಅದರಲ್ಲಿಯೂ ಆತನ ಈ ಕೃತಿಯ ಹೆಸರಿನೊಂದಿಗೆ ಪ್ರಸ್ತಾಪಿಸಿರುವ ಅನ್ಯಾನ್ಯ ಉಲ್ಲೇಖಗಳೂ ಇವೆ. ಈ ಒಳ – ಹೊರಗಿನ ಸಮರ್ಥನೆ ಮಾಡುವ ಪ್ರಮಾಣಗಳ ತಳಹದಿಯಿಂದ ನಾವು ಭ್ರಾಜಿಷ್ಣುವಿನ ಅಸ್ತಿತ್ವವನ್ನು ಪ್ರಶ್ನಿಸುವ ಸಂಶಯಕ್ಕೆ ಪೂರ್ಣವಿರಾಮವಿಡಬೇಕು.
ಭ್ರಾಜಿಷ್ಣುವನ್ನು ಮೊಟ್ಟಮೊದಲನೆಯ ಬಾರಿಗೆ ನಮ್ಮ ಕಣ್ಣ ಮುಂದೆ ತಂದು ನಿಲ್ಲಿಸಿದ್ದು ರಾಮಚಂದ್ರಮುನಿ. ಸಂಸ್ಕೃತದಲ್ಲಿರುವ ಪ್ರಸಿದ್ಧ ಕಥಾಕೋಶಗಳಲ್ಲಿ ರಾಮಚಂದ್ರ ಮುಮುಕ್ಷುವಿನ ಪುಣ್ಯಾಶ್ರವ ಕಥಾಕೋಶವೂ ಒಂದು. ಕುಂದ ಕುಂದಾನ್ವಯದ ಕೇಶವನಂದಿದೇವ ಎಂಬ ಜೈನ ಯತಿಪತಿಯ ಶಿಷ್ಯನಾದ ರಾಮಚಂದ್ರ ಯತಿಯ (ರಾಮಚಂದ್ರಮುನಿ / ರಾಮಚಂದ್ರ ಮುಮುಕ್ಷು). ಕಾಲ ವಿಚಾರದಲ್ಲಿ ಸಹಮತವಿಲ್ಲ. ಈತನು ರಚಿಸಿರುವ ಪುಣ್ಯಾಸ್ರವ ಕಥಾಕೋಶವನ್ನು ಆಧರಿಸಿ ಕನ್ನಡ ಕವಿಯಾದ ನಾಗರಾಜನು ೧೩೩೧ ರಲ್ಲಿ ‘ಪುಣ್ಯಾಸ್ರವ ಚಂಪೂ’ ಕಾವ್ಯವನ್ನು ರಚಿಸಿದ್ದಾನೆ. ಹನ್ನೊಂದನೆಯ ಶತಮಾನದವನಿರಬಹುದೆನ್ನಲಾದ ರಾಮಚಂದ್ರ ಮುನಿಯ ಈ ಕಥಾಕೋಶದಲ್ಲಿ ೫೨ ಕಥೆಗಳಿವೆ. ಭ್ರಾಜಿಷ್ಣು ಎಂದು ಕೃತಿಕಾರನ ಹೆಸರನ್ನೂ, ಆರಾಧನಾ ಕರ್ಣಾಟ ಟೀಕಾ ಎಂದು ಕೃತಿಯ ಹೆಸರನ್ನೂ ಈ ರಾಮಚಂದ್ರ ಮುಮುಕ್ಷುವು ತನ್ನ ಪುಣ್ಯಾಸ್ರವ ಕಥಾಕೋಶದಲ್ಲಿ, ಶ್ರೇಣಿಕರಾಜನ ಕಥಾ ಪ್ರಸಂಗ ಬಂದಾಗ ಈ ರೀತಿ ಪ್ರಸ್ತಾಪಿಸಿ ಉಪಕರಿಸಿದ್ದಾನೆ:
ಭ್ರಾಜಿಷ್ಣೋರಾರಾಧನಾ ಕರ್ಣಾಟ ಟೀಕಾ ಕಥಿತ ಕ್ರಮೇಣೋಲ್ಲೇಖ
ಮಾತ್ರಂ ಕಥಿತೇಯಂ ಕಥಾ ಇತಿ ||
(ಭ್ರಾಜಿಷ್ಣು ಬರೆದಿರುವ ಆರಾಧನಾ ಕರ್ಣಾಟ ಟೀಕಾದಲ್ಲಿ ಹೇಳಲಾಗಿರುವ ರೀತಿಯಲ್ಲಿ ಮಾತ್ರವೇ ಕ್ರಮವಾಗಿ ಕಥಾನಿರೂಪಣೆ ಮಾಡುತ್ತೇನೆ). ಇಲ್ಲಿ ಮೂರು ಸ್ವಾರಸ್ಯಕರ ಸಂಗತಿಗಳಿವೆ : ೧) ರಾಮಚಂದ್ರ ಮುನಿಯ ಕಾಲಕ್ಕಾಗಲೆ ಆ ಕವಿಯ ಖ್ಯಾತಿ ಅಖಿಲ ಭಾರತ ಮನ್ನಣೆ ಗಳಿಸಿತ್ತು. ೨) ಸಂಸ್ಕೃತ – ಪ್ರಾಕೃತಗಳಿಂದ ಕವಿಗಳು ಕನ್ನಡಕ್ಕೆ ಕೃತಿಗಳನ್ನು ಅಳವಡಿಸುವುದು ವಾಡಿಕೆ – ಸತ್ಸಂಪ್ರದಾಯ; ಆದರೆ ಕನ್ನದ ಟೀಕಾ ಗ್ರಂಥವನ್ನು ಆಧರಿಸಿ, ಸಂಸ್ಕೃತ ಕಥಾ ಕೋಶಕಾರನು ತನ್ನ ಕೃತಿರಚನೆಗೆ ತೊಡಗಿದ್ದಾನೆ; ಇದಿರಿಂದ ಭ್ರಾಜಿಷ್ಣುವಿನ ಹಿರಿಮೆಯೊಂದಿಗೆ ಕನ್ನಡದ ಗರಿಮೆಯೂ ಪ್ರಕಾಶಿತವಾಗಿದೆ.
೩) ಆಕಟೀ. ಗ್ರಂಥವು ಕಥಾಕೋಶರೂಪದ ಕೃತಿಯಾಗಿತ್ತು.
ಭ್ರಾಜಿಷ್ಣು ಟೀಕಾಕಾರನಾದರೂ ವಿದುಷ. ಆತನ ವೈದುಷ್ಯವನ್ನು ಆಕಟೀ. ದ ಪ್ರತಿ ಪುಟವೂ ಸಾರುತ್ತದೆ. ಆತನ ಕಲ್ಮೆಯಲ್ಲಿ ಲೌಕಿಕ, ಧಾರ್ಮಿಕ, ಸಾಮಾಜಿಕ, ಭಾಷಿಕ, ಐತಿಹಾಸಿಕ ಅರಿವುಗಳೆಲ್ಲ ಮಿಳಿತವಾಗಿವೆ. ಸಂಪ್ರದಾಯ ತತ್ವಗಳಲ್ಲಿ ಪರಂಪರೆಯಿಂದ ಹಲವು ತಲೆ ಮೊರೆಗಳ ಮೂಲಕ ಕಾಪಿಟ್ಟು ಬಂದ ಸಾಂಪ್ರಾದಾಯಿಕ ವ್ಯಾಖ್ಯಾನ ಮಾರ್ಗದಲ್ಲಿ ಹೆಜ್ಜೆ ಹಾಕಿದ್ದರೂ ಅಂಧಶ್ರದ್ಧೆಯಿಂದ ಮುಂದುವರಿದಿಲ್ಲ. ಬಹುಸೂಕ್ಷ್ಮವಾದ ಜೈನಾಗಮೋಕ್ತ ದೇವತಾ ಶಾಸ್ತ್ರವನ್ನು, ತಾರ್ತಿಕ ಪ್ರವೃತ್ತಿಯ ಆಧುನಿಕ ದೇವತಾ ಶಾಸ್ತ್ರಜ್ಞನಂತೆ ಭ್ರಾಜಿಷ್ಣು ಅನುಸಂಧಾನಿಸಿರುವುದು ಶ್ಲಾಘ್ಯವಾಗಿದೆ. ಭ್ರಾಜಿಷ್ಣುವು ಬಹುಶ್ರತನೂ ಬಹು ಪಾರಗನೂ ಆಗಿದ್ದರೂ ಆತನದು ಶುಷ್ಕ ವಿದ್ವತ್ತಲ್ಲ. ತನಗಿರುವ ವಿಮರ್ಶನ ಪ್ರಜ್ಞೆ, ಸಮತೋಲನ, ಕವಿಹೃದಯ, ಔಚಿತ್ಯ ಜ್ಞಾನ – ಈ ಬಹುಮುಖಿ ಪ್ರತಿಭೆಯಿಂದಾಗಿ ಭ್ರಾಜಿಷ್ಣುವು ವ್ಯಾಖ್ಯಾನಕಾರರಲ್ಲಿ ಮೂರ್ಧನ್ಯನಾಗಿದ್ದಾನೆ. ಭ್ರಾಜಿಷ್ಣುವಿನ ಮನೋಧರ್ಮ ಅನುದ್ವಿಗ್ನವಾದದ್ದು ಪ್ರಶಾಂತವಾದದ್ದು.
ಟೀಕಾಗ್ರಂಥಗಳು ಕೇವಲ ಸಂಸ್ಕೃತ – ಪ್ರಾಕೃತ ಮೂಲದ ಆಗಮಾದಿ ಕೃತಿಗಳಿಗೆ ಬರೆದ ಕನ್ನಡ ಶಬ್ದಾರ್ಥ ವಿವರಣೆಯಷ್ಟೇ ಆಗಿರಬೇಕಾಗಿಲ್ಲ. ಟೀಕಾಕಾರರಾಗಿ ಘನ ವಿದ್ವಾಂಸರೂ, ದೊಡ್ಡ ಆಚಾರ್ಯರೂ ಆಗಿಹೋಗಿದ್ದಾರೆ. ಮೂಲ ಆಚಾರ್ಯ ಕೃತಿ ಕಾರರೂ ಬೆಳೆದು ಬಂದು ಬರೆದಿರುವ ಪರಂಪರೆ ಪರಿಸರದಲ್ಲಿ ಕೆಲವು ಟೀಕಾಕಾರರೂ ಬೆಳೆದಿರುವುದರಿಂದ ಪಾರಂಪಾರಿಕ ಪರಿಜ್ಞಾನವುಳ್ಳವರಾಗಿದ್ದಾರೆ. ಒಂದು ಕೃತಿಯ ಧಾರ್ಮಿಕ ಸಾಮಾಜಿಕ ಸಾಂಸ್ಕೃತಿಕ ಆಯಾಮ – ಹಿನ್ನೆಲೆಯನ್ನೂ ಅರಿತವರಾದ ವ್ಯಾಖ್ಯಾನಕಾರರಿದ್ದಾರೆ. ಹೀಗೆ ಸ್ವಯಮಾಚಾರ್ಯರಾದ ಕೆಲವು ಮಹಾನ್ ಟೀಕಾಕಾರರು ಸಂಸ್ಕೃತ ಶ್ಲೋಕ, ಪ್ರಾಕೃತ ಗಾಹೆ – ಇವುಗಳಲ್ಲಿ ಅಡಗಿರುವ ತಾತ್ಪರ್ಯದೊಂದಿಗೆ ತತ್ಸಂಬಂಧವಾದ ಕಥಾಕೋಶ ಭಾವಕೋಶ ಮತ್ತು ಇತರ ಜ್ಞಾತಿ ಮಾಹಿತಿಯ ಮೂಲಗಳಲ್ಲಿ ಸಮಾನ ತಿಳಿವಳಿಕೆಯುಳ್ಲವರೂ ಆಗಿದ್ದರು. ಇಂಥವರ ಸಾಲಿಗೆ ಸೇರಿದ ಮಹಾನ್ ಲೇಖಕ ಈ ಭ್ರಾಜಿಷ್ಣು, ಭ್ರಾಜಿಷ್ಣುವಿನ ಆಕಟೀ, ಗ್ರಂಥವು ವಾಖ್ಯಾನ ಪರಂಪರೆಗೆ ಸೇರಿದ ಕೃತಿಯೆಂದು ತಿಳಿಯುವುದಕ್ಕೆ ಗ್ರಂಥಗರ್ಭದಲ್ಲಿಯೇ ಸಾಕ್ಷ್ಯಗಳಿವೆ;
ನಮಃ ಶ್ರೀ ವರ್ಧಮಾನಾಯ . . . .. ಎಂದಿಂತು (೧)
ಗಮ್ಮ ಇ ಧಮ್ಮೇಣ ದೇವಳೋಯಂತು ಎಂಬುದು [೮೪]
ದೊಣ್ಹಂಪಿ ಖಯೇಣ ಣಿವ್ವಾಣಂ ಎಂದು [೮೫]
ಮಿಸ್ಸೇಣ ಮಾಣುಸತ್ತಮೆಂಬುದು [೮೫]
ವಡ್ಡಾರಾಧನೆಯ ಮೂಲ ಮತ್ತು ಕರ್ತೃ ಕುರಿತು ವಿವರವಾಗಿ ಚರ್ಚಿಸುತ್ತಾ ಡಾ.ಎಂ ಎಂ. ಕಲಬುರ್ಗಿಯವರೂ ಆ.ನೆ. ಉಪಾಧ್ಯೆ ಮತ್ತು ಡಿ. ಎಲ್. ಎನ್. ಅವರುಗಳೂ ಸೂಕ್ಷ್ಮವಾಗಿ ಪ್ರಸ್ತಾಪಿಸಿ, ದಿಕ್ಕು ತಪ್ಪಿದ ಇಂಥ ಎಳೆಗಳನ್ನು ಹಿಡಿದು ಕೂಡಿಸಿದ್ದಾರೆ. ಆರಾಧನಾ, ಮೂಲಾರಾಧನಾ, ಭಗವತೀ ಆರಾಧನಾ ಹಾಗೂ ಶಿವಕೋಟಿ- ಶಿವಕೋಟ್ಯಾಚಾರ್ಯ – ಈ ಮೂಲ ಕೃತಿಯನ್ನು ಮೂಲ ಕೃತಿಕಾರರನ್ನು ಗುರುತಿಸುವಾಗ ಪೂರ್ತಿ ಎಡವಿ ತಪ್ಪು ನಿರ್ಧಾರ ಕೈಗೊಂಡಿದ್ದರೂ ಈ ಕನ್ನಡ ಕಥಾಕೋಶದ ಹೆಸರನ್ನೂ, ಕಥಾಕೋಶಕಾರನ ಹೆಸರನ್ನೂ ಹೇಳುವ ಘಟ್ಟದಲ್ಲಿ ಹಿಂದಿನವರಂತೆ ಹಿಡಿದು – ಬಿಟ್ಟು ಕಣ್ಣ ಮುಚ್ಚಾಲೆ ಮಾಡದೆ, ಗಟ್ಟಿಯಾಗಿ ಸರಿಯಾದ ನಿರ್ಣಯವನ್ನೇ ಹಿಡಿದಿದ್ದಾರೆ: “ಇನ್ನು ಮುಂದೆ ಕನ್ನಡ ಕೃತಿಯ ಹೆಸರು ವಡ್ದಾ ರಾಧನೆಯಲ್ಲ, ‘ಆರಾಧನಾ ಕರ್ಣಾತ ಟೀಕೆ’ ಎಂದೂ, ಕರ್ತೃವಿನ ಹೆಸರು ಶಿವಕೋಟ್ಯಾ ಚಾರ್ಯನಲ್ಲ, ‘ಭ್ರಾಜಿಷ್ಣು’ ಎಂದೂ ಕರೆಯಬೇಕೆನಿಸುತ್ತದೆ” – [ಕವಿರಾಜಮಾರ್ಗ ಪರಿಸರದ ಕನ್ನಡ ಸಾಹಿತ್ಯ (೧೯೭೩) ಪುಟ. ೨೩೪]: ‘ಕರೆಯಬೇಕೆನಿಸುತ್ತದೆ’ ಎಂಬಲ್ಲಿ ಅನುಮಾನದೆಳೆಯುವುದರಿಂದ ಅದನ್ನು ‘ಕರೆಯಬೇಕು’ ಎಂದು ಸಂಶಯರಹಿತ ದೃಢ, ಸೂಚಕ ಧ್ವನಿಯಿಂದ ಸ್ಥಿರೀಕರಿಸಬೇಕು.
ಈ ಹಂತದಲ್ಲಿ ಎದುರಾಗುವ ಇನ್ನೊಂದು ಸವಾಲಿಗೂ ಉತ್ತರವನ್ನು ಹುಡುಕಬೇಕಾಗಿದೆ. ಆರಾಧನಾ ಕರ್ಣಾತ ಟೀಕಾ ಎಂಬುದು, ಈಗ ದೊರೆಕಿರುವ ಗ್ರಂಥದ ಏಳುಪಟ್ಟು ದೊಡ್ಡದಾಗಿರಬೇಕಾದರೆ, ಇನ್ನುಳಿದ ಸಾವಿರಾರು ಪುಟ ಪ್ರಮಾಣದಷ್ಟು ನಷ್ಟವಾಗಿ ಅದರ ಆ ಬಹುಭಾಗದಿಂದ ಈ ೧೯ ಕಥೆಗಳನ್ನಷ್ಟೇ ಪೃಥಕ್ಕರಿಸಿ ಕೊಡಲು ಕಾರಣವೇನು? ಇದಕ್ಕೆ ವಡ್ಡಾರಾಧನೆ ಎಂದು ಹೆಸರಿಟ್ಟವರು ಯಾರು? ಎಂಬಂಥ ಪ್ರಶ್ನೆಗಳೇಳುತ್ತವೆ. ಅಲ್ಲದೆ ಈಗ ೧೯ ಕಥೆಗಳಲ್ಲಿ ೯ನೆಯ ಶತಮಾನದ ವರೆಗಿನ ಪ್ರಾಚಿನ ಕೃತಿಗಳಿಂದಲ್ಲದೆ ಅನಂತರದ ಕಾಲಕ್ಕೆ, ೧೦-೧೧ನೆಯ ಶತಮಾನಕ್ಕೆ ಸೇರಿದ ಕೃತಿಗಳಿಂದಲೂ ಆಯ್ದು ಪೋಣಿಸಿದ ಗಾಹೆ-ಶ್ಲೋಕ ಪದ್ಯಗಳಿವೆ : ಇದರಿಂದಾಗಿ ಭ್ರಾಜಿಷ್ಣುವಿನ ಕಾಲವನ್ನು ಯಾವುದೆಂದು ಗೊತ್ತುಪಡಿಸಬೇಕೆಂಬ ಪ್ರಶ್ನೆಯೂ ಉದ್ಭವಿಸುತ್ತದೆ.
ವಡ್ಡಾರಾಧನೆಯಲ್ಲಿರುವ ಉದ್ಧೃತ ಪದ್ಯಗಳಿಗೆ ಡಾ. ಆ.ನೇ. ಉಪಾಧ್ಯೆಯವರು ಪತ್ತೆಹಚ್ಚಿರುವ ಮೂಲ ಆಕರಗಳಲ್ಲಿ ೮೯೮ ರ ಗುಣಭದ್ರಾಚಾರ್ಯರ ಉತ್ತರ ಪುರಾಣದ ‘ಆದೌ ಜನ್ಮಜರಾರೋಗ’ ಎಂಬ ಶ್ಲೋಕವೂ ಒಂದು: ಈ ಪದ್ಯವೇಷ್ಟನದ ಆಧಾರದಿಂದಲೂ ಮತ್ತು ಇನ್ನಿತರ ಪೂರಕಾಧಾರಗಳಿಂದಲೂ ಈ ಕೃತಿ ೧೧ನೆಯ ಶತಮಾನಕ್ಕೆ ಸೇರುತ್ತದೆಂದು ಉಪಾಧ್ಯೆಯವರು ಸೂಚಿಸಿದ್ದಾರೆ. ಆದರೆ ಡಿ. ಎಲ್.ಎನ್. ರವರು ಆಂತರಿಕ ಆಧಾರಗಳನ್ನು ಸಮಷ್ಟಿ ದೃಷ್ಟಿಯಿಂದ ನೋಡಿ, ಇದು ಪಂಪ ಭಾರತಕ್ಕಿಂತ ಹಿಂದಿನ ರಚನೆಯೆಂದೂ, ಕ್ರಿ.ಶ. ೯೨೦ರಲ್ಲಿ ರಚಿತವಾಗಿರ ಬಹುದೆಂದೂ ಭಾವಿಸಿದ್ದಾರೆ. [ನಾನು ಬೆಂಗಳೂರು ವಿಶ್ವವಿದ್ಯಾಲಯಕ್ಕೆ ಒಪ್ಪಿಸಿದ “ವಡ್ಡಾರಾಧನೆ : ಸಮಗ್ರ ಅಧ್ಯಯನ” ಎಂಬ ನಿಬಂಧದಲ್ಲಿ ಈ ಎಲ್ಲ ವಿಚಾರಗಳ ಪೂರ್ವಾಪದಗಳನ್ನು ಪ್ರಬಲ ಸಾಕ್ಷಾಧಾರಗಳಿಂದ ಚರ್ಚಿಸಿ ತಲಪಿದ ತೀರ್ಮಾನಗಳ ಸಾರಾಂಶವನ್ನು ಇಲ್ಲಿ ಪ್ರತಿಪಾದಿಸುತ್ತೇನೆ ]
ಆರಾಧನಾ ಕರ್ಣಾತ ಟೀಕಾ (ಇದಕ್ಕೆ ಆರಾಧನಾ ಶಾಸ್ತ್ರ ಕರ್ಣಾಟ ಟೀಕಾ ಎಂಬ ರೂಪದ ಹೆಸರೂ ಇದ್ದಿರಬಹುದು) ಎಂಬುದಷ್ಟೇ ಕನ್ನಡ ಟೀಕಾ ಗ್ರಂಥದ ಹೆಸರು. ಇದರ ಕರ್ತೃ ಭ್ರಾಜಿಷ್ಣು. ಈತನ ಇತಿವೃತ್ತದತ್ತ ಬೆಳಕು ಚೆಲ್ಲುವ ಸುಳಿವು ಸೂಚನೆಗಳಿಗೆ ನಾವೀಗ ಮುಗಿ ಬೀಳಬೇಕಾಗಿದೆ. ಶಿವಕೋಟ್ಯಾಚಾರ್ಯನ (ಸು. ಕ್ರಿ.ಶ. ೧ ನೆಯ ಶ.) ಆರಾಧನಾ (ಮೂಲಾರಾಧನಾ. ಭಗವತೀ ಆರಾಧನಾ, ಬೃಹದಾರಾಧನಾ) ಗ್ರಂಥವೇ ಕಥಾ ಕೋಶಗಳಿಗೂ, ಟೀಕಾ (ವ್ಯಾಖ್ಯಾನ) ಗ್ರಂಥಗಳಿಗೂ ಮೂಲ ತಲಕಾವೇರಿ. ಕನ್ನಡ ಕೃತಿ ಆಕಟೀ ಕೂಡ ಈ ಆರಾಧನಾ ಮತ್ತು ತತ್ಸಂಬಂಧಿಯಾದ ಮೌಖಿಕ ವ್ಯಾಖ್ಯಾನ ಪರಂಪರೆಗೆ ಸೇರಿದ್ದು.
ಪ್ರಾಕೃತ ಆರಾಧನಾ ಗ್ರಂಥಕ್ಕೆ ಪ್ರಥಮ ಬಾರಿಗೆ ವ್ಯಾಖ್ಯಾನವನ್ನು ಬರೆದವನು ಯಾರೆಂಬುದು ಖಚಿತವಾಗಿಲ್ಲ. ಉಪಲಬ್ಧ ವ್ಯಾಖ್ಯಾನಗಳಲ್ಲಿ, ಸಂಸ್ಕೃತದಲ್ಲಿರುವ ವಿಜಯಯೋದಯಾ ಎಂಬುದು ಮೊದಲನೆಯದು; ಇದರ ಕರ್ತೃವಾದ ಅಪರಾಜಿತ ಸೂರಿಯೂ ತನಗಿಂತ ಹಿಂದಣ ವ್ಯಾಖ್ಯಾನಕಾರರ ಅಭಿಪ್ರಾಯಗಳನ್ನು ಹಲವಾರು ಕಡೆ ಚರ್ಚಿಸಿದ್ದಾನೆ; ಆ ಪ್ರಾಚೀನ ವ್ಯಾಖ್ಯಾನಗಳೊಂದೂ ದೊರೆತಿಲ್ಲ. ಅಪರಾಜಿತ ಸೂರಿಗೆ ಶ್ರೀವಿಜಯ ಎಂಬ ಹೆಸರೂ ಇದೆ : ಇವೆರಡೂ ನಾಮವಾಚಕಗಳ ಅರ್ಥ ಒಂದೇ. ಶ್ರೀವಿಜಯ – ಅಪರಾಜಿತನು ಕರ್ನಾಟಕದವನೆಂದೂ ಆತನು ೧೧ ನೆಯ ಶತಮಾನ ಆರಂಭದವನೆಂದೂ ಒಂದು ಸೂಚನೆಯನ್ನು ಶಾಸನಗಳ ಆಧಾರದಿಂದ ಡಾ. ಆ. ನೇ. ಉಪಾಧ್ಯೆ ಕೊಟ್ಟಿದ್ದಾರೆ. (ಬೃಹತ್ಕಥಾಕೋಶದ ಪೀಠಿಕೆ; ಉಪಾಧ್ಯೆ ಪೇಪರ್ಸ್ : ಮೈಸೂರು ವಿಶ್ವವಿದ್ಯಾಲಯ (೧೯೮೩) ಪುಟ. ೪೬]. ಅಪರಾಜಿತ (ಶ್ರೀವಿಜಯ) ಸೂರಿಯು [ಕೞ್ವಪ್ಪು ಪ್ರಸ್ತಾಪಿತವಾಗಿದೆ; ಬಾಹುಬಲಿ ಮೂರ್ತಿಯ ಉಲ್ಲೇಖವಿಲ್ಲ. ೯೮೧ ಕ್ಕೂ ಹಿಂದಿನ ರಚನೆ.] ಭ್ರಾಜಿಷ್ಣುವನ್ನು ಹೆಸರಿಸಿಲ್ಲ. ಅಲ್ಲದೆ ವಿಜಯೋದಯ ವ್ಯಾಖ್ಯಾನದಲ್ಲಿ ಅಲ್ಲಲ್ಲಿ ಚರ್ಚಿಸಿರುವ ಪೂರ್ವ ಸೂರಿಕೃತ ವ್ಯಾಖ್ಯಾನಗಳಲ್ಲಿ ಆರಾಧನಾ ಕರ್ಣಾಟ ಟೀಕಾದ ಚರ್ಚೆ – ಪ್ರಸ್ತಾಪ ಇದೆಯೇ ಎಂದು ತೌಲನಿಕವಾಗಿ ಪರಾಮರ್ಶಿಸಲು ಆಕಟೀ ಪೂರ್ತಿಯಾಗಿ ದೊರೆತಿಲ್ಲ. ಅಥವಾ ಭ್ರಾಜಿಷ್ಣು ಏನಾದರೂ ಅಪರಾಜಿತ ಸೂರಿಯನ್ನು ಸ್ಮರಿಸಿದ್ದಾನೆಯೊ, ವಿಜಯೋದಯಾ ವ್ಯಾಖ್ಯಾನವನ್ನು ಅನುಸರಿಸಿದ್ದಾನೆಯೊ- ಎಂಬ ಪರಿಶೀಲನೆಯೂ ಅಸಾಧ್ಯವೆನಿಸಿದೆ.
ಭ್ರಾಜಿಷ್ಣುವಿನ ದೇಶ ಕಾಲ ಕೃತಿ ಕುರಿತ ಜಿಜ್ಞಾಸೆಗೆ ಈಷತ್ ಗ್ರಾಸವಂತೂ ಈಗ ಲಭ್ಯವಿದೆ. ಭ್ರಾಜಿಷ್ಣುವಿನ ಆಕಟೀ ಗ್ರಂಥವು ಪೂರ್ಣ ಪ್ರಮಾಣದಲ್ಲಿ ಅಲ್ಲವಾದರೂ ಅದರ ೧/೭ ಭಾಗದಷ್ಟಾದರೂ ಲಭ್ಯವಾಗಿದೆ. ಆಕಟೀದ ೧೯ (ಮತ್ತು ಇತರ) ಕಥೆಗಳು ಭಿನ್ನಕರ್ತೃಕಗಳಲ್ಲಿ, ಅವು ಏಕ ಕರ್ತೃಕ ಕಥೆಗಳು. ಆ ಕಥೆಗಾರ – ಟೀಕಾಕಾರನಾದ ಭ್ರಾಜಿಷ್ಣುವಿನ ಸ್ವಕೀಯ ಸಂಗತಿಗಳು ತಿಳಿಯುತ್ತಿಲ್ಲ. ಅದರ ಕಾಲ ನಿರ್ಧಾರಕ್ಕೆ ನೆರವಾಗುವ ಅಂಶವೆಂದರೆ ಆಂತರಿಕ ಆಧಾರ. ಅದರ ಭಾಷೆಯ ಸ್ವರೂಪವನ್ನು ಪೂರ್ಣವಾಗಿ ಅವಲಂಬಿಸುವಂತಿಲ್ಲವೆಂದು ಉಪಾಧ್ಯೆಯವರು ಭಾವಿಸಿದ್ದಾರೆ; ಆದರೆ ಈಗ ಇದು ಪ್ರಾಚೀನ ಲೇಖಕನಾದ ಭ್ರಾಜಿಷ್ಣುವಿನ ಕೃತಿಯೆಂದು ನಿಸ್ಸಂದೇಹವಾಗಿ ಸ್ಥಾಪಿತವಾಗಿರುವುದರಿಂದ, ಆಕಟೀದ ಭಾಷೆಯನ್ನೂ ಅನುಲಕ್ಷಿಸುವುದರಲ್ಲಿ ಔಚಿತ್ಯವಿದೆ. ‘ಕಾಲ ವಿಷಯದ ಚರ್ಚೆಯಲ್ಲಿ ವಡ್ಡಾರಾಧನೆಯ ಭಾಷೆ ಎಂಬ ವಿದ್ವತ್ ಪೂರ್ಣವಾದ ಲೇಖನದಲ್ಲಿ (ಸಾಧನೆ ೯-೨, ಏಪ್ರಿಲ್-ಜೂನ್ ೧೯೮೦ ಪುಟ ೩೩-೪೪) ಡಾ. ಎಂ. ಬಿ. ಭೋಯಿಯವರು (ಡಾ. ಎಂ.ಬಿ. ನೇಗಿನಹಾಳ ಅವರು) ಭಾಷಿಕ ಆಧಾರಗಳನ್ನು ಶಾಸನಗಳಿಂದಲೂ ಕಾವ್ಯಗಳಿಂದಲೂ ಉದಾಹರಿಸಿ. ವಡ್ಡಾರಾಧನೆಯ ಕಾಲವನ್ನು ಭಾಷಿಕ ಸಾಮಗ್ರಿಯ ಬಲದಿಂದ ಚರ್ಚಿಸಿದ್ದಾರೆ. ಡಾ. ಎಂ.ಬಿ. ನೇಗಿನಹಾಳ ಅವರು ಈ ಕೃತಿಯ ಕಾಲವನ್ನು ಕ್ರಿ.ಶ. ೮೦೦ ಎಂದು ಗೊತ್ತುಪಡಿಸಿ. ತಮ್ಮ ತೀರ್ಮಾನಕ್ಕೆ ಪೂರಕವಾಗುವ ಪ್ರಬಲವಾದ ಆಧಾರ- ಪ್ರಯೋಗಗಳನ್ನು ಮೌಲಿಕವಾದ ಸಂಪ್ರಬಂಧದಲ್ಲಿ ವಿಸ್ತಾರವಾಗಿ ಕೊಟ್ತಿದ್ದಾರೆ; ಡಾ. ಎಂ. ಬಿ. ನೇಗಿನಹಾಳ ಅವರ ತೀರ್ಮಾನವನ್ನು ಒಪ್ಪಿಕೊಳ್ಳಲು ಈಗ ಹೆಚ್ಚು ಪ್ರತಿಕೂಲ ಸಾಕ್ಷ್ಯಾಧಾರಗಳು ಕಾಣುತ್ತಿಲ್ಲ. ಅಲ್ಲದೆ ಸುಮಾರು ಹತ್ತನೆಯ ಶತಮಾನದವನಾದ ರಾಮಚಂದ್ರ ಮುಮುಕ್ಷುವು ಭ್ರಾಜಿಷ್ಣುವನ್ನೂ ಅವನ ಕೃತಿಯನ್ನೂ ಹೆಸರಿಸುವುದರ ಮೂಲಕ ಆ ಕೃತಿಯ ಉತ್ತರ ಕಾಲದ ಗಡಿಕಲ್ಲನ್ನು ನೆಟ್ಟಿದ್ದಾನೆ. ಡಾ. ಎಂ. ಬಿ. ನೇಗಿನಹಾಳ ಅವರು ಕ್ರಿ.ಶ. ೮೦೦ ಎಂದು ಪೂರ್ವ (ಕಾಲ) ದ ಗಡಿಕಲ್ಲು ನಿಲ್ಲಿಸಿದ್ದಾರೆ.
ಭ್ರಾಜಿಷ್ಣುವಿನ ಊರು ಪ್ರದೇಶ ಯಾವುದಿರಬಹುದೆಂಬ ವಿಚಾರವಾಗಿಯೂ ಜಿಜ್ಞಾಸೆ ನಡೆದಿದೆ. ದಕ್ಷಿಣ ಕನ್ನಡ ಜಿಲ್ಲೆಯವನಿರಬಹುದೆಂದು ಕೆ.ಜಿ. ಕುಂದಣಗಾರರೂ, ಕೋಗಳಿ ಯವನಿರಬಹುದೆಂದು ಡಿ.ಎಲ್.ಎನ್.ರವರೂ ಸೂಚಿಸಿದ್ದಾರೆ. ಭ್ರಾಜಿಷ್ಣುವು ಇವೆರಡು ಪ್ರದೇಶಗಳ ಪರಿಚಯವಿದ್ದವನಾದರೂ ಈಗಿನ ಗುಲಬರ್ಗಾ – ಬೀದರ ಜಿಲ್ಲೆಯ ಕಡೆಯವನೆಮ್ದು ದೃಢವಾಗಿ ಹೇಳಲು ಅಂತರಿಕ ಅಧಾರಗಳು ಸಿಗುತ್ತವೆ:
ಅ ೧. ಭ್ರಾಜಿಷ್ಣುವು ಯಾಪನೀಯ ಸಂಘದ ಒಲವಿನವನು. ಯಾಪನೀಯ ಶಾಖೆ ಅತ್ಯಂತ ಕ್ರಿಯಾಶೀಲವಾಗಿದ್ದ ಭಾಗ ರಾಷ್ಟ್ರಕೂಟರ (ಉ.ಕ. ಜಿಲ್ಲೆಯಲ್ಲಿ, ಅದರಲ್ಲೂ ಗುಲ್ಬರ್ಗ ಜಿಲ್ಲೆಯ ಪರಿಸರದಲ್ಲಿ ಕ್ರಿ.ಶ. ೧೪೮ ರಲ್ಲಿ ಕಲಶ ಆಚಾರ್ಯನು ಸ್ಥಾಪಿಸಿದ ಯಾಪನೀಯ ಸಂಘ (ಜಾಪುಲಿ ಸಂಘ) ಕುರಿತು ಇಲ್ಲಿಯ ಭದ್ರ ಬಾಹು ಭಟಾರ ಕಥೆಯಲ್ಲಿ ಪ್ರಸ್ತಾಪಿಸಿರುವಂತೆ ಪ್ರಾಕ್ರುತ – ಸಂಸ್ಕೃತಗಳಲ್ಲಿರವ ಸಂವಾದಿಕಥೆಗಳಲ್ಲಿ ಇಲ್ಲ.
೨. ಗುರುದತ್ತ ಭಟಾರರ ಕಥೆಯಲ್ಲಿ ಹೇಳಿರುವ ಪಳ್ಳಿಖೇಡ ಎಂಬುದು ಈಗಿನ ಹಳ್ಳಿಖೇಡವಾಗಿದೆ. ಗುಲಬರ್ಗದಿಂದ ಬೀದರದ ಕಡೆಗೆ ಹೋಗುವ ಹೆದ್ದಾರಿಯಲ್ಲಿಯೇ ಇಂದಿಗೂ, ಒಂದಲ್ಲ ಎಂದು ಎರಡು ಹಳ್ಳಿಖೇಡಗಳಿವೆ. ಈ ಹೆಸರು ಇದೇ ಗುರುದತ್ತ ಭಟಾರರ ಕಥೆ ಇರುವ ಪ್ರಾಕೃತ – ಸಂಸ್ಕೃತ ಕೃತಿಗಳಲ್ಲಿ ಬಂದಿಲ್ಲದಿರುವುದನ್ನು ಗಮನಿಸಬಹುದು. ಅದರಿಂದ ಭ್ರಾಜಿಷ್ಣುವು, ಇಂದಿನ ಎರಡು ಹಳ್ಳಿ ಖೇಡಗಳಲ್ಲಿ ಒಂದು ಊರಿಗೆ ಸೇರಿದವನಿರಬೇಕು. ಕೋಗಳಿ ಎಂಬ ಹೆಸರು ಕೂಡ ಕನ್ನಡ ಕೃತಿಯಲ್ಲಿ ಮಾತ್ರ ಪ್ರಸ್ತಾಪಗೊಂಡಿದ್ದು ಅದರ ಸಂವಾದಿ ಕಥೆಗಳಲ್ಲಿ, ಸಂಸ್ಕೃತ – ಪ್ರಾಕೃತ ಕಥೆಗಳಲ್ಲಿ ಇಲ್ಲ; ಅದರಿಂದ ಭ್ರಾಜಿಷ್ಣು ಕೋಗಳಿ ಯವನೇ ಏಕಾಗಿರಬಾರದು ಎಂಬ ಪ್ರಶ್ನೆಗೂ ಉತ್ತರಿಸಬೇಕಾಗುತ್ತದೆ. ಭ್ರಾಜಿಷ್ಣುವು ಗುಲ್ಬರ್ಗದ ಕಡೆಯವನೇ ಆಗಿದ್ದಾನೆಂಬುದನ್ನು ತೋರಿ ಸಲು ಬೇರೆ ಆಧಾರಗಳಿರುವುದನ್ನು ಮುಂದೆ ಹೇಳಿದೆ.
ಆ. ದಂಡಕರಿಸಿಯ ಕಥೆಯಲ್ಲಿ ಮಳಯಖೇಡದ ಪ್ರಸ್ತಾಪ (ಪಾಠಾಂತರದಲ್ಲಿ) ಇದೆ. ಇದು ರಾಷ್ಟ್ರಕೂಟರ ರಾಜಧಾನಿಯಾದ ಮಳಖೇಡ – ಮಾನ್ಯ ಖೇಟವೇ ಆಗಿದೆ. ಮಳಖೇಡವು ಪೊನ್ನಕವಿಯ (ಸು. ೯೬೦) ಸಮಕಾಲೀನನಾದ ಪ್ರಾಕ್ರುತ ಪುಷ್ಪದಂತನ ಕಾಲದಲ್ಲಿ ಸುಟ್ಟು ಬೂದಿಯಾದುದನ್ನು ಕಣ್ಣಾರೆ ನೋಡಿ ಪುಷ್ಪದಂತನು ವರ್ಣಿಸಿದ್ದಾನೆ. ಅದರಿಂದ ಭ್ರಾಜಿಷ್ಣುವು ಈ ಅಕಟೀಕಾವನ್ನು ಮಳಯಖೇಡವಿನ್ನೂ ರಾಷ್ಟ್ರಕೂಟರ ರಾಜಧಾನಿಯಾ ವೈಭವದಿಂದ ಕೂಡಿದ್ದ ಕಾಲದಲ್ಲಿಯೇ, ಕ್ರಿ.ಶ. ೯೬೦ ಕ್ಕಿಂತ ಮುಂಚೆಯೇ ರಚಿಸಿರುವುದು ಸ್ಪಷ್ಟ. ಇ. ವಿದ್ಯುಚ್ಚೋರ ರಿಸಿಯ ಕಥೆಯಲ್ಲಿ ವೆಂಣಾನದಿ ಮತ್ತು ವೇಣಾತಟಾಕದ ಪ್ರಸ್ತಾಪವಿದೆ; ಇದು ಮೂಲ ಸಂವಾದಿ ಕಥೆಗಳಲ್ಲಿ, ಅನ್ಯಭಾಷೆಗಳಲ್ಲಿ ಇರದೆ ಭ್ರಾಜಿಷ್ಣುವಿನಲ್ಲಿ ಮಾತ್ರ ಬಂದಿದೆ. ವೆಂಣಾನದಿ ಕೂಡ ರಾಷ್ಟ್ರಕೂಟರ ಮತ್ತು ಮಳಖೇಡ ಪ್ರದೇಶದ ತೊರೆಯೆಂಬುದನ್ನು ಮರೆಯುವಂತಿಲ್ಲ. ಉದಾಹರಣೆಯಾಗಿ ಶಾಸನ ಪ್ರಯೋಗ :
ಕನ್ನಪುರಿ ವಿಷಯೇ ಸಿರ್ಮ್ಮಲಗೆ ಪೂರ್ವ್ವದಿಗ್ಭಾಗೇ ಕೃಷ್ಣಬೆರ್ಣ್ಣೋತ್ತರ ಪಥೇ ಬಾಸುರಿಕೋಡು ಇಂಗಳೀಸರ ಬಾಗೆವಾಡಿ ಸಾಮಳವಾಡಿಗೆ ಒಡ್ಡವೊಡಿಗೆ ಮಧ್ಯವರ್ತ್ತಿ ಪಿಪ್ಪರಗೆ ನಾಮಗ್ರಾಮೋ : ಕ್ರಿ.ಶ. ೮೬೨. ಇದು ಅಮೋಘ ವರ್ಷನ ಶಾಸನ. ಈ ಕಾರಣಗಳಿಂದ ಭ್ರಾಜಿಷ್ಣುವು ಗುಲಬರ್ಗಾ – ಬೀದರ ಜಿಲ್ಲೆಗಳ ಪ್ರದೇಶದವನೆಂದೂ, ರಾಷ್ಟ್ರಕೂಟ ಸಾಮ್ರಾಜ್ಯದ ಆಳ್ವಿಕೆಯಲ್ಲಿ ಇದ್ದವನೆಂದೂ, ಸುಮಾರು ಕ್ರಿ.ಶ. ೮೦೦ ರಿಂದ ೮೭೦ ರ ಅಚಧಿಯಲ್ಲಿ ಆರಾಧನಾ ಶಾಸ್ತ್ರ ಕರ್ಣಾಟಟೀಕಾವನ್ನು ರಚಿಸಿದನೆಂದೂ ಬಹುಮಟ್ಟಿಗೆ ನಿರ್ಧರಿಸಬಹುದು. ಇದರಿಂದ ಇನ್ನೂ ಒಂದು ವಿಶೇಷ ಮಹತ್ವವು ಈ ಕೃತಿಯ ಹಿರಿಮೆಗೆ ಕೂಡುಕೊಂಡಂತಾಗುತ್ತದೆ. ಆರಾಧನಾ ಗ್ರಂಥಕ್ಕೆ ರಚಿತವಾಗಿದ್ದು, ಇದುವರೆಗೆ ದೊರೆತಿರುವ ಟೀಕಾ ಗ್ರಂಥಗಳಲ್ಲಿ ಪ್ರಾಚೀನವೆಂದು ತಿಳಿಯಲಾದ ಅಪರಾಜಿತಸೂರಿಯ ವಿಜಯೋ ದಯಾದ ಕಾಲ ಸುಮಾರು ೯-೧೦ ನೆಯ ಶತಮಾನದ ಪೂರ್ವಾರ್ಧವೆಂದು ಇರುವುದರಿಂದ, ಕ್ರಿ.ಶ. ೯ನೆಯ ಶತಮಾನದ ಭ್ರಾಜಿಷ್ಣುವಿನ ಕನ್ನಡ ಟೀಕೆಯೇ ಪ್ರಾಚೀನತಮವಾಗುತ್ತದೆ.
ಈ ನೆಲೆಯಲ್ಲಿ ಎದುರಾಗುವ ಸಂಶಯವೆಂದರೆ ೧) ಬೃಹತ್ ಪ್ರಮಾಣದಲ್ಲಿದ್ದ ಆಕಟೀ ಗ್ರಂಥದಿಂದ ಈಗಿರುವ ಈ ೧೯ ಕಥೆಗಳನ್ನಷ್ಟೇ ಎಕೆ ಸುಲಿದಿಟ್ಟರೆಂಬುದು ೨) ಮೂಲದಿಂದ ಇದನ್ನು ಹೀಗೆ ಬಿಡಿಸಿಟ್ಟವರು ಯಾರು ಎಂಬುದು, ಮತ್ತು ೩) ಮೂಲದಿಂದ ಹೊಕ್ಕಲ ಬಳ್ಳಿಯನ್ನು ಕತ್ತರಿಸಿ ಈ ೧೯ ಕಥೆಗಳನ್ನು ಬೇರ್ಪಡಿಸಿದ್ದು ಯಾವ ಕಾಲ ಘಟ್ಟದಲ್ಲಿ ಎಂಬುದು. ಇಂಥ ಪ್ರಎಹ್ನೆಗಳನ್ನು ಇದೇ ಮೊದಲ ಬಾರಿಗೆ ಕೇಳಲಾಗಿದ್ದು ಅವಕ್ಕೆ ಉತ್ತರವನ್ನೂ ಇದೇ ಪ್ರಥಮವಾಗಿ ಇಲ್ಲಿ ನಿರೂಪಿಸುತ್ತಿದ್ದೇನೆ.
ಕನ್ನಡ ನಾಡಿನ ಪರಿಸರದ ಮಟ್ಟಿಗೆ ಹೇಳುವುದಾದರೆ, ಕ್ರಿ.ಪೂ. ದಿಂದ ಜೈನ ಧರ್ಮದ ಗಟ್ಟಿಯಾಗಿದ್ದ ನೆಲಗಟ್ಟು, ೧೧ನೆಯ ಶತಮಾನದ ಉತ್ತ್ತರಾರ್ಧದ ಕಡೆ ಕಡೆಗೆ ಮತ್ತು ೧೨ ನೆಯ ಶತಮಾನದಲ್ಲಿ ಸಡಿಲಗೊಂಡು ಕಳಚತೊಡಗಿತ್ತು. ಅತ್ತ ಗಂಗ ಸಾಮ್ರಾಜ್ಯದ ಪತನ, ಇತ್ತ ರಾಷ್ಟ್ರಕೂಟರ ಕುಸಿತ, ಉತ್ತಶೈವರ ಏರುಂಜವ್ವನ, ಮತ್ತು ಇತರೆ ಸಮಯಗಳ ಪ್ರಾಬಲ್ಯ – ಇವೆಲ್ಲಾ ಹುರಿಗೊಂಡ ಪರಿಣಾಮವಾಗಿ, ಅದುವರೆಗೆ ಗಟ್ಟಿಯಾಗಿ ತೋರವಾಗಿ ಬೆಳೆದು ನಿಂತಿದ್ದ ಜೈನ ಮಾನಸ್ತಂಭಗಳು ಅಲುಗಾಡತೊಡಗಿದುವು. ಅಗತ್ಯಕ್ಕಿಂತ ಹೆಚ್ಚಾಗಿದ್ದ ಸನಾತನ ಬಸದಿಗಳು ಒಂದೊಂದಾಗಿ ಅನಾಥವಾಗತೊಡಗಿದುವು. ಜೈನಯತಿಗಳಿಗೆ, ಹೋದ ಬಂದ ಎಡೆಗಳಲ್ಲಿ, ಅಬಾಧಿತವಾಗಿ ಸಲ್ಲುತ್ತಿದ್ದ ರಾಜಾ – ಪ್ರಜಾ ಮರ್ಯಾದೆಯಲ್ಲಿ ಬಿರುಕುಗಳು ಕಾಭಿಸಿದುವು. ಜೈನಶ್ರಾವಕರಿಗೂ ಬ್ಕನ್ನಡ ನಾಡಿನ ಉದ್ದಗಲದಲ್ಲಿ ದೊರೆಯುತ್ತಿದ್ದ ಮನ್ನಣೆಯ ನೆರೆ ಇಳಿಯತೊಡಗಿತ್ತು. ಜೈನ ಗೃಹಸ್ಥರಿಗೇ ಏನು, ಜೈನ ಮುನಿಗಳಿಗೂ, ಅವರು ಪುರಾಣ ಕಾವ್ಯಗಳಲ್ಲಿ ವರ್ಣಿಸುವ ನರಕ ಹಿಂಸೆ ಅಟ್ಟುಳಿ ಉಪಸರ್ಗಗಳು ಈ ಭವದಲ್ಲಿಯೇ ಅನುಭವದ ವಿಷಯಗಳಾಗುವು. ಜೈನ ಮುನಿ ಗಳನ್ನು ಕೊಂದರು, ಗಾಣಕ್ಕೆ ಹಾಕಿ ಹಿಂಡಿದರು. ಅರೆದರು, ನೆಲಮಾಳಿಗೆಯಲ್ಲಿ ಮುಚ್ಚಿ ನೆಲಸಮಾಧಿ ಮಾಡಿದರು, ಅವರ ವಿರುದ್ಧ ವ್ಯವಸ್ಥಿತ ಅಪಪ್ರಚಾರ ಮಾಡಿದರು.
ಇತಿಹಾಸದ ಕಾಲಚಕ್ರದ ಚಲನೆಯಲ್ಲಿ, ಮೇಲಿದ್ದ ಅರಗಳು ಕೆಳಕ್ಕಿಳಿಯಹತ್ತಿದುವು. ಘನಸ್ಥಿತಿ ಕರಗಿ ದ್ರವಸ್ಥಿತಿಗೆ ಎಡೆಮಾಡಿತ್ತು. ಒಂದು ಕಡೆ ರಾಜಪರಿವಾರ, ಇನ್ನೊಂದೆಡೆ ಪ್ರಜಾಕೋಟಿ – ಈ ಎರಡೂ ಪ್ರಬಲ ಶಕ್ತಿ ರಕ್ಷಣೆಯಿಂದ ಜೈನಮತ ಎರವಾಗತೊಡಗಿತು. ಹೀಗೆ ಜೈನಧರ್ಮದ ಮೇಲೆ, ಮೇಲಿಂದ ಮೇಲೆ, ಆದ ಅ ಆಘಾತ ಪ್ರತ್ಯಾಘಾತಗಳು ಮುಂಬಲಿರುವ ದೊಡ್ದ ಪತನದ ಕಣ್ ಸನ್ನೆಗಳಾದುವು. ಸೂರ್ಯಾಸ್ತವಾದ ಮೇಲೆ ರಾತ್ರಿಯಲ್ಲಿ ಊಟ ಮಾಡುವುದಿರಲಿ ಲೋಟ ನೀರನ್ನೂ ಕುಡಿಯದೆ ಕಟ್ಟುನಿಟ್ಟಾಗಿದ್ದವರು ಜೈನರು. ಈಗ ಜೈನ ಧರ್ಮದ ಪ್ರಾಚುರ್ಯ ಪ್ರಸಾರಗಳ ಮೂಲಕ್ಕೇ ಧಕ್ಕೆ ಉಂಟಾಗಿತ್ತು. ಜೈನರು ಇರುಳಿನ ಜತೆಗೆ ಹಗಲೂ ಹೋಸ ವ್ರತವನ್ನು ಆಚರಿಸಬೇಕಾದ ಶೋಚನೀಯ ಪರಿಸ್ಥಿತಿಯೊದಗಿತು. ಸ್ಥಳೀಯರೇ ಆದ ಏಕಾಂತದ ರಾಮಯ್ಯ, ಜೈನಕುಠಾರ, ಗೊಗ್ಗಿದೇವ, ವಿರುಪರಸ, ಮೊದಲಾದವರ ಮತ್ತು ಹೊರಗಡೆಯ ಚೋಳರ ಆಕ್ರಮಣಗಳನ್ನು ಎದುರಿಸುವುದರಲ್ಲಿ ಪಡಬಾರದ ನೋವನ್ನು ಅನುಭವಿಸಿದರು. ಅನೇಕ ಜೈನ ವರ್ತಕರು ವೀರಶೈವರಾದರು; ಜೈನ ಕೆಟ್ಟು ಬಣಜಿಗನಾದ ಎಂಬ ಗಾದೆ ಹುಟ್ಟಿತು.; ಒಂದು ಕಡೆ ಸೆಟ್ಟರೂ (ವೈಶ್ಯ) ಇನ್ನೊಂದು ಕಡೆ ಸಾದರೂ ಮತ್ತೊಂದು ಕಡೆ ಬಂಟರೂ -ಹೀಗೆ ಕ್ರಮೇಣ ಜೈನ ವೃಕ್ಷದಿಂದ ಕೊಂಬೆಗಳೊಡೆದು ಬೇರೆಯಾದವು. ಗುರುವೃಂದಕ್ಕೂ ಗೃಹಸ್ಥರಿಗೂ ಧಾರ್ಮಿಕ ಆಧಾರಗಳನ್ನಿತ್ತು ಆತ್ಮಸ್ಥೈರ್ಯ ತುಂಬುವುದು ಅನಿವಾರ್ಯವಾಗಿತ್ತು. ಘನ ಘೋರ ಕಷ್ಟಗಳಲ್ಲೂ ಧರ್ಮವನ್ನು ಬಿಡದೆ ಪಾಲಿಸಿದ ಮಹಾಮಹಿಮೆಯರ ಅನೇಕ ದೃಷ್ಟಾಂತಗಳನ್ನಿತ್ತು ಜೈನ ಸಮಾಜವನ್ನು ಸಾಂತ್ವನಗೊಳಿಸಬೇಕಾಗಿತ್ತು.
ಪುನರುಜ್ಜೀವನ ಅನಿವಾರ್ಯವಾಗಿದ್ದ ಇಂತಹ ನಡು ಬೇಸಗೆಯ ಕಡು ಸಂಕಟದ ಕಾಲದಲ್ಲಿ ಕಾಣಿಸುವ ತಂಪುದಾಣಗಳಂತೆ ಸಾಹಿತ್ಯ ಕೃತಿಗಳು ಸೃಷ್ಟಿಯಾದುವು : ಧರ್ಮಾಮೃತ (ನಯಸೇನ : ೧೧೧೨). ಧರ್ಮಪರೀಕ್ಷೆ (ವೃತ್ತವಿಲಾಸ : ೧೩೬೦), ಸಮಯ ಪರೀಕ್ಷೆ (ಬ್ರಹ್ಮಸಿವ : ೧೧೭೫). ಭ್ರಾಜಿಷ್ಣುವಿನ ಆರಾಧನಾ ಕರ್ಣಾಟ ಟೀಕಾದಿಂದ ಕವಚಾಧಿಕಾರದ ೧೯ ಕಥೆಗಲ ಒಂದು ಕಂತೆಯನ್ನು ಮೂಲದ ದೊಡ್ಡ ಕಟ್ಟಿನಿಂದ ಹೊರತೆಗೆದಿರಿಸಿದ್ದು ಈ ಅವಧಿಯಲ್ಲಿ ಈ ಬಗೆಯಲ್ಲಿ, ಈ ಕಾರಣಕ್ಕಾಗಿ ಆದ ಪ್ರಯತ್ನ. ಇವೆಲ್ಲವ್ಚೂ ಜೈನಧರ್ಮ ಮಂದಿರ ಕುಸಿಯದೆ ತಡೆಯಲು ಕೊಟ್ಟ ಒದೆಗಲ್ಲು, ಊರೆಗೋಲು. ಅಂತಿಮವಾಗಿ ಜೈನಧರ್ಮ ಅಜೇಯವಾಗಿ ಉಳಿಯದಿದ್ದರೂ, ಜೈನ ಕಾವ್ಯಗಳು ಚಿರ ವಿಯಯವನ್ನು ಸಂಪಾದಿಸಿದುವೆಂಬುದು ಸಾಹಿತ್ಯದ ಸೃಜನ ಸಾಮರ್ಥ್ಯಕ್ಕೆ ಸಂದ ಗೌರವ.
ಲಾಗಾಯಿತಿನಿಂದ ಬಂದ ಜೈನ ಧರ್ಮ – ಸಂಸ್ಕೃತಿಯೊಂದಿಗೆ ಹೊಸದಾದ ದೇಶೀಯವಾಗಿ ಕವಲೊಡೆದು ಕುದುರಿ ಗರಿಗೊಂಡ ಧರ್ಮ ಸಂಸ್ಕೃತಿಯೊಂದಿಗೆ ಸಂಘರ್ಷವನ್ನು ಜೀರ್ಣಿಸಿ ಕೊಳ್ಳುವುದು ಅಗತ್ಯವಾಗಿತ್ತು. ಪ್ರತಿಕೂಲ ಸನ್ನಿವೇಶವನ್ನು ಹೇಗೆ ಮುಖಾಮುಖಿಯಾಗಿ ಎದುರಿಸಿದರೆಂಬುದರ ದ್ವಂದ್ವ ಸಂಕಟಗಳನ್ನು ಕುರಿತ ಅಪೂರ್ವ ಒಳನೋಟಗಳು ಈ ಕಾಲದ ಕೃತಿಗಳಲ್ಲಿವೆ.
ಈ ಬಗೆಯ ಐತಿಹಾಸಿಕವಾದ ಅನಿವಾರ್ಯವಾದ ನಿಮಿತ್ತದಿಂದ ಭ್ರಾಜಿಷ್ಣುವಿನ ಆರಾಧನಾ (ಶಾಸ್ತ್ರ) ಕರ್ಣಾತ ಟೀಕಾವನ್ನು ಚೆನ್ನಾಗಿ ಕರತಲಾಮಲಕ ಮಾಡಿಕೊಂಡಿದ್ದ ಜೈನ ಮುನಿಯೊಬ್ಬರು ಈ ೧೯ ಕಥೆಗಳನ್ನು ಬೇರೆಯಾಗಿ ತೆಗೆದಿರಿಸಿದರು. ಅನಂತರ ಅದು ಜೈನ ಮನೆ ಮಠ ಮಂದಿರಗಳಲ್ಲಿ ಮಾನ್ಯತೆ ಪಡೆದು ಕರ್ನಾಟಕದ ನಾನಾ ಭಾಗಗಳಲ್ಲಿ ಪ್ರಸಾರ ಪಡೆಯಿತು. ಆರಾಧನಾ ಪರಂಪರೆಯ ಶಾಸ್ತ್ರ ಕೃತಿಗಳಿಂದಲೂ ಕಥಾಕೋಶಗಳಿಂದಲೂ, ಬೇರೆ ಬೇರೆ ಭಾಗದ ಪ್ರತಿಕಾರರು, ಆಯಾ ಪ್ರದೇಶ ಪರಿಸರದ ಮುನಿಗಳ ಸೂಚನೆಯಂತೆ, ಕೆಲವು ಸಂಸ್ಕೃತ – ಪ್ರಾಕೃತ ಪದ್ಯಗಳನ್ನು ಸೇರಿಸುತ್ತಾ ಹೋದರು. ಆದರೆ ಇವರು ಯಾರೂ ಮೂಲದ ಕಥೆಗಳನ್ನು ಮತ್ತು ಭಾಷೆಯಲ್ಲಿ ಹೆಚ್ಚು ಬದಲಾಯಿಸುವ ಸ್ವಾತಂತ್ರ್ಯ ವಹಿಸಲಿಲ್ಲವೆನಿಸುತ್ತದೆ. ಹೀಗಾಗಿ ಭ್ರಾಜಿಷ್ಣುವಿನ ಪಾಠ ಪರಂಪರೆಗೆ ಬಾಧಕವಾಗದೆ ಮುಂದುವರಿಯಿತು. ಅದಕ್ಕಾಗಿಯೇ ‘ಭ್ರಾಜಿಷ್ಣುವಿನ ಅಭಿಪ್ರಾಯದಲ್ಲಿಯೇ ಈ ಕಥೆಯನ್ನು ಹೇಳುತ್ತೇನೆ’ ಎಂಬ ಮಾತು ಬಂದಿರುವುದು. ಭ್ರಾಜಿಷ್ಣುವಿನ ಆಕಟೀ ಗ್ರಂಥದಿಂದ ಈಗಿನ ೧೯ ಕಥೆಗಳನ್ನು ತನಿಯಾಗಿ ತೆನೆಯಾಗಿ ತೆಗೆದಿರಿಸುವ ಕೆಲಸ ೧೨ ನೆಯ ಶತಮಾನದ ಆರಂಭದಲ್ಲಿ ನಡೆದಿದೆಯೆಂದು ತೋರುತ್ತದೆ. ಹೀಗೆ ನಿರ್ದಿಷ್ಟ ಕಾಲವನ್ನು ಸೂಚಿಸಲು ಎರಡು ಪ್ರಬಲವಾದ ಕಾರಣಗಳಿವೆ.
೧. ಈಗ ದೊರೆತಿರುವ ಆಕಟೀ ಗ್ರಂಥದ ಹಸ್ತ ಪ್ರತಿಗಳಲ್ಲಿ ಪ್ರಾಚೀನತಮವಾದ ಹಸ್ತಪ್ರತಿ ಲಿಖಿತವಾಗಿರುವುದು ೧೪೦೩ ರಲ್ಲಿ.
೨. ಈಗ ದೊರೆತಿರುವ ಎಲ್ಲ ಹಸ್ತ ಪ್ರತಿಗಳಲ್ಲೂ ಸಿಗುವ ಕೆಲವು ಸಂಸ್ಕೃತ ಶ್ಲೋಕಗಳನ್ನು ಮತ್ತು ಪ್ರಾಕೃತ ಗಾಹೆಯನ್ನು ಶ್ರೀಚಂದ್ರನ ಕಥಾ ಕೋಶದಿಂದ ತೆಗೆದುಕೊಳ್ಳಲಾಗಿದೆ.
ಅ. ಗುರುದತ್ತ ಭಟಾರರ ಕಥೆಯಲ್ಲಿ ಬರುವ – ‘ಯತ್ರಯತ್ರೋಪ ಪದ್ಯಂತೇ….’ ಎಂಬ ಶ್ಲೋಕ
ಆ. ಚಾಣಾಕ್ಯರಿಸಿಯ ಕಥೆಯಲ್ಲಿ ಬರುವ – ‘ಶಕ್ಯಮೇಕ ಸಹಸ್ರೇಣ …..’
ಇ. ಆಕಟೀಯ ಚಿಲಾತ ಪುತ್ರನ ಕಥೆಯಲ್ಲಿ ಬರುವ – “ಜಂ ಇಚ್ಚಸಿ ತಂ ಣಂ ತಂ…..’ ಎಂಬ ಗಾಹೆ.
– ಈ ಮೂರು ಪದ್ಯಗಳ ಮೂಲ ಶ್ರೀ ಚಂದ್ರನ ಕಥಾಕೋಶದ್ದು. ಈ ಶ್ರೀಚಂದ್ರನ ಕಾಲ ಕ್ರಿ.ಶ. ೧೦೭೦.
ಆದ್ದರಿಂದ ಈಗ ಉಪಲಬ್ಧವಿರುವ ೧೮ ಕಥೆಗಳ ಕವಚಾಧಿಕಾರದ ಕಥಾಗುಚ್ಚವನ್ನು, ಭ್ರಾಜಿಷ್ಣುವಿನ ಆಕಟೀ ದಿಂದ ೧೦೭೦ ರ ಅನಂತರ ಮತ್ತು ೧೪೦೩ ಕ್ಕಿಂತ ಮೊದಲು, ಇವೆರಡರ ನಡುವಣ ಅವಧಿಯಲ್ಲಿ ಬೇರೆಯಾಗಿ ತೆಗೆದು ರೂಢಿಗೆ ತರಲಾಗಿದೆ. ಈ ನಡುವಣ ಅವಧಿಯು ೧೨ ನೆಯ ಶತಮಾನದ ಕಡೆಯಲ್ಲಿ ಮತ್ತು ೧೩ ನೆಯ ಶತಮಾನದಲ್ಲಿ ಆರಂಭದಲ್ಲಿರಬೇಕೆಂದು ಊಹಿಸಿದ್ದಕ್ಕೆ ಕಾರಣಗಳನ್ನು ಕೊಟ್ಟಿದ್ದೇನೆ. ಈ ವಿಚಾರದಲ್ಲಿ ಇನ್ನಷ್ಟು ಸಂವಾದಕ್ಕೆ ಅವಕಾಶವಿದೆ. ಈತ ಅನುಸರಿಸಿರರುವ ಕಥಾ ಸಂಪ್ರದಾಯ ಇದುವರೆಗಿನ ಸಂಸ್ಕೃತ ಪ್ರಾಕೃತ ಕಥಾ ಕೋಶಗಳಿಂದ ಭಿನ್ನ. ಭ್ರಾಜಿಷ್ಣುವಿನದು ದಾಕ್ಷಿಣಾತ್ಯ ಪಾಠ, ಉಳಿದವರದು ಔತ್ತರೇಯ ಸಂಪ್ರದಾಯ : ಈ ಎಲ್ಲ ಕಥಾ ಕೋಶಕಾರರಿಗೂ ಮುಲಾರಾಧನೆಯೇ ಮೂಲ ಆಕರ. ಏಕಮೂಲಾಶ್ರಯಿಗಳಾದರೂ ಪ್ರತಿಯೊಬ್ಬರೂ ತಮಗೆ ಸರಿಕಂಡ ತೆರದಲ್ಲಿ ಕಥೆಗಳನ್ನು ಹಿಗ್ಗಿಸಿ ಕುಗ್ಗಿಸಿ ಬದಲಾಯಿಸಿದ್ದಾರೆ. ಆದರೆ ಯಾರೂ ಕಥೆಗಳ ಮೈಯನ್ನು, ಒಟ್ಟಂದವನ್ನು ಕೆಡಿಸಿಲ್ಲ. ಇವೆಲ್ಲ ಕವಿರರಾಜಮಾರ್ಗೋಕ್ತ ಗದ್ಯಕಥಾ ಪರಂಪರೆಗೆ ಸೇರಿದ ಕೃತಿ. ಆಕಟೀಕಾದಲ್ಲಿ ಭ್ರಾಜಿಷ್ಣುವು ಪ್ರಾಕೃತ ಕಥಾ ನಿರೂಪಣ ಪರಂಪರೆಯ ಮೂಲವನ್ನು ಅನುಸರಿಸಿದ್ದಾನೆ.
ಚಂದ್ರಕೊಡೆ: ಚಾರುದತ್ತನ ಕಥೆ : ಮೂಲ–ಚೂಲ – ಭಾರತೀಯ ಮತ್ತು ಜೈನ ಸಾಹಿತ್ಯದಲ್ಲಿ
ಪ್ರಾಚೀನ ಭಾರತ ಕಥಾವಾಙ್ಮಯದ ತೌಲನಿಕ ಅಭ್ಯಾಸಿಗಳಿಗೆ ಚಾರುದತ್ತನ ಕಥೆ ಚಿರಪರಿಚಿತವಿರುವಂತೆ ಕುತೂಕಲಕಾರಿಯೂ ಆಗಿದೆ. ಈ ಪ್ರಾಂಜಲ ಪ್ರಣಯ ಕಥೆ, ಹಲವು ಕಾರಣಗಳಿಗಾಗಿ ಆಕರ್ಷಕವೂ ಮಹತ್ವದ್ದೂ ಆಗಿದೆ. ಇಷ್ಟಾಗಿಯೂ ಈ ವಸ್ತುವಿನ ಸಾಂಕೇತಿಕತೆಯಾಗಲಿ ವ್ಯಾಪ್ತಿಯಾಗಲಿ ಇನ್ನೂತನಕ ಸೂರಿಗಳಿಂದ ಸರಿಯಾಗಿ ಪರಿಶೀಲನೆಯಾಗಿಲ್ಲ. ಅ ದಿಕ್ಕಿನಲ್ಲಿ ನಾನು ಈಗಾಗಲೇ ಕೆಲವು ಟಿಪ್ಪಣಿಗಳನ್ನೂ ಸಂಪ್ರಬಂಧಗಳನ್ನೂ ಮಂಡಿಸಿದ್ದುಂಟು.[1]ಈ ದಿಕ್ಕಿನಲ್ಲಿ ನಡೆಸಿದ ನನ್ನ ಮುಂದುವರಿದ ಸಂಶೋಧನೆಯಿಂದ ಪರಿಷ್ಕೃತಗೊಂಡ ಅಧಿಕೃತ ಮಾಹಿತಿಗಳನ್ನೆಲ್ಲ ಗರ್ಭೀಕರಿಸಿಕೊಂಡು ಸಿದ್ಧಪಡಿಸಿದ ಸಂಪ್ರಬಂಧವಿದು.[2]
ಭಾರತೀಯ ಸಂಸ್ಕೃತ ಮತ್ತು ಪ್ರಾಕ್ರುತ ಕಥಾಸಾಹಿತ್ಯದಲ್ಲೂ ಇತರ ಕೆಲವು ಭಾಷೆಗಳಲ್ಲಿಯೂ ಗಣ್ಯಸ್ಥಾನಗಳಿಸಿರುವ ಜನಪ್ರಿಯ ಚಾರುದತ್ತನ ಕಥೆಗೆ ಹಲವು ಆಯಾಮಗಳಿವೆ; ಮುಖ್ಯವಾಗಿ ಸಾಹಿತ್ಯಕ, ಚಾರಿತ್ರಿಕ, ಸಾಮಾಜಿಕ ಮತ್ತು ಧಾರ್ಮಿಕ ಮುಖಗಳಿವೆ. ಈ ಕಥೆಯ ಉಗಮ – ವಿಕಾಸಗಳನ್ನು ಅನ್ವೇಷಿಸಿದರೆ ಅದರ ಬೇರುಗಳು ಕ್ರಿಸ್ತಪೂರ್ವದ ನೆಲದಲ್ಲಿ ಇಳಿದಿರುವುದು ಕಾಣುತ್ತದೆ. ಪ್ರಶ್ನಾತೀತವಾದ ನಿರ್ದಿಷ್ಟ ಪ್ರಾಚೀನತೆಯಿರುವ ಈ ಕಥೆ ಕ್ರಿಸ್ತಪೂರ್ವದ ಕಡೆಯ ಶತಮಾನಗಳ ವೇಳೆಗಾಗಲೇ ಮಹತ್ವದ ಕವಿಗಳ ಮೆಚ್ಚುಗೆ ಗಳಿಸಿತ್ತು.
ಅ. ಭಾರತದ ಎರಡು ಬೃಹತ್ ಮಹಾಕಾವ್ಯಗಳಾದ ರಾಮಾಯಣದಲ್ಲಾಗಲಿ, ಮಹಾಭಾರತದಲ್ಲಾಗಲಿ ಚಾರುದತ್ತನ ಕಥೆ ಬರುವುದಿಲ್ಲವೆಂಬುದು ಮೊದಲು ನೆನಪಿಡಬೇಕಾದ ಮಾತು.
ಆ. ಎರಡನೆಯದಾಗಿ ಎದ್ದು ಕಾಣುವ ಅಂಶ : ಈ ಕಥೆ ಬೌದ್ಧಸಾಹಿತ್ಯ ಪರಂಪರೆಯಲ್ಲಿ ಜನಾನುರಾಗ ಸಂಪಾದಿಸಲಿಲ್ಲ; ಅಶ್ವಘೋಷನ ಅನುಪಲಬ್ಧ ನಾಟಕ ಅಪವಾದದಂತಿದೆ.[3]
ಇ. ಮೂರನೆಯ ಅಂಶ : ಈ ಕಥೆಗೆ ಎರಡು ಪ್ರಧಾನ ಪ್ರಭೆದಗಳಿವೆ; ಒಂದು ಜೈನ, ಇನ್ನೊಂದು ಅಜೈನ. ಇವೆರಡರಲ್ಲೂ ಒಳಪ್ರಭೇದಗಳೂ ಕಾಣುತ್ತವೆ.
ಈ. ನಾಲ್ಕನೆಯ ಅಂಶ : ಕ್ರಿಸ್ತಶಕ ಆರಂಭದ ವೇಳೆಗಾಗಲೇ ಚಾರುದತ್ತನ ಕಥೆ ಜೈನ – ಅಜೈನಗಳೆಂಬ ಕವಲೊಡೆದಿತ್ತು; ಈ ಎರಡು ಸಮಾನಾಂತರ ನೆಲೆಗಳಲ್ಲಿ ಕಥೆ ವ್ಯತ್ಯಾಸಗಳನ್ನು ಒಳಗೊಳ್ಳುತ್ತಾ, ವಿಸ್ತಾರವನ್ನು ಪಡೆಯುತ್ತಾ ಬೆಳೆದುಬಂದಿದೆ. ಜೈನೇತರ ಸಾಹಿತ್ಯದಲ್ಲಿ ಈ ಕಥಾವಸ್ತು : ಒಂದು ಹಂತಕ್ಕೆ ಬಂದು ನಿಂತುಬಿಟ್ಟಿತು : ಆರೇಳನೆಯ ಶತಮಾನದಿಂದೀಚೆಗೆ ಈ ಕಥೆಗೆ ದೋಹದ ಕ್ರಿಯೆ ಎಸಗಬಲ್ಲ ಕವಿವಾತ್ಸಲ್ಯದ ಸಿಂಚನವಾಗಲಿಲ್ಲ.
ಉ. ಐದನೆಯ ಅಂಶ : ಜೈನ ಕಥಾಸಾಹಿತ್ಯ ಸಂಪ್ರದಾಯದಲ್ಲಿ ಚಾರುದತ್ತನ ಕಥಾವಲ್ಲರಿ ಶತಮಾನದಿಂದ ಶತಮಾನಕ್ಕೆ ಭಾಷೆಯಿಂದ ಭಾಷೆಗೆ, ಕವಿಯಿಂದ ಕವಿಗೆ ಮರುಹುಟ್ಟು ಪಡೆಯುತ್ತ ನವನವೋಲ್ಲೇಖಶಾಲಿನಿಯಾಗಿ ಚಿರಂಜೀವ ಕಳೆಯಿಂದ ದಾಂಗುಡಿಯಿಟ್ಟಿದೆ.
ಊ. ಆರನೆಯ ಅಂಶ : ಜೈನಕವಿಗಳು ಈ ಕಥೆಯನ್ನು ಅದೆಷ್ಟು ಪೋಷಿಸಿ ಜನಪ್ರಿಯಗೊಳಿಸಿ ಸಂರಕ್ಷಿಸಿದರೆಂದರೆ, ಜೈನೇತರ ಕವಿಗಳು ಕೂಡ ಇದರಿಂದ ಪ್ರಭಾವಿತರಾದರು.
ಪ್ರಬಲ ಸಾಕ್ಷ್ಯಾಧಾರಗಳಿಂದ ಪುಷ್ಟವಾಗುವ ಈ ತೀರ್ಮಾನಗಳಿಗೆ ತಲಪಲು ಬೇಕಾದ ತೌಲನಿಕ ಅಧ್ಯಯನದ ಸಾಮಗ್ರಿಕ್ಷೇತ್ರಕ್ಕೆ ಲಗ್ಗೆ ಹಾಕುವ ಮೊದಲು ಜೈನ-ಅಜೈನ ಕಥಾ ಪರಂಪರೆಯ ಪರಿಚಯವಿರಬೇಕಾಗುತ್ತದೆ. ಈ ಸಂಪ್ರಂಬಂಧದ ಕಡೆಯಲ್ಲಿರುವ ಅನುಬಂಧ ೧೦೨ರಲ್ಲಿ ಚಾರುದತ್ತನ ಕಥೆಯನ್ನು ಅತಿ ಸಂಕ್ಷೇಪಿಸಿ ಕೊಡಲಾಗಿದೆ; ಇಲ್ಲಿನ ವಿಸ್ತೃತ ವಿಶ್ಲೇಷಣಾತ್ಮಕ ಅಧ್ಯಯನಕ್ಕೆ ಆಕರವಾಗಿರುವ ಭಿನ್ನ ಸಂಪ್ರದಾಯದ ಚಾರುದತ್ತ ಕಥಾಪ್ರಭೇದವನ್ನು, ಆಸಕ್ತರಾದ ಸಂಶೋಧಕರು, ಆಯಾ ಮೂಲಕೃತಿಗಳಲ್ಲಿರುವ ವಿಸ್ತಾರವಾದ ವಿವರವಾದ ಕಥೆಯನ್ನು ಗಮನಿಸಲು ಅವಕಾಶವಿದೆಯೆಂಬ ಗ್ರಹಿಕೆಯಿಂದ ಹೀಗೆ ತುಂಬ ಸಂಗ್ರಹವಾದ ಕಥಾಸಾರ ಕೊಟ್ಟಿದೆ.
ಆ ಜೈನ ಪರಂಪರೆಯಲ್ಲಿ ಹರಿದುಬಂದಿರುವ ಈ ಕಥೆಯು ಹೆಚ್ಚು ಜನಪ್ರಸಿದ್ಧಿ ಪಡೆದಿರುವುದು ಭಾಸ ಮತ್ತು ಶೂದ್ರಕರ ನಾಟಕಗಳಲ್ಲಿ. ಚಾರುದತ್ತನು ದೃಗ್ಗೋಚರನಾಗುವುದು ಈ ನಾಟಕಗಳ ರಂಗಸ್ಥಳದಲ್ಲಿಯೇ; ಆದರೂ, ಇದರ ಅಂಕದ ಪರದೆ ಇನ್ನೂ ಮೊದಲೇ ಅನಾವೃತವಾಗಿತ್ತೆಂಬುದು ಅಷ್ಟಾಗಿ ವಿದ್ವಲ್ಲೋಕ ಪರಿಗಣಿಸಿಲ್ಲ.
ಮಹಾಯಾನ ಬೌದ್ಧನಾದ ಅಶ್ವಘೋಷನ ಮೂರು ರೂಪಕಗಳ ಚೂರು ಪಾರು ಸಿಕ್ಕಿವೆ. ಕುಷಾನ ರಾಜರ ಕಾಲಕ್ಕೆ ಅಂದರೆ, ಕ್ರಿ.ಶ. ೨-೩ನೆಯ ಶತಮಾನಕ್ಕೆ ಸೇರಿದ ಲಿಪಿಯಲ್ಲಿ, ಮಸಿಯಲ್ಲಿ ಬರೆದ ತಾಳೆಗರಿಗಳಲ್ಲಿ, ಸಂಸ್ಕೃತ ಪ್ರಾಕ್ರುತಭಾಷೆಗಳ ನಾಟಕ ತುಣುಕುಗಳಿವೆ. ಇವುಗಳಲ್ಲಿ ಭಾಸ – ಶೂದ್ರಕರ ನಾಟಕಗಳನ್ನು ನೆನಪಿಸುವ ಒಂದು ನಾಟಕವಿದೆ: “ಇದರಲ್ಲಿ ಮಗಧವತಿ (ವೇಶ್ಯೆ), ಕೋಮುದಗಂಧ (ವಿದೂಷಕ), ಸೋಮದತ್ತ (ನಾಯಕ?), ಧಾನಂಜಯ (ರಾಜ ಪುತ್ರ?), ಗೋಬಂ(?) ಮುಂತಾದ ವರು ಬರುತ್ತಾರೆ. ಮೃಚ್ಛಕಟಿಕದಂತೆ ಇದರಲ್ಲಿಯೂ ಒಂದು ಜೀರ್ಣೋದ್ಯಾನ, ವೇಶ್ಯಾಗೃಹಗಳು ಬರುತ್ತವೆ. ಪಾತ್ರಗಳು ‘ಪ್ರವಹಣ’ (ಗಾಡಿ) ಗಳಲ್ಲಿ ಪ್ರವೇಶಿಸುತ್ತಾರೆ. ಆದರೆ ಇದು ಮಿಕ್ಕ ನಾಟಕಚಕ್ರಗಳಲ್ಲಿ ಒಂದಾದ ‘ಚಾರುದತ್ತ’ ನಾಟಕವು ’ದರಿದ್ರ ಚಾರುದತ್ತ’ ಎಂದೇ ವಿಖ್ಯಾತಿ ಪಡೆದಿದೆ. ಈ ಅಪೂರ್ಣ ನಾಟಕದ ನಾಲ್ಕು ಅಂಕಗಳು ಮಾತ್ರ ಉಪಲಬ್ದವಾಗಿದ್ದು ಕಥೆಯ ಓಟ ವೇಗವಾಗಿದೆ, ಘಟನಾವಳಿಗಳಿಂದ ನಿಬಿಡವಾಗಿದೆ. ಭಾಸನಲ್ಲಿ ಸಾಮಾಜಿಕ ವೃತ್ತಾಂತಕ್ಕೆ ಆದ್ಯತೆ, ಶೂದ್ರಕನಲ್ಲಿ ರಾಜಕೀಯ ವೃತ್ತಾಂತಕ್ಕೂ ಸಮಾನ ಸ್ಥಾನ. ಭಾಸನ (ದರಿದ್ರ) ಚಾರುದತ್ತ ಮತ್ತು ಶೂದ್ರಕನ ಮೃಚ್ಛಕಟಿಕ ನಾಟಕಗಳ ತೌಲನಿಕ ವಿಮರ್ಶೆ ನಡೆದಿದೆ.[4] ಭಾಸನ ನಾಟಕ ಪೂರ್ತಿಯಾಗಿ ದೊರೆತಿದ್ದರೆ, ಅದರ ಉತ್ತರಾರ್ಧದ ಬೆಳವಣಿಗೆ ಮುಗಿತಾಯ ಹೇಗೆ ಇರುತ್ತಿತ್ತೆಂಬುದು ತಿಳಿಯುತ್ತಿತ್ತು. ಚಾರುದತ್ತ – ವಸಂತಸೇನೆಯರ ಗಂಭೀರವಾದ ಪ್ರಣಯ ಪಲ್ಲವಿಸುವ ವಿವರ, ಈಗ ಸಿಕ್ಕಿರುವ ನಾಟಕ ಭಾಗದಲ್ಲಿದೆ. ಚಾರುದತ್ತನ ದಾನಗುಣ ಉಜ್ವಲವಾಗಿ ಪ್ರಕಾಶಿತವಾಗಿದೆ. ಭಾಸನ ಕಾಲ ಕೂಡ ಪ್ರಶ್ನಾತೀತ ರೀತಿಯಲ್ಲಿ ಖಚಿತಗೊಂಡಿಲ್ಲವಾದರೂ ಸುಮಾರು ೩೦೦ ಎಂದು ಭಾವಿಸಲಾಗಿದೆ.[5]
ಕಲ್ಪಿತವಾದ ಸಾಮಾಜಿಕ ಕಥೆಯುಳ್ಳ ರೂಪಕ (ಪ್ರಕರಣ)ವೇ ಶೂದ್ರಕನ ಮೃಚ್ಛಕಟಿಕ; ಇದು ಹತ್ತು ಅಂಕಗಳ ನಾಟಕ.[6]ಸ್ವಾರಸ್ಯವೆಂದರೆ, ಇದರಲ್ಲಿ ಚಾರುದತ್ತ – ವಸಂತಸೇನೆಯರ ಪ್ರಣಯದಂತೆ ಆರ್ಯಕ-ಪಾಲಕರಿಗೆ ಸಂಬಂಧಪಟ್ಟ ರಾಜಕೀಯ ವೃತ್ತಾಂತವೂ ಆಧಿಕಾರಕ ವಸ್ತುವಿಗೆ ಬಾಧಕವಾದ ಹಾಗೆ ನವಿರಾಗಿ ಬೆಳವಣಿಗೆ ಪಡೆಯುತ್ತದೆ.[7] ಮೃಚ್ಛಕಟಿಕದ ಚಾರುದತ್ತನು ಧೀರಶಾಂತನಂತೆಯೂ ವಸಂತಸೇನೆಯು ಪ್ರಣಯಪ್ರೇರಿತಳಾಗಿ ಹೆಚ್ಚು ಕ್ರಿಯಾಶೀಲಳಂತೆಯೂ ಚಿತ್ರಿತವಾಗಿ ದ್ದಾರೆ. ಶೂದ್ರಕನ ನಾಟಕ ಸಂವಿಧಾನ ಮೂಸೆಯಲ್ಲಿ ಶಕಾರನ ಪಾತ್ರ ಅಪೂರ್ವ ಸೃಷ್ಟಿಯಾಗಿದೆ. ಚಾರುದತ್ತನ ಚಿಕ್ಕಮಗ ರೋಹಸೇನನು ತನಗೆ ಆಟಕ್ಕೆ ಮಣ್ಣಿನ ಗಾಡಿ – ಮೃಚ್ಛಕಟಿಕ – ಬೇಡವೆಂದೂ ಚಿನ್ನದ ಬಂಡಿಯೇ ಬೇಕೆಂದೂ ಹಟ ಹಿಡಿದ ಸಂದರ್ಭ (ಆರನೆಯ ಅಂಕ)ವೇ ಈ ನಾಟಕದ ಹೆಸರಿಗೆ ಔಚಿತ್ಯ ತಂದ ಘಟನೆ. ಹೃದಯ ಡವಗಟ್ಟುವಂಥ ನಾಟಕೀಯ ಘಟನಾವಳಿ ಮತ್ತು ಅನಿರೀಕ್ಷಿತ ತಿರುವುಗಳಿವೆ.
ಶೂದ್ರಕನ ಈ ನಾಟಕ ಭಾಸನ ನಾಟಕದಿಂದ ಸ್ಫೂರ್ತಿಗೊಂಡು ಹುಟ್ಟಿದ್ದೆಂದು ಬಲ್ಲಿದರು ಭಾವಿಸಿದ್ದಾರೆ.[8] ಭಾಸಶೂದ್ರಕರ ನಾಟಕ ನಡೆಯುವ ನಗರ ಉಜ್ಜಯಿನಿ. ಈ ನಾಟಕಗಳ ನಾಯಕಿ ವೇಶ್ಯೆ ವಸಂತಸೇನೆ: “ವೇಶ್ಯೆಯಾದರೂ ಅವಳು ಸಂಪನ್ನೆ, ಘನವಂತೆ, ಗುಣಗೌರವ ಪಕ್ಷಪಾತಿನಿ; ಆದ್ದರಿಂದ ತನ್ನ ವೃತ್ತಿಗೆ ವಿರುದ್ಧವಾಗಿ ಒಬ್ಬ ಗುಣವಂತನಾದ ಬಡವನನ್ನು ಮೆಚ್ಚಿ ಅವನನ್ನು ಹುಡುಕಿಕೊಂಡು ಹೋಗುವಳು. ಪ್ರಣಯ ಚರಿತ್ರೆಯಲ್ಲಿ ಇದು ಅಪರೂಪ. ಸ್ತ್ರೀ ಮೋಹದಲ್ಲಿ ಸಿಕ್ಕಿ ನರಳಿ ಬೀಳಾಗುವ ಪುರುಷರ ಚರಿತ್ರೆಯೇ ಕಥೆಗಳಲ್ಲಿ ಸಾಮಾನ್ಯವಾಗಿ ಪ್ರತಿಪಾದಿತವಾಗಿರುವುದು.
ರತ್ನಾವಳಿ ಮುಂತಾದ ನಾಟಕಗಳಲ್ಲಿರುವಂತೆ ಇದರ ನಾಯಕನು ಹೆಂಡತಿಗೆ ಹೆದರಿಕೊಂಡು ನಡೆಯಬೇಕಾದದ್ದಿಲ್ಲ. ಕೈ ಹಿಡಿದ ಹೆಂಡತಿಯೂ ಮೆಚ್ಚಿಬಂದ ಉಪಪತ್ನಿಯೂ ಇಬ್ಬರೂ ಅಕ್ಕತಂಗಿಯರಂತಿರುವರು …..”.[9] ಭಾಸ ಮತ್ತು ಶೂದ್ರಕರ ನಾಟಕಗಳು ಅಧಿಕಾಂಶ ಪ್ರಾಕೃತ ಭಾಷೆಯಲ್ಲಿವೆ. ಈ ನಾಟಕಕಾರರ ಕಾಲ ವಿಚಾರ ಚರ್ಚೆಯ ಕಕ್ಷೆಯಲ್ಲಿ, ಪ್ರಾಕೃತ ಭಾಷೆಯ ಸ್ವರೂಪ ಕೂಡ ಒಂದು ಗಟ್ಟಿ ಆಧಾರ : ಶೂದ್ರಕ ಯಾವ ಕಾಲದವನೆಂಬುದೂ ವಿವಾದದಲ್ಲಿದ್ದರೂ ಸುಮಾರು ೪೦೦ ಎಂಬುದು ಸ್ವೀಕೃತವಾಗಿ ಮಾನ್ಯವಾಗಿದೆ.[10]
ಭಾಸ – ಶೂದ್ರಕರ ಈ ಪ್ರಸ್ತಾಪಿತ ನಾಟಕಗಳ ವಸ್ತು ಯಾವ ಮೂಲದಿಂದ ಬಂದದ್ದು ಎಂದು ವಿದ್ವಾಂಸರು ವಿವೇಚಿಸಿದ್ದಾರೆ. “ಈ ನಾಟಕದ (ಮೃಚ್ಛಕಟಿಕ) ವಸ್ತುವಿಗೆ ಬೃಹತ್ಕಥೆಯೇ ಮೂಲವಿರಬಹುದು.ಚಾರುದತ್ತ- ವಸತತಿಲಕೆಯರ ಕಥೆಯೂ ಪಾಲಕರಾಜನ ವೃತ್ತಾಂತವೂ ಜೈನರ ಹರಿವಂಶ (ನೇಮಿನಾಥಪುರಾಣ) ದಲ್ಲಿಯೂ ಬರುತ್ತದೆ. ಆದರೆ ಅದು ಮೂಲವಾಗಿರಲಾರದು” ಎಂದು ಎ.ಆರ್. ಕೃ. ಸಣ್ಣ ಆಡಿಟಿಪ್ಪಣಿಯಲ್ಲಿ ಇತ್ತ ಬೊಟ್ಟು ಮಾಡಿದ್ದಾರೆ.[11] ವಾಸ್ತವವಾಗಿ ಗುಣಾಢ್ಯನ ಬೃಹ್ಹತ್ಕಥೆ ಕುರಿತು, ಅದರಲ್ಲಿನ ಚಾರುದತ್ತಕಥೆಯ ಸ್ವರೂಪ ಕುರಿತು ಕೆಲವು ವಿದ್ವಾಂಸರು ಅಧ್ಯಯನ ಕೈಗೊಂಡಿದ್ದುಂಟು. ಭಾರತ ರಾಮಯಣಗಳಷ್ಟೇ ಮಹಾಪುರಾಣವೂ ಬೃಹತ್ಕಥಾವೂ ಮಹತ್ವದ ಕೃತಿಗಳು. ಪೈಶಾಚೀ (ಪೈಶಾಚಿಕ, ಪೈಶಾಚಿಕೀ) ಭಾಷೆಯಲ್ಲಿ ರಚಿಸಲಾದ ಗುಣಾಧ್ಯಕವಿಯ ಕೃತಿ ಅನುಪಲಬ್ಧ. ಆತನ ಬೃಹತ್ಕಥೆಯನ್ನು ದುರ್ವಿನೀತನೆಂಬ ಗಂಗರಾಜನು ಆರನೆಯ ಶತಮಾನದಲ್ಲಿ ಪೈಶಾಚೀ ಭಾಷೆಯಿಂದ ಸಂಸ್ಕೃತಕ್ಕೆ ಪರಿವರ್ತಿಸಿದನೆಂದು ತಿಳಿದುಬರುತ್ತದೆ.[12] ದುರ್ವಿನೀತನ ‘ವಡ್ಡ ಕಥೆ’ ಯನ್ನು ಆಧರಿಸಿ ತಮಿಳಿನಲ್ಲಿ ಕೊಂಗುವೇಳಿರ್ ಎಂಬ ಜೈನ ಲೇಖಕನು ‘ಪೆರುಂಗತೈ’ ರಚಿಸಿದ್ದಾನೆ; ಅದರಲ್ಲಿ ನರವಾಹನದತ್ತ, ಉದಯನರ ಕಥೆಗೇ ಪ್ರಾಮುಖ್ಯವಿದೆ.[13]
ಭಾಸ, ದಂಡಿ, ಬಾಣ, ಸುಬಂಧು, ಹರ್ಷ, ಉದ್ಯೋತನ ಸೂರಿ, ಜಿನಸೇನ, ಸೋಮದೇವ ಸೂರಿ, ಧನಪಾಲ, ಹೇಮಚಂದ್ರ – ಮುಂತಾದ ಪ್ರಾಚೀನ ಲೇಖಕರು ಗುಣಾಢ್ಯನಿಗೂ ಬೃಹತ್ಕಥೆಯೂ ಗೌರವ ತೋರಿದ್ದಾರೆ. ಅವರ ಕಾಲಕ್ಕೆ ಗುಣಾಢ್ಯನ ಕೃತಿ ಕಣ್ಣ ಮುಂದಿತ್ತು. ಬುಧಸ್ವಾಮಿಯ ಬೃಹತ್ಕಥಾಶ್ಲೋಕಸಂಗ್ರಹ (ಸು. ೮ನೆಯ ಶತಮಾನ), ಕ್ಷೇಮೇಂದ್ರನ ಬೃಹತ್ಕಥಾ – ಮಂಜರೀ (೧೦೨೯ – ೧೦೬೪) ಮತ್ತು ಸೋಮದೇವನ ಕಥಾಸರಿತ್ಸಾಗರ (೧೦೬೩ – ೧೦೮೧) ಈ ಮೂರು ಸಂಸ್ಕೃತ ಕೃತಿಗಳು ಗುಣಾಢ್ಯನ ಬೃಹತ್ಕಥೆಯ ಸಂಸ್ಕೃತ ಅನುವಾದಗಳೆಂದು ಗೃಹೀತವಾಗಿವೆ.[14]ಇವು ಮೂರೂ ಕಾವ್ಯಗಳು ಬೇರೆ ಬೇರೆಯಾಗಿ ತನಿಯಾಗಿ ನಿಲ್ಲುತ್ತವೆಯಾದರೂ ಇವಕ್ಕೆ ಮೂಲಗ್ರಂಥ ಮಾತ್ರ ಗುಣಾಢ್ಯನ ಬೃಹತ್ಕಥೆಯೇ ಆಗಿದೆ. ವಾಲ್ಮೀಕಿ ವ್ಯಾಸ ಜಿನಸೇನ ಗುಣಭದ್ರ ಮೊದಲಾದವರಂತೆ ದೊಡ್ಡ ಕವಿಯಾದ ಗುಣಾಢ್ಯನ ಕಾಲವಿಚಾರ ಚರ್ಚಾತೀತವಲ್ಲ; ೧ ರಿಂದ ೬ ನೆಯ ಶತಮಾನದವರೆಗೆ ತೂಗಾಡುತ್ತಿದೆ.[15]ಅಶ್ವಘೋಷ (?), ಭಾಸ, ಶೂದ್ರಕಾದಿಗಳಿಗೆ ಆಕರ ಸ್ವರೂಪಿಯಾಗಿದ್ದು ಸ್ಪೂರ್ತಿ ಕೊಟ್ಟಿರಬಹುದಾದ ಬೃಹತ್ಕಥಾದ ಗುಣಾಢ್ಯನು ೧-೨ ನೆಯ ಶತಮಾನಗಳಿಗೆ ಸೇರಿದವನೆಂದು ಪ್ರಾಜ್ಞರು ಭಾವಿಸಿದ್ದಾರೆ.[16]
ಗುಣಾಢ್ಯನ ಬೃಹತ್ಕಥೆಯ ಪ್ರಾಕೃತ ಪಾಠಪರಂಪರೆಯೆಂದು, ಮೂಲವನ್ನು ಬಹುವಾಗಿ ಹೋಲುತ್ತದೆಂದು ಪರಿಗಣಿತವಾಗಿರುವ ಇನ್ನೊಂದು ಅತ್ಯಂತ ಮಹತ್ವದ ಕಾವ್ಯ ‘ವಸುದೇವಹಿಂಡಿ’. ಜರ್ಮನಿಯ ಕೀಲ್ ವಿಶ್ವವಿದ್ಯಾಲಯದಲ್ಲಿ ಸಂಶೋಧಕ ಪ್ರಾಧ್ಯಾಪಕರಾಗಿದ್ದ, ಜಗದೀಶಚಂದ್ರ (ಜೆ.ಸಿ.) ಜೈನ್ ಅವರ ಹಲವು ವರ್ಷಗಳ ಸಂಶೋಧನ ಪರಿಶ್ರಮದಿಂದ, ಬೃಹತ್ಕಥಾಮಂಜರಿ ಮತ್ತು ಕೆಲವು ಪ್ರಾಕೃತ (ಅ) ಪ್ರಕಟಿತ ಕೃತಿಗಳ ಸಂವಾದಿ ಕಥಾಭಾಗಗಳೊಂದಿಗೆ ತುಲನಾತ್ಮಕ ಸಾಮಗ್ರಿಯನ್ನು ತಕ್ಕೆಡೆಗಳಲ್ಲಿ ಹೋಲಿಸುತ್ತ ಸಿದ್ಧಪಡಿಸಿರುವ ಡಾ || ಜೈನರ ‘ದಿ ವಸುದೇವ ಹಿಂಡಿ’ ಯು ಪ್ರಸ್ತುತ ಚಾರುದತ್ತನ ಕಥೆಯ ಸಂಶೋಧಕರಿಗೆ ವಿಶೇಷ ನೆರವು ನೀಡುತ್ತದೆ.
‘ವಸುದೇವಹಿಂಡಿ’ ಎಂಬ ಕೃತಿ ಮಹಾರಾಷ್ಟ್ರೀ ಪ್ರಾಕೃತ ಭಾಷೆಯಲ್ಲಿ ರಚಿತವಾಗಿದೆ: ಇದರ ಲೇಖಕನು ಸಂಘದಾಸಗಣಿವಾಚಕ.[17] ಹನ್ನೆರಡು, ಕೆಲವು ತಾಳೆಯೋಲೆಯೂ ಸೇರಿ, ಹಸ್ತಪ್ರತಿಗಳ ಸಹಾಯದಿಂದ ಸಿದ್ಧಪಡಿಸಿ ಪ್ರಕಟಿಸಿದ್ದರೂ ೨೯ ಲಂಬಕಗಳಿರುವ ವಸುದೇವಹಿಂಡಿಯಲ್ಲಿ (ಖಂಡ I) ೧೧,೦೦೦ ಶ್ಲೋಕಗಳಲ್ಲಿ ಸುಮಾರು ೫೦ರಷ್ಟು ದೊರೆತಿಲ್ಲ; ನಮ್ಮ ಈ ಸಂಪ್ರಬಂಧ ವಿವೇಚನೆಯಾದ ಚಾರುದತ್ತಕಥೆಗೆ ಸಂಬಂಧಿಸಿದ ಕೆಲವು ಸಾಲುಗಳು ಕೂಡ ಕಳೆದು ಹೋಗಿವೆ.[18] ವಸುದೇವಹಿಂಡಿಯ ಎರಡನೆಯ ಖಂಡದಲ್ಲಿ ೭೧ ಲಂಬಕಗಳೂ ೧೭,೦೦೦ ಶ್ಲೋಕಗಳೂ ಇದ್ದು ಅದನ್ನು ಧರ್ಮಸೇನಗಣಿ ರಚಿಸಿದ್ದಾನೆ.[19] ಅಂದರೆ ವಸುದೇವಹಿಂಡಿಯು ೨೮ ಸಾವಿರ ಶ್ಲೋಕ ಪ್ರಮಾಣದ ಬೃಹತ್ ಕಾವ್ಯ.
ವಸುದೇವಹಿಂಡಿಯ ಪ್ರಭಾವ ಜೈನ ಕಥಾಸಾಹಿತ್ಯದ ಮೇಲೆ ಗಾಢವಾಗಿ ಆಗಿದೆ. ವಸುದೇವಹಿಂಡಿಯನ್ನು ಮೊತ್ತ ಮೊದಲ ಬಾರಿಗೆ ಹೆಸರಿಸಿರುವುದು ಜಿನಭದ್ರಗಣಿ ಕ್ಷಮಾಶ್ರಮಣನ ಷಣ್ಣವತೀ ಕೃತಿಯಲ್ಲಿ : ಇದರ ಕಾಲ ಕ್ರಿ.ಶ. ೬೧೦. ಆದ್ದರಿಂದ ಸ್ಟೆನ್ ಕೊನೊ ಅವರು ಹೇಳಿರುವ ‘ವಸುದೇವಹಿಂಡಿ ೭೦೦ ರ ತರುವಾಯ ರಚಿತವಾಗಿರ ಬೇಕು’ ಎಂಬ ಅಭಿಪ್ರಾಯ ನಿಲ್ಲುವುದಿಲ್ಲ.[20] ಲುಡ್‍ವಿಂಗ್ ಆಲ್ಸ್‌ಡೊರ್ಫ್, ಜೆ, ಸಿ. ಜೈನ್, ಹೀರಾಲಾಲ್ ಜೈನ್ ಮೊದಲಾದವರು ಅಂತರ ಬಾಹ್ಯ ಪ್ರಾಮಣ್ಯಗಳಿಂದ ಸಂಘದಾಸಗಣಿವಾಚಕನ ‘ವಸುದೇವಹಿಂಡಿ’ ಪ್ರಾಕೃತ ಕೃತಿಯ ಕಾಲ ಪ್ರಚೀನತೆವೆಂದು ಅಭಿಪ್ರಾಯಪಟ್ಟಿದ್ದಾರೆ. ಜೈನ ರಾಮಾಯಣದ ಪ್ರಾಚೀನತರ ರೂಪಾಂತರವನ್ನು ಒಳಗೊಂಡಿರುವುದರಿಂದಲೂ ಮಹಾರಾಷ್ಟ್ರೀ ಪ್ರಾಕೃತದ ಮೂಲ ಸ್ವರೂಪವಿರುವುದರಿಂದಲೂ ವಸುದೇವಹಿಂಡಿ, ಮೂರನೆಯ ಶತಮಾನಕ್ಕಿಂತ ಹಿಂದೆ, ಪ್ರಾಯಃ ಒಂದು ಅಥವಾ ಎರಡನೆಯ ಶತಮಾನದಲ್ಲಿ ರಚಿತವಾಗಿರಬೇಕೆಂದು ಜೆ.ಸಿ.ಜೈನ್ ದೃಢಪಡಿಸಿದ್ದಾರೆ.[21]
ಸಂಘದಾಸಗಣಿವಾಚಕನ ವಸುದೇವಹಿಂಡಿ ಪ್ರಾಕೃತ ಗದ್ಯಕಾವ್ಯದಲ್ಲಿ, ೧೨೬ ರಿಂದ ೧೫೫ ನೆಯ ಭಾಗಗಳವರೆಗೆ, ನೂರಾರು ಶ್ಲೋಕ ಪ್ರಮಾಣದಲ್ಲಿ ಚಾರುದತ್ತನ ಕಥೆ ಹರಡಿಕೊಂಡಿದೆ. ವಸುದೇವನು ವಿವಾಹಮಂಟಪ ಹೊಕ್ಕು ಸ್ವಯಂವರ ಪರೀಕ್ಷೆಯಲ್ಲಿ ತನ್ನ ವೀಣಾವಾದನ ನೈಪುಣ್ಯದಿಂದ ಗಂಧರ್ವದತ್ತಾಳನ್ನು ಗೆಲ್ಲುವ ಪ್ರಸಂಗದಲ್ಲಿ ಪ್ರಾರಂಭವಾಗುವ ಚಾರುದತ್ತನ ಆಖ್ಯಾನ ತಾನೇ ಒಂದು ಸ್ವತಂತ್ರ ಕಾವ್ಯವಾಗಿ ನಿಲ್ಲುವ ವಿಸ್ತಾರ ವೈಭವ ಸ್ವಂತ ಕಾಂತಿಯಿಂದ ಹಬ್ಬಿದೆ. ಜೆ.ಸಿ. ಜೈನ್ ಅವರ ಇಂಗ್ಲಿಷ್ ಅನುವಾದದಲ್ಲಿ ಸುಮಾರು ೭೫ ಪುಟದಷ್ಟು ಈ ಕಥೆ ಆವರಿಸಿಕೊಂಡಿದೆ.[22] ಬೃಹತ್ ಕಥಾಶ್ಲೋಕ ಸಂಗ್ರಹ (ಬುಧಸ್ವಾಮಿ)ದಲ್ಲಿ ಸ್ವಾನುದಾಸ, ನರವಾಹನದತ್ತ ಎಂಬುದಕ್ಕೆ ಪ್ರತಿಯಾಗಿ ವಸುದೇವ ಹಿಂಡಿಯಲ್ಲಿ ಚಾರುದತ್ತ, ವಸುದೇವ ಎಂಬ ಹೆಸರುಗಳು ಬಂದಿವೆಯೇ ಹೊರತಾಗಿ ಉಳಿದ ಕಥಾವಿವರಗಳು ಹಸಿಹಸಿಯಾಗಿ ಹಾಗೆ ಹಾಗೇ ಇವೆ.[23] ಪುನ್ನಾಟಸಂಘದ ಜಿನಸೇನರ ಹರಿವಂಶಪುರಾಣಕ್ಕೂ ದೇವೇಂದ್ರಸೂರಿಯ ಕೃಷ್ಣಚರಿತ್ರ ಮುಂತಾದ ಹಲವು ಸಂಸ್ಕೃತ ಪ್ರಾಕೃತಕಾವ್ಯಗಳಿಗೂ ವಸುದೇವಹಿಂಡಿ ಸ್ಫೂರ್ತಿ ಕೊಟ್ಟಿದೆ; ಪ್ರಧಾನವಾಗಿ ಚಾರುದತ್ತನ ಕಥೆಗಳಿಗೆ ಮೂಲಮಾತೃಕೆಯೆನಿಸಿದೆ.[24]
ಚಾರುದತ್ತ – ವಸಂತಸೇನಾರ ಪ್ರಣಯ ಪ್ರಸಂಗ, ಪರಸ್ಪರ ಪ್ರಾಮಾಣಿಕ ಸಂವೇದನೆ, ಅದರಲ್ಲಿಯೂ ಸೂಳೆಯೊಬ್ಬಳು ಆದರ್ಶ ಗರತಿ ಗೃಹಿಣಿಯಾಗಿ ಪರಿವರ್ತಿತಳಾಗುವ ಅಪೂರ್ವ ನಿದರ್ಶನ – ಸಾಮಾನ್ಯರನ್ನೂ ಕವಿಗಳನ್ನೂ ಉದ್ದೀಪಿಸಿ ಜನಪ್ರಿಯವಾಗಿರಬೇಕು : ಈ ಜನಾದರಣೆಯಿಂದಾಗಿ ಜನಪದರು ಕಥೆಗಳನ್ನೂ ಹಾಡು ಗಳನ್ನೂ ಕಟ್ಟಿರಬೇಕು: ಇಂಥದೊಂದು ಜನಪದಸಾಹಿತ್ಯ ಪರಂಪರೆ ಗುಣಾಢ್ಯನಿಗೂ ಹಿಂದಿನಿಂದ ಪ್ರಚಲಿತವಾಗಿರಬೇಕು: ಈ ಕಥೆ ಜನಪದಸಾಹಿತ್ಯದಿಂದ ಒಂದು ಕಡೆ ಬೃಹತ್ಕಥೆ ಮೂಲಕವೂ, ಇನ್ನೊಂದು ಕಡೆ ಅಶ್ವಘೋಷ ಭಾಸ ಶೂದ್ರಕರ ಮೂಲಕವೂ, ಮತ್ತೊಂದು ಕಡೆ ಜೈನಕೃತಿಗಳ ಮೂಲಕವೂ ಪ್ರಕೃತ ಸಂಸ್ಕೃತ ಕಾವ್ಯಕ್ಷೇತ್ರವನ್ನು ಪ್ರವೇಶಿಸಿ ವಿರಾಜಮಾನವಾಗಿರಬೇಕು – ಹೀಗೆ ಈ ದಿಕ್ಕಿನಲ್ಲಿ ಪರಿಭಾವಿಸಲು ಅವಕಾಶವಿದೆ.
ಚಾರುದತ್ತನ ಪಾತ್ರಚಿತ್ರಣ, ಒಟ್ಟು ವ್ಯಕ್ತಿತ್ವವನ್ನು ಸಮೀಕ್ಷಿಸುವಾಗ ಎರಡು ತುದಿಗಳು ಕಾಣುತ್ತವೆ. ಅಶ್ವಘೋಷ ಭಾಸ ಶೂದ್ರಕರು ಉತ್ತರ ಧ್ರುವದಲ್ಲಿ; ಬೃಹತ್ಕಥಾ ಪರಂಪರೆಯ ಲೇಖಕರು ದಕ್ಷಿಣ ದ್ರುವದಲ್ಲಿ, ಜೈನ ಪರಂಪರೆ ಪೂರ್ತಿ ಬೃಹತ್ಕಥಾ ಪರಂಪರೆಯಿಂದ ಮುಂದುವರಿದಿದೆ : ನೆನಪಿಡಬೇಕಾದ, ಒಂದು ಸಮಾನ ಭಾಷೆಗೆ ಸಂಬಂಧಿಸಿದ, ವಿಷಯ; ಮೇಲಿನ ನಾಟಕಗಳು ಮತ್ತು ಬೃಹತ್ಕಥಾ ಪರಂಪರೆಯ ಪ್ರಾಕೃತಕ್ಕೆ ಪಟ್ಟ ಕಟ್ಟಿವೆ. ಚಾರುದತ್ತನ ಜೀವನ ವಿವರಗಳನ್ನೂ ಗೆಳೆಯರ ಬಳಗವನ್ನೂ ವಸಂತಸೇನಾ ಪ್ರಕರಣವನ್ನೂ ದೇಶವಿದೇಶಗಳ ಪ್ರವಾಸ ಕಥನವನ್ನೂ ಸರಿಯಾಗಿ – ಕ್ರಮವಾಗಿ ಗುರುತಿಸಲು ಜೈನ – ಅಜೈನ ಎರಡೂ ಪರಂಪರೆಯ ನಿರೂಪಣೆಯನ್ನು ಅವಶ್ಯ ಅನುಲಕ್ಷಿಸಬೇಕಾಗುತ್ತದೆ.[25]
ಈ ಸಂಪ್ರಬಂಧದ ಆರಂಭದಲ್ಲಿಯೇ ಹೇಳಿದೆ : ಚಾರುದತ್ತನು ಕಥೆಯಲ್ಲಿ ಜೈನ – ಅಜೈನ ಎಂಬ ಎರಡು ಸ್ಪಷ್ಟ ಪಾಠ ಸಂಪ್ರದಾಯಗಳಿವೆ; ಮತ್ತು ಇವೆರಡೂ ಪರಂಪರೆಗಳಿಂದ ಸಿಗುವ ವಿಪುಲ ಸಾಮಗ್ರಿಯ ತುಲನಾತ್ಮಕ ಅಧ್ಯಯನ ಉಪಯುಕ್ತ, ಮೂಲಕಥೆಯ ಸ್ವರೂಪವನ್ನು ಪುನಾರಚಿಸುವ ಪ್ರಯತ್ನಕ್ಕೆ. ಇವೆರಡು ಕಥಾರೂಪಗಳಲ್ಲಿ ಸಮಾನ – ಅಸಮಾನ ಅಂಶಗಳಿವೆಯಾದರೂ ಅವುಗಳ ಅಭ್ಯಾಸದಿಂದ ತಿಳಿದುಬರುವ ಸಂಗತಿಗಳು ಕುತೂಹಲಕಾರಿಯಾಗಿವೆ.
ಜೈನ ಪರಂಪರೆಯಲ್ಲಿ ಚಾರುದತ್ತ ಚರಿತೆಯ ಕಾಳುಗಳ ಬಿತ್ತನೆ, ಮೊಳಕೆ. ಚಿಗುರುವಿಕೆ, ಹದವಾಇ ಆಳವಾಇ ಬೇರುಬಿಟ್ಟು ಮೈತಳೆದದ್ದು – ಇದರ ವ್ಯಾಸಂಗಕ್ಕೆ ಬೇಕಾಗುವ ಆಧಾರಗಳು ಉಪಲಬ್ಧವಾಗಿವೆ : ಅವನ್ನು ಕಾಲ ಕ್ರಮಾಧಾರದಿಂದ ಪರಾಮರ್ಶಿಸಬಹುದು. ಜೈನ ವಾಙ್ಮಯದಲ್ಲಿ ‘ಆರಾಧನಾ’ ಗ್ರಂಥ ವೈಶಿಷ್ಟ್ಯ ಪೂರ್ಣವೆನಿಸಿದೆ.[26] ಈ ಗ್ರಂಥಕ್ಕೆ ಆರಾಧನಾ, ಮೂಲಾರಾಧನಾ, ಭಗವತೀ ಆರಾಧನಾ, ಬೃಹದಾರಾಧನಾ ಎಂಬ ಇತರ ರೂಢಿಯ ಹೆಸರುಗಳಿವೆ.[27]ಇದರ ಲೇಖಕನೂ ಸಹ ಶಿವಾರ್ಯ, ಶಿವಗುಪ್ತ, ಶಿವಕೋಟಿ, ಶಿವಭೂತಿ, ಶಿವಕೋಟ್ಯಾಚಾರ್ಯ, ಸಿವಜ್ಜ, ಶಿವಕೋಟಿ ಮುನಿ-ಎಂಬ ಹೆಸರುಗಳಿಂದ ಮಾನ್ಯನಾಗಿದ್ದಾನೆ[28]: ‘ಈ ಗ್ರಂಥವು ಬಹುತರ ಕ್ರಿ.ಶ. ಪ್ರಾರಂಭದ ಶತಮಾನಗಳಿಂದ ಸೇರಿದುದಾಗಿರಬೇಕು’[29]ಎಂದು ಹೀರಾಲಾಲ್ ಜೈನ್, ‘ಕುಂದಕುಂದರಿಗಿಂದ ಶಿವಾರ್ಯನೇ ಹಿರಿಯನಾಗಿರುವುದೂ ಸಂಭಾವ್ಯ’ ಎಂದು ಆ. ನೇ. ಉಪಾಧ್ಯೆ[30] ಸೂಚಿಸಿದ್ದಾರೆ. ಪ್ರಾಯಃ ಒಂದನೆಯ ಶತಮಾನದವನಾದ ಈ ಶಿವಕೋಟ್ಯಾಚಾರ್ಯನು ತನ್ನೊಂದು ಗಾಹೆಯಲ್ಲಿ ಇಡೀ ಚಾರುದತ್ತನ ಜೀವನ ವೃತ್ತಾಂತ ಸಾರವನ್ನು ಭಟ್ಟೆಯಿಳಿಸಿ ಕೊಟ್ಟಿದ್ದಾನೆ:
            ಜಾದೋ ಹು ಚಾರುದತ್ತೋ ಗೋಟ್ಠೀ ದೋಸೇಣ ತಹ ವಿಣೀದೋ ವಿ
ಗಣಿಯಾಸತ್ತೋ ಮಜ್ಜೇಸತ್ತೋ ಕುಲದೂಸಓ ಯ ತಹಾ ||[31]
ಗಾಥಾರ್ಥ : ಚಾರುದತ್ತ ಶ್ರೇಷ್ಟಿಯು ವಿನಯವುಳ್ಳವನಾಗಿದ್ದರೂ ಕೂದ ಸಂಗತಿಯ ದೋಷದಿಂದ ವೇಶ್ಯೆಯಲ್ಲಿ ಅಸಕ್ತನಾದನು, ಮಧ್ಯಪಾನದಲ್ಲಿ ಅಸಕ್ತನಾದನು, ಮತ್ತು ತನ್ನ ಕುಲದವರ ದೂಷಣೆಗೆ ಪಾತ್ರನಾದನು.
ಮೂಲಾರಾಧನಾ ಕಾಲಕ್ಕಾಗಲೆ, ಕ್ರಿ.ಶ. ಒಂದನೆಯ ಶತಮಾನದ ವೇಳೆಗೆ ಚಾರುದತ್ತವ ಕತೆ ಜೈನ ಪರಂಪರೆಯ ಪ್ರವಾಹದಲ್ಲಿ ವಿಲೀನವಾಗಿತ್ತೆಂಬುದಕ್ಕೆ ಈ ಗಾಹೆ ಸಾಕ್ಷಿ : ಇದರೊಂದಿಗೆ ಸು. ೩-೪ ನೆಯ ಶತಮಾನದ ಸಂಘದಾಸಗಣಿ ವಾಚಕನ ವಸುದೇವಹಿಂಡಿ ಇನ್ನೊಂದು ದೃಷ್ಟಾಂತ. ಇವುಗಳೊಂದಿಗೇನೆ ಸಮೀಕರಿಸಿ ಹೇಳಬೇಕಾದ ಪೂರಕ ಪುರಾವೆಗಳೆಂದರೆ ಪ್ರಾಚೀನ ಜೈನಾಗಮ ಗ್ರಂಥಗಳಲ್ಲೂ ಸಿಗುವ ಸಂವಾದಿ ಕಥೆಯಿರುವ ಅನ್ಯಾನ್ಯ ಆಕರಗಳು : i) ಆಚಾರಾಂಗ ಚೂರ್ಣಿ[32]; ii) ಶ್ರೀಲಾಂಕನ ಸೂರ್ತ್ರ ಕೃತಾಂಗ ವೃತ್ತಿ[33]; iii) ಸೂತ್ರ ಕೃತಾಂಗ ಚೂರ್ಣಿ.[34]
ಇವುಗಳಲ್ಲಿ ಚಾರುದತ್ತ ವರ್ತಕಶ್ರೇಷ್ಠನು ವೇಶ್ಯೆಯಿಂದ ಆಸ್ತಿ ಕಳೆದುಕೊಂಡು, ತನ್ನ ಸೋದರಮಾವನೊಂದಿಗೆ ಸುವರ್ಣಭೂಮಿಯ ತನಕ ಸಂಚಾರ ಕೈಗೊಂಡಿದ್ದು – ಈ ವಿವರಗಳು ಮೇಲಿನ ಆಗಮಗ್ರಂಥಗಳಲ್ಲಿ ದಾಖಲಾಗಿವೆ. ಈ ಧಾರ್ಮಿಕ ಹಿನ್ನೆಲೆಯಿಂದ ಮೂಲಾರಾಧನೆಯ ಗಾಹೆಯಲ್ಲಿ ಕೆನೆಕಟ್ಟಿದಂತೆ ಹರಳುಗೊಂಡಿರುವ ಚಾರುದತ್ತನ ಕಥೆಯು ಆಗಮಕಾರರ ಅಂಗೀಕಾರದ ಮುದ್ರೆ ಹೊತ್ತಿರುವುದಕ್ಕೆ ತಕ್ಕ ನಿದರ್ಶನವಾಗಿದೆ. ಈ ಉದಾಹರಣೆಗಳಿಗೆ ಸ್ಪಷ್ಟ ಪುಷ್ಟಿ ವಸುನಂದಿಯ ಶ್ರಾವಕಾಚಾರದಲ್ಲಿ ಸಿಗುತ್ತದೆ: ಆ ಕೃತಿಯ ಏಳು ಗಾಹೆಗಲಲ್ಲಿ ಸಪ್ರವ್ಯಸನ ದೋಷಗಳನ್ನೂ, ಆ ವ್ಯಸನಗಳಿಗೆ ಒಳಗಾಗಿ ಕಷ್ಟ ನಷ್ಟಗಳನ್ನು ಅನುಭವಿಸಿದವರ ಹೆಸರುಗಳನ್ನೂ ವರ್ಣಿಸಿದೆ. ಅವುಗಳಲ್ಲಿ, ವೇಶ್ಯಾಸಂಗ ಮಾಡಿದ್ದರಿಂದ, ಸರ್ವತ್ರ ನಿಪುಣನಾಗಿದ್ದ ಚಾರುದತ್ತನು ಹಣ ಕಳೆದುಕೊಂಡು, ದುಃಖ ಹೊಂದಿ, ಪರದೇಶಿಯಾದನು – ಎಂದು ಒಂದು ಗಾಹೆ ತಿಳಿಸುತ್ತದೆ:
ಸವ್ವತ್ಥ ಣಿವುಣ ಬುದ್ಧೀ ವೇಸಾಸಂಗೇಣ ಚಾರುದತ್ತೋ ವಿ
ಖ‍ಇ‍ಊಣ ಧಣಂ ಪತ್ತೋ ದುಕ್ಖಂ ಪರದೇಶ ಗಮಣಂ ಚ ||[35]
ಮೂಲಾರಾಧನಾ, ಶ್ರಾವಕಾಚಾರ[36]ಮತ್ತು ಇತರ ಆಗಮಕೃತಿಗಳಲ್ಲಿ ಸೂತ್ರ ಪ್ರಾಯರಾಗಿ ಕೆಲವು ಸಾಲುಗಳಲ್ಲಿ ಇಡೀ ಕಥೆಯನ್ನು ಸಂಕ್ಷೇಪಿಸಿ, ಅದರಿಂದ ಪ್ರತೀತವಾಗುವ ಧಾರ್ಮಿಕಪರವಾದ ನೀತಿಯೊಂದನ್ನು ಉಪದೇಶಿಸುವ ರೀತಿಯ ವರ್ಣನೆಯಿದೆ. ಆದರೆ ಸಂಘದಾಸಗಣಿವಾಚಕನ ‘ವಸುದೇವಹಿಂಡಿ’ ಯಲ್ಲಿ ಮಾತ್ರ ಚಾರುದತ್ತನ ಕಥೆ ಮಳೆಗಾಲದ ನದಿಯಾಗಿ ತುಂಬಿ ಹರಿದಿದೆ.
ಚಾರುದತ್ತನ ಕಥೆಯನ್ನು, ಅನ್ಯ ಕಥೆ/ವಸ್ತುಗಪ್ರಧಾನವಾದ ಕೃತಿಯ ನಡುವೆ, ಉದಾಹರಿಸುವ ಪದ್ಧತಿ ಕೂಡ ಸಾವಿರ ವರ್ಷಗಳಿಂದಲೂ ಬೆಳೆದು ಬಂದಿದೆಯೆಂಬ ವಿಶೇಷ ಅಂಶವನ್ನೂ ಇಲ್ಲಿಯೇ ಹೇಳಬಹುದು. ಅಶ್ವಗೋಷ, ಭಾಸ, ಶೂದ್ರಕರಲ್ಲಿ ಹಾಗಲ್ಲ; ಅವರ ವಸ್ತುವೇ ಚಾರುದತ್ತನನ್ನು ಕುರಿತದ್ದು. ಆದರೆ ಗುಣಾಢ್ಯನ ಬೃಹತ್ಕಥಾ, ಅದರ ಆಧಾರದಿಂದ ಹುಟ್ಟಿದ ಕೃತಿಗಳು, ವಸುದೇವಹಿಂಡಿ- ಇಲ್ಲೆಲ್ಲ ಚಾರುದತ್ತನ ಕಥೆಯೂ ಆನುಷಂಗಿಕವಾಗಿಯೂ ಈ ಬಗೆಯಲ್ಲಿ, ಚಾರುದತ್ತಕಥೆಯೂ ಆನುಷಂಗಿಕವಾಗಿ, ಆದರೆ ಅಗೌಣವಾಗಿ ನಿರೂಪಿತವಾಗಿದೆ. ವಿಷ್ಣುಶರ್ಮನ ಪಂಚ ತಂತ್ರದಲ್ಲಿಯೂ ಈ ಬಗೆಯಲ್ಲಿ, ಚಾರುದತ್ತಕಥೆಯ ಆಂಶಿಕ ವಿವರ ಸೇರಿಕೊಂಡಿದೆ; ಇನ್ನೂ ಸ್ವಾರಸ್ಯವೆಂದರೆ ಪಂಚತಂತ್ರದಲ್ಲಿರುವ ಚಾರುದತ್ತನ ಕಥಾಭಾಗ, ಶೂದ್ರಕನ ಮೃಚ್ಛಕಟಿಕ ನಾಟಕದ ಮೂರನೆಯ ಹಾಗೂ ನಾಲ್ಕನೆಯ ಅಂಕದಿಂದ ಎತ್ತಿ ಕೊಂಡಿರುವ ವರ್ಣನೆಯಾಗಿದೆ.[37] ಸ್ವಾರಸ್ಯವೆಂದರೆ ಜೈನ ಪರಂಪರೆಗೇ ಸೇರಿದ ವಸುಭಾಗಭಟ್ಟನ ಪಂಚತಂತ್ರದ ಕನ್ನಡ ಆವೃತ್ತಿಯಾದ ದುರ್ಗಸಿಂಹನ ಪಂಚತಂತ್ರದಲ್ಲಿ ಚಾರುದತ್ತನ ಕಥೆ ಬಂದಿಲ್ಲ.
ಪ್ರಾಕ್ರುತ ಜೈನಸಾಹಿತ್ಯದಲ್ಲಿ ತೋರವಾಗಿ ಹಬ್ಬಿದ ಚಾರುದತ್ತನ ಕಥೆಗೆ, ಸಂಸ್ಕೃತ ಜೈನ ಸಾಹಿತ್ಯಕ್ಷೇತ್ರದಲ್ಲಿ ಅತ್ಯುನ್ನತವೆನ್ನಬಹುದಾದ ಸ್ಥಾನ ಮತ್ತು ಪ್ರವೇಶವನ್ನು ದೊರಕಿಸಿಕೊಟ್ಟವನು, ಪುನ್ನಾಟಸಂಘದ ಜಿನಸೇನ ಮಹಾಕವಿ : ಜಿನಸೇನನ ‘ಹರಿವಂಶಪುರಾಣ’ ಹಲವು ದೃಷ್ಟಿಗಳಿಂದ ಮತ್ತು ಚಾರುದತ್ತ ಕಥೆಯ ಕಾರಣದಿಂದ ಗಮನಾರ್ಹ ಕಾವ್ಯ.[38] ಜಿನಸೇನನ ಈ ಕಾವ್ಯ ರಚನೆಯಾದದ್ದು ೭೮೩ ರಲ್ಲಿ. ಚಿರಂಜೀವ ಮಹಾಕಾವ್ಯವೆನಿಸಿದ ಹರಿವಂಶಪುರಾಣದಲ್ಲಿ ಜಿನಸೇನನು ಚಾರುದತ್ತನ ಕಥೆಗೆ ಕದಲಿಸಲಾಗದ ಶಿಷ್ಟರೂಪ ಕೊಟ್ಟಿದ್ದಾನೆ. ಪ್ರಾಯಃ ಜಿನಸೇನನು ಚಾರುದತ್ತನ ಕಥೆಗೆ ಕದಲಿಸಿಲಾಗದ ಶಿಷ್ಟರೂಪ ಕೊಟ್ಟಿದ್ದಾನೆ. ಪ್ರಾಯಃ ಜಿನಸೇನನು ವಸುದೇವ ಹಿಂಡಿಯನ್ನು ಆರ್ದ್ರವಾಗಿ ಅಭ್ಯಾಸ ಮಾಡಿ ಅಲ್ಲಿಯ ಚಾರುದತ್ತ ಪಾತ್ರದ ರಮಣೀಯತೆಯಿಂದ ಪರವಶಗೊಂಡಿರಬೇಕು : ಅಂತೂ ಚಸುದೇವಹಿಂಡಿಯ ಪ್ರಭಾವವನ್ನು ಜೀರ್ಣಿಸಿಕೊಂಡು, ಒಂದು ಸುಂದರ ಪ್ರಣಯಕಾವ್ಯವಾಗಿ ಚಾರುದತ್ತನ ಆಖ್ಯಾನವನ್ನು ಮೂರ್ತಗೊಳಿಸಿರುವುದು ಜಿನಸೇನನ ಕವಿಪ್ರತಿಭೆಯ ಕಾಣಿಕೆ. ಜಿನಸೇನನ ಹರಿವಂಶ ಪುರಾಣಂತರ್ಗತವಾಗಿರುವ ಚಾರುದತ್ತನ ಕಥಾವಿವರಗಳ ಚೌಕಟ್ಟು, ಅನಂತರ ಬಂದ, ಈ ವಸ್ತುವನ್ನು ಸ್ವೀಕರಿಸಿದ, ಕವಿಗಳಿಗೆಲ್ಲ ಒಂದು ಸಿದ್ಧಮಾದರಿಯಾಯಿತು. ಇಲ್ಲಿರುವ ಕಥೆಯನ್ನಾಹಲಿ ಅದರ ಒಡಲೊಳಗಿನ ಆಶಯ ಗಳಾದಿಯನ್ನಾಗಲಿ ಮಾರ್ಪಡಿಸುವುದಕ್ಕೆ ತರುವಾಯದ ಜೈನಕವಿಗಳು ಹಿಂಜರಿಕೆ ತೋರಿದಂತೆ ಕಾಣುತ್ತದೆ.[39]
ಹರಿಷೇಣನ ಬೃಹತ್ಕಥಾಕೋಶ ನೂರಾರು ಕಥೆಗಳ ಗಣಿ.[40]ಅದರಲ್ಲಿ ೯೦ ನೆಯ ಕಥೆ ಚಾರುದತ್ತ ವೃತ್ತಾಂಥ. ೯೩೧ರಲ್ಲಿ ರಚಿತವಾದ ಹರಿಷೇಣನ ಸಂಸ್ಕೃತ ಬೃಹತ್ಕಥಾಕೋಶಕ್ಕೆ, ಅನಂತರದ ಹಲವು ಕಥಾಕೋಶಗಳಿಗೆ ಮೂಲ ತಲಕಾವೇರಿ ಶಿವಕೋಟೆಯ ಭಗವತೀ ಆರಾಧನಾ. ಮುನಿ ಶ್ರೀಚಂದ್ರನ (೧೦೭೬) ಕಥಾಕೋಶ ಪ್ರಾಕೃತದಲ್ಲಿದೆ: ಇದರಲ್ಲಿಯ ಸಂಧಿ ೩೫.೯ ನೆಯ ಕಥೆ ಚಾರುದತ್ತನ ವೃತ್ತಾಂತವಾಗಿದೆ:[41] ವಣಿಜಪುತ್ರನಾದ ಚಾರುದತ್ತನು ಗಣಿಕಾಸಕ್ತನಾಗಿ, ವೇಶ್ಯೆಯನ್ನು ಲಗ್ನವಾಗಿ, ಮದ್ಯಾಸಕ್ತನಾದ್ದರಿಂದ ಕುಲನಾಶ ಮತ್ತು ಗೋತ್ರವಿನಾಶ ಹೊಂದಿದನು; ಗೋಷ್ಠೀದೋಷದಿಂದಲೂ ದುಷ್ಟಸಂಸರ್ಗದಿಂದಲೂ ಅವನಿಗೆ ಗೋತ್ರವಿನಾಶ ಹೊಂದಿದನು; ಗೋಷ್ಠೀದೋಷದಿಂದಲೂ ದುಷ್ಟಸಂಸರ್ಗದಿಂದಲೂ ಅವನಿಗೆ ಹೀಗಾಯಿತೆಂದು ೧೨೩ನೆಯ ಕಥೆಯಾಗಿ ಚಾರುದತ್ತ ಸೇಠನ ಕಥೆಯನ್ನು ಶ್ರೀ ಚಂದ್ರನು ಅಪಭ್ರಂಶ ಪ್ರಾಕೃತದಲ್ಲಿ ನಿರೂಪಿಸಿದ್ದಾನೆ.
ಹರಿಷೇಣನ ಬೃಹತ್ಕಥಾಕೋಶ ಮಾದರಿಯ, ಪ್ರಭಾಚಂದ್ರನ (೧೧ ಶ.) ಸಂಸ್ಕೃತ ಗದ್ಯಕಥಾಕೋಶದಲ್ಲಿ ೩೭ನೆಯ ಕಥೆಯಾಗಿ ಚಾರುದತ್ತನ ಕಥಾವೃತ್ತಾಂತ ೨ ೧/೪ ಪುಟಗಳಷ್ಟು ನಿರೂಪಿತವಾಗಿದೆ.[42]ರಾಮಚಂದ್ರ ಮುಮುಕ್ಷುವಿನ (೧೦ ಶ.) ಸಂಸ್ಕೃತ ಪುಣ್ಯಾಶ್ರವ ಕಥಾಕೋಶ,[43]ದೇವೇಂದ್ರಗಣಿ ನೇಮಿಚಂದ್ರನ (೧೧೭೦) ಪ್ರಸಿದ್ಧ ಸಂಸ್ಕೃತ ಕಾವ್ಯ ತ್ರಿಪಷ್ಟಿಶಲಾಕಾಪುರುಷಚರಿತ[44] – ಮುಂತಾದ ಇನ್ನೂ ಕೆಲವು ಸಂಸ್ಕೃತ – ಪ್ರಾಕೃತ ಪದ್ಯ ಹಾಗೂ ಗದ್ಯ ಕೃತಿಗಳಲ್ಲಿ ಚಾರುದತ್ತನ ಕಥೆಯಿದೆ.[45] ಸಂಸ್ಕೃತದಲ್ಲಿರುವ ಮಹಾಕಾವ್ಯವಾದ ಮಹಾಪುರಣದಲ್ಲಿಯೂ[46] ಪ್ರಾಕೃತ ಮಹಾಕಾವ್ಯವಾದ ಪುಷ್ಪದಂತನ ಮಹಾಪುರಣದಲ್ಲಿಯೂ[47] ಕೇವಲ ಚಾರುದತ್ತನ ಹೆಸರಿನ ಪ್ರಸ್ತಾಪವಿದೆಯೇ ಹೊರತು ಕಥೆಯಿಲ್ಲ.
ಕನ್ನಡ ಸಾಹಿತ್ಯದಲ್ಲಿ ಚಾರುದತ್ತನ ಉಲ್ಲೇಖ ಎಂದು ಪ್ರಾರಂಭವಾಯಿತೆಂಬ ಪ್ರಶ್ನೆ ಕುತೂಹಲಕಾರಿಯಾಗಿದ್ದರೂ ಅದಕ್ಕೆ ಖಚಿತ ಉತ್ತರ ಹೆಳುವುದಕ್ಕೆ ತೊಡಕುಗಳಿವೆ. ಪಂಪಪೂರ್ವಯುಗದಲ್ಲಿ ರಚಿತವಾಗಿದ್ದ ಕನ್ನಡ ಕೃತಿರಾಶಿಯಲ್ಲಿ ಶೇಕಡ ೮೫ ರಷ್ಟು ಕೂಡ ನಮಗೆ ದೊರೆತಿಲ್ಲ. ಅನುಪಲಬ್ಧ ಕನ್ನಡ ಗ್ರಂಥಗಳಲ್ಲಿ ಎರಡು ಕಡೆ ಚಾರುದತ್ತನ ಕಥೆ ವಿಸ್ತಾರವಾಗಿಯೇ ಮೈತುಂಬಿಕೊಂಡು ಸೇರಿದ್ದಿರ ಬೇಕೆಂದು ನನ್ನ ತುಲನಾತ್ಮಕ ಸಂಶೋಧನೆಯ ಬಲದಿಂದ ಹೇಳಬಲ್ಲೆ: i) ಭ್ರಾಜಿಷ್ಣು: ಆರಾಧನಾ ಕರ್ಣಾಟಕ ಟೀಕಾ; ಗದ್ಯಕೃತಿ, ಸು. ೮೭೦[48]; ii) (ಒಂದನೆಯ) ಗುಣವರ್ಮ : ಹರಿವಂಶ; ಚಂಪೂಕಾವ್ಯ, ಸು. ೯೦೦.[49]
ಹೀಗಾಗಿ ಉಪಲಬ್ಧ ಕನ್ನಡ ಸಾಹಿತ್ಯ ಕುರಿತು ಮಾತ್ರ ನಾವು ವಿವೇಚಿಸಬಹುದು. ಈಗ ದೊರೆತಿರುವ ಕನ್ನಡ ಕೃತಿಗಳಲ್ಲಿ ಚಾರುದತ್ತನ ಹೆಸರು ಮೊಟ್ಟಮೊದಲು ಕಾಣಿಸುವುದು ಚಾವುಂಡರಾಯಪುರಾಣದಲ್ಲಿ (೯೭೮)[50]; ಆದರೆ ಇಲ್ಲಿರುವುದು ಅವನ ನಾಮೋಲ್ಲೇಖ ಮಾತ್ರ, ಕಥೆ ಬಂದಿಲ್ಲ. ಇದೇ ರೀತಿ ನೇಮಿಚಂದ್ರನ (ಸು. ೧೧೯೦) ಅರ್ಧ ನೇಮಿಪುರಾಣ,[51] ವಿಜಯಣ್ಣಕವಿಯ (೧೪೪೮) ದ್ವಾದಶಾನು ಪ್ರೇಕ್ಷೆ,[52] ಬಾಹುಬಲಿಕವಿಯ (೧೫೯೩) ನಾಗಕುಮಾರ ಚರಿತೆ,[53] ಬೊಮ್ಮಣ್ಣ ಕವಿಯ ನಾಗಕುಮಾರ ಷಟ್ಪದಿ[54] – ಮುಂತಾದ ಕನ್ನಡಕಾವ್ಯಗಳಲ್ಲಿ ಚಾರುದತ್ತನ ಹೆಸರಿದೆ, ಕಥೆಯಿಲ್ಲ. ಅದರೆ ಚಾರುದತ್ತನ ಕಥೆ ಕನ್ನಡದಲ್ಲಿ ಜನಪ್ರಿಯವಾಗಿತ್ತು. ಒಂದನೆಯ ಗುಣವರ್ಮ ಕವಿ ಆ ಕೆಲಸವನ್ನು ಯಶಸ್ವಿಯಾಗಿ ನಿರ್ವಹಿಸಿರಬೇಕು. ಚಂದ್ರರಾಜಕವಿಯ (ಸು. ೧೦೨೫) ಮದನತಿಲಕವೆಂಬ ಕಾಮಶಾಸ್ತ್ರ ಕೃತಿಯಲ್ಲಿ ಚಾರುದತ್ತನನ್ನು ಒಂದು ಪದ್ಯದಲ್ಲಿ (೧೪೪) ಉಲ್ಲೇಖಿಸಿದ್ದಾನೆ.[55] ಪ್ರಕಟವಾಗಿರುವ ಕನ್ನಡಕಾವ್ಯಗಳಲ್ಲಿ ಚಾರುದತ್ತನ ಕಥೆ ಪ್ರಪ್ರಥಮವಾಗಿ ಕಂಡುಬರುವುದು ಕವಿಕರ್ಣಪಾರ್ಯನ (ಸು. ೧೧೫೦) ನೇಮಿನಾಥಪುರಾಣಂ ಎಂಬ ಚಂಪೂಕಾವ್ಯದಲ್ಲಿ.[56]ಇದರ ಗದ್ಯಾನುವಾದ ಸಹಿತ ಸಂಪಾದಿಸಿ ಪ್ರಕಟಿಸಿರುವ ಕೃತಿಯ ಪೀಠಿಕೆಯಲ್ಲಿ ನಾನು ಚಾರುದತ್ತ ಕಥೆಯ ಆಕರಗಳನ್ನೂ, ಹುಟ್ಟು ಬೆಳವಣಿಗೆ ಹಿರಿಮೆಯನ್ನೂ ಸಮೀಕ್ಷಿಸಿ ಪರಿಶೀಲಿಸಿದ್ದೇನೆ.[57]
ಕರ್ಣಪಾರ್ಯನ ಬೆನ್ನಹಿಂದೆಯೇ ಬಂದ ಕವಿ ಬಂಧುವರ್ಮ (ಸು. ೧೧೬೫). ಆತನ ಹರಿವಂಶಾಭ್ಯುದಯ ಒಂದು ಸುಂದರ ಚಂಪೂಕಾವ್ಯ.[58] ಇದರಲ್ಲಿ ಮೂರು, ನಾಲ್ಕು ಮತ್ತು ಐದನೆಯ ಅಧ್ಯಾಯಗಳಲ್ಲಿ ಚಾರುದತ್ತನ ವೃತ್ತಾಂತವನ್ನು ವಿಸ್ತಾರವಾದ ನಿರೂಪಿಸಿದ್ದಾನೆ.[59] ಬಂಧುವರ್ಮನಾದ ಅರ್ಧ ಶತಮಾನದ ಅಂತರ ದಲ್ಲಿ ರಚಿತವಾದ ಮಹಾಬಲಿಕವಿಯು (೧೨೫೪) ರಚಿಸಿರುವ ನೇಮಿನಾಥಪುರಾಣಂ ಎಂಬ ದೊಡ್ಡ ಚಂಪೂ ಕಾವ್ಯದಲ್ಲಿಯೂ ಈ ಕಥೆ ಸ್ವಲ್ಪ ಸಂಕ್ಷೇಪವಾಗಿ ಹರಡಿಕೊಂಡಿದೆ;[60] ಘಟನೆಗಳೆಲ್ಲ ಇವೆಯಾದರೂ ಕಥೆಯ ಓಟ ವೇಗವಾಗಿ ಸಾಗಿದೆ. ಕರ್ಣಪಾರ್ಯ, ಬಂಧುವರ್ಮ ಮತ್ತು ಮಹಾಬಲ – ಇವರದು ಮಾರ ಸಂಪ್ರದಾಯದ ಚಂಪೂಕಾವ್ಯಗಳು. ಬಂಧುವರ್ಮ ಕರ್ಣಪಾರ್ಯನನ್ನು ಬಹುವಾಗಿ ಅನುಸರಿಸಿದ್ದಾನೆ; ಮಹಾಬಲ – ಇವರಿಬ್ಬರನ್ನೂ ಹಿಂಬಾಲಿಸಿದ್ದಾನೆ. ಬಹುಶಃ ಕರ್ಣಪಾರ್ಯನು, ಇಂದು ನಮಗೆ ದೊರೆಯದಿರುವ ಒಂದನೆಯ ಗುಣವರ್ಮನ, ಕನ್ನಡ ಹರಿವಂಶಕಾವ್ಯದ ನಿರೂಪಣೆಯನ್ನು ಆಶ್ರಯಿಸಿರಬೇಕು.
ಮಹಾಬಲನ ತರುವಾಯ ಚಂಪುಕಾವ್ಯ ರೂಪದಲ್ಲಿ ಚಾರುದತ್ತ ವೃತ್ತಾಂತ ನಿರೂಪಿತವಾಗಿರುವುದು ನಾಗರಾಜ ಕವಿಯ (೧೩೩೧) ಪುಣ್ಯಾಸ್ರವದಲ್ಲಿ.[61] ನಾಗರಾಜನಿಗೆ ನೇರ ಆಕರ ಸಂಸ್ಕೃತದಲ್ಲಿ ರಾಮಚಂದ್ರ ಮುಮುಕ್ಷು ರಚಿಸಿರುವ ಪುಣ್ಯಾಸ್ರವ ಕಥಾಕೋಶ. ನಾಗರಾಜನೂ ಸುಮಾರು ೧೪ ಪುಟಗಳಷ್ಟು ಈ ಕಥೆಯನ್ನು ಅಳವಡಿಸಿದ್ದಾನೆ.
ನಾಗರಾಜ ಕವಿಯಿಂದೀಚೆಗೆ ಕನ್ನಡದಲ್ಲಿ ದೇಸಿಕಾವ್ಯಗಳು, ವರ್ಣಕಕಾವ್ಯಗಳು ಜನಪ್ರಿಯವಾಗಿರುವುದನ್ನು ಕಾಣುತ್ತೇವೆ. ಚಾರುದತ್ತನ ವೃತ್ತಾಂತ ಕೂಡ ವರ್ಣಕಕಾವ್ಯಗಳಿಗೆ ಹೇಳಿಮಾಡಿಸಿದಂತೆ ಸಹಜವಾಗಿ ಹೊಂದಿಕೊಳ್ಳುವ ಕಥೆ. ಹೀಗಾಗಿ ಷಟ್ಪದಿ ಮತ್ತಿತರ ಸಾಂಗತ್ಯ ಕಾವ್ಯಗಳಲ್ಲಿ ಚಾರುದತ್ತನ ಆಖ್ಯಾನ ಹೊಸರೂಪ ಪಡೆಯುವಂತಾಯಿತು. ಸಾಳ್ವನೆಂಬ ಕವಿ (೧೪೯೫) ಸಾಳ್ವಭಾರತವೆಂದು ಪ್ರಸಿದ್ಧ ವಾಗಿರುವ ನೇಮಿನಾಥಚರಿತೆಯಲ್ಲಿ ಈ ಕಥೆಯನ್ನು ಹೊಸ ಎರಕಕ್ಕೆ ಹಾಕಿ ತೆಗೆದಿದ್ದಾನೆ:[62] ನೆಯ ಸಂಧಿ ಪೂರ್ತಿ, ೯೯ ಪದ್ಯಗಳಲ್ಲಿ ಈ ಕಥೆಯನ್ನು ಹಿಡಿದಿಟ್ಟಿದ್ದಾನೆ.
ಸಾಳ್ವಕವಿಯ ಮಾದರಿಯನ್ನು ಮುಂದುವರಿಸಿ, ಈ ಕಥೆಯನ್ನು ಷಟ್ಪದಿಯ ಕೊಳಗದಿಂದ ಸಾಂಗತ್ಯದ ಬಳ್ಳಕ್ಕೆ ಸುರಿದವನು ಮಂಗರಸಕವಿ (೧೫೦೮), ತನ್ನ ನೇಮಿಜಿನೇಶಕಾವ್ಯದಲ್ಲಿ.[63] ಕರ್ನಪಾರ್ಯನಿಂದ ಮಂಗರಸನವರೆಗೆ ಮೂರು ನೂರು ವರ್ಷಗಳವರೆಗೆ ಬತ್ತದ ತೊರೆಯಾಗಿ ಹರಿದು ಬಂದಿರುವ ಚಾರುದತ್ತನ ಕಥಾಸಲಿಲದ ಒಟ್ಟು ಚೌಕಟ್ಟು ಸ್ಥೂಲವಾಗಿ ಏಕಪ್ರ್ತಕಾರವಾಗಿರುವುದು ಗಮನಾರ್ಹ : ಅಥೆಯ ವಿಸ್ತಾರದಲ್ಲೂ ಒಳವಿವರಗಳಲ್ಲೂ ಅಲ್ಲೂಂದು ಇಲ್ಲೂಂದು ಏರು ಪೇರೂ ಉಂಟು. ಕರ್ಣಪಾರ್ಯ, ಬಂಧುವರ್ಮ, ಮಹಾಬಲ, ನಾಗರಾಜ, ಸಾಳ್ವ, ಮಂಗರಸ -ಈ ಕವಿಗಳ ಕಾವ್ಯಗಳಲ್ಲಿ ಚಾರುದತ್ತನ ಕಥೆ ಸ್ವತಂತ್ರ ಖಂಡಕಾವ್ಯದಂತೆ ಮೈತುಂಬಿಕೊಂಡು ಬಂದಿದೆ. ಪ್ರಾಕೃತ ಸಂಸ್ಕೃತ ಸಾಹಿತ್ಯದಲ್ಲಷ್ಟೇ ಅಲ್ಲದೆ ಕನ್ನಡ ಸಾಹಿತ್ಯದಲ್ಲೂ ಚಾರುದತ್ತ ಕಥಾಪರಂಪರೆ ಬಲು ಹುಲುಸಾಗಿದೆ. ಜೈನೆತರ ಹಾಗೂ ಜೈನ ಸಂಪ್ರದಾಯಗಳಲ್ಲಿ ಹಾದು ಬಂದಿರುವ ಈ ಕಥೆಯಲ್ಲಿ ಮುಖ್ಯ ವ್ಯತ್ಯಾಸಗಳನ್ನು ವಿಂಗಡಿಸಿ ತೋರಿಸಬಹುದು:
೧. ಅಜೈನ ಪರಂಪರೆಯಲ್ಲಿರುವ ಚಾರುದತ್ತ ವೃತ್ತಾಂತ ವಿಶೇಷಗಳು:
ಅ. ನಾಟಕಗಳಷ್ಟೇ ಚಾರುದತ್ತನ ಕಥೆಯನ್ನೊಳಗೊಂಡಿವೆ; ಬೃಹತ್ಕಥಾ ಇದಕ್ಕೆ ಅಪವಾದ
ಆ. ಈ ಕಥೆ ಹೆಳುವ ಸ್ವತಂತ್ರ ಕಾವ್ಯಗಳಿಲ್ಲ
ಇ. ಜೈನ ಪರಂಪರೆಯಲ್ಲಿರುವಂತೆ ಈ ಕಥೆ ಇಲ್ಲಿ ಜನಪ್ರಿಯವಾಗಿಲ್ಲ
ಈ. ಈ ಕಥೆಯ ಘಟನೆಗಳು ನಡೆಯುವುದು ಮುಖ್ಯವಾಗಿ ಉಜ್ಜಯಿನಿಯಲ್ಲಿ
ಉ. ಚಾರಿತ್ರಿಕ ಅಂಶವೂ ಸಾಮಾಜಿಕದಷ್ಟೇ ಪ್ರಾಧಾನ್ಯ ಪಡೆದಿದೆ; ಮೃಚ್ಛಕಟಿಕವನ್ನು ದೃಷ್ಟಿಯಲ್ಲಿರಿಸಿ ಹೀಗೆ ಹೇಳಿದೆ; ಮೂಲ ಗುಣಾಢ್ಯನಲ್ಲಿ ಹೀಗಿರಲಾರದು
ಊ. ಈ ಕಥೆ ಯಾವುದೇ ಒಂದು ಧಾರ್ಮಿಕ ಉದ್ದೇಶವನ್ನು ಗರ್ಭೀಕರಿಸಿಲ್ಲ
ಎ. ಗುಣಾಢ್ಯನ ಜಾತಿಮತಾದಿಗಳು ತಿಳಿಯದು; ಅವನ ಬೃಹತ್ಕಥಾಕಾವ್ಯದಲ್ಲಿ ಈ ಕಥೆ ಸುದೀರ್ಘವಾಗಿದೆ.[64] ಗುಣಾಢ್ಯನ ಪ್ರಭಾವವೂ ಜೈನ ಪರಂಪರೆಗೆ ಸ್ಫೂರ್ತಿ ತುಂಬಿರಬೇಕೆನ್ನುತ್ತಾರೆ ಜೆ.ಸಿ. ಜೈನ್[65]
೨. ಜೈನ ಪರಂಪರೆಯಲ್ಲಿ ಚಾರುದತ್ತ ವೃತ್ತಾಂತ ವಿಶೇಷಗಳು :
ಅ. ಚಾರುದತ್ತ ಕಥೆಯಿರುವ ನಾಟಕಗಳಿಲ್ಲ
ಆ. ಸುಮಾರು ೩೦ಕ್ಕೂ ಹೆಚ್ಚು ಕಾವ್ಯಗಳಲ್ಲಿ ಈ ಕತೆಯಿದೆ / ಪ್ರಸ್ತಾಪವಿದೆ
ಇ. ಈ ಕಥೆ ಇಲ್ಲಿ ತುಂಬ ಜನಪ್ರಿಯ. ಧೀರ ಲಲಿತ ನಾಯಕನಂತೆ ವರ್ತಕನಾದ ಚಾರುದತ್ತನ ಪಾತ್ರ ಚಿತ್ರಣವಿದೆ. ಜೈನ ಕಥಾಸಾಹಿತ್ಯದಲ್ಲಿ ಜನಪ್ರಿಯ ನಾಯಕರಾದ ವಸುದೇವ, ನಾಗಕುಮಾರ,[66] ಧನ್ಯ ಕುಮಾರ[67] ಇವರ ಶ್ರೇಣಿಯಲ್ಲಿ ಚಾರುದತ್ತ ಕೂಡ ನಿಲ್ಲುತ್ತಾನೆ. ೬೩ ಜನ ಮಹಾಪುರುಷರ ಪಟ್ಟಿಯಲ್ಲಿ ಇರದಿದ್ದರೂ ಚಾರುದತ್ತನು ಒಬ್ಬ ಮಹಿಮಾ ಪುರುಷನಾಗಿ ಮಾನ್ಯನಾಗಿರುವುದನ್ನು ವಿಶೇಷವಾಗಿ ಗುರುತಿಸಬೇಕು.
ಈ. ಇಲ್ಲಿ ಕಥೆಯ ಘಟನೆಗಳು ನಡೆಯುವುದು ಮುಖ್ಯವಾಗಿ ಚಂಪಾನಗರದಲ್ಲಿ
ಉ. ಚಾರಿತ್ರಿಕ ಸಂಗತಿಗಳು ಹಿನ್ನೆಲೆಗೆ ಸರಿದು, ಸಾಮಾಜಿಕ ಪ್ರಾಮುಖ್ಯ ಪಡೆದಿವೆ
ಊ. ಈ ಕಥೆ ಧಾರ್ಮಿಕ ಉದ್ದೇಶ ಪ್ರತಿಪಾದನೆಗೆ ಬಂದಿದೆ; ಜೈನಧರ್ಮದ ಹಿರಿಮೆ ತೋರಿಸಲೂ ಸಪ್ತವ್ಯಸನಗಳಿಗೆ ಒಳಗಾದವರು ಅನುಭವಿಸುವ ದುಃಖ ಪರಂಪರೆಯನ್ನು ನಿದರ್ಶನವಾಗಿಸಲೂ ಈ ಕಥೆ ಬಳಕೆಯಾಗಿದೆ[68]
ಅಜೈನ ಪರಂಪರೆಯಲ್ಲಿ ಈ ಕಥೆ ಹೆಚ್ಚು ಪ್ರಚಾರ ಪಡೆದುಕೊಳ್ಳದಿರಲೂ ಜೈನ ಪರಂಪರೆಯಲ್ಲಿ ಹೆಚ್ಚು ಪ್ರಚಾರ ಪಡೆಯಲೂ ಈ ಅಂಶವೂ ಕಾರಣವಾಗಿರುವಂತೆ ಕಾಣುತ್ತದೆ.
ಇದುವರೆಗಿನ ಈ ತೌಲನಿಕ ಅಧ್ಯಯನದಿಂದ ಹೊರಡುವ ತೀರ್ಮಾನಗಳನ್ನು ಚರ್ಚಿಸಬಹುದು. ಚಾರುದತ್ತನ ಕಥೆ ಮೂಲತಃ ಒಂದು ಜನಪದ ಕಥೆ. ಗುಣಾಢ್ಯನಿಗಿಂತ ಮೊದಲು ಚಾರುದತ್ತನ ಸದ್ಗುಣಗಳನ್ನೂ, ಚಾರುದತ್ತ – ವಸಂತಸೇನಾರ ಸಂಬಂಧವನ್ನೂ, ಆಕೆಯ ರೂಪಾತಿಶಯವನ್ನೂ, ಚಾರುದತ್ತನಲ್ಲಿ ಆಕೆ ತಳೆದ ಅನುರಾಗದ ಆಳ-ಅಕುಟಿಲತೆಯನ್ನೂ ಕುರಿತ ಜನಪದಗೀತೆ ಕತೆ ಲಾವಣಿಗಳು ಪ್ರಾಕೃತ ಜನಭಾಷೆಗಳಲ್ಲಿ ಪ್ರಚಾರದಲ್ಲಿರಬೇಕು; ಅದಕ್ಕೆ ಗುಣಾಢ್ಯನೂ ಶಿವಕೋಟಿ, ಸಂಘದಾಸಗಣಿವಾಚಕ ಮೊದಲಾದವರೂ ಒಂದು ಮೌಲಿಕವೂ ಸ್ಥಾಯಿತೂ ಆದ ಸ್ವರೂಪ – ಸ್ಥಾನ ನೀಡಿರಬೇಕು. ಸಾಮಾನ್ಯ ತೋಂಡಿ ಪರಂಪರೆಯಿಂದ ಇಂಥ ಒಂದು ಕಥೆ ಪ್ರೌಢ / ಶಿಷ್ಟ ಪರಂಪರೆಗೆ ಪ್ರವೇಶ ಪಡೆದುಕೊಂಡ ವಿಧಾನಕ್ಕೆ ಜಾನಪದ ಅಧ್ಯಯನದಲ್ಲಿ ವಿಶೇಷ ಪ್ರಾಮುಖ್ಯವಿದೆ. ಪರಿಮಿತ ಆಶಯವೊಂದನ್ನು ಪೂರೈಸಲು ಹುಟ್ಟಿಕೊಂಡ ಈ ಕಥೆ ಶಿಷ್ಟಪದ ಸಾಹಿತ್ಯಲೋಕ ಹೊಕ್ಕಮೇಲೆ, ಹಲವು ಲೇಖಕರ ಮುದ್ರೆಗಳನ್ನು ಹೊತ್ತುಕೊಂಡು ವಿಸ್ತಾರ ವೈವಿಧ್ಯಗಳಿಂದ ಮೈತುಂಬಿಕೊಂಡಿದೆ; ಇದರಲ್ಲಿ ಈಗ ವಿಭಿನ್ನ ಪರಂಪರೆಗಳನ್ನೂ ಪಾಠ ಪ್ರಭೇದಗಳನ್ನೂ ಗುರುತಿಸುವುದು ಅವಶ್ಯವೆನಿಸುವಷ್ಟು ವಿಸ್ತಾರ ಕಂಡುಬರುತ್ತದೆ.[69]
ಚಾರುದತ್ತನ ಕಥೆ ಈಗ ಗೊತ್ತಾಗಿರುವಂತೆ ಗುಣಾಢ್ಯನ ಬೃಹತ್ಕಥೆಯ ಕಾಲದಲ್ಲಿ ಮೊದಲು ಸಾಹಿತ್ಯರಂಗ ಪ್ರವೇಶಿಸಿರಬಹುದು. ಪೈಶಾಚಿ ಭಾಷೆಯ ಬೃಹತ್ಕಥೆಯನ್ನು ಪುನಾರಚಿಸುವ ವಿದ್ವತ್ಕಾರ ನಡೆದಿದೆ. ಅಲೌಕಿಕ ಪಾತ್ರಗಳಿಗಿಂತ ಮಣ್ಣಿನ ಮಹತ್ವ ಕೊಡುವ, ಪತಿತ ಪಾತ್ರಗಳನ್ನೂ ಪುನರುಜ್ಜೀವಿಸ ಅನುಕಂಪೆ ಸಿಂಪಡಿಸುವ ಗುಣಾಢ್ಯನ ಮನೋಧರ್ಮವನ್ನು ಗಮನಿಸಿದವರಿಗೆ ಈ ಕಥೆ ಅವನ ಕಲ್ಪನೆಯ ಮೂಸೆಯಲ್ಲಿ ಹೊಸ ಆಕಾರ ತಳೆಯಿತೆಂಬ ನಂಬಿಕೆ ಹುರುಗೊಳ್ಳುತ್ತದೆ. ಇದಕ್ಕೆ ಉಪಷ್ಟಂಬಕವಾಗಿ ಗುಣಾಢ್ಯನ ಬೃಹತ್ಕಥೆಯ ನೆರಳಾಗಿ ಅರಳಿರುವ ಅನಂತರದ ಕೆಲವು ಕೃತಿಗಳಲ್ಲಿ ಚಾರುದತ್ತನ ಕಥೆ ಚೆಲ್ಲವರಿದಿದೆ.
ಲಭ್ಯವಾಙ್ಮಯದಲ್ಲಿ ಚಾರುದತ್ತನ ಚಟುವಟಿಕೆ ಕಾಣುವುದು ಭಾಸನ (ದರಿದ್ರ) ಚಾರುದತ್ತದಲ್ಲಿ : ನಾಲ್ಕಂಕದ ಈ ಕಿರುನಾಟಕ ಅರೆಮುಗಿದ ರೀತಿಯಲ್ಲಿ ನಿಂತರೂ ತನ್ನ ಸರಳತನದಿಂದ ಸೆಳೆಯುತ್ತದೆ; ಈ ಅಪೂರ್ಣ ನಾಟಕ ಚಾರುದತ್ತನೂ ಅಪೂರ್ಣನಾಗಿಯೇ ಉಳಿಯುತ್ತಾನೆ. ಇದಕ್ಕೆ ಪೂರ್ಣತೆಯನ್ನು ತಂದುಕೊಟ್ಟವನು ಶೂದ್ರಕ; ಇಂದಿಗೂ ಅರ್ವಾಚೀನವೆನಿಸುವ ಮೃಚ್ಛಕಟಿಕಕ್ಕೆ ಚಾರುದತ್ತನ ಪಾತ್ರ ಪರಿಕಲ್ಪನೆಯ ಇತಿಹಾಸದಲ್ಲಿ ವಿಶಿಷ್ಟ ಸ್ಥಾನವಿದೆ. ಇಲ್ಲಿ ವಾಸ್ತವವಾಗಿ ಸಂಭವಿಸಿದ ಐತಿಹಾಸಿಕ ಘಟನೆಯೊಂದರ ಆಧಾರದಿಂದ ಈ ನಾಟಕ ರೂಪಗೊಂಡಿರಬಹುದೇನೋ ಎಂಬ ಸಂಭಾವ್ಯತೆಯ ಗುಂಗಿನಲ್ಲಿ ನಿಲ್ಲುತ್ತೇವೆ. ಇಲ್ಲಿಂದ ಮುಂದಕ್ಕೆ ಸಿಗುವ ಕಥೆಯ ನಡಿಗೆ ನೆಲದ ಮೇಲಿಂದ ಜಿಗಿಯುತ್ತಾ, ಮಣ್ಣಿನ ಸಂಪರ್ಕದಿಂದ ಬಿಡಿಸಿಕೊಳ್ಳುತ್ತ, ನೆಲಬಾನುಗಳನ್ನು ತಬ್ಬಿಕೊಳ್ಳುತ್ತಾ ತ್ರಿವಿಕ್ರಮವಾಗಿ ಬೆಳೆದಿದೆ.[70]
ಜೈನ ಕಥಾಸಾಹಿತ್ಯ ಪರ್ವತಪಂಕ್ತಿಯ ಶಿಖರಗಳಲ್ಲಿ ಚಾರುದತ್ತನ ಕಥೆಯೂ ಗಣ್ಯ. ಗುಣಾಢ್ಯನೂ ಜೈನ ಆಗಮಗಳಲ್ಲಿ ಚನ ಕಾಲಕ್ಕಾಗಲೇ ಸಮಾನಾಂತರವಾಗಿ ಪ್ರಚಲಿತವಿದ್ದ ಈ ಕಥಾ ಪರಂಪರೆಯ ಪರಿಚಯವನ್ನು ಪಡೆದಿದ್ದಿರಬಹುದು : ಶಿವಕೋಟ್ಯಚಾರ್ಯನ ಮೂಲಾರಾಧನೆಯಂಥ ಒಂದನೆಯ ಶತಮಾನದ ಕೃತಿಯಲ್ಲೇ ಚಾರುದತ್ತನ ಜೀವನಚರಿತ್ರೆಯಷ್ಟೂ ಭಟ್ಟಿಯಿಳಿದ ಗಾಹೆಯಿರುವುದನ್ನು ಇಲ್ಲಿ ನಾವೆಲ್ಲ ಸ್ಮರಿಸಬಹುದು. ಆದರೆ ವಸುದೇವಹಿಂಡಿಯಲ್ಲಿ ಮಾತ್ರ ಬೃಹತ್ಕಥೆಯ ಹೆಜ್ಜೆ ಗುರುತುಗಳಿರುವುದನ್ನು ಒಪ್ಪಿಕೊಳ್ಳಬೇಕು. ಈ ಪರಂಪರೆ ಹೀಗೆಯೇ ಚಾಚಿಕೊಂಡು ಹರಿಷೇಣ, ಪ್ರಭಾಚಂದ್ರ, ಶ್ರೀಚಂದ್ರ ಮೊದಲಾದವರಲ್ಲಿ ಮುಂದುವರಿದಿದೆ. ಬೃಹತ್ಕಥೆಯ, ವಸುದೇವ ಹಿಂಡಿಯ, ಮೂಲಾರಾಧನೆಯ ಮುಪ್ಪುರಿಗೊಂಡ ಈ ಸಂಪ್ರದಾಯವನ್ನು ಬೇರೊಂದು ಪದ್ಧತಿಗೆ ತಿದ್ದಿದವನು ಜಿನಸೇನ ಕವಿ.
ಪುನ್ನಾಟಸಂಘದ ಜಿನಸೇನನು ತನ್ನ ಹರಿವಂಶಪುರಾಣ ಮಾಲೆಯಲ್ಲಿ ಚಾರುದತ್ತ ವೃತ್ತಾಂತ ಪುಷ್ಪವನ್ನು ಪೋಣಿಸುವವರೆಗೆ ಆ ಕಥೆ ತನಿಯಾಗಿ ತೇಲುತ್ತಿತ್ತು. ಬೃಹತ್ಕಥೆಯ ಸಂಪ್ರದಾಯದ ಜೈನ ವಸುದೇವಹಿಂಡಿಯಲ್ಲಿ ಕೂಡ ಉದಯನ, ನರವಾಹನದತ್ತರ ಪ್ರಾಧಾನ್ಯವಿದೆ, ಚಾರುದತ್ತನ ಕಥೆಗೆ ಗೌಣಸ್ಥಾನವಿದೆ; ಅದು ನೇಮಿನಾಥ ತೀರ್ಥಂಕರನ ಚರಿತೆಯ ಭಾಗವಾಗಿಲ್ಲ. ಆದರೆ ನೇಮಿನಾಥಚರಿತೆಯೊಳಗೆ ಈ ಚಾರುದತ್ತನ ಕತೆಯನ್ನು ಬೆಸುಗೆಹಾಕಿ ವಜ್ರದ ಲೇಪಹಚ್ಚಿ, ಬೇರ್ಪಡಿಸಲಾಗದ ಸಾವಯತೆಯಿಂದ ಮರು ಎರಕ ಹಾಕಿ ತೆಗೆದ ಮಹಾಕವಿ ಜಿನಸೇನ. ಅದುವರೆಗೆ ತೆಳ್ಳಗೆ ತೇಲಿ, ಕೈಕಾಲು ಪಡೆದು, ತೋರವಾಗಿ ಬೆಳೆದು ನಿಂತ ಈ ಕಥೆ ಮಹಕವಿಯನ್ನೂ ಮಾತನಾಡಿಸಿ ಸ್ನೇಹ ಸಂಪಾದಿಸಿದ್ದು ಕಥೆಯೊಳಗಿರುವ ಸೊಗಸುಗಾರಿಕೆ.[71]
ಚಾರುದತ್ತ ಶ್ರೀಮಂತ, ವರ್ತಕ, ಸುಂದರಾಂಗ, ತರುನ, ಶೀಲಸಂಪನ್ನ, ತುಂಬು ಗಾಂಭೀರ್ಯದಿಂದ ಕೂಡಿದ ಸ್ವಭಾವದವ. ಸಂಗೀತ ಸಾಹಿತ್ಯಗಳಲ್ಲಿ ಒಲವು. ಸ್ನೇಹವಂತಿಕೆ, ಕಲಾಪ್ರಜ್ಞೆ ಅವನ ವ್ಯಕ್ತಿತ್ವವನ್ನು ಪ್ರಕಾಶಗೊಳಿಸಿದ್ದುವು. ಇಂಥವನನ್ನು ಗಣಿಕೆಯೊಬ್ಬಳು ಮನಸಾ ಮೆಚ್ಚಿ ಸ್ವೀಕರಿಸಿದಳು. ಅವನ ಹಣಕ್ಕಿಂತ ಅನುರಾಗ ದೊಡ್ಡದೆಂದು ಆರಾಧಿಸಿದಳು. ಪ್ರಾರಂಭದಲ್ಲಿ ಪ್ರಣಯ ವ್ಯವಹಾರದಿಂದ ನೂರುಮಾರು ದೂರ ಸರಿದಿದ್ದ ಚಾರುದತ್ತ ವಸಂತಸೇನೆಯ ರತಿಸುಖಕ್ಕಿಂತ ಬೇರೆ ಪ್ರಪಂಚ ಕಾಣದಾದ. ವೇಶ್ಯಾಗೃಹದಿಂದ ಅರೆಪ್ರಜ್ಞಾವಸ್ಥೆಯಲ್ಲಿ ಹೊರಹಾಕಲ್ಪಟ್ಟ ಮೇಲೆ ಅವನ ಬಾಳು ಬೇರೆ ದಿಕ್ಕಿನಲ್ಲಿ ಬೆಳೆಯಿತು. ಏಳುಬೀಳುಗಳಲ್ಲಿ ಜೀವನಜೋಕಾಲಿ ತೂಗಾಡುವುದನ್ನು ಜೈನಕಾವ್ಯಗಳು ರಂಜಕತೆಯಲ್ಲಿ ಮುಳುಗಿಸಿವೆ. ವರ್ಗತಾರತಮ್ಯ, ರಾಜಕೀಯ ಪರಿಸ್ಥಿತಿ, ಸಾಮಾಜಿಕ ಮೌಲ್ಯ, ಮನುಷ್ಯ ಸ್ವಭಾವ – ಮುಂತಾದ ಸಂಕೀರ್ಣ ಗ್ರಹಿಕೆಯಿಂದ ಈ ಕಥೆ ದೇಶ ಜನಾಂಗ ಗಡಿಗಳನ್ನು ಅಳಿಸಿ ಸಾರ್ವತ್ರಿಕತೆ ಪಡೆಯಿತು.[72]
ಕನ್ನಡದ ಜೈನಕವಿಗಳೂ ಈ ಕಥೆಯನ್ನು ಜನಪ್ರಿಯಗೊಳಿಸುವ ಸಾಹಿತ್ಯ ಕಾರ್ಯದಲ್ಲಿ ಹಿಂದೆ ಬೀಳಲಿಲ್ಲ. ಒಂದನೆಯ ಗುಣವರ್ಮನ ಹರಿವಂಶ, ಕರ್ಣಪಾರ್ಯನ ನೇಮಿನಾಥಪುರಾಣ, ಬಂಧುವರ್ಮನ ಹರಿವಂಶಾಭ್ಯುದಯಗಳನ್ನು ಓದಿದ ಹರಿಹರ ಮಹಾಕವಿಯಂಥಹವನು ಕೂಡ ಆ ಕಾವ್ಯಗಳಿಂದ ಚಾರುದತ್ತನ ಕಥೆಯೆನ್ನಿತ್ತಿಕೊಂಡು ಮಲುಹಣನನ್ನಾಗಿಸಿದ್ದಾನೆ. ಚಾರುದತ್ತ – ವಸಂತಸೇನೆಯರು ಮಲುಹಣ ಮಲುಹಣಿ ಯಾಗಿದ್ದಾರೆ; ಜೈನಪರ ಕಥೆ ಶಿವಪರವಾಗಿ ಪರಿವರ್ತನೆ ಪಡೆದಿದೆ. ಜನಪದಕಥೆ ಯೊಂದು ಶಿಷ್ಟಪದ ಸಾಹಿತ್ಯಲೋಕ ಹೊಕ್ಕು ಜೈನ-ಶೈವ-ವೈಷ್ಣವ ಕ್ಷೇತ್ರಗಳಲ್ಲಿ ಸಂಚರಿಸಿದ ರೀತಿ ರೋಚಕವಾಗಿದೆ.[73]
ರಾಮಾಯಣ ಮಹಾಭಾರತಗಳಲ್ಲಿರುವ ದೇವತೆಗಳು ವಿಷ್ಣು, ಶಿವ, ಗುಣಾಢ್ಯನ ಬೃಹತ್ಕಥೆಯಲ್ಲಿ ಮುಖ್ಯದೇವತೆ ಕುಬೇರ-ಧನದ. ಜೈನಪುರಾಣ ಮತ್ತು ಕಥಾ ಸಾಹಿತ್ಯದ ಹೆಚ್ಚು ಪಾತ್ರಗಳು ವಣಿಜರು. ವರ್ತಕರ ಆರಾಧ್ಯದೈವ ನಿಧಿಗಳೊಡಯ ಕುಬೇರ. ಜೈನರ ೨೦ನೆಯ ತೀರ್ಥಂಕರ ಮುನಿಸುವ್ರತನ ಯಕ್ಷನ ಹೆಸರು ಕುಬೇರ.[74] ಚಾರುದತ್ತ ವರ್ತಕಶ್ರೇಷ್ಠ!
ಚಾರುದತ್ತನ ಕಥೆ ಕ್ರಿಸ್ತಪೂರ್ವ ಕಾಲದಿಂದ ಕ್ರಿಸ್ತಶಕದವರೆಗೆ ದೇಶವಿದೇಶ ಗಳನ್ನು ಸಂಚರಿಸಿ ಇಂದಿಗೂ ವೇಷಾಂತರಗಳಿಂದ ಪ್ರಚಲಿತವಾಗಿದೆ. ಅರೇಬಿಯನ್ ನೈಟ್ಸ್ ಕಥೆಯಲ್ಲಿ ಬರುವ ಸಿಂದಾಬಾದಿನ ನಾವಿಕನ ಕಥೆಗೆ ಮೂಲ ಈ ಚಾರುದತ್ತನ ಕಥೆ. ಇದರ ನವೀಕೃತ ರೂಪವೇ ದೇವದಾಸಿನಾಟಕ : ಚಾರುದತ್ತ ಇಲ್ಲಿ ಸಖಾರಾಮ, ವಸಂತಸೇನೆ ತಂಗಿ, ಚಾರುದತ್ತನ ಗೆಳೆಯ ಇಲ್ಲಿ ನಾಜೂಕಯ್ಯ, ವಸಂತಸೇನೆಯ ತಾಯಿಯ ಬದಲು ಇಲ್ಲಿ ಅಕ್ಕನ ಪಾತ್ರ ಬಂದಿದೆ. ಮೂಲ ಆಶಯ ಸತ್ವ ಉಳಿಸಿಕೊಂಡು ಅದಕ್ಕೆ, ವರ್ತಮಾನಕ್ಕೆ ಪ್ರಸ್ತುತವಾಗುವ ತಿದ್ದುಪಡಿಗಳನ್ನು ಅಳವಡಿಸಲಾಗಿದೆ.
ಚಾರುದತ್ತನ ಕಥೆ ಎರಡುಸಾವಿರ ವರ್ಷಗಳ ಕಾಲಮಾನದ ಚೌಕಟ್ಟಿನಲ್ಲಿ ಮುಪ್ಪಿಲ್ಲದೆ ಬೆಳೆದು ಬಂದಿದೆ. ಇದರ ವಿಕಾಸದ ಇತಿಹಾಸವನ್ನೂ ಸಾಹಿತ್ಯಕ – ಸಾಮಾಜಿಕ ಆಯಾಮಗಳನ್ನೂ ತುಲನಾತ್ಮಕವಾಗಿ, ವ್ಯಾಪಕವಾಗಿ ನಡೆದರೆ ಇನ್ನಷ್ಟು ಹೊಸ ವಿಷಯಗಳು ಬೆಳಕಿಗೆ ಬಂದಾವು. ಈ ಕಥೆಯ ಮೂಲ ಚೂಲಗಳ ವಿನ್ಯಾಸವನ್ನು ವಿಶ್ಲೇಷಿಸುವುದಕ್ಕೆ ಬೇಕಾದ ಮೂಲ ಆಕರಗಳಲ್ಲಿ ಕೆಲವನ್ನು ಡಾ || ಜಗದೀಶಚಂದ್ರ ಜೈನ್ ಅವರು ತಮ್ಮ ಇತ್ತೀಚಿನ ಉತ್ತಮ ಸಂಶೋಧನ ಗ್ರಂಥ ‘ವಸುದೇವಹಿಂಡಿ’ (೧೯೭೭) ಯಲ್ಲಿ ಕೊಟ್ಟಿದ್ದಾರೆ. ಅದಕ್ಕೆ ಪೂರಕವಾಗಿ ಸೇರಿಸಿ ಅಭ್ಯಸಿಸಬೇಕಾದ ಮತ್ತಷ್ಟು ಆಕರ ಆಧಾರಗಳನ್ನು ಈ ಸಂಪ್ರಬಂಧದಲ್ಲಿ ಒದಗಿಸಿದ್ದೇನೆ. ಅಲ್ಲದೆ ಜೆ.ಸಿ. ಜೈನರ ಕೃತಿಯ ವಿವೇಚನೆಯಲ್ಲಿ ಕನ್ನಡದ ಮಾಹಿತಿಗಳೆಲ್ಲ ಕೈಬಿಟ್ಟು ಹೋಗಿವೆ.[75]
ಕನ್ನಡದಲ್ಲಿರುವ ವಿಪುಲ ಸಾಮಗ್ರಿ ಹಿಂದಿಯಲ್ಲಿ, ಇಂಗ್ಲೀಷಿನಲ್ಲಿ ಬರೆಯುವ ವಿದ್ವಾಂಸರಿಗೆ ಸುಲಭವಾಗಿ ಸಿಗುತ್ತಿಲ್ಲ. ಕನ್ನಡಸಾಹಿತ್ಯದ ಸರಿಯಾದ ಪರಿಚಯ ಕನ್ನಡೇತರ ಭಾಷೆಗಳಿಗೆ ಆಗಿಲ್ಲದಿರುವುದರಿಂದ ಅಲ್ಲಿನ ಸಂಶೋಧನೆ ಇಮ್ಮೊಗನಾದ ನ್ಯೂನತೆಗಳಿಂದ ಕೂಡಿದೆ : ೧. ಸಮಾನ ವಸ್ತುವನ್ನು ಬೇರೆ ಬೇರೆ ಕವಿಗಳು ಹೇಗೆ ಉಪಯೋಗಿಸಿಕೊಂಡಿದ್ದಾರೆ, ದುಡಿಸಿಕೊಂಡಿದ್ದಾರೆ ಎಂಬ ವಿವೇಚನೆಯ ಕಕ್ಷೆಯಲ್ಲಿ ಕನ್ನಡ ವಿವರಗಳನ್ನು ಹೊರತುಪಡಿಸಿದ್ದರಿಂದ ಅವರ ವಿವರಣೆ ಅನಿವಾರ್ಯವಾಗಿ ಅಸಮರ್ಪಕವಾಗುತ್ತದೆ; ೨. ಕನ್ನಡ ಸಾಹಿತ್ಯಕ್ಕೆ ಸಲ್ಲಬೇಕಾದ ನ್ಯಾಯವಾದ ಸ್ಥಾನ – ಪುರಸ್ಕಾರ ಪ್ರಚಾರ ಮರೆಯಾಗುತ್ತದೆ. ಈ ಬಗೆಯ ಕೊರತೆಯನ್ನು ನಿವಾರಿಸುವಲ್ಲಿ ಕನ್ನಡೇತರ ಭಾಷೆ ಬಲ್ಲ ಕನ್ನಡದ ವಿದ್ವಾಂಸರು ಪ್ರಯತ್ನಶೀಲರಾಗಬೇಕಾಗಿದೆ.
ಅನುಬಂಧಗಳು
೧. ಜೈನ ಪರಂಪರೆಯಲ್ಲಿ ಚಾರುದತ್ತನ ಕಥೆ
ಚಂಪಾನಗರದ ವರ್ತಕಶ್ರೇಷ್ಟನಾದ ಚಾರುದತ್ತನು ತನ್ನ ಹೆಂಡತಿಯನ್ನೂ ಮರೆತು ಓದಿನಲ್ಲಿ ತಲ್ಲೀನನಾಗಿದ್ದ. ಅವನ ತಾಯಿ ತನ್ನ ಕಡೆಯವರಿಂದ ಮಗ ಪ್ರಣಯಾಸಕ್ತನಾಗುವಂತೆ ಪ್ರೇರೇಪಿಸಲು ಪ್ರಯತ್ನಿಸುವಳು. ಅದರ ಫಲವಾಗಿ, ಚಾರುದತ್ತನನ್ನು ವೇಷ್ಯಾವಾಟಿಕೆಗೆ ಕರೆದೊಯ್ದು ಪ್ರಸಿದ್ಧಳಾದ ವಸಂತಸೇನೆಯೊಂದಿಗೆ ಸೇರಿಸುವರು. ಚಾರುದತ್ತ – ವಸಂತಸೇನೆಯವರು ರತಿಕೇಳಿಯಲ್ಲಿ ಲೋಕವನ್ನೇ ಮರೆತರು. ವಸಂತಸೇನೆಯ ತಾಯಿ ಚಾರುದತ್ತನ ಸಮಸ್ತ ಆಸ್ತಿಯನ್ನೂ ಸುಲಿಗೆ ಮಾಡುವಳು. ಚಾರುದತ್ತನ ತಂದೆ ಸತ್ತು, ತಾಯಿ – ಹೆಂಡತಿ ಬೀದಿಪಾಲಾಗುವರು. ಚಾರುದತ್ತ ನಿರ್ಗತಿನಾದದ್ದು ತಿಳಿದ ಕೂಡಲೆ ವಸಂತಸೇನೆಯ ತಾಯಿ ಅವನನ್ನು ತಿಪ್ಪೆಗೆಸೆಯುವಳು.
ಚಾರುದತ್ತನಿಗೆ ತನ್ನ ಅವಸ್ಥೆ ಅರಿವಾಯಿತು. ತಾಯಿಯನ್ನೂ ಹೆಂಡತಿಯನ್ನೂ ಕಂಡು ಪಶ್ಚಾತ್ತಾಪವಾಯಿತು. ಕಳೆದುಹೋದ ಆಸ್ತಿಗಿಂತ ಹೆಚ್ಚು ಸಂಪಾದಿಸಲು ವ್ಯಾಪಾರಕ್ಕಾಗಿ ದೇಶಾಂತರ ಸಂಚಾರ ಕೈಗೊಳ್ಳುತ್ತಾನೆ. ದಾರಿಯುದ್ದಕ್ಕೂ ಸಂಭವಿಸುವ ಆಶ್ಚರ್ಯಕರ ಘಟನೆಗಳು ಹತ್ತಾರು. ಅವನ ದಾನಗುಣ, ಸಾಹಸ, ದೈವನಿಷ್ಠೆಗಳನ್ನು ಪ್ರಕಟಿಸುವ ಪ್ರಸಂಗಗಳು ನಡೆಯುತ್ತವೆ. ರಸದ ಬಾವಿಗೆಬಿದ್ದು ಅಲ್ಲಿಂದ ಪಾರಾಗುತ್ತಾನೆ. ಕಡಿದಾದ ಪರ್ವತವೇರಿ ಸುವರ್ಣಭೂಮಿಗೆ, ರತ್ನದ್ವೀಪಗಳಿಗೆ ಪ್ರಯಾಸದಿಂದ ಹೋಗುತ್ತಾನೆ. ಸಮುದ್ರಯಾನ ಕೈಗೊಳ್ಳುತ್ತಾನೆ. ಕಡೆಗೆ ಎಲ್ಲ ಗಂಡಾಂತರಗಳನ್ನೂ ಗೆದ್ದು ದೊಡ್ಡ ಐಶ್ವರ್ಯವಂತನಾಗಿ ಚಂಪಾನಗರಕ್ಕೆ ಹಿಂತಿರುಗಿ ತನ್ನ ಹೆಂಡತಿಯನ್ನೂ ಬಳಗವನ್ನೂ ಕಾಪಾಡುತ್ತಾನೆ. ಅಲ್ಲದೆ ತನ್ನ ಬರುವಿಕೆಗಾಗಿ ಅನ್ನಾಹಾರ ನಿದ್ರೆ ಸುಖಗಳನ್ನು ಕಡೆಗಣಿಸಿ ಹಾದಿಕಾಯುತ್ತಿದ್ದ ವೇಶ್ಯೆ ವಸಂತಸೇನೆಯನ್ನೂ ಕೈಹಿಡಿಯುತ್ತಾನೆ. ವೇಶ್ಯೆ ಸಾಧ್ವಿಯಾಗುತ್ತಾಳೆ.
೨. ಅಜೈನ ಪರಂಪರೆಯಲ್ಲಿ ಚಾರುದತ್ತನ ಕಥೆ
ಅ. ಭಾಸ : ನಾಲ್ಕು ಅಂಕಗಳು ಮಾತ್ರ ಇರುವ (ದರಿದ್ರ) ಚಾರುದತ್ತ ನಾಟಕದ ಸಾರಾಂಶ : ಉಜ್ಜಯಿನಿಯ ವೇಶ್ಯೆ ವಸಂತಸೇನೆ ರಾಜಶ್ಯಾಲಕ ಸಂಸ್ಥಾನಿಕನಿಂದ ಪೀಡಿತಳಾಗಿ ಮಾರ್ಗದಲ್ಲಿದ್ದ ಚಾರುದತ್ತನ ಮನೆಗೆ ಹೋಗಿ ತನ್ನ ಆಭರಣಗಳನ್ನು ನ್ಯಾಸವಾಗಿಡುವಳು. ಸಜ್ಜಲಕನು ಅವುಗಳನ್ನು ಕದ್ದು, ವಸಂತಸೇನೆಯ ದಾಸಿ ಮದನಿಕೆಗೆ ಕೊಡುವನು. ವಸಂತಸೇನೆ ಮದನಿಕೆಯನ್ನು ದಾಸಿತ್ವದಿಂದ ಬಿಟ್ಟು ಸಜ್ಜಲಕನಿಗೆ ಒಪ್ಪಿಸುವಳು. ಒಡವೆ ಕಳುವು ಬಂದಿದೆಯೆಂದು ಹೇಳಿ ವಸಂತಸೇನೆ ಚಾರುದತ್ತನನ್ನು ನೋಡಲು ಹೊರಡುವಳು. (ಇಲ್ಲಿಗೆ ಇದ್ದಕ್ಕಿದ್ದ ಹಾಗೆ ನಾಟಕ ನಿಂತು ಬಿಡುತ್ತದೆ).
ಆ. ಶೂದ್ರಕ : ಉಜ್ಜಯಿನಿಯ ವರ್ತಕ ಚಾರುದತ್ತನು ಪರೋಪಕಾರಿ, ಬಡವನಾದರೂ ಗುಣಶಾಲಿ. ವೇಶ್ಯೆ ವಸಂತಸೇನೆ ಒಮ್ಮೆ ಶಕಾರ ವಿಟ ಚೇಟರ ಕಾಟ ತಪ್ಪಲೆಂದು ಚಾರುದತ್ತನ ಮನೆಯಲ್ಲಿ ಆಶ್ರಯ ಪಡೆದು ಆಭರಣಗಳನ್ನು ನ್ಯಾಸವಾಗಿಡುವಳು. ವಸಂತಸೇನೆಯ ದಾಸಿ ಮದನಿಕೆಯ ಅನುರಾಗಿ ಶರ್ಮಿಳಕನು ಚಾರುದತ್ತನ ಮನೆಗೆ ಕನ್ನಹಾಕಿ ಒಡವೆ ಕದ್ದು ಮದನಿಕೆಗೆ ಕೊಡುವನು. ದಾಸ ದಾಸಿಯರ ಪ್ರೇಮ ನೋಡಿ ವಸಂತಸೇನೆ ಮದನಿಕೆಯನ್ನು ಬಿಡುಗಡೆ ಮಾಡುವಳು. ಒಡವೆಗಳ ನಿಜಸ್ಥಿತಿ, ಚಾರುದತ್ತ – ವಸಂತಸೇನೆ ಅರಿತು ಪರಸ್ಪರ ಅನುರಕ್ತರಾಗುವರು. ಚಾರುದತ್ತನ ಮಗ ತನಗೆ ಮಣ್ಣಿನಗಾಡಿ (ಮೃಚ್ಛಕಟಿಕ) ಬೇಡ, ಚಿನ್ನದ ಗಾಡಿಯೇ ಬೇಕೆಂಬುದಕ್ಕೆ ವಸಂತಸೇನೆ ತನ್ನ ಒಡವೆಗಳನ್ನು ಕೊಡುವಳು. ಚಾರುದತ್ತನು ಕಳಿಸಿದ ಗಾಡಿಯೇ ಇರಬೇಕೆಂದು ಭ್ರಮಿಸಿ ಶಕಾರನ ಬಂಡಿ ಹತ್ತಿದ ವಸಂತಸೇನ ಕಷ್ಟಕ್ಕೊಳಗಾದಳು. ಶಕಾರನು ಅವಳ ಕತ್ತು ಕಿವುಚಿ, ತರಗಲೆಯಲ್ಲಿ ಮುಚ್ಚುವನು. ಆದರೆ ಅಲ್ಲಿದ್ದ ಭಿಕ್ಷುವು ಆಕೆಯನ್ನು ಉಳಿಸುವನು. ಚಾರುದತ್ತನೇ ವಸಂತಸೇನೆಯನ್ನು ಕೊಂದನೆಂದು ಶಕಾರನು ದೂರಿದನು; ರಾಜನು ಚಾರುದತ್ತನನ್ನು ಶೂಲಕ್ಕೇರಿಸಲು ಅಪ್ಪಣೆ ಮಾಡಿದನು. ವಧ್ಯಸ್ಥಾನಕ್ಕೆ ಹೋಗುವಾಗ ಭಿಕ್ಷುವೂ ವಸಂತಸೇನೆಯೂ ಬರುವರು. ಈ ಮಧ್ಯೆ ಪಾಲಕರಾಜನ ಕೊಲೆಯಾಗುತ್ತದೆ. ವೇಶ್ಯೆಯಾಗಿದ್ದ ವಸಂತಸೇನೆಯೂ ಚಾರುದತ್ತನ ವಧುವಾದಳು.*
—-
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)

*(೧೯೯೦ ಆಗಸ್ಟ್ ೧೯ ರಿಂದ ೨೫ ರ ವರೆಗೆ ಕೆನಡಾದೇಶದ ಟೊರೆಂಟೊ ಮಹಾ ನಗರದಲ್ಲಿ, ಟೊರೆಂಟೊ ವಿಶ್ವವಿದ್ಯಾಲಯದ ಆಶ್ರಯದಲ್ಲಿ ನಡೆದ ‘ಏಷಿಯಾ ಮತ್ತು ಉತ್ತರ ಆಫ್ರಿಕನ್ ಅಧ್ಯಯನಗಳು’ ಎಂಬ ಅಂತರಾಷ್ಟ್ರೀಯ ಸಮ್ಮೇಳನದಲ್ಲಿ ಆಹ್ವಾನಿತನಾಗಿ ಭಾಗವಹಿಸಿ ಮಂಡಿಸಿದ ನನ್ನ ಇಂಗ್ಲೀಷ್ ಸಂಪ್ರಬಂಧದ ಮುಕ್ತ ಭಾಷಾಂತರವಾಗಿ ಈ ಸಂಪ್ರಬಂಧವನ್ನು ಸಿದ್ಧಪಡಿಸಿದ್ದೇನೆ. ವಿದೇಶಕ್ಕೆ ಹೋಗಿಬರುವ ಪ್ರಯಾಣ ವೆಚ್ಚವನ್ನು ವಹಿಸಿಕೊಂಡು, ಅನ್ಯಕಾರ್ಯ ನಿಮಿತ್ತ ರಜ ಸೌಲಭ್ಯವನ್ನು ನೀಡಿ ಈ ಅವಕಾಶವನ್ನು ನನಗೆ ಕಲ್ಪಿಸಿಕೊಟ್ಟ ಬೆಂಗಳೂರು ವಿಶ್ವವಿದ್ಯಾಲಯಕ್ಕೆ ನಾನು ಋಣಿ.)
ಚಂದ್ರಕೊಡೆ: ನೇರಿಲಗೆಯ ಶಾಸನ – ಕೆಲವು ಟಿಪ್ಪಣಿಗಳು
ಧಾರವಾಡ ಜಿಲ್ಲೆ, ಹಾವೇರಿ ತಾಲ್ಲೂಕು ನೀರಲಗಿ ಎಂಬ ಗ್ರಾಮದಲ್ಲಿ ದೊರೆತ ಶಿಲಾಶಾಸನ ಪಶ್ಚಿಮ (ಕಲ್ಯಾಣ) ಚಾಳುಕ್ಯರ ಕಾಲದ್ದು
[ಸೌ.ಇ.ಇ. ೧೮. ೧೫೧. ಕ್ರಿ.ಶ. ೧೧೪೮]. ಇದು ಪ್ರಧಾನವಾಗಿ ಆ ಕಾಲದ ಒಂದು ಪ್ರತಿಷ್ಠಿತ ಮನೆತನದ ಹಿರಿಮೆಯನ್ನು ಸಾರುತ್ತದೆ. ಅದರ ಜತೆಗೆ ಈ ಶಾಸನಕ್ಕೆ ಸಾಂಸ್ಕೃತಿಕ, ಸಾಹಿತ್ಯಕ, ಚಾರಿತ್ರಿಕ, ಧಾರ್ಮಿಕ ಆಯಾಮಗಳ ಮಹತ್ವವೂ ಇದೆ ಎಂಬುದನ್ನು ಗುರುತಿಸುವುದು ಈ ಟಿಪ್ಪಣಿಯ ಆಶಯ. ಶಾಸನದಲ್ಲಿ ಈಗಿನ ನೀರಲಗೆ ಎಂದು ನಿರ್ದೇಶಿಸಲಾಗಿದೆ.
ಈ ಶಾಸನದ ಪ್ರಾರಂಭದ ಕೆಲವು ಸಾಲುಗಳು ತ್ರುಟಿತವಾಗಿವೆ. ಇದು ಆದ್ಯಂತವಾಗಿ ಜೈನ ಶಾಸನ; ಅದರಿಂದ ತ್ರುಟಿತಪಂಕ್ತಿಗಳಲ್ಲಿ, ಉಳಿದ ಜೈನ ಶಾಸನಗಳಲ್ಲಿರುವ ಕ್ರಮದಲ್ಲಿ ಜಿನಸ್ತುತಿಯ ಸಂಸ್ಕೃತ ಶ್ಲೋಕ (ಶ್ರೀಮತ್ಪರಮ ಗಂಭೀರ ಸ್ಯಾದ್ವಾದಾಮೋಘ ಲಾಂಛನಂ….) ಇದ್ದಿರಬೇಕು. ಇದು ನಷ್ಟಭಾಗವಾಗಿರುವ ಶಾಸನಾರಂಭದ ವಿಚಾರ. ಅನಂತರವೂ ಒಂಬತ್ತನೆಯ ಸಾಲಿನವರೆಗೆ ಶಾಸನ ಅಲ್ಲಲ್ಲಿ ಮುಕ್ಕಾಗಿದೆ. ಅರೆಬರೆಯಾದ ಗದ್ಯಪದ್ಯ ಪಾದಗಳ ಅರ್ಥ ಅಸ್ಪಷ್ಟವಾಗಿದೆ. ಒಂಬತ್ತನೆಯ ಪಂಕ್ತಿಯಲ್ಲಿ ಮುಂದಕ್ಕೆ, ಹೆಚ್ಚು ಕಡಿಮೆ ಕಡೆಯವರೆಗೂ ಚೆನ್ನಾಗಿದೆ. ಇದು ಸಾಕಷ್ಟು ದೊಡ್ಡ ಶಾಸನವೂ ಹೌದು. ಒಟ್ಟು ದೀರ್ಘವಾದ ೪೯ ಪಂಕ್ತಿಗಳಿವೆ. ಅನೇಕ ಜೈನ ಶಾಸನಗಳು ಜಿನಶಾಸನ ದೇವತೆಗಳಾಗಿ ಇತಿಹಾಸ ಪುಟಗಳಲ್ಲಿ ಕಂಗೊಳಿಸುತ್ತಿವೆ. ಅವುಗಳಲ್ಲಿ ಶ್ರವಣಬೆಳಗೊಳವನ್ನು ಬಿಟ್ಟರೆ, ನೂರಾರು ಶಾಸನಗಳು ಧಾರವಾಡ ಜಿಲ್ಲೆಯೊಂದರಲ್ಲಿಯೇ ಉಪಲಬ್ಧವಾಗಿವೆ. ಭೂಗತವಾದ ಜಿನಮಂದಿರ ಮತ್ತು ಜೈನ ಇತಿಹಾಸದತ್ತ ದೀಪನಿಧಿಯಾಗಿ ಬೆಳಕು ಚೆಲ್ಲುವುದರೊಂದಿಗೆ ಅಲ್ಲಲ್ಲಿ ಹರಿದು ಹಂಚಿ ಹೋಗಿರುವ ಕರ್ನಾಟಕಚರಿತ್ರೆಯ ನಿರಂತರೆಯನ್ನು ಕೂಡಿಸುವ ಚಿನ್ನದ ಕೊಂಡಿಗಳಾಗಿರುವ ಶಾಸನಗಳೂ ಈ ಜೈನ ಶಾಸನ ಸಮುದಾಯದಲ್ಲಿವೆ. ಹೀಗೆ ಪ್ರಭಾವಳಿಯಾಗಿ ಪ್ರಜ್ವಲಿಸುವ ಒಂದು ಜೈನ ಶಾಸನದ ಈ ಸಂಪ್ರಂಬಂಧದ ಮುಖ್ಯವಿಷಯ.
ನೇರಿಲಗೆಯ ಶಾಸನ ಒಂದು ಮನೆತನದ ಐದು ತಲೆಮಾರಿನ ಪರಿಚಯ ಕೊಡುತ್ತದೆಯಾಗಿ ಇದೊಂದು ವಾಂಶಿಕ ದಾಖಲೆಯೂ ಆಗಿದೆ. ಆಯಾ ತಲೆಮೊರೆಯ ಗಂಡ-ಹೆಂಡತಿ ಮತ್ತು ಮಕ್ಕಳ ಮಾಹಿತಿಯನ್ನು ಶಾಸನ ಪೂರೈಸಿದೆ; ಸತಿ-ಪತಿಯರ ವಿವರಗಳನ್ನು ಗರ್ಭೀಕರಿಸುವ ರೀತಿ ಸಹ ವೈಶಿಷ್ಟ್ಯ ಪೂರ್ಣವಾಗಿದೆ :

ಕಲ್ಯಾಣ ಚಾಳುಕ್ಯ ಆಹವಮಲ್ಲ ತ್ರೈಳೋಕ್ಯಮಲ್ಲ ಸೋಮೇಶ್ವರ ೧ ಚಕ್ರವರ್ತಿಯಿಂದ ಸಂಮಾನಿತನಾದನು, ಚತುರ್ಥಕುಲಮಂಡಳನಾದ ಮಹಾಪ್ರಭು ದಡಿಗ. ಮೊದಲನೆಯವನಾದ ದಡಿಗ, ಒಂದನೆಯ ಎಱಕ, ಚಟ್ಟಗಾವುಂಡ – ಈ ಮೂವರೂ ಶಾಸನ ರಚನೆಯಾದ ೧೧೪೮ರ ಅವಧಿಯ ವೇಳೆಗೆ ನಿಧನರಾಗಿದ್ದರು. ಶಾಸನದ ಕೇಂದ್ರ ಬಿಂದುವಾದ ಮಲ್ಲಗಾವುಂಡನೂ ಆತನ ಒಡಹುಟ್ಟಿದ ಇನ್ನು ಮೂವರು ತಮ್ಮಂದಿರೂ ಜೀವಿಸಿದ್ದರು. ಮಲ್ಲನ ಮಗ ಜೋಮನುಪ್ರಾಯಕ್ಕೆ ಬಂದವನಾಗಿದ್ದರೂ ಇನ್ನೂ ಅವಿವಾಹಿತನಾಗಿದ್ದಂತೆ ತೋರುತ್ತದೆ.
ಒಂದು ಕೀರ್ತಿವಂತ ಮನೆತನದ ಯಶೋಗಾಥೆಯೇ ಈ ಶಾಸನವೆಂದು ಹೇಳಿದ್ದಾಗಿದೆ. ವಾಸ್ತವವಾಗಿ ಈ ಕುಟುಂಬದ ಕುಲಾವಿಗೆ ಗೌರವದ ಗರಿಯಿಟ್ಟವನು ಈ ಮನೆತನದ ಮೂಲಪುರುಷನಾದ ದಡಿಗ. ಈ ಮಹಾಪುರುಷನ ಮಹಿಮೆಗೆ ಮಾರುಹೋದ ಅಂದಿನ ಚಾಳುಕ್ಯ ಚಕ್ರವರ್ತಿ, ಆಹಮವಲ್ಲ ತ್ರೈಳೋಕ್ಯಮಲ್ಲ ಒಂದನೆಯ ಸೋಮೇಶ್ವರನು, ಹಲವು ಬಗೆಯ ರಾಜಮನ್ನಣೆಯಿಂದ ದಡಿಗನನ್ನು ಗೌರವಿಸಿದ್ದನು. ದಡಿಗನಿಗೆ ಚಕ್ರವರ್ತಿ ನಿಡಿದ ಕೊಡುಗೆಗಳನ್ನು ಸ್ಮರಣೆಯೋಗ್ಯವೆನಿಸಿ ನಿರೂಪಿಸಲಾಗಿದೆ:
ವ || ಆ ಮಹಾನುಭಾವನ್ವಯ ಪ್ರಭಾವಮೆಂತೆಂದೊಡೆ
ವಿನುತ ಜಿನಧರ್ಮ್ಮವಾರ್ಮ್ಮಂ | ಜಿನಮುನಿಗಳ್ ತನಗೆ ಪರಮಗುರುಗಳೆನಲ್ ಸ|
ಜ್ಜನನುತಚತುರ್ತ್ಥಕುಳ ಮ| ಣ್ಡನನಾದಂ ವಿನಯನಿಧಿ ಮಹಾಪ್ರಭು ದಡಿಗಂ ||
            ಮತ್ತೇಭವಿಕ್ರಿಡಿತಂ ||
ನುಡಿಕಲ್ಲೊಳ್ ಕಡೆದಕ್ಕರಕ್ಕೆ ಮಱುವಕ್ಕಂ ವಿಕ್ರಮಂ ಸಿಂಹಮಂ
ಜಡಿಗುಂ ತನ್ನಯ ದಾನಶಕ್ತಿ ಸುರಭೂಜಾನೀಕದೊಳ್ ಪೂಣ್ದು ಕೋ
ಡಿಡುಗುಂ ಕಂತುಗೆ ಕಿಂತುವಂ ಜನಿಯಿಕುಂ ಸೌಂದರ್ಯ್ಯಮೆಂದಂದು ಪೇಳ್
ದಡಿಗಂಗಾರ್ಪ್ಪಡಿ ಪಾಟಿ ಪಾಸಟಿ ಸಮಂ ಪಟ್ಟಾನ್ತರಂ ಮಾನವರ್ ||
ಬಲ್ಲಹನೆನೆ ನೆಗರ್ದ್ದಾಹವ | ಮಲ್ಲಂ ಕೊಡೆಯಡಪ್ಪ ಮಂದಳಂ ಸೀ(ಗು)ರಿಯೆಂ |
ಬೆಲ್ಲಾ ಚಿಹ್ನಮನದಟರ | ಮಲ್ಲಂ ದಡಿಗಂಗೆ ಕೊಟ್ಟನನ್ದಾದರದಿಂ ||
ಆ ಪ್ರಭುವಿನ ಕುಲವಧು ಶೀ | ಲಪ್ರಭೆಯಿಂದತ್ತಿಮಬ್ಬೆಗಂ ರೇವಗಂ |
ಭೂಪ್ರಣುತೆ ಸಮನೆನಿಪ್ಪ ಯ | ಶಃ ಪ್ರಕಟಿತೆ ರೇವಕಬ್ಬೆಯಾರ್ಸ್ಸತಿಯರ್ ||
ಮಹಾಪ್ರಭು ದಡಿಗನಿಗೆ ಆಹವಮಲ್ಲ ತ್ರೈಳೋಕ್ಯಮಲ್ಲ ಚಕ್ರಿಯಿತ್ತ ರಾಜ ಮರ್ಯಾದೆಯ ರಾಜವಿಶ್ವಾಸದ ವಸ್ತುಗಳು ಕೊಡೆ, ಅಡಪ, ಮಂದಳ, ಸೀಗುರಿ, ಗಾಳಿ ಮಳೆ ಬಿಸಿಲುಗಳಿಗೆ ಮರೆಯಾಗಿ ಹಿಡಿಯುವ ಸಾಧನ ಮಾತ್ರವಾಗದೆ ಕೊಡೆ ಮರ್ಯಾದೆಯನ್ನು ತೋರುವ ವಸ್ತುವೂ ಹೌದು. ‘ವಡ್ಡರಾಧನೆ’ ಯಲ್ಲಿ ‘ಸೀಗುರಿಗಳುಮಂ ಕೊಡೆಗಳುಮಂ ಪಿಡಿಯಸಿ’ ಎಂಬ ಮಾತಿದೆ (ಪುಟ. ೭೪) ಪಂಪನ ‘ಆದಿಪುರಾಣ’ ದಲ್ಲಿ ‘ಪಂಚರತ್ನದ ಕೊಡೆಯಂ ಪಿಡಿದಂ’ (೭-೫) ಎಂಬ ಪ್ರಯೋಗವಿದೆ. ‘ಏಱಲ್ ಕುದುರೆ ಕೊಡೆ ಆಳಪಣ್ಟುವಕೆ … ರಾಜ ಚಿನ್ನವ ಕೊಟ್ಟು’ ದನ್ನು ಶಾಸನ ದಾಖಲಿಸಿದೆ (ಸೌ.ಇ.ಇ. ೯-೧. ೪೧. C.IIC.). ದೇವಸ್ಥಾನದಲ್ಲಿ ದೇವರಿಗೆ ಸಹ ‘ಕೊಡೆಯ ಭೋಗ’ ಎಂಬೊಂದು ಮರ್ಯಾದೆಯ ಸೇವೆಯಿಂದ (ಸೌ.ಇ.ಎ ೧೯೩೪, ೧೫೭, ೧೪೨೬, ಪುಂಗನೂರು). ಆನೆ ಕುದುರೆಗಳನ್ನೂ ಕೊಡೆ ಸೀಗುರಿಗಳನ್ನೂ ಬಿಡುದಾಸಿಯರನ್ನೂ ಗೌರವದ ಸಂಕೇತವಾಗಿ ಕೊಡುವುದು ವಾಡಿಕೆ. ಅರಿಕೇಸರಿ ರಾಜನು ಪಂಪಕವಿಗೆ “ಕೊಡುವ ಬಿಡುವಣ್ಗಂ ಲೆಕ್ಕ ಮಿಲ್ಲೆನಿಸಿ” ತ್ತೆಂದು (೧೪-೫೫) ಪಂಪಭಾರತದಲ್ಲಿದೆ. ಇದರ ಹಾಗೆಯೇ ಅಡಪ (= ಅಡಕೆ ಎಲೆಯ ಚೀಲ) ವನ್ನು ಕೂಡ ಕೊಡುವುದು ಗೌರಾಸ್ಪದವಾಗಿತ್ತು; ಇದನ್ನು ಶಾಸನಗಳೂ ಕಾವ್ಯಗಳೂ ದಾಖಲಿಸಿವೆ. ಒಂದು ಶಾಸನ ಪ್ರಯೋಗ; “ಪಟ್ಟಂಗಟ್ಟಿ ಏಱಲ್ ಕುದುರೆ ಕೊಡೆ ಅಡಪಡವಂಕೆ ಕುಂಚಂ ತಳಿಗೆ ಕೀಱ್ವಟ್ಟಲಡ್ಡಣಿಗೆ ಗದ್ದಿಗೆ ರಾಜಚಿನ್ನಮಮ್ ಕೊಟ್ಟು” (ಬಂಧುವರ್ಮನ ‘ಹರಿವಂಶಾಭ್ಯುದಯಂ’, ೧೪-೨). ಈ ನಾನಾಪ್ರಯೋಗಗಳ ಹಿನ್ನೆಲೆಯಲ್ಲಿಟ್ಟು ನೋಡಿದಾಗ, ೧೦-೧೧ ನೆಯ ಶತಮಾನದ ಸಾಮಾಜಿಕ ಶಿಷ್ಟಾಚಾರವಾಗಿ ಈ ವಸ್ತುಗಳನ್ನು ಕೊಡುವುದು ಒಪ್ಪಿತ ವ್ಯವಸ್ಥೆಯಾಗಿತ್ತು. ಅದರಂತೆ ಚಕ್ರವರ್ತಿಯ ಅರಮನೆಯಿಂದ ಬಂದ ಈ ಬಗೆಯ ಮನ್ನಣೆಗೆ ದಡಿಗನು ನೇಱೆಲಗೆ ಎಂಬ ಹೆಸರು ಸಲುವಳಿಯಾಯಿತು.
ಈ ದಡಿಗನ ಮಗ (ತತ್ಪುತ್ರಂ) ಶಾಸನದ ಮುಂದಿನ ಭಾಗದಲ್ಲಿ ಕೀರ್ತಿತನಾಗಿದ್ದಾನೆ:
ಉತ್ಪಲಮಾಲೆ ||
ಪುಟ್ತಿದನಂತವರ್ಗ್ಗೆಱಕನೆಂಬ ಮಹಾಪ್ರಭು ವಂಶವರ್ದ್ಧನಂ
ಜೆಟ್ಟಿಗನರ್ಹದಂಘಿ ನಳಿನಾನತಭೃಂಗನುದಾರಿ ಬಿಣ್ಪು ಮಾ
ರ್ಕಟ್ಟಳೆಯಾಯ್ತು ಮಂದರನಗಕ್ಕೆ ಬಣಂಜಕುಳಕ್ಕೆ ನಾಳ್ಕೆ ತ
ನ್ನಿಟ್ಟುದೆ ಬೊಟ್ಟು ಕಟ್ಟಿದುದೆ ಕಣ್ಠಿಕೆ ಬಿಟ್ಟುದೆ ತಾಂಬ್ರಶಾಸನಂ ||
ಅ ವಿಭುಗೆ ದೇವಲಬ್ಬೆ ಗು | ಣಾವಳಿಯಂ ಪುರುಷಭಕ್ತಿಯಿಂ ಶೀಳದೊಳಂ |
ತೀವಿ ಜಿನಮತಕೆ ಶಾಸನ | ದೇವಿಯೆನಲು ಪೆಂಪುವೆತ್ತ ಕುಲವಧುವಾದಳ್ ||
ಅಣುಗ, ಕಂದ-ಎಂದು ಬಳಸುವಂತೆ ಪ್ರೀತ್ಯರ್ಥಕ ‘ಎಱಕ’ ಎಂಬ ಅಚ್ಚಗನ್ನಡ ಶಬ್ದವನ್ನು ಇಲ್ಲಿ ಅಂಕಿತನಾಮವಾಗಿಡಲಾಗಿದೆ. ದಡಿಗನ ಮಗ ಎಱಕನಿಗೆ; ಗಂಗ ವಂಶದ ಎಱೆಯಪ್ಪ ಎಂಬ ಹೆಸರಿನ ರಾಜರು ಇಲ್ಲಿ ಎಱಕ ಮಹಾಪ್ರಭುಬು ವಂಶವರ್ಧನನೂ ಬಣಂಜು ಕುಲಕ್ಕೆ ನೇತಾರನೂ ಆಗಿದ್ದನೆಂಬುದನ್ನು ಗಮನಿಸಬೇಕು. ಬಣಂಜು ಕುಲವೆಂದರೆ ಬಣಜಿಗರು. ಜೈನರಲ್ಲಿ ಇದ್ದ ಈ ಬಣಜಿಗರು (= ವಾಣಿಜ್ಯ ಮಾಡುವವರು) ೧೨ ನೆಯ ಶತಮಾನವಾದ ಮೇಲೆ ಜೈನತ್ವದಿಂದ ವೀರಶೈವರಾಗಿ ಮತಾಂತರಗೊಂಡರು, ‘ಜೈನ ಕೆಟ್ಟು ಬಣಜಿಗನಾದ’ ಎಂಬ ಗಾದೆ ಹುಟ್ಟಿತು.
ಜಿನರ ಪಾದಕಮಲಗಳಿಗೆ ದುಂಬಿಯಂತಿದ್ದ ಎಱಕನ ಮಡದಿ ದೇವಲಬ್ಬೆ ಜಿನಮತಕ್ಕೆ ಶಾಸನದೇವಿ (ಯಕ್ಷಿ) ಯಂತೆ ಇದ್ದಳು. ಎಱಕನ ತಾಯಿ ರೇವಕಬ್ಬೆಯನ್ನು ದಾನಚಿಂತಾಮಣಿ ಅತ್ತಿಮಬ್ಬೆಗೆ ಹೋಲಿಸಿದ ಕವಿ ಇಲ್ಲಿ ಎಱಕನ ಕುಲವಧುವನ್ನು ಯಕ್ಷಿಗೆ ಹೋಲಿಸಿದ್ದಾನೆ. ಈ ಎಱಕ- ದೇವಕಬ್ಬೆಯರ ಮಗ (ತತ್ಪತ್ರಂ) ನನ್ನು ಕುರಿತು, ಸೊಸೆಯನ್ನು ಕುರಿತು, ಮುಂದಣ ಮೂರು ಪದ್ಯಗಳಲ್ಲಿ ಬಿಡಿಸಿದ್ದಾನೆ:
ಉತ್ಪಲಮಾಲೆ ||
            ಬೆಟ್ಟದ ನುಣ್ಪಿನಂತೆ ಕಡುದೂರದೊಳ್ಳಿದರೆಯ್ದೆಚೋಗೆ ಕಲು(ಮ)
ಗಟ್ಟಿನಿಪನ್ಯರೇನೂ ಮಹಿಮೋನ್ನತಿಯಿಂದಿಳಿಕೆಯ್ವನೆಯ್ದೆ ಪೊಂ
ಬೆಟ್ಟಮನಾ ಗಭೀರತೆಯಿನಂಬುಧಿಯಂ ಗೆಲೆವಂದನೆಂಬುದಾ
ಚಟ್ಟನನನ್ಯ ಸೈನಿಕ ಘರಟ್ಟನನನ್ವಯರತ್ನ ಪಟ್ಟನಂ ||
            ಎನೆ ನೆಗರ್ದ್ದ ಚಟ್ಟ ಗಾವು | ಣ್ಡನ ಮಾನಿನಿ ಚಾಯಿಕವೆ ಗಾವುಂಡಿ ಜಗ |
ಜ್ಜನಕ ಬುಧಜನಕೆ ಜಿನಜನ | ಕನುಪಮ ನಿಜಜನಕೆ ಕಲ್ಪಲತೆಯವೊಲೆಸೆದಳ್ ||
ಚಂಪಕಮಾಲೆ ||
            ವಿನಯದ ಪೆಂಪಿನುನ್ನತಿಯ ಮಾನ್ತನದೊಳ್ಪಿನ ಸಚ್ಚರಿತ್ರದಾ
ರ್ಪ್ಪಿನ ನಿಜಗೋತ್ರರಕ್ಷಣೆಯ ಧರ್ಮದ ಪೆರ್ಮ್ಮಯವೊಂದನೊನ್ದು ನೆ
ಟ್ಟನೆ ಮಿಗೆ ಸಚ್ಚತುರ್ಥಕುಳದೀಪಿಕೆ ತಾತೆನಿಸಿರ್ದ್ದ ಚಾಮಿಯ
ಕ್ಕನೊಳೆಣೆಯಾರ್ಮ್ಮಹಾಪ್ರಭು ಶಿಖಾಮಣಿ ಚಟ್ಟನ ಪುಣ್ಯಕಾನ್ತೆಯೊಳ್ ||
ದೂರದ ಬೆಟ್ಟ ಕಣ್ಣಿಗೆ ನುಣ್ಣಗೆ ಎಂಬಂತೆ ಹಲವರುಂಟು. ಚಟ್ಟಗಾವುಂಡನು ಅದಕ್ಕೆ ಅಪವಾದ. ತನ್ನ ಮಹಿಮೋನ್ನತಿಯಿಂದ ಚಿನ್ನದ ಬೆಟ್ಟವನ್ನೂ ಗಾಂಭೀರ್ಯದಿಂದ ಕಡಲನ್ನೂ ಮೀರಿ ಬೆಳೆದ ಚಟ್ಟಗಾವುಂಡನು ತನ್ನ ವಂಶಕ್ಕೆ ರತ್ನಪಟ್ಟವಾಗಿದ್ದನು. ಅವನಗಾವುಂಡಿ ಚಾಯಿಕವೆ ಬಲ್ಲಿದರಿಗೂ ಬಂಧುಗಳಿಗೂ ಕಲ್ಪವೃಕ್ಷವಾಗಿದ್ದಳು. ಚಟ್ಟಗಾವುಂಡನ ಪುಣ್ಯಕಾಂತೆಯೂ ಆದ ಆಕೆ ಚತುರ್ಥಕುಲವನ್ನು ಬೆಳಗಿದಳು. ಈ ಚತುರ್ಥಕುಲವೆಂಬ ಪ್ರಯೋಗ ಚಿಂತನೀಯ. ಕನ್ನಡ ಶಾಸನಗಳಲ್ಲಿ ಇದು ಅಪರೂಪ ವಿಶಿಷ್ಟ ಪ್ರಾಚೀನತಮಪ್ರಯೋಗ. ಜೈನರಲ್ಲಿ ಚತುರ್ಥ, ಬೋಗಾರ, ಸಾದ, ಪಂಚಮ, ವೈಶ್ಯ ಕುಲಗಳಿವೆ. ಉತ್ತರ ಕರ್ನಾಟಕದಲ್ಲಿ ಇಂದಿಗೂ ಈ ಪಂಗಡಗಳು ಚಾಲ್ತಿಯಲ್ಲಿವೆ; ಧಾರವಾಡ-ಬೆಳಗಾವಿ ಜಿಲ್ಲೆಗಳಲ್ಲಿ ಇವು ಪ್ರಬಲವಾಗಿ ಕಂಡು ಬರುತ್ತದೆ. ನಿಘಂಟಿನ ಶಬ್ದಾರ್ಥದ ಪ್ರಕಾರ ‘ಚತುರ್ಥ’ ಎಂದರೆ ನಾಲ್ಕನೆಯ ಜಾತಿ, ಶೂದ್ರ ಎಂಬರ್ಥವಿದೆ; ಆದರೆ ಅದರೊಂದಿಗೇ ಜೈನರಲ್ಲಿ ಒಂದು ಪಂಗಡ ಎಂಬರ್ಥವನ್ನೂ ಈ ಶಾಸನ ಪ್ರಯೋಗವನ್ನೂ ಅವಶ್ಯ ಸೇರಿಸಬೇಕು. ಪಾತ್ರೆವ್ಯಾಪಾರ ಪ್ರಧಾನವಾಗಿರುವವರು ಬೋಗಾರ ಕುಲದವರು. ಕೃಷಿಕರೂ ಆಗಿರುವವರು ಚತುರ್ಥಕುಲ; ವರ್ತಕರಷ್ಟೇ ಆಗಿರುವವರು ಪಂಚಮರು; ಈ ಮೂರು ಮುಖ್ಯ ಪಂಗಡಗಳು ಜೈನಸಮಾಜದ ಒಲಜಾತಿಗಳು. ಕೊಡುವುದು, ತೆಗೆದು ಕೊಳ್ಳುವುದು, ಮದುವೆ ಭೋಜನಾದಿ ವ್ಯವಹಾರ ಕೂಡ ಈ ಒಳಪಂಗಡಗಳಲ್ಲಿ ಕಡಿಮೆ.
ಜೈನರಲ್ಲೇ ಇರುವ ‘ಸಾದಕುಲ’ ಕುರಿತ ಪ್ರಾಚೀನ ಶಾಸನ ಪ್ರಯೋಗ ಧಾರವಾಡಜಿಲ್ಲೆ ರಾಣಿಬೆನ್ನೂರ ತಾಲ್ಲೂಕು ನದಿಹರಳಹಳ್ಳಿ ಶಾಸನದಲ್ಲಿದೆ (ಸೌ.ಇ.ಇ. ೧೮, ೧೮೦. ಕ್ರಿ.ಶ. ೧೧೬೮). ಬೋಗಾರ ಕುಲವನ್ನು ಕುರಿತು ಸಹ ಶಾಸನ ಪ್ರಯೋಗವಿದೆ: ಹಿರಿಯ ಗಬ್ಬೂರ ಊರೊಳಗಣ ಬ್ರಹ್ಮಜಿನಾಲಯಕ್ಕೆ ಸರ್ಚ್ಚಬಿಟ್ಟೆ ಯಾಗಿ ಬೋಗಾರ ಮಹಾನಖರಂಗಳು ಕಂಚಿನ ಭಂಡವ ಕೊಂಡಲ್ಲಿ ಕೊಟ್ಟಲ್ಲಿ ಬಿಟ್ಟ ಹೊಂಗೆ ಕಾಣಿ (ಹಳೆಯ ಹೈದರಾಬಾದು ರಾಜ್ಯ ಶಾಸನ ನಂ. ೮: ರಾಯಚೂರು ಜಿಲ್ಲೆ ದೇವದುರ್ಗದ ಬಳಿಯ ಗಬ್ಬೂರು : ಕ್ರಿ.ಶ. ೧೧೦೯). ಅದರಂತೆ ಚತುರ್ಥಕುಲವನ್ನು ಕುರಿತ ಮಹತ್ವದ ಉಲ್ಲೇಖ ಈ ನೇರಿಲಗೆಯ ಶಾಸನದಲ್ಲಿ ಸೇರಿಕೊಂಡಿದೆ. ಅಂದರೆ ಸುಮಾರು ೮೦೦-೯೦೦ ವರ್ಷಗಳಿಗೂ ಹಿಂದಿನಿಂದ ಈ ಸಾಮಾಜಿಕ ವರ್ಗ ಪ್ರಭೇದಗಳು ಜೈನ ಸಮಾಜದಲ್ಲಿ ಅಸ್ತಿತ್ವದಲ್ಲಿದ್ದು ಸಮಾಜೊ-ಧಾರ್ಮಿಕ ಅಧ್ಯಯನಕ್ಕೆ ಆಕರವಾಗಿದೆ.
ಚಟ್ಟಗಾವುಂಡ-ಚಾಮಿಯಕ್ಕನನ್ನು ವರ್ಣಿಸಿದ ಶಾಸನಕವಿ, ಅನಂತರ ಇವರ ಮಕ್ಕಳನ್ನು ಕುರಿತು ವಿಸ್ತಾರವಾಗಿ ಮನದುಂಬಿ ಕಂಡರಿಸಿದ್ದಾನೆ:
            ಆ ದಂಪತಿಗಳ್ಗಾದರ | ದಾದರ್ಸ್ಸತ್ಪುತ್ರಮರ ಗಜ ರದನಂ ನಾ |
ಲ್ಕಾದಂತೆ ಮಲ್ಲನೆಱಕಂ | ಉದಾರಯುತ ಬಾಚ ಮೂಕನೆಂಬೀ ಪ್ರಭುಗಳ್ ||
            ಚಲದ ಭುಜಬಲದ ಕಲಿತನ | ದಲಘುನಕ್ಕಾಗಿದೆಯೆನಿಸಿದೀ ಪ್ರಭು ಮಲ್ಲಂ |
ಕುಲದೀಪಕನಾದಂ ನಿ | ರ್ಮ್ಮಳವರಿತಂ ಪಿರಿಯ ಮಹಿಮೆಯಿಂ ಪಿರಿಯಣ್ಣಂ ||
ಮಲ್ಲ, ಎಱಕ, ಬಾಚಣ, ಮೂಕ-ಎಂಬ ನಾಲ್ಕು ಜನ ಮಗಂದಿರಲ್ಲಿ ಕಡೆಯ ಮೂವರನ್ನು ಎರಡು ವೃತ್ತಗಳಲ್ಲಿ ಪರಿಚಯಿಸಿದೆ:
ಮತ್ತೇಭವಿಕ್ರೀಡಿತ ||
            ಜಿನಪಾದಾಂಬುಜಚಂಚರೀಕನೆಱಕಂ ವೀರಾರಿನಿರ್ದ್ಧಾರಣಂ
ವಿನಯಾಂಭೋನಿಧಿ ಬಾಚಣಂ ನಿಜಕುಳಪ್ರಖ್ಯಾತಕಂ ಮೂಕನೆಂ
ಬನುಜರ್ಮ್ಮಲ್ಲನ ದಕ್ಷದಕ್ಷಿಣಭುಜಾದಣ್ಡಂಗಳಿರ್ಪ್ಪಂತೆ ಮೇ
ದಿನಿಯೊಳ್ ರಾಜಿಸುತಿರ್ದ್ದರಪ್ರತಿಮರತ್ಯೌದಾರ್ಯದಿಂ ಶೌರ್ಯದಿಂ ||
ಚಂಪಕಮಾಲೆ ||
ಒದವಿದ ಕೋಪದಿಂದಮಿದಿರಾನ್ತ ನರಂಗೆ ಕೃತಾಂತರೂಪನೆಂ
ಬುದು ಕುಳಿಶಾಗ್ನಿಯೆಂಬುದು ದವಾನಳನೆಂಬುದು ಸಿಂಹಿಕೇಯನಮ್
ಬುದು ದಶಕಣ್ಯನೆಂಬುದು ಭಯಂಕರಮಾರಿಯ ಮೂರಿಯೆಂಬುದ
ಲ್ಲದೆ ಪೆಱದೆಂಬುದೇನ್ನೆಗರ್ದ್ದ ಬಾಚಣನಂ ರಣರಂಗಧೀರನಂ|
ಎಱಕ ಮೂಕರು ಜಿನಭಕ್ತರಾಗಿ ಪ್ರಖ್ಯಾತರಾದರೆ, ಬಾಚಣನು ಯುದ್ಧವೀರನೂ ಆಗಿ ವಿಖ್ಯಾತನಾಗಿದ್ದನು. ಈ ಮೂವರೂ ಒಡಹುಟ್ಟುಗರು ಅಣ್ಣನಾದ ಮಲ್ಲನಿಗೆ ಭುಜಾದಂಡವನೆಸಿದರು. ಮುಂದೆ ಅನೇಕ ವೃತ್ತಾಂತವನ್ನು ನಿರೂಪಿಸಲಾಗಿದೆ. ಈ ನಿರೂಪಣೆಯಲ್ಲೂ ಒಂದು ಚಮತ್ಕಾರವಿದೆ. ಮೊದಲು ಎರಡು ಕಂದಗಳಲ್ಲಿ ಮಲ್ಲಗಾವುಂದ-ಮಲ್ಲಿಯಕ್ಕ ದಂಪತಿಗಳನ್ನು ಪರಿಚಯಿಸಿ, ಅದರ ಮುಂದಿನ ಕಂದದಲ್ಲಿ ಅವರ ಕಂದನನ್ನು; ಅನಂತರ ಮತ್ತೆ ಮಲ್ಲನನ್ನು ಹಲವಾರು ಪದ್ಯಚಿತ್ರಗಳಲ್ಲಿ ರೇಖಿಸಿದೆ:
ಕೊಂಡಾಡಿದ ಪರವಧುಗಳ | ತಂಡದ ಮೊಲೆಯುಂಡ ಮೊಲೆ ಬಸಿರ್ಪ್ಪೆತ್ತ ಬಸಿ |
ರ್ಮ್ಮಂಡವಱೆಯಲು ತನಗಿದ | ಖಂಡಿತಸಚ್ಚರಿತವೆನಿಪನೀ ಪ್ರಭು ಮಲ್ಲಂ ||
ಆ ವಿಭುವಿನ ಸತಿ ನೆಗರ್ದ್ದಾ | ರೇವಕಿಗೆ ಸುಳೋಚನಾ ಮಹಾದೇವಿಗೆ ಸಂ |
ದೀ ವಧು ಜಿನಪತಿ ಪದಯುಗ | ಸೇವೆಗೆ ಸಮನೆನಿಸಿ ಮಲ್ಲಿಯಕ್ಕಂ ನೆಗರ್ದ್ದಳ್ ||
ತತ್ಪುತ್ರಂ
ಜೋಮಂ ವರವನಿತಾ ಜನ | ಕಾಮಂ ನಿಜಕುಳಲಲಾಮನುದ್ಧತಭಯಕೃ |
ದ್ಭೀಮಂ ವಿನೂತ ವಿಬುಧ | ಪ್ರೇಮಂ ನಿಜಗೋತ್ರಭೂಷಣಂ ಧರೆಗೆಸೆದಂ ||
ಜೈನ ಚತುರ್ಥಕುಲಗೋತ್ರ ಭೂಷಣನೂ ವಿಬುಧನಿಗೆ ಪ್ರೀತಿಪಾತ್ರನೂ ಆದ ಜೋಮನು ಮಲ್ಲಗಾವುಂಡನ ಕುಲಪುತ್ರ, ಕುಲದೀಪಕ. ಜೈನರು ಗಂಗರ-ರಟ್ಟರ ಕಾಲಕ್ಕಾಗಲೆ ಗಾವುಂಡಿಕೆ ಗೆಯ್ಯತೊಡಗಿದ್ದರು; ಅವರ ಗಾವುಂಡತನದ ಪ್ರಸ್ತಾಪಗಳು ಕನ್ನಡ ಸಾಹಿತ್ಯದಲ್ಲಿ ಹೇರಳ. ಭ್ರಾಜಿಷ್ಣು (ಸು. ೮೦೦) ‘ವಡ್ಡಾರಾಧನೆ’ ಯಲ್ಲಿ ಇದಕ್ಕೆ ನೆರವಾಗುವ ವಾಕ್ಯಗಳನ್ನು ಬಳ್ಸಿದ್ದಾನೆ: ಆವೂರ ಗಾವುಣ್ಡಂ ಜಿನವಾದಿಕನೆಂಬೊ ನಾತನ ಗಾವುಂಡಿ ಜಿನಮತಿಯೊಂಬಳ್. ‘ಚಾವುಂಡರಾಯ ಪುರಾಣ’ (೯೭೮) ‘ಜೀವ ಸಂಭೋಧನೆ’ (ಸು. ೧೧೬೦) ಕೃತಿಗಳಲ್ಲಿ ಜೈನ ಗಾವುಂಡ-ಗಾವುಂಡಿಯರು ಗ್ರಾಮಾಧಿ ಪತ್ಯ ನಡೆಸಿದ ವಿವರಗಳಿವೆ. ಶಾಸನಧಾರಗಳು : ನಾಗಾರ್ಜುನನು ನಾೞ್ಗಾವುಂಡ ನಾಗಿದ್ದು ತನ್ನ ದೊರೆ ಕಲಿವಿಟ್ಟರಸನ ಬೆಸನನ್ನು ಪಾಲಿಸುವ ಅವಸರದಲ್ಲಿ ಅತೀತನಾದನು. ಆಗ ಗಾವುಂಡಿಕೆಗೆ ಅರಸನು ಉತ್ತರಾಧಿಕಾರಿಯನ್ನಾಗಿ ನಾಗಾರ್ಜುನನ ಮಡದಿ ಜಕ್ಕಿಯಬ್ಬೆಯನ್ನು ನಿಯೋಜಿಸಿ, ಆಕೆಗೆ ನಾೞ್ಗಾವುಂಡ ಪಂತವನ್ನು (ಗೌಡಿಕೆಯ ಅಧಿಕಾರ : ವೃತ್ತಿಪದ) ಇತ್ತನು [ಎ.ಕ. ೭-೧, ಶಿಕಾರಿಪುರ. ೨೧೯. ೯೧೮]. ಶ್ರಾವಕಿ ಚನ್ದಿಯಬ್ಬೆ ಗಾವುಣ್ಡಿಯ ಉಲ್ಲೇಖ ಇನ್ನೊಂದು ಶಾಸನದಲ್ಲಿದೆ. (ಎಕ. ೭, ಶಿಕಾರಿಪುರ. ೨೧೯, ಕ್ರಿ.ಶ. ೧೦೫೦). ಗಾವುಂಡವೃತ್ತಿಯವರು ಕಟ್ಟಿಸಿದ ’ಗಾವುಂಡ ಬಸದಿ’ ಯನ್ನು ಶಾಸನ ಹೆಸರಿಸಿದೆ (ಸೌ.ಇ.ಇ. ೨೦, ೫೫, ೧೦೮೨ ಲಕ್ಷ್ಮೇಶ್ವರ).
ಮಲ್ಲಗಾವುಂಡನು ಜೈನಗಾವುಂಡ ಮತ್ತು ನಾೞ್ಟ್ರಭು ಪರಂಪರೆಯವನು: ನಾಳ್ಟ್ರಭು, ನಾಳಪ್ರಭು, ನಾಡಿನ ಪ್ರಭು ಎಂಬ ರೂಪಗಳೂ ಇವೆ: ಎಡೆದೊಱೆಯೆಪ್ಪತ್ತು ಮಂಡಲಿ ಸಾಯಿರದ ನಾಳಪ್ರಭು ನೇಮವೆಗ್ಗಡೆಯಾತನ ಮಗಂ ಚಣ್ನಗವುಡ ಮಾಹಾ ಪ್ರಭು (ಎಕ. ೭, ಶಿವಮೊಗ್ಗ ೪೩. ಕ್ರಿ.ಶ. ೧೧೭೨). ಇಮ್ಮಡಿ ಗುಣವರ್ಮ ಕವಿ (೧೨೩೫) ಪುಷ್ಪದಂತ ಪುರಾಣದಲ್ಲಿ ನಾೞ್ಟ್ರುಭು ಶಾಂತಿವರ್ಮನೆಂಬಾತನನ್ನು ಪರಿಚಯಿಸಿದ್ದಾನೆ (೧-೭೬). ಮಲ್ಲಗಾವುಂಡನು ತನ್ನ ಕಾಲದ ಸಮಾಜದಲ್ಲಿ ಪ್ರಭಾವಶಾಲಿಯಾದ ವ್ಯಕ್ತಿತ್ವವನ್ನು ಹೊಂದಿದ್ದನೆಂಬುದನ್ನು ಪ್ರಕೃತ ಶಾಸನ ತೊದಳಿಲ್ಲದ ನುಡಿಗಡಣದಲ್ಲಿ ನಿಲ್ಲಿಸಿದೆ:
ಚಂಪಕಮಾಲೆ ||
ಜನನಿ(ಗೆ)ಜಗಜ್ಜನೋದ್ಭಹಿತಮಾಗಿರೆ ಕಲ್ಪಮಹೀಜದೊಂದು ಪ
ಣ್ಣನೆ ಸವಿದಾ ಫಳಂ ಸಫಳಮಾಗಿರೆ ಪೆತ್ತಳೊ ನಿನ್ನನಲ್ಲದಂ
ದನಿಮಿಷಧೇನುದುಗ್ಧ ಪರಿಸೇವೆಯೋಳಿ ವಪುವರ್ದ್ಧನಪ್ರಚೋ
ದನೆಗಡೆಯಾಯ್ತೊ ಪೇಳೆನಿಪುದಾರ್ಪ್ಪು ಮಹಾಪ್ರಭು ಮಲ್ಲಿನಾಥನಂ ||
ಮಹಾಸ್ರಗ್ಧರಾ ||
ಸಿಡಿಲೊಂದೇಳೆಂಟು ಕಾಳಾಂತಕನ ಮಸಕವೇಳೆಂಟು ರಾಹುಪ್ರಕೋಪಂ
ಪಡಿಯೇಳೆಂಟಪ್ಪಡಕ್ಕುಂ ನಿನಗೆ ಸಮರದೊಳ್ ಮಲ್ಲ ತಾಂಗಲ್ ತಱುಂಬಲ್
ಕಡುಕೆಯ್ಯಲು ಕೆಯ್ದು ಕೆಯ್ಯಲು ಮರೆಯಲುಲಿಯಲುರ್ವ್ವಳಲೊಟ್ಟಯ್ಸಲೆಯ್ತಂ
(ದಡೆ)ಯಿಂ ಮುಂದಣ್ಗೆ ಮತ್ತೊಂದಡಿಯನಿಡುವ ಮಲ್ಲಯ್ಯ ಕೆಲ್ಲಯ್ವನಾವೊಂ ||
ಉತ್ಪಲಮಾಲೆ ||
            ಏ ದೊರೆಯಂ ಗ (ಡಿ)ತ್ತು ಜಸವಂ ಪಡೆವರ್ಗ್ಗೆ ಚಾಗವುದ್ಧತಂ
ಗೇ ದೊರೆಯಂಗವಳುಕದ ಪರಾಕ್ರಮಮಳಕಿ ಶರಣ್ಯಮೆಂದು ಬಂ
ದೇ ದೊರೆಯಂಗವಜ್ರಕವಚಂ ಬಗೆದಾಗಳೆ ಬೇಡು ಕೊಟ್ಟಪಂ
ಕಾದಿದಪಂ ಶರಣ್ಗೆ ವರೆ ಕಾದಪನೀ ಪ್ರಭು ಮಲ್ಲನುರ್ವ್ವಿಯೊಳ್ ||
ಮತ್ತೇಭವಿಕ್ರೀಡಿತಂ ||
            ಕಲಿಯೇ ಸೂದ್ರಕನೀವನೇ ಸುರಕಜಂ ಗಂಭೀರನೇ ವಾರ್ದ್ಧಿನಿ
ರ್ಮ್ಮಳಚಾರಿತ್ರನೆ ಜಾಹ್ನವೀ ಪ್ರಿಯಸುತಂ ಸತ್ಯವ್ರತಖ್ಯಾತನೇ
ಗೆಲೆವನ್ದಂ ನೆಗರ್ದ್ದರ್ಕ್ಕಪುತ್ರನುಮನೆನ್ದಾನಂದದಿಂ ವಿಶ್ವಭೂ
ತಳಮೆಲ್ಲಂ ಪೊಗಳ್ಗುಂ ವಚಃಕಬರಿಕಾಪ್ರೋತ್ಫುಲ್ಲನಂ ಮಲ್ಲನಂ ||
ಉತ್ಪಲಮಾಲೆ ||
            ಸಿಂಗದ ಕೇಸರಂ ಹುಲಿಯ ಮೆಯ್ದೊವಲುಗ್ರವಿಷೋರಗೇನ್ದ್ರನು
ತ್ತುಂಗ ಫಣಾಳಿರತ್ನಮೆನಿಸಿರ್ಪ್ಪುವು ಮತ್ತಿನವನ್ದಿರರ್ತ್ಥವೇ
ಸಂಗತವೆಮ್ಮ ಮಲ್ಲನ ಧನಂ ಜಿನಯೋಗಿಗೆ ಜೈನಗೇಹದು
ತ್ತುಂಗತೆಗಾ(ಶ್ರಿ) ತಂಗೆ ಸಮಸಂದುದು ಸಿದ್ಧರಸಂ ಸುಧಾರಸಂ ||
ನೇಱೆಲಗೆಯ ನಾೞ್ಟ್ರಭು, ಪ್ರಾಂತಾಧಿಕಾರಿ ಮಲ್ಲಗಾವುಂಡನ ಪ್ರಭಾವ ವೆಂತೆಂದೊಡೆ ಎಂದು ಪ್ರಶ್ನಿಸುತ್ತ ಅದಕ್ಕೆ ಉತ್ತರರೂಪದಲ್ಲಿ ಆತನ ಮೂರ್ತಿಯನ್ನು ಸುವರ್ಣರೇಖೆಯಾಗಿ ದಾಖಲಿಸಲಾಗಿದೆ. ದೇಶಭಾಗದ ಒಡೆಯನಾದ ಆತನು ಉದಾರಿ, ಮಹಾ ಪರಾಕ್ರಮಿ, ಶೀಲವಂತ ಎಂಬಿತ್ಯಾದಿ ಸದ್ಗುಣಗಳನ್ನು ಓದುಗರ ಚಿತ್ತಕ್ಕೆ ಅಚ್ಚೊತ್ತುವಂತೆ ಬಣ್ಣಿಸಲಾಗಿದೆ. ಈ ಭಾಗದಲ್ಲಿ ಪೊನ್ನನು ಮಲ್ಲಪ – ಪುನ್ನಮಯ್ಯರನ್ನು ‘ಶಾಂತಿಪುರಾಣ’ ದಲ್ಲಿಯೂ, ರನ್ನನು ಅದೇ ವಂಶದ ದಲ್ಲಪ ಮತ್ತು ನಾಗದೇವಾದಿಗಳನ್ನೂಚಿತ್ರಿಸಿರುವ ಕಾವ್ಯ ಶೈಲಿಯ ಮಾದರಿಯನ್ನು ಮುಂದುವರಿಸಿರುವುದು ಗಮನಿಕೆಗೆ ತಕ್ಕುದಾಗಿದೆ. ಈ ಮಲ್ಲನದು ಯಾವ ಬಗೆಯ ಯೋಗ್ಯತೆಯೆಂಬುದನ್ನು ಪರಿಪರಿಯಾಗಿ ಅರಳಿಸಿರುವುದು ಮತ್ತೇಭವಿಕ್ರೀಡಿತ ವೃತ್ತದಲ್ಲಿ ತನ್ನ ಪರಾಕಾಷ್ಠಸ್ಥಿತಿ ಮುಟ್ಟಿದೆ. ಮಲ್ಲನ ಸಂಪತ್ತು ಜೈನಯತಿಗಳಿಗೂ ಬಸದಿಗೂ ಆಶ್ರಿತರಿಗೂ ಸದ್ವಿನಿಯೋಗವಾಗಿತ್ತು:
ದಡಿಗನ ನೇಱೆಲಗೆಯೊಳೊಳು| ಪೊಡರಿಸಲುತ್ತುಂಗಮಂ ಶಿಲಾಮಯಮಂ ನೇ|
ರ್ಪ್ಪಡೆ ಮಲ್ಲಿಜಿನಾಶ್ರಯಮಂ| ಪಡಿಯಿಲ್ದೆನೆ ಮಲ್ಲಿನಾಥವಿಭು ಮಾಡಿಸಿದಂ ||
ಆ ಪ್ರಸಿದ್ಧ ಚೈತ್ಯಾಳಯಾವಾಚಾರ್ಯ್ಯರ್
ಶ್ರೀ ಮೂಲಸಂಘದ ಸೂರ | ಸ್ಥಾಮಳಗಣ ಚಿತ್ರಕೂಟಗಚ್ಛದ ಯೋಗಿ |
ಸ್ತೋಮವಿದು ಪೂಜ್ಯಪಾದ | ಸ್ವಾಮಿಗಲನ್ವಯವಿವರ್ದ್ಧನರ್ದ್ಧರೆಗೆಸೆದರ್  ||
ಮತ್ತೇಭವಿಕ್ರೀಡಿತಂ ||
            ಸ್ಮರಮತ್ತೇಭ ಕಿಶೋರ ಕೇಸರಿ ಮನೋಜೋರ್ವ್ವೀಧ್ರವಜ್ರಂ ರತೀ
ಶ್ವರ ನೀಳೋತ್ಪಳಷಂಡಕರನಾಶಾ ಯೋಷಿದುತ್ತಂಸ ಬಂ
ಧುರ ಮುಕ್ತಾಫಳ ರಶ್ಮಿ ನಿರ್ಮ್ಮಳಯಶಃಶ್ರೀರೋಚಿಯಾಗಲು ದಿಗಂ
ಬರಪೂಜ್ಯಂ ಹರಿಣಂದಿ ದೇವನೆಸೆದಂ ಚಾರಿತ್ರ ಚಕ್ರೇಶ್ವರಂ ||
ಚಂಪಕಮಾಲೆ ||
            ಸರಸತಿ ಕುಂಚಮಂ ಧರಿಯಿರ್ದ್ದಳೊ ಶಾನ್ತರಸಂ ತಪಸ್ವಿನೀ
ಚರಿತಮನಾನ್ತುದೊ ಸಕಳ ಭವ್ಯಜನಂಗಳ ಪುಣ್ಯವೃದ್ಧಿ ಪೆ
ಣ್ಪರಿಜಿನೊಳಾರ್ಯ್ಯಿಕಾಕೃತಿಯನಾನ್ತುದೊ ಪೇಳಿಮಿದಿಂದೊಱಲ್ದು ಬಿ
ತ್ತರಿಪುದು ಧಾತ್ರಿ ಚಂದ್ರಮತಿಯವ್ವೆಗದಂ ವಸುಧಾ . . . . ||
(ಇಲ್ಲಿ ಮೊದಲನೆಯ ಪಾದದಲ್ಲಿ, ಎರಡನೆಯ ಶಬ್ದ ‘ಕುಂಚಮಂ’ ಎಂಬುದು ‘ಪಿಂಚಮಂ’ ಎಂದಿರಬೇಕೆನಿಸುತ್ತದೆ; ಶಾಸನಪಾಠವನ್ನು ಮೂಲದೊಂದಿಗೆ ಮತ್ತೆ ಪರಿಶೀಲಿಸಬೇಕು).
ನಾಳ್ಟ್ರಭುವಾದ ಮಲ್ಲಗಾವುಂಡನು ಮಲ್ಲಿನಾಥ ಜಿನಾಲಯವನ್ನು ಕಟ್ಟಿಸಿದನು ಮತ್ತು ಅದಕ್ಕೆ ದಾನದತ್ತಿಗಳ ಕೊಡುಗೆಯೂ ನಡೆಯಿತು. ಈ ಶಾಸನ ರಚನೆಯಾದದ್ದು ೧೧೪೮ರಲ್ಲಿ. ಆದರೆ ಬಸದಿಯನ್ನು ಕಟ್ಟಿಸಿದ್ದು ಇದಕ್ಕೂ ಇಪ್ಪತ್ತು ವರ್ಷಗಳಷ್ಟು ಹಿಂದೆಯೇ. ಏಕೆಂದರೆ ಹಿಂದೆತಾನು ಮಾಡಿಸಿದ ಮಲ್ಲಿನಾಥಜಿನಾಶ್ರಯಕ್ಕೆ ಹೊಸದಾಗಿ ಇನ್ನಷ್ಟು ದತ್ತಿಗಳನ್ನಿತ್ತು ಈ ಹೊಸ ಕೊಡುಗೆಯ ನಾಲ್ಕೂ ದಿಕ್ಕಿನ ಮೇರೆಗಳನ್ನು ಇಲ್ಲಿ ನಿರೂಪಿಸಿದೆ: ದಡಿಗನ ನೇಱೆಲಗೆ (ನೇರಿಲ್ಗೆ-ನೀರಲ್ಗೆ-ನೀರಲ್ಲಿ), ಅಂಕೊಲಗೆ, ತೊರೆಯಿಗುಳೆ, ಬೆಳುಹುಗೆ (ಬೆಳ್ಹುಗೆ), ಕಲುಹೊಳೆ ಆಕರವಾಗಿವೆ. ಈ ನಾಡಿನ ಮುಖಂಡ ಮಲ್ಲಗಾವುಂಡನ ‘ಮುತ್ತ ಮೂದಲೆಯರೊಳ್’ (= ಹಿರಿಯ ಮೂರು ತಲೆಮಾರಿನ) ಪ್ರಮುಖರನ್ನೂ ಮಲ್ಲಗಾವುಂಡನನ್ನೂ ಅವನ ಕುವರ ಜೋಮನನ್ನೂ ಸಾಲಂಕೃತ ಕಾವ್ಯಶೈಲಿಯಲ್ಲಿ ಮುಂದಿಡಲಾಗಿದೆ.
ಮತ್ತೇಭ
            ಕೊಳದೊಳ್ ಸಸ್ಮಿತಪಂಕಜಂ ಜಳಧಿಯೊಳ್ ಲಕ್ಷ್ಮೀಶನುದ್ಯಂನಭ
ಸ್ಥಳಿಯೊಳ್ ಚಂಡಮರೀಚಿ ಪೂರ್ವ್ವ(ದಿಶೆಯೊಳ್)ಶಕ್ರೇಭಮಿರ್ಪ್ಪನ್ತೆ ಬ
(ಳ್ವ)ಳಿಸುತ್ತಂ ನಿಜಗೋತ್ರ ಪುತ್ರ ಸಹಿತಂ-ವಿಕ್ರಾಂತ ಲಕ್ಷ್ಮೀವಧೂ
ತಿಳಕಂ ಶ್ರೀ ಪ್ರಭುಮಲ್ಲನೊ(ಳ್ಪ)ನೊಳಕೊಂಡಿರ್ದ್ದಂ ಧರಾಮಂಡನಂ ||
ಮಹಾಸ್ರಗ್ಥರೆ ||
            ಕರಣೀಯಂ ಸತ್ಯಶೌಚ್ಯಂ ತನಗೆ (ಸಲುವ ವಿ) ಕ್ರಾಂತಮುಂ ಧೈರ್ಯಮುಂ ಮೆ(ಯ್)
ಸಿರಿ ಧರ್ಮಂ ತನ್ನೊಳಾರ್ಮ್ಮಂ ಚಲಮದು ಕುಲವಿದ್ಯಾನ್ವಿತಂ ತನ್ನೊಳೆಂಬೀ
ಬಿರುದಂ ಕೈಕೊಣ್ಡು ತದ್ವಂಶಜರೊಳಧಿಕನಾರಿಂದಮೆಂಬೊ(ಳ್ಬು)ವೆತ್ತಂ
ಪರಾಮಾರ್ತ್ಥಂ ಮಲ್ಲಗಾವುಣ್ಡನ ಮಹಿಮೆಯನನ್ತಿಂತೆನಲು ಬಲ್ಲನಾವೊಂ ||
            ಚಿತ್ತಂ ಜಿನಪತಿ ಪದದೊಳ್  | ವಿತ್ತಂ ಚತುರುದಿತದಾನದೊಳ್ ಕೀರ್ತಿ ದಿಶಾ |
ಭಿತ್ತಿಗಳೊಳ್ ಸಂದಿರ ಲೋ | ಕೋತ್ತಮನಾದಂ ಬಬಾಪ್ಪು ನಾಳ್ಪ್ರಭು ಮಲ್ಲಂ ||
ಮಲ್ಲಂ ಪರವಧುವೆಳಸಿದೊ | ಡೊಲ್ಲಂ ಮಿಥ್ಯಾಮತಕ್ಕೆ ಸಲ್ಲಂ ರಿಪುಹೃ |
ಚ್ಛೆಲ್ಲಂ ಪರಹಿತಗುನದೊಳ್  | ಪಲ್ಲವಿಪ ಜಸಕ್ಕೆ ತಾನೆ ತಾಯ್ಗರುವಾದಂ ||
ಮತ್ತೇಭವಿಕ್ರೀಡಿತಂ ||
            ಸ್ವಭುಜೋಪಾರ್ಜ್ಜಿತಮಾಗುಪಾರ್ಜ್ಜಿಸಿದನಿನ್ತೀ ವೃತ್ತಿಯಂ ನೋಡ ನಾ
ಳ್ಪ್ರಭುವೀ ಬೆಳ್ಹುಗೆ ಸಂದ ನೇಱೆ ಲಗೆ ವಿಖ್ಯಾತಾಕರಂ ಕೊಳ್ಳನೂ
ರ್ವ್ವಿಭವಾಳಂಕೃತವೆಮ್ಮವಳ್ಳಿ ವಸುಧಾಶೋಭಾಕರಂ ಶ್ರೀಕರ
ಪ್ರಭವಂ ಕಲ್ಹೊಳೆ ಗುಲ್ಗುವಳ್ಳಿಯುಮನೀ ಮಲ್ಲಂ ಯಶೋವಲ್ಲಭಂ ||
ಚಂಪಕ ||
            ಕುಲದ ಮದಂ ವಿವೇಕದ ಮದಂ ಪ್ರಭುಶಕ್ತಿಮದಂ ಸಮಗ್ರ ದೋ
ರ್ವ್ವಳದ ಮದಂ ಮದಂಗಳಂ ಮನದೆಗೊಳ್ಳದೆ ಬಾಪುರೆ ತನ್ನ ಮುಕ್ತ ಮೂ
ದಲೆಯರೊಳಿನ್ನಾರಾರುಮಣಮಿಲ್ಲೆನೆ ಪೆಂಪಿನಗುಂ(ತಿ) ವೆತ್ತ ನೀ
ಱೆಲಗೆಯ ಮಲ್ಲನಲ್ಲದರಿಹಂ ಪರಿವಿಲ್ಲದರೊಳ್ಪನೊಲ್ಲದರ್ ||
ಈ ಶಾಸನದ ಒಂದು ಪುಟ್ಟ ಚಂಪೂಕ್ಯಾವ್ಯ. ಇದನ್ನು ಬರೆದವನು ಒಬ್ಬ ಅಜ್ಞಾತ ಜೈನಕ್ವಿ. ಆತ ಜಿನಾಗಮತಜ್ಞ, ಮೇಲ್ಮಟ್ಟದ ಪ್ರತಿಭಾಶಾಲಿ. ಲೀಲಾಜಾಲವಾಗಿ ಜೈನ ಪರಿಭಾಷೆಯ ಬಳಕೆಯಿದ್ದು, ಆತನ ಭಾಷಾಪ್ರಭುತ್ವ, ಛಂದಸ್ಸಿನ ನೈಪುಣ್ಯ, ಅಲಂಕಾರ ಶಾಸ್ತ್ರಪರಿಣತಿ ಈ ಶಾಸನದಲ್ಲಿ ಪ್ರಕಟವಾಗಿದೆ. ಆರಂಭದಲ್ಲಿ ನಷ್ಟವಾಗಿರುವಷ್ಟನ್ನು ಬಿಟ್ಟರೂ, ಈಗ ಇರುವ ಸ್ಥಿತಿಯಲ್ಲಿಯೇ ನೋಡಿದರೂ, ಇದರಲ್ಲಿ ಒಟ್ಟು ೩೨ ಪದ್ಮಗಳಿವೆ; ಇನ್ನಷ್ಟು ಗದ್ಯವೂ ಇದೆ.
ಉಪಲಬ್ಧ ಪದ್ಯಗಳ ವರ್ಗೀಕರಣ: ಕಂದ ೧೬, ಮಹಾಸ್ರಗ್ಧರೆ ೨, ಚಂಪಕಮಾಲೆ ೪, ಉತ್ಪಲಮಾಲೆ ೪, ಮತ್ತೇಭ ವಿಕ್ರೀಡಿತಗಳನ್ನೂ ೨೧ನೆಯ ಪ್ರಕೃತಿಯಲ್ಲಿ ಬರುವ ಚಂಪಕಮಾಲೆಯನ್ನೂ ೨೨ನೆಯ ಆಕೃತಿಯಲ್ಲಿ ಬರುವ ಮಹಾಸ್ರಗ್ಧರೆಯನ್ನೂ ಈ ಶಾಸನ ಕವಿ ಯಶಸ್ವಿಯಾಗಿ ಪ್ರಯೋಗಿಸಿ, ತನ್ನ ಸೃಜನ ಸಾಮರ್ಥ್ಯವನ್ನೂ ಛಂದಸ್ಸಿನ ಜ್ಞಾನವನ್ನೂ ಪ್ರಭುತ್ವವನ್ನೂ ಪ್ರಕಟಿಸಿದ್ದಾನೆ. ವರ್ಣ (ಸಮ) ವೃತ್ತಗಳೆಲ್ಲ ಹಳಗನ್ನಡ ಚಂಪೂಕವಿಗಳು ಉಪಯೋಗಿಸಿರುವ ಹಳೆಯ ಸರಕೇ. ಆದರೂ ಇದು ಶಾಸನ ರಚನೆಯೆಂಬುದನ್ನು ಮರೆಯಲಾಗದು; ಅಲ್ಲದೆ ಹಳಗನ್ನಡ ಸಾಹಿತ್ಯ ಕೃತಿಗಳಲ್ಲಿ ಸಿಗುವ ಮಹಾಸ್ರಗ್ಧರೆಗಳ ಸಂಖ್ಯೆ, ಪ್ರಸಾರ ಪರಿಮಿತ. ಇಲ್ಲಿನ ಕಂದ ಪದ್ಯಗಳ ಸಲಿಲತೆ ಸುಭಗತೆ ಮುದಗೊಳಿಸುತ್ತದೆ. ಒಟ್ಟಾರೆಯಾಗಿ ಹೇಳುವುದಾದರೆ ಇದೊಂದು ಪುಟ್ಟ ಚಂಪೂ ಖಂಡಕಾವ್ಯ. ಇಲ್ಲಿನ ಪದ್ಯಗಳ ಛಂದಸ್ಸು ಲಯ ಶಯ್ಯೆ ಕುರಿತು ಇನ್ನೂ ವಿವರವಾಗಿ, ತೌಲನಿಕವಾಗಿ ಚರ್ಚಿಸುವುದಕ್ಕೆ ಅವಕಾಶವಿದೆ. ಈ ಅಂಶವೂ ಪ್ರಸ್ತುತ ಶಾಸನ ಕವಿಯ ಮೇಲ್ಮಟ್ಟದ ಪ್ರತಿಭೆಗೆ ಸಾಕ್ಷಿಯಾಗಿದೆ; ಕನ್ನಡ -ಸಂಸ್ಕೃತ ಭಾಷೆಗಳ ಹದವರಿತ ಮಿಶ್ರಣವಿದೆ. ಈ ಶಾಸನದಲ್ಲಿ ಈಗ ಅಚ್ಚಾಗಿರುವ ರೀತಿಯಲ್ಲಿ, ಕೆಲವು ಸ್ಖಾಲಿತ್ಯಗಳು ಸೇರಿಕೊಂಡಿವೆ:
	ಸಾಲು
	ಇರುವುದು
	ಇರಬೇಕಾದದ್ದು

	೧೦
	ಒಳುಪನೊಳಕೊಣ್ಡಿರ್ದ್ದ
	ಒ(ಳ್ಪ)ನೊಳಕೊಣ್ಡಿರ್ದ್ದ(೦)

	೧೧
	ಮೆಯಿ ಸಿರಿ ಎಂಬೊಳುಪುವೆತ್ತಂ
	ಮೆಯ್ ಸಿರಿ ಎಂಬೊ(ಳ್ಪು)ವೆತ್ತಂ

	೧೨
	ಚತುರದಿತ
	ಚತುರ್ವಿಧ

	೧೩
	ಬೆಳುಹುಗೆ
	ಬೆ(ಳ್ಹು)ಗೆ

	೧೪
	ಕಲುಹೊಳೆ
	ಕ(ಲ್ಹೊ)ಳೆ

	೧೬
	ಪೆಂಪಿನಗುಂಪುವೆತ್ತ
	ಪೆಂಪಿನಗುಂ(ತಿ)ವೆತ್ತ

	೨೯
	ಪ್ರಭುಮಲ್ಲ
	ಪ್ರಭು ಮಲ್ಲ(೦)

	೩೨
	ಮಲ್ಲಿನಾಥನ
	ಮಲ್ಲಿನಾಥನ(೦)

	೩೩
	ತಾಂಗಲು ತಱುಂಬಲು
	ತಾಂಗ(ಲ್) ತಱುಂಬ(ಲ್)


ಮೇಲಿನ ಸೂಚನೆಯಲ್ಲಿ ೧೩-೧೪ನೆಯ ಸಾಲುಗಳ ಸ್ಥಳವಾಚಿ ರೂಪಗಳಲ್ಲಿ ಈಹ ಇರುವಂತೆಯೇ ಶಬ್ದರೂಪವನ್ನು (u u u u ) ಒಪ್ಪಿಕೊಂಡರೆ, ಛಂದಸ್ಸಿಗೆ ಭಂಗ ಬರುತ್ತದೆ: ನಾಲ್ಕು ಮಾತ್ರೆಯ ಗಣವಿನ್ಯಾಸದಲ್ಲಿ (u u) ಆರಂಭದ ಗುರುವಿಗೆ ಎರಡು ಲಘುಗಳನ್ನು ಸ್ಥಳಾಂತರಿಸಿರುವುದು ಕವಿಯ ಪ್ರಜ್ಞಾಪೂರ್ವಕ ಪ್ರಯತ್ನವೋ ಶಾಸನಾಕ್ಷರಗಳನ್ನು ಬರೆದ / ಕೆತ್ತಿದ ವ್ಯಕ್ತಿಯ ಕೈವಾಡವೋ ತಿಳಿಯದು. ಅದರಿಂದ ರೂಪಸಿದ್ಧಿಯನ್ನು ಗಮನದಲ್ಲಿ ಇರಿಸಿ, ಛಂದಸ್ಸಿನ ನಿಯಮಕ್ಕೆ ಅನುಗುಣವಾಗಿ ಇರುವಂತೆ ಸಂಯೋಜಿಸುವ ಸ್ವಾತಂತ್ರ್ಯ ವಹಿಸಿದ್ದೇನೆ.
ಮೊದಲ ಓದಿಗೇ ಆಕರ್ಷಿಸುವ ಈ ಶಾಸನ ಮರುಓದಿಗೆ ಅನೇಕ ವೈಶಿಷ್ಟ್ಯಗಳನ್ನು ಬಿಟ್ಟುಕೊಡುತ್ತದೆ. ಱೞದ ಬಳಕೆ ಇಳಿಕೆವಡೆದಿದ್ದರಿಂದ ಈ ಶಾಸನಕವಿ ನೆಗರ್ದ್ದ, ಪೊಗಳ್ಗುಂ ಎಂಬ ರೂಪಗಳನ್ನು ಬಳಸಿದ್ದಾನೆ. ನೆಗಱ್ ರೂಪದ ಭೂತಕೃದಂತವಾಗಿ ನೆಗರ್ದ ಎಂಬುದನ್ನು ಈ ಶಾಸನದ ಸಮಾಕಾಲೀನವಾದ ಇತರ ಶಾಸನಗಳಲ್ಲೂ ಬಳಸಲಾಗಿದೆ (ಎ.ಕ. ೭, ಶಿವಮೊಗ್ಗ ೬೪, ೧೧೧೨); ಅಲ್ಲದೆ ಇಲ್ಲಿ ಅದು ಶಿಥಿಲದ್ವಿತ್ವವಾಗಿದೆಯೆಂಬುದನ್ನೂ ಗಮನಿಸಬೇಕು. ಪೊಗಱ್ ರೂಪವನ್ನು ಪೊಗಳ್ಗುಂ ಎಂದಿಲ್ಲಿ ಬಳಸಿರುವುದು ಕವಿಯ ಪ್ರಯೋಗವಾಗಿರದೆ ಶಾಸನ ಬರೆದವರ ಕೈವಾಡವೂ ಇದ್ದಿರಬಹುದು. ‘ದಡಿಗಂಗಾರ್ ಪಡಿ ಪಾಟಿ ಪಾಸಟಿ ಸಮಂ ಪಟ್ಟಾನ್ತರಂ ಮಾನವರ್’- ಎಂಬಲ್ಲಿ ಸಮಾನಾರ್ಥಕ ಶಬ್ದರೂಪಗಳನ್ನು ಒಂದೆಡೆ ಪೋಂಛಾವಡಿ ಮಾಡಿದ ಚಮತ್ಕಾರವಿದೆ: ಕರ್ಣಾಟಕ ಶಬ್ದ, ಸಾರದಲ್ಲಿ (ಸು. ೧೪೦೦) ಸರಿ ದೊರೆ ಪಡಿ ಗೆಡೆ ಪಾಟಿ ಪಾಸಟಿ… ಈ ೧೮ ಸಮಾನಕ್ಕೆ ಪೆಸರ್ (೫೯-೨೯) ಎಂದಿದೆ (ಕರ್ಣಾಟಕ ಕಾವ್ಯಮಂಜರಿ, ಮೈಸೂರು (೧೮೯೭). ಶೀಲಪ್ರಭೆ ಎಂಬ ಪ್ರಯೋಗ ಆಹ್ಲಾದಕರವಾಗಿದೆ.
ಶಾಸನದುದ್ದಕ್ಕೂ ಚಂಪೂಕಾವ್ಯಗಳ ಅಭ್ಯಾಸದಿಂದ ಹದಗೊಂಡ ಶೈಲಿಯ ಪ್ರಸನ್ನತೆ ಪ್ರಿಯವಾಗುತ್ತದೆ; ಕವಿ ಪ್ರೌಢಕಾವ್ಯಗಳ ಪದ್ಧತಿಗೆ ಒಲಿದವನು. ಪಂಪ ಪೊನ್ನ ರನ್ನರ ಕಾವ್ಯಾಸ್ವಾದದತ್ತವಾದ ರುಚಿ ಈ ಪುಟ್ಟ ಕಾವ್ಯದರ್ಪಣದಲ್ಲಿ ಪ್ರತಿಫಲನವಾಗಿದೆ. ಪೊನ್ನನ ‘ಶಾಂತಿ ಪುರಾಣ’ ದ ಮಲ್ಲಪ – ಪುನ್ನಮಯ್ಯರ ಪಾತ್ರಚಿತ್ರಣ ಇಲ್ಲಿನ ಸೃಜನಕ್ರಿಯೆಗೆ ಮಾದರಿ; ಪಂಪನು ಕರ್ಣನನ್ನು ಕುರಿತು ಮಾಡಿರುವ ಸಾಹಸ – ತ್ಯಾಗಗುಣ ಸಮನ್ವಯ ಚಿತ್ರಣವೂ ಇಲ್ಲಿ ಅನುರಣಿತವಾಗಿದೆ. ಅದರೊಂದಿಗೆ ತನ್ನವರೆಗಿನ ಶಾಸನಗಳ ಶಿಷ್ಟಕಾವ್ಯ ಪದ್ಧತಿ, ವ್ಯಾಕರಣನಿಯಮ – ಇದರ ನಿಕಟ ಪರಿಚಯವೂ ಇಲ್ಲಿ ಬಿಂಬಿತವಾಗಿದೆ ದೃಷ್ಟಾಂತಗಳು;
೧. ಜಸಕೆ ತಾಯ್ಗರುವಾದಂ : ಪುರುಷಾಕಾರದ ತಾಯ್ಗರು – ಕ.ಇ.೪, ೧೦ ಕ್ರಿ.ಶ. ೧೧೨೧.
೨. ಒಳ್ಪು (ಒಳ್ಳಿತ್ತು-: ಒಳ್ -+- ಪು): ಶಾಸನ ಪ್ರಯೋಗ – ಎಕ. ೮. ಸೊರಬ ೪೭೭. ಕ್ರಿ.ಶ. ೯೯೧; ಎ.ಇ.೧೮, ೫. ಕ್ರಿ.ಶ. ೧೦೮೨. ಇದನ್ನು ವಿರಳಾಕ್ಷಗೊಳಿಸಿ ‘ಒಳುಪು’ ಎಂದೂ ಇಲ್ಲಿದ್ದು, ಇದಕ್ಕೂ ಶಾಸನ ಪ್ರಯೋಗಗಳ ಬೆಂಬಲವಿದೆ: ಎಕ ೬. ಕಡೂರು ೫೧, ಕ್ರಿ.ಶ. ೧೧೬೯: ಎಕ ೭. ಶಿಕಾರಿಪುರ ೧೨೫. ಕ್ರಿ.ಶ. ೧೦೧೯.
೩. ಶೌರ್ಯ – ಸಾಹಸಗಳನ್ನು ಕುರಿತು ಅಭಿನಂದನೆ. ಆನಂದ, ಪ್ರಶಂಸಾದಿಗಳ ಸೂಚನೆಗೆ ಬಳಸುವ ಅವ್ಯಯಶಬ್ದ ‘ಬಾಪ್ಪು’ : ಇಂಥ ಇನ್ನಿತರ ಸಂವಾದಿಶಬ್ದಗಳು ಭಾಪ್ಪು, ಭಲೇ. ಬಾಪ್ಪು ಎಂಬ ಅವ್ಯಯದ ದ್ವಿರುಕ್ತಿ ಬಾಪ್ಪು ಬಾಪ್ಪು (ಎಕ. ೮, ಸಾಗರ ೧೦೯. ಕ್ರಿ.ಶ. ೧೦೭೯). ಬಾಪ್ಪು ಬಾಪ್ಪು ಎಂಬ ದ್ವಿರುಕ್ತಿಯನ್ನು ಕೆಲವು ಶಾಸನ ಕವಿಗಳು ‘ಒಬಾಪ್ಪು’ ಎಂಬಂತೆ ಪ್ರಯೋಗಿಸಿದ್ದಾರೆ: (ಸೌ.ಇ.ಇ. ೯-೧, ಕ್ರಿ.ಶ. ೧೧೩೨: ಎ.ಇ.೧೫. ೩೨೦. ೧೧೭೨). ಈ ಶಾಸನ ಕವಿಯೂ ಬಬಾಪ್ಪು ಎಂದು ಪ್ರಯೋಗಿಸಿದ್ದಾನೆ.
೪. ಈ ಶಾಸನದಲ್ಲಿರುವ ‘ಕಲಿಯೇ ಸೂದ್ರಕನ್…’ ಎಂಬ ಪದ್ಯವನ್ನು ಬೊಪ್ಪಣ ಪಂಡಿತನ ಗೊಮ್ಮಟ ಜಿನಸ್ತುತಿಯ ಪದ್ಯದೊಂದಿಗೆ ಹೋಲಿಸಬಹುದು.
೫. ಮಲ್ಲನನ್ನು ಪ್ರಭುಮಲ್ಲ, ಮಹಾಪ್ರಭು ಮಲ್ಲಿನಾಥ, ಮಲ್ಲಗಾವುಂಡ, ನಾಳ್ಟ್ರಭು ಮಲ್ಲಂ- ಎಂದು ಮುಂತಾಗಿ ಸಂಬೋಧಿಸಿದ್ದಾನೆ. ಆತನ ಶೀಲಸಂಪನ್ನತೆ (ಪರವಧುವೆಳಸಿಡೊಲ್ಲಂ), ಯುದ್ಧಪಪರಾಕ್ರಮ (ಸಮರಮುಖಷಣ್ಮುಖ), ವಿಶೇಷಜ್ಞಾನ (ಭಾರತೀ ಕರ್ಣಾವತಸಂ), ಸೌಭಾಗ್ಯೋನ್ನತಿ (ಅಗಣ್ಯಪುಣ್ಯೋಪಾರ್ಜಿತ), ಗುಣೋನ್ನತಿ (ಸತ್ಯ ಶೌಚಂ) -ಇವನ್ನು ಚಿತ್ತಭಿತ್ತಿಯಲ್ಲಿ ಅಚ್ಚೊತ್ತಿದ್ದಾನೆ. ಚೆನ್ನಾಗಿ ಅರಳಿದ ಮಾತುಗಳೆಂಬ ಹೆರಳುಕಟ್ಟನ್ನು ಪಡೆದ ಮಲ್ಲನನ್ನು -ಕಲಿತನದಲ್ಲಿ ಶೂದ್ರಕನೂ, ಈವ ಗುಣದಲ್ಲಿ ಕಲ್ಪವೃಕ್ಷವೂ, ಸುಖದುಂಖಗಳಲ್ಲಿ ವಿಕಾರಹೊಂದದ ಚಿತ್ತವೃತ್ತಿಯನ್ನು ಹೊಂದಿರುವುದರಲ್ಲಿ ಸಾಗರವೂ, ಮಲಿನತೆಯಿಲ್ಲದ ಪರಿಶುದ್ಧ ಚಾರಿತ್ರ್ಯದಲ್ಲಿ ಸುರಂಗಗೆಯ ಅಕ್ಕರೆಯ ಮಗ ಭೀಷ್ಮನೂ ಆದವನೆಂದು, ನೋಂಪಿಯ ಸತ್ಯಸಂಧತೆಯಲ್ಲಿ ಸೂರ್ಯಪುತ್ರ ಕರ್ಣನನ್ನೂ ಮೀರಿಸುವವನೆಂದು, ಆನಂದವಾದ ವಿಶ್ವಭೂತಳವೆಲ್ಲ ಹೊಗಳುತ್ತಲಿದೆ – ಎಂಬುದಾಗಿ ಕವಿಯಾಗಿ ವರ್ಣಿಸಿ, ಶಿಲ್ಪಿಯಾಗಿ ಕಡೆದು ಮೂಡಿಸಿ, ತನ್ನ ಸೃಜನ ಶಕ್ತಿಯನ್ನು ಮೆರೆದಿದ್ದಾನೆ.
೬. ತೈಲಪ, ಇಱೆವಬೆಡಂಗ ಸತ್ಯಾಶ್ರಯ ಚಕ್ರವರ್ತಿಗಳಿಗೇ ಅಲ್ಲದೆ ತ್ರೈಳೋಕ್ಯಮಲ್ಲ ಸೋಮೇಶ್ವರನಿಗೂ ‘ಆಹವಮಲ್ಲ’ ಪ್ರಶಸ್ತಿ ಯಿತ್ತೆಂಬುದಕ್ಕೆ ತಕ್ಕ ಪುರಾವೆ ಈ ಶಾಸನದಲ್ಲಿದೆ.
೭. ದಾನಚಿಂತಾಮಣಿ ಅತ್ತಿಮಬ್ಬೆಗೆ ಪ್ರಸಿದ್ಧ (ಜೈನ) ಮಹಿಳೆಯರನ್ನು ಹೋಲಿಸುವ ಪರಿಪಾಟಿಯೊಂದು ಕಾವ್ಯ – ಶಾಸನದಲ್ಲೂ ನಿರಂತರವಾಗಿ ಮುಂದುವರಿದಿದೆ.
೮. ಅತ್ತಿಮಬ್ಬೆಯಂತೆಯೇ ಗಂಗರ ಇಮ್ಮಡಿ ಬೂತಗನ ಮಡದಿ ರೇಬಕಳಿಗೂ (ರೇವಕಿ, ರೇವಕಿ, ರೇವಕಬ್ಬರಿಸಿ) ಶ್ರೇಷ್ಠಮಹಿಳೆಯರನ್ನು ಹೋಲಿಸುತ್ತಿದ್ದ ರೆಂಬುದಕ್ಕೂ ಈ ಶಾಸನದಲ್ಲಿ ಪ್ರಯೋಗವಿದೆ.
೯. ಅಪರೂಪವಾದ ಹಾಗೂ ಆರಿಸಿದ ಶಬ್ದಗಳೂ ಈ ಶಾಸನದಲ್ಲಿವೆ. ಉದಾಹರಣೆ: ತಾಯಿಯ ಮೊಲೆ ಹಾಲು ಕುಡಿದು ಮಲ್ಲನ ಮೈಗಟ್ಟಿ ಆಯಿತೆಂದು ಹೇಳುವಾಗ, ಅನಿಮಿಷಧೇನುದುಗ್ಧ ಪರಿಸೇವೆಯೋಳಿ ವಪುವರ್ಧನ ಪ್ರಚೋದನವಾಯಿತು ಎಂದಿದ್ದಾನೆ. ಇಲ್ಲಿ ಕಾಮಧೇನು, ದೇವತೆಗಳ ಹಸು ಎಂಬರ್ಥಕ್ಕೆ ‘ಅನಿಮಿಷಧೇನು’ ಎಂದು ಹೇಳಿರುವುದು ಇಡೀ ಕನ್ನಡ ಸಾಹಿತ್ಯದಲ್ಲಿ ಏಕೈಕ ಪ್ರಯೋಗ; ಈ ಶಬ್ದ ಮತ್ತು ಪ್ರಯೋಗ ಸಾಹಿತ್ಯ ಪರಿಷತ್ತಿನ ದೊಡ್ಡ ನಿಘಂಟಿನಲ್ಲೂ ದಾಖಲಾಗಿಲ್ಲ.
ಹೀಗೆ ನಾನಾಕಾರಣಗಳಿಂದ ನೇರಿಲಗೆಯ ಶಾಸನ ಕರ್ನಾಟಕದ ಸಾಂಸ್ಕೃತಿಕ ಚರಿತ್ರೆಯಲ್ಲಿ ವಿಶಿಷ್ಟವೆನಿಸಿದೆ.
ಚಂದ್ರಕೊಡೆ: ದುರ್ಗಸಿಂಹ ಮತ್ತು ಪಂಚತಂತ್ರ – ಪರಿಶೀಲನೆ
ಹನ್ನೊಂದನೆಯ ಶತಮಾನದ ಕನ್ನಡ ಸಾಹಿತ್ಯದಲ್ಲಿ ದುರ್ಗಸಿಂಹನ ಪಂಚತಂತ್ರ ಒಂದು ಗಣ್ಯ ಕೃತಿ. ಅದುವರೆಗೆ ಶ್ರೀವಿಜಯ, ಗುಣವರ್ಮ, ಪಂಪ, ಪೊನ್ನ, ರನ್ನಾದಿಗಳು ಕನ್ನಡ ಕಾವ್ಯಪದ್ಧತಿಗೆ ಒಂದು ಸಿದ್ಧ ಸ್ವರೂಪವನ್ನು ದೊರಕಿಸಿಕೊಟ್ಟಿದ್ದರು. ಚಂಪೂರೂಪ ತನ್ನ ಪೂರ್ಣರೂಪದಲ್ಲಿ ಮೈದೋರಿತ್ತು. ಈ ಕವಿಗಳ ಪರಂಪರೆಯನ್ನು, ಪ್ರಭಾವವನ್ನು ಒಪ್ಪಿಕೊಂಡರೂ ದುರ್ಗಸಿಂಹ ತನ್ನ ಸ್ವಂತಿಕೆಯನ್ನು ಬೇರೊಂದು ರೀತಿಯಲ್ಲಿ ತೋರಿಸಿದ್ದಾನೆ. ತನ್ನ ಕಾವ್ಯದ ವಸ್ತುವಿಗಾಗಿ, ಪಂಪಾದಿಗಳಂತೆ ಆತ ರಾಮಾಯಣ ಮಹಾಭಾರತಗಳಿಗೆ ಮೊರೆ ಹೋಗಲಿಲ್ಲ. ಮತೀಯ ಪುರಾಣಗಳನ್ನು ಆಶ್ರಯಿಸಲಿಲ್ಲ. ಹುಟ್ಟಿನಿಂದ ಆತ ವೈದಿಕ. ಸ್ವಮತಾಭಿ ನಿವೇಶವಿದೆ. ವಂಶ, ಕುಲಗೌರವಗಳಲ್ಲಿ ಅಭಿಮಾನವಿದೆ. ಇವಕ್ಕೆ ೧-೨೮ ರಿಂದ ೧-೬೦ ರ ವರೆಗೆ ಬರುವ ಪದ್ಯಗಳೇ ಸಾಕ್ಷಿ. ಹೀಗಿದ್ದೂ ಆತ ಭಾರತ ಭಾಗವತಗಳ ವಸ್ತುವನ್ನು ಎತ್ತಿ ಹಿಡಿದಿಲ್ಲ. ಒಂದು ಸಿದ್ಧ ಪರಂಪರೆಯಿಂದ ಕಳಚಿಕೊಂಡು, ಸ್ವತಂತ್ರ ದೃಷ್ಟಿಕೋನದಿಂದ ಭಾರತೀಯ ಕಥನ ವಾಙ್ಮಯವನ್ನು ಅನುಸಂಧಾನಿಸಿದ್ದಾನೆ. ಅಲ್ಲಿ ಆತನ ಮನೋಧರ್ಮಕ್ಕೆ ಹಿಡಿಸಿದ್ದು ಪಂಚತಂತ್ರ, ಅದರಲ್ಲಿಯೂ ತನ್ನ ಅಹಿಂಸಾ ಧೋರಣೆಗೆ ಅನುಗುಣವಾದ ವಸುಭಾಗಭಟ್ಟ ಸಂಪ್ರದಾಯದ ಪಂಚತಂತ್ರವನ್ನು ಒಪ್ಪಿಕೊಂಡಿದ್ದಾನೆ. ಇದು ಔದಾರ್ಯದಿಂದ ಕೂಡಿದ ಮುಕ್ತ ಹಾಗೂ ಸ್ವತಂತ್ರ ಮನಸ್ಸಿಗೆ ಮಾತ್ರ ಸಾಧ್ಯ ಎಂಬುದನ್ನು ನೆನೆದಾಗ ಕವಿಯ ಹಿರಿಮೆ ಮನವರಿಕೆಯಾಗುತ್ತದೆ. ಅದರಂತೆ ಕವಿಗೆ ಧರ್ಮ ಪ್ರಸಾರ ಮಾಡುವ ಉದ್ದೇಶವಿಲ್ಲವೆಂಬುದೂ ಸ್ಪಷ್ಟವಾಗುತ್ತದೆ.
ಪಂಚತಂತ್ರ ಜಾನಪದ ಅಧಿಗಮದಿಂದ ಕುಡಿಯೊಡದ ಕಥಾಗುಚ್ಚ. ಕವಿ ಈ ಜಾನಪದ ಸತ್ವವನ್ನು ಒಪ್ಪಿ ಮಾನ್ಯ ಮಾಡಿದ್ದಾನೆ. ಶಿಷ್ಟ ಸಾಹಿತ್ಯದ ಸಮೆದ ಜಾಡನ್ನು ಹಿದಿದಂತೆ ಮೇಲುನೋಟಕ್ಕೆ ತೋರಿದರೂ, ಬಾತ ಜನಸಾಮಾನ್ಯರ ರೂಢಿಗತೆಗಳನ್ನು ಗೌರವಿಸಿದ್ದಾನೆಂದು ಪರಿಶೀಲನೆಯಿಂದ ವೇದ್ಯವಾಗುತ್ತಾದೆ. ಜನಪದ ಕಥಾ ಸಾಹಿತ್ಯ ಎಲ್ಲ ದೇಶಗಳಲ್ಲೂ ಇರುತ್ತದೆ. ಭಾರತದಲ್ಲೂ ಬಹಳ ಹಿಂದಿನಿಂದ ಇದೆ. ಕಥೆ ಹೇಳುವುದು ಹಾಗೂ ಕೇಳುವುದು ಮಾನವನಷ್ಟೇ ಹಳೆಯದು. ದೇಶದಿಂದ ದೇಶಕ್ಕೆ ಕಥೆಗಳು ಪ್ರಯಾಣಿಸಿದಾಗಲೂ ಅವು ಅಲ್ಲಲ್ಲಿನ ಬಣ್ಣ ತಳೆದು, ಆಯಾ ಮಣ್ಣಿನ ಗುಣವನ್ನು ಮೈದುಂಬಿಕೊಂಡು ಆಯಾ ಜನರ ಬಾಳಿನಲ್ಲಿ ಹಾಸು ಹೊಕ್ಕಾಗುತ್ತವೆ. ತತ್ಕಾಲದಲ್ಲಿ ಪ್ರಚಲಿತವಿರುವ ಧರ್ಮದವರೂ ಅಂತ ಕಥೆಗಳನ್ನು ತಮ್ಮ ಧರ್ಮಪ್ರಚಾರಕ್ಕೆ ಅಳವಡಿಸಿಕೊಳ್ಳುವುದು ಅಪರಿಚಿತವಲ್ಲ. ಇಂತಹವುಗಳಲ್ಲಿ ಪಂಚತಂತ್ರ ಕಥೆಗಳೂ ಬರುತ್ತವೆ. ವಿಷ್ಣುಶರ್ಮನದು ಹಿಂದೂ ಪರಂಪರೆಯಾದರೆ, ವಸುಭಾಗ ಭಟ್ಟನದು ಜೈನ ಪರಂಪರೆ. ದುರ್ಗಸಿಂಹ ಈ ಎರಡನೆಯ ಸಂಪ್ರದಾಯ ಹಿಡಿದಿದ್ದಾನೆ.
ಕನ್ನಡಕಾವ್ಯ ಅನುವಾದವಾದರೂ ತನ್ನತನವನ್ನು ಕಾಯ್ದುಕೊಂಡಿದೆ. ಇಲ್ಲಿನ ಕತೆಗಳು ಪ್ರೌಢ ಗಂಭೀರ ಹಿನ್ನೆಲೆಯಲ್ಲಿ ನಿಲ್ಲಬಲ್ಲುವಾದರೂ ಅವು ಸಾಮಾನ್ಯರನ್ನು ಮುಟ್ತುವುದು ಅದರ ಜಾನಪದ ಶಿಲಿಯ ಮೋಹಕತೆಯಿಂದ, ಅದರ ಕಥಾರಂಭ ಅರಮನೆಯಲ್ಲಿ, ಅದರ ಸುರಳಿಗಳು ಉರುಳುವುದು ಅರಣ್ಯದಲ್ಲಿ, ಪ್ರಾಣಿ ಪ್ರಪಂಚದಲ್ಲಿ. ಪ್ರಾಣಿಗಳಿಗೇ ಮನುಶ್ಯತ್ವದ ಆರೋಪ, ಅನ್ಯೋಕ್ತಿಯೇ ಇಲ್ಲಿನ ಮಾಧ್ಯಮ ಒಂದೊಂದು ಭಾವಕ್ಕೆ ಒಂದೊಂದು ಪ್ರಾಣಿ ಪ್ರತೀಕವಾಗಿ ನಿಲ್ಲುತ್ತದೆ. ಇಂತ ಒಂದು ಕಲ್ಪನೆಯೇ ಪರಿಭಾವ್ಯವಾಗಿದೆ. ದಾರಿತಪ್ಪಿದ ದಡ್ಡ ರಾಜಕುಮಾರರಿಗೆ ಅಡ್ಡದಾರಿಯಿಂದ ಅರಸುದಾರಿಗೆ ತಿದ್ದಲು ಇದಕ್ಕಿಂತ ಶಕ್ತಿಯುತವಾಸ ಮಾಧ್ಯಮ ಇನ್ನೊಂದಿಲ್ಲ. ಹೀಗಾಗಿ ಪಂಚತಂತ್ರದಲ್ಲಿ ಹಿಗ್ಗಿಸಿದ, ಒಮ್ಮೊಮ್ಮೆ ಕುಗ್ಗಿಸಿದ, ತಿದ್ದಿದ, ಜನಪದ ಕಥೆಗಳು ಸಮಾವೇಶವಾಗಿವೆ. ಕವಿ ದುರ್ಗಸಿಂಹ ಜಾನಪದದಿಂದ ಸ್ಪೂರ್ತಿಗೊಂಡವನು; ಜಾನಪದದಲ್ಲಿ ಆಳವಾಗಿ ಬೇರಿಬಿಟ್ಟವನು.
ಪಂಚತಂತ್ರದ ಕಥಾಮುಖ ಮೇಲಿನ ನಿಲುವನ್ನು ಸಮರ್ಥಿಸುತ್ತದೆ. ಈ ಕಥಾರಂಭ ಮುಂದೆ ಹರಿಹರನಂತ ಹಿರಿಯ ಸಂಪ್ರದಾಯ ಕವಿಗೆ ಮೇಲ್ಪಂಕ್ತಿ ಹಾಕಿ ಕೊಟ್ಟಂತೆ ತೋರುತ್ತದೆ : “ಹರಂ ದರಹಸಿತ ವದನಾರವಿಂದನಾಗಿ ಪಾರ್ವತಿಗಪೂರ್ವ ಮಪ್ಪ ಕಥೆಗಳಂ ಪೇೞುತ್ತಿರಲಾ ಕಥಾಗೋಷ್ಠಿಯೋಳ್ ಪುಷ್ಪದಂತನೆಂಬಂಗಣ ಪ್ರಧಾನ ನಿರ್ದೆಲ್ಲಮಂ ಕೇಳ್ದಾ ತನೇನಾನುಮೊಂದು ಕಾರಣದಿಂ ಮಾನವಲೋಕದೊಳ್ ಪುಟ್ಟಿ ಗುಣಾಢ್ಯನೆಂಬ ಸತ್ಕವಿಯಾಗಿ ಶಾಲಿವಾಹನನೆಂಬ ಚಕ್ರವರ್ತಿಯ ಕವಿಯಾಗಿರ್ದು ಹರಂ ಗಿರಿಸುತೆಗೆ ಪೇೞ್ದಾ ಕಥೆಗಳಂ ಪೈಶಾಚಿಕ ಭಾಷೆಯೊಳ್ ಬೃಹತ್ಕಥೆಗಳಂ ಮಾಡಿ ಪೇೞ್ದೂಡವಂ ವಸುಭಾಗ ಭಟ್ಟಂ ಕೇಳ್ದಾ ಕಥಾಸಮುದ್ರದೊಳ್ ಪಂಚರತ್ನಮಪ್ಪೈದು ಕಥೆಗಳನಾಯ್ದು ಕೊಂಡು ಪಂಚತಂತ್ರಮೆಂದು ಪೆಸರಿಟ್ಟು ಸಮಸ್ತ ಜಗಜ್ಜನೋಪ ಕಾರಾರ್ಥಂ ಪೇೞ್ದನದಱೆಂ
ವಸುಭಾಗ ಭಟ್ಟ ಕೃತಿಯಂ
ವಸುಧಾಧಿಪಹಿಮನಖಿಲ ವಿಭುದ ಸ್ತುತಮಂ |
ಪೊಸತಾಗಿರೆ ವಿರಚಿಸುವೆಂ
ವಸುಮತಿಯೊಳ್ ಪಂಚತಂತ್ರಮಂ ಕನ್ನಡಿದಿಂ || ೧-೬೨”
ದುರ್ಗಸಿಂಹನ ಕೃತಿಯಲ್ಲಿ,ತೋರಿಕೆಗೆ ಚಂಪೂರೂಪದಲ್ಲಿದ್ದರೂ, ಪದ್ಯಕ್ಕಿಂತ ಗದ್ಯಭಾಗವೇ ಹೆಚ್ಚು. ಪದ್ಯಗಳಲ್ಲೂ ೪೫೮ ಕನ್ನಡ, ೨೩೦ ಸಂಸ್ಕೃತ; ಕನ್ನಡದ ಪದ್ಯಗಳಲ್ಲೂ ಸಮವೃತ್ತಗಳಿಗಿಂತ ಕಂದಪದ್ಯಗಳೇ (೩೦೪) ಹೆಚ್ಚಿವೆ. ದುರ್ಗಸಿಂಹ ಅನುಸರಿಸದಿರುವ ವಿಷ್ಣುಶರ್ಮನ ಪಂಚತಂತ್ರದ ವಿಭಾಗಗಳಿವು.
ಮಿತ್ರಭೇಧಃ ಸುಹೃಲ್ಲಾಭಃ ಸಂದಿರ್ವಿಗ್ರಹ ಏವ ಚ
ಲಬ್ದನಾಶಮಸಂಪ್ರೇಕ್ಷ ಕಾರಿತಾ ಪಂಚತಂತ್ರಕಂ
ಅಂದರೆ ಮಿತ್ರಭೇದ, ಮಿತ್ರ ಸಂಪ್ರಾಪ್ತಿ, ಕಾಕೋಲೂಕೀಯಂ, ಲಬ್ಧಪ್ರಣಾಶಮ್, ಅಪರೀಕ್ಷಿತ ಕಾರಕಂ ಎಂಬ ಆಯ್ದು ತಂತ್ರಗಳಿವೆ. ದುರ್ಗಸಿಂಹ ಅನುಸರಿಸುವ ವಸುಭಾಗ ಸಂಪ್ರದಾಯದ ಪಂಚತಂತ್ರದಲ್ಲಿರುವ ಭಾಗಗಳು:
ಭೇದಃ ಪರೀಕ್ಷಾ ವಿಶ್ವಾಸಃ ಚತುರ್ಥಂ ವಂಚನಂ ತಥಾ |
ಮಿತ್ರ ಕಾರ್ಯಂ ಚ ಪಂಚೈತೆ ತಥಾಸ್ತಂತ್ರಾರ್ಥ ಸಂಜ್ಞಕಾಃ ||
ಅಂದರೆ ಭೇದ, ಪರೀಕ್ಷಾ, ವಿಶ್ವಾಸ, ವಂಚನಾ, ಮಿತ್ರಕಾಯ ಎಂಬ ಆಯ್ದು ತಂತ್ರ ಪ್ರಕರಣಗಳಿವೆ.
ವಿಷ್ಣುಕರ್ಮ ಹಾಗೂ ವಸುಭಾಗರ ಸಂಪ್ರದಾಯಗಳಲ್ಲಿ ವ್ಯತ್ಯಾಸಗಳಿದ್ದರೂ ಸಾದೃಶ್ಯಗಳೇ ಹೆಚ್ಚಿವೆ. ಪ್ರಧಾನವಾಗಿ ಎದ್ದು ಕಾಣುವ ಒಂದು ಅಂತರವೆಂದರೆ ವಸುಭಾಗ ಪರಂಪರೆಯಲ್ಲಿ ಜೈನಧರ್ಮದ ನಿರೂಪಣೆಗೆ ಪ್ರಾಶಸ್ತ್ಯ ಕೊಟ್ಟಿರುವುದು. ಈ ಮಾತು ಹೇಳುವಾಗ ಒಂದು ಸಂಶಯವೂ ಎದುರಾಗುತ್ತದೆ. ವಸುಭಾಗನ ಜಾತಿ, ಕುಲ, ದೇಶ ಸರಿಯಾಗಿ ತಿಳಿಯದು; ಆತನ ವಿಚಾರವಾಗಿ ವಿಶೇಷವಾಗಿ ಬೆಳಕು ಚಿಲ್ಲಿರುವ ಕೃತಿ ಕೂಡ ಈ ಕನ್ನಡದ ಪಂಚತಂತ್ರ, ಕನ್ನಡ ಪಂಚತಂತ್ರದಲ್ಲಿ ಕಂಡುಬರುವ ಜೈನ ಪ್ರಭಾವವನ್ನು ಎಷ್ಟರ ಮಟ್ಟಿಗೆ ಅನುಪಲಬ್ಧ ಮೂಲಕೃತಿಗೆ ಆರೋಪಿಸಬಹುದೆಂಬುದನ್ನೂ ಆಲೋಚಿಸಬೇಕಾಗುತ್ತದೆ. ದುರ್ಗಸಿಂಹ ಕೂಡ, ಜಾತಿಯಲ್ಲಿ ದ್ವಿಜನಾದರೂ, ಬೆಳೆದ ಪರಿಸರ ಜೈನಮಯವಾಗಿದ್ದುದರಿಂದಲೋ ಏನೋ ವಸುಭಾಗ ಸಂಪ್ರದಾಯವನ್ನೇ ಮಾನ್ಯಮಾಡಿದ್ದಾನೆಂದು ಹೇಳುವುದು ಒಂದು ಊಹೆ. ಇದಕ್ಕೆ ಇನ್ನೊಂದು ಮುಖವೂ ಇದೆ.
ನಾಗವರ್ಮಾದಿಗಳಿದ್ದ ಸಯ್ಯಡಿಯ ಪ್ರದೇಶ ಹಾಗೂ ಅದುವರೆಗೆ ಕನ್ನಡದಲ್ಲಿ ರಚಿತವಾಗಿದ್ದ ಸಾಹಿತ್ಯ ಜೈನಮಯವಾಗಿತ್ತು. ಈ ಭೌಗೋಳಿಕ, ರಾಜಕೀಯ ಹಾಗೂ ಸಾಹಿತ್ಯದ ಸಂದರ್ಭದಲ್ಲಿ ಬೆಳೆದು ಬಂದ ದುರ್ಗಸಿಂಹ ಜೈನತ್ವವನ್ನು ಪುರಸ್ಕರಿಸಿದ ವಸುಭಾಗ ಸಂಪ್ರದಾಯದ ಪಂಚತಂತ್ರವನ್ನು ಸ್ವೀಕರಿಸಿದ್ದಲ್ಲಿ ಆಕಸ್ಮಿಕತೆಗಿಂತ ಉದ್ದೇಶಪೂರಿತ ಲೆಕ್ಕಾಚಾರ ಕಂಡುಬರುತ್ತದೆ. ದುರ್ಗಸಿಂಹ ಸ್ಮರಿಸುವ ಕವಿಗಳ ಪಟ್ಟಿ ಕೂಡ ಇದನ್ನು ಪುಷ್ಟೀಕರಿಸುತ್ತದೆ. ಜತೆಗೆ ಕಾವ್ಯದಲ್ಲಿ ಅಲ್ಲಲ್ಲಿ ಕಂಡುಬರುವ ಜೈನಪರವಾದ ವಿವರಣೆಯನ್ನೂ ಈ ಹಿನ್ನೆಲೆಯಲ್ಲಿ ಗಮನಿಸಬಹುದು. ಅಹಿಂಸಾ ಪ್ರತಿಪಾದನೆ, ಭಾವಾವಳಿ ನಿರೂಪಣೆ, ಕೇವಲಜ್ಞಾನ ರೌದ್ರಧ್ಯಾನ ಜನ್ಮಾಂತರ ವಾಸನ, ದಿಗಂಬರ ಸವಣ, ಚರಿಗೆ ಪಂಚಾಶ್ಚರ್ಯ ಆರ್ತಧ್ಯಾನ, ಕರ್ಮ ಪ್ರಾಧಾನ್ಯ- ಇವೆಲ್ಲ ದುರ್ಗಸಿಂಹನಲ್ಲಿ ಪ್ರಯೋಗವಾಗಿವೆ. ಸಮಕಾಲೀನ ಜೈನ ಧರ್ಮೋತ್ಕರ್ಷದ ವಾತಾವರಣದ ಶಿಶುವಾದ ಈ ಕವಿ ತನ್ನ ಕಾವ್ಯದಲ್ಲೂ ಜೈನಪರವಾದ ವಿವರಣೆಗೆ ಅವಕಾಶ ಕಲ್ಪಿಸಿ ಹೀಗಿದ್ದಲ್ಲಿ ಇದನ್ನು ದುರ್ಗಸಿಂಹನ ಸ್ವಂತ ಸೇರ್ಪಡೆಯೆಂದಷ್ಟೇ ತಿಳಿಯಬೇಕಾಗುತ್ತದೆ, ಮೂಲಕೃತಿಗೆ ಆರೋಪಿಸುವ ಅಗತ್ಯ ಬೀಳುವುದಿಲ್ಲ.
ಈ ಸಂಗತಿಗಳೇನೇ ಇರಲಿ, ಪಂಚತಂತ್ರ ಕಾವ್ಯದ ಮಹತ್ವ ನಿಂತಿರುವುದು ಈ ಅಂಶಗಳಲ್ಲಲ್ಲ. ಪಂಚತಂತ್ರ ಕೃತಿ ನೀತಿಗೆ ಹೇಗೆ ಹೆಸರಾಗಿದೆಯೋ ಹಾಗೆಯೇ ವ್ಯಂಗ್ಯ ವಿಡಂಬನೆಗಳಿಗೂ ಪ್ರಸಿದ್ಧವಾಗಿದೆ. ಮೂಲತಃ ಇದರ ಕಥಾನಕದಲ್ಲೇ ಇಂಥ ವಿಡಂಬನಾವ್ಯಕ್ತಿಗೆ ಸಹಾಯಕವಾಗುವ ಸಾಮಗ್ರಿ ವಿಪುಲವಾಗಿರುವುದನ್ನು ಕವಿ ಬಳಸಿಕೊಳ್ಳುವುದರ ಜತೆಗೆ ಅದರಲ್ಲಿ ಔಚಿತ್ಯವನ್ನೂ ಸೇರಿಸಿದ್ದಾನೆ. ಈ ಔಚಿತ್ಯವೆಂದರೆ, ನೀತಿ ಸಾಮಾನ್ಯವಾಗಿ ಅತಿಯಾದರೆ ಬೇಸರ ಹುಟ್ಟಿಸುವಂಥಾದ್ದು; ಇದರ ಏಕತಾನವನ್ನು ಒಡೆದು, ಕಾವ್ಯದಲ್ಲಿ ರಂಜನೆ ಹಾಗೂ ಧ್ವನಿ ಪುಷ್ಟಿಯನ್ನು ತರುವಲ್ಲಿ ಈ ವಿಡಂಬನೆ ಅತ್ಯಂತ ಸಮಂಜಸವಾದ ತಂತ್ರವಾಗಿದೆ.
ಪಂಚತಂತ್ರದಲ್ಲಿ ಬರುವ ಎಲ್ಲ ಪಾತ್ರಗಳೂ ಪ್ರಾಣಿ ಪ್ರಪಂಚದಿಂದಲೇ ಆಯ್ದಂತಹವು – ಸಂಜೀವಕ, ಕರಟಕ, ದಮನಕ, ಪಿಂಗಳಿಕ ಇತ್ಯಾದಿ. ಅವುಗಳ ಹೆಸರುಗಳೂ ಅದರದರ ಸ್ವಭಾವವನ್ನು ವ್ಯಾಖ್ಯಾನ ಬಯಸದೆ ವಿವರಿಸುವಂತಿವೆ. ಈ ಪ್ರಾಣಿಗಳು ಪ್ರಾಣಿಗಳಿಗೆ ಸಹಜವಾದ ರೀತಿಯಲ್ಲಿ ನೈಸರ್ಗಿಕವಾಗಿ ವರ್ತಿಸಿದೆ, ಅದಕ್ಕಿಂತ ಭಿನ್ನವಾಗಿ ಮಾನವ ರೀತಿಯಲ್ಲಿ ಅಸಹಜವಾಗಿ ವರ್ತಿಸುತ್ತವೆ. ಅಂದರೆ ಈ ಪ್ರಾಣಿಗಳು ಮಾನುಷಿಕವಾದ ಎಲ್ಲ ಕ್ರಿಯಾ ವ್ಯಾಪಾರಗಳನ್ನೂ ನಡೆಸುತ್ತವೆ. ಹಾಗಯೇ ಮನುಷ್ಯನ ಒಳ್ಳೆಯ ಹಾಗೂ ಕೆಟ್ಟ ಗುಣಗಳೆರಡನ್ನೂ ಪ್ರತಿನಿಧಿಸುತ್ತವೆ. ಈ ಪಾತ್ರಗಳ ಪರಿಚಯವಾಗುವಾಗ ಪ್ರಾಣಿಗಳು ಹೀಗೆ ವ್ಯವಹರಿಸುವುದು ಸಾಧ್ಯವೇ ಎಂಬ ಸಂಶಯ ತಲೆದೋರುವುದು ಸಹಜ. ಅದನ್ನು ತಾರ್ತಿಕವಾಗಿ ಸರಿಗಾಣುವಂತೆ ಚಿತ್ರಿಸುವುದು.
ವಿಡಂಬನೆ ಮತ್ತು ಹಾಸ್ಯದಲ್ಲಿ ತರ್ಕಕ್ಕೆ ಸ್ಥಾನವಿದ್ದರೂ ಅದು ಗೌಣ. ತರ್ಕಕ್ಕಿಂತ ಇಲ್ಲಿ ಅಸಂಗತತೆ ಅಥವಾ ಅತಿ ಮಗ್ಧತೆ ಇರುವುದನ್ನು ಗಮನಿಸುತ್ತೇವೆ. ಸಾಮಾನ್ಯವಾಗಿ ಎಲ್ಲ ಜನಪದ ಕತೆಗಳೂ ಈ ಅಸಂಗತ ಸಂಗತಿಗಳನ್ನು ಒಳಗೊಂಡೂ ಅವನ್ನು ದಾಟಿದ ಸತ್ಯವೊಂದನ್ನು ಪ್ರತಿಪಾದಿಸುವ ಸಲುವಾಗಿ ಕ್ರಿಯಾಮುಖವಾಗಿರು ತ್ತವೆ ಎಂಬುದನ್ನು ಗುರುತಿಸಬಹುದಾಗಿದೆ. ರೂಪಕ ಇಲ್ಲವೇ ಅನ್ಯೋಕ್ತಿಗಳು ಇಂಥ ವಿಡಂಬನೆಯಲ್ಲಿ ಹೇರಳವಾಗಿ ಬಳಕೆಯಾಗುವುದುಂಟು. ಇಲ್ಲಿ ಲೌಕಿಕವಾದ ತರ್ಕಕ್ಕೆ ದ್ವಿತೀಯ ಸ್ಥಾನ. ಈ ಅನ್ಯೋಕ್ತಿ ವಿಡಂಬಿಸುವ ಸಂಗತಿ ಮಾತ್ರ ವ್ಯವಹಾರಾದಿಗಳಿಗೆ ತುಂಬ ಮೌಲಿಕವಾದದ್ದಾಗಿರುತ್ತದೆಂಬುದನ್ನೂ ಮರೆಯುವಂತಿಲ್ಲ.
ಮೇಲಿನ ಈ ಸಂಗತಿಯನ್ನು ಒಪ್ಪಿಕೊಂಡು ದುರ್ಗಸಿಂಹನ ಪಂಚತಂತ್ರವನ್ನು ಪರಿಶೀಲಿಸಿದರೆ ಇಡಿಯ ಕಾವ್ಯವೇ ವಿಡಂಬನೆಯಲ್ಲಿ ಆಚ್ಛಾದಿತವಗಿದೆಯೆಂಬ ಸಂಗತಿ ತನಗೆ ತಾನೇ ನಿರ್ವಚನಗೊಳ್ಳುತ್ತದೆ. ಮನುಷ್ಯನ ನಿಗೂಢವಾದ ಸಂವೃತ ಸ್ವಭಾವಾದಿಗಳು ಇಲ್ಲಿ ಪ್ರಾಣಿಮಾಧ್ಯಮದ ಮೂಲಕವಾಗಿ ನಿವೃತಗೊಳ್ಳುವ ವಿಧಾನ ಕಲಾತ್ಮಕವಾಗಿದೆ. ತನ್ನ ಸಮಕಾಲೀನ ಜೀನವಕ್ಕೆ ಕವಿ ತೋರುವ ಪ್ರತಿಕ್ರಿಯೆಗಳು ಕೂಡಾ ಪೃಥಕ್ಕರಿಸಲಾಗದಷ್ಟು ಮೂಲಧಾತುವಿನೊಡನೆ ಬೆಸೆದುಕೊಂಡಿವೆ.
ಈ ಕೃತಿಯಲ್ಲಿ ಭೇದ ಪ್ರಕರಣದ ಮೊದಲನೆಯ ಚೌಕಟ್ಟಿನೊಳಗೆ ಬರುವ ಕಥೆಯನ್ನೇ ಪರಿಶೀಲಿಸಿದರೂ ವಿಡಂಬನೆ ಎಷ್ಟು ಗಂಭೀರವಾಗಿ ಕಾವ್ಯದಲ್ಲಿ ಬರುತ್ತದೆಂಬುದು ಗೊತ್ತಾಗುತ್ತದೆ. ಒಟ್ಟು ಕತೆಯಲ್ಲಿ ದಮನಕನೆಂಬ ನರಿಯದೇ ಕಾರುಬಾರು. ಅದು ತನ್ನ ಬದುಕನ್ನು ಪ್ರಮುಖವೆಂದು ತಿಳಿದ ಅಸ್ತಿತ್ವವಾದಿಯಾದ ಪ್ರಾಣಿ. ಅದರಿಂದ ಸಂಜೀವಕ ವೃಷಭ ಮತ್ತು ಪಿಂಗಳಕ ಸಿಂಹ ಇವುಗಳ ನಡುವೆ ಸ್ನೇಹೋದಯಕ್ಕೂ ವಿಸಂಧಿಗೂ ಅನುಕೂಲಕರ ಪ್ರಸಂಗಗಳನ್ನು ತನ್ನ ವೈಯಕ್ತಿಕ ಶ್ರೇಯಸ್ಸಿಗೆ ಮೆಟ್ಟಿಲಾಗುವಂತೆ ನಿರ್ಮಿಸುತ್ತಾ ಹೋಗುವ ಸಂಗತಿ ಸ್ವಾರಸ್ಯವಾಗಿ ವರ್ಣಿತವಾಗಿದೆ. ಈ ಕಥಾಂಗ ಬಹಳ ಕಿರಿದು. ಅದರಿಂದಾಗಿ ಇಲ್ಲಿರುವ ಅನುಷಂಗಿಕವಾಗಿ ಬರುವ ಉಪಕತೆಗಳು ಸಾಕಷ್ಟಿವೆ.
ಉಪಕತೆಗಳಲ್ಲಿಯೂ ನೀತಿಯೇ ಮೈದುಂಬಿ ಪ್ರಾಣಿಪ್ರಪಂಚದ ನಾಗರಿಕರನ್ನೇ ಒಳಗೊಂಡು ಬರುವುದನ್ನು ಗಮನಿಸಬೇಕು. ಪ್ರಾಣೀಗಳೇ ಪ್ರಧಾನವಾಗಿರುವ ಪಂಚತಂತ್ರದ ೬೫ ಚಿಕ್ಕಚಿಕ್ಕ ಕತೆಗಳಲ್ಲಿ ಮನುಷ್ಯರಿಗೆ ಪ್ರವೇಶ ನಿಷಿದ್ಧವೇನೂ ಅಲ್ಲ. ಅಲ್ಲಲ್ಲಿ ಮಾನವ ಸಂಬಂಧವಾದ ಕತೆಗಳೂ ಸೇರಿಕೊಂಡಿವೆ. ಮಾನವರ ಕತೆಗಳನ್ನೂ ಪ್ರಾಣಿಗಳೇ ಹೇಳುತ್ತವತೆ. ಅಲ್ಲದೆ ಇಲ್ಲಿ ಮಾನವ ಪಾತ್ರಗಳು ಬರುವುದೇನಿದ್ದರೂ ಪ್ರಾಣಿಗಳೊಡನೆ ಆತನಿಗಿರುವ ವ್ಯತ್ಯಾಸ ವೈದೃಶ್ಯಗಳನ್ನು ತೋರಿಸುವ ಸಲುವಾಗಷ್ಟೇ. ವೈದೃಶ್ಯದ ನಿಕಷದಲ್ಲಿ ಮಾನವೀಯ ಮೌಲ್ಯಗಳು ಪ್ರಕಾಶಿತವಾಗುತ್ತವೆ. ಮುಖ್ಯ ಶ್ರೋತೃಗಳಾದ ರಾಜಕುಮಾರರನ್ನು ಲೋಕಜ್ಞಾನುಗಳನ್ನಾಗಿಸುವುದು ಇವುಗಳ ಉದ್ದೇಶ. ಹಾಗೆಂದು, ಕೇಳು ಜನಮೇಜಯರಾಯ ಇಲ್ಲವೇ ಆಲಿಸು ಶ್ರೇಣಿಕ ನೃಪನೇ ಎಂಬಂಥ ಮಾದರಿಯನ್ನು ಹಿಡಿದು ’ಕೇಳು ರಾಜಕುಮಾರಾ’ ಎಂದು ಬರುವುದಿಲ್ಲ.
ಇಷ್ಟೇ ಅಲ್ಲದೆ ಪಂಚತಂತ್ರದ ಮಧ್ಯೆ ಬರುವ ಉದ್ಧೃತಗಳು, ವಾಕ್ಯೋದ್ಧರಣಗಳು ಪ್ರಸಿದ್ಧ ಪುರಾಣ ಇಲ್ಲವೇ ಕಾವ್ಯಗಳಿಂದ ಹೆಕ್ಕಿದವುಗಳೇ ಆಗಿರುತ್ತವೆ; ವಡ್ಡಾರಾಧನೆಯ ಮಾದರಿಯನ್ನು ಚಂಪೂ ರೂಪಕ್ಕೆ ವಿಸ್ತರಿಸಿದರೆ ಪಂಚತಂತ್ರವಾಗುತ್ತದೆನ್ನುವಂತಿದೆ. ಒಂದು ಕತೆಬ್ ಅಹಿಂಸೆಯ ಮಹತ್ವವನ್ನು ಸಾರಲು ಬಂದಿದ್ದರೆ. ಅದರ ಉಪಕತೆಗಳು ಬೇರೆ ಬೇರೆ ಸಂಗತಿಗಳ ಸಮರ್ಥನೆಗೆ ತಲೆಹಾಕುತ್ತವೆ. ಸರ್ಪ ಮತ್ತು ಕಾಗೆಯ ಕತೆ, ವಿರೋಧಿ ಬಲಿಷ್ಠನಾದರೂ ಕಾರ್ಯಸಾಧನೆಯ ಪಥವನ್ನು ತೋರಿಸಿ, ಯಶಸ್ಸನ್ನು ಪಟ್ಟಿ ಹಿಡಿದು ಸಾಧಿಸಿ ಆಚರಿಸಿಕೊಳ್ಳಬೇಕೆಂಬ ಧ್ವನಿಯನ್ನು ತಿಳಿಸುತ್ತದೆ. ಶಿವಭೂತಿಯ ಕಥೆಯಲ್ಲಿ ಕೃತಜ್ಞತೆ-ಕೃತಘ್ನತೆಗಳ ತಾರತಮ್ಯ ಮಡುಗಟ್ಟಿದೆ ಹೀಗೆಯೇ ಒಂದೊಂದು ಕಥಾನಕದ ಗಂತವ್ಯವೂ ಒಂದೊಂದು ಮೌಲ್ಯದ ಸಂಗತಿಯ ಸಮರ್ಥನೆಗೆಂದೇ ಹೆಣೆದುಕೊಂಡಿರು ತ್ತದೆ. ಇಲ್ಲಿ ಬರುವ ನೀತಿ ಸಾರ್ವಕಾಲಿಕ ಸ್ವರೂಪದ್ದೇ ಆಗಿರಬೇಕೆಂಬ ನಿರ್ಬಂಧವೇನೂ ಇಲ್ಲ. ಹಾಗೆ ನೋಡುವುದಾದರೆ ಇಂಥ ನೇತ್ಯಾತ್ಮಕ ದೃಷ್ಟಿಯೇ ವ್ಯಕ್ತಿಯಿಂದ ವ್ಯಕ್ತಿಗೆ ಮತ್ತು ಕಾಲ ಕಾಲಕ್ಕೆ ಬದಲಾಗುತ್ತಾ ಹೋಗುತ್ತದೆಂಬ ಅಂಶವನ್ನು ಮರೆಯಬಾರದು. ಹರಿಕಥೆಯ ಮಾದರಿಯಲ್ಲಿ ಪಂಚತಂತ್ರದ ಕಥೆಗಳು ಬಿಚ್ಚಿಕೊಂಡರೂ ಇವು ಲಾಘವ ಪರ್ಯವಸಾನ ಪಡೆಯುವುದಿಲ್ಲ.
‘ಈ ಕಥೆ, ಇಂಥದೊಂದು ನೀತಿಗಾಗಿ’ ಎಂದು ಗೆರೆಹಾಕಿಕೊಂಡು ಕಥೆ ಹೇಳ ಹೊರಟಿದ್ದರೆ ಅದರಲ್ಲಿ ಅಷ್ಟೊಂದು ಸೊಗಸು ಇರುತ್ತಿರಲಿಲ್ಲ. ಆದ್ದರಿಂದಲೇ ಕಥೆಯಲ್ಲಿ allergoric ಆದ ಪಾತ್ರಗಳನ್ನು ತಂದು, ಸೂಕ್ತ ಸಂದರ್ಭಗಳನ್ನು ನಿರ್ಮಿಸಿ ಆಯಾ ಘಟನೆಗಳನ್ನು ವಿವರಿಸುವ ಚಮತ್ಕಾರದಿಂದ ಕೂಡಿದ ತಂತ್ರವೊಂದು ಈ ಕಾವ್ಯದಲ್ಲಿ ಅಳವಟ್ಟಿದೆ. ಇದರಲ್ಲಿ ಬರುವ ಕೆಲವು ವರ್ಣನೆಗಳು ಕಥಾಂಗಕ್ಕೆ ನೇರವಾಗಿ ಹೊಂದುವುದಿಲ್ಲವೆಂಬುದು ನಿಜ. ಆದರೂ ಅವು ತಮಗೆ ತಾವೇ ನಿಲ್ಲಬಲ್ಲ ಭಾಗಗಳಾಗಿರುತ್ತವೆ. ಅದರಂತೆ ಅಲ್ಲಲ್ಲಿ ಬರುವ ಅರಣ್ಯದ, ಪ್ರಾಣಗಳ ಕೆಲವು ಚಿತ್ರಗಳು, ಸಂಸ್ಕೃತ ಭೂಯಿಷ್ಯವಾಗಿದ್ದರೂ, ಹೃದಯಂಗಮ ವಾಗಿವೆ. ಸಂಜೀವಕ ವೃಷಭನ ಹಾಗೂ ಪಿಂಗಳಕ ಮೃಗರಾಜನ ಚಿತ್ರಗಳು :
ಸ್ಫುರದಕ್ಷೂಣ ವಿಷಾಣ ಕೋಟಿ ದಳಿತ ಪ್ರೋತ್ತುಂಗ ವಲ್ಮೀಕನು
ದ್ಧುರ ಗಂಭೀರ ಪಯೋದನಾದನತಿ ಪುಷ್ಟಾಂಗಂ ಭೃಹತ್ಕಂಧರಾಂ
ತರನುದ್ದಾಮಬಳಂ ಮಹಾಗಹನದೊಳ್ ಸಂಜೀವಕಂ ಕೂಡೆ ಸಂ
ಚರಿಸುತ್ತಿರ್ದುದನೂನಪೀನ ಕಕುದಂ ತನ್ನಿಚ್ಛೆಯಿಂ ನಿಚ್ಚಲುಂ || ೮೦ ||
            ಪ್ರಾವೃಡದಭ್ರಮೇಘ ಪಟಲಾಂತರಿತೇಂದು ವಿಭಾಸಿಯಂ ಸುರಾ
ಜೀವರಜಃ ಕದಂಬವನ ಕೈರವ ಚಾರು ಕಳಿಂದ ಕನ್ಯಕಾ
ಜೀವನವರ್ಧಿತಾಯತ ತಮಾಲವನಾಂತರದಲ್ಲಿ ನಿಂದ ಸಂ
ಜೀವನಕಂ ಮೃಗೇಂದ್ರ ಸಚಿವಾಗ್ರಣಿ ಕಂಡನಖಂಡ ಸತ್ವನಂ || ೯೭ ||
            ಭಂಗುರ ಭೀಷಣಭ್ರು ಕುಟಿದಂಷ್ಟನುದಗ್ರದವಾನಲ ಪ್ರಭಾ
ಭಂಗ ಪಿಶಂಗ ಕೇಸರ ಸಟಾವೃತ ರೌದ್ರಮುಖಂ ಮದಾಂಧಮಾ
ತಂಗ ಘಟಾವಿಘಟ್ಟನ ಪಟಿಷ್ಠಕಠೋರ ನಖಾಳಿ ನಾಮದಿಂ
ಪಿಂಗಳಕಂ ಮೃಗೇಂದ್ರನೊಸೆದಿರ್ಪುದತರ್ಕ್ಯ ಪರಾಕ್ರಮ ಕ್ರಮಮಂ || ೮೧ ||
ಈ ಪಿಂಗಳಕ ಸಂಜೀವಕರ ಪ್ರಥಮ ಸಂದರ್ಶನ ಕಾಲದ ಉಭಯ ಕುಶಲೋಪರಿಯ ಸಾಂಪ್ರತ ಸಂಭಾಷಣೆಯನ್ನು ಸೆರೆಹಿಡಿದು ಕೊಡುವ ಪ್ರಯತ್ನ :
ಉದಿತಸ್ಮೇರನಿಭೇಂದ್ರವೈರಿ ನಯದಿಂ ಕೈನೀಡಿ ಗೋಮುಖ್ಯಬ
ಲ್ಲಿದರೇ ಸಂತಸಮೇ ಕರಂ ಕುಶಲಮೇ ಕ್ಷೇಮಾಂಗಮೇ ದೇವ ಸ
ಮ್ಪದಮುಂ ಬಲ್ಲಿದೆವಾಂ ಕರಂ ಕುಶಲಮುಂ ಕ್ಷೇಮಾಂಗಮೀಗಳ್ ಭವ
ತ್ಪದಪಂಕೇಜ ವಿಳೋಕ ಜಾತ ಧಯೆಯಿಂದಾದೆಂ ಮೃಗಾಧೀಶ್ವರಾ || ೧೦೯ ||
ಇದರಂತೆ ಪಂಚತಂತ್ರದಲ್ಲಿ ಅಪೂರ್ವವಾದ ಸುಭಾಷಿತ ರತ್ನಗಳು ಸೂರೆ ಹೋಗಿವೆ. ಮಾದರಿಗೆಂದು ಒಂದು ಆರ್ಯೋಕ್ತಿಯನ್ನು ಉದಾಹರಿಸಬಹುದು :
            ಶ್ರೂಯತಾಂ ಧರ್ಮಸರ್ವಸ್ವಂ ಶ್ರುತ್ವಾಚೈವಾವಧಾರ್ಯ ತಾಂ
ಆತ್ಮನಃ ಪ್ರತಿಕೂಲಾನಿ ಪರೇಷಾಂ ನ ಸಮಾಚರೇತ್ ||
ಸಂಸ್ಕೃತ ಸುಭಾಷಿತಗಳಿಗೆ ಬರೆದ, ನಡುಗನ್ನಡ ಭಾಷೆಯಲ್ಲಿರುವ ವಿವರಣೆಯೂ ಭಾಷಾಶಾಸ್ತ್ರ ದೃಷ್ಟಿಯಿಂದ ಅಭ್ಯಾಸಾರ್ಹವಾಗಿದೆ.
ಹೀಗೆ ಕಾವ್ಯಾತ್ಮಕವಾಗಿ, ಗದ್ಯಪದ್ಯ ಮಿಶ್ರಿತ ಸಂಗತಿಯನ್ನು ರೂಪಕನಿಷ್ಠ ಹಾದಿಯಲ್ಲಿ ಹೇಳಿದರೂ, ಕಥೆಯ ಹಿಂದಿನ ತಾತ್ವಿಕ ಸಂಗತಿಯಿಂದಾಗಿ ಅದಕ್ಕೆ ವಿಶೇಷ ಮಹತ್ವ ಬಂದುಬಿಡುತ್ತದೆ. ಸಾಧಾರಣ ಕಥಾ ಗುಚ್ಛವಾಗಬಹುದಾದ ಕೃತಿಗೆ ವಿಡಂಬನೆ ಬೆಲೆ ತಂದುಕೊಟ್ಟಿದೆ; ಪಂಚತಂತ್ರವನ್ನು ನೋಡುವ ದೃಷ್ಟಿ ಮತ್ತು ವಿಮರ್ಶಿಸುವ ವಿಧಾನಗಳಿಗೇ ಒಂದು ಹೊಸ ಸೀಮಾರೇಖೆಯನ್ನು ನಿರ್ಮಿಸಿಕೊಟ್ಟಿದೆ.
ಪಂಚತಂತ್ರ ಸಂಕ್ಷಿಪ್ತ ಮಾನವ ಜಗತ್ತು. ಅದು ಮನುಷ್ಯ ಪ್ರಪಂಚಕ್ಕೆ ಹಿಡಿದ ಕನ್ನಡಿ. ಇದರಿಂದಾಗಿ ಇಲ್ಲಿನ ಕಥೆಗಳು ಮಾಮೂಲಿನ ಕಥಾಸಾಹಿತ್ಯಕ್ಕಿಂತ ಭಿನ್ನವೂ ವಿಶಿಷ್ಟವೂ ಆಗಿವೆ. ರಾಮಾಯಣ ಮಹಾಭಾರತಗಳಿಗೆ ಹೋಲಿಸಿದಾಗ ಈ ಅಂಶ ಸ್ಪಷ್ಟವಾಗುತ್ತದೆ. ಅಲ್ಲಿನ ಕಥೆಗಳಿಗಿಂತ ಇಲ್ಲಿನವು ಪ್ರತ್ಯೇಕವಾಗಿರುವುದು, ಇಲ್ಲಿ ಪ್ರಾಣಿಲೋಕದ ವಿಸ್ಮಯವಿದೆಯೆಂಬ ಕಾರಣದಿಂದಲ್ಲ. ಇಲ್ಲಿನ ಉದ್ದೇಶ ಕೂಡ ಕೇವಲ ಧರ್ಮ ಇಲ್ಲವೇ ನೈತಿಕ ಯಶಸ್ಸಿಗೆ ಬೇಕಾದ ತಿಳಿವಳಿಕೆಯ ಸಂಗ್ರಹಭಂಡಾರ, ಬಾಳಿನಲ್ಲಿ ಎದುರಾಗುವ ಎಡರುತೊಡರುಗಳನ್ನು ನಿವಾರಿಸಿಕೊಂಡು ನಿರಾಂತಕವಾಗಿ ಜೀವಿಸುವ ರಾಜಮಾರ್ಗ ರಹಸ್ಯದ ಪ್ರತಿಪಾದನೆ, ಹಗೆಗಳನ್ನು ಗೆಳೆಯರನ್ನಾಗಿಸಿಕೊಳ್ಳುವ ಜಾಣ್ಮೆ, ಮನುಷ್ಯಜೀವನದ ಡಾಂಭಿಕತೆ, ಡೌಲು, ದಬ್ಬಾಳಿಕೆ, ವಂಚಕತನ ಮೊದಲಾದ ನೀಚಗುಣಗಳ ಅಣಕ.
ಅನ್ಯೋಕ್ತಿ ಮಾರ್ಗವನ್ನು ಅವಲಂಬಿಸಿ ಪಂಚತಂತ್ರ ಕಾವ್ಯ ಸಾಧಿಸಿರುವ ಯಶಸ್ಸು ಚಿಂತನೀಯ. ತಮಗೆ ತಾವು ಸ್ವತಂತ್ರವಾಗಿ ನಿಲ್ಲುವ ಬಿಡಿಗತೆಗಳನ್ನು ಒಟ್ಟು ಒಂದು ಅಖಂಡ ಕಾವ್ಯ ಬಂಧದಲ್ಲಿ ಸೂತ್ರೀಕರಿಸಿ ತೀವ್ರ ಪರಿಣಾಮವನ್ನು ಸಾಧಿಸಿದೆ. ಸಿಂಹ, ವೃಷಭ, ನರಿ ಮೊದಲಾದ ಪಾತ್ರಗಳು ಪ್ರತೀಕಗಳಾಗಿ ಕಥಾ ಸಂಕಲನದಲ್ಲಿ ಕಾಣಿಸಿಕೊಳ್ಳುತ್ತವೆ. ಸಿಂಹ ಬಲಶಾಲಿ ನಾಯಕನಾದರೂ, ಮಂದಮತಿ; ಕಾರ್ಯ ಕಾರನ ಸಂಬಂಧಗಳ ಹಿನ್ನೆಲೆ ಮುನ್ನೆಲೆಯನ್ನು ಪರಿಶೀಲಿಸಿ ಅರಿಯದವ. ದೊರೆಯಾದವನು ಬಲಿಷ್ಠನಾದರಷ್ಟೇ ಸಾಲದು. ಆತ ಆಲೋಚನಾಪರನೂ ಆಗಿರಬೇಕು. ಆತ್ಮರಕ್ಷಣೆಗೆ ಅಗತ್ಯವಾದುದನ್ನು ಸ್ವಯಂವೇದ್ಯವನ್ನಾಗಿಸಿಕೊಳ್ಳುವ ವಿವೇಚನಾಶಕ್ತಿಯನ್ನೂ ಗಳಿಸಿಕೊಂಡಿರಬೇಕು. ತನ್ನ ಸುತ್ತ ಇರುವ ಪರಿವಾರದವರಲ್ಲಿ ಯಾರು ಹಿತೈಷಿಗಳು, ಯಾರು ಹಗೆಗಳು, ಯಾರು ಪ್ರಚ್ಛನ್ನರು ಎಂಬುದನ್ನು ಪೃಥಕ್ಕರಿಸುವ ಪ್ರಜ್ಞಾವಂತ ನಾಗಿರಬೇಕು. ಬೆರೆಯವರಿಗೆ, ಅವರ ಸಕ್ಕರೆ ನುಡಿಗೆ ಮರುಳಾಗಿ ನಮ್ಮ ಬುದ್ಧಿಯನ್ನೊಪ್ಪಿಸಿದರೆ ವಿಪತ್ಪರಂಪರೆ ತಪ್ಪಿದ್ದಲ್ಲ. ಇತರರು ಹೇಳಿದ್ದನ್ನೇ, ಯಾವ ಸ್ವಂತ ಪರಿಶೀಲನೆಯನ್ನೂ ಬಯಸದೆ ಅನಾಮತ್ತಾಗಿ ಕುರುಡಾಗಿ ನಂಬಿ ನಡೆದರೆ ಆಗುವ ಅನಾಹುತ ಅನಿವಾರ್ಯ. ಬೆಳ್ಳಗಿರುವುದೆಲ್ಲ ಹಾಲಲ್ಲ. ಗಾಳಿ ಬಂದಾಗ ತೂರಿಕೊಳ್ಳುವ ಸಮಯ ಸಾಧಕರು ಸುತ್ತ ಹೊಂಚು ಹಾಕುತ್ತಿರುತ್ತಾರೆ. ಈ ಸಂಗತಿಗಳನ್ನು ಪಿಂಗಳಕನ ಪರಿಸ್ಥಿತಿ ವಿಶದಪಡಿಸುತ್ತದೆ.
ವೃಷಭ ಸಂಜೀವಕನ ಪಾತ್ರ ಅಮಾಯಕನ ಅಸಹಾಯಕತೆಗೆ, ಮುಗ್ಧರನ್ನು ಸ್ವಾರ್ಥಿಗಳು ಹೇಗೆ ಸ್ವಪ್ರಯೋಜನಕ್ಕಾಗಿ ಬಳಸಿಕೊಂಡು ಬಲಿಕೊಡುತ್ತಾರೆಂಬುದಕ್ಕೆ ಸಂಕೇತ. ಪಂಚತಂತ್ರದ ಪಾತ್ರಗಳಲ್ಲೇ ಮಹಾಚತುರ, ಸ್ವಾರ್ಥಿ, ಗೋಸುಂಬೆ (ಓತಿಕ್ಯಾತ, ತೊಣ್ಣೆಗೊದ್ದ) ಎಂದರೆ ನರಿ ದಮನಕ. ಈ ಪಾತ್ರದಲ್ಲಿ ಕ್ರಿಯಾಶೀಲತೆ ತುಂಬಿ ತುಳುಕುತ್ತದೆ. ಓಥೆಲೊ ನಾಟಕದೆ ಅ (ಇ) ಯಾಗೊ ಪಾತ್ರವನ್ನು ನೆನಪಿಸುತ್ತದೆ. ಅದರ ಕಿಲಾಡಿತನ, ಕಪಿಮುಷ್ಟಿ. ಕಾರ್ಯಶ್ರದ್ಧೆಯಂತೆ ಕಾರ್ಯದಕ್ಷತೆ ಲೋಕಪ್ರಸಿದ್ಧಿ ಪಡೆದಿದೆ. ತನಗಿಂತ ಮೇಲಿರುವ ಅಧಿಕಾರಗಳನ್ನು ಹೊಗಳಿಕೆಯ ಹಾರ ಹಾಕಿ ಪ್ರಸನ್ನಗೊಳಿಸುವ ಕಲೆ ಇದಕ್ಕೆ ಅಂಗೈ ಮೇಲಿನ ನೆಲ್ಲಿಕಾಯಿ.
ಪಂಚತಂತ್ರದಲ್ಲಿ ವಿಡಂಬನೆಯ ಮೊನಚು ಯಥೇಚ್ಛವಾಗಿದೆ. ಸಮಾಜದಲ್ಲಿ ನಡೆಯುವ ಎಷ್ಟೋ ಮರೆಮೋಸ ಕುತ್ಸಿತಗಳನ್ನು, ವ್ಯಕ್ತಿಗಳ ಸಹಜ ದೌರ್ಬಲ್ಯಗಳನ್ನು ತೀಕ್ಷ್ಣವಾದ ವಿಡಂಬನೆಗೆ ಗುರಿ ಮಾಡಿದೆ. ಸಹಜ ಮೋಸಗಾರರು. ಕುಟೀಲ ನೀತಿಜ್ಞರು, ಪೊಳ್ಳು ಧಾರ್ಮಿಕತೆಯ ಬ್ರಾಹ್ಮಣರು, ಹೇಡಿಗಳಾದ ಕ್ಷತ್ರಿಯರು, ಜಿಪುಣರಾದ ವೈಶ್ಯರು, ಮೌಢ್ಯದಿಂದ ಕೂಡಿದ ಶೂದ್ರರು – ಇವರನ್ನೆಲ್ಲ ಇಲ್ಲಿ ಬರುವ ಮನುಷ್ಯ ಪಾತ್ರಗಳ ಮೂಲಕ ನೇರವಾಗಿಯೂ, ಪ್ರಾಣಿಗಳ ಮೂಲಕ ಪರ್ಯಾಯವಾಗಯೂ ಪ್ರತಿಬಿಂಬಿಸಲಾಗಿದೆ. ಯಾವ ಮತಪಂಥಗಳಿಗೂ ಅಂಟಿಕೊಳ್ಳದೆ ಸ್ಥಿತಪ್ರಜ್ಞನಂತೆ ನಿಂತ ಕವಿಯ ಜೀವನಶ್ರದ್ಧೆ ಮಾತ್ರ ಉದ್ದಕ್ಕೂ ಮಿಂಚುತ್ತದೆ.
ಮನುಷ್ಯ ಜೀವನದ ಲಾಭಕೋರ ಡಾಂಭಿಕತೆಯನ್ನು ಪಂಚತಂತ್ರದಂತೆ ತೀವ್ರವಾದ ವ್ಯಂಗಕ್ಕೆ ಗುರಿಪಡಿಸಿದ ಕಾವ್ಯಗಳು ವಿರಳ. ಮಾನವ ಮೂಲಕ ನೇರವಾಗಿ ಹೇಳಲು ಸಂಕೋಚವಾಗುವ ಎಷ್ಟೋ ಶಾಶ್ವತ ಸತ್ಯಗಳು ಇಲ್ಲಿ ಮಾರ್ಮಿಕವಾಗಿ ಒಡಮೂಡಿವೆ. ಕನ್ನಡ ಸಾಹಿತ್ಯದಲ್ಲಿ ಪಂಚತಂತ್ರಕ್ಕೆ ಒಂದು ವಿಶಿಷ್ಟವಾದ ಸ್ಥಾನವಿರುವುದು ಈ ದೃಷ್ಟಿಯಿಂದ; ಕಾವ್ಯವಾಗಿ ಅದಕ್ಕಿರುವ ಸ್ಥಾನ ಅಷ್ಟೇನೂ ಗಣ್ಯವಾದುದಲ್ಲ.
ತಾಜಾಕಲಮು : ನಾಗವರ್ಮನೂ ದುರ್ಗಸಿಂಹನೂ ಸಮಕಾಲೀನರು, ಸಮಾನ ರಾಜಾಶ್ರಯಿಸಿಗಳು, ಸಮಾನಜೈನ ಆಚಾರ್ಯರಿಂದ ಕೃತಿಗಳನ್ನು ತಿದ್ದಿಸಿಕೊಂಡವರು. ಇಬ್ಬರೂ ಕವಿಗಳು, ದಂಡಾಧೀಶರು. ದುರ್ಗಸಿಂಹನು ಸಂಧಿ ವಿಗ್ರಹಿ, ನಾಗವರ್ಮ ಕಟಕೋಪಾಧ್ಯಾಯ ಜೈನಾಚಾರ್ಯ ವಾದಿರಾಜರಿಂದ ಮಾರ್ಗದರ್ಶನವನ್ನು ಪಡೆದುದೇ ಅಲ್ಲದೆ, ಸ್ವಯಂ ವಾದಿರಾಜರಿಂದಲೇ ತಮ್ಮ ಕಾವ್ಯಗಳನ್ನು ತಿದ್ದಿಸಿಕೊಂಡು ಬಿಡುಗಡೆಗೆ ಒಪ್ಪಿಗೆ ಪಡೆದರು. ವಾದಿರಾಜರು ನೋಡಿದ್ದಾರೆಂದು ಬೆನ್ನು ತಟ್ಟಿಕೊಂಡು ಧನ್ಯತಾ ಭಾವದಿಂದ ತೃಪ್ತಿ ಪಟ್ಟು ಅದನ್ನು ಹೇಳಿಕೊಂಡರು :
i. ದುರ್ಗಸಿಂಹ (೧೦೩೧), ಪಂಚತಂತ್ರ, ೧-೨೮
ಕವಿಗಮಕಿ ವಾದಿ ವಾಗ್ಮಿ
ಪ್ರವರರ್ ಶ್ರೀವಾದಿರಾಜ ಮುನಿಪುಂಗವರು
ತ್ಸವದಿಂ ತಿರ್ದಿದರೆನೆ ಭೂ
ಭುವನದೊಳದನೇೞ್ದು ಕೊಂಡು ಕೊನೆಯದರೊಳರೆ ||
ii. ನಾಗವರ್ಮ (೧೦೪೨ – ೬೮), ಕಾವ್ಯಾದ ಲೋಕನ, ಸೂತ್ರ ೪೨, ಪದ್ಯ -೧೮೮ :
            ಅದ್ವೈತವಾದಿ ನಿವಹ ಮ
ದದ್ವಿರದ ಘಟಾವಿಪಾಟನೈಕಪಟಿಷ್ಠಂ
ಸ್ಯಾದ್ವಾದಾಚಲ ಪೊಗಱೆ ವಾದಿರಾಜಂ ನೆಗೞ್ದಂ ||
iii. ನಾಗವರ್ಮ (೧೦೪೨), ವರ್ಧಮಾನ ಪುರಾಣ, ೧-೨೧ : (ಚಂಪಕಮಾಲೆ)-
            ಕಥೆಗಣಭೃತ್ಪ್ರಣೀತ ಮಿತಿಹಾಸ ಸಮುದ್ಭವಮಾನತೇಂದ್ರನೀ
ಕೃತಿಗಧಿನಾಯಕಂ ನೆಗೞ್ದ ವೀರಜಿನಂ ಮನವೊಲ್ದು ಪೇೞ್ದನ
ನ್ವಿತಮತಿ ನಾಗವರ್ಮ ಕವಿ ಶೋಧಿಸೊದರ್ ಸಲೆ ವಾದಿರಾಜ ಪಂ
ಡಿತರೆನೆ ಮೆಚ್ಚದಿಪ್ಪ ಖಳನುಂ ದೊರೆ ಕೊಳ್ಫ಼ುಮೆ ಕೇಳ್ದೊಡಿಂತಿದಂ ||
ಈ ಬಗೆಯ ಕವಿಜನಸ್ತುತಿ ಪಾತ್ರರಾದ ವಾದಿರಾಜ ಪಂಡಿತರು ಮಹಾ ಪ್ರತಿಭಾಶಾಲಿಯೂ, ಪ್ರಭಾವ ಶಾಲಿಯೂ, ಧಾರ್ಮಿಕ – ರಾಜಕೀಯ ಪ್ರತಿಷ್ಟಿತರೂ ಆಗಿದ್ದರು. ಯಶೋಧರಚರಿತೆ, ಪಾರ್ಶ್ವನಾಥ ಚರಿತೆ ಮೊದಲಾದ ಹಲವು ಸಂಸ್ಕೃತ ಕಾವ್ಯಗಲ ಕರ್ತೃವಾದ ಈ ವಾದಿರಾಜರು ಪಶ್ಚಿಮ ಕಲ್ಯಾಣ ಚಾಳುಕ್ಯರ ಜಗದೇಕ ಮಲ್ಲ ಜಯಸಿಂಹನಿಗೆ (೧೦೧೮ – ೪೨) ರಾಜಗುರುವಾಗಿದ್ದರು. ಅದರಿಂದಾಗಿ ’ಜಗದೇಕಮಲ್ಲ ವಾದಿರಾಜ’ ಎಂಬ ಇನ್ನೊಂದು ಅಡ್ಡ ಹೆಸರೂ ಇವರಿಗಿತ್ತು; ಅರಸೀಕೆರೆ ೧೪೧, ಬೇಲೂರು ೧೦೬, ಶ್ರವಣಬೆಳ್ಗೊಳ ೭೭ (೬೭) ಮೊದಲಾದ ಶಾಸನಗಳಲ್ಲಿ ಈ ಉಲ್ಲೇಖಗಳಿವೆ. ಇಂತಹ ಕವಿ, ಗಮಕಿ, ವಾದಿ, ವಾಗ್ಮಿಪ್ರವರ, ರಾಜಗುರು ವಾದಿರಾಜರು ಜಗದೇಕಮಲ್ಲ ಜಯಸಿಂಹರಾಜನ ಆಸ್ಥಾನ ವಿದ್ವಾಂಸ ರಾಗಿ ಚಾಳುಕ್ಯ ಒಡ್ಡೋಲಗದ ಕೀರ್ತಿಕಳಶವೆನಿಸಿದ್ದರು. ಸಂಸ್ಕೃತ, ಪ್ರಾಕೃತ, ಕನ್ನಡ – ಈ ಮೂರು ಭಾಷೆಗಳಲ್ಲಿ ಪ್ರಕಾಂಡ ಪಂಡಿತರಾಗಿ ತ್ರಿಭಾಷಾವಿಶಾರದರೆನಿಸಿದ್ದರು. ಜಗದೇಕಮಲ್ಲ ವಾದಿನ್, ತರ್ಕಷಣ್ಮುಖ, ಸ್ಯಾದ್ವಾದ ವಿದ್ಯಾಪತಿ – ಎಂಬಿತ್ಯಾದಿ ಬಿರುದಾಂಕಿತರಾಗಿದ್ದರು. ಹೀಗಾಗಿ ಎಲ್ಲ ವಿಧದಿಂದಲೂ ಅವರ ವರ್ಚಸ್ಸಿನಿಂದ ನಾಗವರ್ಮ – ದುರ್ಗಸಿಂಹ ಆಕರ್ಷಿತರಾಗಿದ್ದರು. ಇವರು ಮೂವರೂ ಸಮಕಾಲೀನ ಮಹಾರಥರು, ಆತ್ಮೀಯ ಬಳಗದವರು. ವಯೋಮಾನದಲ್ಲಿಯೂ ವಾದಿರಾಜರು ಹಿರಿಯರು; ದುರ್ಗಸಿಂಹನಿಗಿಂತಲೂ ನಾಗವರ್ಮನು ೧೫-೨೦ ವರ್ಷ ಕಿರಿಯವನು. ದುರ್ಗಸಿಂಹನು ೧೦೩೧ ರಲ್ಲಿ ಪಂಚತಂತ್ರವನ್ನು ಬರೆದನು ಮತ್ತು ಅದೊಂದೇ ಅವನಕಾವ್ಯ. ನಾಗವರ್ಮನು ಛಂದೋವಿಚಿತ (೧೦೪೦), ವರ್ಧಮಾನ ಪುರಾಣ (೧೦೪೨), ಕಾವ್ಯಾವಲೋಕನ (೧೦೫೦), ಕರ್ಣಾಟಕ ಭಾಷಾಭೂಷಣ (೧೦೫೫), ಅಭಿಧಾನವಸ್ತು ಕೋಶ (೧೦೬೦), ಮತ್ತು ವಸ್ತು ಕೋಶ (೧೦೬೮-೭೦) -ಎಂಬ ಕೃತಿಗಳನ್ನು ರಚಿಸಿದ್ದಾನೆ.
ಕಲ್ಯಾಣ ಚಾಳುಕ್ಯರ ಕಾಲದ ಶ್ರೇಷ್ಠ ಕವಿಗಳಲ್ಲಿ ದುರ್ಗಸಿಂಹನೂ ಒಬ್ಬ, ವಾಕ್ ಶ್ರೀಯುತನಾದ ದುರ್ಗಸಿಂಹನ ಅಮತ್ಸರತೆಯು ಪ್ರಶಂಸನೀಯ. ಆರಂಭದಲ್ಲಿ ಆಗಲೇ ಹೇಳಿರುವಂತೆ, ತಾನು ವೈದಿಕನಾದರೂ ಅವೈದಿಕವಾದ ಜೈನಧರ್ಮವನ್ನೂ ಜೈನಕವಿಗಳನ್ನೂ ಜೈನಯತಿವೃಂದವನ್ನೂ ಜೈನ ಗುರು ಮತ್ತು ಕವಿಪರಂಪರೆಯನ್ನೂ ಗೌರವದಿಂದ ಸ್ವೀಕರಿಸಿ ಮಾನ್ಯ ಮಾಡುವುದರ ಮೂಲಕ ಉದಾರಚರಿತೆಗೆ ಆದರ್ಶ ತೋರಿಸಿದ್ದಾನೆ. ವೈದಿಕರು ಜೈನ ಸಾಹಿತ್ಯ ರಚಿಸುವುದು ಸಾದ್ಗ್ಯವೆಂಬುದನ್ನು ಲಕ್ಷಸಹಿತ ಪ್ರಕಟಿಸಿದ ಪ್ರಥಮಿಗನು ದುರ್ಗಸಿಂಹ. ಶ್ರೀವಿಜಯ ಕನ್ನಮಯ್ಯ ಅಸಗ ಮಸಸಿಜ ಚಂದ್ರಭಟ್ಟ (ಇದು ವಸುಭಾಗ ಭಟ್ಟನನ್ನು ನೆನಪಿಸುವ ಹೆಸರು), ಪೊನ್ನ ಪಂಪ ಗಜಾಂಕುಶ ಕವಿತಾವಿಳಾಸ ವಾದಿರಾಜ – ಈ ಎಲ್ಲ ಜೈನ ಕವಿಗಳನ್ನು ನೆನೆದು ಕೈಮುಗಿದು ತಲೆಬಾಗಿದ ವಿಪ್ರೋತ್ತಮ ದುರ್ಗಸಿಂಹನ ಮೇಲಾದ ಜೈನ ಪ್ರಭಾವದ ಗಾಢತೆ ಸ್ಪಷ್ಟವೇ ಇದೆ. ದುರ್ಗಸಿಂಹನಿಗೆ ಕಾವ್ಯ ರಚನೆಯಲ್ಲಿಯೂ ಜೈನ ಕವಿಗಳ ಹೆದ್ದಾರಿಯೇ ದಾರಿ – ಮಾದರಿ; ವಸ್ತು ಜೈನ ಪರಂಪರೆಯ ವಸುಭಾಗ ಭಟ್ಟ ಪ್ರಣೀತ ಪಂಚತಂತ್ರ; ತನ್ನ ಕಾವ್ಯಕ್ಕೆ ಪ್ರೇರಣೆ ಮತ್ತು ಪರಿಕಲ್ಪನೆಗಳನ್ನು ಜೈನಮಾರ್ಗ – ದೇಸಿಮಿಶ್ರಿತ ಕಾವ್ಯಗಳಿಂದ ಪಡೆದು ಸಿದ್ಧ ಪಡಿಸಿದ್ದು ಆದಮೇಲೂ ಸಹ ಜೈನಮುನಿ – ಕವಿ ವಾದಿರಾಜರಿಂದ ಇನ್ನೊಮ್ಮೆ ತಿದ್ದಿಸಿ ನೊರ್ಪುಗೊಳಿಸಿಕೊಂಡಿರುವುದು – ಗಮನಾರ್ಹ ಹೆಜ್ಜೆಗಳು.
ಈ ಪಂಚತಂತ್ರ ಒಟ್ಟು ಕಥಾಸಂಯೋಜನೆಯಲ್ಲಿಯೇ ಇಡೀ ಜೈನ ಪುರಾಣದ ಚೌಕಟ್ಟು ಸೇರಿದೆ. ಈ ಕಥಾ ಪ್ರಧಾನ ಕಾವ್ಯದಲ್ಲಿ ಬರುವುದು ವೃಷಭ ಮತ್ತು ಸಿಂಹ. ವೃಷಭವು ಜೈನರ ಆದಿತೀರ್ಥಂಕರನ ಹೆಸರೂ ಹೌದು, ಲಾಂಛನವೂ ಹೌದು; ಸಿಂಹವು ಅಂತಿಮ ತೀರ್ಥಂಕರರಾದ ಮಹಾವೀರ ಒಂದು ಭವವೂ ಹೌದು, ಲಾಂಛನವೂ ಹೌದು. ಹೀಗೆ ಆದಿತೀರ್ಥಂಕರರಿಂದ ಅಂತ್ಯ ತೀರ್ಥಂಕರರವರೆಗೆ ಪ್ರಣೀತವಾದದ್ದು ಅಹಿಂಸಾಧರ್ಮ. ಎಲ್ಲ ಧರ್ಮಗಳೊಂದಿಗೆ ಮಧುರ ಮೈತ್ರಿಯಿಂದ ಬಾಳುತ್ತಿದ್ದ ಸ್ನೇಹದ ವಾತಾವರಣವನ್ನು ಕೆಲವು ಕುಹಕಿಗಳು ಹೊಂಚುಹಾಕಿ ಕೆಡಿಸಿದರು. ಅಂತಹವರನ್ನು ಕರಟಕ – ದಮನಕರನ್ನಾಗಿ, ಜಿನೊಧರ್ಮಭಂಜಕರ ಪ್ರತೀಕವಾಗಿ ಕಲ್ಪಿಸಲಾಗಿದೆ. ಇದಿಷ್ಟೂ ಸೂಚ್ಯವಾದ ಕಾವ್ಯಧ್ವನಿಯಿದೆ. ಈ ಬಗೆಯ ಹೊಸನೋಟ ಮತ್ತು ಒಳನೋತಗಳಿಂದಲೇ ದುರ್ಗಸಿಂಹನ ಪಂಚತಂತ್ರ ಕಾವ್ಯದ ಆಯಾಯಗಳನ್ನು ಗುರುತಿಸಿ ಅದರ ಸ್ವಾರಸ್ಯಗಳನ್ನು ಪರಿಭಾವಿಸಬೇಕು.
ಚಂದ್ರಕೊಡೆ: ಮಹಾಪುರಾಣದ ಮಹತ್ವ
ರಾಮಾಯಣ, ಮಹಾಭಾರತ, ಬೃಹತ್ಕಥಾ, ಮಹಾಪುರಾಣ- ಈ ನಾಲ್ಕು ಮಹಾಕೃತಿಗಳು ಭಾರತೀಯ ವಾಙ್ಮಯಕ್ಕೆ ಮೂಲ ಆಕರ. ವಾಲ್ಮೀಕಿ ರಾಮಾಯಣ, ವ್ಯಾಸ ಭಾರತ, ಗುಣಾಢ್ಯನ ಬೃಹತ್ಕಥೆ ಇವುಗಳಿಗೆ ಸಮತುಲ್ಯವಾದ ಸ್ಥಾನಮಾನ, ಹಿನ್ನೆಲೆ, ಪರಂಪರೆ ಇರುವ ಉದ್ಘಕೃತಿ ಮಹಾಪುರಾಣ ಸಮಸ್ತ ಜೈನ ಗ್ರಂಥ ರಾಶಿಯಲ್ಲಿ ಮಹಾಪುರಾಣ ಮಹಡಿಯ ಮಾಣಿಕ್ಯ. ಕರ್ನಾಟಕ ಮತ್ತು ಕನ್ನಡ ಸಾಹಿತ್ಯದೊಂದಿಗೆ ಅದಕ್ಕೊಂದು ಅವಿಭಾಜ್ಯ ಸಂಬಂಧವಿದೆ. ಹತ್ತನೆಯ ಶತಮಾನದ ಅನಂತರ ರಚಿಸಿದ ಭಾರತೀಯ ಭಾಷೆಗಳಲ್ಲಿರುವ ಜೈನ ಪುರಾಣಗಳಿಗೆ ಮಹಾಪುರಾಣ ಮೂಲ ಮಾತೃಕೆ. ಕನ್ನಡ ಜೈನ ಕವಿಗಳಿಗೆ ಅದು ತಾಯಿಬೇರು, ತಲಕಾವೇರಿ, ಪಂಪ ಪೊನ್ನ ರನ್ನ ಜನ್ನ ನಾಗಚಂದ್ರ ನೇಮಿಚಂದ್ರರಾದಿಯಾಗಿ ಅನೇಕ ಕನ್ನಡ ಕವಿಗಳು ಇದರಲ್ಲಿ ಈಸಾಡಿ ಕ್ರೀಡಿಸಿದ್ದಾರೆ. ಜೈನ ಪುರಾಣಗಳ ಪ್ರೇರಣೆ ಪರಿಕಲ್ಪನೆಗಳಿಗೆ ಮಹಾಪುರಾಣವೇ ಮೇಲ್ಪಂಕ್ತಿ, ಸ್ಫೂರ್ತಿ; ಅಲ್ಲಿಯ ಪ್ರಮೇಯ ಪ್ರಕ್ರಿಯೆಗಳು ಇಲ್ಲಿ ಅನುರಣಿತವಾಗಿವೆ. ಅಲ್ಲಿಯ ಶೈಲಿ, ಅಲಂಕಾರ ಪರಿಭಾಷೆ, ಒಟ್ಟು ಚೌಕಟ್ಟು ಕನ್ನಡ ಕವಿಗಳಿಗೆ ಮೇಲ್ಪಂಕ್ತಿಯಾಯಿತು. ಮಹಾಪುರಾಣದ ಋಣಭಾರದಿಂದ ಕನ್ನಡ ಜೈನ ಪುರಾಣಗಳು ಜೈನ ಪುರಾಣಗಳು ಜಗ್ಗಿಹೋಗಿವೆ. ಇಷ್ಟಾಗಿಯೂ ಮಹಾಪುರಾಣವನ್ನು ಪೂರ್ತಿಯಾಗಿ ಸೂರೆಮಾಡಿಲ್ಲ. ಮಹಾಪುರಾಣದ ಮಹಿಮೆ ದೊಡ್ಡದು; ಅದು ಕಾವ್ಯಕ್ಕೆ ಕಾವ್ಯ, ಪುರಾಣಕ್ಕೆ ಪುರಾಣ, ಮೊಮೊಗೆದಷ್ಟೂ ಮುಗಿಯದ ಅಕ್ಷಯಕಾವ್ಯ ಅದರ ಉದ್ದಕ್ಕೂ ಧರ್ಮ ಪ್ರಧಾನ, ಕಾವ್ಯ ಅನುಷಂಗಿಕ. ಅಲ್ಲಲ್ಲಿ ಕಥೆ – ಕಾವ್ಯ ಪ್ರಮುಖವಾಗಿ, ಧರ್ಮ ಗೌಣ ನೆಲೆ ಸುರಿದ ರಸಾರ್ದ್ರ ಭಾಗಗಳೂ ಇವೆ.
ಒಂಬತ್ತನೆಯ ಶತಮಾನದ ಮೇರು ಕೃತಿಯಾದ ಮಹಾಪುರಾಣ ಸಂಸ್ಕೃತದಲ್ಲಿದೆ. ಮಹಾಪುರಣವೆಂಬುದು ಅದರ ಗಾತ್ರದಿಂದಾಗಿ ರೂಢಿಗೆ ಬಂದ ಜನಪ್ರಿಯ ಹೆಸರು. ತ್ರಿಷಷ್ಟಿ ಶಲಾಕಾಪುರುಷ ಚರಿತೆ ಎಂಬುದು ಅದರ ನಿಜ ನಾಮಧೇಯ. ಜಿನಸೇನ ಗುಣಭದ್ರರೇ ಅಲ್ಲದೆ ಪುಷ್ಪದಂತ ಚಾವುಂಡರಾಯ ಮೊದಲಾದವರೂ ಆ ಹೆಸರನ್ನು ಬಳಸಿರುತ್ತಾರೆ. ಜೈನರಿಗೆ ಆದರಣೀಯವಾಗಿರುವ ಮಹಾಪುರಾಣದಲ್ಲಿ ಎರಡು ಭಾಗಗಳಿವೆ, ಒಟ್ಟು ಇಪ್ಪತ್ತು ಸಾವಿರ ಶ್ಲೋಕಗಳಿವೆ. ಮೊದಲನೆಯ ಭಾಗಕ್ಕೆ ಪೂರ್ವ ಪುರಾಣವೆಂದೂ, ಎರಡನೆಯ ಭಾಗಕ್ಕೆ ಉತ್ತರ ಪುರಾಣವೆಂದೂ ಅಡ್ಡ ಹೆಸರು. ಪೂರ್ವಪುರಾಣದಲ್ಲಿ ೧೨ ಸಾವಿರ, ಉತ್ತರ ಪುರಾಣದಲ್ಲಿ ೮ ಸಾವಿರ ಶ್ಲೋಕಗಳಿವೆ. ಬೃಹತ್ ಕೃತಿಯಾದ ಇಡೀ ಮಹಾ ಪುರಾಣವನ್ನು ಜಿನಸೇನಾಚಾರ್ಯನು ಬರೆಯಲು ತೊಡಗಿ ೧೦, ೩೮೧ ಶ್ಲೋಕಗಳನ್ನು ರಚಿಸಿ ವಿಧಿವಶನಾದನು. ಅನಂತರ ಜಿನಸೇನಾಚಾರ್ಯನ ಪ್ರಿಯಾಗ್ಯ ಶಿಷ್ಯ ಗುಣಭದ್ರಾಚಾರ್ಯನು ಪೂರ್ವಪುರಾಣದಲ್ಲಿ ಉಳಿದ ಶೇಷಭಾಗದ ೧೬೨೦ ಶ್ಲೋಕಗಳನ್ನೂ, ಉತ್ತರಪುರಾಣದ ಎಂಟುಸಾವಿರ ಶ್ಲೋಕಗಳನ್ನೂ ಅಂದರೆ ತಾನು ಒಟ್ಟು ೯೬೨೦ ಶ್ಲೋಕಗಳನ್ನು ಬರೆದು ಪೂರೈಸಿದನು. ಪೂರ್ವ ಪುರಾಣವನ್ನು ಆದಿಪುರಾಣವೆಂದೂ ಕರೆಯುತ್ತಾರೆ. ಪೂರ್ವಪುರಾಣ (ಆದಿಪುರಾಣ) ಜಿನಸೇನನ ಅಗಾಧ ಶಾಸ್ತ್ರಜ್ಞಾನ ಲೋಕಜ್ಞಾನದೊಂದಿಗೆ ಕಾವ್ಯ ಶಕ್ತಿಯನ್ನೂ ಪ್ರತಿಬಿಂಬಿಸುತ್ತದೆ. ಮಹಾಪುರಾಣ ಭಾರತೀಯ ಜೀನವದ ಒಂದು ವಿಶ್ವಕೋಶ. ಆ ಕಾಲದ ರಾಜಕೀಯ ಆರ್ಥಿಕ ಸಮಾಜಿಕ ವಿಷಯಗಳಿಗೆ ಮಹಾಪುರಾಣ ದಿಕ್ಸೂಚಿಯಾಗಿದೆ.
ನಿರಂತರವೂ ದೀರ್ಘವೂ ವ್ಯಾಪಕವೂ ಆದ ಚಾರಿತ್ರಿಕ – ಸಾಂಸ್ಕೃತಿಕ ಮಹತ್ವವಿರುವ ಮಹಾಪುರಾಣ ಕೂಡ ಶೂನ್ಯದಿಂದ ಒಮ್ಮೆಲೇ ರೂಪುಗೊಳ್ಳಲಿಲ್ಲ. ಅದು ತನಗಿಂತ ಹಿಂದೆ ರಚಿತವಾಗಿದ್ದ ಸಮಾನ ವಸ್ತುವನ್ನೊಳಗೊಂಡ ಗ್ರಂಥಗಳ ಮುಂದುವರಿಕೆಯಾಗಿದೆ. ಶ್ರಮಣ ಸಂಸ್ಕೃತಿಯ ಕೆನೆಯಂತಿರುವ ಮಹಾಪುರಾಣ ಪರಂಪರೆಯ ಸಿದ್ಧತೆಯನ್ನು ಚಾವುಂಡರಾಯ ದಾಖಲಿಸಿದ್ದಾನೆ:
            ವಿರಚಿಸಿದರ್ ಮುನ್ನೆ ಮಹಾ
ಪುರಾಣಮಂ ನೆಗೞ್ದ ಕೂಚಿಭಟ್ಟಾರಕರುಂ
ಪರಮಶ್ರೀ ನಂದಿ ಮುನೀ
ಶ್ವರರುಂ ತದನಂತರಂ ಜಿನಾಗಮತಿಲಕರ್ |
ಇಲ್ಲಿ ಚಾವುಂಡರಾಯ ಕೊಟ್ಟಿರುವ ಮಾಹಿತಿ ಉಪಾದೇಯ, ಪರಿಭಾವನಾರ್ಹ. ಮಹಾಪುರಾಣಕ್ಕೊಂದು ಕ್ರಮಪ್ರಾಪ್ತ ಪರಂಪರೆಯಿದೆ. ಕೂಚಿ ಭಟ್ಟಾರಕರು, ನಂದಿ ಮುನೀಶ್ವರರು, ಕವಿಪರಮೇಶ್ವರರು, ಜಿನಸೇನ – ಗುಣಭದ್ರರು, ಪ್ರಾಕೃತ ಪುಷ್ಪದಂತ ಕವಿ, ಚಾವುಂಡರಾಯ – ಹೀಗೆ ಕ್ರಮವಾಗಿ ಅದನ್ನು ಬರೆಯುತ್ತಾ ಬಂದಿದ್ದಾರೆ. ಇವರಲ್ಲಿ ಕೂಚಿಭಟ್ಟಾರಕ, ನಂದಿಮುನೀಶ್ವರ ಮತ್ತು ಕವಿಪರಮೇಷ್ಠಿ ಎಂಬ ಮೊದಲ ಮೂವರು ಬರೆದ ಮಹಾಪುರಾಣ ಗ್ರಂಥ ಇಂದಿನವರೆಗೂ ದೊರೆತಿಲ್ಲ. ಉಪಲಬ್ಧವಾಗಿರುವ ಪ್ರಥಮ ಮಹಾಪುರಾಣವೆಂದರೆ ಮಹರ್ಷಿಗಳಾದ ಜಿನಸೇನ – ಗುಣಭದ್ರರದೇ. ತ್ರಿಷಷ್ಟಿ ಶಲಾಕಾಪುರುಷ ಸಂಬಂಧವಾದ ಕಥೆ ಕಲ್ಪನೆಗಳನ್ನು ಒಂದು ಬೃಹತ್ ಕಾವ್ಯದ ಬಂಧಕ್ಕೆ ಅಳವಡಿಸಿದ ಹಿರಿಮೆ ಮಹಾಪುರಾಣಕಾರರದು. ಶ್ರಮಣ ಪರಂಪರೆಯ ಹರಿಕಾರನಾಗಿ ಮಹಾಪುರಾಣ ಮಾಡಿರುವ ಧಾರ್ಮಿಕ – ಸಾಹಿತ್ಯದ ಪರಿಣಾಮ ಅವಿಸ್ಮರಣೀಯವಾದುದು.
ಮಹಾಪುರಾಣ ಸಂಬಂಧವಾದ ಇಡೀ ಕಲ್ಪನೆ – ಕೊಡುಗೆ ಕರ್ನಾಟಕದ್ದು. ಅದರ ಬೇರುಗಳೆಲ್ಲೊ ಪ್ರಾಚೀನ ಪ್ರಾಕೃತ ಆಗಮಸಾಹಿತ್ಯ ಕೃತಿಗಳಲ್ಲಿವೆ. ಅದರ ಕಾಂದ ಕೊಂಬೆಗಳು ಕರ್ನಾಟಕದಲ್ಲಿ ಕೊನರಿವೆ. ಮಹಾಪುರಾಣದ ರಚನೆ ಅಂಕುರಿಸಿದ್ದು ಮಳಖೇಡ (ಮಾನ್ಯಖೇಟ) ದಲ್ಲಿ, ಅದು ಪಲ್ಲವಿಸಿದ್ದು ಬಂಕಾಪುರದಲ್ಲಿ ಜಿನಸೇನ ಗುಣಭದ್ರರು ರಾಷ್ಟ್ರಕೂಟ ಚಕ್ರವರ್ತಿಯಾದ ಅಮೋಘವರ್ಷ ನೃಪತುಂಗನ ರಾಜಗುರುಗಳು; ಅಚ್ಚಕನ್ನಡಿಗ ದೊರೆ, ಅವನ ಭಾಷೆ ಸಾಹಿತ್ಯ ಪ್ರೇಮವನ್ನು ಉದ್ದೀಪಿಸಿ ಮಾರ್ಗದರ್ಶನ ಮಾಡಿದವರು. ಜಿನಸೇನ – ಗುಣಭದ್ರರೂ, ಕನ್ನಡದಲ್ಲಿ ಕೃತಿ ರಚಿಸಿಲ್ಲವೇ ಹೊರತು, ಅಚ್ಚಕನ್ನಡಿಗರು, ಗುಣಭದ್ರರಂತೂ ಕನ್ನಡ ಕವಿಗಳಿಗೆ ಬೆನ್ನುತಟ್ಟಿ, ಕನ್ನಡ ಕಾವ್ಯವನ್ನು ತಿದ್ದಿ ಪ್ರಕಟನ ಯೋಗ್ಯವಾಗಿ ಮಾಡಿದವರು. ಇವರ ಸಂಬಂಧವಾಗಿ ಇದುವರೆಗೆ ಯಾರೂ ಹೇಳಿರದ ಒಂದು ಹೊಸ ವಿಷಯವನ್ನು ಇಲ್ಲಿ ಮೊದಲ ಬಾರಿ ಪ್ರಕಟಿಸಬಯಸುತ್ತೇನೆ. ಕೇಶಿರಾಜನ ಶಬ್ದಮಣಿದರ್ಪಣದ ಹೆಚ್ಚಿನ ಪಾಠಾಂತರಗಳಲ್ಲಿ ಸಿಗುವ ಈ ಪದ್ಯವನ್ನು ಈಗಾಗಲೇ ವಿದ್ವಾಂಸರ ಗಮನಕ್ಕೆ ತರಲಾಗಿದೆ.
ಬರ್ದುದು ಬಳ್ಳವಾಡಿ ಬೆರೆನಂಬಿರ್ದುದಾರ್ಹತಮಂ ಜಿನೇಂದ್ರನಂ
ತಿರ್ದ ಮಹಾಪುರಾಣ ಕವಿಗಳ್ ಗುರುಗಳ್ ಗುಣಭದ್ರದೇವರುಂ
ತಿರ್ದಿದರೆನ್ನ ಪೇೞ್ದ ಕೃತಿಯಂ ಕೃತಿ ಬಂಧವನಾವ ದೋಷಮಂ
ಪೊರ್ದದು ಪೊರ್ದದಂತಣಮೆ ಪಾಪದ ಸಂತತಿ ವಾರಣಾಸಿಯಂ |
ಸಾಹಿತ್ಯಕ ಪರಿಸರದಲ್ಲಿ ಬದುಕಿ, ಅರ್ಹತ ಧರ್ಮವನ್ನು ಪೂರ್ತಿ ನಂಬಿದ ಹಾಗೂ ಸಾಕ್ಷಾತ್ ಜಿನನಂತೆಯೇ ಇದ್ದ, ಮಹಾಪುರಾಣದ ಕವಿಗಳೂ ಆದ ಗುಣಭದ್ರದೇವರು ತನ್ನ ಈ ಕನ್ನಡ ಕಾವ್ಯವನ್ನು ತಿದ್ದಿಕೊಟ್ಟಮೇಲೆ ಈ ಕೃತಿ ಬಂದದಲ್ಲಿ ಮತ್ತಾವ ದೋಷವೂ ಸೇರುವುದಿಲ್ಲ : ಪಾಪಸಮೂಹ ಎಂದಾದರೂ ವಾರಣಾಸಿಯನ್ನು ಮುಟ್ಟುವುದು ಸಾಧ್ಯವೆ!- ಎಂಬ ಗುಣಭದ್ರಸ್ತುತಿಯು, ಕೃತಜ್ಞತೆ ಸ್ಮರಣೆಯ ಈ ಅಪೂರ್ವ ವೃತ್ತಪದ್ಯ ಒಂದನೆಯ ಗುಣವರ್ಮನ ಶೂದ್ರಕ ಅಥವಾ ಹರಿವಂಶಕ್ಕೆ ಸೇರಿದ್ದೆಂದು ನನಗೆ ತೋರುತ್ತದೆ. ಆದಿ ಗುಣವರ್ಮನು ಗಂಗರ ದೊರೆಯಾದ ಎರೆಯಪ್ಪನನ್ನು ಕಥಾನಾಯಕನ್ನಾಗಿಸಿ ಶೂದ್ರಕ ಬರೆದವನು. ಎರೆಯಪ್ಪನಾದರೂ ರಾಷ್ಟ್ರಕೂಟ ಅಮೋಘವರ್ಷನ ಮಗಳಾದ ಚಂದ್ರೊಬ್ಬಲಬ್ಬೆಯ (-ಗಂಗರಬೂತುಗನ) ಮಗ. ನೃಪತುಂಗ (ಜಿನಸೇನ) ಗುಣಭದ್ರರ ಶಿಷ್ಯ. ಗುಣವರ್ಮ ಮತ್ತು ಗುಣಭದ್ರರು ಸಮಕಾಲೀನರು. ಇನ್ನೂ ಆಗ ತಾನೆ ಹಸಿಹಸಿಯಾಗಿ ಮಹಾಪುರಾಣ ಬರೆದು ಮುಗಿಸಿದ ಕಾಲ. ವಕ್ರವರ್ತಿಯ ಮಗಳೂ, ಚಕ್ರವರ್ತಿಯ ಪತ್ನಿಯೂ ಆದ ಚಂದ್ರೊಬ್ಬಲಬ್ಬೆಯೇ ತನ್ನ ತಂದೆಯ ರಾಜ ಗುರುಗಳೂ ಮಹರ್ಷಿಗಳೂ ಮಹಾಪುರಾಣಕಾರರೂ ಆದ ಗುಣಭದ್ರರನ್ನು ತಿದ್ದಿಸಿರಬೇಕು. ಗುಲ್ಬರ್ಗ ಜಿಲ್ಲೆಯ ಸೇಡಂ ತಾಲ್ಲೂಕಿನಲ್ಲಿರುವ ಮಳಖೇಡವೂ, ಧಾರವಾಡ ಜಿಲ್ಲೆಯ ಶಿಗ್ಗಾಂವಿ ತಾಲ್ಲೂಕಿನಲ್ಲಿರುವ ಬಂಕಾಪುರವೂ ಇಂದು ಜೈನ ಕುರುಹುಗಳನ್ನು ಬಹುವಾಗಿ ಕಳೆದುಕೊಂಡಡಿವೆ. ಆದರೆ ಈ ಎರಡೂ ಹುಟ್ಟಿದ ಮಹಾಪುರಾಣ ಗ್ರಂಥ ಚೈತ್ಯಾಲಯ ಅಳಿಯದೆ ಉಳಿದು ಬಂದಿದೆ. ಸ್ಥಾವರಕ್ಕುಳಿವುಂಟು ಜಂಗಮಕ್ಕಳಿವಿಲ್ಲ ಎಂಬ ಲಕ್ಷಣಕ್ಕೆ ಇದೊಂದು ಲಕ್ಶ್ಯವಾಗಿದೆ. ಮಹಾಪುರಣದ ಪ್ರಭಾವ ಕಾವ್ಯಗಳಲ್ಲಿ ಶಾಸನಗಳಲ್ಲಿ ಶಿಲ್ಪಚಿತ್ರಕಲೆಯಲ್ಲಿ ಆಚಾರ್ಯ ಪರಂಪರೆಯಲ್ಲಿ ಕೆನೆಕಟ್ಟಿದೆ. ಚಾವುಂಡರಾಯ ಪುರಾಣ, ವಡ್ಡಾರಾಧನೆ ಮತ್ತು ಕೆಲವು ಟೀಕು ವೃತ್ತಿ ವ್ಯಾಖ್ಯಾನಗಳಲ್ಲಿ ಮಹಾಪುರಾಣದ ಶ್ಲೋಕಗಳು ಉದಾಹೃತವಾಗಿವೆ. ಮಹಾಪುರಾಣ ಪವಿತ್ರಗ್ರಂಥವೆಂದೂ ಮಾನ್ಯವಾಗಿದೆ. ಮನೆಗಳಲ್ಲಿ ಕಷ್ಟಸುಖಾದಿಗಳಿಗೆ ನಿಮಿತ್ತ ನೋಡಲು ಮಹಾಪುರಾಣವನ್ನು ಬಳಸುತ್ತಿದ್ದ ವಿಧಾನವನ್ನು ಕುರಿತು ಜಿನಸೇನಾ ಚಾರ್ಯನ ವಿವರಣೆಯಲ್ಲಿ ಕಾಣಬಹುದು : “ಈ ಪುರಾಣವನ್ನು ಋಷಿಗಳು ಹೇಳಿರುವುದರಿಂದ ಇದು ಪ್ರಮಾಣವೂ, ಸಂಪೂರ್ಣವಾಗಿ ಸತ್ಯವೂ ಆಗಿರುತ್ತದೆ. ಆದುದರಿಂದ ಆತ್ಮಕಲ್ಯಾಣವನ್ನು ಇಚ್ಛಿಸುವವರು ಇದನ್ನು ನಂಬಬೇಕು, ಅಧ್ಯಯನ ಮಾಡಬೇಕು, ಧ್ಯಾನಿಸಬೇಕು. ಈ ಪುರಾಣವು ಪುಣ್ಯದಾಯಕವೂ ಪವಿತ್ರವೂ ಉತ್ತಮವಾದ ಮಂಗಲಸ್ವರೂಪವೂ ಆಯುಷ್ಯವರ್ಧಕವೂ ಕೀರ್ತಿಯನ್ನುಂಟುಮಾಡುವುದೂ ಸ್ವರ್ಗ ದಾಯಕವೂ ಆಗಿರುತ್ತದೆ. ಈ ಪುರಾಣವನ್ನು ಪೂಜಿಸುವವರಿಗೆ ದುಃಖಶಾಂತಿಯೂ, ಸಂದೇಹನಿವಾರಣೆಗೋಸುಗ ಪ್ರಶ್ನೆಮಾಡುವವರಿಗೆ ಆನಂದವೂ ಪುಷ್ಟಿಜ್ಞಾನವೃದ್ಧಿಯೂ ಓದುವವರಿಗೆ ಕ್ಷೇಮವೂ ಆರೋಗ್ಯವೂ ಕೇಳುವವರಿಗೆ ಕರ್ಮನಿರ್ಜರೆಯೂ ಆಗುವುವು. ಈ ಪುರಾಣ ಪೂಜನ, ಪೃಚ್ಛನಾ, ಪಠನ, ಶ್ರವಣಾದಿಗಳಿಂದ ದುಃಸ್ವಪ್ನಗಳ ನಾಶವೂ ಸುಸ್ವಪ್ನಗಳ ವೃದ್ಧಿಯೂ ನಿಮಿತ್ತ ಶಕುನವನ್ನು ನೋಡುವವರಿಗೆ ಇಷ್ಟಫಲ (ಶುಭಾಶುಭ ಶಕುನಫಲ) ಪ್ರಾಪ್ತಿಯೂ ಉಂಟಾಗುವುವು. ಇಂತಹ ಪವಿತ್ರ ಗ್ರಂಥವು ಮನೆಯಲ್ಲಿರುವುದು ಮಂಗಲಕರವೆಂದು ಭಾವಿಸಿ ಅನೇಕರು ಇದನ್ನು ತಮ್ಮ ಮನೆಗಳಲ್ಲಿಟ್ಟುಕೊಂಡು ಪೂಜಿಸುತ್ತಿರುವರು” (ಅನು. ಶಾಂತಿರಾಜ ಶಾಸ್ತ್ರಿಗಳು). ಈ ವಿವರಣೆಯಲ್ಲಿ ಮಹಾಪುರಾಣಕ್ಕೆ ಅತೀಂದ್ರಿಯ ಮಹಿಮೆಯಿದೆಯೆಂದು ತೋರಿಸು ವುದಕ್ಕಾಗಿ ವಸ್ತುಸ್ಥಿತಿಯನ್ನು ಬಹುವಾಗಿ ಉತ್ಪ್ರೇಕ್ಷಿಸಲಾಗಿದೆ.
ರಾಮಾಯಣ-ಮಹಾಭಾರತಗಳಿಗೆ ಹೊಯ್-ಕಯ್ ಆಗಿ ಹತ್ತಿರ ಬರುವ ಮಹಾಪುರಾಣ ಕುರಿತ ಸಮಗ್ರ ವಿಮರ್ಶೆ ಕನ್ನಡದಲ್ಲಿ ಇನ್ನೂ ತನಕ ಆಗಿಲ್ಲ. ಸಾಹಿತ್ಯಿಕ, ಸಾಂಸ್ಕೃತಿಕ, ಚಾರಿತ್ರಿಕ, ಮಾನವಿಕ, ಸೈದ್ಧಾಂತಿಕ ಅಧ್ಯಯನ ನಿರತ ಸಂಶೋಧಕರಿಗೆ ಇದು ಒಳ್ಳೆಯ ಕನ್ನೆನೆಲ; ವಿಮರ್ಶಕರಿಗೆ ಹಸಿರು ನಿಶಾನೆ ಬೀಸುತ್ತಿದೆ. ಆ ದಿಕ್ಕಿನಲ್ಲಿ ಇಡುವ ವಿದ್ವಾಂಸರ ಒಂದೊಂದು ಹೆಜ್ಜೆಯೂ ಜನೇಚಿಹ್ನೆಯಾಗಿ ಉಳಿಯುತ್ತದೆ. ಶಾಲಾ – ಕಾಲೇಜು ವಿಶ್ವವಿದ್ಯಾಲಯಗಳಲ್ಲಿ ಮಹಾಪುರಾಣಕ್ಕೆ ದಿವ್ಯ ನಿರ್ಲಕ್ಷ್ಯವನ್ನು ತೋರಲಾಗುತ್ತಿದೆ. ಇನ್ನಾದರೂ ಸಂಸ್ಕೃತ ಹಿಂದಿ ಮತ್ತು ತತ್ವಶಾಸ್ತ್ರ ವಿಭಾಗ – ಇಲಾಖೆಗಳಲ್ಲಿ ಮಹಾಪುರಾಣವನ್ನು ಕಲಿಸುವ ಅಗತ್ಯವಿದೆ. ಪಠ್ಯವಾಗಿಯೂ, ಪರಾಮರ್ಶನ ಸಾಹಿತ್ಯ ಕೃತಿಯಾಗಿಯೂ ಅದನ್ನು ಗೊತ್ತುಪಡಿಸುವುದು ಉಪಯುಕ್ತ ಪ್ರಾಕೃತ ಭಾಷಾ ಸಾಹಿತ್ಯ ಕಲಿಕೆಯನ್ನು ಅದರಲ್ಲಿಯೂ ಅರ್ಧಮಾಗಧಿ ಗ್ರಂಥಬೋಧನೆಯನ್ನು, ಕಳೆದ ೩೫ ವರ್ಷಗಳಲ್ಲಿ ಮೂಲೆಗೆ ತಳ್ಳಿದ್ದು ದುರ್ದೈವ. ಅದರೊಂದಿಗೆ ಸಂಸ್ಕೃತದಲ್ಲಿರುವ ಜೈನ ಸಾಹಿತ್ಯ ಕೃತಿಗಳನ್ನೂ ವ್ಯವಸ್ಥಿತವಾಗಿ ಪಾಠ್ಯದ ಚೌಕಟ್ಟಿನಿಂದಾಚೆಗೇ ನಿರ್ಲಕ್ಷಿಸುವಂತಿಲ್ಲ.
ಈ ಎಲ್ಲ ಹಿನ್ನೆಲೆಯಲ್ಲಿ ಎರ್ತೂರು ಶಾಂತಿರಾಜ ಶಾಸ್ತ್ರಿಗಳ ಸೇವೆಯನ್ನು ತೂಕ ಹಾಕಬೇಕು. ಕನ್ನಡ ಜೈನಪುರಾಣಗಳಿಗೂ, ಪ್ರಾಕೃತ ಪುಷ್ಪದಂತಹ ಮಹಾಕಾವ್ಯಕ್ಕೂ ಈ ಮಹಾಪುರಾಣವೇ ಪ್ರೇರಕ ಪೂರಕ ಮಹಾಪೋಷಕ ಎಂಬುದು ಶಾಸ್ತ್ರಿಗಳಿಗೆ ಚೆನ್ನಾಗಿ ಮನವರಿಕೆಯಾಗಿತ್ತು. ಪಂಪನಿಂದ ಹಂಪನಾವರೆಗೆ ಮಹಾಪುರಾಣದ ಹೆಜ್ಜೆಗುರುತುಗಳನ್ನು ನೋಡಿದರೆ, ಮಹಾಪುರಾಣದ ಜ್ಞಾನ ಪರಿಶ್ರಮಗಳು ಜೈನ ಸಾಹಿತ್ಯದ ಕ್ಷೇತ್ರದಲ್ಲಿ ಕೆಲಸ ಮಾಡುವವರಿಗೆ ಎಷ್ಟೊಂದು ಮಹತ್ವದ್ದೆಂದು ಅರಿವಾದೀತು. ಸಂಸ್ಕೃತ ಭಾಷಾ ಜ್ಞಾನದ ಕೊರತೆಯಿದ್ದು ಕೇವಲ ಕನ್ನಡ ಬಲವರಿಗೆ ಮಹಾಪುರಾಣವನ್ನು ಕನ್ನಡಿಸಿಕೊಡಬೇಕೆಂಬ ವಿಚಾರವಾಗಿ ಈ ಮೊದಲು ಯೋಚಿಸಿದ ಆದ್ಯರು ಚಾಮರಾಜನಗರದ ಬ್ರಹ್ಮಸೂರಿ ಪದ್ಮರಾಜ ಪಂಡಿತರು. ಸ್ವಂತ ಮುದ್ರನಾಲಯ ಮತ್ತು ಪ್ರಕಾಶನ ಸಂಸ್ಥೆಯನ್ನು ಬೆಂಗಳೂರಲ್ಲಿ ಪ್ರಾರಂಭಿಸಿದ ೧೯ ನೆಯ ಶತಮಾನದ ಮಹಾಸಾಹಸಿ ಈ. ಬಿ. ಪದ್ಮರಾಜ ಪಂಡಿರು; ಸುಮಾರು ೨೬ ಕ್ಕೂ ಹೆಚ್ಚು ಗ್ರಂಥಗಳನ್ನು ರಚಿಸಿ ಪ್ರಕಟಿಸಿದ್ದಾರೆ. ಗ್ರಂಥ ಸಂಪಾದನೆ ಮತ್ತು ಶತಮಾನದ ಅಂತ್ಯದಲ್ಲಿ ಜಿನಸೇನನ ಪೂರ್ವ ಪುರಾಣದ ಅರ್ಧದಷ್ಟನ್ನು ಮಾತ್ರ ಎರಡು ಭಾಗಗಳಲ್ಲಿ; ಭಾಗ – ೧ (೧೮೯೬) ಭಾಗ -೨ (೧೮೯೭) ಪಾರ್ಶ್ವನಾಥಸ್ವಾಮಿ ಚರಿತೆ – ಉತ್ತರ ಪುರಾಣದಿಂದ (೧೮೯೩)- ಇಷ್ಟನ್ನೂ ಕನ್ನಡ ಭಾಷಾಂತರದೊಂದಿಗೆ ಹೊರತಂದರು. ಸಂಸ್ಕೃತದಲ್ಲಿ ಘನವಿದ್ವಾಂಸರೂ, ಜೈನ ಸಿದ್ಧಾಂತದಲ್ಲಿ ನಿಷ್ಣಾತರೂ, ಕನ್ನಡದಲ್ಲಿ ಪ್ರಕಾಂಡ ಪಂಡಿತರೂ ಆಗಿದ್ದ ಪದ್ಮರಾಜ ಪಂಡಿತರಿಂದ ಸಮಗ್ರ ಮಹಾಪುರಾಣದ ಕನ್ನಡ ಅನುವಾದ ಕಾರ್ಯಯೋಜನೆ ಕೈಗೂಡದೆ ಅರ್ಧಕ್ಕೇ ನಿಂತು ಹೋಯಿತು. ಕೆಲಸ ತುದಿ ಮುಟ್ಟದ ಹೋದರೂ, ಮಹಾಪುರಾಣವನ್ನು ಕನ್ನಡಕ್ಕೆ ಪರಿವರ್ತಿಸಿ ಮೂಲದೊಂದಿಗೆ ಪ್ರಕಟಿಸುವ ಮಹಾಸಾಹಸ ಕಾರ್ಯಕ್ಕೆ ಮೊದಲ ಗುದ್ದಲಿ ಪೂಜೆ ಆದದ್ದು ಬಿ. ಪದ್ಮರಾಜ ಪಂಡಿತರಿಂದ ಎಂಬ ಐತಿಹಾಸಿಕ ಮಹತ್ವದ ಸಂಗತಿಯನ್ನು ನೆನಪಿಡಬೇಕಾದ್ದು; ಅಲ್ಲದೆ ಆ ಕಾಲಕ್ಕೆ ಚೆನ್ನಾಗಿ ಇಂಗ್ಲೀಷ್ ಕಲಿತು ಇಂಗ್ಲೀಷಿನಲ್ಲೂ ಒಂದು ಪುಸ್ತಕವನ್ನು ಬಿ. ಪದ್ಮರಾಜ ಅಂಡಿತರು ರಚಿಸಿರುತ್ತಾರೆ.
ಹೀಗೆ ಬಿ. ಪದ್ಮರಾಜ ಪಂಡಿತರು ಪ್ರಯತ್ನಿಸಿ, ಮೇಲ್ಪಂಕ್ತಿ ಹಾಕಿ ನಿಲ್ಲಿಸಿದ ಕಾರ್ಯವನ್ನು ಅವರಾದ ೪೦ ವರ್ಷಗಳ ತರುವಾಯ ಕೈಗೆತ್ತಿಕೊಂಡು ಆರಂಭದಿಂದ ಅಂತ್ಯದವರೆಗೆ ಪರಿಷ್ಕಾರವಾಗಿ ಯಶಸ್ವಿಯಾಗಿ ಕೈಗೂಡಿಸಿದವರು ಎರ್ತೂರು ಶಾಂತಿರಾಜ ಶಾಸ್ತ್ರಿಗಳು. ಪ್ರೊ. ಕೆ.ಜಿ. ಕುಂದಾಗಾರರಿಗೂ ಇಂಥದೊಂದು ಹೊಳಹು ಇತ್ತೆಂದು ಡಾ. ಆ. ನೇ. ಉಪಾಧ್ಯೆ ತಿಳಿಸಿದ್ದಾರೆ. ಪಂಪನ ಆದಿಪುರಾಣವನ್ನೂ, ಹಸ್ತಿಮಲ್ಲನ ಪೂರ್ವಪುರಾಣವನ್ನೂ ಸಂಪಾದಿಸಿಕೊಟ್ಟ ಪ್ರೊ. ಕೆ. ಜಿ. ಕುಂದಣಗಾರರ ವಿದ್ವತ್ತಿಗೆ ಇದೇನೂ ಅಸಾಧ್ಯವಾಗಿರಲಿಲ್ಲ. ಅದೇಕೊ ಕುಂದಣಗಾರರು ಈ ಭಾಷಾಂತರಕ್ಕೆ ತೊಡಗಲಿಲ್ಲ. ಈ ನಡುವೆ ಡಿ.ಎ. ಬೋಗಾರ ಮತ್ತು ಮಿರ್ಜಿ ಅಣ್ಣಾರಾಯ ಸೇರಿ ಮಹಾಪುರಾಣ (ಕಥಾ) ಸಾರವನ್ನು ವಿಸ್ತೃತ ಪೀಠಿಕೆ ಪರಿಶಿಷ್ಟಗಳ ಸಹಿತ ಸಿದ್ಧಪಡಿಸಿ ಪ್ರಕಟಿಸಿದವರು (೧೯೬೨); ಇದರಲ್ಲಿ ಮೂಲ ಶ್ಲೋಕಗಳನ್ನು ಕೊಟ್ಟಿಲ್ಲ. ಕೇವಲ ತಿಳಿಗನ್ನಡದಲ್ಲಿ ವಿಸ್ತಾರವಾಗಿಯೇ ಮೂಲ ಕಥೆಯನ್ನು ಅನುವಾದಿಸಿ ಕೊಡಲಾಗಿದೆ. ತೀರ ಇತ್ತೀಚೆಗಷ್ಟೇ ಹುಂಚದ ಸ್ವಸ್ತಿಶ್ರೀ ದೇವೇಂದ್ರ ಕೀರ್ತಿ ಭಟ್ಟಾರಕ ಪಟ್ಯಾಚಾರ್ಯ ಸ್ವಾಮಿಗಳವರ ಉದಾರ ಕೃಪಾಶ್ರಯದಿಂದ ಪ್ರೊ. ಜಿ. ಬ್ರಹ್ಮಪ್ಪನವರು ಮಹಾಪುರಾಣದ ಗದ್ಯಾನುವಾದವನು ಅಮೂಲಾಗ್ರವಾಗಿ, ಸಮಗ್ರವಾಗಿ ಹೊರತಂದಿದ್ದಾರೆ (೧೯೮೬). ಹಾಗೆ ನೋಡುವುದಾದರೆ ಇಡೀ ಭಾರತೀಯ ಭಾಷೆಗಳಲ್ಲಿಯೇ ಮಹಾಪುರಾಣವನ್ನು ಅನುವಾದಿಸುವ ಪ್ರಪ್ರಥಮ ಪ್ರಯತ್ನ ನಡೆದದ್ದು ಕನ್ನಡದಲ್ಲಿ, ಚಾವುಂಡರಾಯನೇ ಅದರ ಮೊದಲ ಅನುವಾದಕ ಅವನದು ಮುಕ್ತನುವಾದ. ಚಾವುಂಡರಾಯನ ತರುವಾಯ ಇಡೀ ಕನ್ನಡ ಸಾಹಿತ್ಯದಲ್ಲಿ ಮಹಾಪುರಾಣವನ್ನು ಪೂರ್ತಿಯಾಗಿ ಕನ್ನಡಕ್ಕೆ ಪರಿವರ್ತಿಸಿದ ಭಗೀರಥ ಎರ್ತೂರು ಶಾಂತಿರಾಜ ಶಾಸ್ತ್ರಿಗಳು (೧೯೩೩ – ೧೯೪೦). ಆದಿ ಪಂಪನೂ, ಪಂಪ ಪೂರ್ವದಲ್ಲಿ ಗುಣವರ್ಮಾದಿಗಳೂ ಮಹಾಪುರಾಣದ ಭಾಗಗಳಿಗೆ ಲಗ್ಗೆ ಹತ್ತಿದರೇ ಹೊರತು ಸಮಗ್ರ ಕೃತಿಗಲ್ಲ. ಆದರೆ ಚಾವುಂಡರಾಯನು, ಪ್ರಾಯಃ ಮಹಾಕವಿ ರನ್ನನ ಮಾರ್ಗ ದರ್ಶನದಲ್ಲಿ, ಸಾವಿರ ವರ್ಷಗಳ ಹಿಂದೆ, ಅಂದಿನ ಕನ್ನಡ ಭಾಷೆಗೆ ಬದಲಾಯಿಸುವ ಸಾಹಸ ಮಾಡಿದನು. ಚಾವುಂಡರಾಯ ಅದೃಷ್ಟವೆಂದರೆ ಅಂದು ಆತನ ಕಣ್ಮುಂದೆ ಕೂಚಿ ಭಟ್ಟಾರಕ, ಶ್ರೀನಂದಿ ಮುನೀಶ್ವರ, ಕವಿಪರಮೇಷ್ಠಿ, ಮತ್ತು ವಿನಸೇನ – ಗುಣಭದ್ರರ ಕೃತಿಯನ್ನು ಕೇಂದ್ರವಾಗಿರಿಸಿ ಒಂದು ಮುಕ್ತ ಗದ್ಯಾನುವಾದ ಕೃತಿಯನ್ನು ಕನ್ನಡದಲ್ಲಿ ಬರೆದ ಕೀರ್ತಿ, ಅಗ್ರತಾಂಬೂಲ ಚಾವುಂಡರಾಯನದು.
ಶಾಂತಿರಾಜ ಶಾಸ್ತ್ರಿಗಳದು ಇನ್ನೂ ಒಂದು ಹೆಜ್ಜೆ ಮುಂದುವರಿದ ಕೆಲಸ. ಇವರು ಮೂಲ ಶ್ಲೋಕಗಳೊಂದಿಗೆ ‘ಕರ್ನಾಟಕ ಭಾವದೀಪಿಕಾ ವ್ಯಾಖ್ಯಾ’ ರಚಿಸಿದ್ದಾರೆ. ಶಾಸ್ತ್ರಿಗಳ ಅನುವಾದ ಸಂಸ್ಕೃತ ಶಬ್ದಕ್ಕೆ ಕನ್ನಡ ಶಬ್ದ ಇಟ್ಟ ಮಕ್ಕಿಕಾ ಮಕ್ಕಿಯಲ್ಲ. ಅವರು ಮೂಲಗ್ರಂಥದ ಮಹತ್ವ ಪರಂಪರೆಯನ್ನೂ, ಜೈನ ಧರ್ಮ – ಸಾಹಿತ್ಯದಲ್ಲಿ ಅದಕ್ಕಿರುವ ಅದ್ವಿತೀಯವಾದ ಸ್ಥಾನವನ್ನೂ, ಐತಿಹಾಸಿಕ ಹಿನ್ನೆಲೆಯನ್ನೂ ಬಲ್ಲ ಜ್ಞಾನಿ. ಸ್ವಯಂ ಆ ಮುಖ್ಯ ಧಾರ್ಮಿಕ ಪ್ರವಾಹದಲ್ಲಿ ಬೆಳೆದು ಬಂದವರು. ಅವರಿಗಿದ್ದ ವಿದ್ವತ್ತು ಪ್ರೌಢತಮವಾದದ್ದು. ಸಂಸ್ಕೃತ, ಕನ್ನಡ ಈ ತ್ರಿಭಾಷಾ ಪ್ರಾವೀಣ್ಯ ಮತ್ತು ಶಾಸ್ತ್ರ ಶುದ್ದಿ ಅವರಿಗಿದ್ದ ಬಲ. ತಾವು ವ್ಯಾಖ್ಯಾನಿಸಲೆಂದು ಕೈಗೆತ್ತಿಕೊಂಡ ಗ್ರಂಥ ಎಷ್ಟು ಗಹನ ಹಾಗೂ ಕಷ್ಟಸಾಧ್ಯ, ಸವಾಲುಗಳನ್ನು ಒಡ್ದುವಂತಹುದು ಎಂಬ ಅರಿವಿದೆ. “ಕನ್ನಡದಲ್ಲಿ ಭಾವಾರ್ಥವನ್ನು ಬರೆಯಿಸಿ, ಕನ್ನಡ ನಾಡಿನ ಎಲ್ಲಾ ಜೈನ ಬಂಧುಗಳಿಗೂ ಇದು ಸುಲಭ ಲಭ್ಯವಾಗುವಂತೆ ಮಾಡಬೇಕೆಂದು …. ಪರ್ಯಾಲೋಚಿಸಿ, ಈ ಮಹಾತ್ಕಾರ್ಯವನ್ನು ನಮಗೆ ವಹಿಸಿದರು. ಇದು ನಮ್ಮ ಅಲ್ಪ ಬುದ್ಧಿಗೆ ಬಹು ಶ್ರಮಸಾಧ್ಯವಾದ ಕಾರ್ಯ. ಇದನ್ನು ನಮಗಿಂತ ಹೆಚ್ಚಿನ ವಿದ್ವಾಂಸರಿಗೆ ವಹಿಸಿದ್ದರೆ ಬಹಳ ಚೆನ್ನಾಗಿ ಆಗುತ್ತಿದ್ದಿತು. ನಮ್ಮ ಮುಂದ ಬುದ್ಧ್ಯನುಸಾರವಾಗಿ ಈ ಗ್ರಂಥಕ್ಕೆ ಕರ್ಣಾಟಕ ಭಾವ ದೀಪಿಕೆಯೆಂಬ ಚಿಕ್ಕದಾದ ವ್ಯಾಖ್ಯೆಯಿಂದ ಬರೆದು ….. ಪೂರ್ಣಗ್ರಂಥವನ್ನು ಸಮಾಜದ ಮುಂದಿಟ್ಟಿರುವೆವು. ಈ ಗ್ರಂಥವೂ ಸಮಾಜಕ್ಕೆ ಉಪಕಾರವೂ ಬಹುಕಾಲದವರೆಗೆ ಇರತಕ್ಕದೂ ಆಗಿರುವುದರಿಂದ ನಮ್ಮ ಜೀವನಯಾತ್ರೆಯಲ್ಲಿ ನಮ್ಮ ಶಕ್ತಿಗೆ ಇದೊಂದು ದೊಡ್ಡ ಕೆಲಸವೆಂದು ಭಾವಿಸಿ ಶ್ರಮವಹಿಸಿರುತ್ತೇವೆ. ಶಾಸ್ತ್ರಿಗಳು ಕೇವಲ ನೀರಸ ಅನುವಾದಕರಲ್ಲ. ಅವರದು ಪಂಡಿತ ಪ್ರಿಯವಾದ ಪಂಡಿತಪ್ರಚುರ ಶೈಲಿ. ದೀರ್ಘವಾಕ್ಯಗಳನ್ನು ಬಳಸುತ್ತಾರೆ. ಅವರದು ಪಂಡಿತ ಪ್ರಿಯವಾದ ಪಂಡಿತಪ್ರಚುರ ಶೈಲಿ. ದೀರ್ಘವಾಕ್ಯಗಳನು ಬಳಸುತ್ತಾರೆ. ಈ ಹೊತ್ತಿನ ೧೯೮೯ ರ ಘಟ್ಟದಲ್ಲಿ ನಿಂತ ಕನ್ನಡ ಭಾಷೆಯ ನಡಿಗೆಗೆ ಹೊಂದಿಕೆಯಾಗಿದೆ ಬಿಡುವ ರಚನೆಯೂ ಅಲ್ಲಲ್ಲಿ ಉಂಟು; ಶೈಲಿ ವಿಜ್ಞಾನದ ದೃಷ್ಟಿಯಿಂದಲೂ. ಈ ಶತಮಾನದ ಉತ್ತರಾರ್ಧದಲ್ಲಿರುವ ನಾವು ಬಳಸುತ್ತಿರುವ ಭಾಷಾಶೈಲಿಯೂ ಪೂರ್ವಾರ್ಧದಲ್ಲಿದ್ದ ಶೈಲಿಗಿಂತ ಹೇಗೆ ಭಿನ್ನತೆ ಪಡೆದುಕೊಂಡಿದೆಯೆಂಬುದರ ಅಧ್ಯಯನದ ದೃಷ್ಟಿಯಿಂದಲೂ ಮಹಾಪುರಾಣದ ಅನುವಾದ ಅಧ್ಯಸಕ್ಕೆ ಅರ್ಹವಾಗಿದೆ. ಶಾಸ್ತ್ರಿಗಳ ಹೊಸಗನ್ನಡ ಶೈಲಿ ಅದೆತಡೆಗಳಿಲ್ಲದೆ ಸಮತಲದಲ್ಲಿ ಹರಿಯುವ ನಂದಿಯಂತೆ ಸಲಿಲವಾಗಿಯೇ ಮುಂದುವರಿಯುತ್ತದೆ. ಎಲ್ಲೂ ಅದು ಲಾಘವ ಗೊಳ್ಳುವುದಿಲ್ಲ, ಹ್ರಸ್ವವಾಗುವದಿಲ್ಲ ಗಾಂಭೀರ್ಯ ಬಿಟ್ಟು ಕೊಡುವುದಿಲ್ಲ. ಮೂಲಭಾವನೆಯ ಪ್ರತಿಪಾದನೆಗೆ ಅನುಕೂಲವಾಗಿ ಒಮ್ಮೊಮ್ಮೆ ಮೂರು ನಾಲ್ಕು ಸಂಸ್ಕೃತ ಶ್ಲೋಕವನ್ನು ಒಟ್ಟಿಗೆ ತೆಗೆದುಕೊಂಡು ಒಟ್ಟು ಸಾರಾಂಶವನ್ನು ಕೊಡುವುದುಂಟು. ಶಾಸ್ತ್ರಿಗಳು ಅನುವಾದದೊಂದಿಗೆ ಗ್ರಂಥ ಸಂಪಾದನೆ ಕಾರ್ಯವನ್ನೂ ಏಕ ಕಾಲದಲ್ಲಿ ಸಮರ್ಥವಾಗಿ ನಿರ್ವಹಿಸಿದ್ದಾರೆ. ಗ್ರಂಥ ಸಂಪಾದಕನ ಗುರುತರ ಹೊಣೆಯರಿತು, ಓಲೆಗರಿ ಗ್ರಂಥಗಳನ್ನೂ ಮುದ್ರಿತ ಮರಾಠಿ ಭಾಷೆಯ ಪ್ರತಿಯನ್ನೂ ತುಲನಾತ್ಮಕ ದೃಷ್ಟಿಯಿಂದ ಪಠನ ಮಾಡಿ, ಪಾಠಾಂತರಗಳನ್ನೂ ಟಿಪ್ಪಣಿಗಳನ್ನೂ ಕೊಟ್ಟಿರುತ್ತಾರೆ. ಜತೆಗೆ ಪೂರ್ವ ಪುರಾಣಕ್ಕೂ ಉತ್ತರ ಪುರಾಣಕ್ಕೂ ಬೆಲೆಯುಳ್ಳ ಮುನ್ನಡಿಕೂಡ ಬರಿದಿದ್ದಾರೆ. ಈ ಎಲ್ಲ ಕಾರಣಗಳಿಗಾಗಿ ಮಹಾಪುರಾಣಕ್ಕೂ ಬೆಲೆಯುಳ್ಳ ಮುನ್ನಡಿಕೂಡ ಬರೆದಿದ್ದಾರೆ. ಐತಿಹಾಸಿಕ ಮಹತ್ವವಿದೆ, ಕನ್ನಡದಲ್ಲಿ ಪಾರಂಪರಿಕ ಜ್ಞಾನ ಪಡೆದ ಶಾಸ್ತ್ರಿಗಳ ಸಂಪ್ರದಾಯವೂ, ಶಾಸ್ತ್ರಸಾಹಿತ್ಯದ ನೈರಂತರ್ಯವು ಕಡಿದು ಹೋಗದಂತೆ ಕಾಪಾಡಿದವರು ಎರ್ತೂರು ಶಾಂತಿರಾಜ ಶಾಸ್ತ್ರಿಗಳು, ಅವರಿಗಿಂತ ಹಿಂದೆ ಬ್ರಹ್ಮಸೂರಿ ಪದ್ಮರಾಜ ಪಂಡಿತರು.
ಕನ್ನಡದಲ್ಲಿಯೂ ನೇಮಿಜಿನೇಶ ಸಂಗತಿ (ಹರಿವಂಶ), ನಾಗಕುಮಾರ ಚರಿತೆ ನೋಂಪಿಯ ಕಥೆಗಳು = ಮೊದಲಾದ ಹಳೆಗನ್ನಡ ಕಾವ್ಯಗಳನ್ನು ಶಾಸ್ತ್ರೋಕ್ತವಾಗಿ ಸಂಪಾದಿಸಿಕೊಟ್ಟಿರುವ ಎ. ಶಾಂತಿರಾಜ ಶಾಸ್ತ್ರಿಗಳವರ ಸೇವೆಯನ್ನು ಗುರುತಿಸಿ ದಾಖಲಿಸಬೇಕಾದ ಸಂದರ್ಭ ಬಂದಾಗಲೂ ಹಾಗೆ ಮಾಡದೆ ದುರುದ್ದೇಶದಿಂದ ಕೈಬಿಟ್ಟಿರುವುದನ್ನು ಮಣಿಹವೆಂಬೊಂದು ಗ್ರಂಥದಲ್ಲಿ ಕಾಣಬಹುದು. ಕನ್ನಡಕ್ಕೆ ಸೇವೆ ಸಲ್ಲಿಸಿದ ಗ್ರಂಥ ಸಂಪಾದನಕಾರರನ್ನು ಪರಿಚಯಿಸುವ ವಿಭಾಗದಲ್ಲಿ ಈ ಮಣಿಹವನ್ನು ಅಣಿಗೊಳಿಸಿದ ಜಾಣರು ಬಿ. ಪದ್ಮರಾಜ ಪಂಡಿತರನ್ನೂ, ತೋವಿನಕೆರೆ ರಾಯಂಣ ವಾಗ್ಮಿಯನ್ನೂ, ಎರ್ತೂರು ಶಾಂತಿರಾಜ ಶಾಸ್ತ್ರಿಗಳನ್ನೂ, ಎಸ್. ಬೊಮ್ಮರಸ ಪಂಡಿತರನೂ – ಕೇವಲ ಜೈನರೆಂಬ ಜಾತಿ ಕಾರಣಕ್ಕಾಗಿ ಕೈಬಿಟ್ಟು ಅನ್ಯಾಯವೆಸಗಿರುತ್ತಾರೆಂಬ ಗುಮಾನಿಗೆ ಬಲವಾದ ಕಾರಣಗಳಿವೆ. ಇಲ್ಲವಾದರೆ ಇವರಿಗಿಂತ ಕಡಿಮೆ ಕೆಲಸ ಮಾಡಿದ ಒಬ್ಬಿಬ್ಬರನ್ನು ಪರಿಚಯಿಸಿ ಇಷ್ಟು ಅಗಾಧವಾದ ಕೆಲಸ ಮಾಡಿದ ಗ್ರಂಥ ಸಂಪಾದನ ಪ್ರಾಜ್ಞರನ್ನು ಉಪೇಕ್ಷಿಸಿದ್ದಕ್ಕೆ ಕಾರಣವೇ ಇಲ್ಲ. ಈ ಬಗೆಯ ನಿರ್ಲಕ್ಷವನ್ನು ಅಹಿಂಸಾವಾದಿಗಳಾದ ಜೈನರು ಹೇಗೋ ಸಹಿಸಿಕೊಳ್ಳುತ್ತಾರೆಂಬ ತಾತ್ಸಾರ ಬುದ್ಧಿ ಒಳ್ಳೆಯದಲ್ಲ. ಜಾಣರಾದ ಸಣ್ಣಜನರು ಹೆಸರಿಸದೆ ಹೋದ ಮಾತ್ರಕ್ಕೆ ಶಾಸ್ತ್ರಿಗಳ ಸೇವೆಯ ಮಹತ್ವವೇನೂ ತಗ್ಗುವುದಿಲ್ಲ.
ಮಹಾಪುರಾಣ ಇರುವವರೆಗೂ ಅದರ ಅನುವಾದಕರ ಸೇವೆಯೂ ನಂದಾದೀವಿಗೆಯಾಗಿ ಬೆಳಗುತ್ತಿರುತ್ತದೆ.
ಚಂದ್ರಕೊಡೆ: ಕನಕದಾಸರ ಕೀರ್ತನೆಗಳ ಕಳವು
ಕನ್ನಡದ ಕೀರ್ತನ ಸಾಹಿತ್ಯವನ್ನು ಸತ್ವಶಾಲಿಯಾಗಿಸಿದ ಬಹುಪಾಲು ಹಿರಿಮೆ ಕನಕದಾಸರಿಗೆ ಸಲ್ಲುತ್ತದೆ. ಅವರ ಹಾಡುಗಳಲ್ಲಿ ಕಾವ್ಯವೂ, ಧರ್ಮವೂ, ನೀತಿಯೂ ಸಾಮಾಜಿಕತೆಯೂ, ಬಂಡಾಯಪ್ರಜ್ಞೆಯೂ ಹಾಸುಹೊಕ್ಕಾಗಿ ಹೆಣೆದುಕೊಂಡಿವೆ. ಕಾವ್ಯದ ಭಾವನಿರ್ಭರತೆ, ಪ್ರತಿಭೆ- ಸ್ಫೂರ್ತಿ, ಶಿಲ್ಪ, ಕಲಾವಂತಿಕೆ ಮೊದಲಾದ ಗುಣಗಳು ಅವರ ಎಷ್ಟೋ ಹಾಡುಗಳಲ್ಲಿ ಕಂಡುಬರುತ್ತವೆ. ಕನಕದಾಸರ ಉಪಲಬ್ಧ ಕೀರ್ತನೆಗಳು ಸಾಕಷ್ಟಿವೆಯೆಂಬುದು ಗಣಿತದ ಮಾತು; ಈ ಸಂಖ್ಯಾದೃಷ್ಟಿಯನ್ನು ಬಿಟ್ಟು ಕೇವಲ ಸಾಹಿತ್ಯದ ಆಧಾರದಿಂದಷ್ಟೇ ನೋಡುವಾಗಲೂ ಸಹ ಅವರ ಹಾಡುಗಳಿಗಿ ರುವ ಹಿನ್ನೆಲೆ, ಹಿರಿಮೆ ಮತ್ತು ಮಹಿಮೆ ಏನೆಂಬುದನ್ನು ಸಾಹಿತ್ಯಕಾರರು ಗುರುತಿಸಿ ದ್ದಾರೆ. ಇದುವರೆಗೆ ತಲಪದೆ ಇರುವ ಒಂದು ಮುಖ್ಯ ವಿಷಯದತ್ತ ಈ ಸಂಪ್ರಬಂಧದ ಪ್ರಯತ್ನ ಹರಳುಗೊಂಡಿದೆ.
ಕನಕದಾಸರ ಕೀರ್ತನೆಗಳನ್ನು, ಉಳಿದ ಕೀರ್ತನಕಾರರ ಕೀರ್ತನೆಗಳೊಂದಿಗೆ, ತೌಲನಿಕವಾಗಿ ನೋಡತೊಡಗಿದಾಗ ಕೆಲವು ಸಮಾನ ಹಾಡುಗಳು ಕಂಡುಬಂದಿವೆ. ಸಮಕಾಲೀನ ಹಿರಿಯ ಕೀರ್ತನಕಾರರಾದ ಕನಕದಾಸ ಮತ್ತು ಪುರಂದರದಾಸ ಇವರ ಕೀರ್ತನೆಗಳಿಗಷ್ಟೇ ಈ ತುಲನಾತ್ಮಕ ಅಧ್ಯಯನವನ್ನು ಸೀಮಿತಗೊಳಿಸಲಾಗಿದೆ. ಒಂದೇ ಪ್ರಕಾಶನದ ವತಿಯಿಂದ ಪ್ರಕಟವಾಗಿರುವ ಇವರಿಬ್ಬರ ಹಾಡುಗಳಿರುವ ಸಂಕಲನ ಪುಸ್ತಕಗಳನ್ನು ಆರಿಸಿಕೊಂಡು ಈ ತೌಲನಿಕ ಸಮೀಕ್ಷೆ ಕೈಗೊಂಡಿದ್ದೇನೆ. ನಾನು ಪ್ರಧಾನವಾಗಿ ಅವಲಂಬಿಸಿರುವ ಆ ಎರಡು ಪುಸ್ತಕಗಳ ವಿವರಗಳು :
ಅ. ಶ್ರೀ ಕನಕದಾಸರ ಹಾಡುಗಳು : ಸಂ. ಕೃಷ್ಣಶರ್ಮಾ ಬೆಟಗೇರಿ ಮತ್ತು ಹುಚ್ಚರಾವ ಬೆಂಗೇರಿ, ಸಮಾಜ ಪುಸ್ತಕಾಲಯ, ಧಾರವಾಡ, ೧೯೭೨.
ಆ. ಪುರಂದರದಾಸರ ಹಾಡುಗಳು : ಸಂ. ಕಾವ್ಯಪ್ರೇಮಿ, ಸಮಾಜ ಪುಸ್ತಕಾಲಯ, ಧಾರವಾಡ, ೧೯೭೬.
ಈ ಎರಡು ಸಂಕಲನಗಳಿಗಿಂತ ಇನ್ನೂ ಉತ್ತಮವೂ ಅಧಿಕೃತವೂ ಗಮನಾರ್ಹವೂ ಎನಿಸುವ ಅನ್ಯಾನ್ಯ ಸಂಪಾದಿತ ಕಿತಿಗಳಿರಬಹುದಾದರೂ ಪ್ರಸ್ತುತ ಪರಿಶೀಲನೆಗೆ ಈ ಆವೃತ್ತಿಗಳು ಸಾಕು.
ಈ ಇಬ್ಬರು ಪ್ರಮುಖ ದಾಸವರೇಣ್ಯರ ಕೀರ್ತನೆಗಳಲ್ಲಿ ಅನೇಕ ಸಾದೃಷ್ಯಗಳಿವೆ. ತೀರ ಆಕಸ್ಮಿಕ ಹಾಗೂ ಆನುಷಂಗಿಕವೆನಿಸುವ ಸಾದೃಶ್ಯಗಳನ್ನು ಕೈಬಿಟ್ಟು, ಕೇವಲ ಪ್ರಧಾನವಾಗಿ ಪರಿಗಣಿಸಬೇಕಾದ ಸಮಾನ ಹಾಡುಗಳನ್ನು ಪ್ರಸ್ತಾಪಿಸುವ ಔಚಿತ್ಯವಿದೆ. ಕೀರ್ತನೆಗಳ ಆರಂಭದ ಪಾದದಲ್ಲಿ, ಅಂದರೆ ಪಲ್ಲವಿ ಅನಿಪಲ್ಲವಿಗಳಲ್ಲಿ ಮಾತ್ರ ಸಾಮ್ಯವಿದ್ದು ಅನಂತರದ ಸಾಲುಗಳಲ್ಲಿ ಅಂದರೆ ಚರಣಗಳಲ್ಲಿ ಬೇರಾವ ಸಂಬಂಧವನ್ನೂ ಸ್ಥಾಪಿಸಿಕೊಳ್ಳದ ಇತರ ಕೆಲವು ಕೀರ್ತನೆಗಳನ್ನು ಈ ವಿವೇಚನೆಯ ಕಕ್ಷೆಯಿಂದ ಆಚೆಗಿರಿಸಿದ್ದೇನೆ. ಉದಾಹರಣೆಗಳು : ಅಣು ಮಹತ್ತಾಧ ದೇವ ಎಂಬ ಕನಕದಾಸರ ಹಾಡಿಗೆ (ಪು. ೭೮) ಹೊಂದಿಕೊಂಡಂತೆ, ಪುರಂದರ ಸುಳಾದಿ-ಅಣುವಾಗ ಬಲ್ಲ ಮಹತ್ತಾಗ ಬಲ್ಲ (ಪು. ೧೮೩) ಇದೆ. ಆರು ಹಿತವರು ಎಂದು ನಂಬಬೇಡ (ಪು. ೩೭) ಎಂಬುದು ತಟ್ಟನೆ ಆರು ಹಿತವರು ನಿನಗೆ ಈ ಮೂವರೊಳಗೆ (ಪು. ೧೬೩) ಎಂಬ ಹಾಡನ್ನು ನೆನಪಿಸುತ್ತದೆ; ಇದರಲ್ಲಿ ನಾರಿಧಾರುಣಿ ಬಲುಧನದ ಸಿರಿಯೆಂಬ ಮೂರು ಹಿತವಲ್ಲವೆಂಬ ಪುರಂದರ ರಚನೆಯ ಆಶಯಕ್ಕೆ ಸಂವಾದಿಯಾಗಿ ತಂದೆ ತಾಯಿ ಮಗ- ಈ ಮೂರೂ ಜನ, ಆಪತ್ತು ಬಂದಾಗ ರಕ್ಷಿಸುವುದಿರಲಿ, ಸ್ವಯಂ ತಾವೇ ಆಪತ್ತಿಗೆ ಮೂಲಕಾರಣರಾದರೆಂಬುದನ್ನು ಕನಕದಾಸರ ಪ್ರತಿಪಾದನೆ ದೃಷ್ಟಾಂತಪೂರ್ವಕ ತೋರಿಸುತ್ತದೆಂಬ ಅಂಶವೂ ಪರಿಭಾವನೀಯ.
ಈತನೀಗ ವಾಸುದೇವನು (ಪು. ೮೩) ಎಂಬ ಕನಕದಾಸರ ಬರವಣಿಗೆಗೆ ಪುರಂದರರ ‘ಕಣ್ಣಾರೆ ಕಂಡೆನಚ್ಯುತನ’ (ಪು. ೪೧) ಎಂಬುದರಲ್ಲಿರುವುದು ಭಾವ ಸಾಮ್ಯವೆ ಹೊರತು, ಕೀರ್ತನೆಯ ಶಬ್ದಶರೀರ ಉದ್ದಕ್ಕೂ ಬೇರೆ ಆಗಿದೆ. ಇದರಂತೆ ನಂಬಬೇಡಿ ಸಿರಿಯು ತನ್ನದೆಂದು (ಪು. ೧೪೦) ಮತ್ತು ನೆಚ್ಚದಿರು ಸಂಸಾರ ನೆಲೆಯಲ್ಲವೀಕಾಯ ಎಂಬ ಕನಕದಾಸರ ಹಾಡುಗಳಲ್ಲಿರುವ ಆದಿವಾಕ್ಯ ಸಾದೃಶ್ಯ, ಪುರಂದರರ ‘ನಂಬದಿರು ಈ ದೇಹ ನಿತ್ಯವಲ್ಲ’ (ಪು. ೫೦) ಎಂಬಲ್ಲಿ ಸುವ್ಯಕ್ತವಾಗಿದ್ದರೂ ಇಲ್ಲಿ ವೈದೃಶ್ಯಗಳೂ ಇವೆ. ಹೀಗೆಯೇ ಮರೆಯದಿರು ಮರುಳು ಮನುಜಾ (ಪು. ೩೯), ಸಾಲದೆ ನಿನ್ನದೊಂದು ದಿವ್ಯನಾಮ (ಪು. ೨೦೨) ಮತ್ತು ಸಾಕು ಸಾಕು ಮನುಜ ಸೇವೆಯ (ಪು. ೪೭) ಎಂಬ ಕನಕದಾಸರ ಹಾಡುಗಳು ಪುರಂದರರ ಮರೆವರೇನೋ ಹರಿಯಾ (ಪು. ೧೫೩), ಸ್ಮರಣೆ ಒಂದೇ ಸಾಲದೆ ಗೋವಿಂದನ (ಪು. ೩೦), ಸಾಕು ಸಾಕಿನ್ನು ಸಂಸಾರ ಸುಖವು (ಪು. ೫೩) – ಎಂಬುದನ್ನು ಫಕ್ಕನೆ ಜ್ಞಾಪಿಸುತ್ತವೆ. ಆದರೆ ಇವನ್ನು ಅಕ್ಕ ಪಕ್ಕ ತಕ್ಕಡಿಯ ತಟ್ಟೆಯಲ್ಲಿಟ್ಟು ತೂಗಿದರೆ ರಚನಾತ್ಮಕ ಅಂತರಗಳಿರುವುದು ವೇದ್ಯವಾಗುತ್ತದೆ.
ಆದುದರಿಂದ, ಇದುವರೆಗೆ ಹೆಸರಿಸಿ ಸಮೀಕ್ಷಿಸಿದಂಥ ಇನ್ನೂ ಹತ್ತಾರು ಹಾಡುಗಳಲ್ಲಿರುವ, ಸಾದೃಶ್ಯ – ವೈದ್ಯಶ್ಯಗಳು ನಮ್ಮನ್ನು ಯಾವ ನಿಶ್ಚಯದ ನೆಲೆಗೂ ತಲುಪಿಸುವುದಿಲ್ಲ. ಇವುಗಳನ್ನು ಹಿಡಿದು ನಡೆಸುವ ಜಿಜ್ಞಾಸೆಯಿಂದ ಕೈಗೊಳ್ಳಬಹುದಾದ ಯಾವುದೇ ತೀರ್ಮಾನ, ತೀರ ಏಕಪಕ್ಷೀಯವಾಗಿ, ಅಪಾಯಕಾರಿಯಾಗಬಹುದು. ಅದಕ್ಕಾಗಿ ಇಂಥ ಸಡಿಲ ನಿದರ್ಶನಗಳನ್ನು ತಾತ್ಕಾಲಿಕವಾಗಿ ಕೈಬಿಟ್ಟು, ಇನ್ನೂ ಗಟ್ಟಿಯಾದ ಆಧಾರಗಳನ್ನು ಹುಡುಕಬೇಕಾಗುತ್ತದೆ. ಸ್ವಾರಸ್ಯವೆಂದರೆ ಅಂಥ ಪ್ರಬಲ ಆಧಾರಗಳೂ ಪರಾಮರ್ಶೆಗೆ ದೊರೆತಿವೆ. ಆ ಬಗೆಯ ಏಕಮೂಲ ನಿಷ್ಪನ್ನ ಕೀರ್ತನೆಗಳ ವಿಶ್ಲೇಷಣೆಗೆ ತೊಡಗುವ ಮೊದಲು, ಇಲ್ಲಿಯೇ ಉಲ್ಲೇಖಿಸಿ ವಿವರಿಸಬೇಕಾದ ಇನ್ನೊಂದು ವಿಚಾರವಿದೆ. ಕನಕದಾಸರ ‘ದೇವಿ ನಮ್ಮ ದೇವರು ಬಂದರು ಬನ್ನಿರೆ’ (ಪು. ೮೫) ಎಂಬುದೂ ಪುರಂದರರ ದೇವ ಬಂದ ನಮ್ಮ ಸ್ವಾಮಿ ಬಂದನೊ (ಪು. ೮೧) ಎಂಬುದೂ ಒಂದೇ ಮೂಲದಿಂದ ಬಂದ ಕಲ್ಪನೆಯೊಂದರ ಎರಡು ಕವಲುಗಳು. ಒಂದರಲ್ಲಿ ಕನ್ನಡ ಮಾತುಗಳೊಳಗೆ ಹತ್ತು ಅವತಾರಗಳ ಕಂಡರಣೆ; ಇನ್ನೊಂದರಲ್ಲಿ ಸಂಸ್ಕೃತ ಶಬ್ದಗಳ ಬಳಕೆಯಿಂದ ದಶಾವತಾರದ ಪ್ರಸ್ತಾಪ-ಇಷ್ಟೇ ವ್ಯತ್ಯಾಸ. ಇವೆರಡೂ ಹಾಡುಗಳ ಜೀವನಾಡಿ ಹಿಡಿದು ನೋಡಿದರೆ, ಒಂದಕ್ಕೊಂದು ತೆಕ್ಕೆ ಹಾಕಿಕೊಂಡಿರುವ ರೀತಿಯನ್ನು ಪೃಥಕ್ಕರಿಸಿದರೆ, ಯಾವುದೊ ಒಂದು ಇನ್ನೊಂದಕ್ಕೆ ಆಕರವಾಗಿರುವ ಸಾಧ್ಯತೆಯನ್ನು ಸುಲಭವಾಗಿ ತಳ್ಳಿ ಹಾಕುವಂತಿಲ್ಲ. [ಪುಟಗಳ ಸಂಖ್ಯೆ ಪರಿಮಿತಿಯಲ್ಲಿರ ಲೆಂಬ ಕಾರಣಕ್ಕಾಗಿ ಈ ಎರಡು ಕೀರ್ತನೆಗಳನ್ನೂ, ಇದುವರೆಗೆ ಪ್ರಸ್ತಾಪಿಸಿಸದ ಯಾವೂಂದು ಹಾಡನ್ನು ಇಲ್ಲಿ ಉದಾಹರಿಸದೆ ಕೇವಲ ಅವು ಅಚ್ಚಾಗಿರುವ ಪುಸ್ತಕಗಳ ಪುಟ ಸಂಖ್ಯೆಯನ್ನು ನಮೂದಿಸಿದ್ದೇನೆ]. ಕನಕದಾಸರಲ್ಲಿ ಕನ್ನಡ ನುಡಿಯ ಹಾಗೂ ದೇಸಿಯ ಚೆಲುವು ಸೂಸಾಡಿದೆ : ಇದನ್ನು ಶಿಷ್ಟದ ಎರಕಕ್ಕೆ ಹಾಕಿ ತೆಗೆದ ಪರಿಷ್ಕಾರ ರೂಪ ಆಮೇಲೆ ರೂಪಗೊಂಡಿರಬಹುದೆಂಬ ಸಂಶಯಕ್ಕೆ ಎಡೆಯಿದೆ. ಕೀರ್ತನ ಸಾಹಿತ್ಯ ತಜ್ಞರು ಈ ವಿಚಾರವಾಗಿ ಇನ್ನಷ್ಟು ಕೂಲಂಕಷವಾಗಿ ಅಭ್ಯಸಿಸಬೇಕಾದ ಅಗತ್ಯವಿದೆ.
ಈಗ ತಕ್ಷಣಕ್ಕೆ ಸ್ಪಷ್ಟವಾಗಿ ಗುರುತಿಸಲು ಸಾಧ್ಯವಾದ ಕೆಲವು ಸಮಾನ ಕೀರ್ತನೆಗಳನ್ನಷ್ಟೇ ಇಲ್ಲಿ ಕೆಳಗೆ ಉದಾಹರಿಸಿದ್ದೇನೆ :
೧.         ಅ) ರಾಗ – ಮಧ್ಯಮಾವತಿ                                                   ತಾಟ-ಆಟ
ಆರು ಸಂಗಡ ಬಾಹೋರಿಲ್ಲ-ಸಿರಿ
ನಾರಾಯಣನ ಸ್ಮರಣೆ ನೆರೆ ಬಾಹೋದಲ್ಲದೆ || ಪ ||
ಹೊತ್ತು ನವಮಾಸ ಪರ್ಯಂತ ಗರ್ಭದೊಳು
ಅತ್ಯಂತ ನೋವು ಬೇನೆಗಳಿಂದಲಿ
ಹೆತ್ತ ತುಪ್ಪವನಿಕ್ಕಿ ಸಲಹಿದ ತಾಯ್ತಂದೆ
ಆತ್ತು ಕರೆದುಳಿವರು ಮತ್ತೆ ಬೆನ್ನಲಿ ಬಾಹರೆ                 ೧
            ಮನೆ ಮಕ್ಕಳಿವರೆನ್ನ ತನುವಿಗೊಡೆಯರೆಂದು
ಘನವಾಗಿ ಬಲು ನಂಬಿ ನೆಚ್ಚುತಿಹರು
ಅನುಮಾನವಾಗಿ ಜೀವನ ತೊಳಲಿದಾಕ್ಷಣದಿ
ಮನೆಯೊಳೊಂದರಗಳಿಗೆ ನಿಲ್ಲಿಸಿಕೊಳ್ಳರೊ                  ೨
            ಸುತ್ತ ಮುತ್ತಲು ಕುಳಿತಿದ್ದ ಬಂಧುಜನರು
ಹೊತ್ತು ಹೋಯಿತೇಳಿರೇಳೆಂಬರು
ಒತ್ತಿದ ಕಸಕಿಂತ ಕಡುಕಷ್ಟದೀ ದೇಹ
ಹೊತ್ತೊಯ್ದು ಅಗ್ನಿಯೊಳು ಬಿಸುಟಿಬಾಹರೊ                        ೩
            ಧರೆ ಮಿತ್ರ ಬುಧಜನರ ಅಗ್ನಿ ಸಾಕ್ಷಿಯ ಮಾಡಿ
ಕರವಿಡಿದು ಧಾರೆಯನೆರಸಿಕೊಂಡ
ತರುಣಿ ತನ್ನಿನಿಯನ ಮುಟ್ಟಲಂಜಿ ದೂರದಲಿ
ಪೊರೆವರು ತನಗಾರು ಹೇಳೆಂಬಳು                             ೪
            ಹರಣ ಹಿಂಗದ ಮುನ್ನ ಹರಿಯ ಸೇವೆಯ ಮಾಡು
ಪರಲೋಕ ಸಾಧನವನು ಮಾಡು
ಕರುಣಿ ಕೃಪಾಳು ಕಾಗಿನೆಲೆಯಾದಿಕೇಶವನ
ಚರಣ ಕಮಲವ ನಂಬಿ ಸುಖಿಯಾಗು ಮನವೇ ೫ (ಪು. ೧೬-೧೭)
            ಆ) ರಾಗ-ಮಧ್ಯಮಾವತಿ     ತಾಳ-ಆಟ
ಆರು ಬಾರರು ಸಂಗಡಲೊಬ್ಬರು
ನಾರಾಯಣದ ದಿವ್ಯನಾಮ ಒಂದಲ್ಲವೆ || ಪ ||
            ಹೊತ್ತು ನವಮಾಸ ಪರಿಯಂತ ಗರ್ಭದಲಿ
ಅತ್ಯಂತ ನೋವು ಬೇನೆಗಳ ತಿಂದು
ತುತ್ತು ಬುತ್ತಿಯ ಕೊಟ್ಟು ಸಲಹಿದ ತಾಯಿಯು
ಅತ್ತು ಕಳುಹುಳಲ್ಲದೆ ಸಂಗಡ ಬಾರಳು                      ೧
            ಮನೆ ಮಕ್ಕಳಿವರೆನ್ನ ತನುವು ಒಡನೆ ಎರಡು
ಘನವಾಗಿ ನಂಬಿದೆ ನನ್ನವೆಂದು
ಅನುಮಾನವೇತಕೆ ಜೀವಹೋದ ಬಳಿಕ
ಘನ ಹೊತ್ತು ಮನೆಯಲಿ ಇರಿಸಿಕೊಳ್ಳರೊ ದೇವ           ೨
            ಆತ್ಮ ಬಳಲಿದಾಗ ಬಂಧುಗಳು ಎಂದು
ಹೊತ್ತು ಹೊರಗೆ ಹಾಕು ಎಂತೆಂಬರು
ಹೊತ್ತುಕೊಂಡು ಹೋಗಿ ಅಗ್ನಿಯಲ್ಲಿ ಬಿಸುಟಿ
ಮತ್ತೆ ಬೆನ್ನನು ತಿರುಗದಲೆ ಬಾಹೋರಲ್ಲದೆ                ೩
            ನೆರೆದಿದ್ದ ಪುರಜನ ವಿಪ್ರರಗ್ನಿಯ ಸಾಕ್ಷಿ
ಕರವಿಡಿದು ಕೈಧಾರೆ ಎರಕೊಂಡು
ತರುಣಿ ತನ್ನಯ ಗಂಡನನ್ನು ಮುಟ್ಟಲಮ್ಮದೆ
ನೆರೆ ಏನುಗತಿ ಗತಿ ತನಗೆ ಹೇಳಲಮ್ಮಳಲ್ಲದೆ                ೪
            ಹರಣ ಹೋಗದ ಮುನ್ನ ಹರಿಯ ಸೇವೆಯ ಮಾಡಿ
ಪರಲೋಕ ಸಾಯುಜ್ಯ ಪಡೆದುಕೊಂಡು
ಕರುಣಿ ಕೃಪಾಳು ಶ್ರೀಪುರಂದರ ವಿಠಲನ
ನೆರೆನಂಬಿ ಭಜಿಸಿ ನೀ ಸುಖಿಯಾಗೊ ಮನುಜಾ ೫ (ಪು. ೮೯-೯೦)
ಇವೆರಡೂ ಹಾಡುಗಳು ಒಂದೇ ಮೂಲದ ನಕಲುಗಳು; ಒಂದು ಇನ್ನೊಂದರ ನಿಜಪ್ರತಿ. ‘ಅ’ ದಲ್ಲಿರುವ ಚರಣಗಳು ‘ಆ’ ದಲ್ಲೂ ಇವೆ, ಪಲ್ಲವಿಯೂ ಅಷ್ಟೆ, ರಾಗ ಮತ್ತು ತಾಲ ಕೂಡ ಎರಡರಲ್ಲೂ ಸಮಾನ. ‘ಅ’ದಲ್ಲಿ ಆಡುಮಾತಿನ ಗತ್ತೂ, ‘ಆ’ ದಲ್ಲಿ ಶಿಷ್ಟದ ಒತ್ತೂ ಇದೆ. ಚರಣಗಳ ಆನುಪೂರ್ವಿ ‘ಆ’ ದಲ್ಲಿ (ಸಂಖ್ಯೆ) ಅದಲು ಬದಲು ಆಗಿದೆ; ಎರಡನೆಯ ಚರಣ ಮೂರನೆಯದೂ, ನಾಲ್ಕನೆಯದು ಎರಡನೆಯದೂ ಆಗಿದೆ. ಅಲ್ಲದೆ ‘ಆ’ ದಲ್ಲಿ ಶೈಲಿಯ ಶೈಥಿಲ್ಯವೂ, ಆಧುನಿಕ ಕನ್ನಡದ ರಚನೆಯೂ ವ್ಯಕ್ತಗೊಂಡಿದ್ದು ಇದರಲ್ಲಿ ಅನ್ಯರ ಕೈವಾಡವಿರುವ ಗುಮಾನಿಗೆ ಅವಕಾಶವಾಗಿದೆ. ‘ಆ’ ದಲ್ಲಿ ಎಷ್ಟೇ ಶಿಷ್ಟಪರ ರಚನೆಗೆ ಒಲವು ತೋರಿದ್ದರೂ ‘ಅ’ ದ ಪಲ್ಲವಿ ಮತ್ತು ಮೂರನೆಯ ಚರಣಾಂತ್ಯದ ಮಾತೊಂದು ಹೇಗೋ ನುಸುಳಿಬಿಟ್ಟಿದೆ; ‘ಆ’ ದ ನಾಲ್ಕನೆಯ ಪಾದಾಂತ್ಯದ ‘ಬಾಹೋರಲ್ಲದೆ’ ಎಂಬುದು ನಿಶ್ಚಯವಾಗಿಯೂ ‘ಅ’ ದ ಎರವಲು ಮಾತಷ್ಟೇ ಅಲ್ಲ, ಇಡೀ ‘ಆ’ ದ ಶಿಲ್ಪಕ್ಕೆ ‘ಅ’ ದ ನಕಾಶೆಯೇ ಮೂಲವೆಂಬ ಸುಳಿವು ಕೊಡುವ ಮಾತೂ ಆಗಿದೆ.
೨.         ಅ) ರಾಗ-ಸೌರಾಷ್ಟ್ರ                                   ತಾಳ – ಏಕ
            ಎಲ್ಲರೂ ಮಾಡುವುದು ಹೊಟ್ಟೆಗಾಗಿ ಗೇಣು ಬಟ್ಟೆಗಾಗಿ                       || ಪ ||
ನೆಲ್ಲುಗಳ ಕುಟ್ಟಿಕೊಂಡು ಬಿದುರುಗಳ ಹೊತ್ತುಕೊಂಡು
ಕೂಲಿಗಳ ಮಾಡುವುದು ಹೊಟ್ಟೆಗಾಗಿ ಗೇಣು ಬಟ್ಟೆಗಾಗಿ                        ೧
            ನಾಲಕು ವೇದ ಪುರಾಣ ಶಾಸ್ತ್ರ ಪಂಚಾಂಗ ಹೇಳಿಕೊಂಡು
ಕಾಲ ಕಳೆಯುವುದೆಲ್ಲ ಹೊಟ್ಟೆಗಾಗಿ ಗೇಣು ಬಟ್ಟೆಗಾಗಿ              ೨
            ಬಡಿದು ಬಡಿದು ಕಬ್ಬಿಣವ ಕಾಸಿ ತುಬಾಕಿ ಮಾಡಿ
ಹೊಡೆವ ಗುಂಡು ಮಾಡುವುದು ಹೊಟ್ಟೆಗಾಗಿ ಗೇಣು ಬಟ್ಟೆಗಾಗಿ  ೩
            ಚಂಡಭಟರೆಲ್ಲ ಮುಂದೆ ಕತ್ತಿ ಹರಿಗೆಯ ಪಿಡಿದು
ಖಂಡ ತುಂಡ ಮಾಡುವುದು ಹೊಟ್ಟೆಗಾಗಿ ಗೇಣು ಬಟ್ಟೆಗಾಗಿ       ೪
            ದೊಡ್ದ ದೊಡ್ದ ಕುದುರೆಯನೇರಿ ನೇಱೆ ಹೊತ್ತು ರಾಹುತನಾಗಿ
ಹೊಡೆದಾಡಿ ಸಾಯುವುದು — — —                                       ೫
            ಕುಂಟಿ ಕೂರಿಗೆಯಿಂದ ಒಂಟೆ ಮಣ್ಣ ಹದ ಮಾಡಿ
ರಂಟೆ ಹೊಡೆದು ಬೆಳೆಸುವುದು — — —                                    ೬
            ಕೆಟ್ಟತನದಿಂದ ಕಳ್ಳತನವನ್ನೆ ಮಾಡಿ
ಕಟ್ಟಿ ಹೊಡಿಸಿಕೊಂಬುವುದು — — —                                     ೭
            ಸನ್ಯಸಿ ಜಂಗಮ ಜೋಗಿ ಜಟ್ಟಿ ಮೊಂಡ ಬೈರಾಗಿ
ನಾನಾ ವೇಷ ಕೊಂಬುವುದು — — —
ಉನ್ನತ ಕಾಗೆನೆಲೆ ಆದಿಕೇಶವನ                                             ೮
ಅನುದಿನ ನೆನೆವುದು ಭಕ್ತಿಗಾಗಿ ಪರಮ ಮುಕ್ತಿಗಾಗಿ                     ೯
            (ಪು. ೬೦-೧೬೧)
ಆ) ರಾಗ – ಹುಸೇನಿತಾಳ-                                        ತಾಳ-ಆದಿ
            ಎಲ್ಲರು ಮಾಡುವುದು ಹೊಟ್ಟೆಗಾಗಿ | ಗೇಣು ಬಟ್ಟೆಗಾಗಿ || ಪ ||
ಸಿರಿ | ವಲ್ಲಭನ ಭಜಿಸುವದು ಮುಕ್ತಿಗಾಗಿ || ಅ.ಪ ||
            ಪಲ್ಲಕ್ಕಿಯ ಹೊರುವದು ಹೊಟ್ತೆಗಾಗಿ ದೊಡ್ಡ
ಮಲ್ಲರೊಡನಾಡುವದು — — —
            ಸುಳ್ಳಾಗಿ ಪೊಗಳುವದು — — — ಸಿರಿ
ವಲ್ಲಭನ ಧ್ಯಾನವು ಮುಕ್ತಿಗಾಗಿ
            ದೊರೆತನ ಮಾಡುವುದು -ಕರಿ
ತುರಗವೇರುವದು —
ದುರುತನ ಮಾಡುವದು –ಸಿರಿ
ಹರಿಯ ಭಜಿಸುವದು ಮುಕ್ತಿಗಾಗಿ      ೨
            ಬೆಟ್ಟ ಹೊರುವದು—-
ಗಟ್ಯಾಗಿ ಕೂಗುವುದು——
ದಿಟ್ಟವಾಗಿ ನಮ್ಮ ಶ್ರೀಪುರಂದರ
ವಿಠ್ಠಲನ್ನ ಧ್ಯಾನವು ಮುಕ್ತಿಗಾಗಿ       ೩ (ಪು. ೪೬)
ಇವರೆಡು ಹಾಡುಗಳಲ್ಲಿ ಸಾದೃಶ್ಯವೂ ಸಮನಾಗಿ ಹೆಣೆದು ತೆಕ್ಕೆಹಾಕಿಕೊಂಡಿವೆ. ‘ಅ’ ದಲ್ಲಿ ದ್ವಿಪದಿಯೂ ‘ಆ’ ದಲ್ಲಿ ಚತುಷ್ಪದಿಯೂ ಇದೆ. ರಾಗ ತಾಳಗಳೂ ಬೇರೆಯಾಗಿವೆ. ‘ಆ’ದಲ್ಲಿ ಒಂದು ಅನುಪಲ್ಲವಿ ಹೆಚ್ಚಾಗಿವೆ. ಎರಡರ ಅಂತಿಮ ಆಶಯ ಒಂದೇ ಗುರಿಯತ್ತ ಹುರಿಗೊಂಡಿದೆ; ಆದರೆ ವಿವರಣೆಯಲ್ಲಿ ಕೆಲವು ಅಂತರಗಳುಂಟಾಗಿವೆ. ‘ಅ’ ದಲ್ಲಿರುವ ವಿಸ್ತಾರವನ್ನು ‘ಅ’ ದಲ್ಲಿ ಸಂಗ್ರಹಿಸಲಾಗಿದೆ. ‘ಅ ದಲ್ಲಿ ಇಡೀ ಕೀರ್ತನೆಯ ಕಡೆಯಲ್ಲಿರುವ ‘ಪರಮ ಮುಕ್ತಿಗಾಗಿ’ ಎಂಬುದನ್ನು ‘ಆ’ ದಲ್ಲಿ ಪ್ರತಿ (ಮೂರೂ)ಚರಣದ ಅಂತ್ಯದಲ್ಲಿ ಕಳಶವಾಗಿಟ್ಟಿದೆ. ‘ಅ’ ದಲ್ಲಿರುವ ಭಾವ ತೀವ್ರತೆಯ ಮಿಂಚು ‘ಆ’ ದಲ್ಲಿಲ್ಲ; ‘ಬೆಟ್ಟ ಹೊರುವುದು’ ಎಂಬ ಮಾತು ಜಾಳು ಜಾಳಾಗಿದೆ, ಆಲೋಚನಾ ಸರಣಿಯ ಒಟ್ಟು ಬೆಳವಣಿಗೆ-ಸರಪಣಿಗತಿಯಲ್ಲಿ ಸಾಂಗತ್ಯ ಸೌಷ್ಠವ ಸಾಲದನೆಸುತ್ತದೆ.
೩.         ಅ) ರಾಗ – ನಾಂಟಿ                                     ತಾಳ –ಝಂಪೆ
            ನಂಬು ನಾರಾಯಣನ ನಂವೊ ನರಹರಿಯ
ನಂಬಿದಾ ಭಕ್ತರ ಕುಟುಂಬ ಸಾರಥಿಯ || ಪ ||
ಬಲಿನಂಬಿ ಪಾತಾಳ ಲೋಕಕರಸಾದನದೆ
ಕುಲದ ಪ್ರಹ್ಲಾದನು ನಿಜವ ಕಂಡ
ಕಲಿ ವಿಭೀಷಣ ನಂಬಿ ಲಂಕೆಯಲಿ ಸ್ಥಿರವಾದ
ಛಲದ ಪಾರ್ಥನು ನಂಬಿ ವಿಶ್ವರೂಪನ ಕಂಡ                 ೧
            ಅಂಬರೀಷನು ನಂಬಿ ವೈಕುಂಠವೇರಿದನು
ಹಂಬಲಿಸಿ ಶಶಿಧರನು ಉರಿಯ ಗೆದ್ದ
ಕುಂಭಿನೀ ದೇವಿ ತಾ ಬಂಧವನ ಕಳೆದಳು
ಅಂಬುಜಾಕ್ಷಿ ದ್ರೌಪದಿಯೂ ಮಾನ ಉಳುಹಿಸಿಕೊಂಡಳು   ೨
            ಅತಿಭಕುತರಿಗೆ ಮೆಚ್ಚಿ ಗತಿಮೋಕ್ಷವಿತ್ತನು
ಮತಿಭ್ರಷ್ಟ ಅಜಮಿಳನ ಉದ್ಧಾರ ಮಾಡಿದ
ಕ್ಷಿತಿಯೊಳಗೆ ಕಾಗಿನೆಲೆಯಾದಿ ಕೇಶವನಾದ
ಪತಿತಪಾವನ ಪರಮ ಪುರುಷೋತ್ತಮನನು                 ೩ (ಪು. ೫೮-೫೯)
ಆ) ರಾಗ-ಯಮುನಾ ಕಲ್ಯಾಣಿ                                              ತಾಳ – ಆಟ
            ನಂಬಿ ಕೆಟ್ಟವರುಂಟೆ ಕೃಷ್ಣಯ್ಯನ
ನಂಬಲಾರದೆ ಕೆಟ್ಟುದು || ಪ ||
            ಅಂಬುಜನಾಭನ ಪಾದವ ನೆನೆದರೆ
ಇಂಬುಗೊಡದ ದುಃಖ ಹರಿಸುವ ಶ್ರೀಕೃಷ್ಣ || ಅ. ಪ ||
            ಬಲಿಯ ಪಾತಾಳಕಳುಹಿ ಭಕ್ತ ಬಾ
ಗಿಲವ ಕಾಯುವ ನಾನೆಂದ
ಛಲದೊಳು ಅಸುರರ ಶಿರಗಳ ತರಿದು ತಾ
ನೊಲಿದು ವಿಭೀಷಣಗೆ ಪಟ್ಟಗಟ್ಟಿದ ಕೃಷ್ಣ                             ೧
            ತರಳ ಪ್ರಹ್ಲಾದಗೊಲಿದು ಉಗುರಿನಿಂದ
ಹಿರಣ್ಯನುದರ ಸೀಳಿದ
ಕರಿರಾಜಗೊಲಿದು ನೆಗಳು ನುಂಗುತಿರಲಾಗ
ಶಿರವ ತರಿದು ಕಷ್ಟ ಪರಿಹರಿಸಿದ ಕೃಷ್ಣ                                  ೨
            ಪಾಂಡವರಿಗೊಲಿದು ಕೌರವರನು
ತುಂಡು ಛಿದ್ರವ ಮಾಡಿದ
ಗಂಡರೈವರ ಮುಂದೆ ದ್ರೌಪದಿ ಕೂಗಲು
ಕಂಕಕರುಣದಿ ಕಾಯ್ದಪುರಂದರ ವಿಠಲ                                    ೩ (ಪು. ೭೯)
ಈ ಬಗೆಯ ಹಾಡುಗಳು ಕೂಡ ಕೆಲವು ಸಮಾಲುಗಳನ್ನೊಡ್ದುತ್ತವೆ. ಏಕ ಪ್ರಕಾರ ವಾದ ಭಾವದ ಬೆಳವಣಿಯಲ್ಲಿರುವ, ಸಾಮತಿಗಳ ಆಯ್ಕೆಯಲ್ಲಿರುವ ಒಟ್ಟುತಾತ್ಪರ್ಯ ಹೊಂದಾಣಿಕೆಯನ್ನು ಅರ್ಥೈಸುವ ಬಗೆ ಹೇಗೆ ಎಂಬುದು ಮುಖ್ಯ ಪ್ರಶ್ನೆ. ಎರಡರಲ್ಲೂ ಇರುವ ಮೂರು ಚರಣಗಳ ಲೆಕ್ಕದಲ್ಲಿ ಏರುಪೇರುಗಳಿಲ್ಲ; ಈ ಸರಿ ಸಮಾನತೆ ಏನೋ ತೀರ ಆಕಸ್ಮಿಕವಾಗಿರಬಹುದೆನಿಸದೆ ಪರಸ್ಪರ ಪ್ರಭಾವವನ್ನು ಸೂಚಿಸುತ್ತದೆ. ಶಬ್ದಗಳೂ, ಪ್ರಾಸಸ್ಥಾನವೂ ವ್ಯತ್ಯಾಸವಾಗಿರುವಂತೆ ತೋರುತ್ತದೆ ಯಾದರೂ, ಉದ್ದೇಶದಲ್ಲಿ ದೂರಾನ್ವಯಗಳಲ್ಲಿ. ಬಲಿ, ಪ್ರಹ್ಲಾದ, ವಿಭೀಷಣ ದ್ರೌಪದಿ- ಇವರ ದೃಷ್ಟಾಂತಗಳು ಎರಡರಲ್ಲೂ ಬಂದಿವೆ. ರಾಗ ತಾಳ ಎರಡಕ್ಕೂ ಪ್ರತ್ಯೇಕವಾಗಿ ನಮೂದಾಗಿವೆ. ‘ಆ’ ದಲ್ಲಿ ಅನುಪಲ್ಲವಿಯೊಂದು ಚಿಗುರಿದೆ.
೪.         ಅ) ರಾಗ – ಕಾಂಭೋದಿ                                           ತಾಳ – ಝಂಪೆ
            ಪೂರ್ವ ಜನ್ಮದಲಿ ನಾ ಮಾಡಿದಾ ಭವದಿಂದ
ಊರ್ವಿಯೊಳು ಜನಿಸಿದೆನೊ ಕೃಷ್ಟಾ || ಪ ||
ಕಾರುಣ್ಯನಿಧಿಯೆನ್ನ ಕಾಯಬೇಕಯ್ಯ ಹರಿ
ವಾರಿಜನಾಭನೇ ಮುದ್ದುಕೃಷ್ಣ || ಅ.ಪ ||
            ಹುಟ್ಟಿದಂದಿಂದಿಗೂ ಸುಖವಾ ನಾ ಕಾಣದೆಲೆ
ಕಷ್ಟನಾದೆನು ಕೇಳೊ ಕೃಷ್ಣಾ
ತೊಟ್ಟಿಲಿನ ಶಿಶುತಾಯ ಬಿಟ್ಟತೆರನಂತೆ ಕಂ
ಗೆಟ್ಟು ಸೊರಗಿದೆನಯ್ಯ ಕೃಷ್ಣಾ
ಮುಟ್ಟಲಮ್ಮರು ಎನ್ನ ಸತಿಸುತರು ಬಾಂಧವರು
ಅಟ್ಟಿ ಎಳೆಯುತ್ತಿಹರೊ ಕೃಷ್ಣಾ
ಕಷ್ಟದಾರಿದ್ರ್ಯವನು ಪರಿಹರಿಸದಿರೆ ದೂರು
ಮುಟ್ಟುವುದು ನಿನಗಯ್ಯ ಕೃಷ್ಣಾ    ೧
            ಕಾಶಿಯಾ ವಾಸವನು ಬಯಸಿ ಬಹುದಿನದಿಂದ
ಆಸೆಯೊಳಗಿದ್ದೆನಯ್ಯ ಕೃಷ್ಣಾ
ಗಾಸಿಯನು ಮಾಡದಲೆ ದೋಷವನು ಪರಿಹರಿಸೊ
ಸಾಸಿರದ ನಾಮದಾ ಕೃಷ್ಣಾ
ಹೇಸಿಕೆಯೊಳಿರ್ದ ಸಂಸಾರವೆಂಬುವ ಮಾಯ
ಪಾಶದಿಂದಲಿ ಬಿಗಿವರೇ ಕೃಷ್ಣಾ
ಕಂಸಮರ್ದನನೆ ನೀ ಕಾಯಬೇಕಯ್ಯ ಹರಿ
ವಾಸುದೇವನೆ ಮುದ್ದು ಕೃಷ್ಣಾ       ೨
            ಲೋಕದೊಳಗೆನ್ನನು ಪೋಲ್ವ ಪಾಪಿಗಳನ್ನು
ನೀ ಕಂಡು ಬಲ್ಲೆಯಾ ಕೃಷ್ಣಾ
ಸಾಕಿನ್ನು ಎನಗೊಂದು ಗತಿಯ ತೋರಿಸಿ ಸದ್ವಿ
ವೇಕುಯವೆ ಮಾಡಯ್ಯ ಕೃಷ್ಣಾ
ರಾಕೇಂದು ಮುಖಿಯ ದ್ರೌಪದಿಯ ಮಾನವಕಾಯ್ದೆ
ಆಕೆಗಕ್ಷೆಯವಿತ್ತೆ ಕೃಷ್ಣಾಪಿ
ನಾಕಿಸುಖನಾದಿಕೇಶವನೆ ಉಡುಪಿಯವಾಸ
ಸಾಕಿ ಸಲಹೈ ಎನ್ನ ಕೃಷ್ಣಾ             ೩ (ಪು. ೭-೮)
ಆ) ರಾಗ – ಕಾಂಭೋದಿ                                           ತಾಳ-ಝಂಪೆ
            ಪೂರ್ವಜನ್ಮದಲಿ ನಾ ಮಾಡಿದ ಪಾಪದಿಂ
ದುರ್ವಿಯೊಳು ಜನಿಸಿದೆನೊ ಕೃಷ್ಣ || ಪ ||
            ಕಾರುಣ್ಯ ನಿಧಿಯೆನ್ನ ಕಾಯಬೇಕಯ್ಯ ಹರಿ
ವಾರಿಜನಾಭ ಶ್ರೀ ಕೃಷ್ಣ || ಅ.ಪ ||
ಹುಟ್ತಿದಂದಿದಿಗೂ ಸುಖವೆಂಬುದನು ಅರಿಯೆ
ಕಷ್ಟಪಡುತಿಹೆನಯ್ಯ ಕೃಷ್ಣ
ದಟ್ಟದಾರಿದ್ರ್ಯವನು ಪರಿಹರಿಸದಿರೆ ದೂರು
ತಟ್ಟುವದು ನಿನಗಯ್ಯ ಕೃಷ್ಣ                                  ೧
            ಕಾಸಿನಾ ಆಸೆಯನು ಮಾಡಿಬಹುದಿನದಿಂದ
ಆಯಾಸದೊಳಗಿರುತಿಹೆನೊ ಕೃಷ್ಣ
ಆಸೆಯನು ಬಿಡಿಸಿ ಮಿಗೆದೋಷವನು ಪರಿಹರಿಸೊ
ಸಾಸಿರನಾಮ ಶ್ರೀಕೃಷ್ಣ                                          ೨
            ಮುಟ್ತಲಂಜುವರು ಬಂಧುಗಳು ಕಂಡರೆ ಎನ್ನ
ಅಟ್ಟಿ ಕೊಲುತಿಹರಯ್ಯ ಕೃಷ್ಣ
ತೊಟ್ಟಿಲಶಿಶು ಬಾಯಬಿಡುವ ತೆರನಂತೆ ಕಂ
ಗೆಟ್ಟು ಶೀಕಿಸುವೆನೋ ಕೃಷ್ಣ                                               ೩
            ತಂದೆ ತಾಯಿಯು ಇಲ್ಲ ಬಂಧುಬಳಗವು ಇಲ್ಲ
ಇಂದೆನಗೆ ಗತಿಯೇನೊ ಕೃಷ್ಣ
ಮಂದರಧರ ಶ್ರೀಪುರಂದರ ವಿಠಲ ನೀ
ಬಂದು ನೆಲೆಯಾಗಯ್ಯ ಕೃಷ್ಣ                                  ೪ (ಪುಟ – ೬೧)
ಈ ಸಮಾನ ಕೀರ್ತನೆಯಲ್ಲೂ ಛಂದಸ್ಸು, ರಾಗ, ಮತ್ತು ತಾಳಗಳಲ್ಲಿ ಏಕರೂಪತೆಯಿದೆ; ಪಲ್ಲವಿ ಅನುಪಲ್ಲವಿಗಳಲ್ಲೂ ವ್ಯತ್ಯಾಸಗಳಿಲ್ಲ. ಐದೈದು ಮಾತ್ರೆಗಳ ಓಟ ಎರಡೂ ಕಡೆ ಪ್ರಧಾನವಾಗಿದೆ. ಛಂದಸ್ಸಿನ ಲಕ್ಷಣದಿಂದ ಸಾಂಗತ್ಯಕ್ಕೆ ಸಂಗತವಾಗಿದೆ, ಅಲ್ಲಲ್ಲಿ ವಿಷ್ಣುಗಣದ ಬದಲು ರುದ್ರಗಣ ಕಂಡುಬರುತ್ತದೆ; ಅಂಶಗಣದ ಬದಲು ಮಾತ್ರಾಗಣ ಘಟಿತ ಸಾಂಗತ್ಯವೆಂದೂ ಹೇಳಬಹುದು. ಕನಕದಾಸರ ಹಾಡಿನಲ್ಲಿ ಮೂರು ಚರಣಗಳೆಂದು ಸಂಪಾದಕರು ಸೂಚಿಸಿದ್ದಾರೆ: ದ್ವಿತೀಯಾಕ್ಷರ ಪ್ರಾಸದ ಆಧಾರ ಬಲದಿಂದ ಅವರು ಹಾಗೆ ಗ್ರಹಿಸಿರಬಹುದು. ಆದರೆ ಅವನ್ನು ಎಂಟೆಂಟು ಸಾಲುಗಳ ಮೂರು ಚರಣಗಳೆಂದು ತಿಳಿಯುವುದಕ್ಕಿಂತ ನಾಲ್ಕು ಪಾದಗಳ ಆರು ಚರಣಗಳಿವೆ; ‘ಆ’ ದಲ್ಲಿರುವ ಎರಡನೆಯ ಸಾಲು ‘ಆಯಾಸದೊಳಗಿರು…’ ಎಂಬುದರಲ್ಲಿನ ಆರಂಭದ ದೀರ್ಘಸ್ವರಾಕ್ಷವಾದ ‘ಆ’ ವನ್ನು ಅದರ ಹಿಂದಿನ (ಅಂದರೆ ಮೊದಲನೆಯ) ಸಾಲಿನ ಕಡೆಯಲ್ಲಿಡಬೇಕು, ಹಾಗೆ ಮಾಡಿದರೆ ಆಗ ಪ್ರಾಸ ಪರಿಪಾಲನೆಯಾಗುತ್ತದೆ; ಈಗಿರುವಂತೆ ಪ್ರಾಸೋಲ್ಲಂಘನೆಯಾಗಿದೆ – ಇದು ಪ್ರಾಯಃ ಸಂಪಾದಕರ ಕಣ್ ತಪ್ಪಿನಿಂದಾಗಿರಬಹುದು. ‘ಅ’ ಮತ್ತು ‘ಆ’ ಗಳಲ್ಲಿ ಮೊದಲ ಮೂರು ಪದ್ಯ (ಚರಣ) ಗಳಲ್ಲಿ ಶೇಕಡ ತೊಂಬತ್ತರಷ್ಟು ಸಾಮ್ಯವಿದೆ: ‘ಅ’ ದಲ್ಲಿರುವ ಕಡೆಯ ಮೂರು ಪದ್ಯಗಳನ್ನು ‘ಆ’ ದಲ್ಲಿ ಸಂಗ್ರಹಿಸಿ ಒಂದೇ ಪದ್ಯಕ್ಕಿಳಿಸಲಾಗಿದೆ; ಹೀಗೆ ಸಂಕ್ಷೇಪಿಸುವಾಗ ಕಂಸಮರ್ದನ ಹಾಗೂ ದ್ರೌಪದಿಯ ಮಾನವಕಾಯ್ದ ಪ್ರಸ್ತಾಪ ಜಾರಿಹೋಗಿದೆ. ಅಥವಾ ಇದರ ತದ್ಬಿರುದ್ಧ ದಿಕ್ಕಿನಲ್ಲಿ ಈ ಕೀರ್ತನೆಯ ಪ್ರಭಾವ ಪ್ರಕ್ರಿಯೆ ಸಂಭವಿಸಿದ್ದರೆ ‘ಆ’ ದಲ್ಲಿ ಇರದಿದ್ದ ಈ ಎರಡು ಹೊಸ ಸಂಗತಿಗಳ ಸೇರ್ಪಡೆಯಿಂದ ‘ಅ’ ದಲ್ಲಿ ಇನ್ನೆರಡು ಪದ್ಯಗಳು ಹುಟ್ಟಿಕೊಂಡಿವೆ. ಹೀಗಾಗಿ ಇವೆರಡರಲ್ಲಿ ಯಾವ ಹಾಡು ಯಾವ ಹಾಡಿಗೆ ಮೂಲವಾಗಿದೆಯೆಂಬ ಪ್ರಶ್ನೆಗೆ ಆದಿಕೇಶವನ್ನೂ, ಪುರಂದರ ವಿಠಲನೂ ಉತ್ತರ ಕಂಡುಕೊಳ್ಳಲು ಬೆಳಕು ತೋರಿಸಬೇಕಾಗಿದೆ; ಆ ಬೆಳಕು ಮುಂದಿನ ಕೀರ್ತನೆಯಲ್ಲಿರುವ ತೊಡಕನ್ನು ನಿವಾರಿಸಿಕೊಳ್ಳುವುದಕಕ್ಕೂ ಬೇಕಾಗಿದೆ.
೫.         ಅ) ರಾಗ – ಸೌರಾಷ್ಟ್ರ                                             ತಾಳ-ಆಟ
            ವರಕವಿಗಳ ಮುಂದೆ ನರಕವಿಗಳ ವಿದ್ಯೆ ತೋರಬಾರದು | ಈ
ಧರಣಿಯ ಕಲ್ಲಿಗೆ ಶರಣೆಂದು ಪೂಜೆಯ ಮಾಡಬಾರದು || ಪ ||
ಪಾಪಿಗಳಿದ್ದಲ್ಲಿ ರೂಪುಳ್ಳ ವಸ್ತುವ ತೋರಬಾರದು| ಬಹು
ಕೋಪಿಗಳಿದ್ದಲ್ಲಿ ಅನುಭಾವಗೋಷ್ಠಿಯ ಮಾಡಬಾರದು ||                    || ೧ ||
            ಅಡಿಸತ್ತ ಮಡಕೆಗೆ ಜೋಡಿಸಿ ಒಲೆಗುಂಡ ಹೂಡಬಾರದು | ಬಹುಬ್
ಬಡತನ ಬಂದಾಅ ನೆಂಟರ ಬಾಗಿಲ ಸೇರಬಾರದು                                    || ೨ ||
            ಹರಿಯ ನಿಂದಿಸಿ ಹರ ಘನನೆಂದು ನರಕಕ್ಕೆ ಬೀಳಬಾರದು | ತಾ
ಪರರನು ಬೈದು ಪಾತಕಕೆ ಮುನ್ನೊಳಗಾಗಬಾರದು                               || ೩ ||
ಮಡದಿ ನುಡಿಯ ಕೇಳಿ ಜಗಳಕೊಬ್ಬರ ಕೂಡೆ ಹೋಗಬಾರದು | ಬಾ
ಯ್ಬಡುಕರು ಇದ್ದಲ್ಲಿ ವಸ್ತಿ ಬಿಡಾರವ ಮಾಡಬಾರದು                          || ೪ ||
            ಮುಂದೆ ಭಲೆ ಎಂದು ನಿಂದಿಪರನ್ನು ಕೂಡಬಾರದು | ನಮ್ಮ
ತಂದೆ ಬಾಡದಾದಿ ಕೇಶವನ ಸ್ಮರಣೆಯ ಬಿಡಬಾರದು                              || ೫ ||
(-ಜನಪ್ರಿಯ ಕನಕ್ ಸಂಪುಟ; (ಸಂ.) ದೇಜಗೌ ಮೊದಲಾದವರು, ಕನ್ನಡ ಮತ್ತು ಸಂಸ್ಕೃತಿ ನಿರ್ದೇಶನಾಲಯ, ೧೯೮೮, ಪುಟ ೯೦)
ಆ) ರಾಗ – ಸೌರಾಷ್ಟ್ರ                                                                     ತಾಳ-ಆಟ
            ವರಕವಿಗಳಿದ್ದಲ್ಲಿ ನರಕವಿಗಳ ಕೊಂಡಾದಬಾರದು – ಇಂಥ
ಧರಣಿಯ ಕಲ್ಲಿಗೆ ಸ್ಥಿರವೆಂದು ಪೂಜೆಯ ಮಾಡಬಾರದು || ಪ ||
            ಅಡಿಹೋದ ಮಡಕೆಗೆ ಜೋಡಿಸಿ ಒಲೆಗುಂಡ ಹೂಡಬಾರದು
ಬಡತನ ಬಂದರೆ ನಂಟರ ಬಾಗಿಲ ಸೇರಬಾರದು                         || ೧ ||
            ಮಡದಿಯ ನುಡಿಕೇಳಿ ಬಡವರ ಜಗಳಕ್ಕೆ ಹೋಗಬಾರದು | ಬಹಳ
ಬಡತನ ಬಂದವಳ ಕೈಯಿಂದ ಅಡಿಗೆಯ ಉಣ್ಣಬಾರದು             || ೨ ||
            ಪಾಪಿಗಳಿದ್ದಲ್ಲಿ ರೂಪುಳ್ಳ ವಸ್ತುವ ತೋರಬಾರದು | ಕಡು
ಕೋಪಿಗಳಿದ್ದಲ್ಲಿ ಅನುಕೂಲ ಗೋಷ್ಠಿ ಮಾತಾಡಬಾರದು                                  || ೩ ||
ಪರರ ನಿಂದಿಸಿ ಪರಬ್ರಹ್ಮರೂಪೇಂದ್ರನ ಜರೆಯಬಾರದು
ವರದ ಶ್ರೀ ಪುರಂದರ ವಿಠಲನ ಸ್ಮರಣೆಯ ಮರೆಯಬಾರದು                      || ೪ || (ಪುಟ ೧೨೯ – ೧೩೦)
ಪ್ರಸ್ತುತ ಕೀರ್ತನೆಯ ಚರಣಗಳು ಸಮಾನವಾಗಿದ್ದರೂ, ಅಲ್ಲಲ್ಲಿ ಒಂದೆರಡು ಶಬ್ದಗಳ ಬದಲಾವಣೆಯ ಹೊರತು ಚರಣಗಳ ಸಂಖ್ಯಾನಕ್ರಮಣಿಕೆಯಲ್ಲಿ ‘ಅ’ ಮತ್ತು ‘ಆ’ ಗಳನಡುವೆ ತಲೆ ನಡುವೆ ತಲೆಕೆಳಗು ಆಗಿವೆ; ‘ಅ’ ದಲ್ಲಿ ೨,೪,೧,೩ ನೆಯ ಚರಣಗಳು ‘ಆ’ ದಲ್ಲಿ ೧,೨,೩,೪ ಎಂಬ ಕ್ರಮದಲ್ಲಿವೆ; ಅಥವಾ ಇದನ್ನೇ ವಿಲೋಮವಾಗಿಯೂ ಹೇಳಬಹುದು. ಸಾರಾಂಶದಲ್ಲೇನೂ ವ್ಯತ್ಯಾಸಗಳಿಲ್ಲ. ಛಂದಸ್ಸು, ಅರ್ಥ-ಭಾವ, ಆಶಯ, ರಾಗ-ತಾಳ, ಚರಣಗಳ ಅಳತೆ-ಒಟ್ಟಾರೆ ಎಲ್ಲದರಲ್ಲೂ ಒಂದು ಇನ್ನೊಂದರ ಪ್ರತಿರೂಪವೆಂಬಂತಿವೆ. ಮಾತುಗಳಲ್ಲಿ ಕಾಣುವ ಬದಲಾವಣೆಗಳು : ಇದ್ದಲ್ಲಿ -ಮುಂದೆ, ವಿದ್ಯೆ ತೋರಬಾರದು -ಕೊಂಡಾಡಬಾರದು, ಶರಣೆಂದು- ಸ್ಥಿರವೆಂದು, ಅಡಿಸುತ್ತ -ಅಡಿಹೋದ, ಒಬ್ಬರ ಕೊಡೆ-ಬಡವರ, ಬಾಯ್ ಬಡಕರು ಇದ್ದಲ್ಲಿ ವಸ್ತಿ ಬಿಡಾರವ ಮಾಡಬಾರದು – ಬಡತನ ಬಂದವಳ ಕೈಯಿಂದ ಅಡಿಗೆಯ ಉಣ್ಣಬಾರದು, ಅನುಭಾವಗೋಷ್ಠಿ- ಅನುಕೂಲಗೋಷ್ಟಿ- ಇವು ಎದ್ದು ಕಾಣುತ್ತವೆ : ಜತೆಗೆ ‘ಅ’ ದಲ್ಲಿರುವ ಮೂರನೆಯ ಚರಣ ‘ಆ’ ದಲ್ಲಿ ಇಲ್ಲ. ಒಂದರಲ್ಲಿ ಇರುವ ಚರಣ ಇನ್ನೊಂದರಲ್ಲಿ ಇಲ್ಲದಿರುವ ಅಥವಾ ತದ್ವಿರುದ್ಧವಾದ ಕ್ರಿಯೆ ಬೇರೆ ಕೀರ್ತನೆಗಳಲ್ಲಿಯೂ ಘಟಿಸಿರುವುದನ್ನು ಈಗಾಗಲೇ ನೋಡಿದ್ದೇವೆ. ಹೀಗೆ ಒಂದೊ ಎರಡೊ ಚರಣ ಸೇರಿಸಿದ್ದೇಕೆ ಅಥವಾ ಕೈಬಿಟ್ಟಿದ್ದೇಕೆ ಎಂಬ ಪ್ರಶ್ನೆಯೂ ಈ ಜಿಜ್ಞಾಸೆಯಲ್ಲಿ ಮೌಲಿಕವಾಗುತ್ತದೆ; ಶಬ್ದಗಳೂ ಸಾಲುಗಳೂ ಸೇರಿದ್ದರಿಂದ ಇಲ್ಲವೆ ಜಾರಿದ್ದರಿಂದ ಕೀರ್ತನೆಯ ಅರ್ಥ ಪ್ರತೀತಿಗೆ ಆಗಿರುವ ಲಾಭಾಲಾಭವನ್ನೂ ಚಿಂತಿಸಬೇಕಾಗುತ್ತದೆ – ಇದು ಈ ದಿಕ್ಕಿನಲ್ಲಿ ಆಳವಾಗಿ ಅಧ್ಯಯನ ಕೈಗೊಳ್ಳುವವರು ಅವಶ್ಯ ಪರಿಭಾವಿಸಿ, ಸ್ಫೋಟಿಸಿ ಉತ್ತರ ಕಂಡುಕೊಳ್ಳಬೇಕಾದ ಅಂಶಗಳಲ್ಲೊಂದು.
೬.         ಅ) ರಾಗ – ಶಂಕರಾಭರಣ    ತಾಳ-ಅಟ
            ಹಣ್ಣು ಕೊಂಬುವ ಬನ್ನಿರಿ – ಹರಿದಾಸರು
ಹಣ್ಣು ಕೊಂಬುವ ಬನ್ನಿರಿ | ಪ ||
ಚೆನ್ನಬಾಲಕೃಷ್ಣನೆಂಬ | ಕನ್ನೆಗೊನೆ ಬಾಳೆಹಣ್ಣು || ಅ. ಪ ||
            ಸುತ್ತೇಳು ಲೋಕದಿ ಸುರರು ಬಿತ್ತಿದ ಹಣ್ಣು
ಭಕ್ತರ ಬಾಯೊಳು ನೆನೆವ ಹಣ್ಣು
ಅರ್ತಿಯುಳ್ಳವರೆಲ್ಲ ಕೊಳ್ಳಿ ಬೇಕಾದರೆ
ನಿತ್ಯ ಮಾಧವನೆಂಬ ಅಚ್ಚಮಾವಿನ ಹಣ್ಣು                 | ೧ |
            ಅಜನ ಪಡೆದ ಹಣ್ಣು ಗಜವ ಕಾಯ್ದ ಹಣ್ಣು
ನಿಜ ಮುನಿಗಳಿಗೆ ತೋರಿಸಿದ ಹಣ್ಣು
ತ್ರಿಜಗ ವಂದಿತ ಪಾಲ್ಗಡಲೊಡೆಯನ ಹಣ್ಣು
ಸುಜನ ಭಕ್ತರೆಲ್ಲ ಕೊಳ್ಳ ಬನ್ನಿರಿ ಹಣ್ಣು                    || ೨ ||
            ತರುವ ಕಾಯ್ದ ಹಣ್ಣು ಉರುಗನ ತುಳಿದಾ ಹಣ್ಣು
ಕರೆದರೆ ಕಂಬದೊಳು ಓಯೆಂಬ ಹಣ್ಣು
ಮರುಗುವ ಧ್ರುವನಿಗೆ ಪಟ್ಟಗಟ್ಟಿದ ಹಣ್ಣು
ಕರುಣಾಳು ಕಾಗಿನೆಲೆಯಾದಿ ಕೇಶವ ಹಣ್ಣು                   || ೩ ||   (ಪುಟ. ೧೮೩-೧೮೪)
ಆ) ರಾಗ – ಬಿಲಹರಿ                                                           ತಾಳ-ಆಟ
            ಹಣ್ಣು ಬಂದಿದೆ ಕೊಳ್ಳಿರೊ ಹರಿದಾಸರು
ಹಣ್ಣು ಬಂದಿದೆ ಕೊಳ್ಳಿರೊ || ಪ
ಚಿನ್ನ ಬಾಲಕೃಷ್ಣನೆಂಬ
ಚೆನ್ನಾದ ಬಾಳೆಯ || ಅ.ಪ ||
            ಕೊಳೆತು ಹೋಗುವದಲ್ಲ ಹುಳಿತು ನಾರುವದಲ್ಲ
ಕಳೆದು ಬೀಸಾಡಿಸಿ ಕೊಳುವದಲ್ಲ
ಅಳತೆ ಗೊಂಬುದಲ್ಲ ಗಿಳಿಕಚ್ಚಿ ತಿಂಬುದಲ್ಲ
ಒಳಿತಾದ ಶ್ರೀಹರಿ ಎಂಬ ಮಾವಿನ ಹಣ್ಣು                   || ೧ ||
            ಅಜನ ಪಡೆದ ಹಣ್ಣು ಗಜವ ಸಲಹಿದ ಹಣ್ಣು
ತ್ರಿಜಗದಿ ಮುನಿಗಳಿಗೆ ತೋರಿದ ಹಣ್ಣು
ತ್ರಿಜಗವಂದಿತ ಪಾದವೆಂಬ ಮಾವಿನ ಹಣ್ಣು
ಸುಜನಾನಂದಿಯರು ನೀವು ಕೊಳ್ಳಿ ಬನ್ನಿ                     || ೨ ||
            ತುರುವ ಕಾಯ್ವ, ಹಣ್ಣು ಉರುಗನ ತುಳಿದಾ ಹಣ್ಣು
ಕರೆದರೆ ಕಂಬದಿಂದ ಬಂದ ಹಣ್ಣು
ಮರುಗುವ ಧ್ರುವನ ಉನ್ನತನ ಮಾಡಿದ ಹಣ್ಣು
ಪುರಂದರ ವಿಠಲನೆಂಬ ಹಣ್ಣುಕೊಳ್ಳ ಬನ್ನಿ                   || ೩ || (ಪುಟ. ೨೭)
ಇಲ್ಲಿ ಕೆಲವು ವ್ಯತ್ಯಾಸಗಳು ಸಂಭವಿಸಿವೆ: ರಾಗ ಒಂದರಲ್ಲಿ ಶಂಕರಾಭರಣ, ಇನ್ನೊಂದರಲ್ಲಿ ಬಿಲಹರಿ ಇದ್ದರೂ ತಾಳ ಸಮಾನವಾಗಿದೆ. ಸಂಗೀತ ಶಾಸ್ತ್ರ ವಿಶಾರದರು ಈ ಕೀರ್ತನೆ ಯಾವ ರಾಗಕ್ಕೆ ಉಚುತವಾಗಿ, ಶುದ್ಧವಾಗಿ ಹೊಂದಿಕೊಳ್ಳು ತ್ತದೆಂಬುದನ್ನು ಹೇಳಬಲ್ಲರು; ಆ ಬಗ್ಗೆ ನಾನು ಏನನ್ನೂ ಹೇಳಲಾರೆ. ಆದರೆ ಸಾಹಿತ್ರ್ಯ ದೃಷ್ಟಿಯಿಂದ ಮಾತ್ರ ನೋಡಿದಾಗ, ಒಂದೇ ಓದಿಗೆ ಧಾರಳವಾಗಿ ಹೇಳಬಹುದಾದ ಮಾತೆಂದರೆ ‘ಆ’ ದ ಕೀರ್ತನ ಶಿಲ್ಪದಲ್ಲಿ ಶೈಥಿಲ್ಯಗಳಿವೆ. ಮಾವಿನಹಣ್ನು, ತ್ರಿಜಗ ಎಂಬ ಶಬ್ದ ಎರಡೆರಡು ಸಲ ಬಂದಿರುವುದಕ್ಕೆ ಔಚಿತ್ಯವಲ್ಲ; ದೈವನನ್ನು (ಕೃಷ್ಣನನ್ನು) ಒಂದು ಹೆಣ್ಣೆಂದು ರೂಪಕವಾಗಿಸಿ ಪುನರುಕ್ತಿ ಮಾಡುತ್ತಾ ಹೊರಟಿರುವುದು ಬೇರೆ – ಅದರ ಅರ್ಥ, ಔಚಿತ್ಯ, ಸ್ವಾರಸ್ಯಗಳಿವೆ; ಇಡೀ ಕೀರ್ತನೆಗಳಲ್ಲಿ ಗುರುತಿಸಿರುವ ಹಾಗೆ ಇಲ್ಲಿಯೂ ಕೆಲವು ಶಬ್ದಗಳು ಸ್ಥಳಾಂತರಗೊಂಡಿವೆ; ಈ ಬಗೆಯ ಒಂದು ಕಡೆ ಬಳಸಿರುವ ನುಡಿಗಳನ್ನು ಬೇರೊಂದು ಮಾತಿನಿಂದ ಪಲ್ಲಟಿಸಿರುವಿಕೆಯಿಂದ ನಿರೂಪಣೆಯಲ್ಲಿ ಯಾವ ಬದಲಾವಣೆಯೂ ಫಲಿಸಲಿಲ್ಲ; ಇವೆರಡೂ ಹಾಡುಗಳು ಒಂದೇ ಬುದ್ಧಿ – ಭಾವದ ಸೃಷ್ಟಿಯೆಂಬ ವಾಸ್ತವಾಂಶ ಮರೆಯಾಗಿಲ್ಲ. ಇನ್ನು ಮತ್ತೆ ಇಡೀ ಕೀರ್ತನೆಯನ್ನು ಉದಾಹರಿಸಿದೆ ಇಲ್ಲಿಯೇ ಹೇಳಿ ಚರ್ಚಿಸಬಹುದಾದ ಮತ್ತೊಂದು ಮಹತ್ವದ ಕೀರ್ತನೆ ‘ಹೂವ ತರುವರ ಮನೆಗೆ ಹುಲ್ಲ ತರುವೆ’ ಎಂಬುದು. ಇದರಲ್ಲಿ ಎರಡೂಕಡೆ ರಾಗ ನಿರ್ದೇಶನ ಕಾಂಬೋದಿಯೇ ಆಗಿದ್ದರೂ ತಾಳದಲ್ಲಿ (ಒಂದು ಕಡೆ ಆಟ, ಇನ್ನೊಂದು ಕಡೆ ಝಂಪೆ) ಮತ್ತು ಇಡೀ ಕೀರ್ತನ ಶರೀರದಲ್ಲಿ ಅಂತರ ತುಂಬ ಇದೆ; ಆದರೆ ಹಾಡಿನ ಒಟ್ಟು ಆಂತರ್ಯ ಒಂದೇ ಎನಿಸಿದೆ. ಇದೇ ರೀತಿಯಾಗಿ ‘ಈತನಿಗೆ ವಾಸುದೇವನು’ ಮತ್ತು ‘ಈತ ಮುಖ್ಯ ಪ್ರಾಣನಾಥ’ ಎಂಬ, ಕ್ರಮವಾಗಿ ಈ ಇಬ್ಬರ, ಕೀರ್ತನೆಗಳ ಆದಿಯಲ್ಲಿರುವ ಸಾಮ್ಯ ಅನಂತರದ ಚರಣಗಳಲ್ಲಿ ಕಾಣದೆ ಹೋದರೂ, ಒಟ್ಟು ಆಶಯ ಒಂದೇ ಮೂಲಕ್ಕೆ ದುಡಿಯುವಂತಿದೆ. ಹೀಗೆ, ಈ ಪಟ್ಟಿಯನ್ನು ಇನ್ನಷ್ಟು ಉದಾಹರಣೆಗಳನ್ನಿತ್ತು ಪುಷ್ಟಿಗೊಳಿಸಲು, ಸಾಕಷ್ಟು ಗ್ರಾಸ ಸಿಗುತ್ತದೆಂಬೊಂದು ಸೂಚನೆಯನ್ನು ಮುಂದಿನ ಅನ್ವೇಷಕರ ಮಡಿಲಿಗೆ ಹಾಕಬಹುದು. ಈ ನಿದರ್ಶನಗಳನ್ನು ನಿಲ್ಲಿಸಿ, ಸಮಾರೋಪ ರೂಪದ ಕೆಲವು ತೀರ್ಮಾನಗಳಿಗೆ ತೊಡಗುವುದಕ್ಕೆ ಮುಂಚೆ ಇನ್ನೊಂದು ಉದಯರಾಗವನ್ನು ಪ್ರಸ್ತಾಪಿಸಬೇಕಾಗಿದೆ: ಈ ಕಡೆಗೆ ನನ್ನದು ಗಮನ ಸೆಳೆದು ಮಾಹಿತಿಕೊಟ್ಟವರು ಡಾ. ಕಮಲಾ ಹಂಪನಾ.
ದಾ. ಕಮಲಾಹಂಪನಾ ಅವರು ತಮ್ಮ ನಿಬಂಧ “ತರಂಗ ಭಾರತ- ಒಂದು ಅಧ್ಯಯನ” ದಲ್ಲಿ ಪರಮದೇವ ಕವಿಯು ತನ್ನ ಕಾವ್ಯದಲ್ಲಿ ಅಳವಡಿಸಿಕೊಂಡಿರುವ, ಪುರಂದರದಾಸರ ಹೆಸರಿನಲ್ಲೂ ಅಚ್ಚಾಗಿರುವ, ಒಂದು ಉದಯರಾಗದ ಆಕರದತ್ತ ಗಮನ ಸೆಳೆದಿದ್ದಾರೆ: ಅದು ‘ದ್ರೌಪದೀ ಮಾನ ಸಂರಕ್ಷಣ’ ಎಂಬ ಹೆಸರಿಲ್ಲಿದೆ, ೧೫ ಷಟ್ಪದಿ ಪದ್ಯಗಳಿವೆ. ಇದು ಕೆಲವು ಹಸ್ತ ಪ್ರತಿಗಳಲ್ಲಿ ‘ಮಂಗಳಂ ಶ್ರೀಯರಸ ಪುರಂದರ ವಿಠಲಗೆ’ ಎಂದೂ, ಕೆಲವದರಲ್ಲಿ ‘ಮಂಗಳಂ ಸಿರಿಕಾಗಿ ನೆಲೆಯಾದಿ ಕೇಶವಗೆ ಎಂದೂ ಕಡೆಯ ನುಡಿಯಲ್ಲಿದ್ದು ಸಂಶೋಧಕರ ಆಖ್ಯೆರು ತೀರ್ಮಾನಕ್ಕೆ ಇನ್ನೂ ದಾರಿ ಕಾಯುತ್ತಿದೆ. ಪುರಂದರ ಹಾಉಗಳ ಸಂಕಲನದಲ್ಲಿ, ಇದು ಅವರ ರಚನೆಗೆ ಸೇರಿದ್ದೆಂಬಂತೆ, ಈ ಉದಯರಾಗ ಪದ್ಧತಿಯ ಪ್ರಕರಣವೂ ಸೇರ್ಪಡೆ ಯಾಗಿದೆ; ಹಲವು ಸಂಪಾದಕರುಗಳ ಆವೃತ್ತಿಗಳಲ್ಲಿ ಹೀಗೆ ಸೇರಿಕೊಂಡು ಇದು ಪುರಂದರರದೇ ಇರಬೇಕೆಂಬ ಪ್ರತೀತಿ ನಿಂತುಬಿಟ್ಟಿದೆ. ಪರಮದೇವ ಕವಿಯೂ ಇದನ್ನು ಪುರಂದರರಿಂದಲೇ ಎತ್ತಿ ಹಾಕಿದ್ದಾನೆಂದು ತಾವು ಮೊದಲು ಭಾವಿಸಿ ಬರೆದುದಾಗಿಯೂ, ಈಗ ಈ ಹಾಡು ಕನಕದಾಸರದೇ ಎಂದು ತಮಗೆ ಖಾತ್ರಿಯಾಗಿದ್ದು, ಹಿಂದೆ ತಳೆದ ನಿಲುಮೆಯನ್ನು ಪೂರ್ತಿ ಬದಲಾಯಿಸಿ ಕೊಂಡಿರುವುದಾಗಿಯೂ, ಡಾ. ಕಮಲಾ ಹಂಪನಾ ಸ್ಪಷ್ಟಪಡಿಸಿದ್ದಾರೆ. ಆದರೆ ಈ ವಿಚಾರದಲ್ಲಿ ಕರ್ನಾಟಕ ಸರ್ಕಾರದ ‘ಪುರಂದರ ಸಾಹಿತ್ಯ ದರ್ಶನ’ (೧೯೮೫) ಸಂಪುಟ ನಾಲ್ಕರಲ್ಲಿ (ಪುಟ. ೨೨) ‘ಇದನ್ನು ಕನಕದಾಸರದ್ದೆಂದೂ ಹೇಳುವುದಿದೆ’ ಎಂದು ಅಡ್ಡಗೋಡೆಯ ಮೇಲೆ ದೀಪವಿಡಲಾಗಿದೆ. ಆದರೆ ಬಿ. ಶಿವಮೂರ್ತಿಶಾಸ್ತ್ರಿಗಳು ಇದು ಕನಕದಾಸರು ರಚನೆಯೆಂದು ಕಡಾಕಂಡಿತವಾಗಿ ಹೇಳಿದ್ದಾರೆ.
ಈ ದಿಕ್ಕಿನಲ್ಲಿ ಚಿಂತನೆಯನ್ನು ಮಸೆದು ನಿಲ್ಲಿಸಿದ ಆದ್ಯರಲ್ಲಿ ಬೆಟಗೇರಿ ಕೃಷ್ಣಶರ್ಮರನ್ನು ಮೊದಲು ನೆನೆಯಬೇಕು. ಇದರ ಸಂಬಂಧವಾಗಿ ಅವರ ಹೇಳಿಕೆ ಹೀಗಿದೆ: “ಪುರಂದರ ದಾಸರ – ಕನಕದಾಸರ ಕೊಲವೊಂದು ಗೀತಗಳು ಪರಸ್ಪರ ಅಂಕಿತಗಳನ್ನು ಬದಲಿಸಿಕೊಂಡು ಮುದ್ರಿತವಾಗಿವೆ. ಇವುಗಳ ನಿಜವಾದ ಕರ್ತೃಗಳಾ ರೆಂಬುದನ್ನು ನಿರ್ಣಯಿಸುವುದಕ್ಕೆ ಪ್ರಾಚೀನ ಹಸ್ತ ಪ್ರತಿಗಳೇ ನಮಗೆ ಸಹಕಾರ ನೀಡಬಲ್ಲುವು. ಆ ಸಹಕಾರವನ್ನು ಉಪಯೋಗ ಮಾಡಿಕೊಂಡುದರಿಂದಲೇ ಈ ಸಂಕಲನದಲ್ಲಿ, ಪುರಂದರದಾಸರವೆಂದು ಪ್ರಚಾರದಲ್ಲಿರುವನಾಲ್ಕಾರು ಹಾಡುಗಳು, ಕನಕದಾಸರವೆಂಬ ನಂಬುಗೆಗೆ ಪಾತ್ರವಾಗಿ, ಇದರಲ್ಲಿ ಅಚ್ಚಾಗಿವೆ. ಇದಕ್ಕೆ ಮುಖ್ಯವಾದ ಉದಾಹರಣೆಯನ್ನು ಹೇಳಬೇಂಕೆಂದರೆ, ದ್ರೌಪದೀ ಮಾನಸಂರಕ್ಷಣೆಯ ಉದಯರಾಗದ ದೀರ್ಘಕವನ ಅಥವಾ ಖಂಡಕಾವ್ಯ. ಇದು ಎಲ್ಲ ಹಸ್ತಪ್ರತಿ ಗಳಲ್ಲಿಯೂ ಕನಕದಾಸರ ಅಂಕಿತದಿಂದಲೇ ಕೂಡಿರುವುದು”. (ಕನಕದಾಸರ ಭಕ್ತಿ ಗೀತೆಗಳು; ಸಮಾಜ ಪುಸ್ತಕಾಲಯ, ಧಾರವಾಡ, ೧೯೬೫, ಪುಟ. ೫) ಈ ಅಂಶವನ್ನು, ಅದೇ ಪುಸ್ತಕದಲ್ಲಿ ಮುಂದುವರಿದು, ಇನ್ನೊಂದುಕಡೆ ಮತ್ತೆ ಪ್ರಸ್ತಾಪಿಸುತ್ತ ಹೇಳಿರುವ ಮಾತುಗಳಿವು: “ಈ ಸಂಕಲನದಲ್ಲಿ ಪ್ರಕಟವಾಗಿರುವ ‘ವಾಸುದೇವಾಯ ನಮೋ’ ಎಂಬ ದ್ರೌಪದಿಯ ಮಾನರಕ್ಷಣೆಯ ಕೃತಿಯೂ ಒಂದು ಖಂಡ ಕಾವ್ಯದಂತಿದೆ. ಕುಮಾರವ್ಯಾಸಕವಿಯ ಈ ಕಥಾಭಾಗದೊಂದಿಗೆ ಕನಕದಾಸರ ಈ ಕೃತಿಯನ್ನು ಹೋಲಿಸಿ ನೋಡಿದರೆ, ಕನಕದಾಸರು ಕುಮಾರವ್ಯಾಸಕವಿಯ ಕೃತಿಯಿಂದ ಪ್ರಭಾವಿತರಾಗಿದ್ದಾರೆಂಬುದು ಕಂಡುಬಾರದಿರದು” (-ಅದೇ-; ಮುನ್ನುಡಿ, ಪುಟ ೧೭-೧೮).
ಕೆಲವು ಅಂಶಗಳು ಇಲ್ಲಿ ಸ್ಪಷ್ಟಗೊಳ್ಳಬೇಕಾಗಿವೆ, ಬೆಟಗೇರಿಯವರ ಪ್ರಾಂಜಲ ವಿವೇಚನೆ ಸ್ತುತ್ಯಾರ್ಹವಾದುದು. ಅವರು ಕನಕದಾಸರ ಹಾಡುಗಳನ್ನೂ, ಪುರಂದರದಾಸರ ಹಾಡುಗಳನ್ನೂ ಶ್ರದ್ಧೆಯಿಂದ ಸಂಪಾದಿಸಿ ಪ್ರಕಟಿಸಿದ್ದಾರೆ; ಉಪಲಬ್ಧಹಸ್ತಪ್ರತಿಗಳಲ್ಲಿ ಕೆಲವನ್ನು ಆಧರಿಸಿ ಪಾಠಪರಿಷ್ಕರಣ ಮಾಡಿದ್ದಾರೆ. ಕನಕದಾಸರದಲ್ಲವೆಂದು ಅಚ್ಚಾಗಿರುವ ಕೆಲವು ಹಾಡುಗಳು ಅವರವಲ್ಲವೆಂದು ತಿಳಿದು, ಅಂತಹ, ಅಂದರೆ ಅವರವಲ್ಲದ ಕೀರ್ತನೆಗಳನ್ನು ತಮ್ಮ ಸಂಕಲನದಲ್ಲಿ ಸೇರಿಲ್ಲವೆಂದು ಸ್ಪಷ್ಟವಾಗಿ ಅರಿಕೆಮಾಡಿದ್ದಾರೆ (-ಅದೇ-; ಪುಟ. ೪). ಅಷ್ಟೇ ಅಲ್ಲದೆ ಸಂಪಾದಕರಾಗಿ ಅವರು ಗಂಟೆ ಹೊಡೆದಂತೆ ಹೀಗೆ ಹೇಳಿದ್ದಾರೆ: “ಕನಕದಾಸರ ವಲ್ಲದ ಹಾಡುಗಳನ್ನು ಈ ಸಂಕಲನಲ್ಲಿ ಒಂದನ್ನೂ ತೆಗೆದುಕೊಂಡಿಲ್ಲ” (-ಅದೇ-; ಮುನ್ನುಡಿ ಪುಟ. xxix). ಹೀಗೆ ಹೊಣೆಯನ್ನು ಹೊತ್ತು ಅವರು ಹೊರತಂದ ಕನಕದಾಸರ ಹಾಡುಗಳ ಕಟ್ಟಿನಲ್ಲಿ ಇದುವರೆಗೆ ನಾನು ಉದಾಹರಿಸಿದ ಹಾಡುಗಳು, ವರಕವಿಗಳ ಮುಂದೆ ಎಂಬುದನ್ನು ಬಿಟ್ತು, ಸೇರ್ಪಡೆಯಾಗಿವೆ: ಅದರಿಂದ ಅ ಕೀರ್ತನೆಗಳೆಲ್ಲ ಕನಕದಾಸರ ರಚನೆಯೆಂದು ಅವರು, ಪರೀಶೀಲಿಸಿ ಕೈಗೊಂಡ ನಿರ್ಣಯವಾಗಿ, ಒಪ್ಪಿದ್ದಾರೆ. ಹೀಗಿದ್ದೂ ಇಂದಿಗೂ ಆ ಹಾಡುಗಳು ಪುರಂದರದಾಸರ ಹಾಡುಗಳೆಂದೇ ಹೊಸ ಪ್ರಕಟಣೆಗಳಲ್ಲಿ ರಾರಾಜಿಸುತ್ತ ಮುಂದುವರಿಯುತ್ತಿರುವುದೇಕೆ? ಸಂಪಾದಕರಾಗಿ ಅಷ್ಟು ಜವಾಬ್ದಾರಿಯಿಂದ ಕಾರ್ಯ ನಿರ್ವಹಿಸಿದ ಬೆಟಗೇರಿಯವರು ಕೂಡ, ‘ಪುರಂದರದಾಸರವೆಂದು ಪ್ರಚಾರದಲ್ಲಿರುವ ನಾಲ್ಕಾರು ಹಾಡುಗೌ ಕನಕದಾಸರ ವೆಂಬ ನಂಬುಗೆಗೆ ಪಾತ್ರವಾಗಿ’ ವೆ ಯೆಂದು (-ಅದೇ-; ಪುಟ.೫) ಮೊಗಂ ಆಗಿ ಹೇಳಿದರೇ ಕೊರತು, ಆ ಒಗಟು ಬಿಡಿಸಿ ಇಂತಿಂತಹ ಹಾಡುಗಳೇ ಅವು – ಎಂದು ಡಣಾಡಂಗುರವಾಗಿ ಹೇಳಲಿಲ್ಲ. ನಾನು ಈ ಸಂಪ್ರಬಂಧದಲ್ಲಿ ಆ ಕೆಲಸ ಮಾಡಿ, ಎಲ್ಲರನ್ನೂ ಹುಡುಕಿ ತೆಗೆದು ಉದಾಹರಿಸಿದ್ದು ಇದೇ ಕಾರಣಕ್ಕಾಗಿ.
ಈಗ ಮುಖ್ಯವಾದ ಪ್ರಶ್ನೆಗೆ ಉತ್ತರ ಕಂಡುಕೊಳ್ಳುವ ಶೋಧನಕಾರ್ಯ ನಡೆಯಬೇಕಾಗಿದೆ. ಪುರಂದರದಾಸರ ಕೀರ್ತನೆಗಳನ್ನು ಕನಕದಾಸರ ಹಾಡನ್ನಾಗಿಸುವ ಅಥವಾ ಅದರ ತದ್ವಿರುದ್ಧ ಪ್ರಕ್ರಿಯೆಗಳಲ್ಲಿ ಹೆಚ್ಚು ಸಾಧ್ಯತೆ, ಸಂಭಾವ್ಯತೆ ಇರುವುದು ಯಾವುದು? ಮೂಲ ಅಥವಾ ಮೊದಲ ರಚಬೆಯಾರದು ಅಥವಾ ಯಾವುದು? ಒಬ್ಬರ ಅಂಕಿತವನ್ನು ತೆಗೆದು ಇನ್ನೊಬ್ಬರ ಅಂಕಿತವನ್ನಿಟ್ಟು ಈ ಅದಲುಬದಲು ಮಾಡುವ ಕೆಲಸ ಯಾವಾಗ ಆರಂಭವಾಯಿತು? ಯಾರಿಂದ, ಯಾಕಾಗಿ ಈ ಕರ್ತೃತ್ವ ವ್ಯತ್ಯಾಸ ತೋರಿಸುವ ಕೆಲಸ ನಡೆಯಿತು? ಈ ಬಗೆಯ ಮೂಲಭೂತವಾದ ಸಂಶಯಗಳು ಸಂಶೋಧಕರನ್ನು ಕಾಡುತ್ತವೆ. ಈ ಬಗ್ಗೆ ವಿವೇಚಿಸುವವರೆಲ್ಲ ನೆನಪಿಡುವ ಒಂದು ಸಂಗತಿಯಿದೆ; ಪುರಂದರ-ಕನಕದಾಸ ಇಬ್ಬರೂ ಶ್ರೇಷ್ಠ ಸಂತರು, ದಾಸವರೇಣ್ಯರು; ಪರಮಜ್ಞಾನಿಗಳಾದ ಪುರಂದರ ಕನಕದಾಸರಲ್ಲಿ ಕೃತಿ ಚೋರತನ ಕಲ್ಪಿಸುವುದು ನಮ್ಮ ಅಜ್ಞಾನವಾದೀತು. ಈ ಅಶ್ವಿನೀ ದೇವತೆಗಳ ವಿಚಾರವಾಗಿ ಇಂಥ ಆರೋಪ ಮಾಡುವುದಿರಲಿ, ಹಾಗೆ ಆಲೋಚಿಸುವುದು ಕೂಡ ಅಪರಾಧವಾಗಬಹುದು. ಏಕೆಂದರೆ ಅವರಿಬ್ಬರಲ್ಲೂ ಅಂಥ ಪ್ರತಿಭಾದಾರಿದ್ರ್ಯವಿರಲಿಲ್ಲ; ಕ್ಷಣದಲ್ಲಿ, ನಿಂತ ನಿಲುವಿನಲ್ಲಿ, ಹೊಸ ಕೀರ್ತನೆ ಕಟ್ಟಿ ಹಾಡುವ ಸ್ಫೂರ್ತಿ ಪ್ರತಿಭಾಶಕ್ತಿಗಳಿದ್ದುವು: ಇವರಲ್ಲಿ ಒಬ್ಬರು ಇನ್ನೊಬ್ಬರ ಕೀರ್ತನೆಗಳನ್ನು, ಕೇವಲ ಅಂಕಿತವನ್ನು ಬದಲಾಯಿಸಿಕೊಳ್ಳುವುದರ ಮೂಲಕ, ಅಲ್ಲೊಂದು ಇಲ್ಲೊಂದು ಮಾತೊ ಸಾಲನ್ನೂ ವ್ಯತ್ಯಾಸಗೊಳಿಸಿ, ತಮ್ಮದನ್ನಾಗಿಸಿಕೊಂಡರೆಂದು ತಿಳಿಯುವುದಕ್ಕೆ ಜಿಂಜರಿಕೆ ಇದೇ ಪ್ರಧಾನವಾದ ಕಾರಣ. ಎರವಲು ಸರಕಿನ ಬಂಡವಾಳದಿಂದ ಬಾಳಬೇಕಾದ ದಿವಾಳಿತನ, ಬಡತನ ಇಬ್ಬರಲ್ಲೂ ಇರಲಿಲ್ಲ.
ಸುಮಾರು ಹದಿನೇಳನೆಯ ಶತಮಾನದಲ್ಲೇ ಈ ಕೀರ್ತನೆಗಳನ್ನು ಹೀಗೆ ಕಲಸುಮೇಲೋಗರ ಮಾಡುವ ಕೆಲಸ ಆರಂಭವಾಗಿದೆಯೆಂದು ತೋರುತ್ತದೆ. ಇದನ್ನು ಇನ್ನಷ್ಟು ನಿರ್ದಿಷ್ಟಗೊಳಿಸಲು, ಈಗ ಲಭ್ಯವಿರುವ ತಾಳೆಗರಿಯ ಪ್ರಾಚೀನ ಹಸ್ತಪ್ರತಿಗಳನ್ನು ಆಧರಿಸಿದರೆ, ಸಾಧ್ಯವಿದೆ; ಮೊಟ್ಟಮೊದಲು ಯಾವ ಹಾಡನ್ನು ಹೀಗೆ ಬದಲಾಯಿಸಲಾಯಿತೆಂಬುದನ್ನೂ ಇಂಥ ಅಧಯ್ಯನದಿಂದ ಬಹಿರಂಗಗೊಳಿಸಬಹುದು. ಓಲೆಗರಿ/ಕಾಗದದ ಪ್ರಪ್ರಾಚೀನ ಹಸ್ತಪ್ರತಿಗಳ ಸಹಾಯದಿಂದಲೇ ಸೂರಿಗಳು ನಿರ್ಧರಿಸಿ ಹೇಳಬೇಕಾದ ಅಂಶಗಳು ಎರಡು. ಒಂದು, ಎಲ್ಲಿಯವರೆಗೆ ಕೀರ್ತನೆಗಳು ಸಂಕರಗೊಳ್ಳದೆ ಯಥಾಸ್ಥಿತಿ ಯಲ್ಲಿದ್ದುವು? ಎರಡು, ಯಾವಾಗ ಈ ಕೆಲಸ, ಕರ್ನಾಟಕದ ಯಾವ ಭಾಗದ ಹಸ್ತಪ್ರತಿಗಳಲ್ಲಿ ಪ್ರಾರಂಭವಾಯಿತು ಮತ್ತು ಇದಕ್ಕೆ ಬಲಿಯಾದ ಮೊದಲ ಕೀರ್ತನೆಗಳು ಯಾವುವು? ಇದು ಶುದ್ಧಾಂಗವಾಗಿ, ವಸ್ತುನಿಷ್ಠ ಪರಾಮರ್ಶೆಯಿಂದ ಪತ್ತೆಯಾಗಬೇಕಾದ ಕೆಲಸ. ಆ ದಿಕ್ಕಿನಲ್ಲಿ ಹೆಜ್ಜೆಯಿರಿಸಿದ ಆದ್ಯರು ಬೆಟಗೇರಿಯವರು; ಅದರಿಂದ, ಅವರು ಆಧರಿಸಿದ ಪ್ರತಿಗಳ ಸ್ವರೂಪ, ಕಾಲ- ಇದನ್ನೂ ಗಣನೆಗೆ ತಂದುಕೊಳ್ಳಬೇಕು.
ಈ ಸಮಸ್ಯೆಗೆ ಹಸ್ತಪ್ರತಿಗಳನ್ನು ಜಾಲಾಡಿ, ಜಾತಕ ಬಿಡಿಸಿ ನೋಡುವುದೊಂದೇ ಪರಿಹಾರವಲ್ಲ. ಇದಕ್ಕೆ ಸಾಮಾಜಿಕ, ಆರ್ಥಿಕ, ಶೈಕ್ಷಣಿಕ, ಧಾರ್ಮಿಕ ಮುಖಗಳೂ ಇವೆ. ಪುರಂದರರೂ ಕನಕದಾಸರೂ ಸಮಕಾಲೀನರಾದ ವಿಭೂತಿ ಪುರುಷರು. ಪುರಂದರರು-ಶೂದ್ರರು; ವೈಶ್ಯಕುಲ ಸಂಜಾತರಾಗಿದ್ದು ಆಮೇಲೆ ದಾಸರಾದ ಮಹಾಜ್ಞಾನಿ. ಕನಕದಾಸರೂ ದಲಿತರ ಅಂಚಿನಲ್ಲಿರುವ ಶೂದ್ರರು; ಕುರುಬರಾಗಿದ್ದು ದಾಸರಾದರು. ಅವರಿಬ್ಬರೂ ಹುಟ್ಟಿಬಂದ ಜಾತಿಕುಲದ ಹಿನ್ನೆಲೆಯಲ್ಲಿ ಪುರಂದರದಾಸರಿಗೆ ಅವರ ಕಾಲದ ದಾಸರ ಪರಿವಾರದೊಳಗೂ ದೇವಾಲಯಗಳಲ್ಲೂ ಸುಲಭ ಪ್ರವೇಶ ದೊರೆಯಿತು: ಕನಕದಾಸರು ಪಟ್ಟ ಬವಣೆಗೆ ಇಂದಿಗೂ ಕನಕನ ಕಿಂಡಿ ವ್ಯಥೆಯ ಕಥೆಯನ್ನು ಹೇಳುತ್ತಿದೆ. ಸಾಮಾಜಿಕವಾಗಿ ಇವರಿಬ್ಬರೂ ಶೂದ್ರರು; ಆರ್ಥಿಕವಾಗಿ ಕುರುಬರು ಹಿಂದುಳಿದವರು, ಶೈಕ್ಷಣಿಕವಾಗಿಯಂತೂ ಇಂದಿಗೂ ತುಂಬ ಕೆಳಗಿರುವ ಜನಾಂಗ. ಇವೆಲ್ಲದರ ಪರಿಣಾಮವಾಗಿ ದಾಸರ ಸಮುದಾಯದಲ್ಲಿ ಇವರಿಗಿದ್ದ ಸ್ಥಾನಮಾನಗಳ ಚಿತ್ರಣ ಮಸುಕು ಮಸುಕಾಗಿಯಾದರೂ ಕಂಡುಬರುತ್ತದೆ.
ಈ ಇಬ್ಬರು ದಾಸರಿಗೆ ಇದ್ದ ಸೃಜನಸಾಮರ್ಥ್ಯ, ಇವರು ರಚಿಸಿದ ಕೃತಿಗಳು, ಬರವಣಿಗೆಯ ಹಿನ್ನೆಲೆಗಳನ್ನು ನೋಡಿದಾಗ ಕನಕದಾಸರು ಹುಟ್ತುಕವಿಯೆಂಬುದು ನಿಶ್ಚಿತವಾಗುತ್ತದೆ. ಅವರ ಕಾವ್ಯಗಳನ್ನು ಒತ್ತಟ್ಟಿಗೆ ಸರಿಸಿ, ಕೇವಲ ಕೀರ್ತನೆಗಳನ್ನೇ ತನಿಯಾಗಿ ತೆಗೆದು ನೋಡಿದಾಗಲೂ, ಇಲ್ಲಿಯೂ ಉಳಿದ ಕೀರ್ತನಕಾರರದಕ್ಕಿಂತ, ಕನಕದಾಸರ ಹಾಡುಗಳಲ್ಲೇ ಕಾವ್ಯಾಂಶ ಅಧಿಕವೆಂಬುದು ಸಾಹಿತ್ಯ ವಿಮರ್ಶಕರು ಒಪ್ಪುವ ಮಾತು. ಹೀಗಿರುವಾಗ ಅವರು ಪುರಂದರದಾಸರ ಕೀರ್ತನೆಗಳನ್ನು ಅಲ್ಲಿ ಇಲ್ಲಿ ತಿದ್ದಿ ತಮ್ಮದನ್ನಾಗಿಸಿಕೊಳ್ಳುವುದೆಂಬುದು ಆಸಂಭಾವ್ಯ; ಮೇಲುವರ್ಗದವರ ಹಾಡುಗಳನ್ನು ಒಂದು ಸಿದ್ಧ ಮಾದರಿಯಾಗಿಟ್ಟುಕೊಂಡು ರಚಿಸುವಾಗ ಪ್ರಭಾವಗಾಢತರವಾಗಿ ಆಗಿರಬಹುದಲ್ಲವೆ ಎಂಬ ಪ್ರಶ್ನೆಯೂ ಕೇವಲ ತರ್ಕದ ಸ್ತರದಲ್ಲೇ ನಿಲ್ಲಬಹುದು.
ಈ ಇಬ್ಬರು ಯೋಗಪುರುಷರೂ ಹೀಗೆ ಒಬ್ಬರಿಂದೊಬ್ಬರು ಕೀರ್ತನೆಗಳನ್ನು ಕಳವು ಮಾಡುವ ಪ್ರವೃತ್ತಿಗೆ ದೂರವಾಗಿ, ಅತೀತರಾಗಿ ಉಳಿದರೆ ಇನ್ನು ಕದ್ದವರು ಯಾರು? ಇದು ಚಿಂತನೀಯವೆ. ನನಗೆ ತೋರುವ ಉತ್ತರವೆಂದರೆ, ಈ ಬಗೆಯಲ್ಲಿ ಕೀರ್ತನೆಗಳ ಅದಲು ಬದಲು ಕೆಲಸ ಮಾಡಿದವರು ಸಂಪ್ರತಿಕಾರರೇ ಇರಬೇಕೆಂಬುದು. ಅಂದರೆ ಹಸ್ತಪ್ರತಿಗಳನ್ನು ಸಿದ್ಧಪಡಿಸುವ, ಅಕ್ಷರವಿದ್ಯೆ ಬಲ್ಲ ಕೆಲವೇ ಕೆಲವು ಸ್ಥಾಪಿತ ಹಿತಾಸಕ್ತಿಗಳವರು, ತಾವು ತುಂಬ ಜಾಣರೆಂದು ಬುದ್ಧಿಯೋಡಿಸಿದ್ದರಿಂದ ಸಂಭವಿಸಿದ ಕೆಲಸವಿದು. ಹಾಗೆ ತಿದ್ದುವಾಗಲೂ ಒಂದು ಮಾನಸಿಕ ಪ್ರಕ್ರಿಯೆ ಸಂಭವಿಸಿದೆ: ಪುರಂದರದಾಸರ ಹಾಡುಗಳನ್ನು ತಿದ್ದುವ ಧಾರ್ಷ್ಟ್ಯ, ಮುಟ್ಟುವ ಧೈರ್ಯ ಎಲ್ಲಿಂದ ಬರಬೇಕು? ಆದರೆ ಕನಕದಾಸರ ಹಾಡುಗಳ ಅಂಕಿತವನ್ನು ತಿದ್ದಿ ಬದಲಾಯಿಸುವುದಕ್ಕೆ ಅವರಿಗೆ ಕೆಲವು ಅನುಕೂಲಗಳಿದ್ದವು : ಕನಕದಾಸರು ಹುಟ್ತಿ ಬೆಳೆದು ಬಾಳಿಬಂದ ವರ್ಗಸಮುದಾಯಕ್ಕೆ ಅಕ್ಷರದ ಬಾಗಿಲೂ, ಮೇಲು ಜಾತಿಯವರ ಮನೆ-ಮಂದಿರ-ಮಠಗಳ ಬಾಗಿಲೂ ಮುಚ್ಚಿದ್ದುವು. ಅವರ ವಿಚಾರದಲ್ಲೊಂದು ಅಸಡ್ಡೆ, ಅವರು ತಮ್ಮವರನ್ನೆಲ್ಲ ಮಿರಿ-ಮೀರಿಸಿ ಹೈಮಾಚಲೋನ್ನತವಾಗಿ ಬೆಳೆದರೆಂಬ ಅಸಹನೆ ಒಂದು ಹಿಡಮಂದಿಯಲ್ಲಿ ಹೆಡೆಯಾಡುತ್ತಿತ್ತು. ಈ ನಗ್ನಸತ್ಯವನ್ನೊಪ್ಪಿ ಕೊಳ್ಳಲು ಯಾವ ಹಿಂಜರಿಕೆಯೂ ಇರಬೇಕಾಗಿಲ್ಲ. ವಾಸ್ತವವಾಗಿ ಇಡೀ ದಾಸಸಾಹಿತ್ಯ ವೆಂದು ಯಾವ ಕೀರ್ತನಾದಿ ಸಾಹಿತ್ಯರಾಶಿಯನ್ನು ನಿರ್ದೇಶಿಸುತ್ತೇವೆಯೂ ಅದು. ಪುರಂದರ-ಕನಕರ ಹಾಡು/ಕೃತಿಗಳನ್ನು ಹೊರತುಪಡಿಸಿದರೆ ಉಳಿಯುವುದಾದರೂ ಏನು? ಬರೀ ಎಲುಬಿನ ಗೂಡು. ಅದರಲ್ಲೂ ಗಟ್ಟಿ ಕಾಳುಗಳಿರುವುದು ಹೆಚ್ಚಾಗಿ ಕನಕದಾಸರಲ್ಲಿಯೇ. ಹೀಗಾಗಿ ಅವರ ಒಂದೊಂದೇ ಹಾಡನ್ನು ಲಪಟಾಯಿಸಿ, ಅವರ ಹೊಳಪನ್ನು ತಗ್ಗಿಸುವ, ಅತ್ತ ಅವರ ಕ್ರುತಿರಾಶಿಯಿಂದ ಕದ್ದ ಕಳವಿನ ಮಾಲನ್ನು ಸೇರಿಸಿ ಇನ್ನೊಂದು ಕಡೆ ಬೆಳಕು ಹಾಯಿಸುವ ವ್ಯವಸ್ಥಿತ ಸನ್ನಾಹದಲ್ಲಿ, ಹುನ್ನಾರದಲ್ಲಿ ಒಬ್ಬರಾದರೂ ನಿರತರಾಗಿರದ ಹೊರತು ಈಗ ನಾವು ಕಾಣುವ ವ್ಯತ್ಯಾಸಗಳು ಘಟಿಸುತಿರಲಿಲ್ಲ.
ಶೈಲಿಯ ದೃಷ್ಟಿಯಿಂದಲೂ, ಕಾರ್ಯನಿರ್ವಹಣೆಯ ಆಧಾರದಿಂದಲೂ, ಪ್ರಸ್ತಾಪಿತ ವಸ್ತು – ವಿಷಯದ ಬಲದಿಂದಲೂ ಇದುವರೆಗೆ ಈ ಸಂಪ್ರಬಂಧದಲ್ಲಿ ಉದಾಹರಿಸಿ ಚರ್ಚಿಸಿದ ಹಾಡುಗಳಷ್ಟೂ ಕನಕದಾಸರದೇ ಎಂಬುದು ನನ್ನ ಖಚಿತ ಅಭಿಪ್ರಾಯವಾಗಿದೆ. ನನ್ನ ಗ್ರಹಿಕೆ ತಪ್ಪೆಂದು ವಿದ್ವಾಂಸರು ಸಾಧಾರವಾಗಿ ತೋರಿಸಿ ಸ್ಥಾಪಿಸಿದಲ್ಲಿ ಅವರ ಅಭಿಪ್ರಾಯಕ್ಕೆ ಗೌರವಾದರ ತೋರಿಸಲು ತಯಾರಿದ್ದೇನೆ.
ಚಂದ್ರಕೊಡೆ: ವಡ್ಡಾರಾಧನೆಯ ಮೂರು ಶ್ಲೋಕಗಳು
ವಡ್ದಾರಾಧನೆಯಲ್ಲಿ ಉದಾಹೃತವಾಗಿರುವ ಸಂಸ್ಕೃತ, ಪ್ರಾಕೃತ ಪದ್ಯಗಳು ಅನ್ಯತ್ರ ಎಲ್ಲೆಲ್ಲಿ ಬಂದಿವೆಯೆಂಬುದು ಸ್ವಾರಸ್ಯಕರ ಸಂಶೋಧನೆಯಾಗಿದೆ. ಇದು ಡಾ || ಆ.ನೇ. ಉಪಾಧ್ಯೆಯವರು ತೆರೆದ ದಾರಿ. ಈ ದಾರಿಯಲ್ಲಿ ಮತ್ತಷ್ಟು ದೂರ ಸಾಗಿದ ಮೇಲೆ ಬೆಳಕಿಗೆ ಬಂದ ಹೊಸ ಸಂಗತಿಗಳಲ್ಲಿ ಕೆಲವನ್ನು ದಾಖಲಿಸುತ್ತಾ ಬಂದಿದ್ದೇನೆ. ಆ ಲೇಖನಮಾಲೆಯಲ್ಲಿ ಮತ್ತೊಂದು ಕಂತು ಇಲ್ಲಿದೆ. ಇದರಲ್ಲಿ ದಾಖಲಿಸುತ್ತಾ ಬಂದಿದ್ದೇನೆ. ಆ ಲೇಖನಮಾಲೆಯಲ್ಲಿ ಮತ್ತೊಂದು ಕಂತು ಇಲ್ಲಿದೆ. ಇದರಲ್ಲಿ ವಡ್ಡಾರಾಧನಕಾರ ಉದಾಹರಿಸಿರುವ ಮೂರು ಸಂಸ್ಕೃತ ಶ್ಲೋಕಗಳು ಇತರ ಸಂಕಲನಗಳಲ್ಲಿಯೂ ಸೇರ್ಪಡೆಯಾಗಿರುವುದನ್ನು ತೋರಿಸಿದ್ದೇನೆ. ವಡ್ದಾರಾಧನ ಕಾರನು ಬಹುಜನ ಮನ್ನಣೆ ಪಡೆದು ಲೋಕಪ್ರಿಯವಾದ ಪದ್ಯಗಳನ್ನು ಆಯ್ಕೆಮಾಡಿರುವುದನ್ನು ಇದರಿಂದ ಅರಿಯಬಹುದು.
೧. ಸುಖಸ್ಯಾನಂತರಂ ದುಃಖ ದುಃಖಸ್ಯಾನಂತರಂ ಸುಖಂ
ಚಕ್ರವತ್ ಪರಿವರ್ತಂತೇ ದುಃಖಾನಿ ಚ ಸುಖಾನಿ ಚ ||
(ಈ ಶ್ಲೋಕದ ಎರಡನೆಯ ಸಾಲು ಅನ್ಯತ್ರ ಸುಖ-ದುಃಖೇ ಮನುಷ್ಯಾಣಾಂ ಚಕ್ರವತ್ ಪರಿವರ್ತತಃ- ಎಂದಿದೆ, ಅವೇ ಶಬ್ದಗಳಿದ್ದರೂ ಸ್ಥಳಾಂತರಗೊಂಡಿವೆ.) ವಡ್ದಾರಾಧನೆಯಲ್ಲಿ (ಪುಟ ೯೭) ಉಲ್ಲೇಖಗೊಂಡಿರುವ ಈ ಶ್ಲೋಕ ಸಿಗುವ ಇತರ ಕೃತಿಗಳು:
CS, II, ೪೮,.CSBD ೧೪೮, ab,dc. CSBI, ೨, ೫೦.
CSJ, 2, 48, CSC, ೨, ೪೯. CSC II, ೧೪೮.
CSB, II, ೧೪೭. CSLD ೨, ೪೮. CR, ೬, ೫೧.
CNP II. ೪೯. CPS, ೧೫೩, ೫೨. MBh, ೧೨, ೧೭೪, ೨೦.
GP, I, ೧೧೩, ೬೧, IS. ೭೦೮೬. Subh, ೧೮೧. Slt (OJ), ೭೬.
ShD(T), ೬೪. ಸೂರಹಾ, ೮ ೨೬೨.
೨. ರಾಜ್ಞಿ ಧರ್ಮಿಣಿ ಧರ್ಮಿಷ್ಠಾಃ ಪಾಪೇ ಪಾಪಸಮಾಶ್ರೀತಾಃ
ರಾಜಾನಮನುವರ್ತಂತೇ ಯಥಾ ರಾಜಾ ತಥಾ ಪ್ರಜಾಃ ||
(ಈ ಶ್ಲೋಕದ ಮೊದಲನೆಯ ಪಾದದ ಉತ್ತರಾರ್ಧ ‘ಪಾಪ ಸಮಾಶ್ರಿತಾಃ’ ಎಂಬುದಕ್ಕೆ ಭೋಜಪ್ರಬಂಧದಲ್ಲಿ ‘ಪರಾಃ ಸದಾ’ -ಎಂದೂ ಸೋಮದೇವನಲ್ಲಿ ಮತ್ತು ಚಾಣಕ್ಯಕೃತ ಶತಕಗಳಲ್ಲಿ ‘ಪಾಪಾಃ ಸಮೇ ಸಮಾಃ’ -ಎಂದೂ ಪಾಠ ಭೇದಗಳಿವೆ).
ವಡ್ಡಾರಾಧನೆಯಲ್ಲಿ (ಪುಟ ೧೧೮) ಬರುವ ಈ ಸಂಸ್ಕೃತ ಶ್ಲೋಕ ಉದಾಹೃತವಾಗಿರುವ ಇತರ ಕೃತಿಗಳು:
CS, II, ೨, ಪುಟ ೨೫೮
CS, XIII, ೭, ಪುಟ ೭೬
ಸುರಭಾ ೧೧೯, ಪುಟ ೧೪೫
ಸ್ವಾಮಿ ಸಮುದ್ದೇಶ,. ನೀತಿ ವಾಕ್ಯಾಮೃತ
ಬಲ್ಲಾಲ ಕವಿ, ಭೋಜ ಪ್ರಬಂಧ, ಪದ್ಯ ೪೪
ಸೋಮದೇವಸೂರಿ, ಯಶಸ್ತಿಲಕ ಸಂಪು
೩. ಧರ್ಮಾರ್ಥ ಕಾಮಮೋಕ್ಷಾಣಾಂ ಯಸ್ಯೈಕೋಪಿ ನ ವಿದ್ಯತೇ
ಅಜಾಗಲಸ್ತನಸ್ಯೈವ ತನ್ನ ಜನ್ಮ ನಿರರ್ಥಕಂ ||
ವಡ್ಡಾರಾಧನೆಯಲ್ಲಿ (ಪುಟ ೧೦೩) ಉದಾಹೃತವಾಗಿರುವ ಈ ಸಂಸ್ಕೃತ ಶ್ಲೋಕ ದೊರೆಯುವ ಇತರ ಕೃತಿಗಳು:
CV, III, ೭. CV, III, ೨೦. CS, II, ೯೫
ಸುಮಯೋಚಿತ ಪದ್ಯ ರತ್ನ ಮಾಲಿಕಾ
ಸುಭಾಷಿತ ಮಂಜರೀ, ಕಸಾಪ, ದ್ವಿಮು. ೧೯೮೦, ಪು. ೪೯೫
ಶತಕ ತ್ರಯಾದಿ ಸುಭಾಷಿತ ಸಂಗ್ರಹ, ೫೪೪
ಹೀಗೆಯೇ ವಡ್ಡಾರಾಧನೆಯ ಇನ್ನೂ ಕೆಲವು ಉದಾಹೃತ ಸಂಸ್ಕೃತ – ಪ್ರಾಕೃತ ಪದ್ಯಗಳ ಮೂಲಸೂಚನೆಗಳನ್ನೂ ವ್ಯಾಪಕ ಬಳಕೆಯನ್ನೂ ಗುರುತಿಸಬಹುದು. ಈ ಬಗೆಯ ತೌಲನಿಕ ಅಧ್ಯಯನದಿಂದ ಪ್ರಾಚೀನತೆಯೊಂದಿಗೆ ಪಾಠಾಂತರಗಳೂ ಬೆಳಕಿಗೆ ಬರುತ್ತವೆ.
ಸಂಕೇತ ಸೂಚಿ
C S : ಚಾಣಕ್ಯಸಾರ ಸಂಗ್ರಹಃ
CSBI : ಟೂಬಿಂಗನ್ ಹಸ್ತಪ್ರತಿ ಹಾಳೆ ಸಂಖ್ಯೆ ೫೯೮
CSB II : ಟೂಬಿಂಗನ್ ಹಸ್ತಪ್ರತಿ ಹಾಳೆ ಸಂಖ್ಯೆ ೫೯೯
CSBD : ಬೋಧಿ ಚಾಣಕ್ಯಮ್ (ಚಾಣಕ್ಯಸಾರ ಸಂಗ್ರಹಃ), (ಸಂ.) ಭ.ಸಿ.ದತ್, ಕಲಕತ್ತ, ೧೮೮೮
CSJ : ಲೈಡನ್ನಿನ ಪ್ರಾಧ್ಯಾಪಕರಾದ J.W. de Jong ಅವರ ಹಸ್ತಪ್ರತಿ
CSC I : ಕೇಂಬ್ರಿಡ್ಜ್ ವಿಶ್ವವಿದ್ಯಾಲಯದ ಗ್ರಂಥಭಂಡಾರ ಹಸ್ತಪ್ರತಿ ೧೫೩೯
CSC II : ಕೇಂಬ್ರಿಡ್ಜ್ ವಿಶ್ವವಿದ್ಯಾಲಯದ ಗ್ರಂಥಭಂಡಾರ ಹಸ್ತಪ್ರತಿ ೧೩೪೬
CSLd : ಲೈಡನ್ನಿನ ವಿಶ್ವವಿದ್ಯಾಲಯದ ಗ್ರಂಥಭಂಡಾರ ಹಸ್ತಪ್ರತಿ Lub/D ೧೨೨
CR : ಚಾಣಕ್ಯ ರಾಜನೀತಿ ಶಾಸ್ತ್ರ ಆವೃತ್ತಿ
CV : ವೃದ್ಧ ಚಾಣಕ್ಯ, textus ornatior version
CNP II : ಪ್ಯಾರಿಸ್ ವಿಶ್ವವಿದ್ಯಾಲಯದ ಹಸ್ತಪ್ರತಿ ೧೭೦೭೨-I(B)
CPS : ವೃದ್ಧ ಚಾಣಕ್ಯ. (ಸಂ) ಪಂ. ಶ್ರೀರಾಮ ಶಾಸ್ತ್ರಿ, ಕಲಕತ್ತ, ೧೭೭೭
MBh : ಮಹಾಭಾರತ, (ಸಂ)ಪ್ರತಾಪಚಂದ್ರರಾಯ್, ಕಲಕತ್ತ, ಮೂರನೆಯ ಆವೃತ್ತಿ, ೧೮೮೭=೮೮
GP : ಗರುಡ ಪುರಾಣ, (ಸಂ) ಜೀವಾನಂದ ವಿದ್ಯಾಸಾಗರ, ಕಲಕತ್ತ, ೧೮೯೦
IS : Indische 0spruche, Sanskrit 0and Deutsch0 heransgegeben Von 0O 0Bohtlingk.Zweitevermehrte0U.VerbesserteAnsgabel-III, St. Petersburg, 1870-1873
Subh : ಸುಭಾಷಿತ ರತ್ನಾರ್ಣವ, ಮೇಲಿನ IS ನಲ್ಲಿ ಉದಾಹೃತ
Slt (OJ) : ಶ್ಲೋಕಾಂತರ, ಜಾವಾದ ಪ್ರಾಚೀನ ನೀತಿ ಗ್ರಂಥ, (ಸಂ.) ಶಾರದಾರಾಣಿ. ದೆಹಲಿ, ೧೯೫೭
ShD (T) : ಪ್ರಜ್ಞ್ಯದಂಡ, ಲಿ-ತುಂಬ್ (ನಾಗಾರ್ಜುನ), (ಸಂ.) ಮೇಜರ್ ಡಬ್ಲ್ಯು.ಎಲ್. ಕ್ಯಾಂಪ್‍ಬೆಲ್, ಕಲಕತ್ತ, ೧೯೧೯ (ಟಿಬೆಟನ್)
ಸೂರಹಾ : ಸೂಕ್ತಿರತ್ನ ಹಾರ, (ಸಂ) ಕೆ. ಸಾಂಬವಶಿವಶಾಸ್ತ್ರಿ ತಿರುವನಂತಪುರ, ೧೯೩೮, ತಿರುವನಂತಪುರ ಸಂಸ್ಕೃತ ಮಾಲೆ, CXLI
ಸುರಭಾ : ಸುಭಾಷಿತ ರತ್ನ ಭಾಂಡಾಗಾರ, ನಿರ್ಣಯಸಾಗರ ಪ್ರಕಾಶನ, ಮುಂಬಯಿ, ಏಳನೆಯ ಮುದ್ರಣ, ೧೯೩೫
ಆಧಾರ ಮತ್ತು ನೆರವು : Canakya- Niti – Text – Tradition, (ed.) Ludwik Sternbach, Vol-I, Partl, 1963
ಚಂದ್ರಕೊಡೆ: ಕಾನೂ(ಣೂ)ರ್ಗಣ – ಒಂದು ಟಿಪ್ಪಣಿ
ಜೈನ ಮುನಿಗಳ ವಿವಿಧ ಗುಂಪುಗಳನ್ನು ಸಂಘ, ಅನ್ವಯ, ಗಣ, ಗಚ್ಛ, ಬಳಿ – ಎಂಬ ಜೈನ ಪಾರಿಭಾಷಿಕ ಶಬ್ದಗಳ ಸೇರ್ಪಡೆಯಿಂದ ನಿರ್ದೇಶಿಸುವ ಪರಿಪಾಟವಿದೆ: ದ್ರವಿಳ ಸಂಘ, ದೇವಸಂಘ, ನಂದಿ ಸಂಘ, ಪುನ್ನಾಟ ಸಂಘ, ಮೂಲ ಸಂಘ, ಸಿಂಹ ಸಂಘ; ಆರುಂಗಳಾನ್ವಯ ಕುಂದಕುಂದಾನ್ವಯ; ಕಾನೂರ್ಗಣ, ಬಲತ್ಕಾರಗಣ, ದೇಶೀ(ಯ) ಗಣ, ಸೇನಗಣ; ಪುಸ್ತಕಗಚ್ಛ, ಸರಸ್ವತೀ ಗಚ್ಛ; ಇಂಗುಳೇಶ್ವರ ಬ(ವ)ಳಿ – ಇತ್ಯಾದಿ. ಪುನ್ನಾಟ, ಇಂಗುಳೇಶ್ವರ ಮೊದಲಾದುವು ಸ್ಥಳವಾಚಕ ಶಬ್ದಗಳಾಗಿಯೂ, ಕುಂದಕುಂದ ಎಂಬುದು ವ್ಯಕ್ತಿ ವಾಚಕವಾಗಿಯೂ ಬಳಕೆಯಾಗಿವೆ. ಅಂದರೆ ಇವು ಆಯಾ ಸ್ಥಳ ಮೂಲವಾಗಿ ಮತ್ತು ವ್ಯಕ್ತಿಮೂಲವಾಗಿ ಪ್ರವರ್ತನ ಗೊಂಡಿವೆ; ಇಂತಹ ಇನ್ನೂ ಕೆಲವು ಪ್ರಯೋಗಗಳು ಶಾಸನಗಳಲ್ಲಿ ಸಿಗುತ್ತವೆ.
ಮೇಲೆ ಹೆಸರಿಸುವ ಗಣಗಳಲ್ಲಿ ಒಂದಾದ ಕಾನೂರ್ಗಣವನ್ನು ಕುರಿತು ಉಪಲಬ್ಧ ಮಾಹಿತಿಗಳನ್ನು ಸಂಕಲಿಸಿ ಪರಾಮರ್ಶಿಸುವುದು ಈ ಸಂಲೇಖನದ ಮುಖ್ಯ ಆಶಯ. ಶಾಸನ ಮತ್ತು ಕಾವ್ಯಗಳಲ್ಲಿ ಕಾನೂರು, ಕಾಣೂರು, ಕಣ್ಡೂರು, ಕಂಡೂರು, ಕಾಡೂರು, ಕಾಣಾರ್, ಕ್ರಾಣೂರ್, ಕ್ರಾನೂರ್ – ಮೊದಲಾದ ಸಂವಾದಿ ರೂಪಗಳು ಸಿಗುತ್ತವೆ. ಇವೆಲ್ಲ ಒಂದೇ ಮೂಲಕ್ಕೆ ಸೇರಿದ ಸಮಾನಾರ್ಥಕ ರೂಪಗಳು. ಇದರ ಸಂಸ್ಕೃತ ರೂಪ ಕಾಲೋಗ್ರಗಣ. ಇದು ಯಾಪನೀಯ ಶಾಖೆಗೆ ಸೇರಿದ ಒಂದು ಪ್ರಬಲವಾದ ಗಣವಾಗಿತ್ತೆಂದು ಮುಂದೆ ನಿರೂಪಿಸುವ ಆಧಾರಗಳಿಂದ ತಿಳಿದು ಬರುತ್ತದೆ. ಸಂವಾದಿ ರೂಪಗಳಲ್ಲಿ ಕಾನೂರ್ಗಣ ಎಂಬುದು. ಹೆಚ್ಚು ಪ್ರಸಾರ ಪಡೆದಂತೆ ತೋರುತ್ತದೆ; ಪೊನ್ನ ಮೊದಲಾದ ಕವಿಗಳು ಪುರಸ್ಕರಿಸಿರುವ ಶಬ್ದರೂಪವೂ ಇದೇನೆ.
ಮೊದಲಿಗೇ ಹೇಳಬೇಕಾದ ಮಹತ್ವದ ಮಾತೆಂದರೆ, ಶ್ರವಣಬೆಳುಗೊಳದ ನೂರಾರು ಶಾಸನಗಳಲ್ಲಿ ಎಲ್ಲಿಯೂ ಯಾಪನೀಯ ಹಾಗೂ ಕಾನೂರುಗಣದ ಉಲ್ಲೇಖವಿಲ್ಲ ಎಂಬುದು. ಇದು ವಿಶೇಷವಾಗಿ ಗಮನಿಸಬೇಕಾದ ವಿಷಯ. ಇದಕ್ಕೆ ಇರಬಹುದಾದ ಐತಿಹಾಸಿಕ ಕಾರಣಗಳನ್ನು ಮುಂದೆ ಸೂಚಿಸಲಾಗುವುದು. ಯಾಪನೀಯ ಶಾಖೆಯ ವಿಚಾರವಾಗಿ ಬರೆದ ತಮ್ಮ ವಿದ್ವತ್ ಪೂರ್ಣವಾದ ಸಂಶೋಧನಾತ್ಮಕ ಲೇಖನದಲ್ಲಿ ವಿದ್ವಾಂಸರಾದ ಡಾ. ಆ. ನೇ. ಉಪಾಧ್ಯೆ ಅವರು, ಪ್ರಾಸಂಗಿಕವಾಗಿಯೇ ಆದರೂ, ಬಹು ಸಮರ್ಥ ರೀತಿಯಲ್ಲಿ ಕಾನೂರು ಗಣದ ಪ್ರಸ್ತಾಪ ಮಾಡಿದ್ದಾರೆ, ಮುಂದಿನ ಅಧ್ಯಯನಕ್ಕೆ ಅಗತ್ಯವಾದ ಪೀಠಿಕೆಯನ್ನು ಹಾಕಿದ್ದಾರೆ. ಅವರ ಸೂಚನೆಗಳನ್ನು ಇನ್ನಷ್ಟುಪೂರಕ ಸಾಮಗ್ರಿಯಿಂದ ಮುಂದುವರಿಸಿ, ಖಚಿತವಾದ ನೆಲೆಬೆಲೆಗಳಿಂದ ಕಾನೂರು ಗಣದ ಸ್ವರೂಪ ಮತ್ತು ಇತಿಹಾಸವನ್ನು ತೋರಿಸುವುದುಈ ಬರವಣಿಗೆಯ ಉದ್ದೇಶ.
ನನಗೆ ತಿಳಿದ ಮಟ್ಟಿಗೆ, ಇಡೀ ಕನ್ನಡ ಸಾಹಿತ್ಯದಲ್ಲಿ, ಕಾನೂರುಗಣವನ್ನೂ ಹೆಸರಿಸಿರುವ ಮೊತ್ತಮೊದಲಿಗನೆಂದರೆ ಪೊನ್ನಕವಿ (ಕ್ರಿ.ಶ. ೯೬೫), ಆತನ ಶಾಂತಿಪುರಾಣ ದಲ್ಲಿ (೧-೧೭) ಈ ಪದ್ಯವಿದೆ:
            ಕಾನೂರ್ಗಣ ಮುನಿಪತಿ ವಿ
ದ್ಯಾನಿಧಿ ಗುಣನಿಧಿ ದಯೈಕ ನಿಧಿ ಶುದ್ಧಯಶ
ಶ್ರೀನಿಧಿ ತಪೋಂಬುನಿಧಿ ಭುವ
ನಾನತಪದ ಕನಕಮಳನಮಳಿನ ಚರಿತಂ ||
ಪೊನ್ನಕವಿ ಕೊಡುವ ಗುರುಪರಂಪರೆಯಲ್ಲಿ ಅರ್ಹದ್ಬಲಿ, ಅರ್ಹಣಂದಿ, ವೀರಣಂದಿ, ಬೆಟ್ಟದ ದಾಮನಂದಿ, ಚಂದಿನಂದಿ ಮತ್ತು ಜಿನಚಂದ್ರ – ಈ ಮುನೀಂದ್ರರು ಕಾನೂರುಗಣದ ಪರಂಪರೆಯವರೆಂದು ತಿಳಿದುಬರುತ್ತದೆ. ಕವಿ ಪೊನ್ನನೂ ಇದೇ ಕಾನೂರುಗಣಕ್ಕೆ ಸೇರಿದ ಕುರುಳುಗಳಸವಣನೆಂದು ಶಾಸನಾಧಾರಗಳಿಂದ ಸ್ಪಷ್ಟವಾಗಿ ತಿಳಿದು ಬರುತ್ತದೆ. ಹಾಸನಜಿಲ್ಲೆ ಬೇಲೂರು ತಾಲ್ಲೂಕು ಹಳೆಯಬೀಡಿನ ಒಂದು ಶಾಸನದಲ್ಲಿ ಪೊನ್ನ ಕವಿಯ ಹೆಸರನ್ನು ‘ಪುಂನಮಯ್ಯ’ ಎಂದು ಹೇಳಿ, ಈ ಪುಂನಮಯ್ಯನ ಗುರು ಇಂದ್ರನಂದಿ ಆಚಾರ್ಯರೆಂದೂ ಅವರು ಕ್ರಾಣೂರ್ಗಣಕ್ಕೆ ಸೇರಿದವರೆಂದೂ ಹೇಳಿದೆ. ಪೊನ್ನನೂ ಶಾಂತಿಪುರಾಣದ ಕಡೆಯ ಭಾಗದಲ್ಲಿ (೧೨-೮೦) ಇಂದ್ರನಂದಿಯನ್ನು ನೆನೆಸಿದ್ದಾನೆ. ಶ್ರೀಮೂಲಸಂಘ ಕೊಂಡಕುಂದಾನ್ವಯ ಕ್ರಾಣೂರ್ಗಣ ತಿಂತ್ರಿಣೀಗಚ್ಛಕ್ಕೆ ಸೇರಿದ ತ್ರೈವಿದ್ಯ ಹೇಮಚಂದ್ರ ಆಚಾರ್ಯರೂ, ಅವರ ಶ್ರಾವಕ ಶಿಷ್ಯರಾದ ಅಡಕೆಯ ತಿಪ್ಪಣನೂ, ಅಡಕೆಯ ಪಾಯ್ಯನೂ ಸಲ್ಲೇಖನವ್ರತ ಪಡೆದು ಸಮಾಧಿ ಮರಣದಿಂದ ಮುಡಿಪಿದ್ದನ್ನು ಈ ಶಾಸನದ ತಿಳಿಸಿದೆ
[ಎ.ಕ ೯ (ರ) ಬೇ ೩೮೩ ಮತ್ತು ೧೨೬೬. ಹಳೇ ಬೀಡು]. ಇದೇ ಶಾಸನದಲ್ಲಿ ಕ್ರಾಣೂರ್ಗಣಕ್ಕೆ ಸೇರಿದ ಜೈನಾಚಾರ್ಯರ ಒಂದು ದೊಡ್ದ ಗುರುಶಿಷ್ಯ ಪರಂಪರೆಯ ಪಟ್ಟಿಯೇ ಸಿಗುತ್ತದೆ:
(ಕ್ರಾಣೂರ್ಗಣ)
ಜಟಾಸಿಂಹನಂದ್ಯಾಚಾರ್ಯ
|
ಇಂದ್ರ ನಂದ್ಯಾಚಾರ್ಯ (ಪುಂನಮಯ್ಯನ ಗುರುಗಳು)
|
ಗುನನಂದ್ಯಾಚಾರ್ಯ (ಗುಣರುಚಿ ಕ್ರಿತ)
|
ಜಿನಚಂದ್ರದೇವ
|
ಮೇಘಚಂದ್ರ ಸಿದ್ಧಾಂತ ದೇವ
|
ಕನಕ ಚಂದ್ರ ಸಿದ್ಧಾಂತದೇವ
|
ಮಾಧವ ಚಂದ್ರ ಸಿದ್ಧಾಂತದೇವ |
|
ಕನಕನಂದಿ ತ್ರೈವಿದ್ಯದೇವ
|
ಸಾಗರಚಂದ್ರ ಸಿದ್ಧಾಂತದೇವ
|
ಮಾಧವ ಚಂದ್ರದೇವ ||. ಸು. ೧೦೯೦
|
ಬಾಳಚಂದ್ರಸಿದ್ಧಾಂತದೇವ ಸು. ೧೧೩೦
|
ಬಾಳಚಂದ್ರ ತ್ರೈವಿದ್ಯದೇವ. ಸು. ೧೧೫೦
|
ನೇಮಿಚಂದ್ರಸಿದ್ಧಾಂತದೇವ. ಸು. ೧೧೭೫
|
ಜಾವಳಿಗೆಯ ಮುನಿಚಂದ್ರಸಿದ್ಧಾಂತದೇವ. ಸು. ೧೨೦೦
|
ಸಕಳಚಂದ್ರ ಭಟ್ಟಾರಕ ಸು. ೧೨೧೦
|
ಮಾಧವಚಂದ್ರತ್ರೈವಿದ್ಯ |||. ಸು. ೧೨೨೦
|
ಗಂಡವಿಮುಕ್ತ ಮಾಘನಂದಿ ಭಟ್ಟಾರಕ ಸು. ೧೨೩೦
|
ಹೇಮ ಚಂದ್ರ ತ್ರೈವಿದ್ಯ. ೧೨೬೦
ಈ ಶಾಸನದಲ್ಲಿ ಜಾವಳಿಗೆ (ಯ ಮುನಿಚಂದ್ರ ದೇವ) ಎಂಬುದು ವಿಶಿಷ್ಟ ಪ್ರಯೋಗ.
ಜಾವಳಿಗೆ, ಜಾಪುಲಿ, ಆಪುಲಿ – ಎಂಬುದು ‘ಯಾಪನೀಯ’ ಎಂಬ ಶಬ್ದರೂಪದ ಜ್ಞಾತಿ ರೂಪಗಳು (Cognates). ಸುಮಾರು ೩೫೦ ವರ್ಷಗಳ ದೀರ್ಘ ಗುರುಶಿಷ್ಯ ಪರಂಪರೆಯನ್ನು ದಾಖಲಿಸಿರುವ ಈ ಶಾಸನದಲ್ಲಿ ಯಾಪನೀಯ ಸಂಘದ ಸೂಚನೆಯೂ ಸೇರಿಕೊಂಡಿದೆ. ಕನ್ನಡದ ರತ್ನತ್ರಯರೂ ಜಿನಸಮಯದೀಪಕರೂ ಆದ ಪಂಪ ಪೊನ್ನ ರನ್ನರಲ್ಲಿ ಪೊನ್ನ – ರನ್ನ ಇಬ್ಬರೂ ಯಾಪನೀಯ ಸಂಘಕ್ಕೆ ಸೇರಿದವರು; ಅತ್ತಿಮಬ್ಬೆ ಕೂಡ ಇದೇ ಯಾಪನೀಯ ಸಂಘಕ್ಕೆ ಸೇರಿದ್ದು ೧೫೦೧ ಬಸದಿಗಳನ್ನು ಮಾಡಿಸಿದಳು. ಹೀಗೆ ಕನ್ನಡ ಸಾಹಿತ್ಯಕ್ಕೂ, ಕರ್ನಾಟಕದ ವಾಸ್ತು – ಶಿಲ್ಪ ಕ್ಷೇತ್ರಕ್ಕೂ ಯಾಪನೀಯರ ಕೊಡುಗೆ ಬಹಳದೊಡ್ದದು.
ಯಾಪನೀಯಸಂಘಕ್ಕೆ ಸೇರಿದ ಕಾಣೂರುಗಣದ ವಿಚಾರದಲ್ಲಿ ಕನ್ನಡಕವಿ ಗಳಿಗಿದ್ದ ಗೌರವಾದರಗಳು ಗಮನಿಕೆಗೆ ಅರ್ಹವಾಗಿದೆ. ಪೊನ್ನನಿಂದ ಪ್ರಾರಂಭವಾದ ಈ ಸ್ಮರಣೆ ಸುಮಾರು ೩೫೦ ವರ್ಷಗಳವರೆಗೆ ಅಕುಂಟಿತವಾಗಿ ಮುನ್ನಡೆದಿದೆ ಎಂಬುದು ತೌಲನಿಕ ಅಧ್ಯಯನದಿಂದಲೂ ಶಾಸನಾಧಾರಗಳಿಂದಲೂ ದೃಢಪಡುತ್ತದೆ. ಅಲ್ಲದೆ ಕಾಣೂರುಗಣದ ಆಚಾರ್ಯರ ವಿವರಗಳನ್ನು ಕಾಪಿಟ್ಟವರು ಕನ್ನಡ ಕವಿಗಳು ಮತ್ತು ಕನ್ನಡ ಶಾಸನಗಳು. ಈ ಎರಡು ಅಧಿಕೃತ ಮತ್ತು ವಿಶ್ವಸನೀಯ ಮೂಲಗಳಿಂದ ಸಿಗುವ ಸಾಮಗ್ರಿಯನ್ನು ಅಚಲಂಬಿಸಿಯೇ ಇದರದೊಂದು ಚಿತ್ರ ಮತ್ತು ಪರಂಪರೆಯನ್ನು ರೂಪಿಸಿಕೊಳ್ಳಬೇಕಾಗಿದೆ. ಇದುವರೆಗೆ ಸಂಚಯವಾಗಿರುವ ಆಚಾರ್ಯರ ಹೆಸರುಗಳನ್ನು ಕಾಲಾನುಕ್ರಮಣಿಕೆಯಿಂದ ಮತ್ತು ಭೌಗೋಳಿಕ – ಪ್ರಾದೇಶಿಕ ರೀತಿಯಿಂದ ವಿಂಗಡಿಸುವುದು ಸಾಧ್ಯವಾಗಿದೆ.
ಪೊನ್ನಕವಿಯ ತರುವಾಯ ಅವನ ಕವಿಶಿಷ್ಯರನ್ನನೂ ತನ್ನ ಅಜಿತಪುರಾಣ ಕಾವ್ಯದಲ್ಲಿ –
            ಶ್ರೀನೇಮಿಚಂದ್ರ ಮುನಿಗಳ್
ಕಾನೂರ್ಗಣ ತಿಲಕರವರ ಶಿಷ್ಯರ್ ಸದ್ವಿ
ದ್ಯಾನಿಳಯನಯ್ಯಣಯ್ಯಂ
ತಾನೋದಿಸೆ ಕುಶಲನಾದನಣ್ಣಿಗದೇವಂ || (೧೨-೨೧)
ಎಂಬುದಾಗಿ ಸ್ತುತಿಸಿದ್ದಾನಲ್ಲದೆ, ಅತ್ತಿಮಬ್ಬೆಯೂ ಮತ್ತು ಆಕೆಯ ಮಗನಾದ ಅಣ್ಣಿಗದೇವನೂ ಈ ಗುರುಶಿಷ್ಯ ಪರಂಪರೆಗೆ ನಡೆದುಕೊಳ್ಳುತ್ತಿದ್ದ ಸಂಗತಿಯನ್ನು ದಾಖಲಿಸಿದ್ದಾನೆ. ಇಲ್ಲಿ ಉಲ್ಲೇಖಿಸಲಾದ ನೇಮಿಚಂದ್ರಮುನಿ ಮತ್ತು ಸೂರಸ್ತಗಣದ ಕೌರೂರುಗಚ್ಛದ ಅರ್ಹನಂದಿ ಆಚಾರ್ಯರೂ ಅತ್ತಿಮಬ್ಬೆಯ ಮನೆತನದ ಗುರು ಪರಂಪರೆಯಲ್ಲಿ ಹೇಗೆ ಮುಖ್ಯರೆಂಬುದನ್ನು ಅನ್ಯತ್ರ ಸೂಚಿಸಿದ್ದೇನೆ [ನಾಗರಾಜಯ್ಯ, ಹಂಪ: ಕವಿವರ ಕಾಮಧೇನು : ೧೯೯೬ : ೫೦-೫೧].
ಜನ್ನಕವಿ ತನ್ನ ಅನಂತನಾಥ ಪುರಾಣದಲ್ಲಿ ಇಬ್ಬರು ಪ್ರಾಚೀನರಾದ ಕಾನೂರುಗಣದ ಆಚಾರ್ಯರನ್ನು ಒಂದು ತ್ರಿಪದಿ ಪದ್ಯದಲ್ಲಿ ನುತಿಸಿದ್ದಾನೆ.
            ವಂದ್ಯರ್ ಜಟಾಸಿಂಹಣಂದ್ಯಾಚಾರ್ಯ್ಯಾದ್ರೀಂದ್ರ
ನಂದ್ಯಾಚಾರ್ಯಾದಿ ಮುನಿಪರಾ ಕಾಣೂರ್ಗ
ಣಂದ್ಮರ್ ಪೃಥ್ವಿಯೊಳಗೆಲ್ಲಂ || (೧-೧೭)
ಮತ್ತು ಈ ಗಣದ ಇನ್ನೊಬ್ಬ ಆಚಾರ್ಯರನ್ನು ಕೆಳಕಂಡ ಕಂದಪದ್ಯದಲ್ಲಿ ಹೆಸರಿಸಿದ್ದಾನೆ:
            ಶ್ರೀಮತ್ಕಾನೂರ್ಗಣ ಚಿಂ
ತಾಮಣಿಗಳ್ ರಾಮಚಂದ್ರದೇವ ಮುನೀಂದ್ರ
ರ್ತಾಮೆಗಣ ಗುರುಗಳೆನಿಪ ಮ
ಹಾಮಹಿಮೆಗೆ ಜನ್ನನಂತು ನೋಂತವನಾವಂ || (೧-೨೫)
ಮೇಲ್ಕಂಡ ಎರಡು ಪದ್ಯಗಳಿಂದ ಜಟಾಸಿಂಹನಂದಿ, ಇಂದ್ರನಂದಿ ಮತ್ತು ರಾಮಚಂದ್ರ ಮುನಿ – ಈ ಮೂವರು ಕಾನೂರುಗಣದ ಮಹಾಮಹಿಮೆಯ ಮನ್ನಣೆ ಪಡೆದವರೆಂದು ತಿಳಿದು ಬರುತ್ತದೆ. ಜಟಾಸಿಂಹನಂದಿಯು ವರಾಂಗ ಚರಿತೆ ಎಂಬ ಸಂಸ್ಕೃತ ಕಾವ್ಯವನ್ನು ರಚಿಸಿದ್ದು ಸುಮಾರು ಏಳನೆಯ ಶತಮಾನದ ಕಡೆಯಲ್ಲಿ ಎಂಬ ಅಭಿಪ್ರಾಯವಿದೆ [ಉಪಾಧ್ಯೆ ಪೇಪರ್ಸ್ : ೧೯೮೩ : ೧೬೬]; ಇಂದ್ರ ನಂದಿ ಆಚಾರ್ಯನ ಕಾಲ ಹತ್ತನೆಯ ಶತಮಾನದ ಆದಿಭಾಗ. ಹೀಗಾಗಿ ಕಾನೂರುಗಣವು ಏಳನೆಯ ಶತಮಾನದ ವೇಳೆಗೆ ಪ್ರಸಿದ್ಧಿಪಡೆದಿತ್ತೆಂದು ನಿರ್ಧರಿಸಬಹುದಾಗಿದೆ. ಮಹಾಬಲಕವಿ (೧೨೫೪) ನೇಮಿನಾಥ ಪುರಾಣದಲ್ಲಿ ಜಟಾಸಿಂಹನಂದಿ ಮುನಿಯನ್ನು ಗೃದ್ಧಪಿಂಛವನ್ನು ಹಿಡಿದ ಆಚಾರ್ಯರಂದು ವರ್ಣಿಸಿರುವುದು ಪರಿಭಾವಿಸಬಹುದಾಗಿದೆ:
            ಧೈರ್ಯಪರ ಗೃದ್ಧಪಿಂಛಾ
ಚಾರ್ಯ ಚಟಾಸಿಂಹನಂದಿ ಜಗತೀಖ್ಯಾತಾ
ಚಾರ್ಯ ಪ್ರಭಾವಮತ್ಯಾ
ಶ್ಚರ್ಯಮದಂ ಪೊಗಱ್ವಡಬ್ಜಂಗಮಸಾಧ್ಯಂ || (೧-೧೪)
ದಿಗಂಬರ ಪಂಥದ ಗಣಭೇದಗಳಲ್ಲಿ ದೇಸಿಗಗಣವು ಹೆಚ್ಚು ಪ್ರಸಾರ ವ್ಯಾಪ್ತಿಯನ್ನು ಪಡೆದಿರುವಂತೆಯೇ ಯಾಪನೀಯ ಪಂಥದಲ್ಲಿಯೂ ಕಾನೂರುಗಣವೂ ಜನಪ್ರಿಯತೆಗಳಿಸಿದೆ. ಈ ಕಾನೂರು ಗಣವು ಮೂಲಸಂಘ ಹಾಗೂ ಕುಂದಕುಂದ ಅನ್ವಯದಲ್ಲಿಯೇ ಅಂತರ್ಗತ ವಾಗಿತ್ತೆಂಬುದು ನೆನಪಿಡಬೇಕಾದ ಅಂಶ. ಏಕೆಂದರೆ ಇದು ಈ ಯಾಪನೀಯ ಸಂಘದ ದಿಗಂಬರ ಸಂಘ ಪರಿವಾರದೊಳಗೆ ತೆಕ್ಕೆ ಹಾಕಿಕೊಂಡಿದ್ದ ಸಂಗತಿಗೆ ಸಾಕ್ಷಿಯಾದ ಮಾತು. ಶಾಸನದಲ್ಲಿಯೇ ಇದಕ್ಕೆ ಪುರಾವೆಯಾಗಬಲ್ಲ ಹೇಳಿಕೆಗಳಿವೆ:
ಶ್ರೀಮೂಲಸಂಘ ಕುಂದಕುಂದಾನ್ವಯ ಕಾಣೂರ್ಗ್ಗಣ
ತಿಂತ್ರಿಣೀಗಚ್ಛದ ಜವಳಿಗೆಯ ಮುನಿಭದ್ರ ಸಿದ್ಧಾನ್ತದೇವರ
ಶಿಷ್ಯ ಮೇಘಚಂದ್ರ ಸಿದ್ಧಾನ್ತದೇವ …..
ದೇಶೀಯ ಗಣದ ಬಸದಿ೪ಕ್ಕಂ ಕಾಣೂರ್ಗ್ಗಣದ ಬಸದಿ
ವೊಂದಕ್ಕಂ ಅನ್ತು ಪಞ್ಚ ಬಸದಿಗೆ ಸಮಾನ ………
[ಎ.ಕ. ೭ (ಪ.) ನಾಮಂ ೬೮ (ರಿ ೧೯೪೦-೩೩). ಸು. ೧೧೩೨. ದಡಗ (ಮಂಡ್ಯ ಜಿ / ನಾಮಂ ತಾ). ಪು. ೫೨. ಸಾಲುಃ ೨೫-೨೬ ಮತ್ತು ೩೩-೩೪]. ಈ ಶಾಸನದಲ್ಲಿ ಜವಳಿಗೆಯ ಮುನಿಭದ್ರ ಸಿದ್ದಾಂತದೇವನು ಯಾಪನೀಯ ಗುರು (ಜವಳಿಗೆ) ಎಂದು ಸ್ಪಷ್ಟೋಕ್ತಿ ಬಂದಿದೆ. ಇದಕ್ಕೆ ಪೂರಕವಾದ ಸಾಮಗ್ರಿ ತಿಪ್ಪೂರು ತೀರ್ಥಕ್ಕೆ ಸೆರಿದ ಶಾಸನಗಳಲ್ಲೂ ಸಿಗುತ್ತದೆಃ ಮೂರು ಶಾಸನ ದೃಷ್ಟಾಂತಗಳನ್ನು ನೋಡಬಹುದು-
೧. ಸ್ವಸ್ತಿವುಭಯ ಭಾಷಾ ಕವಿಚಕ್ರವರ್ತಿ ಕಂದರ್ಪದೇವರ ಮದವಳಿಗೆ ಸೊಂನಾ ದೇವಿಯರಮಗ ಕಾಣೂರ್ಗ್ಗಣ ತಿಳಕನುಮಪ್ಪ ಬಾಳ ಚಂದ್ರದೇವರುಂ ತಂಮಗುರುಗಳಿಗೆ ಪರೋಕ್ಷವಾಗಿ ಮಾಡಿದ ಪ್ರತಿಷ್ಟೆ [ಎ.ಕ. ೭ (ಪ) ಮದ್ದೂರು ೫೩ (ರಿ ೧೯೪೭ ರಿಂದ ೫೬-೨೧) ಅತೇದಿ. ತಿಪ್ಪೂರು. ಪು. ೨೮೨]
೨. ತಮ್ಮ ಗುರುಗಳು ಶ್ರೀ ಮೂಲಸಂಘದ ಕಾಣೂರ್ಗ್ಗಣದ ತಿಂತ್ರಿಣಿಕ ಗಚ್ಛದ ಶ್ರೀಮನ್ಮೇಘಚಂದ್ರ ಸಿದ್ಧಾಂತ ದೇವರ ಕಾಲಂ ಕರ್ಚ್ಚಿ ಧಾರಾಪೂರ್ಬ್ಬಕಂ ಮಾಡಿ ಬಿಟ್ಟ ದತ್ತಿ ||
[ಅದೇ, ಮದ್ದೂರು ೫೪ (೧೧೧ ಮವ ೩೧). ೧೧೧೭. ತಿಪ್ಪೂರು. ಪು. ೨೪೮]
೩. ಶ್ರೀಮೂಲಸಂಗದ (ಕುಂದಕುಂದಾನ್ವಯ) ಕ್ರಾನೂರ್ಗ್ಗಣದ ತಿಂತ್ರಿಣಿಕ ಗಚ್ಛದ ಧ್ಯಾನ ಧಾರಣ ಮೌನಾನುಷ್ಟಾಣ ಜಪ ಸಮಾಧಿ ಸೀಲ ಗುಣಸಮ್ಪನ್ನನೀ ಮೇಗ ಚಂದ್ರ ಸಿದ್ಧಾನ್ತದೇವರ ಶಿಷ್ಯರು ಕುಮುದ ಪಣ್ದಿತ ದೇವರ ಸಾಧರ್ಮಿಗಳು ಶ್ರುತ ಕೀರ್ತಿಪಣ್ದಿತ ದೇವರು. [ಅದೇ, ಮದ್ದೂರು ೧೦೬ (೧೧೧ ಮವ ೪೮) ೧೬೯೮(?) ಹಾಗಲಹಳ್ಳಿ. ಪು. ೩೧೯]. ಈ ಶಾಸನದ ತೇದಿ ೧೬೯೮ ಎಂಬುದು ತಪ್ಪಾಗಿದೆ. ಅಂತರ ಬಾಹ್ಯ ಪ್ರಮಾಣಾಧರಾಗಳಿಂದ ಈ ಶಾಸನದ ಕಾಲ ೧೧೩೭-೩೮ ಎಂದು ತೀರ್ಮಾನಿಸಬಹುದು. ಇಲ್ಲಿಯೇ ಹೇಳಬೇಕಾದ ಮತ್ತೆರಡು ಮುಖ್ಯವಾದ ಮಾತೆಂದರೆ, ಮದ್ದೂರು ಮಳವಳ್ಳಿ ಮಂಡ್ಯ ನಾಗಮಂಗ – ಈ ಪರಿಸರದಲ್ಲಿ ಯಾಪನೀಯ ಸಂಘದ, ಕಾನೂರುಗಣದ ಮತ್ತು ತಿಂತ್ರಿಣಿಗಚ್ಛದ ಪ್ರಾವಲ್ಯವಿದ್ದಿತೆಂಬುದು, ಮತ್ತು ಕಾಣೂರುಗಣಕ್ಕೆ ಸೇರಿದ ಬಸದಿಗಳೂ ಇದ್ದುವೆಂಬುದು.
ಕರ್ಣಪಾರ್ಯ ಕವಿ (ಸು. ೧೧೫೦) ತನ್ನ ನೇಮಿನಾಥಪುರಾಣ ಕಾವ್ಯದಲ್ಲಿ ಕಾಣೂರ್ಗ ಣದ ನೇಮಿಚಂದ್ರ ಮುನಿಯನ್ನು ಶ್ಲಾಘಿಸಿದ್ದಾನೆ:
            ನುತ ಕಾಣೂರ್ಗಣ ಸಿಂಹಪೀಠನಮಳ ಸ್ಯಾದ್ವಾದ ವಿದ್ಯಾಂಗವಿ
ಶ್ರುತ ಖಡ್ಗಂ ಶರದಿಂದಂ ನಿರ್ಮಳ ಯಶಶ್ೞತಾತಪತ್ರಂ ವಿರಾ
ಜಿತ ಸಚ್ಚಾರು ಚರಿತ್ರ ಚಾಮರಚಯಂ ನಿಂದಂ ತಪೋರಾಜ್ಯದು
ನ್ನತಿಯೊಳ್ ನೆಟ್ತನೆ ನೇಮಿಚಂದ್ರ ಮುನಿಪಂ ರಾಧ್ದಾಂತ ಚಕ್ರೇಶ್ವರಂ | (೧-೧೮)
ನೇಮಿಚಂದ್ರ ಮುನೀಶ್ವರರು ಸಿದ್ಧಾಂತ ಚಕ್ರವರ್ತಿಗಳು, ಪೂಜ್ಯವಾದ ಕಾಣೂರ್ಗಣವೆಂಬ ಯತಿಪರಂಪರೆಯ ಸಿಂಹಾಸನವನ್ನು ಏರಿದವರು. ನಿರ್ಮಲವಾದ ಸ್ಯಾದ್ವಾದ ವಿದ್ಯೆಯಲ್ಲಿ ಹರಿತವಾದ ಕತ್ತಿಯಂತೆ ನಿಶಿತವಾದ ಮತಿಯುಳ್ಲವರು, ಶರತ್ ಕಾಲದ ಬೆಳ್ದಿಂಗಳಂತೆ ನಿಷ್ಕಳಂಕವಾದ ಕೀರ್ತಿಯೆಂಬ ಬೆಳ್ಗೊಡೆಯನ್ನು ತಳೆದವರು, ಉಜ್ವಲವಾದ ಸದಾಚಾರವೆಂಬ ಚಾಮರಗಳ ಸಮೂಹವನ್ನು ಹೊಂದಿದವರು, ತಪಸ್ಸೆಂಬ ರಾಜ್ಯದಲ್ಲಿ ದೊಡ್ಡವರೆನಿಸಿದರು [ರಾಜ್ಯಕ್ಕೆ ಚಕ್ರವರ್ತಿ ಇದ್ದಂತೆ ತಪಸ್ಸಿಗೆ ಈ ಮುನಿಗಳು ಚಕ್ರವರ್ತಿಗಳೆಂಬುದು ಇಲ್ಲಿ ಆಶಯ; ಚಕ್ರವರ್ತಿಯ ಸಿಂಹಾಸನ ಮೊದಲಾದ ಚಿಹ್ನೆಗಳು ಈ ಯತಿಗೂ ಇವೆ.]. ಕಮಲಭವ ಕವಿಯೂ (೧೨೩೫) ಶಾಂತೀಶ್ವರ ಪುರಾಣದಲ್ಲಿ ಕಾಣೂರು ಗಣದ ಭಾನುಕೀರ್ತಿ ಮಲಧಾರಿ ಯೋಗೀಶ್ವರನ ವ್ಯಕ್ತಿತ್ವವನ್ನು ಚಿತ್ರಿಸಿದ್ದಾನೆ:
            ಭುವನಾನೀಕಮನೇಕಬಾಣಮುಖದಿಂ ಗೆಲ್ದುನ್ಮದೋಚ್ಚಿತ್ತ ಕಂ
ತುವನೆಳಟ್ಟಿದನಿಂತುಮಲ್ಲದೆಯುಮಂ ಕ್ರೋಧಾದಿ ವಿದ್ವಿಷ್ಟವ
ರ್ಗವನಾ ಶಾಂತಿಯಿನಿಂತಿದಚ್ಚರಿ ಕರಂ ಕಾರ್ಣೂರ್ಗಣಾಂಭೋಧಿ ಭಾ
ನುವೆನಿಕ್ಕುಗ್ಗದ ಭಾನುಕೀರ್ತಿ ಮಲಧಾರಿಖ್ಯಾತ ಯೋಗೀಶ್ವರಂ || (೧-೪೨)
ಕಾಣೂರ್ಗಣ ಸಮುದ್ರಕ್ಕೆ ಸೂರ್ಯನೆನಿಸಿದ ಶ್ರೇಷ್ಠನಾದ ಭಾನುಕೀರ್ತಿ ಎಂಬ ಲಮಧಾರಿ ಯೋಗೀಶ್ವರನು, ಸಕಲ ಲೋಕಗಳನ್ನು ತನ್ನ ಒಂದೇ ಒಂದು ಬಾಣದಿಂದ ಗೆದ್ದನು’ ಎಂದು ಉನ್ಮತ್ತನಾಗಿದ್ದ ಕಾಮನನ್ನೂ, ಕ್ರೋಧವೆ ಮೊದಲಾದ ಅರಿವರ್ಗವನ್ನು ತನ್ನ ಶಾಂತಿ ಪ್ರಾಭಾವದಿಂದಲೆ ಓಡಿಸಿಬಿಟ್ಟನು – ಇದು ಸೋಜಿಗ | ಕಾಣೂರುಗಣದ ಈ ಭಾನುಕೀರ್ತಿ ಮುನಿಯನ್ನು ಇಮ್ಮಡಿ ಮಂಗರಾಜನು (ಸು. ೧೩೬೦) ಖಗೇಂದ್ರ ಮಣಿದರ್ಪಣದಲ್ಲಿಯೂ, ಬ್ರಹ್ಮಕವಿ (ಸು. ೧೬೦೦) ವಜ್ರಕುಮಾರ ಚರಿತೆಯಲ್ಲಿಯೂ, ಶಿಶುಮಾಯಣನು ಅಂಜನಾ ಚರಿತೆಯಲ್ಲಿಯೂ ಸ್ಮರಿಸಿದ್ದಾರೆ. ಇದೇ ಕಾಣೂರುಗಣದ ದೇವಕೀರ್ತಿ ಮುನಿಯನ್ನು ಪನಸೋಗೆ ಸಿಂಹಾಸನಾಧೀಶನೆಂದು ಹೇಳಿದ್ದಾರೆ. ಕೋಟೀಶ್ವರನು ಜೀವಂಧರ ಷಟ್ಪದಿ ಕಾವ್ಯದಲ್ಲೂ, ಕವಿ ಪಾಯಣವರ್ಣಿಯು ಜ್ಞಾನ ಚಂದ್ರಚರಿತೆಯಲ್ಲೂ (೧-೩೧) ದೊಡ್ಡಯ್ಯನು (ಸು. ೧೬೨೦) ಚಂದ್ರಪ್ರಭಚರಿತೆಯಲ್ಲಿಯೂ (೧-೨೯), ಚದರ ಚಂದ್ರಮನು ಕಾರ್ಕಳದ ಗೊಮ್ಮಟೇಶ್ವರ ಚರಿತೆಯಲ್ಲಿಯೂ ದೇವಕೀರ್ತಿಯ ಗುಣಗಾನ ಮಾಡಿದ್ದಾರೆ.
ಈ ಕಾಣೂರುಗಣದ ಇನ್ನೊಬ್ಬ ಪ್ರಮುಖ ಯತಿಪತಿಯನ್ನು ಮಹಾಬಲಕವಿ ಅದ್ಭುತವಾಗಿ ಚಿತ್ರಿಸಿದ್ದಾನೆ.
ಆ ಜಗತ್ರಯ ಪವಿತ್ರಮೆನಿಪ ಕಾನೂರ್ಗಣಾಗ್ರಣಿಗಳೊಳ್ ಅಗ್ರಗಣ್ಯನುಂ ಅಗಣ್ಯಪುಣ್ಯನುಂ ರಾಜಗುರು ತಾರಾಜೀವ ನಿವಾಸಿನೀ ಕಾಂತನುಂ ಶ್ರೀಮದಘ ಪಟ್ಟಿತೀರ್ಥ ಚತುರ್ಮುಖ ಜಿನೇಂದ್ರ ಮಂದಿರಾದ್ಯನೇಕ ಜಿನಮಂದಿರರೋದ್ಧಾರಕನುಮ್ ರಟ್ಟರಾಜ್ಯ ನಿಸ್ತಾರಕನುಂ ಅಖಿಲ ತರ್ಕತಂತ್ರ ಮಂತ್ರ ವ್ಯಾಕರಣ ಭರತ ಕಾವ್ಯನಾಟಕ ಪ್ರವೀಣನುಂ ಚರಣ ಶರಣಾಯಾತ ಖ್ಯಾತ ಭೂಪಾಲ ರಾಜಾಳಂಕೃತ ತ್ರಾಣನುಮೆನಸಿ
            ಪೊಗಱಿಜಗಂ ನೆಗಱ್ತಿವಡೆದಂ ಮುನಿಚಂದ್ರನಮಾತ್ಯ ಮಂಡನಂ
ನೆಗಱಿ ಬಲಂಜಗಕ್ಕೆ ಮಿಗಿಲುನ್ನತಿ ಮೇರುವಿನಂ ಮಿಗಿಲ್ ಜಯಂ
ಮಿಗಿಲಿಭವೈರಿಗಾಸೆಗೆ ನಿಜೋಜ್ವಲ ಕೀರ್ತಿ ಮಿಗಿಲ್ ಕರಂ ಸುರ
ದ್ರುಗೆ ಮಿಗಿಲಾರ್ಪು ನೀತಿ ಮಿಗಿಲಾ ದಿವಿಜಾಧಿಪ ಮಂತ್ರಿಗೆಂಬಿನಂ ||
[ಮಹಾಬಲಿಕವಿ, ೧೨೫೪, ನೇಮಿನಾಥ ಪುರಾಣಂ, ೧-೧೯ವ, ೨೦]
ಮೂರು ಲೋಕಗಳಲ್ಲಿಯೂ ನಿರ್ಮಲವಾದದ್ದೆನಿಸಿದ ಕಾಣೂರುಗಣದಲ್ಲಿ ಅಗ್ರಗಣ್ಯರೂ, ಹೆಚ್ಚು ಪುಣ್ಯ ಶಾಲಿಯೂ, ರಾಜಗುರವೂ, ಶಾಂತನೂ, ಹಗೆಗಳಿಗೆ ಯಮಸ್ವರೂಪಿಯೂ ಆಗಿದ್ದವನು ಮುನಿಚಂದ್ರನು. ಈತನು ಅಘಪಟ್ಟಿತೀರ್ಥ (ಮೈಳಾಪತೀರ್ಥ) ಕ್ಷೇತ್ರದ ಚತುರ್ಮುಖ ಜಿನೇಂದ್ರ ಮಂದಿರವೇ ಮೊದಲಾದ ಅನೇಕ ಬಸದಿಗಳನ್ನು ಜೀರ್ಣೋದ್ಧಾರ ಮಾಡಿದನು. ಬಹುವಿದ್ಯೆಗಳಲ್ಲಿ ನಿಪುಣನಾಗಿದ್ದ ಈತನಿಗೆ ರಾಜರುಗಳೂ ನಮಸ್ಕರಿಸುತ್ತಿದ್ದರು. ಸಚಿವರಿಗೂ ಅಲಂಕಾರ ಪ್ರಾಯವೆನಿಸಿದ ಈ ಮುನಿಚಂದ್ರನನ್ನು ಜನತೆ ಕೊಂಡಾಡಿತ್ತು. ಈತನು (ಸೌದತ್ತಿಯ) ರಟ್ಟರ ರಾಜ್ಯವನ್ನು ಸಂರಕ್ಷಿಸಿದ್ದನು.
ಇದೂ ಅಲ್ಲದೆ ೧೨೨೯ ರಲ್ಲಿ ರಚಿತವಾದ ಸೌದತ್ತಿಯ ಶಾಸನದಲ್ಲಿ ಕೂಡ ಮುನಿಚಂದ್ರನ ಉನ್ನತ ಪ್ರಭಾವಿ ವ್ಯಕ್ತಿತ್ವವನ್ನು ಶ್ಲಾಘಿಸಲಾಗಿದ್ದು, ಆ ವರ್ಣನೆಯು ಮಹಾಬಲಕವಿಯ ಮಾತುಗಳಿಗೆ ಆಕರವೆನಿಸಿದೆ:
            ಆ ರಟ್ಟ ರಾಜ್ಯಮಂ ವಿ
ಸ್ತಾರಿಸಿ ನಲವಿಂದೆ ರಟ್ಟರಾಜ್ಯ ಸ್ಥಿರನಿ
ಸ್ತಾರಕನೆನಿಪಂ ಲಕ್ಷ್ಮೀ
ನಾರೀಶಂ ರಟ್ಟರಾಜಗುರು ಮುನಿಚಂದ್ರಂ ||
            ಕುಮುದಾನಂದತೆಯಿಂದವೊಂದಿ ಮುನಿಚಂದ್ರಂ ಶತ್ರು ಭೂಭೃನ್ಮುಖಾ
ಬ್ಜಮನಿರ್ಪ್ಪೋಡಿದ ತೇಜದಿಂದೆ ಮುನಿಚಂದ್ರಂ ರತ್ಟರಾಜ್ಯಾಬ್ಧಿಯಂ
ಕ್ರಮದಿಂ ದಿಕ್ತಟಮಂ ಪಳಂಚಲೆವಿನಂ ಪೆಚ್ಚೆಪ್ಪ ತನ್ನೊಂದು ವಿ
ಕ್ರಮದಿಂದಂ ಮುನಿಚಂದ್ರನಿಂತು ಮುನಿಚಂದ್ರಂ ಚಂದ್ರನಾಮಾನ್ವಿತಂ ||
            ಗುರುವಾದಂ ಕಾರ್ತ್ತವೀರ್ಯ್ಯ ಕ್ಷಿತಿಪತಿಗೆನಸುಂ ಮಂತ್ರದಿಂ ತಾನೆ ಶಿಕ್ಷಾ
ಗುರುವಾದಂ ಶಸ್ತ್ರಶಾಸ್ತ್ರ ಸ್ಥಿರ ಪರಿಣತೆಯೊಳ್ ಲಕ್ಷ್ಮೀದೇವರಿಗೆ ದೀಕ್ಷಾ
ಗುರುವಾದಂ ಪ್ರಾಜ್ಯರಾಜ್ಯಾಪಹರಣದೆ ಪರಕ್ಷೋಣಿ ಪಾಳರ್ಗ್ಗೆನಲ್ಕೇ
ಳ್ಗುರು ಶಬ್ದಂ ವಾಚ್ಯಮಾಯ್ತಲ್ಲದೆ ವರಮುನಿವಂದ್ರಂಗಿದೇಂ ದೇಸೆಗಾಯ್ತೋ ||
            ಧರಣೀಶಾಗ್ರಣಿ ಕಾರ್ತ್ತವೀರ್ಯ್ಯಸುತನಪ್ಪೀ ಲಕ್ಷ್ಮೀ ದೇವಂಗೆ ಸು
ಸ್ಥಿರವಪ್ಪನ್ತಿರೆ ಧಾತ್ರಿಯಂ ನಯದಿನೇಕಾಯತ್ತವಂ ಮಾಡಿದಂ
ವರ ಬಾಹಾಬಳದಿಂ ವಿರೋಧಿನೃಪರಂ ಬೆಂಕೊಂಡನೀ ವಾಣಸಾ
ಭರಣಂ ಶ್ರೀ ಮುನಿಚಂದ್ರ ದೇವನಸುಹೃನ್ಮಾತಂಗ ಕಂಠೀರವಂ ||
            ಆರ್ಯ್ಯಂ ಸಚಿವರೊಳತಿಚಾ
ತುರ್ಯ್ಯಂ ರಟ್ಟೋರ್ವಿಪ ಪ್ರತಿಷ್ಠಾಚಾರ್ಯ್ಯಂ
ಕಾರ್ಯ್ಯಧುರಂಧರತೆಯೊಳೌ
ದಾರ್ಯ್ಯದೊಳಾರಿಂದವಧಿಕನೀ ಮುನಿಚಂದ್ರಂ ||
            ಆ ಮುನಿಚಂದ್ರ ದೇವನಲ ಮಾತ್ಯರಿಳಾಸ್ತುತರಿಷ್ಟ ಶಿಷ್ಯಚಿ
ನ್ತಾಮಣಿ ಕಾಮರಾಜ ತನಯಂ ಕರಣಾಗ್ರಣಿ ಶಾನ್ತಿನಾಥನು
ದ್ಧಾಮ ಪರಾಕ್ರಮಂ ನೆಗಳ್ದ ಕೂಂಡಿಯ ನಾಗನುದಾರ ಚಾರುಲ
ಕ್ಷ್ಮೀಮಹಿಮಾವಳಂಬನ ಸುಖಾನುಭವಂ ಸಲೆ ಮಲ್ಲಿಕಾರ್ಜ್ಜುನಂ ||
ಎನೆ ನೆಗಳ್ದ ಮಲ್ಲಿಕಾರ್ಜುನನನುಪಮ ವಂಶಾವತಾರವೆಂತನೆ ಚತುರಾನನನ ಸಭೆಯಲ್ಲಿ ಪೂಜ್ಯಂ ಮುನಿಸ್ತಪಕಮದಱೊಳತ್ರಿ ಮುನಿವರನಧಿಕಂ || ….. ಶ್ರೀ ರಟ್ಟರಾಜ್ಯ ಪ್ರತಿಷ್ಠಾಚಾರ್ಯ್ಯನು ಅರಿಬಿರುದ ಮಂಡಳಿಕ ಜವರಾಜನುಮಪ್ಪ ಶ್ರೀಮದ್ರಾಜಗುರುಗಳ್ ಮುನಿಚಂದ್ರದೇವರನೋಲಗಿಸಿ ಕೂಂಡಿ ಮೂಱು ಸಾಸಿರದ ಬಲಿಯ ಬಾಡಂ ಶ್ರೀಮದ್ರಾಜಗುರುಗಳ್ ಮುನಿಚಂದ್ರ ದೇವರಾಳ್ಕೆವಾಡಂ ಸುಗಂಧವರ್ತಿ ಹಂನೆರಡುಮಂ ತದಾಜ್ಞಯಿಂ ಪ್ರತಿಪಾಳಿಸುತ್ತಮಿರಲ್ [Fleet, J.F., JBBRS. Vol. 10. No. 30 00(1874). Inscription No. 7. A.D. 1229-30. pp 260-67]
ಇದೇ ಮುನಿಚಂದ್ರನನ್ನು ಇಮ್ಮಡಿ ಗುಣವರ್ಮ ಕವಿಯೂ (೧೨೧೫) ತನ್ನ ಪುಷ್ಪದಂತ ಪುರಾಣದಲ್ಲಿ (೧-೩೨) ಸ್ತುತಿಸಿದ್ದಾನೆ, ಮತ್ತು ಪ್ರತಿ ಆಶ್ವಾಸಾಂತ್ಯದ ಗದ್ಯದಲ್ಲಿಯೂ ಸ್ಮರಿಸಿದ್ದಾನೆ; ‘ಮುನಿಚಂದ್ರ ಪಂಡಿತದೇವ ಸುವ್ಯಕ್ತ ಸೂಕ್ತಿಚಂದ್ರಿಕಾ ಪಾನಪರಿಪುಷ್ಪ, ಮಾನಸ ಮರಾಳ ಗುಣವರ್ಮ ನಿರ್ಮಿತಮಪ್ಪ ಪುಷ್ಪದಂತ ಪುರಾಣ’ (= ಮುನಿಚಂದ್ರ ಪಂಡಿತದೇವನು ಚೆನ್ನಾಗಿ ಹೇಳಿದ ಒಳ್ಳೆಯ ಮಾತುಗಳೆಂಬ ಬೆಳಂದಿಗಳನ್ನು ಕುಡಿದು ಮೈತುಂಬಿಕೊಂಡಿರುವ ಹಂಸಪಕ್ಷಿಯಾದ ಗುಣವರ್ಮ ಕವಿಯಿಂದ ಬರೆಯಲಾದ ಪುಷ್ಪದಂತ ಪುರಾಣ ಕಾವ್ಯ). ಅಗ್ಗಳಕವಿಯೂ ಸಹ (೧೧೮೭) ಮುನಿಚಂದ್ರ ಸಿದ್ಧಾಂತಿಯನ್ನು ಜಗದ್ವಂದ್ಯನೆಂದಿದ್ದಾನೆ ತನ್ನ ಚಂದ್ರಪ್ರಭ ಪುರಾಣಕಾವ್ಯದಲ್ಲಿ (೧-೨೭).
ಪೊನ್ನಕವಿಯು ಬೆಟ್ಟದ ದಾಮನಂದಿಮುನಿಯನ್ನು ಕಾನೂರು ಗಣದ ಗುರು ಪರಂಪರೆಗೆ ಸೇರಿದವನೆಂದು ಸೂಚಿಸಿದ್ದಾನೆ. ಬೆಟ್ಟದ ದಾಮನಂದಿ ಎಂಬ ಹೆಸರಿನ ಯತಿಗಳು ನಾಲ್ಕು ಜನರಿದ್ದಾರೆ. ಅವರುಗಳ ಕಾಲ, ಕ್ರಮವಾಗಿ ಕ್ರಿ.ಶ. ೮೮೦, ೯೯೦, ೧೦೯೦ ಮತ್ತು ೧೧೮೦. ಪೊನ್ನಕವಿಯ ಪದ್ಯಗಳನ್ನು ಉದಾಹರಿಸುವುದರ ಮೂಲಕ ಈ ಯತಿಯನ್ನು ಕುರಿತ ಮಾಹಿತಿಯನ್ನು ಮನನಮಾಡಬಹುದು:
ಅನಘರ್ ತ್ರಿಕಾಲಯೋಗಿಗ
ಳನುಪಮ ಚಾರಿತ್ರರದ್ವೀತಿಯರಮೇಯರ್
ಮುನಿ ಮುಣ್ಯರ್ ಬೆಟ್ಟದ ದಾ
ಮುನಂದಿಮುನಿ ವೀರಣಂದಿ ಮುನಿಪರ ಶಿಷ್ಯರ್ || (೧-೨೩)
ಮುನಿ ಮುಖ್ಯರ್ ಬೆಟ್ಟದ ದಾ
ಮನಂದಿಗಳ ಶಿಷ್ಯರಿಂದು ಕುಂದೋಜ್ವಳ ನೂ
ತನ ಕೀರ್ತಿ ಮೂರ್ತಿಗಳ್ ಚಂ
ದಿನಂದಿಗಳ್ ಗಣಧರಾಗ್ರಗಣ್ಯ ಸಮಾನರ್ || (೧-೨೪)
(ವೀರಣಂದಿಮುನಿಯ ಶಿಷ್ಯನಾದ ಬೆಟ್ಟದ ದಾಮಣಂದಿ ಮುನಿಯ ಪಾಪರಹಿತನು, ಪರಿಶುದ್ಧನು, ತ್ರಿಕಾಲಯೋಗಿಗಳಲ್ಲಿ ಶ್ರೇಷ್ಠನು, ಎಣೆಯಿಲ್ಲದ ಶೀಲಸಂಪನ್ನನು, ಅದ್ವಿತೀಯನು, ಅಳತೆಗೆ ಮೀರಿದವನು. ಈತನ ಶಿಷ್ಯನಾದ ಚಂದಿನಂದಿ ಮುನಿಯ ಇಂದು ಕುಂದ್ವೋಜಲವಾದ ಹೊಸ ಗೆಲುವಿನ ಮೂರ್ತಿ, ಗಣಧರರಲ್ಲಿ ಮೊದಲಿಗರಾದ ಗೌತಮಗಣಧರರಿಗೆ ಸಮಾನನು). ಚ್ವಂದಿನಂದಿ ಮುನಿಯ ಶಿಷ್ಯನೇ ಜಿನಚಂದ್ರಮುನಿ. ಈತನು ಪೊನ್ನಕವಿಗೆ ಆಸರೆ ನೀಡಿದ ಮಲ್ಲಪಯ್ಯ – ಪುನ್ನಮಯ್ಯ ಸೋದರರ ಕುಲಗುರು; ಈ ಮಲ್ಲಪನ ಮಗಳೇ ದಾನಚಿಂತಾಮಣಿ ಅತ್ತಿಮಬ್ಬೆ.
ಕರ್ಣಪಾರ್ಯನು ಇನ್ನೊಬ್ಬ ಬೆಟ್ಟದ ವ್ರತಿಪತಿಯನ್ನು ಪರಿಚಯಿಸಿದ್ದಾನೆ:
ಪುಲಿ ಬಂದು ಗರ್ಜಿಸುತ್ತಿರೆ
ಕೆಲದೊಳ್ ಪಾವಡರ್ದುಕೂಡೆ ಸುತ್ತಲ್ ಮೆಯ್ಯಂ
ತೊಲಗದೆ ಕೆಯ್ಯಿಕ್ಕಿರ್ದಂ
ನೆಲನೆಲ್ಲಂ ಪೊಗಱೆ ಬೆಟ್ಟದಾವ್ರತಿ ತಿಳಕಂ || (೧-೧೫)
            ಭುವನದೊಳೆ ನೆಗೞ್ದ ದೇವತೆ
ಭುವನಬ್ಬೆ ಮಹೋಗ್ರೆ ಬೆಟ್ಟದಾ ವ್ರತಪತಿಯೊಳ್
ಭುವನವಱೆಯಲ್ಕೆ ಕೊಂಡಳ್
ಭುವನಸ್ತುತಮಪ್ಪ ಜಿನಮತವ್ರತ ತತಿಯಂ || (೧-೧೬)
            ಬೆಟ್ಟದ ಮುನಿಯಂ ನೆನೆದೊಡೆ
ಮುಟ್ಟವು ರಾಕ್ಷಸ ಪಿಶಾಚ ವಿಷಮಾಹಿಗಳುಲಂ
ನೆಟ್ಟನೆನಲವರತಪದೊಂ
ದೊಟ್ಟಜೆ ಭುವನ ಪ್ರವೇಕವೆಂಬುದು ಲೋಕಂ || (೧-೧೭)
[ಹುಲಿಬಂದು ಪಕ್ಕದಲ್ಲಿ ಗರ್ಜಿಸುತ್ತಿದ್ದರೂ, ತನ್ನ ದೇಹದ ಮೇಲೇರಿ ಹಾವು ಸುತ್ತಿಕೊಂಡಿದ್ದರೂ, ಸ್ವಲ್ಪವೂ ಕದಲದೆ ತಪದಲ್ಲಿ ತೊಡಗಿದ್ದ ಬೆಟ್ಟದ ಮುನಿಯನ್ನು ಲೋಕವೇ ಹೊಗಳುತ್ತದೆ. ಎಲ್ಲೆಲ್ಲೂ ಹೆಸರು ವಾಸಿಯಾಗಿರುವ ದೇವತೆ ಭುವನಬ್ಬೆಯು ತುಂಬ ಹೆದರಿಕೆಯನ್ನು ತರುವಂತಹವಳು. ಅಂತಹ ಆಕೆ ಆ ಬೆಟ್ಟದ ಮುನಿಗಳ ಬಳಿಯಲ್ಲಿ ಲೋಕಪೂಜ್ಯ ಜಿನಧರ್ಮದ ವ್ರತಗಳನ್ನು ಪಡೆದಳು.]
ಇದೇ ವಿಷಯವನ್ನು ಒಂದು ಶಾಸನ ಕೂಡ ನಮೂದಿಸಿರುವುದು ಇಷ್ಟೇ ಸ್ವಾರಸ್ಯವಾಗಿದೆ:
ತಳಮಳಗನಾಗಿ ಪುಲಿಗಳ
ಗಲಗರ್ಜನೆಗಾದಮಳ್ಕಿ ಗುಹೆಯಿಂದಮಣಂ
ತಳರದೆ ನೆಲಸಿರ್ಪ ಮನೋ
ಬಳಮುರ್ಬಿಗಗರ್ಪು ಗೂಹೆಯ ಭಟ್ಟಾರಕನ್ ||
            ಪಕ್ಷೋಪವಾಸಿಗಳ್ ಪಾ
ಪಕ್ಷಯಕರ ಮೂರ್ತಿಗಳ್ ಗುಹಾವಾಸಿಗಳ
ತ್ಯಕ್ಷುಂಣಚರಿತರಿವರ
ನೀಕ್ಷಿತಿ ಪೊಗೞ್ದಪುದು ಗೊಹೆಯ ಭಟ್ಟಾರಕರನ್ ||
            ಪಡೆದುದು ನೊೞಂಬವಾಡಿಯು
ಮೊಡನೊಡನೀ ದಡಿಗವಾಡಿಯುಂ ಧರ್ಮ್ಮಮನೋ
ಗಡಿಸದ ತಪದಿಂ ಭುವನಮ
ನಡಿಗೆಱಗಿಸೆ ನೆಗೞ್ದ ಗೊಹೆಯ ಭಟ್ಟರಕನ್ ||
[ಎ.ಕ. ೪. ನಾಮಂ ೬೭.೧೦೬೦.] ಈ ಶಾಸನ ಕೊಪ್ಪಕ್ಕೆ ಪಶ್ಚಿಮದ ಬಂಡೆಯ ಮೇಲಿದೆ. ಅಂದರೆ ಆ ನಿರ್ದಿಷ್ಟ ಸ್ಥಲವು ಈ ಮುನಿಯು ತಪಸ್ಸು ಮಾಡಿದ ಸ್ಥಳವಾಗಿದೆ. ಶೃಂಗೇರಿಗೂ ಈ ಜಾಗ ಹತ್ತಿರ; ಶೃಂಗೇರಿ ಒಮ್ಮೆ ಜೈನ ಕ್ಷೇತ್ರವಾಗಿದ್ದು ಆಮೇಲೆ ಅದು ವೈದಿಕರ ವಶವಾಯಿತೆಂಬುದು ಐತಿಹಾಸಿಕ ಸತ್ಯ ಸಂಗತಿ.
ಹನ್ನೊಂದನೆಯ ಶತಮಾನದಲ್ಲಿ ಆಗಿಹೋದ ಬೆಟ್ಟದ ವ್ರತಿಪತಿಯ ಹೆಸರು ಅರ್ಹನನ್ದಿ ಬೆಟ್ಟದ ದೇವ [ಕಲ್ಬುರ್ಗಿ ಜಿಲ್ಲೆಯ ಶಾಸನಗಳು : ೧೯೯೬ : ಹುಣಸಿಹಡಗಲಿ ೩೮ ನೆಯ ಶಾಸನ : ಕ್ರಿ.ಶ. ೧೦೯೯. ಪು. ೨೩೧], ಕನ್ನೂರು ಶಾಸನದಲ್ಲೂ [ಸೌ.ಇ.ಇ. ೧೮. ನಂ. ೧೦೯. ೧೧೧೨], ನಾಗಮಂಗಲದ ಇನ್ನೆರಡು ಶಾಸನಗಳಲ್ಲೂ [ಎ.ಕ. ೭. ನಾಮಂ. ೬೦ ಮತ್ತು ೬೪. ೧೧೪೫]. ನಯಸೇನಕವಿಯ (೧೧೧೨) ಧರ್ಮಾಮೃತ ಕಾವ್ಯದಲ್ಲೂ (೧-೧೯), ಬ್ರಹ್ಮಶಿವಕವಿಯ (ಸು. ೧೧೬೫) ಸಮಯಪರೀಕ್ಷೆ ಯಲ್ಲೂ (೧-೧೭) ಈ ಬೆಟ್ಟದ ದೇವ ಅರ್ಹನಂದಿ ಮುನಿಯ ವಿವರವಿದೆ. ಪೊನ್ನಕವಿ ಹೆಸರಿಸಿರುವ ಅರ್ಹನಂದಿ ರಿಷಿಗೂ ಈ ಬೆಟ್ಟದವ್ರತಿ ಅರ್ಹನಂದಿ ಯತಿಗೂ ಯಾವ ಸಂಬಂಧವೂ ಇಲ್ಲ.
ಈ ಕಾನೂರು ಗಣಕ್ಕೆ ಸೇರಿದ ಮುಖ್ಯವಾದ ಗಚ್ಛಗಳೆಂದರೆ ತಗರಿಗಲ್ ಗಚ್ಛ [ಎ.ಕ. ೮ (ಪ.) ಅಗೂ ೧೩೩. ೧೦೭೯-೮೦. ಪು. ೧೮೬-೮೭. ಸಾಲು : ೨೫-೨೭], ತಿಂತ್ರಿಣಿ (ಕ) ಗಚ್ಛ ಮತ್ತು ಮೇಷಪಾಷಾಣಗಚ್ಛ. ಪ್ರಾಯಃ ಚಂದ್ರಿಕಾವಾಟ ಗಚ್ಛವೂ ಇದರಲ್ಲಿಯೇ ಅಳವಟ್ಟಿದ್ದಿರಬೇಕು. ಅಲ್ಲದೆ ಮೇಷ ಪಾಷಾಣಗಚ್ಛವು ಇದೇ ಕಾಣೂರುಗಣದೊಳಗಿನ ಪ್ರಭೇದವಾಗಿದ್ದು ಈ ಗಚ್ಛದ ಕಠೋರ ತಪಸ್ವಿ ಮಲಧಾರಿ ದೇವ, ಜೈನ ಶಾಸನ ರಕ್ಷಾಮಣಿ ಮಾಧವಚಂದ್ರ, ಪರಸಮಯವಜ್ರ ಪ್ರಭಾಚಂದ್ರ, ಬೆಟ್ಟದ ದಾಮನಂದಿ, ಮುನಿಚೂಡಾಮಣಿ ನೇಮಿಚಂದ್ರ ಸಿದ್ಧಾಂತೇಶ, ಶ್ರೀಚಂದ್ರಯೋಗಿ – ಇವರನ್ನು ವರಾಂಗದ ಶಾಸನ ಪರಿಚಯಿಸಿದೆ [ರಮೇಶ್ ಕೆ.ವಿ., ಶರ್ಮ, ಎಂ. ಜೆ., ‘ತುಳುನಾಡಿನ ಶಾಸನಗಳು’ – ಸಂಪುಟ -೧; ೧೯೭೮ : ೭೫]
ಕ್ರಾಣೂರು (ಕಾನೂರು, ಕಾಣೂರು, ಕಂಡೂರು) ಗಣವು ಹಲವು ರೂಪ ಪ್ರಭೇದಗಳನ್ನು ಪಡೆದಿರುವುದು ಅದರ ಜನಾದರಣೆಯ ಪ್ರತೀಕ. ಕ್ರಾಣೂರು ಗಣವು ಅತ್ಯಂತ ಪ್ರಾಚೀನವೂ ಹೌದು. ಗಂಗ ವಂಶದ ಸ್ಥಾಪನೆಗೆ ಮೂಲ ಕಾರಣರೂ ಮಂದರಾಚಲ ವ್ಯಕ್ತಿತ್ವದವರೂ ಆದ ಸಿಂಹನಂದಿ ಆಚಾರ್ಯರು ಈ ಗಣದ ಶಿಖರ ಅವರ ಕೃಪಾಶೀರ್ವಾದ ಮಾರ್ಗದರ್ಶನದಿಂದ ಗಂಗರು ಸಮನ್ವಯ ಧೋರಣೆ ತಳೆದರು ಶಿವಮೊಗ್ಗದ ಶಾಸನವೊಂದರಲ್ಲಿ ಸಿಂಹನಂದಿ ಆಚಾರ್ಯರ ಭವ್ಯ ವ್ಯಕ್ತಿತ್ವ ಸಾಕಾರಗೊಂಡಿದೆ:
ಸಮಸ್ತ ವಿದ್ಯಾ ಪಾರಾವಾರ ಪಾರಗರಂ
ಜಿನಸಮಯ ಸುಧಾಂಬೋಧಿ ಸಂಪೂರ್ಣ ಚಂದ್ರರಂ
ಉತ್ತಮ ಕ್ಷಮಾದಿ ದಶ ಕುಶಳ ಧರ್ಮನಿರತರಂ
ಚಾರಿತ್ರ ಭದ್ರಧನರಂ ವಿನೇಯಜನಾನಂದ ಚತುಸ್ಸಮುದ್ರ
ಮುದ್ರಿತಯಶಃ ಪ್ರಕಾಶರಂ ಸಕಳ ಸಾವದ್ಯ ದೂರರಂ
ಕ್ರಾಣೂರ್ಗ್ಗಣಾಂಬರ ಸಹಸ್ರ ಕಿರಣರಂ
ದ್ವಾದಶವಿಧ ತಪೋನುಷ್ಠಾಣ ನಿಷ್ಠಿತರಂ
ಗಂಗರಾಜ್ಯ ಸಮುದ್ಧರಣರಂ ಶ್ರೀ ಸಿಂಹನಂದ್ಯಾಚಾರ್ಯ್ಯರಂ[ಎ.ಕ. ೭, ಶಿವಮೊಗ್ಗ ೪.೧೧೨೨. ಪು. ೧೨. ಸಾಲು : ೨೬-೨೮]
ಈ ಸಿಂಹನಂದಿ ಆಚಾರ್ಯರು ಹತ್ತಾರು ಶಿಲಾಶಾಸನಗಳಲ್ಲಿ ಸ್ತುತರಾಗಿದ್ದಾರೆ, ಅಲ್ಲದೆ ಇವರನ್ನು ‘ಗಂಗರಾಜ್ಯಮಂ ಮಾಡಿದ ಸಿಂಹನಂದ್ಯಾಚಾರ್ಯ್ಯರ್’ ಎಂದು ಸ್ಪಷ್ಟವಾಗಿ ಗುರುತಿಸಲಾಗಿದೆ [ನಾಗರಾಜಯ್ಯ, ಹಂಪ. : ಸಾಂತರರು – ಒಂದು ಅಧ್ಯಯನ : ೧೯೯೭]. ಈ ಸಿಂಹ ನಂದಿ ಮುನಿಯಿಂದ ಕ್ರಾಣೂರು ಗಣದ ಅಚಾರ್ಯ ವಳಿಯನ್ನು ಪ್ರಾರಂಭಿಸುವುದುಂಟು. ಭದ್ರಬಾಹು, ಕುಂದಕುಂದಾಚಾರ್ಯ, ಜಿನಸೇನ ಆಚಾರ್ಯರಷ್ಟೇ ಒಂದು ಗುರುಪರಂಪರೆಗೆ ಆದಿಪುರುಷರಾಗಿ ನಿಂತ ಸಿಂಹನ(ಣ)ದಿ ಮುನಿಯೂ ಗಣ್ಯರಾಗಿರುವುದನ್ನು ಶಾಸನಗಳು ತೋರಿಸಿಕೊಟ್ಟಿವೆ: ಕ್ರಾಣೂರ್ಗ್ಗ ಣಾಚಾರ್ಯ್ಯವ ತಾರವೆಂತೆಂದೊಡೆ – ದಕ್ಷಿಣ ದೇಶ ನಿವಾಸೀ ಗಂಗಮಹೀಮಣ್ದಳಿಕ ಕುಳ ಸಮುದ್ಧರಣ: ಶ್ರೀ ಮೂಲ ಸಂಘನಾಥೋನಾಮ್ನಾ ಶ್ರೀಸಿಂಹನನ್ದಿ ಮುನಿ : [ಎ.ಕ. ೭ ಶಿವಮೊಗ್ಗ. ೪.೧೧೨೨]. ಅವರ ತರುವಾಯ ಬಂದವರು – ಅರ್ಹದ್ಬಲಿ ಆಚಾರ್ಯ- ಬೆಟ್ಟದ ದಾಮನಂದಿ ಭಟ್ಟಾರಕ (ಪೊನ್ನಕವಿಯ ವಿವರಣೆಗೆ ಅನುಗುಣವಾಗಿ ಈ ಶಾಸನದ ಮಾಹಿತಿಯೂ ಹೊಂದಿಕೆಯಾಗಿದೆ)- ಬಾಳಚಂದ್ರ ಭಟ್ಟರಕ|- ಮೇಘಚಂದ್ರ ತ್ರೈವಿದ್ಯದೇವ – ಗುಣಚಂದ್ರ ಪಮ್ಡಿತ ದೇವ – ಗುಣ ನಂದಿದೇವ – ಮಹಾವಾದಿ ಸಕಳ ಸಾಹಿತ್ಯ ಪ್ರವೀಣ ಪ್ರಭಾಚಂದ್ರ ಸಿದ್ದಾಂತದೇವ |- ಮಾಘನಂದಿ ಸಿದ್ಧಾಂತಿದೇವ – ಪ್ರಭಾಚಂದ್ರ ||- ಅನಮ್ತ ವೀರ್ಯ_ ಮುನಿಚಂದ್ರ – ಶ್ರುತಕೀರ್ತಿ ಬುಧ – ಕನಕನಂದಿ ತ್ರೈವಿದ್ಯ ವಿಳಾಸ- ಮಾಧವ ಚಂದ್ರ – ಬಾಳಚಂದ್ರಯತೀಂದ್ರ ||- ಬುಧಚಂದ್ರದೇವ ಮುನಿ [ಅದೇ]
ಇದೇ ರೀತಿಯಲ್ಲಿ, ಅವನೀ ಸಂಸ್ತುತ್ಯವೆನಿಪ ಕಾನೂರ್ಗಣ ಕೈರವಚಂದ್ರನೆನಿಸಿ (ಬಿಳಿಯ ನೆಯ್ದಿಲೆಗಳಿಗೆ ತಿಂಗಳನೆನಿಸಿ) ನೆಗಳ್ದಂ ವಿವೇಕಿ ಶುಭ ಚಂದ್ರವಿನುತ ಪಂಡಿತ ದೇವಂ [ಎ.ಕ. ೭ ಶಿಕಾರಿಪುರ. ೨೨೫. ೧೨೦೪. ಪು. ೩೦೨. ಸಾಲು : ೭೦], ಶುಭಚಂದ್ರದೇವ ಮುನಿಪಂ ಕಾನೂರ್ಗ್ಗಣೋದ್ಧಾರಕಂ [ಅದೇ, ಸಾಲು : ೭೬-೭೭]- ಮುಂತಾದ ಇನ್ನೂ ಹಲವಾರು ಶಾಸನ ಪ್ರಯೋಗಗಳು ಸಿಗುತ್ತವೆ. ಈ ಎಲ್ಲ ಶಾಸನ ಮತ್ತು ಕಾವ್ಯಪ್ರಯೋಗಗಳನ್ನು ಉದಾಹರಿಸುವುದು ಈ ಸಂಪ್ರಬಂಧದ ಹರಹಿಗೆ ಮೀರಿದ್ದು.
ಕಾಣೂರುಗಣ, ತಿಂತ್ರಿಣಗಚ್ಛದಲ್ಲಿ ಆಗಿಹೋದ ಇನ್ನೊಬ್ಬ ಮಹಾನ್ ಆಚಾರ್ಯರೆಂದರೆ ಭಾನುಕೀರ್ತಿ ಸಿದ್ಧಾಂತ ದೇವ. ಇವರು ದೀರ್ಘಾಯುವಾಗಿ ಬಾಳಿದ್ದು ೧೧೨೦ ರಿಂದ ೧೧೮೫ ರವರೆಗೆ ಮುನಿಸಂಘದ ಮುಖ್ಯರಾಗಿದ್ದರು. ಶ್ರೀ ಮೂಲ ಸಂಘ ಕುಂದಕುಂದಾನ್ವಯ ಕಾಣೂರುಗಣ ತಿಂತ್ರಿಣಿಗಚ್ಛದ ಮಹಾಮಂಡಳಾ ಚಾರ್ಯರಾಗಿದ್ದರು. ಈ ಮುನಿಯ ಗುರು ಶಿಷ್ಯ ಪರಂಪರೆಯನ್ನೂ ಸಹ ಕೆಲವು ಶಾಸನಗಳು ನಮೂದಿಸಿವೆ [ಎ.ಕ. ೮-೨, ಸಾಗರ. ೧೫೯.೧೧೫೯ ಹರಕೆರೆ. ಪು. ೩೩೧-೩೩; ಅದೇ, ಸೊರಬ ೨೩೩.೧೧೩೮-೩೯. ವ್ರುದ್ರಿ -(ಉದ್ಧರೆ); ಅದೇ. ೩೪೫. ೧೧೭೧; ಅದೇ ೨೮.೧೨೦೮.; ಅದೇ ಸೊರಬ ೧೪೦. ೧೧೯೮. ಇತ್ಯಾದಿ] ಈ ಶಾಸನಗಳ ಆಧಾರದಿಂದ ತಿಳಿದು ಬರುವ ಆಚಾರ್ಯವಳಿ:
[image: 04_257_CK-KUH] 
ಬಂದಣಿಕೆ ತೀರ್ಥದ ಮತ್ತು ಎಲ್ಲಾ ಚೈತ್ಯಾಲಯಗಳ ಮಂಡಲಾಚಾರ್ಯರಾಗಿದ್ದ [ಎ.ಕ. ೮, ಸೊರಬ. ೨೬೨.೧೦೭೭] ಸಿದ್ಧಾಂತಿ ಚಕ್ರೇಶ್ವರ ಪದ್ಮನಂದಿಯ ತರುವಾಯ ಅವರ ಪ್ರತಿಷ್ಯರಾದ ಭಾನುಕೀರ್ತಿ ಸಿದ್ಧಾಂತಿಯೂ ಮಂದಲಾಚಾರ್ಯರಾಗಿದ್ದರು. ಬಂದಳಿಕೆಯ ತೀರ್ಥದ ಪರ್ತಿಬದ್ಧವಾಗಿದ್ದ ಕುಪ್ಪಟೂರಿನ ಬ್ರಹ್ಮಜಿನಾಲಯವೂ, ಕೇತಿಸೆಟ್ಟಿ ಉದ್ಧರೆಯಲ್ಲಿ ಮಾಡಿಸಿದ ಕನಕ ಜಿನಾಲಯವೂ ಕಾಣೂರುಗಣ ತಿಂತ್ರಿಣಿಗಚ್ಛದ ಗುರು ಪರಂಪರೆಗೆ ಸೇರಿದ ಪ್ರಸಿದ್ಧ ಬಸದಿಗಳಾಗಿದ್ದುವು. ಭುಜಬಲಗಂಗ ಪೆರ್ಮಾಡಿ ಬರ್ಮದೇವನು ಸವಣ ಮುನಿಚಂದ್ರ ಸಿದ್ಧಾಂತ ದೇವನ ಶಿಷ್ಯನಾಗಿದ್ದನು [ಎ.ಕ. ೭-೧, ಶಿವಮೊಗ್ಗ ೫೭. ೧೧೧೫. ಪು. ೨೩.; ಅದೇ, ಶಿವಮೊಗ್ಗ ೬೪.೧೧೧೨].
ಇದುವರೆಗಿನ ದೃಷ್ಟಾಂತಗಳನ್ನು ಅಂಗೈ ಮೇಲಿಟ್ಟು ಸಾಕಲ್ಯ ಸಮೀಕ್ಷೆಮಾಡಿ, ಸಾರಾಂಶರೂಪದಲ್ಲಿ ಕೆಲವು ತಾತ್ವಿಕ ನೆಲೆಗಳಿಗೆ ತಲಪಬಹುದು:
೧. ಕಾನೂರು ಗಣವು ತುಂಬ ಹಿಂದಿನಿಂದ ಇದೆ. ಇದರ ಹಳಮೆಯನ್ನು ಹೇಳುವ ಹಲವು ಬರೆಹಗಳು ಉಳಿದು ಬಂದಿವೆ.
೨. ಕಾನೂರು ಗಣದ ಹೆಸರಿನ ಹಲವು ರೂಪಗಳಿದ್ದರೂ, ಅವೆಲ್ಲವೂ ಒಂದೇ ಮೂಲ ರೂಪಕ್ಕೆ ಸೇರಿದ ವಿವಿಧ ರೂಪಗಳಾಗಿವೆ.
೩. ಈ ಗಣವು ಯಾಪನೀಯ ಸಂಘದ ಮುಖ್ಯ ಹಾಗೂ ಪ್ರತಿಷ್ಠಿತ ಪ್ರಾಚೀನ ಗಣವಾಗಿದೆ: ನುತಯಾಪನೀಯ ಸಂಘ ಪ್ರತೀತ ಕಣ್ಡೂರ್ಗ್ಗಣಾಬ್ಧಿಚಂದ್ರ ಮರೆಂದೀ ಕ್ಷಿತಿವಳಯಂ ಪೊಗಱ್ಚೆನಂ + ಉನ್ನತಿವೆತ್ತರ್ + ಮೌನಿದೇವದಿವ್ಯ ಮುನೀಂದ್ರರ್ [ಜೆಬಿಬಿಆರ್‌ಎಸ್ ೧೦.೩೦ (೧೮೭೪). ಪು. ೨೦೬. ಕ್ರಿ.ಶ. ೯೮೦. ಸೌದತ್ತಿ].
೪. ಕ್ರಿ.ಶ. ೪-೫ ನೆಯ ಶತಮಾನದ ವೇಳೆಗೆ ಈ ಗಣವು ಅಸ್ತಿತ್ವ ಪಡೆದಿತ್ತು.
೫. ಗಂಗಸಾಮ್ರಾಜ್ಯ ಸ್ಥಾಪನಾಚಾರ್ಯರಾದ ಸಿಂಹನಂದಿ ಮುನಿಯೇ ಈ ಗಣದ ಪ್ರಾಚೀನತಮ ಆಚಾರ್ಯರು. ಅವರೇ ಪ್ರಥಮಿಗರೂ ಆಗಿ ಈ ಗಣವನ್ನು ಪ್ರಾರಂಭಿಸಿರಲೂ ಬಹುದು.
೬. ತಿಂತ್ರಿಣಿಕ ಗಚ್ಛ, ತಗರಿಗಲ್ ಗಚ್ಛ, ಮೇಷ ಪಾಷಾಣಗಚ್ಛ, ಚಂದ್ರಿಕಾವಾತ ಗಚ್ಛ ಎಂಬುವು ಈ ಕಾನೂರು ಗಣಕ್ಕೆ ಸೇರಿವೆ.
೭. ಈ ಗಣಕ್ಕೆ ಸೇರಿದ ಆಚಾರ್ಯರು ನೂರಾರು ಜನರಿದ್ದಾರೆ. ಸಂಸ್ಕೃತ ಸಾಹಿತ್ಯದಲ್ಲಿ ದೊಡ್ಡ ಹೆಸರಾದ ಜಟಾಸಿಂಹನಂದಿಯೂ ಈ ಗಣದವರು.
೮. ಕನ್ನಡ ಸಾಹಿತ್ಯದಲ್ಲಿ ಮಹಾಕವಿಯಾದ ಪೊನ್ನನೂ ಈ ಗಣಕ್ಕೆ ಸೇರಿದವನು.
೯. ಕೆಲವು ಕನ್ನಡ ಕವಿಗಳೂ, ಕೆಲವು ಕನ್ನಡ ಶಾಸನಗಳೂ ಈ ಗಣದ ಆಚಾರ್ಯವಳಿ ಪಟ್ಟಿಯನ್ನು ಕೊಟ್ಟಿದ್ದಾರೆ.
೧೦. ಗಂಗರು – ರಾಷ್ಟ್ರಕೂಟರು, ಬಾದಾಮಿ ಚಾಲುಕ್ಯರು ನೀಡಿದ ಆಸರೆ, ಉತ್ತೇಜನಗಳಿಂದ ಹುರಿಗೊಂಡ ಈ ಗಣವು ಕಲ್ಯಾಣಿ ಚಾಳುಕ್ಯರ ಆಳಿಕೆಯಲ್ಲಿ ಗರಿಗೊಂಡು ಮೆರೆಯಿತೆಂದು ಶಾಸನಗಳ ಆಧಾರದಿಂದ ತಿಳಿದು ಬರುತ್ತದೆ. ಕಲ್ಯಾಣಿ ಚಾಳುಕ್ಯರ ಆರಂಭ ಕಾಲದ ಶಾಸನವೇ ಈ ಗಣದ ನಾಮಸ್ಮರಣೆಗೆ ತೊಡಗಿರುವುದೊಂದು ಯೋಗಾಯೋಗ [ಸೌ.ಇ.ಇ. ೨೦. ೧೮.೯೮೦].
೧೧. ಎ.ಎಫ್.ಆರ್. ಹೊಯೆರ್ನಲ್ ಅವರು ಇಂಡಿಯನ್ ಆಂಟಿಕ್ವೆರಿಯ ೨೧ ನೆಯ ಸಂಪುಟದಲ್ಲಿ (೧೮೯೨) ಜೈನ ಗುರುಗಳ ಪಟ್ಟಾವಳಿಯನ್ನು ಕೊಟ್ಟಿದ್ದಾರೆ. ಕಾಣೂರು ಗಣ, ಸಿಂಹಸಂಘದ ಜತೆಗೆ ಚಂದ್ರಿಕಾವಾಟಗಚ್ಛವೂ ಅದಕ್ಕೆ ಸೇರ್ಪಡೆ ಆಗಬೇಕು.
೧೨. ವೇಣೂರು, ಗೋಣೂರು ಮೊದಲಾದ ಸ್ಥಳವಾಚಿಗಳ ಹಾಗೆ ಕಾಣೂ(ನೂ)ರು ಎಂಬುದು ಒಂದು ಊರಿನ ಹೆಸರಾಗಿದ್ದು ಇದು ಕನ್ನಡ ಮೂಲದ ಹೆಸರೆಂಬುದನ್ನು ಗಮನಿಸಬೇಕು; ಕುವೆಂಪುರವರ ‘ಕಾನೂರು ಹೆಗ್ಗಡತಿ’ ಎಂಬ ಕಾದಂಬರಿಯ ತಲೆಬರಹ ನೆನಪಾಗುತ್ತದೆ.
೧೩. ಕನ್ನಡ ನಾಡಿನ ಪ್ರಾಚೀನ ಮುನಿಸಂಘಗಳಲ್ಲಿ ಯಾಪನೀಯವೂ ಅತ್ಯಂತ ಪ್ರಾಚೀನವಾಗಿದ್ದು, ಅದರಲ್ಲಿ ಕಾನೂರುಗಣವು ಪ್ರಬಲವಾಗಿದ್ದಿತೆಂದು ಐತಿಹಾಸಿಕ ದಾಖಲೆಗಳಿಂದ ಖಚಿತವಾಗುತ್ತದೆ. ಕರ್ನಾಟಕದ ನಾನಾ ಭಾಗಗಳಲ್ಲಿ ಈ ಗಣದ ಶಾಸನಗಳು ದೊರೆತಿವೆ. ಈ ಗಣಕ್ಕ ಸೇರಿದ ಬಸದಿಗಳೂ ಇದ್ದುವು.
೧೪. ಯಾಪನೀಯ ಮತ್ತು ಕಾನೂರುಗಣ ಕುರಿತು ಆಳವೂ, ವಿಸ್ತಾರವೂ, ಅಧಿಕೃತವೂ ಆದ ಅಧ್ಯಯನಕ್ಕೆ ಈಗ ದಾರಿ ತೆರೆದಿದೆ.
೧೫. ಈ ಗಣದ ಪರಂಪರೆ ಆವಿಚ್ಛಿನ್ನವಾಗಿ ಒಂದು ಸಾವಿರ ವರ್ಷ ಬೆಳೆದು ೧೬ ನೆಯ ಶತಮಾನದ ಉತ್ತರಾರ್ಧದವರೆಗೆ ಜೀವಂತ ವಾಗಿತ್ತು. ಮೊದಲಿ ನಿಂದಲೂ ದಿಗಂಬರ ಪಂಥದೊಂದಿಗೆ ಹೊಂದಿಕೊಂಡುಬಂದುದರಿಂದ ಅದರಲ್ಲಿಯೇ ಕೂಡಿಕೊಂಡಿತು.

ಚಂದ್ರಕೊಡೆ: ನಂದವಾಡಿಗೆ ಮಹಾಮಂಡಲೇಶ್ವರ
ಬಿಜಾಪುರ ಜಿಲ್ಲೆಯ ಹುನಗುಂದ ತಾಲ್ಲೂಕಿಗೆ ಸೇರಿದ ನಂದವಾಡಿಗೆ ಗ್ರಾಮದ ಶಿವಾಲೌಅದೆದುರು ನಿಲ್ಲಿಸಿರುವ ಕಲ್ಲಿನ ಕಂಬದ ಮೇಲಿರುವ ಶಾಸನವು (ಅಲ್ಲಲ್ಲಿ ಮುಕ್ಕಾಗಿದ್ದು ಕೆಲವು ಶಬ್ದಗಳು ಮತ್ತು ಸಾಲುಗಳು ಅಳಿಸಿ ಹೋಗಿದ್ದರೂ ಉಳಿದಂತೆ ಒಟ್ಟಾರೆ ಸುಸ್ಥಿತಿಯಲ್ಲಿದ್ದು) ಕೆಲವು ಚಾರಿತ್ರಿಕ ಮಹತ್ವದ ವಿಚಾರಗಳನ್ನು ಒಳಗೊಂಡಿದೆ. ಪಶ್ಚಿಮ (ಕಲ್ಯಾಣ) ಚಾಳುಕ್ಯರ ತ್ರೈಳೋಕ್ಯಮಲ್ಲದೇವ (ಸೋಮೇಶ್ವರ) ರಾಜನ ಆಡಳಿತವನ್ನು (೧೦೪೨-೧೦೬೮) ಈ ಶಾಸನ ಉಲ್ಲೇಖಿಸಿದೆ. ಅನಂತರ ಆತನ ಪಿರಿಯರಸಿ ಮೈಳಲ ಮಹಾದೇವಿಯನ್ನು ಸ್ತುತಿಸಿದೆ. ತರುವಾಯ ಒಬ್ಬ ಮಹಾಮಂಡಲೇಶ್ವರನನ್ನು ಪರಿಚಯಿಸಿದೆ. ಆಮೇಲೆ ‘ಭಾವನಗಂಧವಾರಣ’ ಬಿರುದಾಂಕಿತನಾದ ಒಬ್ಬ ಪ್ರಮುಖನನ್ನು ಹೆಸರಿಸಿದೆ. ಈ ಭಾವನ ಗಂಧವಾರಣನು ಚಾಳುಕ್ಯ ಚಕ್ರವರ್ತಿಯ ರಾಜಧಾನಿ ಅಣ್ನಿಗೆಱೆ, ಮುಳುಗುಂದ, ಕೊಳ್ವುಗೆ, ನಂದಾಪುರ, ಕೋಹಳ್ಳಿ, ಮಂಡಲಿಗೆಱೆ, ಬೆಳ್ಗಲ್ಲಿ, ರಾಜಧಾನಿ ಬನವಾಸೆಪುರ, ಕರಿವಿಡಿ, ನವಿಲೆ, ನಂದವಾಡಿಗೆ, ಪೇರೂರು – ಈ ಸ್ಥಳಗಳಲ್ಲಿ ದೇವಾಲಯಗಳನ್ನೂ ಮಟಗಳನ್ನೂ ಕೆಱೆ ಮುಂತಾದುವನ್ನು ಕಟ್ಟಿಸಿದ್ದನ್ನು; ಪೊನ್ನುಗುಂಗಗ ತ್ರಿಭುವನ ತಿಲಕ ಜಿನಾಲಯ, ಮಹಾಶ್ರೀಮಂತ ಬಸದಿ ಮುಂತಾದವನ್ನೂ, ಪುಱಗೂರಿನ (ಹಲಗೂರಿನ) ವೀರ ಜಿನಾಲಯವನ್ನೂ, ಕುಂದರಗೆಯ ಜಿನಾಲಯವನ್ನೂ, ಪೊಸತಾಗೆ ಪಡಿಸಲಿಸಿ (ದುರಸ್ತುಮಾಡಿ)ದ್ದನ್ನೂ ನಂದವಾಡಿಗೆ ಶಾಸನ ನಿರೂಪಿಸಿದೆ. ಕಡೆಯಲ್ಲಿ ಈ ಭಾವನಗಂಧವಾರಣನು ನೀಡಿದ ಭೂದಾನಾದಿಗಳನ್ನು ತಿಳಿಸಿದೆ. ಪುಷ್ಯ ಮಾಸದ ಉತ್ತರಾಯಣ ಸಂಕ್ರಾಂತಿಯ ಸಂದರ್ಭದಲ್ಲಿ ಈ ದಾನ ನೀಡಲಾಗಿದೆ; ಶಾಸನದ ತೇದಿ ತೇದುಹೋಗಿರುವುದರಿಂದ ತಿಳಿಯಲು ಸಾಧ್ಯವಾಗಿಲ್ಲ : (The details of the date are lost ಸೌ.ಇ.ಇ. ೧೧-೧, ನಂ. ೧೦೩., ಪು. ೧೦೦)
ಇಸವಿ ತಾರೀಕು ತಿಳಿಯದ ಈ ಶಾಸನದಲ್ಲಿ ಚರ್ಚಿಸಬೇಕಾದ ಚಾರಿತ್ರಿಕ ಮಹತ್ವದ ವಿಷಯಗಳು ಸಾಕಷ್ಟಿವೆ: ಅದಕ್ಕೆ ಮೊದಲು ಶಾಸನದ ಪಾಠವನ್ನು ಯಥಾರೂಪದಲ್ಲಿ ಇಲ್ಲಿ ಕೊಡಲಾಗಿದೆ :
ಶಾಸನದ ಮೊದಲ ಮುಖ
೧ ಸ್ವಸ್ತಿಶ್ರೀ ವನಿತಾಸ್ಯರತ್ನ ಮುಕರಂ ದಿಗುದನ್ತಿದನ್ತಾವಳೀ
೨ ನ್ಯಸ್ತೋತ್ತುಂಗ ವಿಸುದ್ಧ ಕೀರ್ತಿ ನಿಳಯಂ ಚಾಳು
೩ ಕ್ಯ ರಾಜಾನ್ವಯಂ ಪ್ರಸ್ತುತ್ಯೋದಯ ಸುಪ್ರಚಣ್ಡ ಕಿರಣಂ
೪ ತ್ರೈಳೋಕ್ಯಮಲ್ಲಂ ನಮ [ದ್ಧ್ವ] ಸ್ತಾರಾತಿ ಕಿರೀಟ ಪದಂವಿಸ್ವಾ
೫ ವನೀ ವಲ್ಲಭ || ಮಳಯಾಧೀಶ ಮಹೀಧರೇಂದ್ರ ಕು
೬ ಳಿಶಂ ಮಾಳವ್ಯ ಚೇತೋ ಮುದ ಸ್ಖಳನಂ ಪಲ್ಲವ ಪಲ್ಲವೇಂದ್ರ
೭ ದಹನಂ ಪಾಂಡ್ಯಾವನೀ ಸೇಂದು ಮಾಗಧ ವಿಕ್ಷೋಭಿತರಾಹುಗೊ
೮ ಜ್ಝರ ಚರದ್ವೇದಂಡ ಕುಂಭಸ್ತಳೀದಳನ ಪ್ರೌಢಮ್ರಿಗಾಧಿರಾಜನಭ
೯ ಯಂ ಚಾಳುಕ್ಯ ಚಕ್ರೇಶ್ವರಂ ||
೧೦ ಸ್ವಸ್ತಿ ಸಮಸ್ತ ಭುವನಾಸ್ರಯಂ ಶ್ರೀ ಪ್ರಿಥ್ವೀ [ವ] ಲ್ಲಭ ಮಹಾರಾಜಾಧಿರಾಜ
೧೧ ಪರಮೇಶ್ವರಂ ಪರಮಭಟ್ಟಾರಕಂ ಸತ್ಯಾಶ್ರಯ . . . ಳಕಂ ಚಾಳು
೧೨ ಕ್ಯಾಭರಣಂ ಶ್ರೀ [ಮ] ತ್ರೈಳೋಕ್ಯ ಮಲ್ಲದೇವರ ವಿಜಯರಾಜ್ಯ
೧೩ ಮುತ್ತರೋತ್ತರಾಭಿವ್ರಿದ್ಧಿ ಪ್ರವರ್ದ್ಧಮಾನಮಾ ಚಂದ್ರಾರ್ಕ್ಕತಾರಂಸ
೧೪ ಲುತ್ತಮಿರೆ || ತತು ಪ್ರಿಯಾಂಗನೆ [ ||] ಸ್ವಸ್ತ್ಯನವರತ ಪರಮ ಕ
೧೫ ಲ್ಯಾಣಾಭ್ಯುದಯ ಸಹಸ್ರಫಳ ಭೋಗ ಭಾಗಿನಿ ದ್ವಿತೀಯ ಲಕ್ಷ್ಮೀವಿ
೧೬ ಳಾಸ ವಿದ್ಯಾಧರಿ ದಾನಾಚಿನ್ತಾಮಣಿ ಸವತಿಮದ ಭಂಜಿನಿ ಸಮಸ್ತಾ
೧೭ ನ್ತೞ್ವುರ ಮುಖ ಮಂಡನಿ ಶ್ರೀಮತ್ತ್ರೈಳೋಕ್ಯಮಲ್ಲದೇ [ವ ವಿಶಾ] ಳ ವಕ್ಷ
೧೮ ಸ್ಥಳ ನಿವಾಸಿನಿಯರಪ್ಪ ಶ್ರೀಮತ್ಪಿರಿಯರಸಿ ಮೈಳಲ ಮಹಾದೇವಿ
೧೯ ಯ [ರು] ಮಂ. | ಸ್ವಸ್ತಿ ಸಮಧಿಗತ [ಪಂಚ] ಮಹಾಸಬ್ಧ ಮಹಾ ಮಂಡ
೨೦ ಳೇ ಸ್ವರ ….. ವತ್ಸ [ರಾಜಂ] ವನಿತಾ ಮನೋಜಂ ಶೌ
೨೧ …………..ದಾನರ್ಕ್ಕ ಜಾತಂ
೨೨ ……………..ಮಲ್ಲ ನಾಳೆ
ಮುಂದೆ ತ್ರುಟಿತಗೊಂಡಿದೆ
ಶಾಸನದ ಎರಡನೆಯ ಮುಖ
೧ ಪದಹತಿಯಿಂ ನೆಲುನ್ನಡುಗೆ ಕರ್ಣಚಳಾಚಳದಿಂದ
೨ ಮಬ್ಧಿಗ [ದ್ಗ] ದಗೆ ಕರಾಭಿ ಘಾತದೆ ವಿಗುರ್ವ್ವಣೆಯಿ [೦]
೩ ಭಗಣಂ ಧರಾತಳಕ್ಕುದಿರೆ ನಿಶಾದನ್ತಘನ ಘ
೪ ಟ್ಟಣೆಗಳ್ಕಿ ದಿಶಾಗಜ ವ್ರಜಂ ಬೆದಱೆ ವಿರೋಧಿ
೫ ಯಂ ತುಳಿದು ಕೊಲ್ವುದು ಭಾವನ ಗಂಧವಾರಣಂ |
೬ ಪರನರಪಾಳ ಸೈನ್ಯ ರಕ್ತ ಸರೋವರಮಂ ಕಲಂ
೭ ಕಿ ಭೀಕಂ ಸುಭಟಾಂತ್ರ ಜಾಳ ಮ್ರಿದು ಪಂಕಜ ನಾಳಮನುೞ್ಚೆ
೮ ಮಸ್ತಕಾಂಬುರುಹಮನೊಂದುಗುಂದದೆ [ಕಿ] ಮುಚ್ಚಿ ಜಿಯತ
೯ ಸ್ರಮದಿಂ ತಗುಳ್ಡು ಸಂಗರ ಜಲ ಕೇಳಿಯಂ ಮೆಱಿ
೧೦ ಯುತಿರ್ಪುದು ಭಾವನಗಂಧವಾರಣಂ || ವಚನ ||
೧೧ ಶ್ರಿಮಚ್ಚಾಳುಕ್ಯ ಚಕ್ರಿಯ ರಾಜಧಾನಿ ಕ
೧೨ ಲ್ಯಾಣದೊಳ್ ತುಂಬೇಶ್ವರಮುಂ ಮತಮುಂ
೧೩ ದೀಪಮಾಲೆಯುಂ ಕೆಱೆಯುಮಂ ರಾಜಧಾನಿಯಣ್ನಿ
೧೪ ಗೆೞಿಯೊಳ್ ಚೋಳಂಗೊಂಡ ಶ್ರೀಮತ್ತ್ರೈಪುರುಷ
೧೫ ದೇವರ ಸಾಲೆಯುಂ ಭೋಗಾದಿತ್ಯ ನಿಕೇತನಮುಂ ಪೆ
೧೬ ಮ್ಮಾಡಿಯ ಬಸದಿಯ ಪುರದ ಕೇರಿಯುಂ ಪೆ
೧೭ ರ್ಗ್ಗೆೞಿಯುಮ [೦] | ಮುಳ್ಗುಂದದ ಶ್ರೀಪಾಳೇಶ್ವರ
೧೮ ದ ಮಟಮುದು [೦] | [ಕೊಳ್ವು] ಸಿವಾಲಯಮಂ
೧೯ ಲೋಕಪಾಳ ಸಮೇತಂ ಜಲಶಯನ ದೇವರ ತೀ
೨೦ ರ್ತ್ಥಮುಮ[೦] ನನ್ದಾಪುರದೊಳ್ ಕೇತೇಶ್ವರಮುಮಂ ಕೋಹಳ್ಳಿ
೨೧ ಯೊಳ್ ದಾನವಿನೋದ ತ್ತ್ರೈ ಪುರುಷ ದೇವರ ಸಾಲೆಯು
೨೨ ಮಣ್ಡಲಿಗೆಱೆಯೊಳ್ ಸಂಬುನಾರಾಯಣ ನಿಕೇ
೨೩ ತನಮುಮಂ ಬೆಳ್ಗಲ್ಲಿಯ ಕಪಿಲ ತೀರ್ಥದೊಳ್ ಕೇತೇಶ್ವ
೨೪ [ರಮುಂ] | ರಾಜಧಾನಿ ಬನವಾಸೆ ಪುರದ ಜಯಂತೀ ಮಧು
೨೫ ಕೇಶ್ವರದ ಮೊಗಸಾಲೆಯುಮಂ ಕರಿವಿಡಿಯೊಳ್ ಕೇತೇಶ್ವ
೨೬ [ರ ಮುಂ] ನವಿಲೆಯ [ಜಟೆ] ಯ ಸಂಕರ ದೇವಾಲಯಮು
೨೭ ಮಂ ನನ್ದವಾಡಿಗೆಯೊಳ್ ಶ್ರೀನಾಗೇಶ್ವರಮು[೦] ನಲ್ಲಿಯ
೨೮ ಮಟಮುಮಂ ಪೇರೂರೊಳ್ ಕೇತೇಶ್ವರಮುಮಂ ಮತ್ತ …..
೨೯ ವು ಮೊದಲಾಗೆ ಪಲವು ದೇವಾಯತನಂಗಳಂ ಸಿಂ …
೩೦ ರ್ಮ್ಮ ನಿರ್ಮ್ಮಿತಂಗಳುಂ ……ಧವಳಿತೋತ್ತುಂಗ [ತಳ]
೩೧ ತರಂಗಳುಮಾಗೆ ಮಾಡಿಸಿ ಪೊನಗುಂದದ ತ್ರಿಭುವ
೩೨ ನ ತಿಳಕ ಜಿನಾಲಯಮುಂ ಮಹಾ ಶ್ರೀಮನ್ತ
೩೩ ಬಸದಿಯುಮಂ ಪುಱಗೊರ ವೀರಜಿನಾಲಯಮು
೩೪ ಮಂ ಕುಂದರಗೆಯ ಜಿನಮಂದಿರಮುಮಂ ಪೊಸ
೩೫ ತಾಗೆ ಪೊಸೆತಾಗೆ ಪಡಿ [ಸಲಿಸಿ] ಸಂಗವದ ಸಂಗವೇ
೩೫ ಶ್ವರ …. ಯ ಪೊಳೆಗೆ ನೂಱು ಮತ್ತ
[೩೭-೪೯ ರ ವರೆಗೆ ತ್ರುಟಿತಗೊಂಡಿದೆ]
ಈ ಶಾಸನದ ಮೂರನೆಯ ಮುಖದಲ್ಲಿ ಇರುವುದು ಅತ್ರುಟಿತವಾದರೂ, ಅದು ಸಾಮಾನ್ಯವಾಗಿ ಎಲ್ಲ ಶಾಸನಗಳೂ ಅಂತ್ಯವಾಗುವ ಮಾಮಾಲಿನ ಮಾತುಗಳನ್ನು ಒಳಗೊಂಡಿದೆ : ಈ ಸಂಪ್ರಬಂಧದ ವಾಗ್ವಾದಕ್ಕೆ ಅದು ಅಪ್ರಸ್ತುತ.
ಈ ಶಾಸನದ ಪಾಠ ಸೌ.ಇ.ಇ. ೧೧-೧, ನಂ. ೧೦೩, ಪು. ೯೯-೧೦೨ ಮತ್ತು ಬಾ.ಕ.ಇ. ೧-೧, ೧೦೩ (ಬಾ.ಕ. ನಂ. ೧೭೧ of ೧೯೨೬ -೨೭)- ಇವುಗಳಲ್ಲಿದೆ. ದಕ್ಷಿಣಭಾರತದ ಪ್ರಸ್ತುತ ಶಾಸನ ಸಂಪುಟದ ಸಂಪಾದಕರು ’ತುಂಬ ತ್ರುಟಿತವಾದ ಈ ಶಾಸನವು ಒಬ್ಬ ಮಹಾಮಂಡಲೇಶ್ವರನನ್ನು ಪರಿಚಯಿಸಿದೆ ಮತ್ತು ಆತನ ಹೆಸರು ಕಾಣೆಯಾಗಿದೆ’ ಎಂದಿದ್ದಾರೆ. [The much damaged inscription ……… introduces a Mahamandalesvara (whose name is lost) ಸೌ.ಇ.ಇ. ೧೧-೧. pp. ೯೯-೧೦೦] ಈ ಶಾಸನದ ಐತಿಹಾಸಿಕ ವಿಶೇಷಗಳನ್ನು ಸಂಕ್ಷೆಪವಾಗಿ ಮತ್ತು ಜೈನಧರ್ಮ ಬಸದಿಯ ಸಂಬಂಧವಾಗಿ ಪ್ರಸ್ತಾಪಿಸಿರುವ ಡಾ.ಪಿ.ಬಿ. ದೇಸಾಯಿಯವರು, ಇಲ್ಲಿ ಉಲ್ಲೇಖ ಗೊಂಡಿರುವ ಮಹಾಮಂಡಲೇಶ್ವರನು ಯಾರೆಂಬುದು ತಿಳಿಯದೆ ಹೋಗಿರುವುದಕ್ಕಾಗಿ ತಮ್ಮ ಕೊರಗನ್ನು ವ್ಯಕ್ತಪಡಿಸಿದ್ದಾರೆ : “ಮಹಾ ಸಾಹಸಿಯಾಗಿದ್ದ ಈ ಉದಾರ ಪುರುಷನ ಹೆಸರು ಇರುವ ಭಾಗ ಮುಕ್ಕಾಗಿರುವುದು ದುರ್ದೈವ” : [“The name of this great anad adventurous philonthropist is unfortunately lost in the damaged part of the epigraph”] -b Desai P.B. ‘Jainism in south India’ (1957) p. 107].
ಈ ಶಾಸನದಲ್ಲಿ ಪ್ರಸ್ತಾಪಿತವಾಗಿರುವ ಮುಖ್ಯ ವ್ಯಕ್ತಿ ‘ಭಾವನಗಂಧವಾರಣ’ ನು : ಈತನ ಉದಾರ ಚರಿತೆಯು ಶಾಸನೋಕ್ತವಾಗಿದೆ. ಮಹಾಮಂಡಲೇಶ್ವರನ ಹೆಸರು ತಿಳಿಸುವ ಭಾಗ ನಷ್ಟವಾಗಿದೆಯೆಂದು ಸೂಚಿಸಿರುವ ಚರಿತ್ರಕಾರರು ಮತ್ತು ಪ್ರಸ್ತುತ ಶಾಸನಸಂಪುಟಕಾರರು’ ಭಾವನಗಂಧವಾರಣ ಎಂಬ ಈತ ಯಾರೆಂಬುದೂ ತಿಳಿಯದು’ ಎಂದು ಅಭಿಪ್ರಾಯಿಸಿದ್ದಾರೆ. [” It is not known who this ‘Bhavanagandvarana’ was” – ಸೌ.ಇ.ಇ. ೧೧-೧. ನಂ. ೧೧೩, ಪು. ೧೦೦]. ಚರಿತ್ರಕಾರರಾದ ಡಾ.ಪಿ.ಬಿ. ದೇಸಾಯಿಯವರು ಈ ಬಗ್ಗೆ ಬರೆದಿರುವುದಿಷ್ಟು : “ನಂದವಾಡಿಗೆ ಶಾಸನವು ಸರ್ವಧರ್ಮ ಸಮನ್ವಯದ ಧಾರ್ಮಿಕ ದೃಷ್ಟಿಯಿಂದ ಒಬ್ಬ ಸಾಮಂತ ಪ್ರಮುಖನನ್ನು ಪರಿಚಯಿಸಿದೆ. ಆತನಿಗೆ ಭಾವನಗಂಧವಾರಣ ಎಂಬ ಹೆಸರಿದ್ದಂತೆ ತೋರುತ್ತದೆ” [” An Inscription from Nandavadige in the Hungund Taluk, belonging to the region of Somesvara | (A.D. 1046-68), introduces a distinguished feudafory chief whose relidious fervour was remarkably Catholic. He seems to have borne the surname bhavanagandavarana” [P.B. Desai, JainisminSouthIndia (1957) p.106]
ನಮ್ದವಾಡಿಗೆ ಶಾಸನದಲ್ಲಿ ಈಗ ಪತ್ತೆಯಾಗಬೇಕಾಗಿರುವುದು:
ಅ. ಇಲ್ಲಿ ಹೇಳಲಾಗಿರುವ ಮಹಾಮಂಡಲೇಶ್ವರನು ಯಾರು?
ಆ. ಇಲ್ಲಿ ವರ್ಣಿತನಾದ ಭಾವನಗಂಧವಾರಣನು ಯಾರು?
ಇ. ಇವರಿಬ್ಬರ ಸಂಬಂಧ ಯಾವ ಸ್ವರೂಪದ್ದು?
ಈ. ಈ ಶಾಸನದ ಇನ್ನಿತರ ಚಾರಿತ್ರಿಕ – ಸಾಂಸ್ಕೃತಿಕ ಮಹತ್ವಗಳೇನು? – ಎಂಬುದು.
ಈ ಶಾಸನದ ತೇದಿ ಇರಬೇಕಾದ ಭಾಅ ಹಾಳಾಗಿದ್ದರೂ ಬೇರೆ ಆಧಾರಗಳಿಂದ ಅದನ್ನು ಕಂಡುಕೊಳ್ಳಬಹುದಾಗಿದೆ. ಈ ಶಾಸನ ದೊರೆತ ಪ್ರದೇಶವು ಕಲ್ಯಾಣ ಚಾಳುಕ್ಯರ ಆಡಳಿತಕ್ಕೆ ಸೇರಿದ್ದಾಗಿದೆ; ಈ ಶಾಸನದ ಆರಂಭದಲ್ಲಿಯೇ ಚಾಳುಕ್ಯ ರಾಜನಾದ ತ್ರೈಳೋಕ್ಯಮಲ್ಲದೇವ ಮತ್ತು ಆತನ ಹಿರಿಯ ರಾಣಿ ಮೈಳಲದೇವಿ ಯವರ ಆಳ್ವಿಕೆಯನ್ನು ಹೇಳಿದೆ. ಇವೆರಡೂ ಅಂಶಗಳು ಈ ಶಾಸನರಚನೆಯ ಕಾಲವನ್ನು ನಿಗದಿಪಡಿಸಲು ನೆರವಾಗುತ್ತವೆ. ತ್ರೈಳೋಕ್ಯಮಲ್ಲನ ಆಳ್ವಿಕೆ ೧೦೪೨ ರಿಂದ ೧೦೬೮ ರ ವರೆಗೆ ಎಂಬುದು ಖಚಿತಪಟ್ಟಿದೆ. ಇದೆಲ್ಲವನ್ನು ಗಮನಿಸಿದ ತಜ್ಞ ಇತಿಹಾಸಕಾರರು ಈ ಶಾಸನದ ಕಾಲ ಕ್ರಿ.ಶ. ೧೦೭೦ ಎಂದು ಸೂಚಿಸಿದ್ದಾರೆ.
ಈ ಶಾಸನದ ಪ್ರಾರಂಭದಲ್ಲಿ ತ್ರೈಲೋಕ್ಯಮಲ್ಲ – ಮೈಳಲ ಮಹಾದೇವಿಯನ್ನು ಪರಿಚಯಿಸಿದ್ದು ಮುಗಿದ ಕೂಡಲೆ ಒಬ್ಬ ಮಹಾಮಂಡಲೇಶ್ವರನನ್ನು ಪ್ರಸ್ತಾಪಿಸಿದೆ. ಈತ ಯಾರಿರಬಹುದೆಂದು ನಿರ್ಧರಿಸಲು ಈ ಶಾಸನದ ತೇದಿಯಾದ ಕ್ರಿ.ಶ. ೧೦೭೦ ರ ಸುಮಾರಿನಲ್ಲಿ, ಚಾಳುಕ್ಯರ ಪ್ರಭುತ್ವದ ಪರಿಸರದಲ್ಲಿ ಬೇರೆ ಯಾರು ಮಹಾಮಂಡಲೇಶ್ವರರು ಇದ್ದರೆಂಬುದನ್ನು ಹೆಕ್ಕಿ ನೋಡುವುದು ನಮ್ಮ ಅನ್ವೇಷಣೆಗೆ ಉಪಯುಕ್ತ ಉಪಕ್ರಮವಾಗುತ್ತದೆ. ಶಾಸನಗಳ ಅಧ್ಯಯನ ಕಾಲದಲ್ಲಿ ನನ್ನ ಗಮನಕ್ಕೆ ಬಂದ, ಈ ಅವಧಿ – ಆಳ್ವಿಕೆಗೆ ಸೇರಿದ, ಪ್ರಮುಖ ಮಹಾಮಂಡಲೇಶ್ವರರು:
೧. ಚಾಳುಕ್ಯರ ಅಧೀನದಲ್ಲಿದ್ದ ಬೆಳ್ವಲ ೩೦೦, ಪುಲಿಗೆಱೆ ೩೦೦ ಪ್ರದೇಶವನ್ನು ರಾಜ್ಯಪಾಲನಾಗಿ ಆಳುತ್ತಿದ್ದ ಲಕ್ಷ್ಮಭೂಪನು ಮಹಾಮಂಡಲೇಶ್ವರನಾಗಿದ್ದನು. ಈ ಲಕ್ಷ್ಮನೃಪನನ್ನು ಕುರಿತ ಶಾಸನಗಳು ಕ್ರಿ.ಶ. ೧೦೬೦ ರಿಂದ ೧೦೭೫ ರ ಅವಧಿಯವಾಗಿದೆ. [ಬಾ.ಕ.ಇ. ೧-೧, ೧೧೩ ಹುನಗುಂದ ೧೦೭೪ ಕ್ರಿ.ಶ. : ಎ.ಕ. ೭ (೧೯೦೨) ಶಿಕಾರಿಪುರ ೧೩೬, ಕ್ರಿ.ಶ. ೧೦೬೮; ಎಆರ್‌ಎಸ್‍ಐಇ ೧೯೩೩ – ೧೯೩೪, ನಂ ೧೦೯, ಕ್ರಿ.ಶ. ೧೦೭೦]
೨. ಬನವಾಸೆ ನಾಡಿಗೆ ಅಧಿಪತಿಯಾಗಿದ್ದು ಮಹಾಮಂಡಲೇಶ್ವರ ಚಾವುಂಡ ರಾಯನು ಬಳ್ಳಿಗಾವೆಯಿಂದ ೧೦೬೨ – ೧೦೬೩ ರಲ್ಲಿ ಆಳುತ್ತಿದ್ದನು [Fleet J.F., ‘The Dyna – sties of the Kanarese Districts, BombayGazetteer 1-2, p. 439]
೩. ಧಾರವಾಡ ಜಿಲ್ಲೆಯ ಮುಗದದ ಶಾಸನದಲ್ಲಿ ಚಟ್ಟಯ್ಯದೇವನೆಂಬ ಒಬ್ಬ ಮಹಾ ಮಂಡಲೇಶ್ವರನು ೧೦೪೫ ರಲ್ಲಿ ಆಳುತ್ತಿದ್ದ ವಿವರ ದೊರೆಯುತ್ತದೆ:
ಶ್ರೀಮತ್ತ್ರೈಳೋಕ್ಯಮಲ್ಲಾಹವ ಮಲ್ಲದೇವರ ವಿಜಯಾರಾಜ್ಯಮುತ್ತರೋತ್ತ
ರಾಭಿವ್ರಿದ್ಧಿ ಪ್ರವರ್ಧಮಾನಮಾಚನ್ದ್ರಾರ್ಕ್ಕ ತಾರಂ ಸಲ್ಲುತ್ತಮಿರೆ |
ತತ್ಪಾದ ಪದ್ಮೋಪಜೀವಿ ಸಮಧಿಗತ ಪಞ್ಚ ಮಹಾಶಬ್ದ
ಮಹಾಮಣ್ಡಳೆಶ್ವರಂ | ಬನವಾಸೀ ಪುರವರಾಧೀಶ್ವರಂ
ತ್ರಿಳೋಚನ ಕದಂಬಕುಳಕಮಳಿನೀ ವಿಕಾಸ ಭಾಸ್ಕರ
ನನೇಕ ಸಮರ ವಿಜಯ (…ಇತ್ಯಾದಿ) ಮೂರ್ತ್ತಿನಾರಾಯಣಂ
ಕೀರ್ತ್ತಿ ಮಾರ್ತಣ್ಡ ಮಣ್ಡಳಿಕ ಲಲಾಟ ಪಟ್ಟಂ
ಶ್ರೀಮಚ್ಚಟ್ಟಯ್ಯ ದೇವರ್ ಪಲಸಿಗೆ ಪನ್ನಿರ್ಚ್ಛಾಸಿರಮುಂ
ಕೊಂಕಣಮೊಂಬಯ್ಮೂ ಱುಮಂ ದುಷ್ಟ ನಿಗ್ರಹ ಶಿಷ್ಟ
ಪ್ರತಿಪಾಳನೆಯಿಂ ಸುಖ ಸಂಕಥಾವಿನೋದದಿಂದಾಳುತ್ತಮಿರೆ ||
[ಎಆರ್ ನಂ. ೪೫೯, ೧೯೨೬ : ಸೌ.ಇ.ಇ. ೧೫. (೧೯೮೬) ನಂ. ೭೮. ಕ್ರಿ.ಶ. ೧೦೪೫. ಮುಗದ (ಧಾರವಾಡಜಿ) ಪು. ೭೦]
೪. ನೊಳಂಬ ಮಹಾಮಂಡಲೇಶ್ವರನಾದ ಇಱೆವ ನೊಳಂವಾಧಿರಾಜ || ಘಟೆ ಯಂಕಕಾಱನು ನೊಳಂಬವಾಡಿ ಮತ್ತು ಕರಿವಿಡಿ -೩೦ ಪ್ರದೇಶಗಳನ್ನು ೧೦೨೪ ರಲ್ಲಿ ಆಳುತ್ತಿದ್ದನು [ಬಾ.ಕ.ಇ. ೧-೧. ೬೧, ಕ್ರಿ.ಶ. ೧೦೨೪] ಚಾಳುಕ್ಯ ರಾಜನಾದ ಸತ್ಯಾಶ್ರಯ (ಸತ್ತಿಗ) ಇಱೆವ ಬೆಡಂಗನ ಮಗಳು ಮಹಾದೇವಿಯನ್ನು ಈತನು ಮದುವೆಯಾಗಿದ್ದನು. ನಂದವಾಡಿಗೆ ಶಾಸನದಲ್ಲಿ ಕರಿವಿಡಿ ವಿಷಯವೂ (ಸಾಲು ೨೫ ರಲ್ಲಿ) ಬಂದಿದೆ: ಭಾವನ ಗಂಧವಾರಣನು ಕರಿವಿಡಿಯಲ್ಲಿ ಕೇತೇಶ್ವರ ದೇವಾಲಯವನ್ನು ಧವಳಿತೋತ್ತುಂಗವಾಗಿ ಮಾಡಿಸಿದನೆಂದಿದೆ.
೫. ಹಾನಗಲ್ಲು ಕದಂಬರ ಮಹಾಮಂಡಲೇಶ್ವರ ಹಾಕಿ ಬಲ್ಲದೇವನು (ಹರಿಕೇಸರಿ) ಚಾಲುಕ್ಯರ ಅಧೀನದಲ್ಲಿದ್ದು ೧೦೨೫ ರಲ್ಲಿ ಆಳುತ್ತಿದ್ದನು [ಎಆರ್‌ಎಸ್‍ಐಇ ೧೯೬೫-೬೬, ನಂ. ೪೦೭ ಮತ್ತು ೪೧೧]
೬ ಚಾಳುಕ್ಯರ ರಾಜನಾಗಿ ಭುವನೈಕಮಲ್ಲ ಸೋಮೇಶ್ವರ ಅಧಿಕೃತವಾಗಿ ೧೦೬೮ ರಲ್ಲಿ ಪಟ್ಟಾಭಿಷಿಕ್ತನಾದನು. ಅದಕ್ಕೆ ಮುನ್ನ ಆತ ಯುವರಾಜನಾಗಿದ್ದಾಗ ಮಹಾಮಂಡಲೇಶ್ವರನಾಗಿ ೧೦೬೮ ರಲ್ಲಿ ಬೆಳ್ವಲ ಮುನ್ನೂಱು ಮತ್ತು ಪುಲಿಗೆಱೆ ಮುನ್ನೂಱು ಸೇರಿ ಆದ ಎರಡುಱುನೂಱನ್ನೂ ಮತ್ತು ವೇಂಗೀಪುರ ಪ್ರದೇಶಗಳನ್ನೂ ಆಳುತ್ತಿದ್ದನು.
ಸೌ.ಇ.ಇ ೧೧., ೯೭.೧೦೬೨. ಮುಳ್ಗುಂದ (ಧಾಜಿ./ ಗದಗ ತಾ.) ಇದರಲ್ಲಿಯೂ ಮೈಳಲದೇವಿ ಯಂಕಕಾಱಂ ಭಾವನಗನ್ಧವಾರಣಂ ಚಾಳುಕ್ಯಸನ್ತಾರಣಂ ತ್ರೈಳೋಕ್ಯ ಮಲ್ಲದೇವರ ಚಟ್ಟಂ ಮಹಾಮಂಡಳಿಕಂ ಆದ ಶ್ರೀಮತ್ಪೆರ್ಮ್ಮಳಮಾದರಸರ್ ಬೆಳ್ವಲ ಮೂನೂಱುಂ ಪುರೆಗೆಱೆ ಮೂನೂಱುಮಂ ಆಳುತ್ತಿದ್ದ ನೆನ್ನಲಾಗಿದೆ.
ಆದರೆ ಈ ಪೆರ್ಮಾಳ ಮಾದರಸನು ತ್ರೈಳೋಕ್ಯಮಲ್ಲನ ಚಟ್ಟನೇ ಹೊರತು ಮಗನಲ್ಲ.
ತ್ರೈಳೋಕ್ಯಮಲ್ಲ ಸೋಮೇಶ್ವರ | ಚಕ್ರವರ್ತಿಯ ಆಳ್ವಿಕೆಯಲ್ಲಿ
ಸಮಧಿಗತ ಪಂಚಮಹಾಶಬ್ದ ಮಹಾಮಣ್ಡಳೇಶ್ವರಂ ಭಾವನಗನ್ಧವಾರಣಂ ಮೈಳಲದೇವಿಯಂಕಕಾಱಂ ಶ್ರೀಮನ್ಮಹಾಮಂಡಳೇಶ್ವರಂ ಮಾದರಸ ಎರಡಱುನೂ ಱುಮಂ ಸುಖಸಂಕಥಾ ವಿನೋದದಿನಾಳುತ್ತಮಿರೆ [ಸೌ.ಇ.ಇ. ೧೮, ನಂ. ೬೮. (ಧಾಜಿ./ಹುಬ್ಬಳ್ಳಿ ತಾ.) ಯರಗುಪ್ಪ, ಕ್ರಿ.ಶ. ೧೦೬೨, ಪು. ೫೯]
೧ ಭಾವನಗನ್ಧವಾರಣಂ : ಸ್ವಸ್ತಿಸಮಧಿಗತ ಪಂಚಮಹಾಶಬ್ದಮಹಾಸಾಮಂತಂ ವಿಜಯಲಕ್ಷ್ಮೀಕಾಂತಂ ಸಮಸ್ತ ವಸುಮತೀ ತಳಖ್ಯಾತಂ ಜೀಮೂತವಾಹ ನಾನ್ವಯ ಪ್ರಸೂತಂ ಬುಧುಜನಕಮಳಿನೀ ರಾಜಹಂಸಂ ಖಚರವಂಶೋತ್ತಂಸಂ ಪದ್ಮಾವತೀ ದೇವಿಯ ಲಬ್ಧವರ ಪ್ರಸಾದಂ ತ್ಯಾಗವಿನೋದಂ ಬಿರುದಮನ್ನೆ ಮಮದ ನಿವಾರಣಂ ಭಾವನ ಗಂಧವಾರಣಂ ನಾಮಾದಿಸಮಸ್ತ ಪ್ರಶಸ್ತಿ ಸಹಿತಂ ಶ್ರೀಮತ್ ಮಾಚಿದೇವರಸಂ ಬಾಸವೂರ ನೂಱನಾಲ್ವತ್ತುಮಂ ಸುಖದಿನಾಳುತ್ತಮಿರೆ – ಸೌ.ಇ.ಇ. ೧೮, ೧೭೭.೧೧೬೦ ಪು. ೨೩೮:
೨ ಅದೇ : ೩೪೭. ಕ್ರಿ.ಶ. ೧೧೬೧.
೩ ಮಾವನಗಂಧವಾರಣಂ : ಅದೇ : ೧೭೯. ಕ್ರಿ.ಶ. ೧೧೬೭. ಪು. ೨೪೨
ಈ ಕಾಲ ಘಟ್ಟದಲ್ಲಿ ಪ್ರಧಾನ ಮಂಡಲೇಶ್ವರರಾಗಿದ್ದವರು ಇವರಿಷ್ಟು ಜನ. ಕದಂಬರ ಹಾಕಿಬಲ್ಲದೇವನ ಆಳ್ವಿಕೆಯ ಕಾಲ ೧೦೭೦ ಕ್ಕಿಂತ ಅರ್ಧಶತಮಾನದಷ್ಟು ಮುಂದೆ ಬಿಳುತ್ತದೆಯಾಗಿ ಅದನ್ನು ಕೈಬಿಡಬಹುದು. ಉಳಿದ ನಾಲ್ವರು ಮಹಾ ಮಂಡಲೇಶ್ವರರಲ್ಲಿ ಒಬ್ಬನು ನಂದವಾಡಿಗೆ ಶಾಸನೋಕ್ತನಾಗಿರಬಹುದು. ಈ ಶಾಸನದ ಸಾಲುಗಳು ೨೦ ರಿಂದ ಮುಂದಿನ ಎರಡು ಸಾಲುಗಳಲ್ಲದೆ ಇನ್ನೂ ಕೆಲವು ಸಾಲುಗಳು ಪೂರ್ತಿ ಹಾಳಾಗಿವೆ. ‘Some more lines are completely damaged after this’ (ಅದೇ – ಪುಟ ೧೦೦). ಆದರೆ ಸಾಲು ೨೦-೨೧ ಮತ್ತು ಶಾಸನದ ಎರಡನೆಯ ಮುಖದಲ್ಲಿ ಒಂದನೆಯ ಸಾಲಿನಿಂದ ಪೂರ್ತಿ ಮುಂದಕ್ಕೆ ಇರುವ ವರ್ಣನೆಯಷ್ಟೂ ಒಬ್ಬನೇ ವ್ಯಕ್ತಿಯ ಶಕ್ತಿ ಪರಾಕ್ರಮಗಳೊಂದಿಗೆ ದಾನಾದಿ ಇತರ ಸದ್ಗುಣ ಸಚ್ಚಾರಿತ್ರ್ಯವನ್ನು ಹೇಳುತ್ತಿದೆಯೆಂದು ಭಾಸವಾಗುತ್ತದೆ. ಶಾಸನವನ್ನು ಎಚ್ಚರಿಕೆಯಿಂದ ಓದುವ ಓದಿಗೆ ಒಂದೇ ಭಾವದ ಬೆಳವಣಿಗೆಯೂ, ಒಬ್ಬನೇ ವ್ಯಕ್ತಿಯ ಚಿತ್ರಣದ ಸಾತತ್ಯವಿರುವುದೂ ಸಂವೇದ್ಯವಾಗುತ್ತದೆ.
ಈ ಹಂತದಲ್ಲಿ ಪ್ರಶ್ನೆಯೊಂದು ತಟಕ್ಕನೆ ಎದುರಾಗುತ್ತದೆ. ಸಾಲು ೧೯ ರಿಂದ ೨೨ ರವರೆಗೆ ಮಹಾಮಂಡಲೇಶ್ವರನನ್ನು ಕುರಿತ ವರ್ಣನೆಯಿದೆ. ಎರಡನೆಯ ಮುಖದಲ್ಲಿ ಸಾಲು ೧ ರಿಂದ ೧೦ ರವರೆಗೆ ಎರಡು ವೃತ್ತ ಪದ್ಯಗಳಲ್ಲಿ ಭಾವನಗಂಧ ವಾರಣನ ವ್ಯಕ್ತಿ ಚಿತ್ರಣವಿದೆ. ಮೊದಲನೆಯದಾಗಿ ಈ ಮಹಾಮಂಡಲೇಶ್ವರನಾರೊ ಗೊತ್ತಿಲ್ಲ, ಎರಡನೆಯದಾಗಿ ಈ ಭಾವನಗಂಧವಾರಣನು ಯಾರೊ ತಿಳಿಯದು : ಹೀಗಿರುವಾಗ ಮಹಾಮಂಡಲೇಶ್ವರ ಮತ್ತು ಭಾವನಗಂಧವಾರಣ – ಇಬ್ಬರೂ ಒಬ್ಬನೇ ವ್ಯಕ್ತಿಯೆಂದು ಹೇಗೆ ಹೇಳುವುದು. ಹೀಗೊಂದು ವೇಳೆ ಇದು ಇಬ್ಬರು ವ್ಯಕ್ತಿಗಳ ವರ್ಣನೆಯಾಗದೆ ಒಬ್ಬನ ಚಿತ್ರಣವೇ ಎಂದು ತೀರ್ಮಾನಿಸಲು ಅನ್ಯ ಆಧಾರಗಳೇನು? ಆ ಒಬ್ಬನೇ ವ್ಯಕ್ತಿ ಯಾರೆಂದು ನಿರ್ಧರಿಸಲು ಚಾರಿತ್ರಿಕ ಪುರಾವೆಗಳಿವೆಯೆ? ಈ ರೀತಿಯಾಗಿ ಏಳುವ ಪುಂಖ ಪ್ರಶ್ನೆಗಳಿಗೆ ಸಮಾಧಾನ ಹೇಳಬೇಕಾದ ಹೊಣೆಯಿದೆ.
ಭಾವನ ಗಂಧವಾರಣ ಎಂಬ ಶಬ್ದ ಕಿವಿಗೆ ಬಿದ್ದೊಡೆನೆಯ ಕನ್ನಡ ಸಾಹಿತ್ಯದ ವಿದ್ಯಾರ್ಥಿಗಳಿಗೆ ಪಂಪಭಾರತದ ‘ಅಮ್ಮನಗಂಧವಾರಣಂ ಪಡೆ ಮೆಚ್ಚೆ ಗಂಡಂ ಗುಣಾರ್ಣವಂ’ (೧-೧೩೮ ವ) ಮತ್ತು ರನ್ನಕವಿಯ ಸಾಹಸ ಭೀಮ ವಿಜಯದ ‘ವರದನಕ್ಕೆಮಗೆ ಅಮ್ಮನ ಗಂಧವಾರಣಂ, (೧-೧೦) ಎಂಬ ಪ್ರಯೋಗಗಳು ತಟ್ಟನೆ ತಗುಳುತ್ತವೆ. ಶಾಸನಾಭ್ಯಾಸಿಗಳಿಗೆ ಆತುಕೂರು ಶಾಸನ ಪ್ರಯೋಗ ನೆನಪಾಗುತ್ತದೆ. ಈ ಪ್ರಯೋಗದ ಜಾಡು ಹಿಡಿದು ಹೊರಟಾಗ ಧಾರವಾಡ ಜಿಲ್ಲೆಯ ಗದಗ ತಾಲ್ಲೂಕಿನಯಲಿ – ಸಿರೂರ ಶಾಸನಮಣಿಯು ಚಿಂತಾಮಣಿಯಾಗಿ ಪರಿಣಮಿಸಿತು. ಅದು ಒಮ್ಮೆಲೆ ಸಿಕ್ಕುಗಳನ್ನು ಬಿಡಿಸುವ, ರಹಸ್ಯ ಸ್ಪೋಟಿಸುವ ಶಕ್ತಿಕರಂಡವಾಯಿತು. ಸ್ವಾರಸ್ಯವೆಂದರೆ ಯಲಿ – ಸಿರೂರಿನ ಭೋಗೇಶ್ವರ ಗುಡಿಯ ಮೈದಾನದಲ್ಲಿರುವ ಕಂಬದ ಮೇಲೆ ಮೂರು ಮುಖಗಳಲ್ಲಿ ಈ ಶಾಸನವಿರುವುದು: ನಂದವಾಡಿಗೆ ಶಾಸನವೂ ಇದೇ ರೀತಿಯದು. ಇದು ಆಕಸ್ಮಿಕ ಸಾದೃಶ್ಯವಾಗಿರದೆ ವಾಸ್ತವವಾಗಿಯೂ ಇವೆರಡೂ ಶಾಸನಗಳು ಒಂದೇ ಶಾಸನ ನಾಣ್ಯದ ಎರಡು ಮುಖಗಳಾಗಿವೆ:
ಮೊದಲ ಮುಖ
೧ ನಮಸ್ತಸ್ಮೈವರಾಹಾಯ ಲೀಳಾಯ ಚರತೇ ಮಹೀಂ
೨ ಖುರಾ(೦) ನ್ತರಗತೋ ಯಸ್ಯ ಮೇರೋಖಣ ಕಣಾ
೩ ಯತೇ | ಸ್ವಸ್ತಿ ಸಮಸ್ತ ಭುವನಾಶ್ರಯ ಶ್ರೀ ಪ್ರಿ
೪ ಥ್ವೀವಲ್ಲಭ ಮಹಾರಾಜಾಧಿರಾಜ ಪರಮೇಶ್ವರ ಪರ
೫ ಮ ಭಟ್ಟಾರಕಂ ಸತ್ಯಾಶ್ರಯ ಕುಳತಿಳಕಂ
೬ ಚಾಳುಕ್ಯಾಭರಣಂ ಶ್ರೀ ಮತ್ತ್ರೈಳೋಕ್ಯಮ
ಎರಡನೆಯ ಮುಖ
೭ ಲ್ಲ ದೇವರ ವಿಜಯರಾಜ್ಯ ಮುತ್ತರೋತ್ತರಾಭಿವ್ರಿ [ದ್ಧಿ]
೮ ವರ್ದ್ಧ ಮಾನಮಾ ಚಂದ್ರಾರ್ಕ್ಕತಾರಂಬರಂ ಸಲುತ್ತು [ಮಿ]
೯ ರೆ ತತ್ತನೆಯಂ | ಸ್ವಸ್ತಿ ಸಮಧಿಗತ ಪಞ್ಚ ಮಹಾ.
೧೦ ಮಹಾ ಮಣ್ಡಳೇಶ್ವರಂ ವೇಂಗೀ ಪುರವರೇಶ್ವರಂ ಸಮರ.
೧೧ ಚಣ್ಡಂ ಕುಮರ ಮಾರ್ತಣ್ಡ. ಪರಕರಿ ಮದನಿ.
೧೨ ರಣ(೦) ನಮ್ಮನಗನ್ಧವಾರಣಂ ಪರಿವಾರ ನಿಧಾ . . . .
ಮೂರನೆಯ ಮುಖ
೧೩ ಕಾನೀನಂ ಹಯವತ್ಸರಾಜಂ ರೂಪಮನೋಜ . . ..
೧೪ ಪುನೃಪತಿ ಹೃದಯ ಸೆಲ್ಲಂ ಭುವನೈಕಮಲ್ಲಂ . . ..
೧೫ ಳಿ [The inscription stops here abrutly-Foot Notes : ಸೌ.ಇ.ಇ, ೧೧-೧. ನಂ. ೧೦೨, p. ೯೯ ಅತೇದಿಶಾಸನ ಬ.ಕಾ.ಇ. ೧-೧. ೧೦೨]
ಈ ಶಾಸನವು ಸಮಸ್ಯೆಯ ಕತ್ತಲೆಯಲ್ಲಿ ಹಚ್ಚಿದ ಪರಿಹಾರದ ಹಣತೆ. ಯಲಿ-ಸಿರೂರಿನ ಈ ಶಾಸನವು ನಂದವಾಡಿಗೆ ಶಾಸನದ ಹದಿನೈದು ಸಾಲುಗಳನ್ನು ಯಥಾವತ್ತಾಗಿ ತೆಗೆದ ನೀಲಿ ಪ್ರತಿ: ಈ ಪುನರಾವೃತ್ತಿಯಿಂದ ಚರಿತ್ರಕಾರರಿಗೆ ಮಹದುಪಕಾರವಾಗಿದೆ. ಈ ಶಾಸನದಿಂದ ಹೊರ ಪಡುವ ಮುಖ್ಯ ಸಂಗತಿಗಳು:
೧ ಮಹಾಮಂಡಲೇಶ್ವರನು ಮತ್ತಾರೊ ಆಗಿರದೆ ಸಾಕ್ಷಾತ್ ರಾಜನಾದ ತ್ರೈಲೋಕ್ಯಮಲ್ಲನ ಮಗನೆ ಆದ ಭುವನೈಕ ಮಲ್ಲನೇ ಆಗಿದ್ದಾನೆ.
೨ ಅವನು ವೇಂಗೀಪುರವರೇಶ್ವರನೂ ಆಗಿದ್ದಾನೆ
೩ ಅವನು ಯುದ್ಧವೀರನೂ ಹಗೆಗಳ ಆನೆಗಳ ಸೊಕ್ಕನ್ನು ಅಡಗಿಸುವವನೂ ಆಗಿದ್ದಾನೆ.
೪ ಅವನಿಗೆ ಅಮ್ಮನ ಗಂಧವಾರಣಂ ಎಂಬ ಬಾವಲಿಯೂ ಇದೆ
೫ ಅವನಿಗೆ ಪಂಚಮಹಾಶಬ್ದ ಗೌರವವೂ ಇದೆ
ಇದ್ದಕ್ಕಿದ್ದ ಹಾಗೆ ಅಪೂರ್ಣವಾಗಿ ನಿಂತಿರುವ ಯಲಿ – ಸಿರೂರ ಶಾಸನದ ಉಳಿದ ಭಾಗವನ್ನೂ, ಅದರಲ್ಲಿ ಏನಿದ್ದಿರಬಹುದೆಂಬುದನ್ನೂ ಊಹಿಸುವುದು ಕಷ್ಟ ಕೆಲಸ ವೆಂಬುದನ್ನು ಮೊದಲು ಒಪ್ಪಿಕೊಳ್ಳಬೇಕು. ಆದರೂ ಪರಸ್ಪರ ಪೂರಕವಾಗಿರುವ, ಸದ್ಯದಲ್ಲಿ ಅಂಗೈಮೇಲಿರುವ ಆಧಾರವನ್ನು ಇಟ್ಟುಕೊಂಡು ಹೇಳಬಹುದಾದರೆ, ಅದರಲ್ಲಿ ಇದೇ ಮಹಾಮಂಡಲೇಶ್ವರ ಭುವನೈಕ ಮಲ್ಲನ ಜನಪರವಾದ ಕಾರ್ಯಗಳ ಮಾಹಿತಿಯಿದ್ದಿರಬೇಕು. ತೇದಿಯಿರದ ಯಲಿ – ಸಿರೂರಿನ ಶಾಸನದ ಕಾಲವೂ ಸ್ಥೂಲವಾಗಿ ನಂದವಾಡಿಗಿ ಶಾಸನದ ತೇದಿಗೆ ಹತ್ತಿರವಾದದ್ದೆಂದು ತಿಳಿಯಬಹುದು.
ಯಲಿ-ಸಿರೂರ ಶಾಸನದಿಂದ ಹೊರ ಹೊಮ್ಮಿರುವ ಐದು ವಿಚಾರಗಳಲ್ಲಿ ಅತ್ಯಂತ ಪ್ರಮುಖವಾಗಿರುವುದು ಎರಡು: ಆ. ಮಹಾಮಂಡಲೇಶ್ವರನು ತ್ರೈಳೋಕ್ಯ ಮಲ್ಲನ ಹಿರಿಯ ಮಗನಾದ ಭುವನೈಕಮಲ್ಲನೇ, ಆ. ಇಮ್ಮಡಿ ಸೋಮೇಶ್ವರನೇ ಅಮ್ಮನಗಂಧವಾರಣನೂ ಆಗಿದ್ದಾನೆ. ಈ ತೀರ್ಮಾನವನ್ನು ನಿಸ್ಸಂದೇಹವಾಗಿಸಿ ಖಚಿತಪಡಿಸುವ ಇನ್ನೊಂದು ಶಾಸನವೂ ಇದೆ. ಮುಳುಗುಂದದ ಆ ಶಾಸನ ನೆನಪಾಗಿ ತೆಗೆದು ನೋಡಿದೆ. ಪರಮ ಅಚ್ಚರಿಯೆಂದರೆ ಮುಳುಗುಂದದ ಆ ಶಾಸನವು ಈ ಯಲಿ ಸಿರೂರ ಮತ್ತು ನಂದವಾಡಿಗೆ ಶಾಸನಗಳ ಮೇಲೆ ಹೊನಲು ಬೆಳಕು ಹಾಯಿಸುತ್ತದೆ. ೩೪ ಸಾಲುಗಳ ಆ ದೊಡ್ಡ ಶಾಸನದಿಂದ ಪ್ರಸ್ತುತಕ್ಕೆ ತುಂಬ ಪ್ರಯೋಜನಕಾರಿಯಾದ (ದೀರ್ಘವಾದ ಏಳೂವರೆ ಸಾಲುಗಳನ್ನು ಮಾತ್ರ (ಸಾಲು ಮೂರರಿಂದ ಹತ್ತರ ವರೆಗೆ) ಇಲ್ಲಿ ಉದಾಹರಿಸುತ್ತೇನೆ: [ಎ.ಇ.೧೬, ಪುಟ ೫೩-೫೭, ಮುಳ್ಗುಂದ ಜೈನ ಬಸದಿಯ ಶಾಸನ, ಕ್ರಿ.ಶ. ೧೦೫೩];
೩ ಸ್ವಸ್ತಿ ಸಮಸ್ತ ಭುವನಾಶ್ರಯ ಶ್ರೀ ಪ್ರಿಥ್ವೀ ವಲ್ಲಭ ಮಹಾರಾಜಾಧಿರಾಜ ಪರಮೇಶ್ವರ ಪರಮಭಟ್ಟಾರಕಂ ಸತ್ಯಾ
೪ ಶ್ರಯ ಕುಳತಿಳಕಂ ಚಾಳುಕ್ಯಾಭರಣಂ ಶ್ರೀಮತ್ ತ್ರೈಳೋಕ್ಯಮಲ್ಲದೇವರ ವಿಜಯ ರಾಜ್ಯಮುತ್ತರೋತ್ತರಾಭಿವ್ರಿದ್ಧಿ ಪ್ರವ
೫ ರ್ಧಮಾನಮಾ ಚಂದ್ರಾರ್ಕ್ಕತಾರಂ ಸಲುತ್ತಮಿರೆ ತತ್ತನಯಂ ಸಮಧಿಗತ ಪಞ್ಚ ಮಹಾಶಬ್ದ ಮಹಾಮಣ್ಡಳೇಶ್ವರಂ ವೇಂಗೀ
೬ ಪುರವರೇಶ್ವರಂ ಸಮರ ಪ್ರಚಣ್ಡಂ ಕುಮಾರ ಮಾರ್ತಣ್ಡಂ ಪರಿಕರಿಮದ ನಿವಾರಣ ನಮ್ಮ ನಗಂಧವಾರಣಂ ಪರಿವಾರ ನಿಧಾನಂ
೭ ದಾನ ಕಾನೀನಂ ಹಯವತ್ಸರಾಜಂ ರೂಪಮನೋಜಂ ರಿಪುನೃಹದಯ ಸೆಲ್ಲಂ ಭುವನೈಕ ಮಲ್ಲಂ ಮಣ್ಡಲಿಕ ಶಿರೋ
೮ ಮಣಿ ಚಾಳುಕ್ಯ ಚೂಡಾಮಣಿ ವಿದ್ವಿಷ್ಟ ಸಂಹಾರಣಂ ಕಟಕ ಪ್ರಾಕಾರಂ ಶ್ರೀಮತ್ತ್ರೈಳೋಕ್ಯಮಲ್ಲದೇವ ಪಾದ ಪಂಕಜಭ್ರ
೯ ಮರಂ ಶ್ರೀಸೋಮೇಶ್ವರಂದೇವಂ ಬೆಳ್ವೊಲ ಮುನ್ನೂಱುಂ ಪುಲಿಗೆರೆ ಮುನ್ನೂಱುಂ ಸುಖಸಂಕಥಾ ವಿನೋದದುನಾಳುತ್ತಮಿ
೧೦ ರೆ ತತ್ಪಾದ ಪದ್ಮೋಪಜೀವಿ || [ಹೀಗೆ ಈ ಶಾಸನ ಇನ್ನೂ ಮುಂದುವರಿದು ಸಂಧಿ ವಿಗ್ರಹಾಧಿಕಾರಿಯಾದ ಪರಮ ಜಿನಭಕ್ತ ಬೆಳ್ದೇವನನ್ನು ಪರಿಚಯಿಸುತ್ತದೆ]
ಪ್ರಸ್ತುತ ಸಮಸ್ಯೆಯ ಸಿಕ್ಕುಗಳನ್ನು ಬಿಡಿಸಿ, ನಿರ್ಣಾಯಕವಾಗಿ ತೀರ್ಮಾನ ಮಾಡುವ ಉಕ್ತಿಗಳನ್ನು ಈ ಮುಳುಗುಂದದ ಶಾಸನದ ಉದ್ದಕ್ಕೂ ಕಾಣುತ್ತೇವೆ. ತ್ರೈಲೋಕ್ಯ ಮಲ್ಲದೇವನ ಮಗನಾದ ಭುವನೈಕ ಮಲ್ಲನೇ ಅಮ್ಮನಗಂಧವಾರಣನೂ, ಪಂಚಮಹಾಶಬ್ದನಾದ ಮಹಾಮಂದಲೇಶ್ವರನೂ ಆಗಿದ್ದಾನೆ; ಈ ಅಂಶವು ಯಲಿ-ಸಿರೂರ ಮತ್ತು ನಂದವಾಡಿಗೆ ಶಾಸನಗಳನ್ನು ಸೂಚಿಸುತ್ತವೆ. ಆದರೆ ಇದನ್ನು, ಕಡ್ಡಿ ಎರಡು ತುಂಡು ಮಾಡಿದಂತೆ, ನಿರ್ಧಾರಕ ರೀತಿಯಲ್ಲಿ ಇತ್ಯರ್ಥಗೊಳಿಸುತ್ತದೆ ಮುಳುಗುಂದದ ಶಾಸನ. ಈ ಶಾಸನದ ತೇದಿ ಕ್ರಿ.ಶ. ೧೦೫೩ ಎಂದಿರುವುದರಿಂದ ಯಾಲಿ-ಸಿರೂರ ಶಾಸನದ ತೇದಿಯೂ ಇದರ ಸಮೀಪಕ್ಕೆ ನಿಲ್ಲುತ್ತದೆ.
ಈ ಹಂತದಲ್ಲಿ ಚಿಂತನೆಗಳು ಹರಳುಗೊಳ್ಳುತ್ತಿರುವಂತೆಯೇ ಇಂತಹುದೇ ಇನ್ನೊಂದು ಶಾಸನ ನೆನಪಾಯಿತು! ಅದು ಧಾರವಾಡ ಜಿಲ್ಲೆಯ ಗದಗ ತಾಲ್ಲೂಕಿನ ಹೊಂಬಳದ ಶಾಸನ [ಸೌ.ಇ.ಇ. ೧೧ (೧೯೮೬) ನಂ. ೮೪. ಪು. ೭೭, ಕ್ರಿ.ಶ. ೧೦೪೯]: ಸೌ.ಇ.ಇ. ೧೧, ೯೦. ೧೦೫೪. ಬಳಗಾನೂರು (ಧಾಜಿ/ಗದಗತಾ) ಈ ಬಹುತ್ರುಟಿತ ಶಾಸನೋಕ್ತ ಬೇಂಗೀಪುರವರೇಶ್ವರನು ಯಾರೋ ಗೊತ್ತಿಲ್ಲವೆಂದು ಆ ಶಾಸನ ಸಂಪುಟದ ಸಂಪಾದಕರ ಟಿಪ್ಪಣಿಯಲ್ಲಿದೆ [ಅದೇ: ಪುಟ. ೮೬]. ಆದರೆ ಅಂತರ ಬಾಹ್ಯ ಪ್ರಮಾಣ ಗಳಿಂದ ಈ ಶಾಸನೋಕ್ತನಾದ ಬೇಂಗೀ ಪುರವರೇಶ್ವರನೂ ಕುಮರಮಾರ್ತ್ತಣ್ಡನೂ ಸಹತ್ರೈಳೋಕ್ಯಮಲ್ಲ ಸೋಮೇಶ್ವರ | ಚಕ್ರಿಯ ಹಿರಿಯ ಮಗನಾದ ಭುವನೈಕ ಮಲ್ಲ ಇಮ್ಮಡಿಸೋಮೇಶ್ವರನೆಂದು ತಿಳಿಯಬೇಕು; ನನ್ನ ಈ ಸೂಚನೆಯ ಸೂಕ್ತತೆಯನ್ನು ಚರಿತ್ರಕಾರರು ದಯವಿಟ್ಟು ಪರಿಶೀಲಿಸಬೇಕೆಂದು ಕೋರುತ್ತೇನೆ.
ವೇಂಗೀಪುರವರೇಶ್ವರಂ ಎಂದು ನಮೂದಿಸಿರುವ ಇನ್ನಿತರ ಶಾಸನಗಳು :
ಸೌ.ಇ.ಇ. ೧೧-೧, ೧೦೨೦ ಅತೇದಿ ಶಾಸನ, ಯಲಿ ಸಿರೂರು (ಧಾಜಿ. / ಗದಗ ತಾ.) ಪು.೯೯
ಸೌ.ಇ.ಇ. ೧೧-೧, ೮೪. ೧೦೪೯. ಹೊಂಬಳ (ಧಾಜಿ./ಗದಗ ತಾ)
ಯಲಿ ಸಿರೂರಿನ ಅತೇದಿ ಶಾಸನವು ಕ್ರಿ.ಶ. ೧೦೫೦ ರಿಂದ ೧೦೫೫ ರ ನಡುವಣ ಅವಧಿಯಲ್ಲಿ ರಚಿತವಾಗಿದೆಯೆಂದು ಖಚಿತಪಡಿಸಬಹುದು.
೨ ಸ್ವಸ್ತಿ ಸಮಸ್ತ ಭುವನಾಶ್ರಯ ಶ್ರೀ ಪ್ರಿಥ್ವೀವಲ್ಲಭ ಮಹಾರಾಜಾಧಿರಾಜ ಪರಮೇಶ್ವರ ಪರಮಭಟ್ಟಾರಕಂ ಸತ್ಯಾ
೩ ಶ್ರಯಕುಳತಿಳಕಂ ಚಾಳುಕ್ಯಾಭರಣಂ ಶ್ರೀಮತ್ರೈಳೋಕ್ಯಮಲ್ಲದೇವರ ವಿಜಯರಾಜ್ಯಮುತ್ತರೋತ್ತರಾಭಿವ್ರಿದ್ಧಿ
೪ ಪ್ರವರ್ಧಮಾನಮಾಚನ್ದ್ರಾರ್ಕ್ಕತಾರಂ ಸಲುತ್ತಮಿರೆ ತದೀಯ ಪ್ರಿಯ ನನ್ದನನಖಿಳ ಜನಮನೋ ನನ್ದನಂ | [ಸಮಧಿ] ಗತ
೫ ಪಞ್ಚ ಮಹಾಶಬ್ದ ಮಹಾಮಣ್ಡಳೇಶ್ವರಂ | ವೇಂಗೀಪುರವರೇಶ್ವರಂ ಸಮರ ಪ್ರಚಣ್ಡಂ ಕುಮರ ಮಾರ್ತ್ತಣ್ಡಂ ಪರಕರಿಮದನಿ
೬ ವಾರಣ | ನಮ್ಮನ ಗನ್ಧವಾರಣಂ | [ಪರಿವಾರ ನಿಧಾ೦] ನಂ | ದಾನಕಾನೀನಂ ಹಯ ವತ್ಸರಾಜ | ರೂಪಮನೋಜಂ ರಿಪುನೃಪತಿಹೃದಯ
೭ ಸೆಲ್ಲಂ ಭುವನೈಕಮಲ್ಲಂ | ಮಣ್ಡಳಿಕ ಶಿಖಾಮಣಿ ಭೂ [ಳೋ] ಕ ಚೂಡಾಮಣಿ [ವಿದ್ವಿಷ್ಟ ಸಂಹಾರಣಂ] ಕಟಕ ಪ್ರಾಕಾರಂ | ಶ್ರೀಮನ್ಮಹಾ
೮ ಮಣ್ಡಳೇಶ್ವರಂ | ಸೋಮೇಶ್ವರದೇವರ್ಬ್ಬೆಳ್ವೊಲ ಮೂನೂಱುಮಂ ಪುರಿಗೆಱೆ ಮೂನೂಱುಮಂ ಬೀಳಾನುವೃತ್ತಿಯಿನಾಳುತಂ ಸುಖದಿನಿರೆ ||
ರಾಜರ ದಾನದತ್ತಿಗಳನ್ನು ತಿಳಿಸುವ ಶಾಸನಗಳೆಲ್ಲ ಒಂದು ಸಿದ್ಧಮಾದರಿಯಿಂದ ಕೂಡಿರುತ್ತವೆಂಬುದೂ, ಅವುಗಳಲ್ಲಿ ಸಮಾನ ಅಂಶಗಳು ಇರುತ್ತವೆಂಬುದೂ ನಿಜ, ಆದರೆ ಈ ನಾಲ್ಕು ಶಾಸನಗಳಲ್ಲಿರುವ ಸಾದೃಶ್ಯಲಕ್ಷ್ಮಿ ಆ ಬಗೆಯ ಸ್ಥೂಲ ಹೊಂದಾ ಣಿಕೆಯದಲ್ಲ. ಇವುಗಳಲ್ಲಿ, ಕಾಲದ ದೃಷ್ಟಿಯಿಂದ ಹೊಂಬಳ ಶಾಸನ ಮೊದಲನೆಯ ದಾಗಿದ್ದು, ಆಗಿನ್ನೂ ಪ್ರಸ್ತುತ ಭುವನೈಕಮಲ್ಲನು ಹೊಸದಾಗಿ ಮಹಾಮಂಡಲೇಶ್ವರ ನಾಗಿದ್ದನು. ಮುಳುಗಂದ, ಸಿರೂರ ಮತ್ತು ನಂದವಾಡಿಗೆ ಶಾಸನಗಳು ಅನಂತರದ ಶಾಸನಗಳಾಗಿದ್ದು ಭುವನೈಕಮಲ್ಲನ ನಿರ್ದಿಷ್ಟ ಸಾಧನೆಗಳನ್ನು ತೋರಿಸುವತ್ತ ಬೊಟ್ಟು ಮಾಡಿವೆ. ಭುವನೈಕಮಲ್ಲ ಸೋಮೇಶ್ವರ [ರಾಜನಿಗೆ ಸಂಬಂಧಿಸಿದ ಶಾಸನಗಳಲ್ಲಿ ಈ ಹೊಂಬಳದ ಶಾಸನ ಮೊದಲನೆಯದು.
ಕ್ರಿ.ಶ. ೧೦೪೯ ರ ವೇಳೆಗೆ ಈತನು ಮಹಾಮಂಡಳೇಶ್ವರ ಆಗಿದ್ದನು, ವೆಂಗೀಪುರ ವರೇಶ್ವರ ನೆನಿಸಿದ್ದನು. ಬೆಳ್ವಲ ಮೂನೂಱುಂ ಪುರಿಗೆಱೆ ಮೂನೂಱುಮಂ ಬೀಳಾನು ವೃತ್ತಿಯಿಂದ ಆಳುತ್ತಿದ್ದನು. ತ್ರೈಳೋಕ್ಯಮಲ್ಲ ಸೋಮೇಶ್ವರ | ಚಕ್ರಿಯ ಪ್ರಿಯನನ್ದನ ಎನಿಸಿದ್ದನು.
ನಂದವಾಡಿಗೆಯ ಶಾಸನದ ಎರಡನೆಯ ಮುಖದಲ್ಲಿ ಸಾಲು ೧ ರಿಂದ ೧೦ ರವರೆಗೆ ಎರಡು ವೃತ್ತ ಪದ್ಯಗಳಲ್ಲಿ ಭಾವನಗಂಧವಾರಣನ ಪರಾಕ್ರಮವನ್ನು ಉಗ್ಫಡಿಸಿದೆ;
ಚಂಪಕಮಾಲೆ ||    ಪದಹತಿಯಿಂ ನೆಲಂನ್ನಡುಗೆ ಕರ್ಣ ಚಳಾಚಳದಿಂದಮಬ್ಧಿಗ
ದ್ಗದಗೆ ಕರಾಭಿಘಾತದಗುರ್ವ್ವಣೆಯಿಂ ಭಗಣಂ ಧರಾತಳ
ಕ್ಕುದಿರೆ ನಿಶಾತದನ್ತಘನ ಘಟ್ಟಣೆಗಳ್ಕಿದಿಶಾಗಜ ವ್ರಜಂ
ಬೆದಱೆ ವಿರೋಧಿಯಂ ತುಳಿದು ಕೊಲ್ವುದು ಭಾವನಗನ್ದವಾರಣಂ |
ಚಂಪಕಮಾಲೆ ||    ಪರನರಪಾಳ ಸೈನ್ಯನವರಕ್ತ ಸರೋವರಮಂ ಕಲಂಕಿ ಭೀ
ಕರ ಸುಭಟಾಂತ್ರಜಾಳ ಮ್ರಿದು ಪಂಕಜನಾಳಮನುಱ್ಚೆ ಮಸ್ತಕಾಂ
ಬುರುಹಮನೊಂದುಗುಂದದ [ಕಿ] ಮುಱ್ಚಿ ಜಿತಸ್ರಮದಿಂ ತಗುಳ್ದು ಸಂ
ಗರಜಕೇಳಿಯಂ ಮೆಱೆಯುತಿರ್ಪುದು ಭಾವನಗನ್ಧವಾರಣಂ ||
ಈ ಎರಡೂ ವೃತ್ತಗಳು, ಇಂದ್ರಿಯಾ ಗ್ರಾಹ್ಯವಾಗುವಂತೆ ವರ್ಣಿಸಿರುವ ಧೀರ ಪರಾಕ್ರಮದ ಭಾವನಗಂಧವಾರಣನು ಬೇರೆ ಯಾರೊ ಆಗಿರದೆ ಈ ಮಹಾಮಂದಲೇಶ್ವರನೇ ಆಗಿದ್ದಾನೆಂದು ಧಾರಾಳವಾಗಿ ಹೇಳಬಹುದು. ಅಂದರೆ ಹೊಂಬಳ, ಯಲಿ-ಸಿರೂರ ಮತ್ತು ಮುಳುಗುಂದದ ಶಾಸನಗಳ ಮಹಾಮಂಡಲೇಶ್ವರನೂ, ನಂದ ವಾಡಿಗೆಯ ಶಾಸನದ ಮಹಾಮಂಡಲೇಶ್ವರನೂ ಒಬ್ಬನೆ ಆಗಿದ್ದಾನೆ; ಅದರಂತೆಯೇ ಅಮ್ಮನ ಗಂಧವಾರಣನೂ ಭಾವನಗಂಧವಾರಣನೂ ಮಹಾ ಮಂಡಲೇಶ್ವರನೂ ಭುವನೈಕಮಲ್ಲನೂ ಇಮ್ಮಡಿ ಸೋಮೇಶ್ವರನೂ ಒಬ್ಬನೇ ಆಗಿದ್ದಾನೆ. ಹಾಗೆಯೇ ಈ ನಾಲ್ಕೂ ಶಾಸನಗಳಲ್ಲಿ ಬರುವ ಸಮರ ಪ್ರಚಣ್ಡಂ, ಪರಕರಿ ಮದನಿವಾರಣಂ, ರಿಪು ಹೃದಯಸೆಲ್ಲಂ, ಕುಮಾರ ಮಾರ್ತಂಡಂ – ಎಂಬ ವಿಶೇಷಣಗಳು ಭುವನೈಕಮಲ್ಲನ ಯುದ್ಧ ಸಾಹಸಗಳಿಗೆ ಎತ್ತಿ ಹಿಡಿದ ಶಬ್ದಪಳಯಿಗೆಗಳು. ಈತನ ಇನ್ನಿತರ ಶಾಸನಗಳೂ ಇದೇ ಭಾವವನ್ನು ಅನುಸರಣಿಸುತ್ತವೆ : ಒಂದು ನಿದರ್ಶನ; “ಧರೆಯಂ ತ್ರೈಳೋಕ್ಯಮಲ್ಲ ಕ್ಷಿತಿಪತಿ ಕುಡೆ ಕಯ್ಗೊಂಡು ಮತ್ತತ್ತ ರತ್ನಾಕರ ಮಧ್ಯದ್ವೀಪ ನಾನಾ ವಿಷಯ ತತಿಗೆ ತನ್ನಾಣೆ ತನ್ನಚ್ಚು ತನ್ನಿಟ್ಟರಸರ್ ತನ್ನೋಲೆ ತನ್ನುಂಡಿಗೆ ಯೆನೆ ವಿದಿತಾಜ್ಞಾನ್ವಿತಂ ಮಾಡಿದಂ ಬಾಪ್ಪುರೆ ಪದ್ಮಾನಂದ ತೇಜಂ ನೃಗನಳ ಚರಿತಂ ಮೂರ್ತಿ ಮಾರ್ತ್ತಂಡ ತೇಜಮ್” (ಬಾ.ಕ.ಇ. ೧-೧. ೧೧೬, ಕ್ರಿ.ಶ. ೧೦೭೫)
ಸೌ.ಇ.ಇ. ೧೧-೧, ೧೧೧.೧೦೭೧.ಸೊರಟೂರು (ಧಾ ಜಿ./ ಗದಗ ತಾ.) ಅಂಗವರಾಳ ಸಿಂಗಳಿಕ ಗೂರ್ಜ್ಜರ ಮಾಳವ ಚೇರಪಾಣ್ಡ್ಯಕಳಿಂಗ ಝಸಾನ್ದ್ರಯಾದವ ಮಹೀಭುಜವತಾಳಿ ಮಣಿಬ್ರಜಪ್ರಭಾ ಲಿಂಗಿತ ಪಾದಪೀಠನಮರೇನ್ದ್ರ ವಿಳಾಸನವಾರ್ಯ್ಯ ವೀರ್ಯ್ಯ ನುತ್ತುಂಗ ಋಶಂ ಸಮಸ್ತಭುವನಾಶ್ರಯನಾಹಮಲ್ಲನನ್ದನ(೦)
ಜನನಾಥಂ ಭುವನೈಕಮಲ್ಲಮಹಿಮಂ ಚಾಳುಕ್ಯ ಮಾರ್ತ್ತಣ್ಡನಾಗಿ ದಿನರೇನ್ದ್ರ ಪ್ರತಿಮಂ ಸ್ವಭಾಹುಬಳದಿಂಪೂರ್ವ್ವಾಪರಾದ್ರೀ ನ್ದ್ರಹಿ
ರ್ಮ್ಯನಗಾಧೀಶ್ವರ ಸೇತುಸೀಮೆಯೆನಿಸಿದ್ದೀ ಧಾತ್ರಿಯಂ ಕೊಡೆವುರಿನೃ ಪಾಳರ್ಕ್ಕಳನಿಕ್ಕಿ ರ್ಸರ್ಯ್ಯಧನನೇಕ ಚ್ಛತ್ರಮಂಮಾಡಿದು
ನಂದವಾಡಿಗೆ, ಹೊಂಬಳ, ಯಲಿ-ಸಿರೂರ ಮತ್ತು ಮುಳುಗುಂದ ಶಾಸನಗಳಲ್ಲಿ ಕೆಲವು ಸಮಾನತೆಗಳಿವೆ:
೧ ಈ ನಾಲ್ಕೂ ಶಾಸನಗಳು ಸಮಕಾಲೀನವಾಗಿವೆ.
೨ ಇವು ಒಂದೊಂದೂ ಸಮೀಪ ಸ್ಥಳದ ಶಾಸನಗಳು.
೩ ಇವು ಸಮಾನ ರಾಜ್ಯಾಡಳಿತಕ್ಕೆ, ಕಲ್ಯಾಣ ಚಾಳುಕ್ಯರ ಪ್ರಭುತ್ವಕ್ಕೆ ಒಳ ಪಟ್ಟಿವೆ.
೪ ಸಮಾನರಾದರಾಜರಾದ ತ್ರೈಳೋಕ್ಯಮಲ್ಲ – ಭುವನೈಕಮಲ್ಲರ ಆಳ್ವಿಕೆ ಯಲ್ಲಿವೆ.
೫ ಬಹುಮಟ್ಟಿಗೆ ಸಮಾನ ವಿಷಯವನ್ನು ಒಳಗೊಂಡಿವೆ.
೬ ಸಮಾನ ವ್ಯಕ್ತಿಯಾದ ಮಹಾ ಮಂಡಲೇಶ್ವರನನ್ನು ಪ್ರಸ್ತಾಪಿಸಿವೆ.
೭ ನಾಲ್ಕೂ ಶಾಸನಗಳ ಭಾಷಾ ಶೈಲಿಯು, ರಚನೆ ನಿರೂಪಣೆಯೂ ಎಷ್ಟು ಸಮಾನ ವಾಗಿದೆಯೆಂದರೆ ಇವನ್ನು ಒಬ್ಬನೇ ಸ್ಜಾಸನಕವಿಯ ರಚನೆಯೆನ್ನಬಹುದು.
೮ ಆಕಸ್ಮಿಕವಲ್ಲದ ವಿಶಿಷ್ಟವೂ ವಿಶೇಷವೂ ಆದ ಸಮಾನ ಅಂಶಗಳು : ಮಹಾಮಂಡಳೇಶ್ವರಂ (ಅಧಿಕಾರ – ವೃತ್ತಿ ಸೂಚಕ)- ಹಯ ವತ್ಸರಾಜಂ (ಕುದುರೆ ನಡೆಸುವುದರಲ್ಲಿನ ನೈಪುಣ್ಯ), ರೂಪ (ವನಿತಾ) ಮನೋಜಂ (ಶರೀರ ಸೌಷ್ಠವ), ಪರಿವಾರ ನಿಧಾನನ್ (ಆಪ್ತ ಬಳಗವನ್ನು ಕಾಪಾಡುವ ಸ್ವಭಾವ -ನಂಬಿದವರ್ಗೆಱೆವಟ್ಟಾಗಿರುವುದು), ಅರ್ಕತೇಜಂ (ರವಿಯಂತೆ ತೊಳಗುವ ತೇಜಸ್ವಿ ರಾಜಕುಮಾರ), ಕಾನೀನಂ (ಕರ್ಣನಂತೆ ದಾನಗುಣ), ರಿಪು ನೃಪತಿ ಹೃದಯ ಸೆಲ್ಲಂ (ಶತ್ರು ರಾಜರ ಎದೆಗೆ ಈಟಿ) ಭುವನೈಕ ಮಲ್ಲಂ (ನಿರ್ದಿಷ್ಟ ವ್ಯಕ್ತಿ – ಒಂದನೆಯ ಸೋಮೇಶ್ವರ).
-ಹೀಗೆ ಈ ನಾಲ್ಕೂ ಶಾಸನಗಳ ಒಕ್ಕಣೆ ಏಕಪ್ರಕಾರವಾಗಿದ್ದು, ಒಂದರ ನಕಲು ಇನ್ನೊಂದು ಎಂಬಂತೆ ಇರುವುದು, ಯಲಿ-ಸಿರೂರ ಶಾಸನದ ಮತ್ತು ನಂದವಾಡಿಗೆ ಶಾಸನದ ತ್ರುಟಿತ ಭಾಗಗಳನ್ನು ಮೊದಲಿನ ಯಥಾಸ್ಥಿತಿಗೆ ಹೊಂದುವ ಹಾಗೆ ಪುನಾರಚಿಸುದಕ್ಕೆ ನರವಾಗುತ್ತದೆ.
ಭುವನೈಕಮಲ್ಲ ಸೋಮೇಶ್ವರನು ೧೦೪೯ ರ ವೇಳೆಗೇನೆ ಮಹಾಮಂಡಲೇಶ್ವರನಾಗಿದ್ದನು [ಮುಳುಗುಂದ ಶಾಸನ : ಪೂರ್ವೊಕ್ತ]. ನಂದವಾಡಿಗೆ ಶಾಸನದ ಕಾಲ ಕ್ರಿ.ಶ. ೧೦೭೦ ಎಂದು ಚರಿತ್ರಕಾರರು ಹೇಳಿದ್ದಾರೆ; ಅಂದರೆ ಆತನು ೨೧ ವರ್ಷಕಾಲ ಅಖಂಡವಾಗಿ ಮಹಾಮಂಡಲೆಶ್ವರನಾಗಿದ್ದನು. ಆದರೆ ಈ ಹಂತದಲ್ಲಿ ಕೆಲವು ಸಮಸ್ಯೆಗಳು ಎದುರಾಗುತ್ತವೆ.
೧. ೧೦೭೮ ರ ವೇಳೆಗೆ ಸಾಮಂತನಾದ ಲಕ್ಷ್ಮನೃಪನು ಬನವಸೆ ಪನ್ನಿರ್ಛಾಸಿರ ಪ್ರಭುವಾಗಿದ್ದನು, ಎರಡಱುನೂಱರ ರಾಜ್ಯಪಾಲನಾಗಿದ್ದನು [ಎಕ ೭ (೧೯೦೨) ಶಿಕಾರಿಪುರ ೧೯, ೧೦೬೬ : ಎ.ಇ. ೧೬. ಪು. ೩೩೯; ಎಆರ್‌ಎಸ್‍ಐಇ ೧೯೩೩-೩೪. ನಂ. ೧೦೯. ಕ್ರಿ.ಶ. ೧೦೭೦] ಲಕ್ಷ್ಮನೃಪನು ಮಹಾಮಂದಲೇಶ್ವರನಾಗಿದ್ದುದೂ ಇದೇ ಕಾಲಾವಧಿಯಲ್ಲಿ [ಎ.ಕ. ೭ ಶಿಕಾರಿಪುರ ೧೩೬, ೧೦೬೮: ಬಾ.ಕ.ಇ. ೧-೧. ನಂ. ೧೧೩. ಪೊನ್ನಗುಂದ (ಹುನುಗುಂದ) ಶಾಸನ. ೧೦೭೪ ಕ್ರಿ.ಶ.]
೨ ಚಾಲುಕ್ಯ ಚಕ್ರವರ್ತಿ ಜಯಸಿಂಹನ ಸೋದರಿ ಅಕ್ಕಾದೇವಿಯ ಮಗನಾದ ತೋಯಿಮದೇವನು ೧೦೬೪ ರಲ್ಲಿ ಬನವಾಸಿಗೆ ಒಡೆಯನಾಗಿದ್ದನು (ಎಚ್‍ಐಎಸ್‍ಐ ಪು. ೭೮).
೩ ಹಾನುಗಲ್ಲು ಕದಂಬರಾಜ ಇನ್ನಡಿ ಕೀರ್ತಿವರ್ಮನು ೧೦೬೮-೬೯ ರಲ್ಲಿ ಬನವಸೆ ಪನ್ನಿರ್ಛಾಸಿರಕ್ಕೆ ಅಧಿಪತಿಯಾಗಿದ್ದನು.
೪ ಇದೇ ಅವಧಿಯಲ್ಲಿ ಭುವನೈಕಮಲ್ಲನೂ ಎರಡಱುನೂಱರ ಮಹಾಮಂಡಲೇಶ್ವರನಾಗಿದ್ದನು.
ಹಾಗಾದರೆ ಒಂದೇ ಪ್ರದೇಶವನ್ನು ಒಂದೇ ಕಾಲದಲ್ಲಿ ಒಬ್ಬರಿಗಿಂತ ಹೆಚ್ಚು ಅಧಿಕಾರಿಗಳು ಆಳುತ್ತಿದ್ದರೆ ಎಂಬ ಪ್ರಶ್ನೆಯೇಳುತ್ತದೆ. ಅಲ್ಲದೆ ಲಕ್ಷ್ಮನೃಪ ಮತ್ತು ಭುವನೈಕಮಲ್ಲ – ಇವರಿಬ್ಬರೂ ೧೦೭೦ ರಲ್ಲಿ ಎರಡಱುನೂಱರ ನಾಡಿಗೆ ಮಹಾಮಂಡಲೇಶ್ವರರಾಗಿದ್ದರೆಂಬುದು ಸಂಶಯಕ್ಕೆ ಎಡೆಕೊಡುತ್ತದೆ. ಈ ಅನುಮಾನಗಳ ಪರಿಹಾರಕ್ಕೆ ಶಿಕಾರಿಪುರ ೧೩೬ ನೆಯ ಶಾಸನವು ನೆರವಾಗುವ ಅಪೂರ್ವ ಮಾಹಿತಿಗಳನ್ನು ಒಳಗೊಂಡಿದೆ [ಎಕ ೭ (೧೯೦೨) ಸೌ.ಕ. ೧೩೬, ಕ್ರಿ.ಶ. ೧೦೬೮].
ಲಕ್ಷ್ಮನೃಪನು ತ್ರೈಲೋಕ್ಯಮಲ್ಲನಲ್ಲೂ ಮತ್ತು ಭುವನೈಕಮಲ್ಲನಲ್ಲೂ ಮರ್ಯಾದಿತನಾಗಿದ್ದನು. ಹೀಗೆ ಇಬ್ಬರು ಚಾಲುಕ್ಯ ಚಕ್ರೇಶ್ವರ, ತಂದೆ-ಮಗನ ಪ್ರೀತಿಗೆ ಲಕ್ಷ್ಮರಸನು ಪಾತ್ರನಾಗಿದ್ದುದು ತನ್ನ ಪರಾಕ್ರಮ, ನಿಷ್ಠೆ, ಪ್ರಾಮಾಣಿಕತೆಯಿಂದ. ಈ ಲಕ್ಷ್ಮನೃಪನ ವ್ಯಕ್ತಿತ್ವದ ಔನ್ನತ್ಯವನ್ನು ಷಿಕಾರಿಪುರದ ಶಾಸನ ಕಡೆದು ನಿಲ್ಲಿಸಿದೆ. ಈ ಶಾಸನವನ್ನು ಬರೆದವನು ಶಾಂತಿನಾಥನೆಂಬ ಪ್ರೌಢ ಚಂಪೂ ಕವಿ [ಡಾ. ಕಮಲಾ ಹಂಪನಾ : ‘ಶಾಂತಿನಾಥ’ (೧೯೭೨) ಬೆಂಗಳೂರು ವಿಶ್ವವಿದ್ಯಾಲಯ]. ಈತನು ರಚಿಸಿರುವ ಸುಕುಮಾರ ಚರಿತೆಯೆಂಬ ಕಾವ್ಯ ಪ್ರಸಿದ್ಧವಾಗಿದೆ [ಡಾ.ಡಿ. ಎಲ್. ನರಸಿಂಹಾಚಾರ್ ಮತ್ತು ತ.ಸು. ಶಾಮರಾಯ (ಸಂ) ಶಾಂತಿನಾಥ ಕವಿಯ ಸುಕುಮಾರ ಚರಿತಂ (೧೯೫೭) ಶಿವಮೊಗ್ಗ; ಪ್ರೊ. ಕಮಲಾಹಂಪನಾ (ಸಂ) ‘ಸುಕುಮಾರ ಚರಿತೆಯ’ ಸಂಗ್ರಹ (೧೯೬೫) ಬೆಂಗಳೂರು]. ಶಾಸನ ಕವಿಯೂ ಆದ ಶಾಂತಿನಾಥನು ಬರೆದಿರುವ (ಶಿವಮೊಗ್ಗ ಜಿಲ್ಲೆಯ ಶಿಕಾರಿಪುರ ೧೩೬ ನೆಯ ) ಶಾಸನವು ಚಾಳುಕ್ಯರ ಭುವನೈಕಮಲ್ಲ ಎರಡನೆಯ ಸೋಮೇಶ್ವರ ರಾಜನ ಆಳ್ವಿಕೆಯ ಕಾಲದ್ದುಮಾತ್ರವಲ್ಲದೆ ಈ ಉಭಯ ಮಹಾಮಂಡಲೇಶ್ವರರ ವಿಚಾರವಾಗಿ ಅನೇಕ ಮಹತ್ವದ ಐತಿಹಾಸಿಕ ವಿವರಗಳನ್ನು ಒದಗಿಸುತ್ತದೆ.
ಭುವನೈಕಮಲ್ಲನ ಪಾದಪದ್ಮೋಪಜೀವಿ,ಮ್ ವಿಶ್ವಾಸದ ಆಳು ಲಕ್ಷ್ಮನೃಪನದು ಘನ ವ್ಯಕ್ತಿತ್ವ. ಲಕ್ಷ್ಮನೃಪನು, ಪಟ್ಟಣಂಗಳ ತವರ್ಮನೆ ಶ್ರೀಮಾದನಾದಿ ಪಟ್ಟಣವೆನಿಸಿದ ಬಳ್ಳಿಗಾಮೆ (ಬಳಿಗ್ರಾಮ, ಬಳ್ಳಿಗಾವೆ) ಯಲ್ಲಿ ಮಲ್ಲಿಕಾಮೋದ ಶಾಂತಿನಾಥ ತೀರ್ಥಂಕರ ಬಸದಿಯನ್ನು ಕಟ್ಟಿಸಿದನು. ವರ್ಧಮಾನ ಮುನಿ, ದಿವಾಕರಣಂದಿ ಸೈದ್ಧಾಂತಿಕ ಮುನಿಚಂದ್ರ, ಮಾಘಣಂದಿ-ಇಂಥ ಆ ಕಾಲದ ಮಹಾ ಮಹಿಮರಾದ ಜಿನ ಮುನಿಗಳಿಗೆ ಲಕ್ಷ್ಮನೃಪನು ದತ್ತಿಕೊಟ್ಟನು. ಲಕ್ಷ್ಮನೃಪನ ಗುರು ಪರಂಪರೆ ಶ್ರೀಮಂತವಾದದ್ದು; ಕವಿನಾಗಚಂದ್ರ ಮುಂತಾದ ಕೆಲವರಿಗೇ ದೊರೆತಂಥ ಭಾಗ್ಯ ಪಡೆದವನಾಗಿದ್ದನು. ಈ ಲಕ್ಷ್ಮನೃಪ ಭೂಪನಲ್ಲಿ ಅರ್ಥಾಧಿಕಾರಿಯೂ ತದ್ರಾಜ್ಯ ಸಮುದ್ಧರಣನೂ ಚತುರ ಕವಿಯೂ ಸರಸ್ವತೀ ಮುಖ ಮುಕುರನೂ ಕಾರ್ಯಧುರಂಧನೂ ಮಂತ್ರ ನಿಧಾನನೂ ಜಿನ ಮತಾಂಭೋಜಿನೀ ರಾಜ ಹಂಸನೂ ಆಗಿದ್ದವನು ಈ ಶಿಕಾರಿಪುರ ಶಾಸನ ಕರ್ತೃವಾದ ಶಾಂತಿನಾಥ ಕವಿ.
ತನ್ನ ಆಶ್ರಯದಾತನದಾ ಲಕ್ಷ್ಮ ಭೂಪನು ಕಟ್ಟಿಸಿದ ಶಾಂತಿನಾಥ ಬಸದಿಗೆ ಈ ಶಾಂತಿನಾಥ ಕವಿಯೂ, ಆಶ್ರಯದಾತನ ಅನುಮತಿಯಿಂದ ಅನೇಕ ದಾನದತ್ತಿಗಳನ್ನು ಬಿಟ್ಟುಕೊಟ್ಟನು. ಹೀಗೆ ಕವಿಗಳಿಗೆ ಆಶ್ರಯದಾತನೂ ಆಗಿದ್ದ ಮಹಾವೀರ ಲಕ್ಷ್ಮನೃಪನು ‘ಚಾಳುಕ್ಯರಾಜ್ಯಕ್ಕೆ ಕಾರಣಮಾದ ಆಳು’ ಎಂಬುದು ಗಮನಾರ್ಹ. ಈತನಿಗೆ ೧೦೬೬ರಲ್ಲಿಯೇ ವ (ಬ) ನವಾಸಿ ದೇಶವನ್ನು ಶಾಸನ ಬರೆದು ಕೊಡಲಾಯಿತು. ಮಹಾಮಂಡಲೇಶ್ವರ ಭುವನೈಕ ಮಲ್ಲನು, ತನ್ನ ತಂದೆ ತ್ರೈಲೋಕ್ಯಮಲ್ಲನು ಜಲಸಮಾಧಿಯಾಗಿ ಮರಣ ಹೊಂದಿದ್ದರಿಂದ, ಅಚ್ಚುಮೆಚ್ಚಿನ ‘ಅಣುಗಾಳ್’ (ಪ್ರೀತಿಯ ಮನುಷ್ಯ-ಬಂಟ) ಲಕ್ಷ್ಮನೃಪನಿಗೆ, ಅಣುಗವೃತ್ತಿಯಾಗಿಯೂ ಸೇರಿ. ತನ್ನ ಮಹಾ ಮಂಡಲೇಶ್ವರವೃತ್ತಿಪದವನ್ನು ಹೀಗೆ ವಿಧ್ಯುಕ್ತವಾಗಿ ಬಿಟ್ಟುಕೊಟ್ಟು ಗೌರವಿಸಿದುದನ್ನು ಪ್ರತ್ಯಕ್ಷ ಸಾಕ್ಷಿಯಾಗಿ ವೀಕ್ಷಿಸಿದ ಶಾಂತಿನಾಥ ಕವಿ ಅದನ್ನು ಶಿಕಾರಿಪುರದ ಶಾಸನದಲ್ಲಿ ದಾಖಲಿಸಿದ್ದಾನೆ. ಪ್ರಸ್ತುತ ಪರಾಮರ್ಶೆಗೆ ಉಚಿತವಾಗುವ ಮತ್ತು ಐತಿಹಾಸಿಕತೆ ತುಂಬಿ ತುಳುಕುವ ಒಂದು ವೃತ್ತ ಪದ್ಯವನ್ನು ಆ ಶಾಸನದಿಂದ ಉದಾಹರಿಸುತ್ತೇನೆ;
ಕಿಱೆಯಂ ವಿಕ್ರಮಗಂಗ ಭೂಪನೆನಗಾ ಪೆರ್ಮ್ಮಾಡಿ ದೇವಂಗೆ ನೇ
ರ್ಗ್ಗಿಱೆಯಂ ವೀರನೊಳಂಬ ದೇವನೆನಗಂ ಪೆರ್ಮ್ಮಾಡಿಗಂ ಸಿಂಗಿಗಂ
ಕಿಱೆಯೈನೀಂ ನಿನಗೆಲ್ಲರುಮ್ ಕಿಱೆಯರೆನ್ಡಗ್ಗಯ್ಸಿ ಕಾರುಣ್ಯದಿಂ
ನೆಱೆಕೊಟ್ಟಂ ಪ್ರತಿಪತ್ತಿ ವೃತ್ತಿಪದಮಂ ಲಕ್ಷ್ಮಂಗೆ ಸೋಮೇಶ್ವರಂ |
ಈ ಪದ್ಯದ ಪ್ರಾಮುಖ್ಯವೆಂದರೆ ಭುವನೈಕಮಲ್ಲನ ಕೌಟುಂಬಿಕ ವಿವರಗಳನ್ನೊಳಗೊಂಡಿರುವುದು ಅಣ್ಣ, ತಮ್ಮ, ನಡುವಣ ತಮ್ಮ (ಮಧ್ಯಮ) ಯಾರೆಂಬುದು ಒಂದೊಂದು ವಿಶೇಷಣದೊಂದಿಗೆ ಬಂದಿದೆ. ತನ್ನ ತಮ್ಮಂದಿರು ಯಾರು, ಹೇಗೆ ಎಂಬುದನ್ನು (ಅರ) ಮನೆಯ ಹಿರಿಯಣ್ಣನಾದ ಭುವನೈಕ ಮಲ್ಲನು (ಉತ್ತಮ ಪುರುಷದಲ್ಲಿ) ಹೀಗೆ ನಿರೂಪಿಸಿದ್ದಾನೆ: ನನಗಿಂತ (ಎನಗೆ) ಚಿಕ್ಕವನು (ಕಿಱೆಯಂ) ವಿಕ್ರಮಗಂಗ ಭೂಪ (ವಿಕ್ರಮಾದಿತ್ಯ ೬) ಅಪೆರ್ಮಾಡಿದೇವನಿಗೆ (ವಿಕ್ರಮಂಗಗಭೂಪ ವಿಕ್ರಮಾದಿತ್ಯ ೬) ಸ್ವಲ್ಪ ಚಿಕ್ಕವನು (ನೇರ್ಗ್ಗಿಱೆಯಂ) ವೀರನೊಳಂಬ ದೇವನು : ನನಗೂ (ಎನಗಂ) ವಿಕ್ರಮಂಗಗನಿಗೂ (ಪೆರ್ಮಾಡಿಗಂ) ಜಯಸಿಂಹನಿಗೂ (ಸಿಂಗಿಗಂ) ಲಕ್ಷ್ಮನೃಪನಾದ ನೀನು (ನೀಂ) ಚಿಕ್ಕವನಾಗಿದ್ದೀಯೆ (ಕಿಱೆಯೈ); ನೀನು ನಮಗೆಲ್ಲರಿಗೂ ಚಿಕ್ಕವನಾಗಿದ್ದರೂ ನಿನಗೆ ಎಲ್ಲರೂ ಚಿಕ್ಕವರೇ ಎಂದು ಅತಿಶಯ ಗೊಂಡು ನಿನಗೆ ವಾತ್ಸಲ್ಯ ತೋರಿರುವರು – ಎಂಬುದಾಗಿ ಕಾರುಣ್ಯ ಭಾವದಿಂದ ಸೋಮೇಶ್ವರನು ಲಕ್ಷ್ಮನಿಗೆ ಸಮಗ್ರ ಗೌರವದ (ಪ್ರತಿ ಪತ್ತಿ) ಮಹಾಮಂಡಲೇಶ್ವರ ವೃತ್ತಿಪದವನ್ನು ಕೊಟ್ಟನು. ಈ ವೃತ್ತಿಪದದ ಪ್ರದಾನವಾದದ್ದು ೧೦೬೮ರಲ್ಲಿ.
ಅದರಿಂದ ನಂದವಾಡಿಗೆ ಶಾಸನದ ಕಾಲವನ್ನು ೧೦೭೦ ಎಂದು ನಿರ್ದೇಶಿಸಿರುವುದು ಸರಿಯಿಲ್ಲ. ಅದು ಪ್ರಾಯಃ ೧೦೬೭ ರಲ್ಲಿ ಅಥವಾ ತತ್ಪೂರ್ವದಲ್ಲಿ ರಚಿತ ವಾಗಿದೆಯೆಂದು ಪರಿಗ್ರಹಿಸಬೇಕು. ಇಮ್ಮಡಿ ಸೋಮೇಶ್ವರನು ಲಕ್ಷ್ಮನೃಪನಿಗೆ ಹೀಗೆ ನೀಡಿದ ವೃತ್ತಿಪದವೇ ಬೆಳ್ವಲ ಮನ್ನೂಱು ಹಾಗೂ ಪುಲಿಗೆಱೆ ಮುನ್ನೂಱರ ಮಹಾಮಂಡಲೇಶ್ವರ ವೃತ್ತಿಪದ, ರಾಜ್ಯಪಾಲನಾಗಿ ಈ ಭಾಗಗಳನ್ನು ಆಳುವ ಮಹಾ ಮನ್ನಣೆ. ಇಮ್ಮಡಿ ಸೋಮೇಶ್ವರನು ಇನ್ನೂ ಯುವರಾಜನಾಗಿರುವ ಕಾಲಕ್ಕೆ ೧೦೪೯ ರಿಂದಲೂ ವೇಂಗೀ ಪುರವನ್ನೂ ಬೆಳ್ವಲ-ಪುಲಿಗೆರೆ ಆರು ನೂರನ್ನೂ ಆಳುವ ಮಹಾಮಂಡಲೇಶ್ವರನಾಗಿದ್ದನು.
ತನ್ನ ತಂದೆ ಆಹವಮಲ್ಲ ತ್ರೈಳೋಕ್ಯಮಲ್ಲನು, ಚೋಳ ಕೊಂಕಣ ಲಾಟ ಕಳಿಂಗ ಪರಮಾರರ ವಿರುದ್ಧ ನಡೆಸಿದ ದೊಡ್ಡ ಹೋರಾಟಗಲಲ್ಲಿ ಅವನ ಮಗನಾದ ಈ ಭುವನೈಕಮಲ್ಲನೂ ಭಾಗವಹಿಸಿ ಅಯ್ಯನ (ತಂದೆಯ) ಆನೆಯೆನಿಸಿದ್ದನು (ಅಮ್ಮನ ಗಂಧವಾರಣಂ). ಭುವನೈಕಮಲ್ಲನಿಗೆ ಕಿರಿಯವನಾದ ವಿಕ್ರಮಾದಿತ್ಯ – ತ್ರಿಭುವನಮಲ್ಲ ದೇವನಿಗೆ ವಿಕ್ರಮ, ವಿಕ್ರಮಾಂಕ ವಿಕ್ರಮಾಂಕದೇವ, ವಿಕ್ರಮಾದಿತ್ಯ – ಮೊದಲಾದ ಹೆಸರುಗಳಿವೆ. ಈ ಶಿಕಾರಿಪುರ ಶಾಸನವನ್ನು ಶಾಂತಿನಾಥಕವಿ ೧೦೬೮ ರಲ್ಲಿ, ಅಣ್ಣನ ಗಂಧವಾರಣನಾಗಿದ್ದನು. ಅಣ್ಣತಮ್ಮಂದಿರ ನಡುವೆ ಅಕ್ಕರೆ ಬತ್ತಿರಲಿಲ್ಲ. ಆಗಷ್ಟೇ ಅಪ್ಪ ಸತ್ತು ಅಪ್ಪ (ಅಯ್ಯ/ಅಮ್ಮ)ನ ಸ್ಥಾನದಲ್ಲಿ ಅಣ್ಣನು ಪಟ್ಟಕ್ಕೆ ಬಂದಿದ್ದನು.
ಮೇಲಿನ ಶಾಸನದ ಪದ್ಯದಲ್ಲಿ ವಿಕ್ರಮನನ್ನು ವಿಕ್ರಮಗಂಗ ಎಂದೂ ‘ಪೆರ್ಮಾಡಿದೇವ’ ಎಂದೂ ಕರೆದಿರುವುದನ್ನು ಗಮನಿಸಬೇಕು. ಈ ವಿಕ್ರಮನು ಗಂಗವಾಡಿ ಪ್ರದೇಶವನ್ನು ಆಳುತ್ತಿದ್ದದರಿಂದ ಈ ಎರಡೂ ವಿಶೇಷಣಗಳ ಬಳಕೆಗೆ ಕಾರಣವಾಯಿತು. ಕನ್ನಡ ನಾಡಿನ ಶಾಸನಗಳ ಅಭ್ಯಾಸಿಗಳಿಗೆ ಹಲವಾರು ಶಾಸನಗಳಲ್ಲಿ ಎದುರಾಗುವ ಹೆಸರು ‘ಪೆರ್ಮಾಡಿದೇವ’, ಈ ರಾಜಬಿರುದನ್ನು ಹೆಸರಾಗಿ ಹೊತ್ತಿರುವ ಹತ್ತಾರು ರಾಜರು ಸಾಮಂತರು ನಾೞ್ಟ್ರಭುಗಳು ಶಾಸನ ಲೋಕದಲ್ಲಿದ್ದಾರೆ : ಕೇವಲ ಕೆಲವು ನಿದರ್ಶನಗಳು;
೧ ಹೊಯ್ಸಳ ನೃಪಕಾಮನಿಗೆ (೧೦೦೬) ಪೆರ್ಮಾನಡಿ – ಪೆರ್ಮಾಡಿ ಎಂದು ಹೆಸರಿತ್ತು.
೨ ಕಲಚೂರ್ಯ ಜೋಗಮನ ಮಗ ಪೆರ್ಮಾಡಿ ದೇವರಸ (೧೧೨೦-೧೧೪೬) ಈ (ಪೆ) ಹೆಮ್ಮಾಡಿಯರಸನ ಮಗನೇ ಬಿಜ್ಜಳರಾಯ
೩ ಚಟ್ಟಯದೇವನ ಮಗ ಜಯಕೇಶಿದೇವನ ಅಳಿಯ ಪೆರ್ಮಾಡಿದೇವ [ಎ.ಕ. ೮. ಪು. ೩೦೧.ಕ್ರಿ.ಸ್ಝ. ೧೧೨೫]
೪ ಗೋವೆಯ ಕದಂಬ ದೊರೆ ಜಯಕೇಶಿಯ ಒಬ್ಬ ಮಗ ಪೆಮ್ಮಾಡಿ ರಾಜ (೧೧೪೭)
೫ ಅಹವಮಲ್ಲ ಸೋಮೇಶ್ವರನ ಕಾಲದಲ್ಲಿ ಹೊಟ್ಟೂರ ನಾೞ್ಪ್ರಭುವಾಗಿ ಪೆರ್ಮಾಡಿ ಕೇಸಿಗಾವುಂಡನಿದ್ದನು
೬ ಗಂಗರದೊರೆ ಸತ್ಯವಾಕ್ಯ ಪೆರ್ಮಾನಡಿ [ಎ.ಕ.೨ ಶ್ರಬೆ ೫೪೪, ಕ್ರಿ.ಶ. ೮೮೪]
೭ ಗಂಗರ ನೀತಿಮಾರ್ಗ್ಗ ಪೆರ್ಮ್ಮಾನಡಿ [ಎಕ ೭ (೧೯೭೯) ಮಳವಳ್ಳಿ (ರಾವಂಗೂರು) ೧೫, ಪುಟ ೩೫೬, ಕ್ರಿ.ಶ. ೮-೯ನೆಯ ಶತಮಾನ]
೮ ಗಂಗಪೆರ್ಮ್ಮಾನಡಿ ಇಮ್ಮಡಿ ಬೂತಗ : [ಎ.ಇ. ೧೫. ಪುಟ ೩೩೭]
೯ ಪೆರ್ಮಾನಡಿ ಎಂಬ ರಾಜನು ಪಟ್ಟಾಭಿಷೇಕ್ತನಾದನು [ಎಕ. ೧೧ ಚಳ್ಳಕೆರೆ ೮, ಸು. ಕ್ರಿ.ಶ. ೮೧೦]
೧೦ ಪೆರ್ಮ್ಮಾಡಿ ಮಾರಸಿಂಗದೇವನಿಗೆ ಪಟ್ಟಂಗಟ್ಟಿದ ಪ್ರಥಮವರ್ಷದ ಶಾಸನವಿದೆ [ಎಕ ೭, ನಾಗಮಂಗಲ ೧೨, ಕ್ರ.ಶ. ೯೬೩]
೧೧ ಶ್ರೀ ಮಚ್ಚಾಳುಕ್ಯ ಪೆರ್ಮ್ಮಾನಡಿದೇವ, ಈತನ ಮಗಳು ಪಂಪಾದೇವಿ [ಎಕ ೪, ಹುಣಸೂರು ೫೦, ಕ್ರಿ.ಶ. ೯೯೭]
ಗಂಗರ ಭೂಮಿಪನಾದ ಶ್ರೀಪುರುಷನು (೭೨೬-೭೮೯) ಪಲ್ಲವರ ವೀರ ಕಾಡುವೆಟ್ಟಿಯನ್ನು ಕೊಂದು ಆತನಿಗಿದ್ದ ‘ಪೆರ್ಮ್ಮಾನಡಿ’ ಹಾಗೂ ‘ಭೀಮಕೋಪ’ ಗಳೆಂಬೆರಡು ಪ್ರಶಸ್ತಿಗಳನ್ನು ಕಿತ್ತುಕೊಂಡು ತನ್ನದಾಗಿಸಿಕೊಂಡನು, ಸು. ಕ್ರಿ.ಶ. ೭೫೮ ರಲ್ಲಿ.
೧೨ ಕಾದಂಬರ ಕಾಮಭೂಪ -ಚಟ್ತಲದೇವಿಯರ ಮಗ ಕದಂಬ ನರೇಂದ್ರ ವೀರ ಪೆಮ್ಮಾಡಿದೇವ [ಜೆ.ಬಿ.ಬಿ.ಆರ್.ಎ.ಎಸ್. ೯. ಪು. ೩೧೦]
೧೩ ಗಂಗರಾಜ ಶ್ರೀಮತ್ ಪೆರ್ಮ್ಮಾನಡಿಯ ಜೆಹಲ ಎಱೆಯಂಗ ಗಾವುಂಡನ ಮಗನಿಗೆ ಪೆಮ್ಮಾಡಿಪಟ್ಟಂಗಟ್ಟಲಾಗಿತ್ತು [ಇ.ಆ.೪, ಪು. ೧೦೩. ಕ್ರಿ.ಶ. ೮೯೦]
ಇತ್ಯಾದಿಯಾಗಿ ಇನ್ನೂ ಒಂಬತ್ತು ಮಾಹಿತಿಗಳು ಪೆರ್ಮಾಡಿದೇವ, ಪೆರ್ಮಾಡಿರಾಯ ಪೆರ್ಮಾನಡಿ ಎಂಬ ಹೆಸರು (ಬಿರುದು) ಇರುವವರನ್ನು ಪರಿಚಯಿಸಿದೆ. ಮುಖ್ಯವಾದ ಮಾತೆಂದರೆ ಈ ಪೆರ್ಮಾಡಿ (ರಾಯ – ದೇವ – ಪೆರ್ಮಾನಡಿ) ಹೆಸರು ಮೊಟ್ಟಮೊದಲಿಗೆ ಬಳಕೆಯಾದದ್ದು ಜೈನರಾಜ ಗಂಗ ದೊರೆಗಳಿಗೆ ಎಂದು ತೋರಿಸುವುದಕ್ಕೆ ಮೇಲಿನ ಕೆಲವು ನಿದರ್ಶನಗಳನ್ನು ಕೊಡಬೇಕಾಯಿತು. ಈಗ ತಿಳಿದುಬರುವಂತೆ ಮಂಡ್ಯ ಜಿಲ್ಲೆಯ ಮಳವಳ್ಳಿ ತಾಲ್ಲೂಕಿನ ರಾವಂದೂರು ಗ್ರಾಮದ ನಡುವೆ ನೆಟ್ಟಿರುವ ಕಲ್ಲಿನ ಮೇಲಿರುವ ತುಂಬು ತ್ರುಟಿತವಾದ ಕಾನನದ ‘ಶ್ರೀಮತು ನೀತಿಮಾರ್ಗ್ಗ ಪೆರ್ಮ್ಮಾಡಿ’ ಎಂದು ಪ್ರಾರಂಭವಾಗುವ ವಾಕ್ಯವೂ ಒಂದು ಪ್ರಾಚೀನವಾದ ಪ್ರಯೋಗ : ಇದರ ಕಾಲ ನಿರ್ದೇಶನ ಭಾಗವು ಶಾಸನದಲ್ಲಿ ಇಲ್ಲ, ಇದರ ಲಿಪಿ ನರೆಹದ ಆಧಾರದಿಂದ ಈ ಶಾಸನವು ಕ್ರಿ.ಶ. ೮-೯ ನೆಯ ಶತಮಾನಕ್ಕೆ ಸೇರಿದ್ದೆಂದು ಇತಿಹಾಸತಜ್ಞರು ಅಭಿಪ್ರಾಯ ಪಟ್ಟಿದ್ದಾರೆ; ಇದರಲ್ಲಿ ಉಲ್ಲೇಖಿತ ನೀತಿ ಮಾರ್ಗ್ಗ ಪೆರ್ಮ್ಮಾನಡಿಯು ರಾಚಮಲ್ಲನ ತಂದೆಯಾದ ನೀತಿಮಾರ್ಗ್ಗ ಎಱೆಗಂಗನೆಂದು (೮೪೩-೮೧೦) ಗುರುತಿಸಲಾಗಿದೆ.
ಹೀಗೆ, ‘ಘನತೆವ್ಯಕ್ತಿ’ (ಶ್ರೀಪಾದಂಗಳು) ಎಂಬ ಗೌರವಾರ್ಥಕವಾಗಿ ರಾಜನಿಗೆ ಉನ್ನತ ಸ್ಥಾನಾಧಿಪತಿಗೆ ಅನ್ವಯವಾಗುವ ಈ ಪೆರ್ಮ್ಮಾಡಿ-ಪೆರ್ಮ್ಮಾನಡಿ ಹೆಸರು ಅಚ್ಚಗನ್ನಡದ್ದು. ಗಂಗರು ಎಱೆಯಪ್ಪ (ಎಱಿ ಅಪ್ಪೋರ್ = ಪ್ರಭು, ಒಡೆಯ) ಎಱಿಗಂಗೆ – ಎಂಬಂಥ ಅಚ್ಚ ಕನ್ನಡದ ಮೂಲ ರೂಪಗಳನ್ನು ಅಂಕಿತ ನಾಮವಾಗಿ ಬಳಸಿದವರು, ಈ ಪೆರ್ಮ್ಮನಡಿ ಎಂಬ ರೂಪವನ್ನು ಗಂಗ ವಂಶದ ದೊರೆಗಳಿಗೆ ಅನ್ವಯಿಸಿದ್ದು ಆದಮೇಲೆ, ಗಂಗರನ್ನು ಆದರ್ಶವಾಗಿ ಇಟ್ಟುಕೊಂಡ ಅನಂತರಾ ಅಧಿಕಾರಿಗಳೂ ಪಟ್ಟಾಭಿಷಿಕ್ತರೂ ಇದನ್ನು ತಮ್ಮ ಹೆಸರಿನೊಂದಿಗೆ ಸೇರಿಸಿ ಬಳಸಿದರು. ಇಂಥದೊಂದು ಪರಂಪರೆಯನ್ನೂ, ಗಂಗರ ರಾಜಾದರ್ಶನಗಳನ್ನೂ ಸ್ವೀಕರಿಸದ ಮೊದಲಿಗರು ಪಶ್ಚಿಮ ಚಾಳುಕ್ಯರು. ಗಂಗರ ರಾಜಕೀಯ ಮತ್ತು ಧಾರ್ಮಿಕ ಆದರ್ಶಗಳನ್ನು ತಮ್ಮ ಧ್ಯೇಯವಾಗಿ ಅನಾಮತ್ತಾಗಿ ಅಳವಡಿಸಿಕೊಂಡ ಚಾಳುಕ್ಯರ, ಗಂಗ ಸಾಮ್ರಾಜ್ಯ ಅಸ್ತಂಗತವಾದಾಗ ಗಂಗರಲ್ಲಿದ್ದ ಜೈನ ಮುನಿಗಳನ್ನೂ ಜೈಅನ್ ಅಧಿಕಾರಿಗಳನ್ನೂ ಜೈನ ಕವಿಗಳನ್ನೂ ತಮ್ಮ ಚಾಳುಕ್ಯ ಆಳ್ವಿಕೆ ಆಸ್ಥಾನಗಳಿಗೆ ಬಳುವಳಿಯಾಗಿ ಸೇರಿಸಲಾಯಿತು : ಅಜಿತಸೇನಾಚಾರ್ಯರು, ರನ್ನ ಕವಿ ಮೊದಲಾದವರನ್ನು ಸ್ಮರಿಸಬಹುದು.
ಪೆರ್ಮಾಡಿ-ಪೆರ್ಮಾನಡಿ ಎಂಬ ಹೆಸರಿನ ನಾನಾ ವ್ಯಕ್ತಿಗಳನ್ನು ನಿದರ್ಶನಗಳೊಂದಿಗೆ ದೀರ್ಘವಾಗಿ ಇಲ್ಲಿ ಉಲ್ಲೇಖಿಸಿ ಇಷ್ಟು ಚರ್ಚಿಸಿದ್ದಕ್ಕೆ ಕಾರಣಗಳಿವೆ. ನಂದವಾಡಿಗೆ ಶಾಸನದಲ್ಲಿ ‘ರಾಜಧಾನಿ + ಅಣ್ನಿಗೆಱೆಯೊಳ್ …. ಪೆರ್ಮ್ಮಾಡಿಯ ಬಸದಿಯಪುರದ ಕೇರಿಯಂ …… ಪೊಸತಾಗೆ ಪಡಿಸಲಿಸಿ” – ಎಂದಿದೆ [ಬಾ.ಕ.ಇ. ೧-೧. ೧೦೩. ಪು. ೧೦೧]. ಈ ವಿಕ್ರಮಗಂಗ ಭೂಪಪೆರ್ಮ್ಮಾಡಿಯಲ್ಲ. ಶಿಕಾರಿಪುರ ೧೩೬ನೆಯ ಶಾಸನದಲ್ಲಿ ವಿಕ್ರಮಾದಿತ್ಯನಿಗೆ ವಿಕ್ರಮಗಂಗ ಮತ್ತು ಪೆರ್ಮ್ಮಾಡಿದೇವ ಎಂಬ ಹೆಸರುಗಳು ರೂಡಿಗೆ ಬರಲು ಇಷ್ಟು ಚಾರಿತ್ರಿಕ ಹಿನ್ನೆಲೆಯಿದೆ. ಅಂದರೆ ಮೊದಲನೆಯದಾಗಿ ಆತ ಗಂಗವಾಡಿ ೯೬೦೦ ವನ್ನು ಆಳುತ್ತಿದ್ದನು. ಎರಡನೆಯದಾಗಿ ಆತ ಗಂಗರ ದೊರೆಗಳಂತೆ ಧಾರ್ಮಿಕ ಆದರ್ಶವನ್ನು ಮುನ್ನಡೆಸಿದನು.
ಶಾಂತಿನಾಥಕವಿಯ ರಚನೆಯಿಂದ ಉದಾಹೃತ ಶಾಸನಪದ್ಯದಲ್ಲಿ ಭುವನೈಕ ಮಲ್ಲ ಸೋಮೇಶ್ವರ, ವಿಕ್ರಮಾದಿತ್ಯ, ಜಯಸಿಂಹ – ಈ ಮೂವರು ಒಡಹುಟ್ಟಿದ ಅಣ್ಣತಮ್ಮಂದಿರೊಂದಿಗೆ ಇದರ ಭ್ರಾತೃವಾತ್ಸಲ್ಯ ಪಾತ್ರರಾದ ಇನ್ನಿಬ್ಬರು ವ್ಯಕ್ತಿಗಳಿದ್ದು ಅವರಲ್ಲಿ ಒಬ್ಬನಾದ ಲಕ್ಷ್ಮನಾದ ಲಕ್ಷ್ಮನೃಪನ ಪ್ರಸಾಪ ಆಗಲೇ ಬಂದಿದೆ. ಉಳಿದ ಆ ಇನ್ನೊಬ್ಬ ವ್ಯಕ್ತಿಯಾದ ವೀರನೊಳಂಬದೇವನು ಯಾರೆಂಬ ಪರಿಶೀಲನೆಯೂ ಅಗತ್ಯ. ಈಗಿನ ಬಿಜಾಪುರಜಿಲ್ಲೆ (ಪೊನ್ನುಗುಂದ) ಹುನಗಂದ ತಾಲ್ಲೂಕು ಮರೋಳ (ಮರವೊಳಲ) ಶಾಸನವು ನೊಳಂಬವಾಡಿ ಮತ್ತು ಕರಿವಿಡಿ – ೩೦ ಪ್ರದೇಶಗಳನ್ನುಆಳುತ್ತಿದ್ದ ನೊಳಂಬ ಮಹಾಮಂಡಲೇಶ್ವರನನ್ನು ಕುರಿತು ಈ ಸಂಪ್ರಬಂಧದಲ್ಲಿ ಪ್ರಸ್ತಾಪಿಸಿದ್ದಾಗಿದೆ. [ಬಾ.ಕ.ಇ. ೧-೧, ೬೧]. ಕೋಲಾರ ತುಮಕೂರು, ಚಿತ್ರದುರ್ಗ [ಮತ್ತು ಇವುಗಳಿಗೆ ಅಂಚಿನಲ್ಲಿರುವ ಬೆಂಗಳೂರು ಹಾಸನ ಬಳ್ಳಾರಿ ಜಿಲ್ಲೆಗಳ ಕೆಲವು ಭಾಗಗಳು ಆಂಧ್ರದ ಅನಂತಪುರ ಮತ್ತು ಚಿತ್ತೂರು ಜಿಲ್ಲೆಯ ಕೆಲವು ಭಾಗ ಹಾಗೂ ತಮಿಳು ನಾಡಿನ ಧರ್ಮಪುರಿ ಜಿಲ್ಲೆಯ ಕೆಲವು ಭಾಗ]- ಈ ಪ್ರದೇಶದ ಸೇರಿ ಆದದ್ದು ನೊಳಂಬವಾಡಿ – ೩೨೦೦೦. ಈಗ ಮಡಕಶಿರಾ ತಾಲ್ಲುಕಿನಲ್ಲಿರುವ ಹೇಮಾವತಿಯೂ (ಹೆಂಜೇರು) ಅನಂತರ ಬಳ್ಳಾರಿ ಜಿಲ್ಲೆಯ ತುಂಗಭದ್ರಾ ನದಿ ತೀರದ ಕಂಪಿಲೆಯೂ ನೊಳಂಬರ ರಾಜಧಾನಿಗಳು. ಮೊದಲಿಗ ಗಂಗರ ಸಾಮಂತರಾಗಿದ್ದು ಆಮೇಲೆ ರಾಷ್ಟ್ರಕೂಟರ ಅಧೀನದಲ್ಲಿದ್ದ ನೊಳಂಬರು ಕಲ್ಯಾಣ ಚಾಳುಕ್ಯರ ಸಾಮಂತರಾದರು. ತೈಲಪ, ಇರಿವಬೆಡಂಗ, ತ್ರೈಳೋಕ್ಯಮಲ್ಲ ಮತ್ತು ಭುವನೈಕಮಲ್ಲರಾಜರ ವೇಳೆಗಾಗಲೇ ನೊಳಂಬರು ಸಂಪೂರ್ಣವಾಗಿ ಚಾಳುಕ್ಯರ ಆಜ್ಞಾನುವರ್ತಿಗಳಾಗಿ ಅಚ್ಚುಮೆಚ್ಚಿನವ ರಾಗಿದ್ದರು.
ಹುನಗುಂದ ಶಾಸನೋಕ್ತನಾದ ನೊಳಂಬ ಮಹಾಮಂಡಲೇಶ್ವರನು ಚಾಳುಕ್ಯರ ಇಱೆವಬೆಡಂಗ ಸತ್ಯಾಶ್ರಯನ (ಸತ್ತಿಗ) ಮಗಳು ಮಹಾದೇವಿಯನ್ನು ಮದುವೆ ಯಾಗಿದ್ದನು. [ಸೌ.ಇ.ಇ. ೧೧-೧, ೬೧. ಕ್ರಿ.ಶ. ೧೦೨೪] ಈ ಅಳಿಯತನಕ್ಕಾಗಿ ಮಾವದಾನ ಇಱೆವ ಬೆಡಂಗನು ತನ್ನ ಹೆಸರಿನ ಆದಿಭಾಗವಾದ ‘ಇಱೆವ’ ಎಂಬುದನ್ನು ಶಬ್ದಕಿರೀಟವಾಗಿಟ್ಟು ಪ್ರೀತಿ ಗೌರವ ತೋರಿಸಿದನು. ತಮ್ಮ ಹೆಸರು ಹಾಗೂ ಹೆಸರಿನ ಭಾಗವನ್ನು ತಮಗೆ ನಿಷ್ಠರಾದವರಿಗೆ ಅನ್ವಯಿಸುವ ಪದ್ಧತಿಗೆ ಅನುಗುಣವಾಗಿ, ವಾರಿಗೆಯಲ್ಲಿ ಈ ಇಱೆವ ನೊಳಂಬಾಧಿರಾಜ ಘಟೆಯಂಕಕಾರನೂ (೧೦೧೦-೧೦೨೪) ಈ ಭುವನೈಕಮಲ್ಲನೂ ಭಾವ-ಭಾವಮೈದ ಆಗಿದ್ದರು. ಇವರಿಬ್ಬರ ಸಖ್ಯದಿಂದ ಭುವನೈಕಮಲ್ಲನಿಗೆ ಭಾವಗಂಧವಾರಣ ಎಂಬ ಹೆಸರು ಬರಲು ಕಾರಣವಾಗಿರಬಹುದೆಂಬುದು ನನ್ನ ಊಹೆ. ನೊೞಂಬ ಪಲ್ಲವ ಪ್ರಮುಖನಾದ ಈ ಇಮ್ಮಡಿ ಇಱೆವನೊಳಂಬಾಧಿರಾಜನು ಮರೋಳದಲ್ಲಿನ ಜಿನಾಲಯಕ್ಕೆ ಮತ್ತು ಜೈನ ಯತಿಗಳಿಗೆ ಭೂದಾನವನ್ನು ನೀಡಿದ್ದನು [Desai Dr. P.B; JSI (1957) p. 195]
ಶಾಂತಿನಾಥಕವಿ ವಿರಚಿತ ಶಿಕಾರಿಪುರ ಶಾಸನ ಪದ್ಯದಲ್ಲಿ ಹೇಳಿರುವ ವೀರ ನೊಳಂಬದೇವನು ಈ ಇಮ್ಮಡಿ ಇಱೆವ ನೊಳಂಬಾಧಿರಾಜ ಘಟೆಯಂಕಕಾಱನೇ ಆಗಿರಬಹುದೆಂಬ ಭಾವನೆ ಬರುವುದು ಸಹಜ.ಆದರೆ ಇದನ್ನು ಅಂಗೀಕರಿಸಲು ಕಾಲದ ತೊಡಕೂ ಇದೆ. ಶಾಂತಿನಾಥ ಕವಿಯ ಪದ್ಯದ ಪ್ರಕಾರ ವೀರ ನೊಳಂಬ ದೇವನು ಭುವನೈಕಮಲ್ಲ ಮತ್ತು ವಿಕ್ರಮಾದಿತ್ಯ ಪೆರ್ಮ್ಮಾಡಿದೇವನಿಗಿಂತ ಸ್ವಲ್ಪ ಚಿಕ್ಕವನು (ನೇರ್ಗಿಱೆಯಂ). ಶಿಕಾರಿಪುರ ಶಾಸನದ ಕಾಲ ೧೦೬೮, ಮರೋಳ ಶಾಸನದ ಕಾಲ ೧೦೨೪. ಅಂದರೆ ೪೪ ವರ್ಷಗಳಷ್ಟು ಇಱೆವ ನೊಳಂಬಾಧಿರಾಜನು ದೊಡ್ಡವನೆಂದಾಯಿತು. ಆದ್ದರಿಂದ ಶಾಂತಿನಾಥ ಕವಿ ಸೂಚಿಸಿರುವ ವೀರ ನೊಳಂಬ ದೇವನು ಈ ಇಱೆವ ನೊಳಂಬನಲ್ಲ ಎಂಬುದು ನಿಶ್ಚಯ. ಇದೇ ಭುವನೈಕಮಲ್ಲ ವಿಕ್ರಮಾದಿತ್ಯರ ಸಮಕಾಲಿಕನಾಗಿದ್ದು ಚಾಳುಕ್ಯರ ಆಶ್ರಯದಲ್ಲಿ ನಾಡುಗಳನ್ನು ಆಳುತ್ತಿದ್ದ ಇನ್ನೊಬ್ಬ ನೊಳಂಬದೇವನಿದ್ದಾನೆ. ಭುವನೈಕಮಲ್ಲನ ತಂದೆಯಾದ ಅಹವಮಲ್ಲ ತ್ರೈಳೋಕ್ಯಮಲ್ಲ ಸೋಮೇಶ್ವರ | ರಾಜನು ಚಕ್ರವರ್ತಿಯಾಗಿ ಆಳುತ್ತಿವರು ಅವಧಿಯಲ್ಲಿ ‘ತ್ರೈಲೋಕ್ಯಮಲ್ಲ ನನ್ನಿ ನೊಳಂಬಿ ಇಮ್ಮಡಿ ಪಲ್ಲವ ಪೆರ್ಮಾನಡಿ’ ಯು (೧೦೪೪-೧೦೫೪) ಕೋಗಳಿ-೫೦೦. ಕಣೆಯಕಲ್ಲು -೩೦೦, ಕದಂಬಳಿಗೆ- ೧೦೦೦, ಬಲ್ಲಕುಂದೆ-೩೦೦, ಕುಡಿಹರವಿ-೭೦ ಎಂಬ ಈ ನಾಡುಗಳನ್ನು ಆಳುತ್ತಿದ್ದನು. [ಸೌ.ಇ.ಇ. ೯-೧, ೧೧೮, ಕ್ರಿ.ಶ. ೧೦೫೭] ತನ್ನ ಪ್ರಭುನಿಷ್ಠೆಯಿಂದ ಈತನು ಚಕ್ರವರ್ತಿಯ ವಾತ್ಯಲ್ಯ ಪಾತ್ರನಾಗಿದ್ದನು. ಜಗದೇಕಮಲ್ಲ ಇರ್ಮಡಿ ನೊಳಂಬ ಪಲ್ಲವ ಪೆರ್ಮಾನಡಿಯ (೧೦೩೭-೧೦೪೪) ತರುವಾಯ ನೊಳಂಬವಾಡಿ -೩೨೦೦೦ ಕ್ಕೆ ಈ ನನ್ನಿ ನೊಳಂಬನನ್ನು ಅಧಿಪತಿಯಾಗಿ ಸಿಂಹಾಸನ ಹತ್ತಿಸಿದವನೇ ತ್ರೈಲೋಕ್ಯಮಲ್ಲ [ಸೌ.ಇ.ಇ. ೯-೧, ನಂ. ೯೮, ಕ್ರಿ.ಶ. ೧೦೪೪] ತ್ರೈಲೋಕ್ಯಮಲ್ಲನು ತನ್ನ ಮೂವರು ಮಕ್ಕಳ ಜತೆಗೆ ಈ ನನ್ನಿನೊಳಂಬನನ್ನೂ ಇನ್ನೊಬ್ಬ ಮಗನೆಂದು ಪರಿಗ್ರಹಿಸಿದ್ದನು. ಆ ಪುತ್ರವಾತ್ಸಲ್ಯದ ಎರಕವಾಗಿ ತನ್ನ ಹೆಸರಿನ ಆದಿಭಾಗವನ್ನು ಇವನ ಹೆಸರಿಗೆ ಸೇರಿಸಲು ಅನುಮತಿಯಿತ್ತನು. ಅದರ ದ್ಯೋತಕವಾಗಿ ನನ್ನಿನೊಳಂಬದೇವನು ತ್ರೈಲೋಕ್ಯಮಲ್ಲ ನನ್ನಿನೊಳಂಬ || ಪಲ್ಲವ ಪೆರ್ಮಾಡಿ’ ಎಂಬ ಹೆಸರು ಪಡೆದನು.
ಚಾಳುಕ್ಯರಿಗೂ ಚೋಳರಿಗೂ ನೂರಾರು ವರ್ಷಗಳಿಂದ ಬದ್ದ ವೈರಬೆಳೆದು ಬಂದಿತ್ತು : ಇದು ಗಂಗರ ಆದರ್ಶವನ್ನು ಮುಂದುವರಿಕೆಯೇ ಚಾಳುಕ್ಯರು. ಚಾಳುಕ್ಯರ ನೈರಂತರ್ಯವೇ ಹೊಯ್ಸಳರು. ರಾಜರು- ರಾಜ್ಯ ಬೇರೆಯಾದರೂ ದಾರಿ ಗುರಿ ಆದರ್ಶಗಳು ನಿರಂತರವಾಗಿ ಜಿನಧರ್ಮರಕ್ಷಣೆಯನ್ನು ಹೊತ್ತು ಸಾಗಿತ್ತು. ತ್ರೈಲೋಕ್ಯಮಲ್ಲನ ಕಾಲದಲ್ಲೂ ಉದ್ದಕ್ಕೂ ಯುದ್ಧಗಳು ನಡೆದೇ ಇದ್ದುವು. ೧೦೫೩ ರಲ್ಲಿ ೫೪ ಕೊಪ್ಪಳ (ಕೊಪಣ-ಕೊಪ್ಪಂ) ದಲ್ಲಿ ನಡೆದ ಯುದ್ಧದಲ್ಲಿ ಚಾಳುಕ್ಯರು ಅಂತಿಮವಾಗಿ ಗೆದ್ದರೂ ಈ ವಿಜಯದ ರೂವಾರಿಯಾಗಿ ಹೋರಾಡಿದ ಈ ತ್ರೈಲೋಕ್ಯಮಲ್ಲ ನನ್ನಿನೊಳಂಬ ಇಮ್ಮಡಿ ಪಲ್ಲವ ಪೆರ್ಮಾನಡಿಯು ಹತನಾದನು. ವೀರ ಮರಣದಿಂದ. ವೀರ ನೊಳಂಅಬನೆನಿಸಿದನು [ಸೌ.ಇ.ಇ. ೩-೧, ಮಣಿಮಂಗಲಂ ಶಾಸನ ನಂ. ೨೯. ಕ್ರಿ.ಶ. ೧೦೫೪] ತ್ರೈಲೋಕ್ಯಮಲ್ಲ ಚಕ್ರಿಗೆ ಒಡಹುಟ್ಟಿದ ಪ್ರೀತಿಯ ತಮ್ಮನಾದ (ತತ್ ಪ್ರಿಯಾನುಜಂ) ಕುಮಾರ ಜಯಸಿಂಗ(ಹ) ದೇವನೂ (ಜಗದೇಕಮಲ್ಲ ||) ಸಹ ತನ್ನ ಅಣ್ಣನಿಗೆ ಇಂಥ ಯುದ್ಧಗಳಲ್ಲಿ ಇದೇ ನನ್ನಿನೊಳಂಬ ಮತ್ತು ಭುವನೈಕಮಲ್ಲರ ರೀತಿಯಲ್ಲಿ ನೆರವಾಗಿದ್ದನು [ಸೌ.ಇ.ಇ. ೯-೧, ೧೦೧] ಸಮರೈ ಕಮಲ್ಲ ದೇವನಾದ ಈ ಕುಮಾರ ಜಯಸಿಂಗ ದೇವನು ಬನ್ನಿಗೋಳದ ರಾಜ್ಯಪಾಲನಾಗಿದ್ದನು. (ಎ.ಇ. ೩೫, ಪು. ೩೭-೩೯. ಕ್ರಿ.ಶ. ೧೦೪೬) ಆದರೆ ಕೊಪ್ಪಳ (ಕೊಪ್ಪಂ) ದಲ್ಲಿ ೧೦೫೩-೧೦೫೪ರಲ್ಲಿ ಚೋಳರೊಂದಿಗೆ ನಡೆದ ಕಾಳಗದಲ್ಲಿ, ನನ್ನಿನೊಳಂಬನಂತೆ, ಈ ಕುಮಾರ ಜಯಸಿಂಹನೂ ಕೊಲ್ಲಲ್ಪಟ್ಟನು [ಸೌ.ಇ.ಇ. ೩, ೬೦].
ಈ ಎಲ್ಲ ಕಾರಣಗಳಿಂದ, ಪ್ರಸ್ತುತ ಚರ್ಚೆಗೆ ಕಾರಣನಾಗಿರುವ ಶಾಂತಿನಾಥ ಕವಿಯ ಶಿಕಾರಿಪುರ ಶಾಸನೋಕ್ತವಾದ ವೀರನೊಳಂಬ ದೇವನು ಈ ನನ್ನಿನೊಳಂಬ ದೇವನೆಂದು ತೀರ್ಮಾನಿಸಬಹುದೆ(?) ಈ ವೀರ ನನ್ನಿನೊಳಂಬದೇವನನ್ನು ತ್ರೈಲೋಕ್ಯ ಮಲ್ಲ ಚಕ್ರಿಯ ಮಕ್ಕಳಾದ ಭುವನೈಕಮಲ್ಲ ವಿಕ್ರಮಾಂಕಗಂಗ ಪೆರ್ಮಾಡಿ ಮತ್ತು ಜಯಸಿಂಹರು ತಮ್ಮ ಸೋದರನಂತೆಯೇ ಕಾಣುತ್ತಿದ್ದರೆಂದು ಶಾಂತಿನಾಥ ಕವಿಯ ಶಾಸನ ಪದ್ಯದಿಂದ ಖಚಿತಗೊಳ್ಳುತ್ತದೆಯೆ (?) – ಇದು ವಿಚಾರಣೀಯ. ಶಾಂತಿ ನಾಥನು ಈ ಶಾಸನವನ್ನು ಬರೆದಾಗ ವೀರನೊಳಂಬ ದೇವನು ವೀರ ಮರಣವನ್ನಪ್ಪಿ ಆಗಲೇ ೧೪ ವರ್ಷಗಳಾಗಿದ್ದುವು. ಅಲ್ಲದೆ ಇಲ್ಲಿ ಇನ್ನೊಂದು ಸಮಸ್ಯೆಯೂ ಉದ್ಭವಿಸುತ್ತದೆ. ಶಾಂತಿನಾಥನ ಪದ್ಯೋಕ್ತರಾದವರೆಲ್ಲ ಆ ಶಾಸನ ಬರೆದ ೧೦೬೮ ರಲ್ಲಿ ಜೀವತರಾಗಿದ್ದವರೇ ಎಂದು ಸ್ಪಷ್ಟವಾಗಿರುವಾಗ, ಜೀವಂತರ ನಡುವೆ ಈ ದಿವಂಗತ ನನ್ನಿನೊಳಂಬನನ್ನು ಸೇರಿಸಲಾಗಿಯೊ ಅಥವಾ ಇನ್ನೊಬ್ಬ ವೀರನೊಳಂಬ ದೇವನನ್ನು ಇಲ್ಲಿ ಪ್ರಸ್ತಾಪಿಸಲಾಗಿಯೊ ಎಂಬ ಸಂಶಯ ಕಾಡುತ್ತದೆ.
ತ್ರೈಲೋಕ್ಯಮಲ್ಲ ಚಕ್ರವರ್ತಿಗೆ ನೊಳಂಬ ಕುಲದ ರಾಣಿಯೊಬ್ಬಳಿದ್ದು ಆಕೆಯಿಂದ ಹುಟ್ಟಿದ ಮಗನೇ ‘ತ್ರೈಲೋಕ್ಯಮಲ್ಲ ನೊಳಂಬ ಪಲ್ಲವ ಪೆರ್ಮಾನಡಿ ಜಯಸಿಂಹ ದೇವ’ (ಜಯಸಿಂಹ ೪) ಎಂದು ತಿಳಿದು ಬರುತ್ತದೆ [B.L. Rice: Mysore and coorg from inscriptions (1969), p 58]. ಈ ತ್ರೈಲೋಕ್ಯಮಲ್ಲನೊಳಂಬ ಪೆರ್ಮಾನಡಿ ಜಯಸಿಂಹ ದೇವನು ಭುವನೈಕಮಲ್ಲ, ವಿಕ್ರಮಾದಿತ್ಯ – ಇವರಿಬ್ಬರಿಗಿಂತ ಚಿಕ್ಕವನಾಗಿದ್ದನೆಂದೂ ಸಹ ತಿಳಿದು ಬರುತ್ತದೆಯಲ್ಲದೆ ಈತನನ್ನು ಕ್ರಿ.ಶ. ೧೦೮೨ ರ ವರೆಗೆ ಜೀವಿಸಿದ್ದನೆಂಬುದಕ್ಕೆ ಆಧಾರಗಳಿವೆ. ತ್ರೈಳೋಕ್ಯಮಲ್ಲನೊಳಂಬ – ಪಲ್ಲವ ಪೆರ್ಮ್ಮಾಡಿ ಜಯಸಿಂಗ ದೇವನು [ಬೆಳ್ವಲ -೨೦೦ ಪುಲಿಗೆಱೆ-೨೦೦] ಎರಡಱು ನೂಱುಮಂ ಆಳುತ್ತಿದ್ದನು [ಎ.ಇ. ೧೬.ನಂ. ೨೪. ಪು. ೩೩೨] ನೊಳಂಬಾಧೀಶ್ವರ ಸಿಂಗಿದೇವ [ಸೌ.ಇ.ಇ. ೯-೨, ೨೦. ಪು. ೧೩-೧೮] ತ್ರೈಳೋಕ್ಯಮಲ್ಲವೀರ ನೊಳಂಬ ಪಲ್ಲವ ಪೆರ್ಮ್ಮಾನಡಿ ಜಯಸಿಂಹ ದೇವನು ಎರಡಱುನೂಱನ್ನು ೧೦೮೧ ರಲ್ಲೂ [ಎ.ಇ.೧೬, ನಂ. ೯ ಬಿ. ಲಕ್ಷೇಶ್ವರ ಕ್ರಿ.ಶ. ೧೦೮೧] ೧೦೮೨ ರಲ್ಲೂ [ಸೌ.ಇ.ಇ. ೨೦, ೫೫. ೧೦೮೨. ಲಕ್ಷ್ಮೇಶ್ವರ (ಧಾಜಿ./ಶಿರಹಟ್ಟಿತಾ.) ಪು. ೬೭] ಆಳುತ್ತಿದ್ದನು. ಈ ತ್ರೈಳೋಕ್ಯಮಲ್ಲ ನನ್ನಿನೊೞಂಬಾಧಿರಾಜನಿಗೆ ಪಟ್ಟಬದ್ಧವಾದದ್ದು ಶಕ ೯೬೬ ನೆಯ ತಾರಣ ಸಂವತ್ಸರದ ವೈಶಾಖ ಶುದ್ಧ ಪಂಚಮಿ ಬೃಹಸ್ಪತಿವಾರ [೫-೪-೧೦೪೪] : ಅಂದರೆ ೧೦೪೪ ರಿಂದ ೧೦೮೧ ರವರೆಗೆ ೩೭ ವರ್ಷ. ಆದ್ದರಿಂದ, ಶಾಂತಿನಾಥ ಕವಿಯ ಪದ್ಯದಲ್ಲಿ ಲಕ್ಷ್ಮನೃಪನನ್ನು ಬಿಟ್ಟರೆ, ಉಳಿದವರೆಲ್ಲ ಒಡಹುಟ್ಟಿದವರೇ ಆಗಿರುವ ಕಾರಣದಿಂದಲೂ ವೀರನೊಳಂಬದೇವನೆಂದು ಹೇಳಿರು ವುದು ತ್ರೈಲೋಕ್ಯಮಲ್ಲದೇವ ಚಕ್ರಿಯ ಸ್ವಂತ ಮಗನೇ ಆದ ತ್ರೈಲೋಕ್ಯ ಮಲ್ಲನೊಳಂಬ – ಪಲ್ಲವ – ಪೆರ್ಮಾನಡಿ – ಜಯಸಿಂಹದೇವನೇಂದೇ ಸ್ವೀಕರಿಸಬಹುದು ದಾಗಿದೆ. ಈ ರೀತಿಯಾಗಿ ಅಂಗೀಕರಿಸಿದಾಗ ಶಾಂತಿನಾಥ ಕವಿಯ ಪದ್ಯಕ್ಕೆ ಎರಡನೆಯ ಪಾದದಲ್ಲಿ ಅರ್ಥ ವಿವರಣೆಯಲ್ಲಿ ಸೂಕ್ತ ಬದಲಾವಣೆಯೂ ಆಗ ಬೇಕಾಗುತ್ತದೆ; ಭೌವನೈಕಮಲ್ಲನಾದ ನನಗೆ ಚಿಕ್ಕವನು ವಿಕ್ರಮಗಂಗನು, ಅವನಿಗಿಂತ ಸ್ವಲ್ಪ ಚಿಕ್ಕವನು ವೀರನೊಳಂಬ ದೇವನು; ನನಗಿಂತಲೂ ವಿಕ್ರಮಗಂಗ ಪೆರ್ಮಾಡಿಗಿಂತಲೂ, ವೀರನೊಳಂಬ ಜಯಸಿಂಹನಿಗಿಂತಲೂ (ಸಿಂಗಿಗಂ) ನೀನು ಲಕ್ಷ್ಮನೃಪನು ಚಿಕ್ಕವನಾಗಿ ದ್ದಿಯೇ- ಎಂಬ ತಾತ್ಪರ್ಯ ಮಾನ್ಯವಾಗುತ್ತದೆ. ಅಂದರೆ ಇಲ್ಲಿ ಸಿಂಗಿಗಂ ಎಂಬುದು ‘ವೀರನೊಳಂಬದೇವ ಜಯಸಿಂಹನಿಗೆ’ ಎಂಬರ್ಥದಲ್ಲಿಯೇ ನಿಲ್ಲುತ್ತದೆ.
ಶಿಕಾರಿಪುರ ಶಾಸನದಲ್ಲಿರುವ ಇನ್ನೆರಡು ಅಪೂರ್ವ ಐತಿಹಾಸಿಕ ಮಹತ್ವ ಗಳನ್ನೂ ನಾವು ಗಮನಿಸಬೇಕು: |. ಪ್ರೌಢಕವಿಯಾದ ಶಾಂತಿನಾಥರು ಚಮತ್ಕಾರವನ್ನು ಅಡಗಿಸಿದ್ದಾನೆ. ಈ ಪದ್ಯದಲ್ಲಿ ಹೆಸರಿಸಲಾದ ಭುವನೈಕಮಲ್ಲ, ವಿಕ್ರಮಾದಿತ್ಯ ಲಕ್ಷ್ಮನೃಪರು ವಿವಿಧ ವೃತ್ತಿಗಳಿಂದ ಆಳುತ್ತಿದ್ದರೆಂಬುದು ಇಲ್ಲಿನ ಧ್ವನ್ಯಾರ್ಥವಾಗಿದೆ. ಭವನೈಕಮಲ್ಲ ಮಹಾಮಂಡಲೇಶ್ವರನು ಬೀಳಾನುವ್ತಿತ್ತಿ ಬೀಳವೃತ್ತಿಯಿಂದ ಆಳುತ್ತಿದ್ದನು[ಬಾ.ಕ.ಇ.೧-೧.೪೮. ಕ್ರಿ.ಶ. ೧೦೪೯]. ವಿಕ್ರಮಾದಿತ್ಯನು ಕುಮಾರ ವೃತ್ತಿಯಿಂದ ಆಳುತ್ತಿದ್ದನು. [ಶಿಕಾರಿಪುರ ಶಾಸನ : ಪುರ್ವೋಕ್ತ]. ವೀರನೊಳಂಬ ಸಿಂಗಿಗನೂ ಕುಮಾರವೃತ್ತಿಯಿಂದ ತರ್ದವಾಡಿ ನಾಡನ್ನು ಮಾಂಡಲಿಕನಾಗಿಯೂ ನೊಳಂಬ ಸಿಂದವಾಡಿಯ ಪ್ರಭುವಾಗಿಯೂ ಆಳುತ್ತಿದ್ದನು. ಇವರಲ್ಲಿ ಎಲ್ಲರಿಗಿಂತ ಚಿಕ್ಕವನು ಲಕ್ಷ್ಮನೃಪನು. ಮಹಾಮಂಡಲೇಶ್ವರನಾಗಿದ್ದ ಭುವನೈಕಮಲ್ಲ ಸೋಮೇಶ್ವರನು ೧೦೬೮ ರಲ್ಲಿ ತಾನು ಪಟ್ಟಾಭಿಷಿಕ್ತನಾದಾಗ ತನ್ನ ಈ ವೃತ್ತಿ ಪದವನ್ನು ಹಸ್ತಾಂತರಗೊಳಿಸಿದನು.
ನೆತ್ತರನ್ನು ಹಂಚಿಕೊಂಡು ತನ್ನ ಒಡ ಹುಟ್ಟಿದವರ ರೀತಿಯಲ್ಲಿ, ಇನ್ನೊಬ್ಬ ಚಿಕ್ಕ ತಮ್ಮನೊ ಎಂಬಂತೆ ಇದ್ದ, ಅಣುಗಾಳು ಲಕ್ಷ್ಮನೃಪನಿಗೆ ತಾನು ಸುಮಾರು ಎರಡು ದಶಕ ಕಾಲ ಹೊಂದಿದ್ದ ಮಹಾಮಂಡಲೇಶ್ವರ ಪ್ರತಿವೃತ್ತಿ ಪದವನ್ನು ಸಮಗ್ರವಾಗಿ ಧಾರೆಯೆರೆದು ಕೊಟ್ಟನು. ತನ್ನ ತಂದೆ ತ್ರೈಳೋಕ್ಯಮಲ್ಲನು ಲಕ್ಷ್ಮನಿಗೆ ತೋರಿದ್ದ ರಾಜ ಕೃಪೆಯನ್ನು ಇತೋಸ್ಯತಿಶಯವಾಗಿ ಭುವನೈಕಮಲ್ಲನೂ ಮುಂದು ವರಿಸಿದನು. ಈ ಎಲ್ಲ ಕಾರಣಗಳಿಂದ ನಂದವಾಡಿಗೆ ಶಾಸನದ ಕಾಲವನ್ನು ಪುನರ್ ಪರಿಶೀಲಿಸಬೇಕಾಗುತ್ತದೆ. ಮಹಾಮಂಡಲೇಶ್ವರ ವೃತ್ತಿಪದವನ್ನು ೧೦೬೮ರಲ್ಲಿ ಬಿಟ್ಟು ಕೊಟ್ಟಿರುವ ಕಾರಣದಿಂದಾಗಿ ನಂದವಾಡಿಗೆ ಶಾಸನವು ಮುಂಚಿತವಾಗಿ, ಎಷ್ಟೇ ಗರಿಷ್ಠ ಅವಧಿಯೆನಿಸಿದರೂ ೧೦೬೭ ಕ್ಕಿಂತ ಹಿಂದೆ ರಚಿತವಾಗಿರಬೇಕು. ೨. ತ್ರೈಳೋಕ್ಯಮಲ್ಲ ಸೋಮೇಶ್ವರನಿಗೆ ಒಟ್ಟು ನಾಲ್ವರು ಮಕ್ಕಳು: ಭುವನೈಕಮಲ್ಲ ಸೋಮೇಶ್ವರ ೨, ವಿಕ್ರಮಾದಿತ್ಯ ೬, ನೊಳಂಬಾಧೀಶ್ವರ ಸಿಂಗಿದೇವ (ಜಯಸಿಂಹ ೪) ಮತ್ತು ಕೀರ್ತಿವರ್ಮ [೧.ಎ.ಇ.೩೫. ಪು. ೨೫೩. ಕ್ರಿ.ಶ. ೧೦೫೧ : ಸೌ.ಇ.ಇ. ೯.೨, ನಂ. ೨೨೦ Pp. ೧೩-೧೮] ಗೋವೈದ್ಯವೆಂಬ ತನ್ನ ವೈದ್ಯಶಾಸ್ತ್ರ ಗ್ರಂಥದಲ್ಲಿ ಕೀರ್ತಿವರ್ಮನು ತಾನು ಚಾಳುಕ್ಯ ಸೋಮೇಶ್ವರನ ಮಗನೆಂದೂ ವಿಕ್ರಮಾದಿತ್ಯನ ತಮ್ಮನೆಂದೂ ಹೇಳಿಕೊಂಡಿದ್ದಾನೆ: ಬ್ರಹ್ಮಶಿವ ಕವಿಯೂ ಸಮಯ ಪರೀಕ್ಷೆಯಲ್ಲಿ ಇದನ್ನು ಅನುಮೋದಿಸಿದ್ದಾನೆ; ಶಾಸನಗಳೂ ಈ ವಿಷಯವನ್ನು ಪುಷ್ಟೀಕರಿಸಿವೆ. [ಎನ್. ಲಕ್ಷ್ಮೀನಾರಾಯಣರಾವ್, ಕವಿಕೀರ್ತಿವರ್ಮ, ‘ಕ.ಸಾ.ಪ.ಪ.’ ೨೯-೧]. ವಸ್ತುಸ್ಥಿತಿ ಹೀಗಿದ್ದೂ ಶಾಂತಿನಾಥ ಕವಿಯ ಶಿಕಾರಿಪುರ ಶಾಸನದಲ್ಲಿ, ಒಂದು ರಾಜಕುಟುಂಬದ ಅಣ್ನತಮ್ಮಂದಿರನ್ನು ಹೇಳುವಾಗ, ಒಡಹುಟ್ಟಿದ ಒಬ್ಬ ತಮ್ಮನನ್ನೇ ಕೈಬಿಟ್ಟಿದ್ದೇಕೆ ಎಂಬುದು ಚಿಂತನೀಯ. ಚರಿತ್ರೆಯ ಈ ಮೌನವನ್ನು ಸ್ಪೋಟಿಸಲು ತಕ್ಕ ಆಧಾರಗಳು ದೊರೆತಾವು. [ನಾಗರಾಜಯ್ಯ, ಹಂಪ. : ವಿಷ್ಣುವರ್ಧನ – ವಿಜಯಾದಿತ್ಯ- ಕೀತಿವರ್ಮ : ೧೯೯೭].
ನಂದವಾಡಿಗೆ ಶಾಸನದ ಇನ್ನೆರಡು ಚಾರಿತ್ರಿಕವಾಗಿ ಗಮನಿಗೆ ಅರ್ಹವಾದ ಅಂಶಗಳನ್ನು ಕುರಿತು ಕೆಲವು ವಿವರಗಳನ್ನು ನೋಡಬಹುದು. ಅ) ಈ ಶಾಸನದಲ್ಲಿ ‘ರಾಜಧಾನಿಯಣ್ನಿಗೆಱೆಯೊಳ್ ಚೋಳಂಗೊಡ ಶ್ರೀಮತ್ತ್ರೈ ಪುರುಷದೇವ ಸಾಲೆಯಂ’ (ಸಾಲು ೧೩ ರಿಂದ ೧೫) ಧವಳಿತೋತ್ತುಂಗಮಾಂಗೆ ಮಾಡಿಸಿದ. ಉಲ್ಲೇಖವಿದೆ. ಇದು ಚಾಳುಕ್ಯರ ಸೈನ್ಯವು ತಮ್ಮ ಹಗೆಗಳಾದ ಚೋಳರನ್ನು ೧೦೫೪ರಲ್ಲಿ ಕೊಪ್ಪಳ (ಕೊಪ್ಪಂ) ಮಹಾ ಕಾಳಗದಲ್ಲಿ ಸೋಲಿಸಿ ಚೋಳರ ರಾಜಾಧಿರಾಜನನ್ನು ಕೊಂದು ಪಡೆದ ವಿಜಯದ ಸ್ಮರಣೆಗಾಗಿ ತ್ರೈಳೋಕ್ಯಮಲ್ಲನು ಅಣ್ಣಿಗೆರೆಯಲ್ಲಿ ಕಟ್ಟಿಸಿದ ತ್ರೈಪುರುಷ ದೇವಾಲಯವನ್ನು ಕಟ್ಟಿಸಿದ್ದು ೧೦೫೪ರಲ್ಲಿ. ತನ್ನ ತಂದೆ ಕಟ್ಟಿಸಿದ ದೇವಾಲಯಕ್ಕೆ ಮಗ ಮಹಾಮಂಡಲೇಶ್ವರ ಭುವನೈಕ ಮಲ್ಲನು ಮತ್ತೆ ಸುಣ್ಣ ಬಣ್ಣ ಸಾರಣೆ ಕಾರಣೆಗಳಿಂದ ಬೆಳ್ಳಗೆ ಹೊಳೆಯುವಂತೆ ಮಾಡಿಸಿದ್ದು ಕೆಲವು ವರ್ಷಗಳಾದಮೇಲೆಯೇ. ಆದ್ದರಿಂದ ನಂದವಾಡಿಗೆ ಶಾಸನವು ಮುಳುಗುಂದ, ಯಲಿಸಿರೂರ ಶಾಸನಗಳು ರಚಿತವಾದ ಮೇಲೆ ಬರೆಯಲಾಗಿರುವ ಶಾಸನವೆಂದು ಆಕರ ಪ್ರಮಾಣಗಳಿಂದ ದೃಢಪಡುತ್ತದೆ. ಹೀಗಾಗಿ ನಂದವಾಡಿಗೆ ಶಾಸನಕ್ಕೆ ಈಗ ಹೇಳುತ್ತ ಬಂದಿರುವ ೧೦೭೦ ಎಂಬ ಕಾಲ ನಿರ್ದೇಶನವನ್ನು ಬದಲಾಯಿಸಿ ಕೊಳ್ಳಬೇಕು: ಅದರ ಕಾಲ ೧೦೫೪ ರ ಅನಂತರ ಮತ್ತು ೧೦೬೮ ಕ್ಕಿಂತ ಮೊದಲು ಎಂದು ನಿಶ್ಚೈಸಬಹುದು; ಪ್ರಾಯಃ ನಂದವಾಡಿಗೆಯ ಶಾಸನವು ಕ್ರಿ.ಶ. ೧೦೬೫ರ ಸುಮಾರಿನಲ್ಲಿ ರಚಿತವಾಗಿರಬಹುದು.
ಆ) ನಂದವಾಡಿಗೆ ಶಾಸನದಲ್ಲಿ ತ್ರೈಳೋಕ್ಯಮಲನ ಮಡದಿ (ತತು ಪ್ರಿಯಾಂಗನೆ) ಪಿರಿಯರಸಿ ಮೈಳಲ ಮಹಾದೇವಿಯನ್ನು ‘ದಾನಚಿನ್ತಾಮಣಿ’ (ಸಾಲು ೧೬) ಅತ್ತಿಮಬ್ಬೆಗೆ ಹೋಲಿಸಿರುವುದು ಅರ್ಥಗರ್ಭಿತವಾಗಿದೆ. ಮೈಳಲ ದೇವಿಯು ಮಹಾರಾಣಿ, ಅತ್ತಿಮಬ್ಬೆ ಪ್ರಜೆ. ನಾಡನ್ನು ಆಳುವ ರಾಣಿಯನ್ನು ಪ್ರಜೆ ಅತ್ತಿಮಬ್ಬೆಗೆ ಹೋಲಿಸಿರುವುದರಲ್ಲಿ ಔಚಿತ್ಯವಿದೆ;
೧. ತ್ರೈಳೋಕ್ಯಮಲ್ಲನ ತಂದೆ ತಾತಂದಿರಾದ ತೈಲಪ || ಮತ್ತು ಸತ್ಯಾಶ್ರಯ (ಸತ್ತಿಗ) ರಿಂದ ದಾನಚಿಂತಾಮಣಿಯು ಪೂಜಿತಳಾಗಿದ್ದಳು [ಬಾ.ಕ.ಇ. ೧-೧, ನಂ. ೫೨; ಸೌ.ಇ.ಇ. ೧೧-೧, ಪು. ೩೯-೪೩]
೨. ಅತ್ತಿಮಬ್ಬೆಯ ತಂದೆ, ದೊಡ್ದಪ್ಪ, ತಾತ, ಮಾವ ಮೊದಲಾದ ಹಿರಿಯರೂ, ಗಂಡ ಮತ್ತು ಮಗನೂ ಈ ಚಾಳುಕ್ಯರಾಜ್ಯ ಸಂರಕ್ಷಣೆ ಸಂವರ್ಧನೆಗಾಗಿ, ಶ್ರಮಿಸಿ ಜೀವ ತೆತ್ತಿದ್ದರು. [ಪೊನ್ನ : ಶಾಂತಿ ಪುರಾಣಂ ಮತ್ತು ರನ್ನ : ಅಜಿತ ಪುರಾಣಂ]
೩. ತೈಲಪ || ಚಕ್ರಿಯೆ ದಾನಚಿಂತಾಮಣಿ ಅತ್ತಿಮಬ್ಬೆಯ ಮನೆಬಾಗಿಲಿಗೆ ಬಂದು ರಾಜಗೌರವಾದಿಗಳನ್ನು ಸಮರ್ಪಿಸಿ ಕೃತಕೃತ್ಯನಾಗಿದ್ದನು. [ಪೂರ್ವೋಕ್ತ ಶಾಸನಗಳು ಮತ್ತು ಕಾವ್ಯಗಳು]
೪. ಸ್ವತಃ ಅತ್ತಿಮಬ್ಬೆಯೇ ಚಾಲುಕ್ಯ ಸಾಮ್ರಜ್ಯದ ಕಷ್ಟಕಾಲದಲ್ಲಿ ನೆರವಿಗೆ ನಿಂತು ಧೈರ್ಯದಿಂದ ಮಾರ್ಗದರ್ಶನ ಮಾಡಿದ್ದಳು.
೫. ಅತ್ತಿಮಬ್ಬೆಯ ಮತ್ತು ಆಕೆಯ ಇದೀ ಮನೆತನದ ಋಣಭಾರದಿಂದ ಚಾಳುಕ್ಯ ಸಾಮ್ರಾಜ್ಯ ಜಗ್ಗುತ್ತಿತ್ತು [ಹಂಪ. ನಾಗರಾಜಯ್ಯ, ಪೀಠಿಕೆ, ಪೊನ್ನನ ಶಾಂತಿ ಪುರಾಣಂ (೧೯೮೧) ಪುಟ ೩೯ ರಿಂದ ೫೯]
ಅಂಥ ಅಸಾಮಾನ್ಯ ಮನೆತನದ ಸಾಧ್ವಿಮಣಿ ದಾನಚಿಂತಾಮಣಿಗೆ ಕೃತಜ್ಞತೆ ತೋರಿಸುವುದಕ್ಕಾಗಿ ಆಕೆಯೊಂದಿಗೆ ಪಟ್ಟಮಹಿಷಿ ಮೈಳಲದೇವಿಯನ್ನು ತುಲನೆ ಮಾಡಲಾಗಿದೆ. ಸ್ವಾರಸ್ಯವೆಂದರೆ ದಾನ ಮತ್ತು ಚಾರಿತ್ರ್ಯಶುದ್ಧಿಯುಳ್ಳ ಉನ್ನತ ಸ್ತ್ರೀಯರನ್ನು ದಾನಚಿಂತಾಮಣಿ ಅತ್ತಿಮಬ್ಬೆಯೊಂದಿಗೆ ಹೋಲಿಸುವ ಪರಂಪರೆ ಯೊಂದರ ಉದ್ಘಾಟನೆಯಾಗಿರುವುದೇ ಈ ನಂದವಾಡಿಗೆ ಶಾಸನದಿಂದ : ಕೆಲವು ನಿದರ್ಶನಗಳು : ೧. ನಂದವಾಡಿಗೆ ಶಾಸನ, ಕ್ರಿ.ಶ. ೧೦೬೫. ೨. ಎ.ಇ. ೧೫, ಪು. ೧೦೧. ಕ್ರಿ.ಶ. ೧೦೮೪ ೩. ಜೆ‍ಎಸ್‍ಐ, ಪು. ೨೨೯, ಕ್ರಿ.ಶ. ೧೦೯೪ ೪. ಎ.ಕ. ೨, ಶ್ರಬೆ ೧೩೨-೧೧೨೩ ಕ್ರಿ.ಶ. ೫. ಎ.ಕ. ೨, ಶಬೆ. ೩೮೪, ೧೧೩೫ ಕ್ರಿ.ಶ. ೬. ಎ.ಕ. ೪, ೯೪. ಕ್ರಿ.ಶ. ೧೧೪೨ ೭. ಎ.ಕ. ೮, ೩೭. ಕ್ರಿ.ಶ. ೧೧೪೭ ೮. ಎ.ಕ. ೨, ಶ್ರಬೆ. ೭೩. ಕ್ರಿ.ಶ. ೧೧೧೮ ೯. ಎ.ಕ. ೨, ಶ್ರಬೆ. ೧೨೪. ಕ್ರಿ.ಶ. ೧೧೮೨. ೧೦. ಎ.ಕ. ೮, ಸಾಗರ ೧೫೯, ಸೊರಬ ೧೪೦, ಸೊರಬ ೩೪೫ – ಇತ್ಯಾದಿ.
ಈ ಸಂಪ್ರಬಂಧದಿಂದ ಸ್ಥಾಪಿತವಾಗುವ ಅಂಶಗಳು :
೧. ನಂದವಾಡಿಗೆ, ಹೊಂಬಳ, ಯಲಿ-ಸಿರೂರ, ಮುಳುಗುಂದ – ಈ ಶಾಸನಗಳು ಸಮಾನ ವಸ್ತುವನ್ನು ಒಳಗೊಂಡಿವೆಯಾದ್ದರಿಂದ ಇವುಗಳು ತ್ರುಟಿತ ಭಾಗಗಳನ್ನು ಪುನಾರಚಿಸಬಹುದು.
೨. ನಂದವಾಡಿಗೆ ಶಾಸನೋಕ್ತನಾದ ಮಹಾಮಂಡಲೇಶ್ವರನು ಕಲ್ಯಾಣ ಚಾಳುಕ್ಯರ ಭುವನೈಕಮಲ್ಲ ಇಮ್ಮಡಿ ಸೋಮೇಶ್ವರನೇ ಎಂದು ಈ ಮೂರು ಶಾಸನಗಳ ಮತ್ತು ಇತರ ಅಂತರ-ಬಾಹ್ಯ ಪ್ರಾಮಾಣ್ಯಗಳ ತೌಲನಿಕ ಅಧ್ಯಯನದಿಂದ ಸ್ಥಿರಪಡುತ್ತದೆ.
೩. ಅಮ್ಮನ ಗಂಧವಾರಣಂ, ಭಾವನ ಗಂಧವಾರಣಂ, ಮಹಾ ಮಂಡಲೇಶ್ವರ – ಇವಿಷ್ಟು ಪಶ್ಚಿಮ ಚಾಳುಕ್ಯರ ಭುವನೈಕ ಮಲ್ಲನ ಹೆಸರು / ಬಿರುದು ಆಗಿವೆ; ಇದು ಚಾಲುಕ್ಯರ ಚರಿತ್ರೆಗೆ ನೆರವಾಗುವ ಹೊಸ ಮಾಹಿತಿ.
೪. ಅಮ್ಮನ ಗಂಧವಾರಣನೆಂಬ ಬಿರುದು ಇಮ್ಮಡಿ ತೈಲಪನ ಮಗನಾದ ಸತ್ಯಾಶ್ರಯ ಇಱೆವ ಬೆಡಂಗನಿಗೇ ಅಲ್ಲದೆ ತ್ರೈಳೋಕ್ಯಮಲ್ಲನ ಮಗ ಭುವನೈಕಮಲ್ಲನಿಗೂ ಇದೆ.
೫. ನಮ್ದವಾಡಿಗೆ ಶಾಸನೋಕ್ತವಾದ ಮಹಾಮಂಡಲೇಶ್ವರನೂ ಭಾವನಗಂಧ ವಾರಣನೂ ಅಜ್ಞಾತರಾಗಿ ಉಳಿಯದೆ ಈಗ ಜ್ಞಾತವಾಗಿ ಭುವನೈಕ ಮಲ್ಲನೇ ಆ ವ್ಯಕ್ತಿಯೆಂದು ತಿಳಿದುಬಂದಿರುವುದರಿಂದ ಆಗುವ ಪ್ರಯೋಜನಗಳು:
ಅ. ಆತನ ಬಹುಮುಖ ವ್ಯಕ್ತಿತ್ವದ ಪರಿಚಯ
ಆ. ಆತನ ಧರ್ಮ ಸಮನ್ವಯ ದೃಷ್ಟಿ
ಇ. ತಂದೆಯಲ್ಲಿಟ್ಟಿದ್ದ ಭಕ್ತಿ ನಿಷ್ಠೆ.
ಈ. ಆತನ ಪರಾಕ್ರಮದ ಅದ್ಭುತ ವರ್ಣನೆ
ಉ. ಆತ ಅಸಮರ್ಥನಾಗಿದ್ದನೆಂಬ ತಪ್ಪು ಕಲ್ಪನೆಯ ನಿವಾರಣೆ
೬. ನಂದವಾಡಿಗೆ ಶಾಸನದ ಕಾಲವನ್ನು ನಿರ್ಧರಿಸಲು ಮತ್ತು ಭುವನೈಕ ಮಲ್ಲನ ತಮ್ಮಂದಿರ ವ್ಯಕ್ತಿತ್ವವನ್ನು ತಿಳಿಯಲು ಷಿಕಾರಿಪುರದ ಶಾಸನವೂ ನೆರವಾಗಿದೆ.
೭. ದಾನಚಿಂತಾಮಣಿ ಅತ್ತಿಮಬ್ಬೆಯ ಬಿರುದನ್ನು ಚಾಳುಕ್ಯ ಚಕ್ರವರ್ತಿ ತ್ರೈಳೋಕ್ಯಮಲ್ಲನ ಪಿರಿಯರಸಿ ಮೈಳುದೇವಿಗೆ ಅನವ್ಯಿಸಿ ಹೇಳಿರುವುದು ಗಮನಾರ್ಹ: ಈ ಬಗೆಯ ಹೋಲಿಕೆಗಳ ಮುಂದಿನ ಶಾಸನ ಶ್ರೇಣಿಯಲ್ಲಿ ನಂದವಾಡಿಗೆ ಶಾಸನವೇ ಮೊಟ್ಟಮೊದಲನೆಯದು – ಕಾಲದ ದೃಷ್ಟಿಯಿಂದ
೮. ಈ ಬಗೆಯ ಹಲವು ಚಾರಿತ್ರಿಕ ಕಾರನಗಳಿಂದ ನಂದವಾಡಿಗೆ ಶಾಸನವು ವಿಶಿಷ್ಟವಾಗಿ ತೋರುತ್ತದೆ.
ಇದರ ಆಚೆಗೂ ನಿಂತು ಹೇಳಬಹುದಾದ ಮಾತು ಭುವನೈಕಮಲ್ಲ ಇಮ್ಮಡಿ ಸೋಮೇಶ್ವರ ಚಕ್ರಿಯ ಒಟ್ಟು ಜೀವಿತಾವಧಿಯ ಸ್ಥೂಲ ನಿದೇಶನಕ್ಕೆ ಸಂಬಂಧಿಸಿದ್ದು; ಪ್ರಾಯಃ ಈತನು ಕ್ರಿ.ಶ. ೧೦೨೫ ರಲ್ಲಿ ಜನಿಸಿ ೧೦೭೬-೭೮ ರ ಅವಧಿಯಲ್ಲಿ ಮರಣಿಸಿರಬಹುದು. ತ್ರೈಳೋಕ್ಯಮಲ್ಲ ಸೋಮೇಶ್ವರ | ಚಕ್ರಿಯ ಪಟ್ಟದ ಮೊದಲಿಗ ನಾಗಿ ಹುಟ್ಟಿದ ಈ ಭುವನೈಕಮಲ್ಲ ಸೋಮೇಶ್ವರ || ಚಕ್ರಿಯ ಪಟ್ಟದ ಬಿತ್ತರಿಯನ್ನೇರಿದ್ದು ಖಚಿತವಾಗಿರುವಂತೆ ಹುಟ್ಟಿದತೇದಿ, ಮರಣಿಸಿದ ತೇದಿ ಅಸ್ಖಲಿತವಾಗಿ ತಿಳಿಯದು.
[ಸೇರ್ಪಡೆ ಮಾತು : ಈ ಸಂಪ್ರಬಂಧದ ಮುಂದುವರಿಕೆ ರೂಪದಲ್ಲಿ ಡಾ. ಚನ್ನಬಸವ ಹಿರೇಮಠ ಅವರು – ‘ನಂದವಾಡಿಗೆ ಶಾಸನದ ಭಾವನಗಂಧವಾರಣ, ಒಂದು ಸ್ಪಷ್ಟನೆ’ – ಎಂಬ ಲೇಖನವನ್ನು ಬರೆದಿದ್ದಾರೆ: ಇತಿಹಾಸ ದರ್ಶನ, ಸಂಪುಟ, ೧೦ (೧೯೯೫) ಮತ್ತು ಸಾಧನೆ ೨೩-೩, ೪ (೧೯೯೪). ಇದರಲ್ಲಿ ಅವರು ನಂದವಾಡಿಗೆ ಶಾಸನದಲ್ಲಿ ಪ್ರಸ್ತಾಪಿತನಾದ ಭಾವನಗಂಧವಾರಣನು ಚಾಳುಕ್ಯರ ನಿಷ್ಠಾವಂತ ಸಾಮಂತನಾದ ಪೆರ್ಮಾಳ ಮಾದರಸನೆಂದು ಆಧಾರಗಳೊಂದಿಗೆ ತೋರಿಸಿದ್ದಾರೆ. ಅವರ ಸೂಚನೆ ಸಮರ್ಪಕವಾಗಿದ್ದು ಸ್ವೀಕಾರಯೋಗ್ಯವಾಗಿದೆ].
ಚಂದ್ರಕೊಡೆ: ನವಲೂರು ಸಂಘ – ಒಂದು ಟಿಪ್ಪಣಿ
ಕರ್ನಾಟಕದ ಇತಿಹಾಸವನ್ನು ಅಭ್ಯಾಸ ಮಾಡುವವರು, ಕನ್ನಡ ಸಾಹಿತ್ಯವನ್ನು ವ್ಯಾಸಂಗ ಮಾಡುವವರು ಜೈನಧರ್ಮದ ಪರಿಚಯವಿಲ್ಲದೆ ಮುಂದೆ ಹೋಗು ವಂತಿಲ್ಲ. ಕನ್ನಡನಾಡಿನ ಮೇಲೆ ಜೈನಧರ್ಮದ ಪ್ರಭಾವ ಅಷ್ಟು ವ್ಯಾಪಕವಾಗಿದೆ. ಜೈನಧರ್ಮವು ಕ್ರಿಸ್ತಶಕದ ಆರಂಭದ ವೇಳೆಗಾಗಲೆ ಕರ್ನಾಟಕವನ್ನು ಪ್ರವೇಶಿಸಿದ್ದಿತು. ಅತ್ತ ಪುನ್ನಾಡು, ಇತ್ತ ಕಳ್ಬಪ್ಪು – ಇವೆರಡೂ ಕನ್ನಡನಾಡಿನಲ್ಲಿ ಜಿನಧರ್ಮದ ಪ್ರಾರಂಭದ ಕೇಂದ್ರಗಳಾಗಿದ್ದಂತೆ ತಿಳಿದು ಬರುತ್ತದೆ.
ಜೈನ ಮುನಿಗಳ ಪ್ರಸ್ತಾಪ ಮಾಡುವಾಗ, ಪರಿಚಯ ಹೇಳುವಾಗ ಅವರು ಯಾವ ಸಂಘಕ್ಕೆ ಸೇರಿದವರೆಂದು ಹೇಳುವುದು ವಾಡಿಕೆಯಾಗಿದೆ. ಕನ್ನಡನಾಡಿನ ದಿಗಂಬರ ಜೈನಾಚಾರ್ಯ ಪರಂಪರೆಯಲ್ಲಿ ಅತ್ಯಂತ ಪ್ರಾಚೀನವೂ ಮೂಲವೂ ಆದ ಸಂಘವನ್ನು ‘ಮೂಲಸಂಘ’ ವೆಂದೇ ನಿರ್ದೇಶಿಸಲಾಗಿದೆ. ಪುಷ್ಪದಂತ-ಭೂತಬಲಿ ಎಂಬ ಶಿಷ್ಯರು ಎಂಬ ಇಬ್ಬರು ಶಿಷ್ಯಾಗ್ರಣಿಗಳ ಗುರುವಾದ ಆಚಾರ್ಯ ಅರ್ಹದ್ಬಲಿಯು ಈ ಮೂಲ ಸಂಘವನ್ನು ಸೇನ, ನಂದಿ ದೇವ, ಸಿಂಹ – ಎಂಬುದಾಗಿ ನಾಲ್ಕು ಶಾಖೆ ಮಾಡಿದನೆಂದು ಶ್ರವಣಬೆಳಗೊಳದ ಶಾಸನವೊಂದರ ಹೇಳಿಕೆ. ಮೂಲಸಂಘವಲ್ಲದೆ ದ್ರಾವಿಡಸಂಘ, ನಂದಿಸಂಘ, ಯಾಪನೀಯಸಂಘ ಮುಂತಾದ ಇನ್ನಿತರ ಸಂಘಗಳೂ ಇವೆ. ಕಾಣೂರುಗಣ, ದೇಶೀಯಗಣ ಮುಂತಾದ ಹತ್ತಾರು ಗಣಗಳಿವೆ. ಇಂತಹ ಗಣಗಳ ಒಳಗುಂಪು ಗುಚ್ಛಗಳು. ಚಿತ್ರಕೂಟಗಚ್ಛ, ಪುಸ್ತಕ (ಸರಸ್ವತಿ) ಗಚ್ಛ ಎಂಬ ಕೆಲವು ಗಚ್ಛಗಳು ಕಂಡುಬರುತ್ತವೆ. ಇಂತಹ ಗಚ್ಛದ ಶಾಖೆಯಾಗಿ ‘ಅನ್ವಯ’ ಗಳಿರುತ್ತವೆ: ಅರುಗಂಳಾನ್ವಯ, ಕೊಂಡಕುಂದಾನ್ವಯ, ಇತ್ಯಾದಿ. ಇದಕ್ಕೆ ಹೊಂದಿ ಕೊಂಡದ್ದು ‘ಬಳಿ’ ಇಂಗುಳೇಶ್ವರಬಳಿ, ಪಸಸೋಗೆ ಬಳಿ.
ಈ ಸಂಘ, ಗಣ, ಗಚ್ಛ, ಅನ್ವಯ ಮತ್ತು ಬಳಿ – ಇವುಗಳ ಹೆಸರುಗಳನ್ನು ವಿಶ್ಲೇಷಿಸಿ ಅಭ್ಯಸಿದಾಗ ಕಂಡುಬರುವ ವಿಶೇಷಗಳನ್ನು ವಿವರಿಸಹುದು. ಇವುಗಳಲ್ಲಿ ಕೆಲವು ಹೆಸರುಗಳು ವ್ಯಕ್ತಿಯ ಹೆಸರಿನಿಂದ ಕೂಡಿವೆ: ಕೊಂಡಕುಂದ. ಕೀರ್ತಾಚಾರ್ಯ. ಇನ್ನು ಕೆಲವು ಹೆಸರುಗಳು ಊರುಗಳ ಹೆಸರುಗಳನ್ನು ಸೂಚಿಸುತ್ತವೆ: ಕಿತ್ತೂರುಸಂಘ, ಕಾಣೂರುಗಣ ಪ(ಹ)ನಸೋಗೆಬಳಿ. ಜೈನಧರ್ಮದ ಒಟ್ಟು ಹಿನ್ನೆಲೆಯಲ್ಲಿ ಹೇಗೊ ಹಾಎ, ಕರ್ನಾಟಕದ ಸಂದರ್ಭದಲ್ಲಿ ಈ ಗಣ ಗಚ್ಛ ಅನ್ವಯಗಳ ಅರ್ಥ ವ್ಯಾಪ್ತಿ ಮತ್ತು ವಿಶೇಷ ಮಹತ್ವ ಕುರಿತು ಇನ್ನೂ ಸಂಶೋಧನೆಗೆ ಬಾಗಿಲು ತೆರೆದಿದೆ. ಈ ಶಬ್ದಗಳ ಸ್ಪಷ್ಟ ಹಾಗೂ ಖಚಿತ ವಿವೇಚನೆಗೆ ತೌಲನಿಕ ಅಧ್ಯಯನಕ್ಕೆ ಸಾಕಷ್ಟು ಸಾಮಗ್ರಿಯು ಸಾಹಿತ್ಯದಲ್ಲೂ ಶಾಸನಗಳಲ್ಲೂ ಸಿಗುತ್ತದೆ.
ಜೈನಸಂಘಗಳನ್ನು ಹೇಳುವಾಗ ಸಾಮಾನ್ಯವಾಗಿ ಮೂಲಸಂಘ, ಕಿತ್ತೂರು ಸಂಘ, ದ್ರಾವಿಡಸಂಘ, ನಂದಿಸಂಘ, ಯಾಪನೀಯಸಂಘ, ಶ್ರೀ ಸಂಘ ಇವನ್ನು ಹೆಸರಿಸುತ್ತಾರೆ; ಈ ಸಂಘಗಳಂತೆ ಪ್ರಸಿದ್ಧವಾದ ಇನ್ನೊಂದು ಸಂಘದ ಕೈಬಿಡುತ್ತಾರೆ. ಆ ಇನ್ನೊಂದು ಸಂಘವೇ ‘ನವಲೂರುಸಂಘ’, ಈ ಲೇಖನದಲ್ಲಿ ಮುಖ್ಯವಾಗಿ ನವಲೂರು ಸಂಘವನ್ನು ಕುರಿತು ದೊರೆಯುವಷ್ಟು ಮಾಹಿತಿಯನ್ನು ಮಂಡಿಸಲಾಗಿದೆ. ನವಿಲೂರು ಸಂಘದ ಪ್ರಪ್ರಥಮ ಉಲ್ಲೇಖ ಏಳನೆಯ ಶತಮಾನದ ಶಾಸನದಲ್ಲಿ ಸಿಗುತ್ತದೆ. ಶ್ರವಣಬೆಳ್ಗೊಳದ ಚಂದ್ರಗಿರಿಯಲ್ಲಿರುವ ಚಾವುಂಡರಾಯ ಬಸದಿಯ ಬಲಗಡೆ ಇರುವ ಬಂಡೆಯ ಮೇಲೆ ಈ ಶಾಸನವನ್ನು ಕೆತ್ತಲಾಗಿದೆ. ಇದು ನಾಲ್ಕು ಸಾಲಿನ ಶಾಸನ : [ಎ.ಕ. ೨ (ಪ). ೧೧೨ (೯೭). ೭ ಶ. ಪು. ೭೩].
            ನವುಲೂರಾ ಸಿರಿಸಂಘದಾಜಿಗಣದಾ ರಾಜ್ಞೀಮತೀಗನ್ತಿಯಾರ್
ಅಮಲಂ ನಲ್ತಪ ಶೀಲದಿಂ ಗುನದಿನಾಮಿಕ್ಕೋತ್ತಮರ್ಮ್ಮೀಳೆದೋರ್
ನಮಗಿನ್ದೊಱೆದು ಯೆನ್ದು ಏಱೆ ಗಿರಿಯಾನ್ಸನ್ಯಾಸನಂ ಯೋಗದೊಳ್
ನಮೊಚಿತ್ತಯುಂ ಶೆಮನ್ತ್ರಮಣ್ಮಱಿ. ಎ ಸ್ವರ್ಗ್ಗಾಲಯಂ ಏಱೆದಾರ್ |[1]
ಈ ಮತ್ತೇಭವಿಕ್ರೀಡಿತ ವೃತ್ತದಲ್ಲಿ ರಾಜ್ಞೀಮತಿಕಂತಿಯರು ನವಿಲೂರು ಸಂಘದವರೆಂದು ಹೇಳಿರುವುದು ಗಮನಿಸಬೇಕು. ನಮಿಲೂರು ಎಂಬುದು ದ್ವಿತೀಯಾಕ್ಷರ ಪ್ರಾಸ ಸೌಕರ್ಯಕ್ಕಾಗಿ ಕವಿಯು ಮಾಡಿಕೊಂಡಿರುವ ಮಾರ್ಪಾಟು; ವಕಾರವು ಮಕಾರ ಆಗಿದೆ. ಇಲ್ಲಿ ಉಲ್ಲೇಖಿಸಿರುವುದು ನವಿಲೂರುಸಂಘ ಎಂಬುದನ್ನು. ಇದೇ ಏಳನೆಯ ಶತಮಾನಕ್ಕೆ ಸೇರಿದ ಇನ್ನೊಂದು ಶಾಸನದ ಪ್ರಸ್ತಾಪವು ಸ್ಪಷ್ಟಪಡಿಸುತ್ತದೆ. ಈ ಎರಡೂ ಶಾಸನಗಳು ಶ್ರವಣಬೆಳಗೊಳದ ಚಿಕ್ಕಬೆಟ್ಟದ ಮೇಲಿರುವ ಚಾಮುಂಡರಾಯ ಬಸದಿಯ ಬಲಗಡೆ ಬಂಡೆಯ ಮೇಲಿವೆ ಎಂಬುದೂ ಮುಖ್ಯವಾಗುತ್ತದೆ. ಮೇಲೆ ಉದಾಹರಿಸಿರುವ ಶಾಸನವು ರಾಜ್ಞೀಮತಿ ಕಂತಿಯರು ಸನ್ಯಸನ ವಿಧಿಯಿಂದ ಪಡೆದ ಸಮಾಧಿ ಮರಣವನ್ನು ತಿಳಿಸಿದೆ. ಇದರಂತೆ, ಮುಂದಿನ ಶಾಸನವು ಅನಂತಮತಿ ಕಂತಿಯರು ನೋಂತು ಪಡೆದ ಮಹಾಮರಣವನ್ನು ತಿಳಿಸುತ್ತದೆ. ಈ ಬಗೆಯಲ್ಲಿರುವ ವಸ್ತುಸಮಾನತೆಯನ್ನು ಕೂಡ ಸಂಶೋಧಕರು ನೆನಪಿಡಬೇಕಾಗುತ್ತದೆ : [ಅದೇ, ೧೧೩ (೯೮). ೭ ಶ. ಪು. ೭೩].
            ತಪಮಾನ್ದ್ವಾದಶದಾ ವಿಧಾನಮುಖದಿನ್ಕೆಯ್ದೊನ್ದುತಾ ಧಾತ್ರಿ ಮೇಲೆ
ಚಪಲಿಲ್ಲಾ ನವಿಲೂರ ಸಂಘದ ಮಹಾನನ್ತಾಮತೀಗನ್ತಿಯಾರ್
ವಿಪುಲಶ್ರೀಕಟವಪ್ರನಲ್ಗಿರಿಯ ಮೇಲ್ನೋನ್ತೊಂದು ಸನ್ಮಾರ್ಗ್ಗದಿನ್
ಉಪಮೀಲ್ಯಾ ಸುರಲೋಕಸೌಖ್ಯದೆಡೆಯಾನ್ತಾಮೆಯ್ದಿ ಇೞ್ದಾಳ್ ಮನಮ್ [2]
ಶ್ರವಣಬೆಳುಗೊಳದ ಮಜ್ಜಿಗಣ್ಣನ ಬಸದಿಯ ಹಿಂದೆ ಬಂಡೆಯ ಮೇಲೆ, ಈಶಾನ್ಯಕ್ಕೊಂದು ಹಾಗೂ ಪೂರ್ವ ದಿಕ್ಕಿಗೊಂದು – ಹೀಗೆ ಇನ್ನೆರಡು ಶಾಸನಗಳಲ್ಲಿ,[3] ನವಿಲೂರುಸಂಘವನ್ನು ಹೆಸರಿಸಲಾಗಿದೆ. ಎಕ. ೨(ಪ.). ೧೧೮ (೧೦೩) ನೆಯ ಶಾಸನ ದಲ್ಲಂತೂ ಈ ಸಂಘವನ್ನು “ಸ್ವಸ್ತಿ ಶ್ರೀಮತ್ ನವಿಲೂರ್ಸಂಘ” ಎಂದು ಗೌರವಾದರಗಳಿಂದ ನಮೂದಿಸಲಾಗಿದೆ. ಶಾಸನ ಸಂಖ್ಯೆ ಅದೇ, ೧೨೧(೧೦೬) ರಲ್ಲೂ ‘ಸ್ಚಸ್ತೀಶ್ರೀ ನವಿಲೂರಾ ಶ್ರೀ ಸಂಘ’ ಎಂದು ತಿಳಿಸಿ, ಈ ಸಂಘದ ಗುರುವಾದ ಮೌನಿಯಾಚಾರ್ಯರನ್ನೂ ಅವರ ಶಿಷ್ಯ ಅನಿಂದಿತಗುಣಗಳ್ಳನಾದ ವೃಷಭನಂದಿ ಮುನಿಯನ್ನೂ ಹೆಸರಿಸಿದೆ. (ಮತ್ತೇಭವಿಕ್ರೀಡಿತ ವೃತ್ತ – ಕೆಲವು ದೋಷಗಳಿವೆ):- ನವಿಲೂರಾಶ್ರೀಸಂಘದುಳ್ಳೆ, ಗುರವಂ ನಮ್ಮೌನಿಯಾಚಾರಿಯರ್ ಅವರಾಶಿಷ್ಯರನಿನ್ದಿ ತಾರ್ಗ್ಗುಣಮಿ…. ವೃಷಭನನ್ದೀಮುನೀ ಭವವಿಜ್ಜೈನ ಸುಮಾರ್ಗ್ಗದುಳ್ಳೆ ನಡದೊಂದಾ ರಾಧನಾ ಯೋಗದಿನ್ ಅವರುಂ ಸಾಧಿಸಿ ಸ್ವರ್ಗಲೋಕ ಸುಖಚಿತ್ತಂ… ಮಾಧಿಗಳ್ [ಎ.ಕ. ೨(ಪ) ೧೨೧ (೧೦೬) ಸು. ೭-೮ ಶ. ಪು. ೭೫. ಸಾಲು : ೨-೫] ಶಾಸನ ೧೨೨ (೧೦೭) ರಲ್ಲಿ ಎರಡನೆಯ ಪಂಕ್ತಿ ‘ನವಿಲ್ವರಸಂ…..’ ಎಂದು ತ್ರುಟಿತವಾಗಿದೆ. ಇದು ಪ್ರಾಯಃ ‘ನವಿಲ್ವರ ಸಂಘದುಳ್ಳೆ’ ಎಂದಿರಬಹುದು. ಇದೇ ಮಜ್ಜಿಗಣ್ಣನ ಬಸದಿಯ ಹಿಂದೆ ಬಂಡೆಯ ಮೇಲ್ಗಡೆ ಆಗ್ನೇಯಕ್ಕಿರುವ ಎರಡೇ ಎರಡು ಸಾಲಿನ ಪುಟ್ಟ ಶಾಸನ ಇಂತಿದೆ:
            ಶ್ರೀ ಮೇಘನನ್ದಿಮುನಿ ತಾತ್ನ ಮಿಲೂರ್ವ್ವರಸಂಘದಾ-
…. ತೀರ್ತ್ಥದಿ ಸಿದ್ಧಿಯಾನ್ [4]
[ಅದೇ, ೧೨೪ (೧೦೯) ಸು. ೮ ಶ. ಪು. ೭೬]
ಇಲ್ಲಿ ಎರಡನೆಯ ಪಾದದಲ್ಲಿ ಕಾಣೆಯಾಗಿರುವ ಮೂರು ಅಕ್ಷರಗಳು ಮೂರು ಅಕ್ಷರಗಳು [ಕೞ್ವಪ್ಪು] ಎಂಬುದಾಗಿ ಪರಿಗ್ರಹಿಸಬಹುದು. ಏಕೆಂದರೆ ಅನ್ಯತ್ರ ಕೞ್ವಪ್ಪುತೀರ್ಥ ವೆಂಬ ಸೂಚನೆಗಳು ಶಾಸನದಲ್ಲಿವೆ ಸಿಗುತ್ತವೆ.
ಎರಡುಕಟ್ಟೆ ಬಸದಿಯ ಹಿಂದೆ ಬಂಡೆಯ ಮೇಲೆ ಪಶ್ಚಿಮಕ್ಕೆ ಕೆತ್ತಿರುವ ಒಂದೇ ಒಂದು ಸಾಲು ಹೀಗಿದೆ: “ಶ್ರೀನವಿಲೂಎಸಂಘದಾ ಗುಣಮತಿಅವ್ವೆಗಳಾ ನಿಸಿಧಿಗೆ.”[5] [ಅದೇ. ೧೨೯ (೧೧೨)] ಇದು ಏಳನೆಯ ಶತಮಾನದ ಬರವಣಿಗೆಯಾಗಿದ್ದು, ಈ ಲೇಖನದ ಮೊದಲಲ್ಲಿ ಉದಾಹರಿಸಿದ ಎರಡು ಶಾಸನಗಳಂತೆ. ನವಿಲೂರು ಸಂಘದ ಪ್ರಾಚೀನತೆಯನ್ನು ಎತ್ತಿ ಹಿಡಿಯುತ್ತದೆ. ಇದಕ್ಕೆ ಪುಷ್ಟಿಕೊಡಲೆಂಬಂತೆ ೧೩೨ (೧೧೪) ನೆಯ ಶಾಸನವೂ ಏಳನೆಯ ಶತಮಾನದ್ದಾಗಿದೆ. ಆದರೆ ಈ ಶಾಸನದಲ್ಲಿ ನವಿಲೂರು ಎಂಬ ಕನ್ನಡದ ಹೆಸರನ್ನು (ಅಂಕಿತನಾಮವನ್ನು) ಸಂಸ್ಕೃತೀಕರಣಗೊಳಿಸಿ ‘ಮಯೂರ ಗ್ರಾಮ’ ಎಂದೂ ಕರೆಯಲಾಗಿದೆ:
            ಶ್ರೀ ಶುಭಾನ್ವಿತ ಶ್ರೀನಮಿಲೂರಸಂಘದಾ ಪ್ರಭಾವತೀ…….
ಪ್ರಭಾಖ್ಯಮೀಪರ್ವ್ವತದುಳ್ಳೆ ನೋನ್ತು ತಾಮ್
ಸ್ವಭಾವಸೌನ್ದರ್ಯ್ಯಕರಾಙ್ಗರಾದ್ಗಿಪರ್
ಗ್ರಾಮೇ ಮಯೂರಸಂಘೇಸ್ಯ ಆರ್ಯಕಾದಮಿತಮತೀ
ಕಟ್ಟಪ್ರಗಿರಿಮಧ್ಯಸಾ ಸಾಧಿತಾ ಚ ಸಮಾಧಿತಾ ||[6]
ಶಾಸನದ ಆರಂಭದ ಸಾಲಿನ ಕಡೆಯ ಒಂಬತ್ತು ಅಕ್ಷರಗಳು ಇಲ್ಲವಾಗಿವೆ. ಹೊರಟು ಹೋಗಿರುವ ಅಕ್ಷರಗಳನ್ನು ಊಹಿಸಬಹುದೆಂದು ನನಗೆ ತೋರುತ್ತದೆ. ಅದರಂತೆ
“ಪ್ರಭಾವತೀ [ಗನ್ತಯಾರ್ ಶ್ರೀ ಕಟವಪ್ರ]” ಎಂದಿರಬಹುದೆನಿಸುತ್ತದೆ. ಇದೇನೇ ಇರಲಿ, ಈ ಶಾಸನದ ಪೂರ್ವಾರ್ಧ ಕನ್ನಡವಾಗಿದ್ದು ನವಿಲೂರು ಎಂದಿದೆ; ಉತ್ತರಾರ್ಧವು ಸಂಸ್ಕೃತ ಶ್ಲೋಕವಾದ್ದರಿಂದ, ಮಯೂರಸಂಘ ಎಂಬುದಾಗಿ ಭಾಷಾಂತರಗೊಂಡಿದೆ.
ವಾಸ್ತವವಾಗಿ, ಇದೇ ರೀತಿಯಾದ ಇನ್ನೊಂದು ಶಾಸನವಿದ್ದು, ಕನ್ನಡ-ಸಂಸ್ಕೃತ ಮಿಶ್ರಣ ರಚನೆಯನ್ನು ಅಲ್ಲಿ ಕಾಣಬಹುದಾಗಿದೆ: ಅದು ೧೨೩ (೧೦೮) ನೆಯ ಶಾಸನ. ಅದರಲ್ಲಿ ಸ್ಪಷ್ಟವಾಗಿ ‘ಅಯೂರ-ಗ್ರಾಮ – ಸಂಘಸ್ಯ’ ಎಂದು ಬರೆಯಲಾಗಿದೆ. ಇದರಿಂದಾಗಿ ನವಿಲೂರುಸಂಘವು ‘ನವಿಲೂರು’ ಎಂಬ ಊರಿನಿಂದ ಮಹತ್ವ ಪಡೆದುಕೊಂಡಿದೆಯೆಂದು ಅಭಿಪ್ರಾಯ ಹೊರಬೀಳುತ್ತದೆ. ಈ ಊರು ಯಾವುದು ಎಂಬುದು ನಮ್ಮ ಮುಂದಿನ ಪ್ರಶ್ನೆಯಾಗುತ್ತದೆ. ನವಿ(ವ)ಲೂರು ಎಂಬ ಹೆಸರಿನ ಊರುಗಳ ಉಲ್ಲೇಖವು ಶಾಸನಗಳಲ್ಲಿದೆ. ಎ.ಕ. ೩, ಪುಟ ೨೯೯, ೩೦೫ ರಲ್ಲೂ ಎ.ಕ ೪, ಪುಟ ೧೦, ೧೪೭ ರಲ್ಲೂ ಎ.ಕ. ೫, ಪುಟ ೩೪೧, ೩೪೪, ೩೪೫, ೩೯೬ ರಲ್ಲೂ ನವಿಲೂರು ಎಂಬ ಊರಿನ ನಿರ್ದೇಶನವಿದೆ. ಅಷ್ಟೇಕೆ, ಎ.ಕ. ೨, ಪುಟ ೧೫ ರಲ್ಲೇ ನವಿಲೂರು ಪ್ರಸ್ತಾಪ ಸಿಗುತ್ತದೆ: ‘….ನವಿಲೂರ ನಾೞ್ಗಾಮುಣ್ಡರುಂ’ [ಶಾಸನ ೩೮(೩೫)]. ಎ.ಕ. ೩ ರಲ್ಲಿ ನವಲೆ ನಾಡು ಎಂಬೊಂದು ನಾಡಿನ ಉಲ್ಲೇಖವನ್ನು ಇಲ್ಲೇ ಗಮನಿಸಬದುಗಿದೆ:
            …… ದೋರ್ದ್ದಣ್ಡ ಸಕಳವಿದ್ಯಾನಿಧಿ ಶ್ರೀಮದೆಱೆಪ್ಪೆರಸರ್ ನುಗು
ನಾಡು ನವಲೆನಾಡುಮಾನಾಳುತ್ತಮಿರ[7]
ಇದೇ ಶಾಸನ ಸಂಪುಟದಲ್ಲಿ (೩) ಪುಟ ೪೫೦, ೪೬೬, ೪೬೭ ರಲ್ಲೂ ಈ ನವಲೆನಾಡು ಪ್ರಸ್ತಾಪವಿದೆ. ನವಿಲೂರು-ನವಲೆನಾಡು ಸಂಬಂಧ ಪಡೆದಿದೆಯೆ, ಇಲ್ಲವೆ ಎಂಬುದನ್ನೂ ಸಂಶೋಧಿಸಬಹುದಾಗಿದೆ.
ಇದುವರೆಗಿನ ಸಮೀಕ್ಷೆಯಿಂದ ಹೊರಪಡುಅ ಸಂಗತಿಗಳನ್ನು ಅನುಲಕ್ಷಿಸಿ ಸಂಶೋಧಕರು ಕೆಲವು ತೀರ್ಮಾನಗಳನ್ನು ತಳೆಯಬಹುದು:
೧. ನವಿಲೂರುಸಂಘ ಒಂದು ಪ್ರಾಚೀನವಾದ ಜೈನ ಸಂಘ. ಇದು ಕರ್ನಾತಕಕ್ಕೆ ಮಾತ್ರ ಸೀಮಿತವಾಗಿದ್ದಂತೆ ಕಾಣುತ್ತದೆ.
೨. ನವಿಲೂರುಸಂಘದ ಸಂಬಂಧವು ಶ್ರವಣಬೆಳುಗೊಳಕ್ಕೇ ವಿಶಿಷ್ಟವಾಗಿ ಹೊಂದಿಕೊಂಡಿದೆ.
೩. ನವಿಲೂರುಸಂಘದ ಪ್ರಸ್ತಾಪ ಶ್ರವಣಬೆಳುಗೊಳದ ಶಾಸನಗಳಲ್ಲಿ ಏಳನೆಯ ಶತಮಾನದಿಂದಲೇ ಕಂಡುಬರುತ್ತದೆ.
೪. ಎ.ಕ. ೨ ರಲ್ಲಿ ಹೇಳಿರುವಂತೆ, ಈ ಸಂಘದ ಹೆಸರು ಶ್ರವಣಬೆಳುಗೊಳದ ಶಾಸನಗಳಲ್ಲಿ ಮಾತ್ರ ಉಲ್ಲೇಖವಾಗಿರುವುದನ್ನೂ ಅನ್ಯತ್ರ ಎಲ್ಲಿಯೂ ಕಂಡುಬಂದ ಹಾಗೆ ಇಲ್ಲವೆಂಬುದನ್ನೂ ವಿಶೇಷವಾಗಿ ಗಮನಿಸಬೇಕಾಗಿದೆ. ಜತೆಗೆ ಕಾವ್ಯಗಳಲ್ಲೂ ಇದರ ಪ್ರಸ್ತಾಪ ಬಂದಂತಿಲ್ಲ.
೫. ಏಳನೆಯ ಶತಮಾನದಲ್ಲಿ ಆರಂಭವಾದ ನವಿಲೂರುಸಂಘದ ಉಲ್ಲೇಖವು ಮತ್ತೆ ಅನಂತರದ ಅವಧಿಯಲ್ಲಿ ಅನ್ಯತ್ರ ಪ್ರಸ್ತಾಪಗೊಳ್ಳದೆ ಒಮ್ಮೆಲೇ ನಿಂತುಹೋಗಿದೆ. ಎಷ್ಟು ಬೇಗ ಕಾಣಿಸಿಕೊಂಡಿತೋ ಅಷ್ಟೇ ಬೇಗ ಇದು ಕಣ್ಮರೆಯಾದುದರ ರಹಸ್ಯ ತಿಳಿಯದಾಗಿದೆ.
೬. ರಾಜ್ಞೀಮತಿಗಂತಿ, ಅನಂತಮತಿಗಂತಿ, ಪುಷ್ಪಸೇನಾಚಾರ್ಯ, ಮೌನಿ ಆಚಾರ್ಯ ಮೇಘನಂದಿ ಮುನಿ- ಮುಂತಾದ ಕಂತಿಯರ ಮತ್ತು ಮುನಿಗಳ ಆಚಾರ್ಯರ ಸಮಾಧಿ ಮರಣ ಮತ್ತು ನಿಸಿದಿಗೆ ಬಿಟ್ಟು ಬೇರೆ ಸಂಗತಿಗಳು, ನವಿಲೂರು ಸಂಘದ ಸಂಬಂಧವಾಗಿ ತಿಳಿಯದಾಗಿದೆ.
೭. ನವಿಲೂರುಸಂಘ ಎಂಬುದು ಕನ್ನಡನಾಡಿನ ಒಂದು ಸ್ಥಳದಿಂದ ಆರಂಭಗೊಂಡ ಶಾಖೆಯೆಂದು ತೋರುತ್ತದೆ. ಈ ಸಂಗತಿಯನ್ನು ಎ.ಕ. ೨ ರ ೧೨೩ (೧೦೮)ನೆಯ ಶಾಸನ ಸ್ಪಷ್ಟಿಕರಿಸುತ್ತದೆ. ನವಿಲು + ಊರು = ನವಿಲೂರು ಎಂಬುದು ಅಚ್ಚಕನ್ನಡದ ಮಾತು.
೮. ನವಿಲೂರು ಎಂಬ ಹೆಸರಿನ ಊರುಗಳು ಕರ್ನಾಟಕದಲ್ಲಿ ಕೆಲವು ಇದ್ದರೂ ಅವುಗಳಲ್ಲಿ ಈ ನವಿಲೂರು ಯಾವುದೆಂಬುದು ತಿಳಿಯದು.
೯. ನವಿಲೂರುಸಂಘವನ್ನು ಸಂಸ್ಕೃತೀಕರಿಸಿ ಮಯೂರಸಂಘ ಎಂದು ಭಾಷಾಂತರ ಗೊಳಿಸಲಾಗಿದೆ..
[ಹೆಚ್ಚಿನ ಮಾತು : ಈ ಲೇಖನದಲ್ಲಿ ಎತ್ತಲಾಗಿರುವ ಸಂದೇಹಗಳಿಗೆ ಸೂಕ್ತವಾದ ಉತ್ತರಗಳನ್ನು, ಇದೇ ಚಂದ್ರಕೊಡೆ ಸಂಕಲನದಲ್ಲಿ ಸೇರ್ಪಡೆ ಆಗಿರುವ ‘ಶಾಸನಗಳಲ್ಲಿ ಕತ್ತಲೆವ ಕುಲ’ ಎಂಬ ಸಂಪ್ರಬಂಧದಲ್ಲಿ ಕಾಣಬಹುದು.]
 
[1]ಎ.ಕ. ೨ (ಪ.), ಶ್ರವಣ ಬೆಳಗೊಳ ೧೧೨, ೧೯೭೩, (ಚಿಕ್ಕಬೆಟ್ಟ ೯೭)
[2]ಅದೇ, ೧೧೨ (೯೭)
[3]ಅದೇ, ೧೧೭ (೧೦೨); ೧೧೮ (೧೦೩)
[4]ಅದೇ, ೧೨೪ (೧೦೯)
[5]ಅದೇ, ೧೨೯ (೧೧೨)
[6]ಅದೇ, ೧೩೨ (೧೧೪)
[7]ಎ.ಕ. ೩, (ಪ.), ಹೆಗ್ಗಡದೇವನ ಕೋಟೆ ೫ (೧೦೩), ಸು. ೯ನೆಯ ಶತಮಾನ
ಚಂದ್ರಕೊಡೆ: ದಿವಾಕರಣಂದಿ ಮತ್ತು ವಡ್ಡಾರಾಧನೆ
ವಡ್ಡಾರಾಧನೆಯಲ್ಲಿ ಅನ್ಯಾನ್ಯಮೂಲಗಳಿಂದ ಉದಾಹೃತವಾಗಿರುವ ಕನ್ನಡೇತರ ಪದ್ಯಗಳಿಗೆ ಇದುವರೆಗೆ ಸಂಶೋಧಿತವಾಗದ ಮೂಲಗಳತ್ತ ಬೆಳಕು ಚೆಲ್ಲುವ ಹಲವು ಲೇಖನಗಳನ್ನು ಪ್ರಕಟಿಸಿದ್ದೇನೆ. ಆ ಮಾಲೆಗೆ ಈಗ ಇನ್ನೊಂದು ಹೂ ಪೋಣಿಸುತ್ತಿದ್ದೇನೆ.
ವಡ್ಡಾರಾಧನೆಯ ೧೩ ನೆಯ ಕಥೆಯಾದ ‘ವಿದ್ಯುಚ್ಚೋರನೆಂಬ ರಿಸಿಯ ಕಥೆ’ ಯಲ್ಲೂ (ಪುಟ ೧೨೬) ಮತ್ತು ೧೬ ನೆಯ ‘ದಂಡಕನೆಂಬ ರಿಸಿಯ ಕಥೆ’ಯಲ್ಲೂ (ಪುಟ ೧೭೦) ಬಳಕೆಯಾಗಿರುವ ಒಂದು ಸಮಾನ ಪ್ರಾಕೃತ ಗಾಹೆ ಹೀಗಿದೆ:
            ಅಚ್ಚಿಣಿಮೀಳಣ ಮೇತ್ತಂ ಣತ್ಥಿ ಸುಹಂ ದುಖ್ಖಮೇವ ಅಣುಬದ್ಧಂ
ಣಿರಯೇ ಣಿರಯೇ ಯಾಣಂ ಅಹಣ್ಣಿಸಂ ಪಚ್ಚಮಾಣಾ ಣಂ ||
ಇದು ಎರಡೂ ಕಥೆಗಳಲ್ಲಿ ಬಂದಿರುವ ಸಮಾನ ಗಾಹೆಯಷ್ಟೇ ಅಲ್ಲದೆ ಸಮಾನವಾದ ಸಂದರ್ಭದಲ್ಲಿಯೇ ಉದಾಹೃತವಾಗಿದೆ. ಈ ಗಾಹೆ ನಾರಕರು ನರಕದಲ್ಲಿ ಹಗಲಿರುಳೂ ಎಡೆಬಿಡದೆ ಕಷ್ಟಪಡುವುದನ್ನು ಪ್ರಸ್ತಾಪಿಸುತ್ತದೆ. ಮೇಲೆ ಹೇಳಿದ ಎರಡು ಕಥೆಗಳಲ್ಲೂ ನರಕಶಿಕ್ಷೆ ಕುರಿತು ತಿಳಿಸುವ ಸಂದರ್ಭದಲ್ಲಿ ಈ ಗಾಹೆಯನ್ನು ಉಲ್ಲೇಖಿಸಲಾಗಿದೆ. ಅನ್ಯಮೂಲದಿಂದ ಹೆಚ್ಚಿದ ಈ ಗಾಹೆ ವಾಸ್ತವವಾಗಿ ನೇಮಿಚಂದ್ರ ಸಿದ್ಧಾಂತ ಚಕ್ರವರ್ತಿಯ ಪ್ರಾಕೃತ ಕೃತಿ ತಿಲೋಯಸಾರಕ್ಕೆ ಸೇರಿದ್ದು (ಗಾಹೆ ೨೦೭). ಚಾವುಂಡರಾಯನ ಗುರುಗಳೂ ಅನೇಕ ಗ್ರಂಥಗಳ ಕರ್ತೃವೂ ಆದ ನೇಮಿಚಂದ್ರಚಾರ್ಯನ ಕಾಲ ೧೦ನೆಯ ಶತಮಾನದ ಉತ್ತರಾರ್ಧ.
ಈ ಗಾಹೆಯ ಸಂಬಂಧವಾಗಿ ಇದುವರೆಗೆ ಬೇರೆ ಯಾರೂ ಹೇಳದಿರುವ ಒಂದು ಹೊಸ ಮಾಹಿತಿಯನ್ನು ಮೊತ್ತ ಮೊದಲಬಾರಿಗೆ ಬಹಿರಂಗಪಡಿಸುವುದು ಈ ಪುಟ್ಟ ಟಿಪ್ಪಣಿಯ ಮುಖ್ಯ ಉದ್ದೇಶ. ಒಂದೆರಡು ಪಾಠಾಂತರಗಳ ಹೊರತು, ಬೇರೆ ಯಾವ ಬದಲಾವಣೆಯೂ ಇಲ್ಲದೆ, ಈ ಗಾಹೆ ಯಥಾಸ್ಥಿತಿಯಲ್ಲಿ ದಿವಾಕರಣಂದಿಯ ‘ತತ್ವಾರ್ಥ ಸೂತ್ರಾನುಗತ ಕರ್ಣಾಟಕ ಲಗುವೃತ್ತಿಯಲ್ಲಿ’ ಯಲ್ಲಿ ಉದಾಹೃತವಾಗಿದೆ; ಹೆಚ್ಚಿನ ಸಂಗತಿಯೇನೆಂದರೆ ಪ್ರಾಕೃತ ಗಾಹೆಗೆ ದಿವಾಕರಣಂದಿಯ ಕನ್ನಡ ವೃತ್ತಿಯನ್ನು ಕೊಟ್ಟಿದ್ದಾನೆ:
ಅಚ್ಚಿಣಿಮೀಳಣಮೆತ್ತ = ಕಣ್ಣಮೆ ಇಕ್ಕುವನಿತುವಂ ಬೇಗಮಾದೊಡಂ, ಣತ್ಥಿ ಸುಹಂ = ಸುಖವಿಲ್ಲ, ದುಕ್ಖಮೇವ ಅಣುಬದ್ಧಂ = ದುಃಖಮನೆ ಬಳಿ ಸಂಧಿಪ್ಪರು, ಣಿರಯೇ = ನರಕದಲ್ಲಿ, ಣಿರಯೀ ಯಾಣಂ = ನಾರಕರು, ಅಹಣ್ಣಿಸಂ = ಅಹರ್ನಿಶಂ, ಪಚ್ಚಮಾಣಾಣಂ = ದುಃಖಾಗ್ನಿಯಿಂ ಸುಡೆಪಡುತ್ತಿಪ್ಪವರ್ಗಳುಂ ||
ಉಮಾಸ್ವಾತಿ(ಮಿ) ಇಲ್ಲವೇ ಗೃಧ್ರಪಿಂಛಾಚಾರ್ಯಕೃತ ಸಂಸ್ಕೃತ ‘ತತ್ವಾರ್ಥ ಸೂತ್ರ’ ಶಾಸ್ತ್ರಗ್ರಂಥಕ್ಕೆ ಕನ್ನಡದಲ್ಲಿ ಬರೆಯಲಾದ ಮೊದಲ ವ್ಯಾಖ್ಯಾನ ಗ್ರಂಥವೇ ದಿವಾಕರಣಂದಿ ರಚಿಸಿರುವ ತತ್ವಾರ್ಥಸೂತ್ರ ವೃತ್ತಿ. ದಿವಾಕರಣಂದಿಯ ವಿಚಾರವಾಗಿ ನಗರ ೫೭ನೆಯ ಶಾಸನ ಮತ್ತು ಸೊರಬ ೫೮ನೆಯ ಶಾಸನದಿಂದ ಕೆಲವು ವಿಚಾರಗಳು ತಿಳಿದುಬರುತ್ತವೆ. ಅದರ ಪ್ರಕಾರ ದಿವಾಕರಣಂದಿಯ ಕಾಲ ೧೦೬೨ (ಶಕ ೯೮೪) ಎಂದು ಖಚಿತವಾಗಿ ಗೊತ್ತಾಗುತ್ತದೆ. ಹಾಗಾದರೆ ವಡ್ಡಾರಾಧನೆಯ ಕಾಲ ನಿರ್ಧಾರಕ್ಕೆ ಇದನ್ನೇ ಒಂದು ಪ್ರಬಲ ಆಧಾರವೆಂದು ಅಂಗೀಕರಿಸಬಹುದೇ ಎಂಬುದು ನಮ್ಮ ಮುಂದಿನ ಸಮಸ್ಯೆ. ಇದನ್ನು ಮುಖ್ಯ ಆಕರವಾಗಿ ಸ್ವೀಕರಿಸಲು ಮೂರು ತೊಡಕುಗಳಿವೆ. ೧. ಈ ಕನ್ನಡ ವೃತ್ತಿಯಲ್ಲಿ ವೃತ್ತಿಕಾರನಾದ ದಿವಾಕರಣಂದಿಯು ಮೂಲದಲ್ಲಿಲ್ಲದ ಎಷ್ಟೋ ಸಂಸ್ಕೃತ ಪ್ರಾಕೃತ ಪದ್ಯಗಳನ್ನು ಯಥೋಚಿತವಾಗಿ ಅನ್ಯಮೂಲಗಳಿಂದ ತಂದು ಸೇರಿಸಿದ್ದಾನೆ. ೨. ಈ ಗಾಹೆಯು ದಿವಾಕರಣಂದಿಯ ವೃತ್ತಿಯ ಉಪಲಬ್ದ ತಾಡೆಯೋಲೆ ಹಸ್ತ ಪ್ರತಿಗಳಲ್ಲಿ ಒಂದರಲ್ಲಿ ಮಾತ್ರ ಇದ್ದು, ಇನ್ನೆರಡು ಪ್ರತಿಗಳಲ್ಲಿ ದೊರೆಯುವುದಿಲ್ಲ. ೩. ಈಗಾಗಲೇ ತಿಳಿದಿರುವಂತೆ ಈ ಗಾಹೆಯು ದಿವಾಕರಣಂದಿಗಿಂತಲೂ ಹಿಂದಿನದು, ನೇಮಿಚಂದ್ರರ ತ್ರಿಲೋಕಸಾರಕ್ಕೆ ಸೇರಿದ್ದು. ಈ ಮೂರು ಕಾರಣಗಳಿಗಾಗಿ ವಡ್ಡಾರಾಧನೆಯ ಕಾಲವಿಚಾರ ಚರ್ಚೆಇನ್ನೂ ಶೋಧನೆಗೆ ತೆರೆದ ವಿಷಯವಾಗಿಯೇ ಉಳಿದುಕೊಳ್ಳುತ್ತದೆ.
ಚಂದ್ರಕೊಡೆ: ಚಾಳುಕ್ಯಕುಲ ಮತ್ತು ಪು(ಪೊ)ಲಕೇಸಿ(ನ್)
ಚಾಳುಕ್ಯರದು ಕೂಡ ಅಚ್ಚಕನ್ನಡ ಅರಸು ಕುಲ. ಚಾಳುಕ್ಯ ವಂಶದ ಉಗಮ ಹಾಗೂ ನಿಷ್ಪತ್ತಿಯನ್ನು ಕುರಿತು ಚರ್ಚೆಗಳಾಗಿವೆ. ಚರಿತ್ರಕಾರರು ನಡೆಸಿರುವ ಚಿಂತನ ಮಂಥನಗಳ ಸಾರಾಂಶಕ್ಕಿಂತ ಬೇರೆಯದಾದ ನಿಲುವು ನನ್ನದು. ಇದುವರೆಗೆ ಸೂಚಿತವಾಗಿರುವ ಶಬ್ದಾರ್ಥ ಜಿಜ್ಞಾಸೆಗೆ ಇನ್ನೊಂದು ಅರ್ಥವನ್ನು ಪೋಣಿಸುವುದಷ್ಟೇ ನನ್ನ ಉದ್ದೇಶವಲ್ಲ. ಭಾಷಿಕ, ಸಾಮಾಜಿಕ, ಭೌಗೋಳಿಕ, ಮತ್ತು ಸಾಂಸ್ಕೃತಿಕ ಹಿನ್ನೆಲೆಗಳಿಂದ ಈ ಚಾಳುಕ್ಯ ಶಬ್ದದ ನಿರ್ವಚನ ಮತ್ತು ಪುನರ್ ವ್ಯಾಖ್ಯೆಗೆ ಅವಕಾಶವಿದೆ, ‘ಚಾಳುಕ್ಯ’ ಎಂಬ ಶಬ್ದರೂಪಕ್ಕೆ ಸಂಬಂಧಿಸಿದ ಕೆಲವು ಪ್ರಾಚೀನ ಶಾಸನ ಪ್ರಯೋಗಗಳು :
೧. ಚಲ್ಕ್ಯ : ಬಾದಾಮಿ ಶಾಸನ : ಕ್ರಿ.ಶ. ೫೭೮
೨. ಚಳಿಕ್ಯ : ಮಹಾಕೂಟ ಸ್ತಂಭ ಶಾಸನ : ಕ್ರಿ.ಶ. ೬೦೨
೩. ಚಲಿಕ್ಯ : ಮಂಗಳೇಶನ ಶಾಸನ : ಕ್ರಿ.ಶ. ೭ನೆಯ ಶತಮಾನ
೪. ಚಲುಕ್ಯ : ಪುಲಕೇಶಿ ೨, ಐಹೊಳೆಯ ಶಾಸನ : ಕ್ರಿ.ಶ. ೬೩೪
೫. ಚಳುಕಿ : ಸೌ.ಇ.ಇ. ೧೭.೩೭. ಅತೇದಿ.
೬. ಸಳುಕಿ : ಸೌ.ಇ.ಇ. ೧೧-೧. ೧೪. ಕ್ರಿ.ಶ. ೮೭೨.
ಈ ಶಬ್ದದ ಚರ್ಚೆಯ ಕಕ್ಷೆಗೆ ಒಳಪಡುವ ಸಮಾನ ಮೂಲದ ಶಬ್ದಗಳ ಜಾತಕವನ್ನೂ ಬಿಡಿಸಿ ನೋಡಬಹುದು:
ಚವುಳು, ನವುಳು brachishness, ತಮಿಳು, ಚವುಡು, ತೆಲುಗು, ಚವುಡು, ಚವುಡು, ಚೌಡು
ಚವುಳುಪ್ಪು Impuresoda, Soda-saltpeter
ಚವುಳು ಮಣ್ಣು Fullers earth, earth impregnated with carbonate of soda
ಜಾಳ್ನೆಲ, ಜವುಳುನೆಲ : ಊಷ, ಕ್ಷಾರಮೃತ್ತಿಕೆ
ಚಳಿಯ the state of growing putrid or muddy
ತಮಿಳು, ಮಲೆಯಾಳಂ. ಚಳಿ to grow putrid, mud, mire ಕೆಸಱು wet soil, mud, mire. ತಮಿಳು, ಮಲೆಯಾಳಂ. ಚಳಿ, ಸುಳಿ, ಚದುಕು, ಜೀರುಕು
ಸಲಿಕೆ(ತ್ಭ) ಸಲಾಕೆ, ಸಂಸ್ಕೃತ – ಶಲಾಕೆ, ಕಬ್ಬಿಣದ ಸರಳು, ಕೃಷಿ ಉಪಕರಣ ಮೇಲಿನ ಶಬ್ದಗಳು ಒಂದು ಮೂಲ ಪ್ರಕೃತಿ (ಆಕೃತಿ) ಯಿಂದ ನಿಷ್ಟನ್ನವಾದ ಶಬ್ದಗಳೆಂದು ಕಾಣುತ್ತದೆ. ಇವೆಲ್ಲವೂ ಮಣ್ಣಿಗೆ ಸಂಬಂಧಿಸಿದ ಮಾತುಗಳು. ಸಲಿಕೆ. ಸಲಾಕೆ ಎಂಬುದನ್ನೂ ’ಚಳುಕ್ಯ – ಸಳುಕಿ’ ಎಂಬ ಶಬ್ದ ಮೂಲಕ್ಕೆ ಜ್ಞಾತಿ ಶಬ್ದಗಳೆಂದು. (cognate words) ಕಲ್ಪಿಸಬಹುದು. ಇದರಿಂದ ಪ್ರತೀತವಾಗುವಂತೆ ಈ ಚಾಳುಕ್ಯವಂಶದ ಮೂಲ ಪುರುಷರು ಒಕ್ಕಲ ಮಕ್ಕಳಾಗಿದ್ದರು. ಅವರು ಮೊದಲು ಮಣ್ಣಿನ ಮಕ್ಕಳಾಗಿದ್ದು ಪ್ರಭುಶಕ್ತಿ ಗಳಿಸಿ, ಒಮ್ದು ರಾಜಕುಲವಾಗಿ ಬೆಲೆದರು. ಚಾಳುಕ್ಯರದು ಕೃಷಿಕ ಕುಟುಂಬವೆಂಬ ತೀರ್ಮಾನ ತಳೆಯಲು ನೆರವಾಗುವುದು ಈ ವಂಶದ ಪೊಲಕೇಸಿನ್ ಎಂಬ ಹೆಸರು.
ಪೊಲಕೇಸಿನ್ [ಸೌ.ಇ.ಇ. ೨೦, ೪.೬೮೩. ಲಕ್ಷ್ಮೇಶ್ವರ (ಧಾರವಾಡ ಜಿ/ ಶಿರಹಟ್ಟಿತಾ): ಅದೇ. ೫.೭೨೩ : ೫.೭೨೩ : ಅದೇ. ೬.೭೩೦. : ಅದೇ. ೭.೭೩೫. : ಸೌ.ಇ.ಇ. ೧೧. ೧೩೬.೧೦೯೧. ಆಲೂರು (ಧಾಜಿ/ಮುಂಡರಗಿ ತಾ)] ಎಂಬ ಅಂಕಿತನಾಮ ರೂಪದಲ್ಲಿ ಎರಡು ಮುಕ್ತ ಆಕೃತಿಗಳಿವೆ : ಪೊಲ(ನ್) + ಕೇಸಿನ್, ಇವು ಮೂಲದ್ರಾವಿಡಕ್ಕೂ, ಪೂರ್ವದ ಹಳೆ ಗನ್ನಡಕ್ಕು ಸೇರಿದ ಶಬ್ದಗಳು. ಪೂಲ (ಹೊಲ) + ಕೇಸಿನ್ (ಚೇಸಿನ್ = ಮಾಡು ವವನು)= ಪೊಲಕೇಸಿನ್ ಎಂದಾಗಿದೆ. ತೆಲುಗು ಭಾಷೆಯಲ್ಲಿ ಚೇಸಿನ ಎಂಬ ಕ್ರಿಯಾರೂಪಕ್ಕೆ ಮಾಡಿದ ಎಂದೂ, ಚೇಸಿನವಾರು ಎಂಬುದಕ್ಕೆ ಮಾಡಿದವರು ಎಂದು ಅರ್ಥ. ಕೇಸಿನ್ – ಚೇಸಿನ ಎಂಬುದು ತಾಲವೀಕರಣಗೊಂಡಿರುವ (palataisation) ದ್ರಾವಿಡರೂಪ. ಇಂಥ ಇನ್ನೂ ಹತ್ತಾರು ಸಮಾನ – ಸದೃಶ ರೂಪಗಳಿವೆ. ಕೆಲವು ಉದಾ : ಕೇರ – ಚೇರ, ಕೆಯ್ – ಚೆಯ್, ಕೆದರು – ಚೆದರ್, ಗೆದ್ದಲು – ಚೆದಲ್, ಕೆಱೆ – ಚೆಱುವು. ಮೂಲದ್ರಾವಿಡ* ಕ್-ಸ್ಚನವು, ಅದರ ಮುಂದೆ ಇಈ-ಎಏ ಎಂಬ ಪೂರ್ವ ಸ್ವರಗಳು (front vowels) ಬಂದಾಗ ಅದು ತಮಿಳು ತೆಲುಗು ಮಲೆಯಾಳ ಭಾಷೆಗಳಲ್ಲಿ ಚ್ – ಆಗುತ್ತದೆ. ಪೂರ್ವೇತರ ಸ್ಚರಗಳಾದ (non-front vowels) ಅ ಉ ಒ ಪರವಾದಾಗ ವ್ಯತ್ಯಾಸವಾಗುವುದಿಲ್ಲ. ಕನ್ನಡ, ತುಳು ಭಾಷೆಗಳಲ್ಲಿ, ಪೂರ್ವ – ಪೂರ್ವೇತರ ಸ್ವರಗಳಲ್ಲಿ ಯಾವುದೇ ಬಂದರೂ ಸ್ಚನ ವ್ಯತ್ಯಾಸ ಸಂಭವಿಸಿದೆ* ಕ್-ಸ್ವನ ಅಭಾಧಿತವಾಗಿಯೇ ನಿಲ್ಲುತ್ತದೆ : ಉದಾ : (ಕನ್ನಡ) ಕಿರಿ, ಕೆಯ್, ಕೇರು, ಕೆದರು – ಈ ಶಬ್ದಗಳಿಗೆ ತಮಿಳು ತೆಲುಗು ಮಲೆಯಾಳ ಭಾಷೆಗಳಲ್ಲಿ ಕ್ರಮವಾಗಿ ಚಿರಿ, ಚೆಯ್ – ಚೇತ, ಚೇರುಕ – ಚೆರುಗು, ಚೆದುರು ಎಂಬ ರೂಪಗಳಿವೆ [ಹಂಪ. ನಾಗರಾಜಯ್ಯ, ‘ದ್ರಾವಿಡ ಭಾಷಾ ವಿಜ್ಞಾನ’, ನಾಲ್ಕನೆಯ ಮುದ್ರಣ (೧೯೯೪)]. ಏಳನೆಯ ಶತಮಾನದ ತೆಲುಗು ಶಾಸನಗಲಲ್ಲಿ ಕೇಸಿರಿ ಎಂಬ ಕಕಾರವೇ ಶಬ್ದದ ಆದಿಯಲ್ಲಿ ಪ್ರಯೋಗವಾಗಿರುವ ರೂಪಗಳಿವೆ : ಪನಿಕೇಸರಿ (ಪನಿಚೇಸಿರಿ).
ಪೊಲಕೇಸಿನ್ ಎಂಬುದು ‘ಹೊಲ ಮಾಡುವವನು’ ಎಂಬ ಅರ್ಥದ ಮಾತಾಗಿದೆ: ಒಕ್ಕಲ್ತನಂ ಕೆಯ್ವೊನೆ [ಇ.ಆ. ೧೯,ಸು. ೬೯೦. ಬಳ್ಳಿಗಾವೆ ಪು. ೧೪೪ – ೪೫]. ಇಂದಿಗೂ ಹೊಲ ಮಡಿಕೊಂಡಿದ್ದಾನೆ, ಹೊಲಗೆಯ್ಕೊಂಡಿದ್ದಾನೆ, ಹೊಲಗೆಯ್ಯ – ಎಂಬುವು ರೈತಾಪಿಜನರ ರೂಢಿಯ ಮಾತುಗಳಾಗಿವೆ. ಪೊಲಕೇಸಿನ್ (ಹೊಲ ಮಾಡುವವನು) ಎಂಬ ಹೆಸರಿನ ಸ್ತ್ರೀ ಪುರುಷನು ಕನ್ನಡ ಶಾಸನಗಳು ಹೆಸರಿಸಿವೆ.
೧. ಗಂಗರ ರಾಜರಲ್ಲಿ ಪೂಲವೀರನೆಂಬ ಕೊಞ್ಗುಣಿ ಮಹಾರಾಜನಿದ್ದಾನೆ. ಈತನು ಗಂಗರ ದುರ್ವೀನತನ (೪೯೫-೫೩೫) ಒಬ್ಬ ಮಗ; ಇನ್ನೊಬ್ಬ ಮಗನೇ ಮುಷ್ಕರ. ಪೊಲವೀರನು ಸೇಂದ್ರಕ ವಿಷಯದಲ್ಲಿದ್ದ ಪಲಚ್ಚೊಗೆ ಎಂಬ ಹಳ್ಳಿ ದತ್ತಿಯಿತ್ತನು [ಎ.ಕ ೯ (೧೯೯೦) ೫೩೭, ಕ್ರಿ.ಶ. ೬ ಶ, ತಗರೆ (ಹಾಸನ ಜಿ. / ಬೇಲೂರು ತಾ.) ಪು. ೪೭೨].
೨. ನಾಗುಳರ ಪೊಲ್ಲಬ್ಬೆ ಮಾಡಿಸಿದ ಬಸದಿ [ಸೌ.ಇ.ಇ. ೧೮, ೩೧೫, ೮೫೯-೬೦ ರಾಣಿಬೆನ್ನೂರು (ಧಾರವಾಡ ಜಿ.) ಪು. ೪೨೦].
೩. ಪ್ರತಾಪಶಾಲಿಯುಮಪ್ಪ ಹೊಲ್ಲಗಾವುಂಡನ ಗುಣ ಪ್ರಭಾವಂ [ಬಾ.ಕ. ನಂ. ೧೦೮ of ೧೯೨೬-೨೭; ಬಾ.ಕ. ೫೧,೧೧೫೫].
೪. ನೊಳಂಬ ಪೊಲವೀರನೆಂಬುವನು ಗಂಗರ ಪೃಥ್ವೀಪತಿ ದಿಡಿಗ ರಾಜನ ಮೇಲೆ ದಂಡೆತ್ತಿ ಬಂದ ದಾಖಲೆಯಿದೆ.
ಇದುವರೆಗಿನ ಚರ್ಚೆಯ, ಮಂಥನದ ಸಾರಾಂಶ :
೧. ಚಾಳುಕ್ಯರದು ‘ಚಳುಕ್ಯ’ ಕುಲ. ಅದರ ವಿವಿಧ ಪ್ರಾಚೀನ ರೂಪಗಳು ಹ್ರಸ್ವ ಸ್ವರಾದಿಯಾದ ಚಳುಕಿ, ಸಳುಕಿ, ಚಳುಕ್ಯ, ಚಲ್ಕ್ಯ ಎಂಬುದಾಗಿವೆ. ಇವುಗಳನ್ನು ಸಲಿಕೆ, ಸಲಾಕಿ ಎಂಬ ಕೃಷಿಕ ಉಪಕರಣಗಳೊಂದಿಗೆ ಸಮೀಕರಿಸಬಹುದು.
೨. ಚಳುಕಿ-ಸಳುಕಿ ಎಂಬ ಶಬ್ದಗಳು ನೆಲ, ಮಣ್ಣು ಎಂಬರ್ಥದ ಶಬ್ದಗಳಿಗೆ ಹೊಂದಿವೆ. ಇವು ದ್ರಾವಿಡ ಮೂಲದ ಶಬ್ದಗಳಾಗಿದ್ದು ಇದರ ಜ್ಞಾತಿರೂಪಗಳು, ಜ್ಞಾತಿ ಭಾಷೆಗಳಲ್ಲಿ, ಸಮಾನ ಅರ್ಥ ಪ್ರಭೇದಗಳಿಂದ ಕಂಡುಬರುತ್ತವೆ. ಆದ್ದರಿಂದ, ಇವನ್ನು ಸಂಸ್ಕೃತದಿಂದ ನಿಷ್ಪನ್ನ ಮಾಡುವುದು ಸರಿಯಲ್ಲ; ದ್ರಾವಿಡ ರೂಪವೇ ಸಂಸ್ಕೃತೀಕರಣಗೊಂಡಿದೆ.
೩. ‘ಪೊಲಕೇಸಿನ್’ ಎಂಬ ಶಬ್ದದ ಮೂಲ ಅರ್ಥವೂ ಸಹ ಒಕ್ಕಲುತನಕ್ಕೆ ಸೇರಿದ್ದಾಗಿದೆ. ಪೊಲಕೇಸಿನ್ ಎಂದರೆ ನೆಲದೊಡೆಯ, ನೆಲ ಸಂಬಂಧದ ಕೆಲಸ ಮಾಡುವಾತ ಎಂದರ್ಥ.
೪. ಚಾಳುಕ್ಯರದು ಒಕ್ಕಲು ಮೂಲದ ಮನೆತನ, ಕೃಷಿಕ ಕುಟುಂಬ.
೫. ಚಾಳುಕ್ಯರು ಮೂಲತಃ ಬಿಜಾಪುರ ಜಿಲ್ಲೆಯ ಬಾದಾಮಿ, ಶಿರಹಟ್ಟಿ ಸುತ್ತಲ ರೈತಾಪಿಗಳು. ಸ್ವಸಾಮರ್ಥ್ಯ ಮತ್ತು ರಾಜಕೀಯ ಮಹ್ತ್ವಾ ಕಾಂಕ್ಷೆಯಿಂದ ಈ ಒಕ್ಕಲ ಕುಟುಂಬ ಪೊಲವೀರರು ದೊಡ್ದ ಸಾಮ್ರಾಜ್ಯವನ್ನಾಳುವಷ್ಟು ಬಲಿಷ್ಠರಾದರು, ರಾಷ್ಟ್ರಕೂಟರೂ ಮೊದಲಿಗೆ ಒಕ್ಕಲಿಗರೆಂಬುದಕ್ಕೆ ಅವರ ರಾಜ ಲಾಂಛನದಲ್ಲಿ ನೇಗಿಲು ಇರುವುದು ಸಾಕ್ಷಿ. ಗಂಗರೂ ರೈತರಿದ್ದಿರಬಹುದು.
೬. ಚಾಳುಕ್ಯ ಎಂಬ ಶಬ್ದಕ್ಕೆ ದೈವ ಮೂಲದ ಊಹಾತ್ಮಕ ನಿಷ್ಪತ್ತಿಗಿಂತ ಮನುಷ್ಯ ಮೂಲದ ನಿಷ್ಪತ್ತಿಯಲ್ಲಿರುವ, ವಾಸ್ತವತೆಗೆ ಹತ್ತಿರವಾಗುವ ಸಮಂಜಸತೆಯನ್ನು ಪ್ರಾಜ್ಞರಾದ ಚರಿತ್ರಕಾರರು ಪರಿಭಾವಿಸಬೇಕು.
೭. ಬೆಳ್ವೊಲ [‘ವೆಳ್ + ಪೊಲ(ನ್) = ವೆಳ್ವೊಲ, ಬೆಳ್ವೊಲ, ಬೆಳ್ವಲ] ಎಂಬಲ್ಲಿ ಉತ್ತರಾರ್ಧವಾಗಿ ಇರುವ ಶಬ್ದರೂಪವೂ ’ಪೊಲ’ ಎಂಬುದೇ. ಬೆಳ್ವೊಲ ಮುನ್ನೂರರ ಪ್ರದೇಶದವರು ಚಾಳುಕ್ಯ ಕುಲಜರು.
೮. ಪುಲಿಗೆಱೆ-ಪುರಿಕರ ಎಂಬ ಸ್ಥಳವಾಚಿ ಶಬ್ದಗಳಿಗೂ ಪೊಲಗೆಱೆ (ಹೊಲದ ಕೆರೆ) ಎಂಬುದು ಮೂಲ ಪ್ರಾಚೀನ ರೂಪವಿರಬಹುದು. ಪುರಿಕರನಗರಿ ಎಂಬುದು ಇದರ ಸಂಸ್ಕೃತ ರೂಪ. ಪೊಲಗೆರೆ (ಲಕ್ಷೇಶ್ವರ) : ಇದರಂತೆಯೇ ಪೊಲಕೇಸಿನ್ – ಪುಲಗೆಱೆ -ಎಂಬ ಬೆಳವಣಿಗೆಯನ್ನು ಮನಗಾಣಬಹುದು.
೯. ಚಾಳುಕ್ಯರಿಗೆ (ಪೊ) ಪುಲಿಗೆರೆಯೇ ಮೂಲ ಸ್ಥಳವಿರಬೇಕು. ಪುಲಿಗೆರೆಯ ಶಂಖಬಸದಿಯು ಬಾದಾಮಿ ಚಾಳುಕ್ಯರ ಮನೆದೇವರು ಪಟ್ಟಜಿನಾಲಯ. ಈ ಕಾರಣಕ್ಕಾಗಿಯೇ ಬಾ(ಬ) ದಾಮಿ ಚಾಳುಕ್ಯರು, ಕಲ್ಯಾಣಿ ಚಾಳುಕ್ಯರು ಒಂದೇ ಸಮನೆ ಪುಲಿಗೆರೆಯ ಶಂಖ ಜಿನಾಲಕ್ಕೆ, ದಾನ ದತ್ತಿಗಳನ್ನು ಪುನರ್ಭರಣಗೊಳಿಸುತ್ತ ಭಕ್ತಿಯಿಂದ ನಡೆದುಕೊಂಡರು.
ಚಂದ್ರಕೊಡೆ: ಗಂಗರ ಒಂದು ಹೊಸ ಶಾಸನ
೧.೦. ಪೀಠಿಕೆ
ಯುವ ಪತ್ರಕರ್ತ ಜಿ.ಡಿ. ಯತೀಶ್ ನೀಡಿದ ಸುಳಿವು ತಿಳಿದು ಎಂ. ಜಿ. ಮಂಜುನಾಥರೊಂದಿಗೆ ೨೬-೦೫-೯೬ ರಂದು ಗುತ್ತಲಿಗೆ ಹೋದೆ. ಈ ಗುತ್ತಲು ಗ್ರಾಮ ಮಂಡ್ಯದಿಂದ, ಕೆ.ಎಂ ದೊಡ್ಡಿ ಮಾರ್ಗದಲ್ಲಿ, ಮಂಡ್ಯಕೆ ನಾಲ್ಕು ಕಿ.ಮೀ. ಅಂತರದಲ್ಲಿದೆ. ಊರಾಚೆ ಇರುವ ಹೊಲಗಳ ಹತ್ತಿರ ಅರ್ಕೇಶ್ವರ ಸ್ವಾಮಿಯ ಮತ್ತು ಗುತ್ತಲಮ್ಮನ ಎರಡು ಗುಡಿಗಳಿವೆ. ಅರ್ಕೇಶ್ವರ ದೇವಾಲಯವು ಆಮೂಲಾಗ್ರವಾಗಿ ಜೀರ್ಣೋದ್ಧಾರವಾಗುತ್ತಿದೆ. ಹಳೆಯ ಗೋಡೆಯನ್ನು ಕೆರ್ಡವಿದಾಗ ಅಲ್ಲಿದ್ದ ಎರಡು ಕಲ್ಲುಚಪ್ಪಡಿಗಳಲ್ಲಿ ಶಾಸನವಿರುವುದನ್ನು ಗುರುತಿಸಲಾಯಿತು. ಹಾಗೆಯೇ ಮೇಲ್ಛಾವಣಿಯ ಸೂರಿನಲ್ಲಿದ್ದ ಒಂದು ಕಲ್ಲುಚಪ್ಪಡಿಯಲ್ಲಿಯೂ ಶಾಸನವಿರುವುದು ಕಂಡುಬಂದಿತು; ಮೇಲ್ಛಾವಣಿಗೆ ಚಾಚಿದಂತೆ ಹಾಸಿದ್ದ ಕಲ್ಲಿನ ಶಾಸನವನ್ನು ಈ ಹಿಂದೆಯೇ ಓದಿ ದಾಖಲಿಸಿದೆ. ಗೋಡೆಯಲ್ಲಿ ಸೇರಿಹೋಗಿದ್ದ ಎರಡು ಶಾಸನಗಳು ಹೊಸವು; ಅವುಗಳಲ್ಲಿ ಒಂದು ಶಾಸನವನ್ನು ಕುರಿತು ಈ ಸಂಟಿಪ್ಪಣಿ.
೧.೧. ಶಾಸನ ಪಾಠ
(ಮಂಡ್ಯ ಜಿಲ್ಲೆ) ಮಂಡ್ಯ ತಾಲ್ಲೂಕಿಗೆ ಸೇರಿದ ಗುತ್ತಲು ಗ್ರಾಮದ ಹೊರಗಡೆ ಇರುವ ಅರ್ಕೇಶ್ವರ ದೇವಾಲಯದ ಗೋಡೆಯೊಳಗೆ ಸೇರಿದ್ದ ಕಲ್ಲುಚಪ್ಪಡಿ ಯಲ್ಲಿರುವ ಅಪ್ರಕಟಿತ – ಹೊಸ ಶಾಸನದ ಪಾಠ : ಎಂ.ಜಿ ಮಂಜುನಾಥರ ಸಹಾಯ ದಿಂದ ಈ ಶಾಸನ ಪಾಠವನ್ನು ಓದಲಾಯಿತು.
೧. ಶ್ರೀ ಸ್ವಸ್ತಿ ಸಮಸ್ತ ಸುರಾಸುರ ಮ
೨. ಸ್ತಕ ಮಕುಟಾಂಶುಜಳ ಜಾ
೩. ಳಂ ಧೌತಪದ ಪ್ರಸ್ತುತ ಜಿ
೪. ನೇನ್ದ್ರ ಶಾಸನಮಸ್ತು ಚಿರಂ ಭ
೫. ದ್ರಮಮಳ ಭವ್ಯಜನಾನಾಂ ||
೬. ವಿಖ್ಯಾತಃ ಪಾಣ್ಡ್ಯವಂಶೋದ್ಭವ
೭. ವಿದಿಯಶೋಮೂರ್ತ್ತಿರಾರ್ಯ್ಯ
೮. ನಾಮಾ ಪಸ್ಯ . . . .ಪ್ರ
೯. ವರಕುಲವದ್ಯದಾನ ಸಂಪ
೧೦. ನ್ನ ಯೋಗಾ.. ವಿದ್ಯಾಧರ ವಿ
೧೧. ದ್ಯಾಧರ …. ಕ ಸರ್ವ್ವ
೧೨. ಪಾತ್ರಃ ಪ್ರಸಿದ್ಧಸ್ತಸ್ಯ ಶ್ರೀ ಕೀ
೧೩. ರ್ತ್ತಿ ವಿದ್ಯಾಪತಿಹಿತ ಚರಿತ್ರ
೧೪. ಲೋಕ ವಿದ್ಯಾಧರಾಖ್ಯಃ ||
೧೫. …ಮರುಲ ಭೀಮಾಜಾತಾ ವಿ
೧೬. ದ್ಯಾಧರಾಖ್ಯ ನೃಪಾಳಕ ಸ
೧೭. ರ್ವ್ವ ಲೋಕಸ್ಯ ಗಂಗಪಟ್ಟ ಪ್ರಸಿದ್ಧ
೧೮. ಯೋಃ || ಶ್ರೀ ಸ್ವಸ್ತಿ ಸಮಸ್ತಭುವನ
೧೯. ಜನ ವಿನೂತ ಜಿನಪತಿ ಚರ
೨೦. ಣ ಸರಸೀರುಹಂ ಮಧುಕರ
೨೧. ನಿಜಾನ್ವಯ ದಿನಕರಂ ಅಭಿ ಮಾ
(ಇಲ್ಲಿಂದ ಮುಂದಿನದು ಶಾಸನ ಸ್ತಂಬದ ಎಡಬದಿಯಲ್ಲಿರುವ ಬರೆಹ)
೨೨. . . . . . . . .
೨೩. . . . . . .
೨೪. ಸಖ ಳ
೨೫. ಸ್ವರ್ಗ್ಗಂ ಪಡೆ
೨೬. . . . . .
೨೭. ನಿ ಸ . .
(ಮುಂದಿನ ಸ್ವಲ್ಪ ಭಾಗ ತ್ರುಟಿತ)
ಇದು ಸಾದ್ಯಂತವಾಗಿ ಜೈನಶಾಸನ, ನಿಸಿದಿಕಲ್ಲು. ಶಾಸನದ ಆರಂಭದಲ್ಲಿರುವುದು ಸಂಸ್ಕೃತ ಶ್ಲೋಕ, ಜಿನಸ್ತುತಿ ಪದ್ಯ. ಆರಂಭದ ೨೨ ಸಾಲುಗಳಲ್ಲಿ ಸರಾರಿ ಪ್ರತಿ ಸಾಲಿಗೆ ಹತ್ತು ಅಕ್ಷರಗಳಿವೆ. ಕಡೆಯ ಆರು ಸಾಲುಗಳು ತುಂಬ ತ್ರುಟಿತವಾಗಿದ್ದು, ಸರಾಸರಿ ತೇದಿ ನಮೂದಾಗಿಲ್ಲ. ೧೦-೧೧ ನೆಯ ಪಾದಗಳಲ್ಲಿ ವಿದ್ಯಾಧರ ಎಂಬ ಹೆಸರು ಎರಡು ಸಲ ಆವರ್ತನಗೊಂಡಿದೆ.
ಶಾಸನದ ಸಾರಾಂಶ : ಆರಂಭದ ಆರು ಸಾಲುಗಳಲ್ಲಿ ಜಿನರ ಮಂಗಳಾಚರಣೆಯ ಶ್ಲೋಕವಿದೆ. ಏಳನೆಯ ಪಾದದಿಂದ ೧೨ ಬೆಯ ಪಾದದವೆರಗೆ ವಿಖ್ಯಾತನೂ, ಪಾಂಡ್ಯ ವಂಶ ಸಂಜಾತನೂ, ಪ್ರಸಿದ್ಧ ಯಶೋಮೂರ್ತಿಯೂ ಆದ ಒಬ್ಬ ವ್ಯಕ್ತಿಯ ವಿಚಾರವಿದೆ, ಆತನ ಹೆಸರು ಹೇಳಿರುವ ಭಾಗವಷ್ಟೂ ನಷ್ಟವಾಗಿದೆ. ಪಂಕ್ತಿ ೧೩ ರಿಂದ ಮುಂದಕ್ಕೆ ಲೋಕ ವಿದ್ಯಾಧರ ಎಂಬ ಹೆಸರಿನ ಪುರುಷನ ಪರಿಚಯವಿದೆ. ಮರುಳ ಭೀಮನ ಮಗನಾದ ವಿದ್ಯಾಧರ ಎಂಬ ಹೆಸರಿನ ನೃಪಾಲಕನು ಗಂಗ ಪಟ್ಟದಲ್ಲಿದ್ದು ಪ್ರಸಿದ್ಧನಾಗಿದ್ದಾನೆ. ವಿದ್ಯಾಧರನು ಜಿನರ ಅಡಿದಾವರೆಯಲ್ಲಿ ದುಂಬಿಯಂತೆಯೂ, ತನ್ನ ವಂಶಕ್ಕೆ ಸೂರ್ಯನಂತೆಯೂ ಇದ್ದಾನೆ. ಅಭಿಮಾನ (ಮೆರುವಾದ) ಆತನು ಸಮಾಧಿಯಿಂದ ಮುಡಿಪಿದನು; ಆತನ ನೆನಪಿಗೆ ನಿಲ್ಲಿಸಿದ ನಿಸಿದಿ ಶಾಸನವಿದು.
೨.೧. ಹಿನ್ನೆಲೆ
ಗುತ್ತಲು ಮತ್ತು ಸುತ್ತು ಮುತ್ತಲು ಇರುವ ಊರು ಕೇರಿ ನಗರ ಪ್ರದೇಶವಷ್ಟೂಜೈನ ಪ್ರಭಾವದ ಪ್ರದೇಶ. ಸಗರಮಣಲೆಯರೂ, ಗಂಗರೂ, ರಾಷ್ಟ್ರಕೂಟವಲ್ಲಭರ ಸಾಮಂತ – ಮಾಂಡಲಿಕರಾಗಿದ್ದು ಈ ಭಾಗದಲ್ಲಿ ಆಡಲಿತಾರೂಢ ರಾಗಿದ್ದರೆಂದು ಶಾಸನಗಳಿಂದ ತಿಳಿದು ಬರುತ್ತದೆ. ಕ್ರಿ.ಶ. ಎಂಟರಿಂದ ಹನ್ನೊಂದನೆಯ ಶತಮಾನದವರೆಗೆ ಗಂಗವಾಡಿಯಲ್ಲಿ ಅಂತರ್ಗತವಾಗಿದ್ದ ಮಂಡ್ಯ ಜಿಲ್ಲೆಯನ್ನು ಗಂಗರು ಸತತವಾಗಿ ನನ್ನೂರು ವರ್ಷ ಆಳಿದರು.
ಮಂಡ್ಯ ಜಿಲ್ಲೆಯಲ್ಲಿ ಸಿಗುವ ಗಂಗರ ಮೊಟ್ಟಮೊದಲನೆಯ ಶಾಸನ ಕ್ರಿ.ಶ. ೭೧೩ ರ ಕಱೆಗೋಡು ವಿಷಯಕ್ಕೆ ಸೇರಿದ್ದು : ಎ.ಕ ೭ (ಪ) ಮಂ ೩೫. (೧೧೧ ಮಂ ೧೧೩) ಕಿ.ಶ. ೭೧೩ ಹಳ್ಳೆಗೆರೆ : ಪು. ೨೧೯ – ೨೩. ಈ ಜಿಲ್ಲೆಯಲ್ಲಿ ದೊರೆತಿರುವ ಗಂಗರ ಕಟ್ಟ ಕಡೆಯ ಶಾಸನ ಕ್ರಿ.ಶ. ೧೦೨೪ ರಲ್ಲಿ ರಚಿತವಾಗಿದೆ. ಅದೇ, ಮಂ. ೫೪ (೧೪ ಮಂ ೧೨೬) ೧೦ – ೧೧ ಶ (೧೦೨೪) ಹಳೇಬೂದನೂರು. ಪು. ೨೩೬.
ಮಂಡ್ಯ, ಮಳವಳ್ಳಿ, ಮದ್ದೂರು ತಾಲ್ಲೂಕುಗಳ ಪ್ರದೇಶಗಳು ಸೇರಿ ಆಗಿದ್ದ ಕೆಳಲೆನಾಡು – ಕಿಳಲೆ ಸಹಸ್ರ ಪ್ರದೇಶವನ್ನು ರಾಷ್ಟ್ರಕೂಟರ ಸಾಮಂತರಾಗಿ, ಗಂಗರ ಮಿತ್ರರಾಗಿ ಸಗರಮಣಲೆಯರು ಇನ್ನೂರೈವತ್ತು ವರ್ಷ ಆಳಿದರು. ಈಗಿನ (ಅರೆ) ತಿಪ್ಪೂರು ತೀರ್ಥದಲ್ಲಿ ಗೊಮ್ಮಟಮೂರ್ತಿಯನ್ನೂ, ಆರೇಳು ಬಸದಿಗಳನ್ನೂ ಮಾಡಿಸಿದವರು ಮಣಲೆಯರೇ. ಮಂಡ್ಯ ತಾಲ್ಲೂಕು ಮತ್ತು ಮದ್ದೂರು ತಾಲ್ಲೂಕು ಒಳಗೊಂಡು ಆಗಿದ್ದ ಕುಂದೂರುನಾಡನ್ನು (ಕುಂದನಾಡು, ಕುಂದೂರ್ನಾಡು, ಕುಂದುನ್ನಾಡು) ಗಂಗರು ಆಳಿದರು : ಅದೇ, ಮಂ ೬೭ (೧೧೧ ಮಂ ೭೮) ೯೯೭. ಬೇಲೂರು ಪು. ೨೪೪ (-ಗಂಗ ಪೆರ್ಮ್ಮಾನಡಿಗಳ್ + ಕುಂದೂರ್ ನಾಡನಾಳುತ್ತಮಿರೆ). ಹೀಗೆ ಮಂಡ್ಯ ಜಿಲ್ಲೆ ಹಾಗೂ ಗುತ್ತಲಗ್ರಾಮ ಪ್ರದೇಶವನ್ನು ಗಂಗರು ಆಳುತ್ತಿದ್ದ ಈ ಹಿನ್ನೆಲೆಯಲ್ಲಿ ಈಗ ಹೊಸದಾಗಿ ಸಿಕ್ಕಿರುವ ಶಾಸನದ ಒಕ್ಕಣೆಯನ್ನು ಪರಾಮರ್ಶಿಸಬೇಕಾಗುತ್ತದೆ.
೩.೧. ಪರಿಶೀಲನೆ
ಗುತ್ತಲಿನ ಅರ್ಕೇಶ್ವರ ದೇವಾಲಯದಲ್ಲಿ ಪತ್ತೆಯಾಗಿರುವ ಪ್ರಸ್ತುತ ಹೊಸ ಶಾಸನದ ಕೇಂದ್ರ ವ್ಯಕ್ತಿ (ಲೋಕ) ವಿದ್ಯಾಧರ. ಶ್ರವಣಬೆಳುಗೊಳದ ಒಂದು ಶಾಸನದಲ್ಲಿ ಸಾವಿಯಬ್ಬೆಯ ಪತಿಯಾದ ಲೋಕ – ವಿದ್ಯಾಧರನನ್ನು ಹೆಸರಿಸಿದೆ
[ಎ.ಕ. ೨ (ಪ) ೧೭೨ (೧೩೯) ೧೦ ಶ. ಪು. ೧೧೬ – ೧೭]. ಆದರೆ ಆ ಲೋಕ ವಿದ್ಯಾಧರನಿಗೂ ಗುತ್ತಲಿನ ಹೊಸ ಶಾಸನೋಕ್ತ ಲೋಕವಿದ್ಯಾಧರನಿಗೂ, ನಾಮ ಸಾದೃಶ್ಯವೇ ಹೊರತು, ಯಾವ ಸಂಬಂಧವೂ ಇಲ್ಲ. ಶ್ರವಣಬೆಳುಗೊಳ ಶಾಸನೋಕ್ತ ಲೋಕವಿದ್ಯಾಧರನು ದೋರನ ಮಗ, ಗುತ್ತಲು ಶಾಸನೋಕ್ತ ಲೋಕವಿದ್ಯಾಧರನು ಮರುಳಭೀಮನ ಮಗ.
ಪ್ರಸ್ತುತ ಗುತ್ತಲುಶಾಸನದಲ್ಲಿ ಹೆಸರಿಸಿರುವ (ಲೋಕ) ವಿದ್ಯಾಧರನು ಗಂಗಪಟ್ಟ ಪ್ರಸಿದ್ಧನೂ, ಮರುಳಭೀಮನ ಮಗನೂ, ಜಿನಪತಿ ಚರಣ ಸರಸೀರುಹ ಮಧುಕರನೂ ಆಗಿದ್ದಾನೆ. ಗಂಗರು ಮೊದಲಿನಿಂದ ಕಡೆಯತನಕ ಜೈನರಾಗಿದ್ದುದನ್ನು ಶಾಸಗಳು ಸಾರಿವೆ; ಈ (ಲೋಕ) ವಿದ್ಯಾಧರನೂ ಜಿನಭಕ್ತನಾಗಿದ್ದುದು ಅದಕ್ಕೆ ಅನುಗುಣವಾಗಿದೆ. ಈತನು ಗಂಗ ಪಟ್ಟಕ್ಕೆ ಬಂದದ್ದು ಯಾವಾಗ, ಈತನ ತಂದೆ ಮರುಳಭೀಮ ಯಾರು, ಗುತ್ತಲಿಗೆ ಮುಡಿಪಿದ್ದು ಬಂದು ಹೀಗೆ ಎಂಬುದು ಪರಿಶೀಲನಾರ್ಹ ಅಂಶಗಳು.
ಮರುಳ ಎಂಬ ಹೆಸರು ಗಂಗರಾಜರಲ್ಲಿ ಪ್ರಸಿದ್ಧವಾದದ್ದು. [ಎಆರ್‌ಎಸ್‍ಐಇ ೧೯೩೪-೩-೨೩. ೯೬೨; ಎ.ಇ. ೩೬, ಪು. ೯೭-೧೧೦]. ಗಂಗವಂಶದಲ್ಲಿ ಪ್ರಸಿದ್ಧನಾದ ಇಮ್ಮಡಿ ಬೂತಗ ಪೆರ್ಮಾಡಿಯ ಹಿರಿಯ ಮಗನಾದ ಮರುಳನು ರಾಷ್ಟ್ರಕೂಟರ ಕೃಷ್ಣ ೩ (೯೩೫-೬೭) ಚಕ್ರವರ್ತಿಯ ಅಳಿಯನಾಗಿದ್ದನು. ಮತ್ತು ಸಾಮ್ರಾಟಿನಿಂದ ಮದನಾವತಾರವೆಂಬ ಅಪೂರ್ವ ಕೊಡೆಯ ಮರ್ಯಾದೆಗೆ ಪಾತ್ರನಾಗಿದ್ದನು. [ಮೈ.ಆ.ರಿ. ೧೯೨೧. ಪು. ೮-೧೬. ೯೬೨-೬೩; IWG : ೧೯೮೪ : ನಂ. ೧೩೮. ಪು. ೪೧೧-೩೨] ಕಲಿಯುಗ ಭೀಮ ಎಂಬ ಬಿರುದಾಂಕಿತನಾದ ಈ ಮರುಳನು ಜಿನವಚರಣಾಂಭೋ ರುಹ ಮಧುಪಾಯಮಾನ ಮಾನಸನಾಗಿದ್ದನೆಂದು ಕೂಡ್ಲೂರು ಶಾಸನದಲ್ಲಿದೆ [IWG : ೧೯೮೪ : ನಂ. ೧೩೮, ಪು. ೪೧೯, ಸಾಲು ೯೬]. ರನ್ನಕವಿಯೂ ಅಜಿತ ಪುರಾಣದಲ್ಲಿ ಈ ಮರುಳ (ಮಮಳ)ನನ್ನು ಜಿನಧರ್ಮಪ್ರಭಾವನೆ ಮಾಡಿದ ಹಿರಿಯರ ಸಾಲಿನಲ್ಲಿಟ್ಟು ಸ್ಮರಿಸಿದ್ದಾನೆ [೧೨-೯].
ಮರುಳನನ್ನು ಕುರಿತು ಇರುವ ಶಾಸನಗಳ ಚಿತ್ರಣವು ಗುತ್ತಲಿನ ಹ್ಸ ಶಾಸನೋಕ್ತ ಮರುಳನಿಗೆ ಸರಿಯಾಗಿ ಹೊಂದಿಕೊಳ್ಳುತ್ತವೆ. ಅದರಿಂದ, ಕ್ರಿ.ಶ. ೯೬೨ – ೬೩ ರಲ್ಲಿದ್ದ ಗಂಗರದೊರೆಯಾದ ಮರುಳನ ಮಗನೇ ಈ (ಲೋಕ) ವಿದ್ಯಾಧರನೆಂದು ತಿಳಿಯಲು ಅವಕಾಶವಿದೆ. ಆದರೆ ಇಂಥ ತೀರ್ಮನವನ್ನು ಕದಲಿಸುವ, ಪ್ರಶ್ನಿಸುವ ಅನ್ಯಾನ್ಯ ಆಧಾರಗಳು ಉಪಲಬ್ಧವಿವೆ.
ಗಂಗರ ಮನೆತನದಲ್ಲಿ ಇಮ್ಮಡಿ ಬೂತಗನು ಬಹು ಪ್ರಸಿದ್ಧನಾದ ಮಹಾಮಂಡಲೇಶ್ವರ [ಸೌ.ಇ.ಇ. ೧೧-೧, ೩೬, ೯೪೨. ರೋಣ: ಅದೇ, ೩೭,೯೪೬, ಕುರ್ತ್ತಕೋಟಿ: ಎ.ಇ.೪, ಸು.೯೪೦. ಪು. ೩೫೦ ಹೆಬ್ಬಾಳ; ಎ.ಇ. ೧೫, ೨೩.೧೦೭೧-೭೨೦ ಗಾವರವಾಡ; ಎ.ಕ. ೮ ನಗರ ೩೫, ೧೦೭೭, ಹೊಂಬುಜ; ಎ.ಕ ೯ ಪ ಬೇ, ೩೮೮, ೯೫೪ ಬಸ್ತಿಹಳ್ಳಿ. ಪು. ೩೫೧-೫೨ ಇತ್ಯಾದಿ], ಈತನಿಗೆ ಆರು ಜನ ಮಕ್ಕಳು; ಮರುಳ, ಕುಂದಣ ಸೋಮಿದೇವಿ (ಪತಿ. ರಾಜಾದಿತ್ಯ), ಇಮ್ಮಡಿ ಮಾರಸಿಂಹ, ರಾಜಮಲ್ಲ, ನೀತಿಮಾರ್ಗ ಗೋವಿಂದರ ಮತ್ತು ವಾಸವ. ಬೂತುಗನ ಕಡೆಯ ಮಗನಾದ ವಾಸವನಿಗೆ (ಹೆಂ. ಕಂಚಲದೇವಿ) ಇಬ್ಬರು ಮಕ್ಕಳು; ಗೋವಿನ್ದರದೇವ (ರಕ್ಕಸಗಂಗ) ಮತ್ತು ಅರು ಮುಳಿದೇವ. ವಾಸವನ ಹಿರಿಯ ಮಗನಾದ ಗೋವಿಂದರ ದೇವ (ರಕ್ಕಸ ಗಂಗ) ನಿಗೆ ಮಕ್ಕಳಿರಲಿಲ್ಲ, ಕಿರಿಯ ಮಗನಾದ ಅರುಮುಳಿದೇವನಿಗೆ (ಹೆಂ. ಗಾವಬ್ಬರಸಿ) ಮೂವರು ಮಕ್ಕಳಿದ್ದರು – ಚಟ್ಟಲದೇವಿ ಮತ್ತು ರಾಜ ವಿದ್ಯಾಧರ;
            ಸರಸತಿಯುಂ ಸಿರಿಯುಂ ದಿನ
ಕರನುಂ ಪುಟ್ಟಿರ್ದ್ದುವೆಂಬಿನಂ ಚಟ್ಟಲೆಯುಂ
ವರವಧು ಕಂಚಲೆಯುಂ ಸ
ತ್ಪುರುಷೋತ್ತಮನೆನಿಪ ರಾಜ ವಿದ್ಯಾಧರಂ ||
[ಎ.ಕ. ೮ (೧೯೦೨) ನಗರ ೩೫. ಸಾಲು ೪೮-೪೯]
ಅಪುತ್ರಕನಾದ ರಕ್ಕಸಗಂಗ (ಗೋವಿಂದರ)ನು ತನ್ನ ತಮ್ಮನಾದ ಅರುಮುಳಿ ದೇವನ ಈ ಮೂವರು ಮಕ್ಕಳನ್ನು ಸಾಕಿ ಬೆಳೆಸಿದನು. ಚಟ್ಟಲದೇವಿಯು ಕಂಚಿಪುರ ವರೇಶ್ವರ ಕಾಡುವೆಟ್ಟಿಯ ಪತ್ನಿಯಾದಳು, ಕಂಚಲದೇವಿಯೂ ಪೊಂಬುಚ್ಚಪುರವರಾ ಧೀಶ ಸಾಂತರರ ಬೀರದೇವ (ತ್ರೈಳೋಕ್ಯ ಮಲ್ಲವೀರ ಸಾಂತರದೇವ) ನಿಗ ವಲ್ಲಭೆಯಾದಳು. ತನ್ನ ತಮ್ಮ ಅರುಮುಳುದೇವನಿಗೆ ಹೀಗೆ ಮಕ್ಕಳು ಮತ್ತು ಮುಖ್ಯಾವಾಗಿ ಒಬ್ಬಮಗ-
            ಪುಟ್ಟೆ ತನಗಂದು ರಾಜ್ಯದ
ಪಟ್ಟಂ ಕೈ ಸಾರ್ದ್ದುದೆಂದು ರಕ್ಕಸಗಂಗಂ
ನಿಟ್ಟಿಸಿ ತನ್ನರಮನೆಯೊ
ಳ್ನೆಟ್ಟನೆ ತಂದಿರಿಸಿದಂ ಮಹೋತ್ಸವದಿಂದಂ || (ಅದೆ. ಸಾಲು : ೪೯)
ರಕ್ಕಸಗಂಗ ಗೋವಿಂದರದೇವನು ತನ್ನ ತರುವಾಯ ಗಂಗಪಟ್ಟದ ಉತ್ತರಾಧಿಕಾರಿಯಾಗಿ ರಾಜ ವಿದ್ಯಾಧರನಿಗೆ ಪಟ್ಟ ಕಟ್ಟಿದನು. ಈ ರಕ್ಕಸಗಂಗ ಸತ್ಯವಾಕ್ಯ ಗೋವಿಂದರ ದೇವನು ಮಂಡ್ಯ ಮದ್ದೂರು ಮಳವಳ್ಳಿ ತಾಲ್ಲೂಕುಗಳನ್ನು ಒಳಗೊಂಡ ಗಂಗರಾಜ್ಯವನ್ನು ಕ್ರಿ.ಶ. ೧೦೨೪ ರವರೆಗೆ ಆಳಿದನು. [ಎ.ಕ. ೭ (ಪ.) ಮಂ ೫೪ (೧೪ ಮಂ ೧೨೬) ೧೦೨೪. ಹಳೇ ಬೂದನೂರು. ಪು. ೨೩೬] ಅನಂತರ ಗಂಗರ ದಾಖಲೆಗಳು ಬೀ ಜಿಲ್ಲೆಯಲ್ಲಿ ಇರಲಿಲ್ಲ. ಈಗ ಸಿಕ್ಕಿರುವ ಹೊಸ ಶಾಸನದಿಂದ ಮಂಡ್ಯ ಜಿಲ್ಲೆಯಲ್ಲೂ ಮತ್ತು ಒಟ್ಟಾರೆ ಗಂಗರ ಆಳ್ವಿಕೆಯ ಚರ್ಚೆಗೂ ಜೀವ ಬಂದಂತೆ ಆಗಿದೆ.
೩.೨ ಸಂದೇಹಗಳು – ಪರಿಹಾರ
ಗುತ್ತಲು ಹೊಸ ಶಾಸನದಲ್ಲಿ ಬರುವ ವಿದ್ಯಾಧರನು ಮರುಳ ಭೀಮಜಾತ ನೆಂದು ಹೇಳಿದೆ, ಅದರಿಂದ ಈ ಮರುಳನು ಬೂತಗನು ಹಿರಿಯ ಮಗನೇ ಹೊರತು, ಬೂತಗನ ಮೊಮ್ಮಗನಾಗಲು ಹೇಗೆ ಸಾಧ್ಯ ಎಂಬ ಪ್ರಶ್ನೆ ಮೂಡುವುದು ಸಹಜ; ಅಂದರೆ ಮರುಳನು ಹೇಗೆ ಅರುಮುಳಿದೇವನಾಗಲು ಸಾಧ್ಯ ಎಂಬ ಸಂಶಯ ಉಂಟಾ ಗುತ್ತದೆ, ಈ ಅನುಮಾನ ಪರಿಹಾರಕ್ಕಾಗಿ ಹೊಂಬುಜ ಶಾಸನವನ್ನು ಆಶ್ರಯಿಸಬೇಕು.
ಬೂತಗನ ಮಗನಾದ ಮರುಳನಿಗೆ ಕೆಲವು ಪ್ರಶಸ್ತಿಗಳಿದ್ದುವು: ಕಲಿಯುಗ ಭೀಮ [IWG : ೧೯೮೪ : ನಂ. ೧೦೨, ೧೩೯, ೧೫೯], ನೀತಿಮಾರ್ಗ, ಗಂಗ ಚಕ್ರಾಯುಧ, ಗಂಗ ಮಾರ್ತಾಂಡ, ಪುಣಸೆಯಗಂಗ. ಈ ಬಿರುದುಗಳಲ್ಲದೆ ಮರುಳನಿಗೆ ಅರಮೊಱಿದೇವ ಎಂಬ ಹೆಸರಿತ್ತು. ಬೂತಗನ ಮಗನಾದ ವಾಸವನ ಇಬ್ಬರು ಮಕ್ಕಳಾದ ಗೋವಿಂದರ ದೇವ ಮತ್ತು ಅರುಮೊಳಿದೇವ – ಇವರಿಗೂ ಕೆಲವು ಬಿರುದುಗಳಿದ್ದುವು. ಗೋವಿಂದರದೇವನ ಇತರ ಪ್ರಶಸ್ತಿ ಸಹಿತ ಹೆಸರುಗಳು: ಸತ್ಯವಾಕ್ಯ, ರಕ್ಕಸಗಂಗ, ಪೆರ್ಮಾನಡಿ, ಗಂಗನಾರಾಯಣ, ಗಂಗಚೂಡಾಮಣಿ, ವೀರ ಮಾರ್ತಣ್ಡದೇವ. ಅರುಮುಳಿದೇವನ ಪ್ರಶಸ್ತಿಗಳು: ಕೊಮರಂಕಭೀಮ, ನೀತಿಜ್ಞ, ನೀತಿಮಾರ್ಗ, ನೀತಿಮಹಾರಾಜ. ಅರುಮೊಱಿ ಮತ್ತು ಅರುಮುಳಿ ಎಂಬ ಎರಡು ಹೆಸರುಗಳೂ ಒಂದೇ ಮೂಲದ ಮತ್ತು ಒಂದೇ ಅರ್ಥದ ರೂಪಗಳು : ಇವು ಅಚ್ಛಗನ್ನಡ (ದ್ರಾವಿಡ) ಮೂಲದ ಹೆಸರುಗಳು; ಇದರ ಅರ್ಥ ಸಹ ಸತ್ಯವಾಕ್ಯ ಎಂದೇ. ಗಮ್ಗರಾಜರ ಬಿರುದುಗಳಲ್ಲಿ ಬರುವ ಸತ್ಯವಾಕ್ಯ ಎಂಬುದಕ್ಕೆ ಸಂವಾದಿಯಾದ ಕನ್ನಡ ಶಬ್ದರೂಪ ಅರುಮೊಱಿ(ಮುಳಿ). ಮರುಳನಿಗೆ (ಬೂತಗನ ಹಿರಿಯ ಮಗ) ಅರುಮೊಱಿದೇವ ಎಂಬ ಹೆಸರೂ ಇದ್ದಹಾಗೆಯೇ, ಅರುಮೊಳಿದೇವನಿಗೂ (ವಾಸನ ಮಗ) ಮರುಲ ಎಂಬ ಇನ್ನೊಂದು ಹೆಸರೂ ಇದ್ದಿತೆಂಬುದು ಗುತ್ತಲಿನಲ್ಲಿ ದೊರೆತಿರುವ ಈ ಹೊಸ ಶಾಸನದಿಂದ ಸಾಬೀತು ಆಗುತ್ತದೆ.
ಅರುಮುಳಿದೇವನ ಹಿರಿಯ ಮಗಳು ಚಟ್ಟಲದೇವಿಯು, ತನ್ನ ಗಂಡನು ಸತ್ತಮೇಲೆ ಕಂಚಿಯನ್ನು ತೊರೆದು, ಪೊಂಬುಚ್ಚದಲ್ಲಿ ಬಂದು ನೆಲಸಿದಳು. ಅದಕ್ಕೆ ಕಾರಣವೂ ಇತ್ತು. ಚಟ್ಟಲೆಯ ತಂಗಿಯಾದ ಕಂಚಲದೇವಿಯು (ಬೀರಲದೇವಿ) ನಾಲ್ಕು ಗಂಡು ಮಕ್ಕಳನ್ನು ಹಡೆದು ಮರಣಹೊಂದಿದಳು. ತನ್ನ ತಂಗಿಯ ಚಿಕ್ಕ ಪುಟ್ಟ ಬಾಲಕರನ್ನು ಸಾಕಿ ಬೆಳೆಸುವ ಹೊಣೆಯನ್ನು, ಆ ಮಕ್ಕಳ ಸ್ವಂತ ದೊಡ್ಡಮ್ಮಳಾದ ಚಟ್ಟಲೆಯು ವಹಿಸಿಕೊಂಡಳು. ಆಕೆ ಸಾಕಿ ಬೆಳೆಸಿದ ನಾಲ್ಕು ಮಕ್ಕಳು: ತೈಲ (ಭುಜಬಳ ಸಾಂತರ), ಗೊಗ್ಗಿಗ (ಗೋವಿಂದರದೇವ – ನನ್ನಿಶಾಂತರ), ಒಡ್ಡುಗ (ವಿಕ್ರಮ ಶಾಂತರ) ಮತ್ತು ಬಮ್ಮ (ಬ್ರಹ್ಮ). ಈ ನಾಲ್ವರೂ ಪ್ರಸಿದ್ಧ ಸಾಂತರ ಅರಸರೆನಿಸಿದರು.
ಚಟ್ಟಲದೇವಿಯ ತಂದೆ ಅರುಮುಳಿದೇವನೂ, ತಾಯಿ ಗಾವಬ್ಬರಸಿಯೂ, ತಂಗಿ ಕಂಚಲ (ವೀರಲ) ದೇವಿಯೂ ಮತ್ತು ಒಡಹುಟ್ತಿದ ಒಬ್ಬನೇ ತಮ್ಮ ರಾಜ ವಿದ್ಯಾಧರ (ರಾಜಾದಿತ್ಯ) ನೂ – ಒಬ್ಬರಾದ ಮೇಲೊಬ್ಬರು ಸಾಲಾಗಿ ನಿಧನರಾದರು. ಅದರಿಂದ ಅವರೆಲ್ಲರ ನೆನಪಿಗಾಗಿ, ಪರೋಕ್ಷವಿನಯಾರ್ಥವಾಗಿ ಪೊಂಬುಚ್ಚದಲ್ಲಿ ಪ್ರಾಗೇವಚಿನ್ತೇನ್ ಎಂಬ ವಾಕ್ಯಾರ್ಥಮಂ ಭಾವಿಸಿ ಅರುಮುಳಿದೇವಂಗಂ ಗಾವಬ್ಬರಸಿಗಂ ವೀರಲದೇವಿಗಂ ರಾಜಾದಿತ್ಯದೇವಂಗಂ ಪರೋಕ್ಷವಿನಯಮಮ್ಮಾಡ ಲೆಂದು ಉರ್ವ್ವೀ ತಿಳಕಮೆನಸಿದ ಪಂಚವಸದಿಯಂ (ಮಾಡಿಸಿದಳ್). [ಎ.ಕ. ೮, ನಗರ. ೩೫, ೧೦೭೭, ಹೊಂಬುಜ, ಪು. ೩೬೨, ಸಾಲು : ೬೨-೬೩]. ಇದಲ್ಲದೆ ಆ ಪಂಚಬಸದಿಯ ಪ್ರತಿಬದ್ಧವಾಗಿ ಆನಂದೂರಲು ಚತ್ಟಲದೇವಿಯುಂ ಶ್ರೀಮತ್ ತ್ರಿಭುವನಮಲ್ಲ ಶಾಂತರದೇವನುಂ ಬೀರಬ್ಬರಸಿಯರ್ಗ್ಗೆ ಪರೋಕ್ಷವಿನಯಮಾಗಿ ಬಸದಿಯಂ ಶ್ರೀಮದ್ ದ್ರವಿಳಸಂಘದ +ಅರ್ಂಗಳಾನ್ವಯದ ವಾದಿಘರಟ್ಟನೆನಿಸಿದ ಶ್ರೀಮದಜಿತಸೇನ ಪಣ್ಡಿತದೇವರ ನಾಮೋಚ್ಚಾರಣದಿಂ ಕೆಸರ್ಕ್ಕಲ್ಲಿ ಕ್ಕಿಸಿದರ್ [ಅದೇ, ತಿರ್ಥಹ. ೧೯೨, ೧೧೦೩, ದಾನಶಾಲೆ, ಪು. ೬೮೭, ಸಾಲು : ೩೪-೩೬].
ಅರುಮೊಳಿದೇವನು ಸಹ ಸನ್ಯಸನಂಗೆಯ್ದು ಮುಡಿಪಿದ್ದನ್ನು ಶಾಸನ ದಾಖಲಿಸಿದೆ [ಎ.ಕ. ೯ (ಪ). ಸಪು ೩೦ (೫ ಮುಂಬಾ ೫೫) ಅತೇದಿ. ಬಾಳ್ಳು. ಪು. ೧೫೮]. ಅರುಮುಳಿದೇವನು ಮರುಣಿಸಿದ ತೇದಿ ಶಾಸನದಲ್ಲಿಲ್ಲ. ಆದರೆ ಸಕಲೇಶಪುರ ೨೧, ೨೯, ೩೨, ೩೩, ಮತ್ತು ೫೫ ನೆಯ ಸಂಖ್ಯೆಯ ಹಾಗೂ ಬೇಲೂರು ೫೨೪ ನೆಯ ಶಾಸನಗಳ ಅಂತರ – ಬಾಹ್ಯ ಪ್ರಮಾಣಗಳಿಂದ ನೀತಿಮಹಾರಾಜ ಅರುಮುಳಿದೇವನು ಕ್ರಿ.ಶ. ೧೦೨೪ ರಿಂದ ೧೦೩೫ ರ ವರೆಗೆ ಆಳಿದನೆಂದೂ, ಕ್ರಿ.ಶ. ೧೦೩೫ ರಲ್ಲಿ ಜೈನಧರ್ಮ ಪ್ರಣೀತ ಪಂಡಿತಮರಣವನ್ನು ಪಡೆದನೆಂದೂ ತಿಳಿಯಬಹುದಾಗಿದೆ.
ಅಣ್ಣನಾದ (ನೀತಿಮಾರ್ಗ – ಪೆರ್ಮಾನಡಿ – ಗೋವಿಂದರದೇವ) ರಕ್ಕಸಗಂಗನು ಕ್ರಿ.ಶ. ೯೯೯ ರಿಂದ ೧೦೨೪ ರವರೆಗೂ, ತರುವಾಯ ತಮ್ಮನಾದ (ನೀತಿಮಹಾರಾಜ) ಅರುಮುಳಿದೇವನು ಕ್ರಿ.ಶ. ೧೦೨೪ ರಿಂದ ೧೦೩೫ ರ ವರೆಗೂ ಗಂಗರಸರಾಗಿ ಮಾಂಡಲಿಕರಾಗಿ ಆಳಿದರು. ಅರುಮುಳಿದೇವನ ಮಗನಾದ ವಿದ್ಯಾಧರನು ಸಹ, ತನ್ನ ದೊಡ್ಡಪ್ಪ ರಕ್ಕಸಗಂಗ ಪೆರ್ಮಾನಡಿಯು ಆಳುತ್ತಿದ್ದ, ಮಂಡ್ಯ ಜಿಲ್ಲೆಯ ಗುತ್ತಲನ್ನೂ ಒಳಗೊಂಡ ಗಂಗರ ಪ್ರದೇಶವನ್ನು ೧೦೨೪ ರಿಂದ (ಯುವರಾಜನಾಗಿ) ಆಳುತ್ತಿದ್ದನು.
೪.೧. ಎರಡು ಜಿಜ್ಞಾಸೆ
ವಿದ್ಯಾಧರನ ವಿಚಾರವಾಗಿ ದೊರೆತಿರುವ ಮಾಹಿತಿ, ಒಟ್ಟು ಶಾಸನಗಳ ಮೊತ್ತ ಕಡಿಮೆ. ಇದುವರೆಗೆ ಆತನನ್ನು ಕುರಿತ ಮುಖ್ಯ ಶಾಸನವೆಂದರೆ ಹೊಂಬುಜ ಪುರ್ವೋಕ್ತ ಶಾಸನವೊಂದೇ ಆಗಿತ್ತು. ಅದರಲ್ಲಿ ವಿದ್ಯಾಧರನ ಹಿರಿಯರ – ಹಿಂದಿನ ಏಳು ತಲೆಮಾರುಗಳ ವಿಸ್ತಾರವಾದ ವಿವರಣೆಯಿದೆ. ಆತನ ತಾಯಿ – ತಂದೆಯರ ಸಮಗ್ರ ಪರಿಚಯವೂ ಅಲ್ಲಿದೆ. ಆದರೂ ವಿದ್ಯಾಧರನ ಜೀವನ ಸಾಧನೆಗಳು ಸರಿಯಾಗಿ ತಿಳಿಯದು. ಆತ ಹುಟ್ಟಿದ್ದು. ಆತನನ್ನು ದೊಡ್ಡಪ್ಪ ದತ್ತು ಪಡೆದದ್ದು, ಆತ ಸತ್ತದ್ದರಿಂದ ದೊಡ್ಡ ಅಕ್ಕಳಾದ ಚಟ್ಟಲೆಯು ಪರೋಕ್ಷ ವಿನಯಕ್ಕಾಗಿ ಪಂಚ ಬಸದಿ ಕಟ್ಟಿಸಿದ್ದು ಗೊತ್ತಿತ್ತು. ಆದರೆ ವಿದ್ಯಾಧರನು ಇಲ್ಲಿ ಮತ್ತು ಹೇಗೆ ಸತ್ತನೆಂಬ ಆತನ ಬದುಕಿನ ಕಡೆಯ ದಿನಗಳ ಚಿತ್ರಣ ಅಜ್ಞಾತವಾಗಿತ್ತು. ಕತ್ತಲೆಯಲ್ಲಿದ್ದ ವಿದ್ಯಾಧರನ ಬಾಳಿನ ಉತ್ತರಾರ್ಧವನ್ನು ಗುತ್ತಲಿನ ಈ ಹೊಸ ಶಾಸನ ಒಮ್ಮೆಲೇ ಬೆಳಕಿಗೆ ತಂದಂತಾಗಿದೆ.
ಈಗ ಉದ್ಭವಿಸುವ ಪ್ರಶ್ನೆಯೆಂದರೆ ತಂದೆಯಾದ ಅರುಮುಳಿದೇವನು ಮೊದಲು ಸನ್ಯಸನದಿಂದ ಮುಡಿಪಿದನೊ, ಇಲ್ಲವೇ ಮಗನಾದ ವಿದ್ಯಾಧರನು ಮೊದಲು ಮುಡಿಪಿದನೊ ಎಂಬುದು. ತಂದೆಯೇ ಮೊದಲು ಸಾಯುವುದು ಲೋಕ ರೂಢಿ. ಅದರಲ್ಲಿ ಅತಿಶಯವೇನಿಲ್ಲ, ಕ್ರಮಲೋಪವೂ ಇಲ್ಲ. ತಂದೆ ಅರುಮುಳಿದೇವನು, ಮಗ ಇನ್ನೂ ಬದುಕಿರುವಾಗ, ನಿಧನನಾಗಿದ್ದರೆ ಆದರಿಂದ ಮಗನಿಗೆ ದುಃಖವಾದರೂ ಸಲ್ಲೇಖನ ವ್ರತ ಸ್ವೀಕರಿಸುವುದು ಸಹಜವಲ್ಲ. ಆದರೆ ಅದೇ ತಂದೆ ಇನ್ನೂ ಬದುಕಿರುವಾಗ ಬಹುಕಾಲ ಬಾಳಬೇಕಾದ ಮಗ ಮರಣಿಸಿದರೆ ಆ ನೋವು ತಂದೆಗೆ ದುರ್ಭರ; ಪುತ್ರ ಶೋಕಂ ನಿರಂತರಂ ಎಂಬ ಸೂಕ್ತಿಯಿದೆ. ಹೀಗಾಗಿ ಮಗ ವಿದ್ಯಾಧರನು ಸುಮಾರು ಕ್ರಿ.ಶ. ೧೦೩೪-೩೫ ರಲ್ಲಿ ಗುತ್ತಲಲ್ಲಿ ಸನ್ಯಸದ ವಿಧಾನದಿಂದ ಮುಡಿಪಿರದೇವನು ಕ್ರಿ.ಶ. ೧೦೩೫ ರಲ್ಲಿ ಸನ್ಯಸನದಿಂದ ಮುಡಿಪಿದನೆಂದೂ ತೀರ್ಮಾನಿಸನಹುದು.
ಗುತ್ತಲಿನಲ್ಲೇ ವಿದ್ಯಾಧರನು ಮುಡಿಪಿದ್ದಕ್ಕೆ ಪ್ರಬಲ ಕಾರಣಗಳಿದ್ದರೂ ಅದರ ಸ್ವರೂಪ ತಿಳಿಯದಾಗಿದೆ. ಆಗಲೇ ಹೇಳಿರುವಂತೆ ಗುತ್ತಲೂ ಸೇರಿಕೊಂಡು ಮಂಡ್ಯ ಜಿಲ್ಲೆಯ ಈ ಮದ್ದೂರು – ಮಳವಳ್ಳಿ ಪರಿಸರ ಗಂಗವಾಡಿ ತೊಂಬತ್ತಱು ಸಾಸಿರ ಪ್ರದೇಶವಾಗಿತ್ತು. ತಿಪ್ಪೂರು ತೀರ್ಥವಂತೂ ವಿಖ್ಯಾತವಾಗಿತ್ತು. ರಾಷ್ಟ್ರಕೂಟ ಮುಮ್ಮಡಿ ಕೃಷ್ಣನು ಚೋಳರ ಮೇಲೆ ವಿಜಯಿಯಾಗಿ, ಬೂತಗನು ಚೋಳರ ರಾಜಾದಿತ್ಯನ ಆನೆಯ ಮೇಲೇರಿ ಅದರ ಅಂಬಾರಿಯನ್ನೇ ರಣರಂಗವಾಗಿಸಿ (ಬಿಸುಗೆಯ ಕಳನಾಗಿ) ರಾಜಾದಿತ್ಯನನ್ನು ಕೊಂದದ್ದೂ, ಬೂತಗನ ಬಲಗೈ ಬಂಟ ಸಗರಮಣಲೆರನು ಚೋಳರಾಜಾದಿತ್ಯನ ಆನೆಯನ್ನು ಕೊಂದು ಕಾಳಿಯೆಂಬ ಶ್ರೇಷ್ಠ ಹೆಣ್ಣುನಾಯಿಯನ್ನು ಪಡೆದದ್ದೂ – ಇವೆಲ್ಲ ನಡೆದ ಆತುಕೂರು ಸಹ ಈ ಗುತ್ತಲೆಗೆ ಹತ್ತಿರದ ಊರು.
ಗುತ್ತಲಲ್ಲಿ ಜಿನಾಲಯಗಳಿದ್ದುವು. ಗುತ್ತಲಿನ ಒಂದು ಶಾಸನದಲ್ಲಿ ಎರಡು ಕಡೆ ‘ಬಸದಿಹಳ್ಳಿ’ ಯ ಪ್ರಸ್ತಾಪವೂ ಬಂದಿದೆ [ಎ.ಕ. ೭ (ಪ.) ಮಂ ೬೦ (೧೧೧ ಮಂ ೧೦೦) ೧೩೧೬. ಗುತ್ತಲು. ಪು. ೨೩೯-೪೦, ಸಾಲು: ೯,೧೮]. ಗುತ್ತಲಲ್ಲಿದ್ದು ಹಾಳಾದ ಬಸದಿಯ ವಿಚಾರ ಊರಿನ ಹಿರಿಯರು ಹೇಳುವ ಮಾಹಿತಿಯಿಂದ ಸಾಬೀತಾಗುತ್ತದೆ. ಗೊರೆತಿರುವ ನಿಸದಿ ಶಾಸನವೇ ಅಲ್ಲಿದ್ದ ಬಸದಿಗೆ ಪ್ರತ್ಯಕ್ಷ ಸಾಕ್ಷಿ. ಅರ್ಕೇಶ್ವರ ಗುಡಿಯ ಪಕ್ಕದಲ್ಲಿ ಇರುವ ಕುಂಟೆಯೊಳಗೆ ಸೇರಿ ಹೋಗಿರುವ ತೀರ್ಥಂಕರ ವಿಗ್ರಹದ ವಿಚಾರವಾಗಿ ಊರಿನವರು ತಿಳಿಸಿದ್ದಾರೆ. ಈ ದೇವಾಲಯದ ನೆರೆ ಹೊರೆಯ ತಮ್ಮ ಹೊಲಗದ್ದೆಗಳನ್ನು ಮಾರಿಕೊಂಡು ಇಲ್ಲಿದ್ದ ಜೈನ ಕುಟುಂಬಗಳವರು ಗುಳೆ ಹೋದದನ್ನೂ ಗುತ್ತಲು ಗ್ರಾಮದ ವೃದ್ಧರು ವಿವರಿಸಿದ್ದಾರೆ. ಈ ಎಲ್ಲ ಅಂಶಗಳು, ಸಾಕ್ಷ್ಯಾಧಾರಗಳು ಗುತ್ತಲಲ್ಲಿ, ನಿರ್ದಿಷ್ಟವಾಗಿ ಈಗಿರುವ ಮತ್ತು ನಿಷದಿಕಲ್ಲು ಸಿಕ್ಕಿರುವ ಅರ್ಕೇಶ್ವರ ದೇವಾಲಯದ ಹತ್ತಿರ ಜಿನಾಲಯವಿದ್ದು ಹಾಳಾಗಿರುವುದನ್ನು ದೃಢಪಡಿಸುತ್ತವೆ. ಪ್ರಾಯಃ ಅರ್ಕೇಶ್ವರ ಗುಡಿಯೂ ಮತಾಂತರಗೊಂಡ ಬಸದಿಯಾಗಿದ್ದಿರಬಹುದು.
೫.೧ ಮಹತ್ವದ ಅಂಶಗಳು
ಈಗ ಹೊಸದಾಗಿ ದೊರೆತಿರುವ ಗುತ್ತಲಿನ ಪುಟ್ಟ ಶಿಲಾಸಾಸನವು ಐತಿಹಾಸಿಕ ಮಹತ್ವದ್ದಾಗಿದೆ. ಈ ಶಾಸನದ ಒಕ್ಕಣೆಯಿಂದ ಕೆಳಕಂಡ ತೀರ್ಮಾನಗಳಿಗೆ ತಲುಪಬಹುದು:
೧) ಬೂತುಗನ ಮೊಮ್ಮಗನೂ, ವಾಸವನ ಮಗನೂ, ಹೊಂಬುಜ ಶಾಸನೋಕ್ತನೂ [ಎ.ಕ. ೮ (೧೯೦೨) ನಗರ ೩೫.೧೦೭೭] ಆದ ಸತ್ಯವಾಕ್ಯ ಗೋವಿಂದರದೇವ ರಕ್ಕಸಗಂಗನೂ, ಮಂಡ್ಯ ೫೪ ನೆಯ ಶಾಸನೋಕ್ತ [ಎ.ಕ. ೭(ಪ.) ಮಂ ೫೪ (೧೪ ಮಂ ೧೨೬). ೧೦೨೪. ಹಳೇ ಬೂದನೂರು. ಪು. ೨೩೬, ಸಾಲು : ೧-೭] ಸತ್ಯವಾಕ್ಯ ಗೋವಿಂದರ ರ್ತಕ್ಕಸಗಂಗ ಪೆರ್ಮಾನಡಿಯೂ ಅಭಿನ್ನರು.
೨) ಈ ಸತ್ಯವಾಕ್ಯಗೋವಿಂದರ ರಕ್ಕಸಂಗ ಪೆರ್ಮಾನಡಿಯ ದತ್ತುಪುತ್ರನೇ ವಿದ್ಯಾಧರ. ವಿದ್ಯಾಧರನು ಸತ್ಯವಾಕ್ಯಗೋವಿಂದರ ರಕ್ಕಸಗಂಗನ ತಮ್ಮನಾದ ಅರಮುಳಿದೇವನ ಮಗ. ವಿದ್ಯಾಧರನಿಗೆ ಲೋಕವಿದ್ಯಾಧರ (ಗುತ್ತಲಿನ ಹೊಸ ಶಾಸನ ಪ್ರಯೋಗ), ರಾಜ ವಿದ್ಯಾಧರ (ಹೊಂಬುಜ ಶಾಸನ ಪ್ರಯೋಗ) ಮತ್ತು ರಾಜಾದಿತ್ಯ (ಹೊಂಬುಜ ಶಾಸನ ಪ್ರಯೋಗ) ಎಂಬ ಮೂರು ಹೆಸರುಗಳಿವೆ.
೩) ವಿದ್ಯಾಧರನನ್ನು ‘ದಿನಕರಂ ಪುಟ್ಟಿರ್ದ್ದುವೆಂಬಿನಂ’ ಹುಟ್ಟಿದನೆಂದು ಹೊಂಬುಜ ಶಾಸನದಲ್ಲಿ ವರ್ಣಿಸಿದೆ, ‘ನಿಜಾನ್ವಯ ದಿನಕರ’ ನೆಂದು ಗುತ್ತಲಿನ ಹೊಸ ಶಾಸನ ಬಣ್ಣಿಸಿದೆ.
೪) ಗಂಗರಿಗೆ ವಿದ್ಯಾಧರ ಎಂಬುದು ಪ್ರಿಯವಾದ ಹೆಸರು. ಇಮ್ಮಡಿ ಮಾರಸಿಂಹನಿಗೆ ಇದ್ದ ಹಲವು ಬಿರುದುಗಳಲ್ಲಿ ‘ಗಂಗ ವಿದ್ಯಾಧರ’ ಎಂಬುದೂ ಒಂದು [ಎ.ಕ. ೨ (ಪ.) ೬೪ (೫೯) ಸು. ೯೭೫. ಪು. ೨೨. ಸಾಲು : ೧೦೩].
೫) ಮಂಡ್ಯ ಜಿಲ್ಲೆಯಲ್ಲಿ ಗಂಗರು ಹತ್ತನೆಯ ಶತಮಾನದ ಅಂತ್ಯದವರೆಗೆ ಆಳಿದರೆಂಬ ತಿಳಿವಳಿಕೆಯಿತ್ತು. ಈಗ ದೊರೆತಿರುವ ಗುತ್ತಲು ಶಾಸನದಿಂದಾಗಿ ಮಂಡ್ಯ ಜಿಲ್ಲೆಯಲ್ಲಿ ಗಂಗರ ಆಳಿಕೆಯು ಹನ್ನೊಂದನೆಯ ಶತಮಾನದ ಮದ್ಯಭಾಗದವರೆಗೂ ಮುಂದುವರೆದಿತ್ತೆಂದು ಖಾತ್ರಿಯಾಗುತ್ತದೆ.
೬) ಗುತ್ತಲು ಒಂದು ಜೈನ ಕೇಂದ್ರವಾಗಿತ್ತು. ಇಲ್ಲಿ ಒಂದೆರಡು ಬಸದಿಗಳು ಇದ್ದುದಕ್ಕೆ ಸಾಕ್ಷ್ಯಾಧಾರಗಳಿವೆ. ಹಿಂದೆ ಇನ್ನೂ ಹೆಚ್ಚು ಬಸದಿಗಳಿದ್ದಿರಬಹುದು.
೭) ಗುತ್ತಲು ಗ್ರಾಮವು ಹಿಂದೆ ಗಂಗರ ಅಂತಿಮಘಟ್ಟದ ಆಳಿಕೆಯ ನೆಲೆವೀಡುಗಳಲ್ಲಿ ಒಂದಾಗಿದ್ದಿರಬಹುದು.
೮) ಗುತ್ತಲಿನ ಈಗಿನ ಅರ್ಕೇಶ್ವರ ದೇವಾಲಯ ಮತ್ತು ಅದರ ಹತ್ತಿರವಿರುವ ಗುತ್ತಲಮ್ಮನ ಗುಡಿಗಳು ಇರುವ ಸ್ಥಳಗಳಲ್ಲಿ ಹಿಂದೆ ಜಿನಾಲಯಗಳಿದ್ದುವು.
೯) ಗಂಗರ ರಾಜಕುಮಾರನಾದ (ಲೋಕ) ವಿದ್ಯಾಧರ (- ರಾಜಾದಿತ್ಯ) ನು ಗುತ್ತಲಿನಲ್ಲಿದ್ದ ಬಸದಿಯೊಂದರಲ್ಲಿ ಸು. ೧೦೩೪-೩೫ ಸಲ್ಲೇಖನ ವ್ರತ ಸ್ವೀಕರಿಸಿ ಮುಡಿಪಿದನು.
೧೦) ವಿದ್ಯಾಧರನು ಇಲ್ಲಿಯೇ ಸನ್ಯಸನ ವಿಧಿಯಿಂದ ಮುಡಿಪಿರಬೇಕಾದರೆ ಇಲ್ಲಿನ ಬಸದಿಗಳಲ್ಲಿ ಜೈನಾಚಾರ್ಯರೂ ಇದ್ದರು; ಅವರ ವಿವರಗಳು ಗೊತ್ತಿಲ್ಲ.
೧೧) ಗುತ್ತಲಿನಲ್ಲಿ ಅಥವಾ ಅದರ ಹತ್ತಿರದಲ್ಲಿ ಇದ್ದ ಬಸದಿಹಳ್ಳಿ ಬಗ್ಗೆ ಇಲ್ಲಿನ ಶಾಸನ [ಅದೇ, ಮಂ. ೬೦.೧೩೧೬] ಉಲ್ಲೇಖಿಸಿದ್ದರೂ ಆ ಬಸದಿಗ್ರಾಮ ಯಾವುದೆಂಬುದು ಸರಿಯಾಗಿ ತಿಳಿಯುತ್ತಿಲ್ಲ.
೧೨) ಬೂತುಗನ ಹಿರಿಯ ಮಗನಾದ ಮರುಳನಿಗೆ ಅರುಮೊಱಿದೇವ ಎಂಬ ಇನ್ನೊಂದು ಹೆಸರು ಇದ್ದ ರೀತಿಯಲ್ಲಿಯೇ, ಬೂತಗನ ಮೊಮ್ಮಗನಾದ ಅರುಮುಳಿದೇವನಿಗೂ ಮರುಳ ಎಂಬ ಇನ್ನೊಂದು ಹೆಸರೂ ಇದ್ದಿತೆಂಬುದಾಗಿ ತಿಳಿದುಬರುತ್ತದೆ.
೧೩) ಗುತ್ತಲಿನ ಈ ಹೊಸ ಶಾಸನದ ಆರಂಭದಲ್ಲಿ ಇರುವುದು ಅಪರೂಪದ ಸಂಸ್ಕೃತ ಶ್ಲೋಕ. ಬಹುಮಟ್ಟಿನ ಜೈನಶಾಸನಗಳ ಪ್ರಾರಂಭದಲ್ಲಿ ಸಾಮಾನ್ಯವಾಗಿ ‘ಶ್ರೀಮತ್ಪರಮಗಂಭೀರ ಸ್ಸಾದ್ವಾದಾಮೋಘ ಲಾಂಛನಂ…’ ಎಂಬ ಶ್ಲೋಕ ವಿರುತ್ತದೆ. ಇದರ ಜತೆಗೆ ಅಥವಾ ಇದರ ಬದಲಿಗೆ ಬೇರೆ ಜಿನಸ್ತುತಿ ಶ್ಲೋಕಗಳೂ ಜೈನ ಶಾಸನಗಳಲ್ಲಿವೆ. ಗುತ್ತಲಿನ ಶಾಸನಾರಂಭದ ಶ್ಲೋಕ ಅಂತಹ ವಿರಳ ರಚನೆ. ಇದುವರೆಗೆ ಈ ಶ್ಲೋಕ ಕೆಲವು ಶಾಸನಗಳಲ್ಲಿ ಮಾತ್ರ ಪ್ರಯೋಗವಾಗದೆ : ಸೌ.ಇ.ಇ. ೯-೧. ೧೧೭. ೧೦೫೫ ಕೋಗಳಿ (ಬಳ್ಳಾರಿ ಜಿ./ ಹಡಗಲಿ ತಾ.) ಪು. ೯೨; ಅದೇ, ೧೧-೧. ೧೧೧.೧೦೭೧, ಸೊರಟೂರು (ಧಾಜಿ / ಗದಗ ತಾ)ಪು. ೧೦೮; ಎ.ಕ. ೮ ಕಲ್ಬುರ್ಗಿ ಜಿಲ್ಲೆಯ ಶಾಸನಗಳು (ಸಂ. ಹನುಮಾಕ್ಷಿ ಗೋಗಿ: ೧೯೯೬), ಹುಣಸಿ ಹಡಗಲಿ ಶಾಸನ. ೩೮,೧೦೯೯. ಪು. ೨೨೯; ಅದೇ, ಸೇಡಂ, ೧೭. ೧೧೩೭. ಪು. ೪೯೯; ಅದೇ, ಸೇಡಂ. ೧೮.೧೨ ಶ. (ಸು. ೧೧೨೪). ಪು. ೫೦೨. ಮತ್ತು ನಗರ ೪೨. ಹೊಂಬುಜ.
೧೪) ಗುತ್ತಲಿನ ಹೊಸ ಶಾಸನ ಗಂಗ ಮನೆತನಕ್ಕೆ ಮಾತ್ರ ಅಲ್ಲದೆ ಪೊಂಬುಚ್ಚ ಪುರವರಾಧೀಶರಾದ ಸಾಂತರರ ಮನೆತನಕ್ಕೂ ಬೆಳಕು ಚೆಲ್ಲುವ ಮಹತ್ವದ ಶಾಸನವಾಗಿದೆ.
೧೫) (ಲೋಕ) ವಿದ್ಯಾಧರ (ರಾಜಾದಿತ್ಯ) ನ ರಾಜಾವಳಿಯ ರೇಖಾಚಿತ್ರವನ್ನು ಈಗ ನಿರ್ಧರಿಸುವುದಕ್ಕೆ ಆಧಾರಗಳು ಉಪಲಬ್ಧವಿವೆ.
ಹೆಚ್ಚಿನ ವಿವರಗಳು
ನಾಗರಾಜಯ್ಯ, ಹಂಪ : ಸಾಂತರರು – ಒಂದು ಅಧ್ಯಯನ, ೧೯೭೭
ವಿದ್ಯಾಧರನ ವಂಶವೃಕ್ಷ ಗಂಗವಂಶದ ಬೂತುಗ   

ಚಂದ್ರಕೊಡೆ: ಶಾಸನಗಳಲ್ಲಿ ‘ಸೀಗುರಿ’ ಕೊಡೆ – ವ್ಯಾಖ್ಯಾನ
೧. ನೇರಿಲಗೆ (ನೀರಲ್ಲಿ : ಧಾಜಿ/ಹಾವೇರಿತಾ) ಊರಿನ ಒಂದು ಗಣ್ಯ ಕುಟುಂಬದ ಆಯ್ದು ತಲೆಮಾರಿನ ವಿವರಗಳು ಶಾಸನೋಕ್ತವಾಗಿವೆ.
[ಸೌ.ಇ.ಇ. ೧೬, ೧೫೧.೧೧೪೮]
ಈ ಕುಟುಂಬದ ಚರಿತ್ರೆ ಪ್ರಾರಂಭವಾಗುವುದು ದಡಿಗ – ರೇವಕಬ್ಬೆ ಎಂಬ ದಂಪತಿಗಳಿಂದ. ಆತನ ತರುವಾಯದ ವಂಶವೃಕ್ಷದ ಒಂದು ರೇಖಾಚಿತ್ರವನ್ನು ಹೀಗೆ ತೋರಿಸಬಹುದು.

೨. ಈ ಮನೆತನವು ದಾನಗುಣ, ಸಾಹಸ, ಧರ್ಮನಿಷ್ಠೆ, ರಾಜಭಕ್ತಿ ಮೊದಲಾದವು ಗಳಿಂದ ಹೆಸರುವಾಸಿಯಾಗಿತ್ತು. ಈ ಸಂಸಾರದವರ ಸಾಧನೆಗಳನ್ನು ನಾನು ಅನ್ಯತ್ರ ಪರಿಚಯಿಸಿದ್ದೇನೆ. [ನಾಗರಾಜಯ್ಯ, ಹಂಪ : ೧೯೯೫ : ೫೬೬ – ೭೮]. ಅದರಿಂದ ಆ ಪ್ರಕಟಿತ ಸಂಗತಿಗಳ ಪುನರಕ್ತಿ ಅನಗತ್ಯ.
೩. ಈ ಕುಟುಂಬದ ಆದಿಪುರುಷನಾದ ದಡಿಗನನ್ನು ಶಾಸನದಲ್ಲಿ ಮಹಾನುಭಾವನೆಂದು ಹೇಳಿದೆ. ಅತ್ತಿಮಬ್ಬೆಗೆ ಸಮನಾದ ಶೀಲ ಪ್ರಭೆಯಿಂದ ಕೀರ್ತಿಗಳಿಸಿದ ರೇವಕಬ್ಬೆಯು ದಡಿಗನಿಗೆ ಕುಲವಧುವಾಗಿದ್ದಳು.
೪. ಚತುರ್ಥಕುಲವೆಂಬ ಒಂದು ಒಳಪಂಗಡ ಜೈನಮತದಲ್ಲಿ ಇದೆ. ದಡಿಗನು ಈ ಚತುರ್ಥಕುಲಕ್ಕೆ ಸೇರಿದ ಮಹಾಪುರುಷನಾಗಿದ್ದನು. ನಿಷ್ಠೆಯಿಂದ ಜಿನಧರ್ಮ ವನ್ನು ಪಾಲಿಸುತ್ತ, ಜಿನಮುನಿಗಳನ್ನು ಗೌರವಿಸಿತ್ತು ವಿನಯನಿಧಿಯಾದ ನೇರಿಲಗೆಯ ಮಹಾ ಪ್ರಭು ದಡಿಗನನ್ನು ಶಾಸನದ ಒಂದು ವೃತ್ತ ಪದ್ಯಹೀಗೆ ಚಿತ್ರಿಸಿದೆ.
ನುಡಿಕಲ್ಲೊಳ್ ಕಡೆದಕ್ಕರಕ್ಕೆ ಮಱುವಕ್ಕಂ ವಿಕ್ರಮಮಂ ಸಿಂಹಮಂ
ಜಡಿಗುಂ ತನ್ನಯ ದಾನಶಕ್ತಿ ಸುರಭೂಜಾನೀಕದೊಳ್ ಪೂಣ್ದು ಕೋ
ಡಿಡುಗುಂ ಕಂತುಗೆ ಕಿಂತುವಂ ಜನಿಯಿಕುಂ ಸೌಂದರ್ಯ್ಯ ಮೆಂದದುಂ ಪೇಳ್
ದಡಿಗಂಗಾರ್ಪ್ಪಡಿ ಪಾಸಟಿ ಸಮಂ ಪಟ್ಟಾನ್ತರಂ ಮಾನವರ್ ||
ದಡಿಗನು ಆಡಿದ ಮಾತು ಎಂದರೆ ಅದು ಶಿಲಾಲಿಪಿ. ಹೆಚ್ಚು ಕಡಿಮೆ ಆಗದು. ಕೊಟ್ಟ ಮಾತು ಬದಲಾಗುವುದಿಲ್ಲ. ಶತ್ರು ಪಕ್ಷಕ್ಕೆ ಮಣಿಯದ ಸಾಹಸಿ. ಸಿಂಹವನ್ನು ಕೂಡ ಹೆದರಿಸುತ್ತಾನೆ. ತನ್ನ ದಾನ ಸಮೃದ್ಧಿಯಿಂದ ಕಲ್ಪವೃಕ್ಷವನ್ನು ಮೀರಿಸಿದ್ದಾನೆ. ಚೆಲುವಿಕೆಯಲ್ಲಿ ಮದನನಿಗೂ ಮಾತ್ಸರ್ಯ ಮೂಡಿಸುವ ಮಾಟವಿದೆ. ಇಂತಹ ದಡಿಗ ನಂತಹವರು ಇಲ್ಲ ಎಂಬ ಹಾಗೆ ಅನನ್ಯವೆನಿಸಿದ್ದನು.
೫. ನೇರಿಲಗೆಯ ಮಹಾ ಪ್ರಭುವಾದ ದಡಿಗನ ಹೆಸರು ಚಾಳುಕ್ಯ ರಾಜ್ಯದಲ್ಲಿ ಹಬ್ಬಿ ದಾಂಗುಡಿಯಿಟ್ಟು ಚಕ್ರವರ್ತಿಗೂ ಮುಟ್ಟಿತು. ಆಗ ಆಳುತ್ತಿದ್ದವನು ತ್ರೈಲೋಕ್ಯಮಲ್ಲ ಸೋಮೇಶ್ವರನು, ನೇಱೆಲಗೆಯ ಪ್ರಭು ದಡಿಗನಿಗೆ ನಾನಾ ಕೊಡುಗೆಗಳನ್ನಿತ್ತು ಸನ್ಮಾನಿಸಿದನು:
ಬಲ್ಲಹನೆನೆ ನೆಗರ್ದಾಹವ
ಮಲ್ಲಂ ಕೊಡೆಯಡಪ ಮಂದಳಂ ಸೀಗುರಿಯೆಂ
ಬೆಲ್ಲಾ ಚಿಹ್ನಮನದಟರ
ಮಲ್ಲಂ ದಡಿಗಂಗೆ ಕೊಟ್ಟನನ್ದಾದರದಿಂ ||
ಚಕ್ರವರ್ತಿಯಿತ್ತ ಮರ್ಯಾದೆಯ ಈ ಕೊಡುಗೆಗಳಿಂದಾಗಿ ನೇಱೆಲಗೆ ಊರಿಗೆ ‘ದಡಿಗನ ನೇಱೆಲಗೆ’ ಎಂದು ಹೆಸರಾಯಿತು.
೬. ಆಹವಮಲ್ಲ ತ್ರೈಲೋಕ್ಯಮಲ್ಲ ಚಕ್ರವರ್ತಿ ನೀಡಿದ ಕೊಡುಗೆಗಳು : ಕೊಡೆ, ಅಡಪ, ಮಂದಳ, ಸೀಗುರು – ಎಂಬ ನಾಲ್ಕು ವಸ್ತುಗಳು. ಕೊಡೆ ಗಾಳಿ ಮಳೆ ಬಿಸಿಲುಗಳಿಗೆ ಮರೆಯಾಗಿ ಹಿಡಿಯುವ ಸಾಧನ ಮಾತ್ರವಲ್ಲ. ಅದು ಮರ್ಯಾದೆಯನ್ನು ತೋರುವ ವಸ್ತುವೂ ಹೌದು. ಕನ್ನಡ ಕಾವ್ಯಗಳಲ್ಲೂ ಶಾಸನಗಳಲ್ಲೂ ಇದನ್ನು ಸಾರುವ ನೂರಾರು ಪ್ರಯೋಗಗಳಿವೆ. ಬಲ್ಲಹನು (ವಲ್ಲಭ) ಅಹವಮಲ್ಲನೂ (ಯುದ್ಧವೀರ) ಆದ ತ್ರೈಳೋಕ್ಯಮಲ್ಲನು ದಡಿಗನಿಗೆ ಕೊಟ್ಟ ಎರಡನೆಯ ವಸ್ತು ಅಡಪ. ಇದು ಅದಕೆಲೆಯ ಚೀಲ. ಅಡೆಪ (ಸೌ.ಇ.ಎ. ೧೯೩೨. ೪೮. ೯೬೦), ಹಡಪ (ಎ.ಕ. ೧೪. ಕೃಷ್ಣರಾ. ೮೪.೧೩೦೩) ಎಂಬ ರೂಪಗಳೂ ಉಂಟು. ಇದು ತಾಂಬೂಲ ಮರ್ಯಾದೆಯ ಸಂಕೇತ.
7. ದಡಿಗನಿಗೆ ನೀಡಿದ ಇನ್ನೊಂದು ಪದಾರ್ಥ ಮಂದಳ. ಇದು ನಿವೇಶನ. ಮನೆ ಕಟ್ಟುವ ಸ್ಥಳಕ್ಕೆ ಮಂದಳ, ಮನೆದಳ ಎಂದು ಹೆಸರುಗಳಿವೆ. ಶಾಸನಗಳಲ್ಲಿ ಇದರ ಪ್ರಯೋಗವಿದೆ (ಮೈ.ಆ.ರಿ. ೧೯೨೮. ೮೨.೧೭೬೮) ಮನೆದಾಣ (ಎ.ಇ. ೨೧.೧೭೮. ೮ ಶ) ಮನೆತಾಣ [ಎ.ಕ. ೭ (ಪ) ನಾಮಂ ೧೪೯. ೭೭೬] ಎಂಬ ರೂಪಗಳೂ ಬಳಕೆಯಾಗಿವೆ. ಈ ರೀತಿಯಾಗಿ ಉಚಿತ ನಿವೇಶನವನ್ನು ಕೊಡುವುದು ಒಂದು ವಿಶಿಷ್ಟ ಗೌರವ ತೋರುವ ಪರಿ.
೮. ದಡಿಗನಿಗೆ ಕೊಡಲಾದ ಮತ್ತೊಂದು ವಸ್ತು ಸೀಗುರಿ. ಈ ಶಬ್ದದ ಸಾಮಾನ್ಯರ್ಥ ಚಾಮರ ಎಂಬುದು. ಚಾಮರ ಬೀಸಿ ಸೇವೆ ಮಾಡುವವರು ಸೀಗುರಿಯವರು. ದೇವರಿಗೂ ರಾಜರಿಗೂ ಸೀಗುರು ಚಾಮರ ಹಿಡಿಯುವುದುಂಟು. ಆದರೆ ದಡಿಗನಿಗೆ ನೀಡಿದ ಈ ‘ಸೀಗುರಿ’ ಕೊಡುಗೆ ಚಾಮರವಲ್ಲ. ಇದೂ ಕೂಡ ಒಂದು ನಗೆಯ ಕೊಡೆ. ನವಿಲುಗರಿಯ ಕಣ್ಣಗಳಿಂದ ಮಾಡಿದ ಹಾಗೂ ರತ್ನ ಖಚಿತ ಕಲಶದಂಡಗಳಿರುವ ಕೊಡೆಯೇ ಸೀಗುರಿ [ನರಸಿಂಹಚಾರ್, ಡಿ.ಲ್. : ೧೯೭೬ : ೧೧೪] ತಳ್ತು ಪಿಡಿದ ಕನಕ ಪದ್ಮದ ಸೀಗುರಿಗಳ ನೆಱನೆಡೆವಱೆಯದೆ ಬರೆ [ಪಂಪಭಾರತ ೩-೪೮ ವ] ಎಂಬುದು ಪಂಪನ ಪ್ರಯೋಗ. ಈ ಸೀಗುರಿಗೆ ಸಾಗಿರಿ, ಸಾಗರಿ, ಸೀಗುರಿ ಎಂಬ ಮೂರು ರೂಪಗಳು ಪ್ರಯೋಗವಾಗಿವೆ. [ನರಸಿಂಹಾಚಾರ್, ಡಿ.ಎಲ್. : ೧೯೭೧ : ೮೮೯] ಆದುದರಿಂದ ಸೀಗುರಿ ಎಂಬುದು ಚಾಮರವಲ್ಲ, ಇದೊಂದು ಬೆಲೆಯುಳ್ಳ, ಗೌರವದ ಸಂಕೇತವಾದ ಕೊಡೆ. ಪಿಂಛ ಚ್ಛತ್ರವೆಂಬುದೂ ಸಹ ಈ ಸೀಗುರಿಯೇ ಆಗಿದೆ: ಪಿಂಛಚ್ಛತ್ರಮಿದಂ ಪ್ರಾಹಸ್ಸೂಗುರೀತಿ ವಿಚಕ್ಷಣಾ: (ಅಭಿಲಷಿತಾರ್ಥಚಿಂತಾಮಣಿ) ಕೊಡೆಯ ಭೋಗವೆಂಬುದೊಂದುಂಟು; ಸಂಸ್ಕೃತ ದಲ್ಲಿ ಇದನ್ನು ಛತ್ರ ಭೋಗವೆಂದು ಹೇಳಿದೆ. ಸೋಮೇಶ್ವರನ ಅಭಿಲಷಿತಾರ್ಥ ಚಿಂತಾಮಣಿಯಲ್ಲಿ ‘ಛತ್ರಭೋಗ’ ಎಂಬ ಹೆಸರಿನ ಒಂದು ಅಧ್ಯಾಯವೇ ಇದೆ. ಅದರಲ್ಲಿ ನಾನಾ ಬಗೆಯ ಕೊಡೆಗಳ ಸ್ವರೂಪವನ್ನು ತಿಳಿಸಿವೆ.
ಮದನಾವತಾರ [ರನ್ನ, ಅಜಿತ ಪುರಾಣ, ೧೨-೪೦; ಮೈ.ಆ.ರಿ. ೧೯೨೧, ೯೬೩. ಪು. ೧೨, ೨೧.೨೫; IWG ೧೯೮೪ : ೪೧೧-೩೨] ಸಿತಚ್ಛತ್ರ (ಬೆಳ್ಗೊಡೆ, ಧವಳಾತ ಪತ್ರ, ಶ್ವೇತ್ರ ಚ್ಛತ್ರ, ಸಿತಾತಪತ್ರ) ಮೇಘಡಂಬರ, ಸೀಗುರಿ – ಮೊದಲಾದುವು ಈ ಬಗೆಯವು.
ಆಧಾರ ಸಾಹಿತ್ಯ:
೧೯೭೧ ನರಸಿಂಹಾಚಾರ್, ಡಿ.ಎಲ್. ‘ಪೀಠಿಕೆಗಳು, ಲೇಖನಗಳು’.
೧೯೭೨ ನರಸಿಂಹಾಚಾರ್, ಡಿ.ಎಲ್., ‘ಪಂಪಭಾರತ ದೀಪಿಕೆ’
೧೯೯೫ ನಾಗರಾಜಯ್ಯ, ‘ಹಂಪ’, ನೇರಿಲಗೆಯ ಶಾಸನ : ಕೆಲವು ಟಿಪ್ಪಣಿಗಳು, ಅಭಿಜ್ಞಾನ’ ಪು. ೫೬೬-೭೮
ಸೌ.ಇ.ಇ. ೧೮, ೧೫೧.೧೧೪೮ ನೇರಿಲಗೆ (ಧಾಜಿ./ಹಾವೇರಿ ತಾ.)
ಎ.ಇ. ೨೧, ೧೭೮. ೮ಶ; ಎ.ಕ. ೭ (ಪ.) ನಾಮಂ ೧೪೯.೭೭೬
ಮೈ.ಆ.ರಿ. ೧೯೨೧, ೮-೧೬, ೨೧, ೨೫, ಕ್ರಿ.ಶ. ೯೬೨. ೬೩ ಕೂಡಲೂರು : ೧೯೮೪ Inscriptions of Western Gangas (ed) Ramesh, K.V.No. 138
ಚಂದ್ರಕೊಡೆ: ಒಂದು ಹೊಸ ಶಾಸನ, ಹೊಸ ವಿಗ್ರಹ
ಕರ್ನಾಟಕದ ಬಿಜಾಪುರ ಜಿಲ್ಲೆಯ ಹುನಗುಂದ ತಾಲ್ಲೂಕಿಗೆ ಸೇರಿದ ಇಲಕಲ್ ಸಮೀಪದ ‘ಚಿನ್ನಾಪುರ ಎಸ್. ಟಿ.’ ಎಂಬ ಹಳ್ಳಿಯಲ್ಲಿ ಕಟ್ಟಡಕ್ಕಾಗಿ ಪಾಯತೋಡುತ್ತಿರುವಾಗ ಪ್ರಾಚೀನ ಶಿಲಾ ಮೂರ್ತಿ ದೊರೆತಿದೆ. ಆಳೆತ್ತರದ ಸುಂದರ ಕಲಾಕೃತಿಯಾಗಿರುವ ಈ ಕಲ್ಲಿನ ವಿಗ್ರಹವು ಪಾರ್ಶ್ವನಾಥ ತೀರ್ಥಂಕರರ ಮೂರ್ತಿಯದಾಗಿದ್ದು ಇದು ಕಾಯೋತ್ಸರ್ಗ – ಖಡ್ಗಾಸನದಲ್ಲಿದೆ. ತಪಸ್ಸಿಗೆ ನಿಂತಿರುವ ಪಾರ್ಶ್ವನಾಥ ತೀರ್ಥಂಕರರ ಧ್ಯಾನ ಮುದ್ರೆಯನ್ನು ಶಿಲ್ಪಿ ಕುಶಲತೆಯಿಂದ ಕಲ್ಲಿನಲ್ಲಿ ಬಿಡಿಸಿದ್ದಾನೆ. ಪಾದ, ಕಾಲು, ಮಣಿಕಟ್ಟು, ತೊಡೆ, ಸೊಂಟ, ಎದೆ, ಭುಜ, ತೋಳುಗಳು, ಚಾಚಿದ ನೀಳ ಕೈಬೆರಳುಗಳು, ಕುತ್ತಿಗೆ, ನೀಳವಾದ ಕಿವಿ, ಕೆನ್ನೆ, ಕಪೋಲ, ಗಲ್ಲ, ತುಟಿ, ಮೂಗು, ಕಣ್ಣು, ಹುಬ್ಬು, ಹಣೆ, ಹಿಂದಕ್ಕೆ ಬಾಚಿದ ತಲೆಗೂದಲು ಇವು ಮನಸೆಳೆಯುವಂತೆ, ಮೋಹಕವಾಗಿವೆ. ತಲೆಯ ಹಿಂಬದಿಗೆ ಕಲ್ಲಿನಲ್ಲಿಯೇ ಬಿಡಿಸಿರುವ ಪ್ರಭಾವಳಿಯಿದೆ. ಅಡಿಯಿಂದ ಮುಡಿಯವರೆಗೆ ಅಂಕುಡೊಂಕಾಗಿ ಸುರಳಿಗೊಂಡಿರುವ ಸರ್ಪವು, ತೀರ್ಥಂಕರರ ತಲೆಯ ಮೇಲೆ ತನ್ನ ಏಳು ಹೆಡೆಗಳನ್ನು ಕೊಡೆಯಾಗಿ ಹಿಡಿದ ಹಾಗೆ, ಬಿಚ್ಚಿಕೊಂಡಿದೆ. ಅದರ ಮೇಲೆ ರತ್ನತ್ರಯ ಪ್ರತೀಕವಾದ ಮುಕ್ಕೊಡೆಯಿದೆ. ಜಿನಬಿಂಬದ ಕಾಲುಗಳ ಹತ್ತಿರ ಎಡಗಡೆ ಪದ್ಮಾವತಿಯಕ್ಷಿಯ, ಬಲಗಡೆ ಧರಣೇಂದ್ರ ಯಕ್ಷನ ಮೂರ್ತಿಗಳನ್ನೂ ಪದ್ಮಾಸನದಲ್ಲಿ ತೋರಿಸಿದೆ. ಯಕ್ಷರ ಆಯುಧಗಳನ್ನೂ, ಆಭರಣ ಕಿರೀಟಗಳನ್ನು ಕಡೆದಿರುವ ನಿಪುಣತೆ ವಿಶೇಷ ಗಮನಿಕೆ ಅರ್ಹವಾಗಿದೆ. ಒಂದೇ ಶಿಲೆಯಲ್ಲಿ ನಗ್ನತೆಯ ಸೌಂದರ್ಯವನ್ನೂ, ಸರ್ಪ ಮುಕ್ಕೊಡೆ ಚವರಿ ಮತ್ತು ಯಕ್ಷರನ್ನು ಸಾವಯವತೆಯಿಂದ ಪ್ರಭಾವ ಶಾಲಿಯಾಗಿ ಮೂಡಿಸಲು ಸಾಧ್ಯವಾಗಿರುವುದು ಶಿಲ್ಪಿಯ ಕಲಾ ಚಾತುರ್ಯಕ್ಕೆ ಸಾಕ್ಷಿಯಾಗಿದೆ.
ಈ ಪಾರ್ಶ್ವನಾಥ ಜಿನಬಿಂಬದ ಪಾದಪೀಠದಲ್ಲಿ ಏಳು ಸಾಲುಗಳಲ್ಲಿ ಕೆತ್ತಿರುವ ಶಾಸನ ಪಾಠ ಹೀಗಿದೆ:
೧. ಶ್ರೀ ಮೂಲಸಂಗಸೇನಗಣ ಕೊಪಣತೀರ್ತ್ಥದೇವರ ಸಂಮಂದ
೨. ಆರ್ಯ್ಯಸೇನಭಟ್ಟಾರಕರ ಪ್ರಿಯಶಿಶ್ಯ ನಾಗಸೇನ ದೇವರಗುಡ್ಡು
೩. ಗಳು [ಗಳು[1]] ಮೂಲಿಗ ಬೊಂಮಗೌಡ ಮಾಳಗೌಡ ಹೆಗ್ಗ
೪. ಡೆ ವಿಠ್ಠಗೌಡ ಮುಖ್ಯವಾಗಿ ಮೂಲಿಗ ವಸದಿಯ ಮಾಡಿಸಿ
೫. ಪಾರಿಸ ದೇವರ ಪ್ರತಿಷ್ಟೆಯಮಾಡಿಸಿ ಯಿಂಮತ್ತರು ಕೆಯ್ಯನು
೬. ಸವಣಗಲ್ಲ ತೆಂಕಸಿ ಬಳದಿವೆ ಕೆಯ್ಯ ಬಡಗಸೆಯಲ್ಲಿ ಕೊಟ್ಟುಹೊಂಗಪಾ
೭. [ಪಾ][2] ಯ್ಯ ಬಿಟ್ತು ಧರ್ಮವನು [ನ][3] ಡಯಿಸಿದರು || ಮಿಡಿಗೊಳಗವ ಬಿಟ್ಟರು.
ಇದೊಂದು ಅಪ್ರಕಟಿತ ಶಾಸನ. ಇದರಿಂದ ತಿಳಿದುಬರುವ ಚಾರಿತ್ರಿಕ ಅಂಶಗಳು :
೧. ದೊರೆತಿರುವ ಪಾರ್ಶ್ವನಾಥ ವಿಗ್ರಹವು ‘ಮೂಲಿಗ ವಸದಿ’ ಎಂಬ ಹೆಸರಿನ ಬಸದಿಯಲ್ಲಿ ಪ್ರತಿಷ್ಠಾಪನೆಯಾಗಿದ್ದು, ಆ ಬಸದಿಯ ಮೂಲ ನಾಯಕ ಪ್ರತಿಮೆಯಾಗಿದೆ.
೨. ಈ ದೇವಾಸ್ಥನವನ್ನು (ಮೂಲಿಗ ವಚ್ಸದಿ) ಕಟ್ಟಿಸಿದವರು ಮೂಲಿಗ ಮನೆತನಕ್ಕೆ ಸೇರಿದ ಬೊಮ್ಮಗೌಡ, ಮಾಳಗೌಡ ಮತ್ತು ಹೆಗ್ಗಡೆ ವಿಠ್ಠಗೌಡ.
೩. ಈ ಮೂವರು ಮೂಲಿಗರು ನಾಗಸೇನದೇವ ಎಂಬ ಆಚಾರ್ಯರ ಶಿಷ್ಯರು.
೪. ಈ ನಾಗಸೇನದೇವ ಮುನಿಯು ಮೂಲ ಸಂಘ ಸೇನಗಣದ ಆರ್ಯ್ಯಸೇನ ಭಟ್ಟಾರಕರ ಪ್ರಿಯ ಶಿಷ್ಯರು.
೫. ಈ ಮೂಲಿಗವಸದಿಯು ಕೊಪಣತೀರ್ಥಕ್ಕೆ ಅಧೀನ (ಪ್ರತಿಬದ್ಧ) ವಾಗಿದ್ದಿತು. ಆರ್ಯಸೇನ ಭಟ್ಟಾರಕರು ಕೊಪಣ ತೀರ್ಥಕ್ಕೆ ಸಂಬಂಧಿಸಿದವರು. ಇಷ್ಟು ಸಂಗತಿಗಳು ಈ ಹೊಸ ಶಾಸನದಿಂದ ಸ್ಪಷ್ಟ ವಾಗಿವೆ. ಮೂಲಿಗ ವಸದಿಯು ಪ್ರಾಯಃ ಈಗ ಮೂರ್ತಿ ದೊರೆತಿರುವ ಸ್ಥಳದಲ್ಲಿಯೋ, ಚಿನ್ನಾಪುರದಲ್ಲಿಯೋ ಇದ್ದಿರಬೇಕು; ಚಿನ್ನಾಪುರ ಎಂಬ ಹೆಸರು ‘ಜಿನ್ನಾಪುರ’ ಎಂಬುದರ ಬೆಳವಣಿಗೆಯಾಗಿರುವುದು ಸಾಧ್ಯ. ಶಾಸನದಲ್ಲಿ ಅದು ರಚಿತವಾದ ಕಾಲದ ನಿರ್ದೇಶನವಿಲ್ಲ.
ಅಂತರಬಾಹ್ಯ ಆಧಾರಗಳಿಂದ ಮತ್ತು ಶಾಸನದ ಲಿಪಿಯ ಲಕ್ಷಣದಿಂದ ಇದು ಹನ್ನೆರಡನೆಯ ಶತಮಾನದಲ್ಲಿ ಆರಂಭದಲ್ಲಿ ರಚಿತವಾಗಿದೆಯೆಂದು ಹೇಳಬಹುದು. ವಿಗ್ರಹದ ಲಕ್ಷಣವು ಕೂದ ಕಲ್ಯಾಣಿ ಚಾಳುಕ್ಯರ ಕಾಲದ ರಚನೆಗೆ ಹೋಲಿಕೆಯಾಗಿದೆ.
ಈ ಶಾಸನೋಕ್ತರಾದ ಮೂಲಸಂಗ ಸೇನಗಣದ ನಾಗಸೇನ ದೇವರೂ, ಇದೇ ಬಿಜಾಪುರ ಜಿಲ್ಲೆ ಹುನಗುಂದ ತಾಲೂಕು ಅರಸಿಬೀಡು ಶಾಸನದಲ್ಲಿ ಉಕ್ತರಾದ ಮೂಲಸಂಗ ಸೇನಗಣದ ನಾಗಸೇನ ಪಂಡಿತರೂ ಪ್ರಾಯಃ ಒಬ್ಬರೇ ಆಗಿರುವ ಸಾಧ್ಯತೆಯಿದೆ. ಈ ಭಾವನೆಯನ್ನು ಬಲಪಡಿಸಲು ಇರುವ ಪೂರಕ ಆಧಾರಗಳು :
೧. ಇಬ್ಬರೂ ಸಮೀಪ ಸ್ಥಳದವರು
೨. ಇಬ್ಬರೂ ಸಮಾನ ಕಾಲದವರು
೩. ಇಬ್ಬರೂ ಮೂಲಸಂಘ ಸೇನಗಣದವರು
೪. ಇಬ್ಬರೂ ಒಂದೇ ಹೆಸರಿನವರು.
ನಾಮಸಾದೃಶ್ಯವೊಂದೇ ಅಲ್ಲದೆ, ಇತರ ಮುರು ಪೂರಕ ಆಧಾರಗಳು ಗಮನಾರ್ಹವಾಗಿವೆ. ಗೊಣದ ಬೆಡಂಗಿ ಎನಿಸಿದ ಅಕ್ಕಾದೇವಿಯು ಚಾಳುಕ್ಯರ ಜಗದೇಕಮಲ್ಲ ಜಯಸಿಂಹನ (೧೦೧೬-೪೨) ಸಹೋದರಿ. ಹೊಟ್ಟೂರ ಶಾಸದಿಂದ ತಿಳಿದುಬರುವಂತೆ ಅಕ್ಕಾದೇವಿಯು ಹಾನುಗಲ್ಲು ಕದಂಬರಾಜನಾದ ಮಯೂರ ವರ್ಮನ (೧೦೨೧/೨೨-೧೦೫೦) ಮಡದಿಯಾಗಿದ್ದಳು. ಚಾಳುಕ್ಯರ ತ್ರೈಳೋಕ್ಯಮಲ್ಲ ಒಂದನೆಯ ಸೋಮೇಶ್ವರ ಚಕ್ರವರ್ತಿಯು (೧೦೪೨-೬೮) ಈಕೆಯ ಸೋದರಳಿಯ. ತ್ರೈಳೋಕ್ಯಮಲ್ಲ ಸೋಮೇಶ್ವರನ ಆಳ್ವಿಕೆಯ ಅವಧಿಯಲ್ಲಿ ಗೊಣದ ಬೆಡಂಗಿ ಅಕ್ಕಾದೇವಿಯು ಒಮ್ಮೆ ಗೋಕಾಗೆಯ ಕೋಟೆಯಲ್ಲಿದ್ದಾಗ, ಮಾಲ ಸಂಘ ಸೇನಗಣ ಪೊಗರಿಗಚ್ಛದ ನಾಗಸೇನ ಪಂಡಿತನಿಗೆ, ‘ಗೊಣದ ಬೆಡಂಗಿಜಿನಾಲಯದ ರಿಸಿಯರ್ಗಳ ಅಜ್ಜಿಕೆಯ ಆಹಾರದಾನಕ್ಕಗಿ’ ದಾನ ನೀಡಿದಳು [ಇ.ಆ. ೧೮. ೨೭೦.೧೦೨೨. ಬೇಲೂರು (ಬಿಜಾಪುರ ಜಿ/ ಬದಾಮಿ ತಾ): ಎ.ಇ. ೧೫. ಕ್ರಿ.ಶ. ೧೦೫೦. ಪು. ೭೮: ಎ.ಇ. ೧೭. ೧೦. ಕ್ರಿ.ಶ. ೧೦೪೭, ಪು. ೧೨೨. ಅರಸಿಬೀಡು: ಸೌ.ಇ.ಇ. ೧೧-೧. ೮೦. ೧೦೪೭, ಅರಸಿಬೀಡು]. ಈಗಿನ ಆಂಧ್ರ ಪ್ರಾಂತದ ಅನಂತಪುರ ಜಿಲ್ಲೆಯ ಗುತ್ತಿ ತಾಲೂಕಿಗೆ ಸೇರಿದ ಕೊನಕೊಂಡ್ಲದಲ್ಲಿನ ರಸಸಿದ್ಧಾಂತ ಗುಟ್ಟದ ಮೇಲೆ ಇರುವ ಬಂಡೆಯಮೇಲೆ ‘ಶ್ರೀ ನಾಗಸೇನ ದೇವರ ನಿಸದಿ’ ಎಂದು ಲಿಖಿತವಾಗಿದೆ. [ಎಆರ್‌ಎಸ್‍ಐಇ ೧೯೪೦-೪೧, ಬಿ-೪೫. ಕೊನಕೊಂಡ್ಲ] ಈ ನಿಸದಿಯು ಸಹ ಮೇಲ್ಕಂಡ ಮೂಲಿಗ ವಸದಿಯ ಶಾಸನದಲ್ಲಿ ಉಕ್ತರಾಗಿರುವ ಆರ್ಯಸೇನ ಭಟ್ಟಾರಕರ ಶಿಷ್ಯನಾದ ನಾಗಸೇನ ದೇವರ ನಿಸದಿಯೇ ಆಗಿರುವುದು ಸಂಭಾವ್ಯ.
ತಜ್ಞರಾದ ಚರಿತ್ರಕಾರರು ಈ ವಿಚಾರದಲ್ಲಿ ಮತ್ತಷ್ಟು ಸಂವಾದಗಳಿಗೆ ತೊಡಗಿ ಹೆಚ್ಚಿನ ಬೆಳಕು ಚೆಲ್ಲಬಹುದಾಗಿದೆ. ಕರ್ನಾಟಕದ ಬಸದಿಗಳ ಚರಿತ್ರೆಯಲ್ಲಿ, ಕೊಪಣ ತೀರ್ಥದ ಸಂಬಂಧದಲ್ಲಿ, ಜೈನ ಆಚಾರ್ಯ ಪರಂಪರೆಯ ಇತಿಹಾಸದಲ್ಲಿ, ಚಾಳುಕ್ಯರಕಾಲದ ಚರಿತ್ರೆಯಲ್ಲಿ ಈ ಮೂಲಿಗಬಸದಿಯ ಪುಟ್ಟ ಶಾಸನಕ್ಕೆ ಸಾಕಷ್ಟು ಮಹತ್ವವಿದೆ.
 
[1]ಕಂಡಕರಣಿಕಾರನ ದೋಷದಿಂದ [ಗಳು] ಎಂಬುದು ಪುನರಾವರ್ತನೆಯಾಗಿದೆ.
[2]ಅದೇ ರೀತಿ [ಪಾ] ಎಂಬುದು ಪುನರಾವರ್ತನೆಯಾಗಿದೆ.
[3][ನ] ಎಂಬ ಅಕ್ಷರ ಬಿಟ್ತು ಹೋಗಿದೆ.
ಚಂದ್ರಕೊಡೆ: ಸುಳಗೋಡು ಸೋಮವಾರ – ಯಾಪನೀಯ ಕೇಂದ್ರ
೧. ಹಾಸನ ಜಿಲ್ಲೆ ಅರಕಲಗೂಡು ತಾಲೂಕಿನ ಗ್ರಾಮವಾದ ಸುಳಗೋಡು ಸೋಮವಾರವು ಒಂಬೈನೂರು ವರ್ಷಗಳ ಹಿಂದೆ (ಜೈನ) ಯಾಪನೀಯ ಸಂಘಕ್ಕೆ ಸೇರಿದ ಒಂದು ಕೇಂದ್ರವಾಗಿತ್ತೆಂದು ಶಾಸನಗಳಿಂದ ತಿಳಿದು ಬರುತ್ತದೆ.
೧.೧ ಸುಳಿಗೋಡು ಸೋಮವಾರದಲ್ಲಿ ಒಟ್ಟು ಒಂಬತ್ತು ಶಾಸನಗಳು ಸಿಕ್ಕಿವೆ, ಅಚ್ಚಾಗಿವೆ. ಎ.ಕ. ೮ (ಪ.) ಹಾಗೂ ೧೩೩ ರಿಂದ ೧೪೧, ಪು. ೧೮೬-೯೧ ಇವುಗಳಲ್ಲಿ ಎರಡು ಶಾಸನಗಳು ಮಾತ್ರ ಅಜೈನ ಶಾಸನಗಳು [ಅದೇ, ಅಗೂ ೧೩೪ ಮತ್ತು ೧೩೫] ಉಳಿದ ಏಳು ಜೈನ ಶಾಸನಗಳು.
೧.೨ ಈ ಹಳ್ಳಿಯ ಪ್ರಾಚೀನವಾದ ಹೆಸರು ಸುಳ್ಳಿಗೋಡು [ಅದೇ, ಅಗೂ ೧೩೪.೧೧೮೯. ಪು. ೧೮೮. ಸಾಲು : ೨೭] ಎಂದು ಒಂದು ಶಾಸನದಲ್ಲಿದೆ. ಆದರೆ ಅರಕಲಗೂಡು ೧೩೩ ನೆಯ (ಕಾಲ. ೧೦೭೯-೮೦) ಶಾಸನದಲ್ಲಿ ಬರುವ ‘ಒಱಿಯೂರು’ ಎಂಬುದೇ ಪ್ರಾಚೀನತಮಗೊಳಿಸಬೇಕು.
೧.೨.೧ ಸುಳಗೋಡು ಮತ್ತು ಸುತ್ತ ಮುತ್ತಲಿನ ಪ್ರದೇಶ ಕ್ರಿ.ಶ. ೧೦, ೧೧, ೧೨, ೧೩ ನೆಯ ಶತಮಾನಗಳಲ್ಲಿ ಮಾಂಡಲಿಕರಾದ ಕೊಂಗಾಳ್ವರ ಆಳಿಕೆಗೆ ಒಳಪಟ್ಟಿತ್ತು. ಸುಳಗೋಡು ಕೊಂಗಾಳ್ವರ ನೆಲೆವೀಡುಗಳಲ್ಲಿ ಒಂದೆನಿಸಿ ಪ್ರಮುಖ ಪಟ್ಟಣವಾಗಿತ್ತು.
೨. ಕೊಂಗಾಳ್ವರು ಜೈನಧರ್ಮಪಾಲಕರು, ಪೋಷಕರು; ತಮ್ಮ ಜಿನಧರ್ಮದ ಬಸದಿಗಳನ್ನು ಮಾಡಿಸಿದರು. ಗುರುಗಳನ್ನು ಗೌರವಿಸಿದರು.
೨.೧ ಕೊಂಗಾಳ್ವದ ಜೈನಧರ್ಮನಿಷ್ಠೆಗೆ ಅನ್ಯಾನ್ಯ ಶಾಸನಗಳ ಆಧಾರಗಳಿವೆ. ಪ್ರಸ್ತುತ ಸುಳಗೋಡು ಶಾಸನಗಳ ಸಹ ಈ ನಿರ್ಧಾರಕ್ಕೆ ಸಹಕಾರಿಯಾಗಿವೆ. ಕೊಂಗಾಳ್ವರ ಪಟ್ಟದ ಜಿನಾಲಯವು ಈ ಸುಳಗೋಡಿನಲ್ಲಿತ್ತು. ಅದನ್ನು ‘ಕೊಂಗಾಳ್ವ ಜೈನ ಗೃಹ’ ಎಂದೂ ‘ಅದಟರಾದಿತ್ಯ ಚೈತ್ಯಾಲಯ’ ಎಂದೂ ಕರೆಯುತ್ತಿದ್ದರು. [ಅದೇ,. ಅಗೂ. ೧೩೩ (೫ ಅಗೂ ೯೯) ೧೦೭೯-೮೦ ಪು. ೧೮೬. ಸಾಲು : ೯,೧೨]
೨.೨ ಕೊಂಗಾಳ್ವ ಜೈನ ಗೃಹವನ್ನು, ಮಹಾ ಮಂಡಲೇಶ್ವರನಾದ ರಾಜೇಂದ್ರ ಪೃಥುವೀ ಕೊಂಗಾಳ್ವನು ಮಾಡಿಸಿದನು; ‘ಮೂಲ ಸಂಘದ ಕಾಣೂರ್ಗ್ಗಣದ ತಗರಿಗಲ್ಗಚ್ಛದ ಗಣ್ಡವಿಮುಕ್ತ ಸಿದ್ದಾಂತದೇವರ್ಗ್ಗೆ ಬಸದಿಯಂ ಮಾಡಿಸಿ’ ದ್ದಾಗಿ ತಿಳಿದು ಬರುತ್ತದೆ [ಅದೇ, ಪು. ೧೮೬-೮೭, ಸಾಲು : ೨೫-೨೭] ಪ್ರಭಾ ಚಂದ್ರ ಸಿದ್ಧಾಂತವೇವನೇ ಈ (ಸಿದ್ಧಾಂತಿಕ) ಗಣ್ಡ ವಿಮುಕ್ತ ಸಿದ್ಧಾಂತದೇವನೆಂದು ಇದೇ ಶಾಸನದ ಪಾಠದಿಂದ ಸ್ಪಷ್ಟವಾಗಿತ್ತದೆ. ಈ ಆಚಾರ್ಯ್ಯನು ಕಾಣೂರು ಗಣದ ತಗರಿಗಲ್ ಗಚ್ಛಕ್ಕೆ ಸೇರಿದ್ದನು.
೨.೩ ಕಾಣೂರುಗಣವೂ ಸೂರಸ್ತಗಣವೂ ಯಾಪನೀಯ ಸಂಘಕ್ಕೆ ಸೇರಿದ ಪ್ರಮುಖ ಗಣಗಳು [ನಾಗರಾಜಯ್ಯ, ಹಂಪ, ಕಾ(ನೂ)ಣೂರ್ಗಣ; ‘ಹರತಿಸಿರಿ’ (೧೯೮೭) (ಸಂ.) ಲಕ್ಷ್ಮಣ್ ತೆಲಗಾವಿ ೩೪೯-೫೨]
೩. ಕ್ರಿ.ಶ. ೧೦೯೫ ರಲ್ಲಿ ಇಲ್ಲಿ ‘ಶ್ರೀಮತ್ ಸೂರಸ್ತಗಣದ ಕಲ್ನೆಲೆಯ ರಾಮಚಂದ್ರ ದೇವರ ಶಿಷ್ಯನ್ತಿಯರಪ್ಪ ಅರಸವ್ವೆಗನ್ತಿಯರ್ ಅವರ ಶಿಷ್ಯನಿಯರ್ ಶ್ರೀಮತ್ ಮಾಕವ್ವೆ ಗನ್ತಿಯರ್ – ಚುತುರ್ವ್ವಿಧ -ಆಹಾರ ಶರೀರ ನಿವೃತ್ತಿಯಿಂ ಸಮಾಧಿ ಮರಣದಿಂ ಮುಡಿಪಿ ಮುಕ್ತಿಯನೆಯ್ದಿದರ್’ [ಅದೇ, ಅಗೂ. ೧೩೬. ೧೦೯೫ ಪು. ೧೮೯ ಸಾಲು : ೯-೧೪, ೨೨-೩೧]
೩.೧ ಸೂರಸ್ತಗಣವು ಯಾಪನೀಯ ಸಂಘಕ್ಕೆ ಸೇರಿದ ಮುಖ್ಯವಾದ ಒಂದು ಗಣವೆಂದು ಮೇಲೆ ಹೇಳಿದೆ. ಈ ಗಣಕ್ಕೆ ಸೇರಿದ ಕಲ್ನೆಲೆಯ ರಾಮಚಂದ್ರ ದೇವ ಎಂಬ ಮುನಿಯಿದ್ದನು. ಕಲ್ನೆಲೆ ಎಂಬುದು ಜೈನ ಪಾರಿಭಾಷಿಕ ಶಬ್ದ; ಬೇಸಗೆಯ ಕಾಲದಲ್ಲಿ ಕಲ್ಲಿನ ಮೇಲೆ ನಿಂತು ಮಾಡುವ ತಪ್ಪಸ್ಸಿಗೆ ಕಲ್ನೆಲೆ ಎಂದು ಹೆಸರು; ಕಲ್ನೆಲೆ ದೇವ ಏಳಾಚಾರ್ಯ್ಯರನ್ನೂ [ಎ.ಕ. ೧೪, ಎಡತೊ. ೮೪.೯೧೦] ರವಿಕೀರ್ತಿ, ಕಲ್ನೆಲೆ ದೇವನನ್ನೂ [ಎ.ಕ. ೬, ಮೂಡಿಗೆರೆ. ೮೪.೧೦೪೦] ಶಾಸನಗಳು ನಮೂದಿಸಿವೆ.
೩.೧.೧ ಸೂರಸ್ತಗಣದ ಕಲ್ನೆಲೆ ರಾಮಚಂದ್ರ ದೇವನ ಶಿಷ್ಯೆ ಅರಸವ್ವೆಗನ್ತಿ, ಅವರ ಶಿಷ್ಯೆ ಮಾಕವ್ವೆಗನ್ತಿಯು ನಾಲ್ಕು ವಿಧವಾದ ಆಹಾರವನ್ನು ತೊರೆದನು [ಅನ್ನ ಪಾನ ಖಾದ್ಯ ಲೇಹ್ಯ – ತತ್ತ್ವರತ್ನ ಪ್ರದೀಪಿಕೆ, ೭-೨೭೭]; ಸಮಾಧಿ ಮರಣದಿಂದ ಮುಡಿಪಿಸಿದರು. ಅವರ ಶಿಷ್ಯನಾದ ಮಾಚಿಮಯ್ಯನು ಪರೋಕ್ಷವಿನಯವಾಗಿ ಈ ಶಾಸನ ಮಾಡಿಸಿದನು.
೪. ಈ ಎರಡು ಶಾಸನಗಳು ಸ್ಪಷ್ಟವಾಗಿ ಸಾರುವ ಅಂಶಗಳು:
ಅ. ಚಂಗಾಳ್ವರು ನಿಷ್ಠಾವಂತ ಜೈನರು, ಅವರ ಪಟ್ಟದ ಜಿನಾಲಯವಿತ್ತು.
ಆ. ಚಂಗಾಳ್ವರು ಯಾಪನೀಯ ಗುರುಗಳ ಶಿಷ್ಯರಾಗಿದ್ದರು.
ಇ. ಹಾಸನ ಜಿಲ್ಲೆಯ ಅರಕಲಗೂಡು ತಾಲೂಕಿನ ಈಗಿನ ಸುಳಗೋಡು ಸೋಮವಾರ ಗ್ರಾಮವು (ಒಱೆಯೂರು – ಸುಳಿಗೋಡು) ಯಾಪನೀಯ ಸಂಘದ ಸ್ಥಳವಾಗಿತ್ತು; ಯಾಪನೀಯ ಸಂಘದ ಕಾಣೂರು ಮತ್ತು ಸೂರಸ್ತಗಣಗಳಿಗೆ ಸೇರಿದ ಗುರುಗಳು ಇಲ್ಲಿದ್ದರು.
ಈ. ಸೂರಸ್ತಗಣದ ಕಂತಿಯರೂ ಸಹ ಇಲ್ಲಿದ್ದರು; ಕಂತಿಯರ ಶಿಷ್ಯರೂ ಇದ್ದರು.
ಚಂದ್ರಕೊಡೆ: ಶಾಸನಗಳಲ್ಲಿ ಸಾದಕುಲ
ಕರ್ನಾಟಕದ ಪ್ರಕಟಿತ ಶಾಸನಗಳಲ್ಲಿ ನೂರಾರು ಕುಲ-ವಂಶಗಳ ಹೆಸರುಗಳು ಕಂಡು ಬರುತ್ತವೆ. ಹೆಸ್ರಾಂತ ದೊಡ್ಡ ರಾಜ ವಂಶಗಳಲ್ಲದೆ ಅಷ್ಟು ಪ್ರಸಿದ್ಧಿ ಪಡೆಯದ ಸಣ್ಣ ಪುಟ್ಟ ಮನೆತನಗಳೂ ಕುಲಗಳೂ ಶಾಸನಗಳಲ್ಲಿ ದಾಖಲಾಗಿವೆ. ಕನ್ನಡ ನಾಡಿನ ಸಮಾಜೋ – ಧಾರ್ಮಿಕ ಅಧ್ಯಯನಕ್ಕೆ ಪೂರಕ ಸಾಮಗ್ರಿ ಸಹ ಈ ಕುಲಗಳ ಮಾಹಿತಿಯಿಂದ ಹೊರಬೀಳುತ್ತದೆ. ಈ ಬಗೆಯ ಉಪಯುಕ್ತತೆ ಇರುವ ಕಾರಣದಿಂದ ‘ಸಾದಕುಲ’ ಸಂಬಂಧವಾಗಿ ಕೆಲವು ವಿಚಾರಗಳನ್ನು ಈ ಹಂಸಲೇಖನದಲ್ಲಿ ಮಂಡಿಸಲಾಗಿದೆ.
ಸಾದಕುಲವನ್ನು ಕುರಿತು ವಿವರಣೆಗೆ ಭೂಮಿಕೆಯೊಂದನ್ನು ನಿರ್ಮಿಸಿದ ಸಾಲುಗಳು ಇವು : ಜೈನರಲ್ಲಿ ಚತುರ್ಥ, ಬೋಗಾರ, ಸಾದ, ಪಂಚಮ, ವೈಶ್ಯ ಕುಲಗಳಿವೆ. ಉತ್ತರ ಕರ್ನಾಟಕದಲ್ಲಿ ಇಂದಿಗೂ ಈ ಪಂಗಡಗಳು ಚಾಲ್ತಿಯಲ್ಲಿವೆ; ಧಾರವಾಡ ಬೆಳಗಾವಿ ಜಿಲೆಗಳಲ್ಲಿ ಇವು ಪ್ರಬಲವಾಗಿ ಕಂಡು ಬರುತ್ತವೆ; ಜೈನರಲ್ಲೇ ಇರುವ ‘ಸಾದಕುಲ’ ಕುರಿತ ಪ್ರಾಚೀನ ಶಾಸನ ಪ್ರಯೋಗ ಧಾರವಾಡ ಜಿಲ್ಲೆ ರಾಣಿ ಬೆನ್ನೂರ ತಾಲ್ಲೂಕು ತಾಲ್ಲೂಕು ನದಿಹರಳಹಳ್ಳಿ ಶಾಸನದಲ್ಲಿದೆ [ನಾಗರಾಜಯ್ಯ. ಹಂಪ: ನೇರಿಲಗೆಯ ಶಾಸನ -ಕೆಲವು ಟಿಪ್ಪಣಿಗಳು, ‘ಅಭಿಜ್ಞಾನ’ ೧೯೯೫ : ೫೭೦]
ನದಿಹರಳ ಹಳ್ಳಿಯ ಶಾಸನವು [ಸೌ. ಇ.ಇ. ೧೮, ೧೮೦.೧೧೬೮. ಪು. ೨೪೬ – ೪೯] ಕಳಚುರ್ಯ್ಯವಕ್ರವರ್ತಿ ವೀರಬಿಜ್ಜಣದೇವನ ಆಳ್ವಿಕೆಗೆ ಸೇರಿದ್ದು. ೭೦ ಸಾಲುಗಳಿರುವ ಈ ಶಾಸನ ತುಂಬ ಸಮೆದು ಹೋಗಿದೆ. ಅಲ್ಲಲ್ಲಿ ಮುಕ್ಕಾಗಿದೆ. ಶಾಸನದ ಅರೆಪಾಲು ಅಳಿಸಿ ಹೋಗಿದ್ದರೂ ಉಳಿದಿರುವಷ್ಟರಲ್ಲಿ ಸಿಗುವುದು ಸಾದಕುಲದ ಹಿರಿಯರ ಹಿರಿಮೆಗರಿಗಳ ಬಿಚ್ಚಳಿಕೆ. ಸಾದಕುಳ ಪ್ರದೀಪನಾದ ನಾಗಗಾವುಂಡ – ಅರಸಿಗಾವುಂಡಿಯರು ಗೊಟ್ಟಗಡಿಯ ವೃಷಭ ಜಿನೇಂದ್ರ ಭವನವನ್ನು ಸುಕವಿ ಶಾಂತಿರನು ವಿರಚಿಸಿದ ಈ ಸುದೀರ್ಘ (ತುಟಿತ) ಶಾಸನ ವರ್ಣಿಸಿದೆ. ಅದರ ಒಂದು ಸಂಕ್ಷಿಪ್ತ ಚಿತ್ರಣ ಹೀಗಿದೆ:
ಭರತ ಮಹೀಕಾಂತೆಗೆ ಕುಂತಳವೆನಲೆಸೆವ ಕುಂತಳ ವಿಷಯ ಮಧ್ಯದೊಳು ಸೊಗಯಿಸುಗುಂ
            ದೊರೆವೆತ್ತ ತುಂಗಭದ್ರೆಯ
ವರದೆಯ ಮಧ್ಯ ಪ್ರದೇಶದೊಳ್ಸೊಗಯಿಸುಗುಂ
ಸಿರಿಯ ತವರ್ಮ್ಮನೆ ಸೌಖ್ಯಾ
ಕರಮೆನೆ ಬನವಾಸೆ ದೇಶವತುಳ ವಿಳಾಸಂ
ವನರುಹ ವನದಿಂ ವನರುಗ
ವನಮಧು ಮುದಿತಾಳಿಮಾಳೆಯಿಂದಳಿಮಾಳಾ
ಧ್ವನಿ ಹೃದ್ಯೋದ್ಯಾನದಿನಾ
ಜನಪದವೊಡರಿಸುದಖಿಳವನ ಸುಖಪದಮಂ ||
ಪಿಕರವದಿಂ ತಂಬೆಲರಿಂ
ಶಕುಶತಸಾರು ಪ್ರಕರದಿಂದೆಳೆನೀರ ಸತ
…. ವನರುಹವನದಿಂ
ಸಕಳೇಂದ್ರಿಯ ತೃಪ್ತಿಚತುರವಿಷಯ ವಿಷಯಂ ||
ಕೂಡೆ ಸೊಗಯಿಸುವ ಬನವಸೆ
ನಾಡೊಳ್ಕಣ್ಗೆಸೆವ ಕಂಪಣಂ ವನಲಕ್ಷ್ಮಿನಿಂದ
(ಬಾಡಮೆ) ರೂಢಿಯ ನೂಱುಂ
ಬಾಡಂ ಭೂಯುವತಿ ನೂತ್ನ ರತ್ನಾ ಪೀಡಂ ||
ಅದನಾಳ್ವಂ ಭೂಪೋತ್ತಮನುತ್ತಮ ಪುರುಷ ಪಾಂಡ್ಯ ಮಹಿಪಂ……
ನಂದನವನದಿಂ ಕರಮೆಸೆವುದು ಗೊಟ್ಟಿಗಡಿ…….
ಅಲ್ಲಿ ನಿರ್ಮಲ ಜೈನ ಧರ್ಮಪರರು, ಸಂಯಮ ನಿರತರು ಇದ್ದು, ಅವರ ನಟ್ಟ ನಡುವೆ ಕೇತಗಾವುಂಡನೂ ಅವನ ವಧುವೂ ಪೆಸರ್ವಡೆದರು. ಅವರ ಮಗ ಬರ್ಮಗಾವುಂಡನೂ ಆತನ ಸತಿ ಗುಣವತಿ ವನಿತೆಯರೊಳಗರಸಿಯೆಂಬ ಪೆಸರೆಸೆವಿನಂ ಭೂತಳದೊಳ್ಮಿಗಿಲೆನಿಪ್ಪ ಪೆರ್ಮ್ಮೆ ಹೊಂದಿದ್ದರು. ಅವರ ಮಗ ಸಾಮನ್ತಂ ನಾಗಗಾವುಂಡಂ ಸದಮಾಳ ಜಿನಪೂಜೆ ಜಿನವಂದನೆಗಳಿಂದ, ಚಾರು ಚರಿತದ ಪೆಂಪಿಂದ, ಜೈನ ಬ್ರತಾಶಂಸನನಗಿ ಇಳೆಯೊಳ್ ಖ್ಯಾತನಾಮನಾಗಿದ್ದನು. ಮಂಗಳಾನಕರವಮ್ ಜೈನಾಭಿಷೇಕ ಅರ್ಚನಾದಿ ಸ್ತೋತ್ರಾವಳಿಯಲ್ಲಿ ಈ ನಾಗಗಾವುಂಡನು ಜಿನ ಭಕ್ತ ಪ್ರಕರದ ಸ್ತುತಿಪಾತ್ರನಾಗಿದ್ದನು.
ನಾಗುಗಾವುಂಡನು ’ಸಾದವಂಶ ಕುಮುದ’ ನಾಗಿದ್ದನು. ಇಂಥ ನಾಗ ಗಾವುಂಡನಿಗೆ ಅರ್ಹತ್ ಸಿದ್ಧಾಚಾರ್ಯ ಉಪಧ್ಯಾಯ ಸರ್ವ ಸಾಧುಗಳು -ಈಗೆ- ಐಶ್ವರ್ಯಮನ್ ಎಂದು ಸಾದಕುಲದವರು ಹಾರೈಸಿದರು. ಮೂಲ ಸಂಘ ಸೂರಸ್ಥಗಣ ಚಿತ್ರ ಕೂಟಾನ್ವಯದ ವಾಸುಪೂಜ್ಯ ಮುನೀಂದ್ರ ಜೈನ ಸಿದ್ಧಾಂತ ಚಕ್ರವರ್ತಿಯೆಂದು ಜಗದ್ದವಳಿತ ಕೀರ್ತಿ ಪಾತ್ರವಾಗಿದ್ದನು. ಆತನ ಶಿಷ್ಯನಾಗಿ ನೆಗಳ್ದ ರಾವಣಂದಿ ಮುನೀಂದ್ರನು ಅನವದ್ಯನೂ ಅನಘನೂ ಶಾಂತಮನನೂ ಆಗಿದ್ದನು. ಈತನ ಶಿಷ್ಯರು ಕೇತಗಾವುಂಡ ಮತ್ತು ಕೇತನ ಸತಿ. ಇವರ ಮಗನಾದ ನಾಗ ಗಾವುಂಡನು ಉದಾತ್ತ ವಿಶದ ಕೀರ್ತಿಲತೆಗೆ ಅಡರ್ಪ್ಪಾಯ್ತೆನೆ ಗೊಟ್ಟ ಗಡಿಯೊಳೆ ವೃಷಭನಾಥ (ಆದಿದೇವ) ಜಿನ ಭವನವನ್ನು (ಬಸದಿ) ಮಾಡಿಸಿದನು.
ಈ ನಾಗವರ್ಮನಿಂದ ವಿಭು ಮಾಡಿಸಿದ ಜಿನರಾಜಗೇಹವು ಸುಚರಿತ್ರ ಸಂಸ್ತವನ ಶಾಸನ ಶೈಳವೆನಿಪ್ಪ ಪೆರ್ಮೆಗಾಸ್ಪದವಾಗಿತ್ತು. ಪ್ರಭಾನಿರ್ಭರ ಶೋಭಾ ಭೋಗಾದಿಂ ಶೋಭಿಸಿ ಸಕಳ ಜಗದ್ಭವ್ಯ ಲಕ್ಷ್ಮೀಕಂ ರುಂದ್ರ ಜೈನೇಂದ್ರ ಗೇಹಂ ಆ ಸಾಧುಕುಳ ಪ್ರದೀಪನ ಧರ್ಮಾನುರಾಗ ಮಣಿ ಮುಕುರವಾಗಿತ್ತು. ಬುಧಜನಸ್ತುತ ನಾಗಗೌಂಡನ ಈ ಪ್ರಶಸ್ತಿ ಶಾಸನವನ್ನು ಸುಕವಿ ಶಾಂತಿರನು ವಿರಚಿಸಿದನು. ಕಳಚುಯ್ಯರ ಪ್ರತಾಪ ಚಕ್ರವರ್ತಿಯ ಸಾಮಂತನಾದ ನಾಗಗಾವುಂಡನೂ ಅರಸಿ ಗಾವುಂಡಿಯೂ ತಂಮ ಮಾಡಿಸಿದ ಜಿನಾಲಯಕ್ಕೆ ಬಿಟ್ಟ ಧರ್ಮ್ಮಮೆಂತೆಂದೆಡೆ ರಿಷಿಯರಯ್ವರಾಹಾರದಾನಕ್ಕಂ ಅಜ್ಜಿಯರಾಹಾರಬಾನಕ್ಕಂ ಖಣ್ಡಸ್ಫುಟಿತ ಜೀರ್ನ್ನೋ ದ್ಧಾರಕ್ಕಂ ಬಿಟ್ಟ ತೋಂಟ ಹಿರಿಯ ಕೆಱಿಯ ಕೆಳಗೆ ತುಂಬಿದ ಮೊದಲಲು ತೋಂಟ ಅಡಕೆಯ ಮರ ನಾಲೂಱು ಸಿಡಿಲಗೆಱೆಯ ಕೆಳಗೆ ತುಂಬಿದ ಕೆಳಗೆ ಗದ್ದೆ ಮತ್ತರೊಂದು ಊರಿಂದಂ ಬಡಗಲೋಣಿಯಿಂದ ಹಡವಲು ಎರೆಯಕೆಯಿ ಮತ್ತರು ಮೂಱು ಸಿಡಿಲಗೆಱೆಯ ತೆಂಕಣ ಕೋಡಿಯ ಕೆಳಗೆ ಹಾಳ ಕೆಯಿ ಮತ್ತರೊಂದು ಮೂಲೆವೆತ್ತ ಹೇಱು ಬಳ್ಳವೊಂದು ಹೆಜ್ಜುಂಕದ ನಾಗಣದೇವ ದೇವರ ನಂದಾದೀವಿಗೆಗೆ ತಿಂಗಳಿಂಗೆ ಬಿಟ್ಟ ಪಣವೊಂದು ದೇವಗೊಳಗ ಧರ್ಮ್ಮಗೊಳಗವಂ ಸಲಿಸುವರಿಂತೀ ಧರ್ಮ್ಮವ ನಾಡ ಮೇಲಾಳ್ಕೆಯರಸುಗಳುಂ ಮೋಲಾಳ್ಕೆಯ ಮನ್ನೆಯರುಂ ಗೌಂಡನುಂ ಪ್ರಜೆಗಳುಂ ಸ್ವಧರ್ಮದಿಂ ನಡೆಸಿದವರು.
ಮೇಲ್ಕಂಡ ನದಿಹರಳಹಳ್ಳಿಯ ಶಾಸನದಿಂದ ತಿಳಿದು ಬರುವಂತೆ ಈ ಸಾದಕುಲವು ಅಂದಿನ ದಿಗಳಲ್ಲಿಯೇ ಪ್ರತಿಷ್ಠಿತ ಕುಲವಾಗಿತ್ತು. ರಾಜರ ಮತ್ತು ಪ್ರಜೆಗಳ ಗೌರವ ವಿಶ್ವಾಸ ಗಳಿಸಿತ್ತು. ಸಾದಕುಲದ ಧಾರ್ಮಿಕ ಪ್ರವೃತ್ತಿಯ ಪ್ರತೀಕವಾಗಿರುವ ಈ ಶಾಸನದಲ್ಲಿ ಅವರ ಒಂದು ಕುಟುಂಬದ ಮೂರು ತಲೆಮಾರಿನವರ ವಿವರ, ಕಟ್ಟಿಸಿದ ಬಸದಿಯ ವಿಚಾರ, ಅದಕ್ಕೆ ಬಿಟ್ಟು ಕೊಟ್ಟ ದೊಡ್ಡ ಮೊತ್ತದ ದತ್ತಿಗಳು – ಇಷ್ಟೂ ಸಂಗತಿಗಳು ಪರಿಣಾಮಕಾರಿಯಾಗಿ ದಾಖಲಾಗಿವೆ ಶಾಸನದ ನಷ್ಟ ಭಾಗದಲ್ಲಿ ಸಾದಕುಲ ಸಂಬಂಧವಾದ ಇನ್ನಷ್ಟು ಮಾಹಿತಿ ಮರೆಯಾಗಿ ಹೋಗಿದೆ.
ಸಾದಕುಲ ಸಂಬಂಧವಾದ ಮಾಹಿತಿಗಳು ಇನ್ನೂ ಕೆಲವು ಶಾಸನಗಳಲ್ಲಿ ಸಿಗುತ್ತದೆ. ಧಾರವಾಡ ಜಿಲ್ಲೆ ಹಾವೇರಿ ತಾಲೂಕು ಗುತ್ತಲಿನ ಶಾಸನದಲ್ಲಿ [ಸೌ.ಇ.ಇ. ೧೮, ೨೯೩.೧೧೬೨. ಪು. ೦೩೭೬-೭೮] ಹೀಗಿದೆ :
ಸ್ವಸ್ತಿ ಸಮಸ್ತಗುಣ ಸಂಪನ್ನ ನುಡಿದು ಮತ್ತೆನ್ನ ಗೋತ್ರ ಪವಿತ್ರ…. ಸಾಹ ಸೋತ್ತುಂಗ ಸೊಂದೆ ವಂಸ ಲಲಾಮನಭಿಮಾನರಾಮ ಜಿನಸಮಯ ಸಮುದ್ಧರಣ…..ಚೂಡಾಮಣಿ ಇತ್ಯಾದಿ ನಾಮಾವಳೀ ವಿರಾಜಿತನಪ್ಪ ಶ್ರೀಮತು ಬಡ್ಡಬ್ಯವಹಾರಿ ಕೇತಿ ಸೆಟ್ಟಿಯು ಪಾರ್ಶ್ವದೇವರ ಪ್ರತಿಷ್ಠೆಯಂ ಮಾಡಿಸಿದಡೆ……[ಅದೇ, ಪು. ೩೭೭]
ಸಾದ ಕುಲದಲ್ಲಿ ಜೈನ ಪರಂಪರೆಗೆ ಸೇರಿದವರು ಇರುವಂತೆ ಶೈವ ಸಂಪ್ರದಾಯದವರೂ ಇದ್ದರೆಂದು ಶಾಸನಗಳಿಂದ ಗೊತ್ತಾಗುತ್ತದೆ. ಲಕ್ಷ್ಮೇಶ್ವರದ ಒಂದು ಶಾಸನದಲ್ಲಿ [ಸೌ.ಇ.ಇ. ೨೦, ೭೮.೧೧೧೮] ನೆಗರ್ದ ಸಾದವೆರ್ಗ್ಗಡೆ ಸೋವರಸನ ಪರಿಚಯವಿದೆ. ಈತ ಶೈವನೆಂದು ಹೇಳಬಹುದು. ಹಾಗಿದ್ದರೆ ಕ್ರಿ.ಶ. ೧೧೧೮ ರ ವೇಳೆಗೆನೆ ಸಾದಕುಲದಲ್ಲಿ ಜೈನ ಶೈವ ಎಂದು ಇಬ್ಭಾಗವಾಗಿತ್ತೆನ್ನಬಹುದಾಗಿದೆ. ಇನ್ನೊಂದು ಇದೇ ಧಾರವಾಡ ಜಿಲ್ಲೆಯ ರಾಣಿ ಬೆನ್ನೂರು [ಬೆಣ್ಣೆಯೂರ್ ಪನ್ನೆರಡು] ತಾಲ್ಲೂಕಿನ ಮೂಕನೂರು ಶಾಸನದಲ್ಲಿ [ಸೌ.ಇ.ಇ. ೧೮, ೧೪೯.೧೧೪೪] “ಮುಸುವಡಿಯ ಸಾಂದಗುಲದೊಳ್ ಪೆಸರೆನಿಸಿದ ಬಾಲಿವಂಶದೊಳ್ ಪುಟ್ಟಿದ ಮಾಕನೂರು ಬೊಪ್ಪಣನು ಬೊಪ್ಪಣೇಶ್ವರ ದೇವರನ್ನು ಮಾಡಿಸಿ ತನ್ನ ಮೂವರು ಸೋದರ ರೊಂದಿಗೆ ನೆಲದಾನ ವಿತ್ತ” ವಿವರ ವಿದೆ; ಇದು ಜೈನ ಶಾಸನವಾದರೊ ಪರಮತ ಸಹಿಷ್ಣುತೆಯನ್ನು ತೋರಿದ ರೀತಿಗೆ ಉದಾಹರಣೆಯಾಗಿದೆ.
ಸಾದರು, ಸಾದಕುಲ, ಸಾದವಂಶ, ಸಾಧುಕುಳ, ಸಾದ ಕುಳ, ಸೊಂದೆವಂಶ ಎಂಬ ನಾನಾ ರೂಪಗಲೆಲ್ಲ ‘ಸಾದಕುಲ’ ವನ್ನು ಸೂಚಿಸುತ್ತವೆ. ಮಂಗರಾಜ ನಿಘಂಟಿನಲ್ಲಿ (೧೧೦-೬) ಸಾದಂ ವೃಷಲನಱೆ ಕುಂಚಡಿಗನವದ್ಯಂ ಗಾವಣಿಗನಂತ್ಯನಱೆಯೆ ಗಂಗಡಿಕಾಱನಕ್ರಮನಭೀರನೆಂದೆನೆ ಮಹಾ ಶೂದ್ರನಕ್ಕುಂ – ಎಂದಿದೆ. ಚಂದ್ರ ಸಾಗರ ವರ್ಣಿಯೆಂಬ (೧೭೬೦-೧೮೩೫) ಕವಿಯು ಜೈನ ಸಮಾಜದಿಂದ ಸಾದರು ಹೇಗೆ ಬೇರೆಯಾದರೆಂಬುದನ್ನು ಸೂಚಿಸಿದ್ದಾನೆ.
ಸಾದರನ್ನು ಕುರಿತು ಇನ್ನೂ ವ್ಯಾಪಕವೂ, ವ್ಯವಸ್ಥಿತವೂ, ಕ್ಷೇತ್ರ ಕಾರ್ಯ ಆಧಾರಿತವೂ ಆದ ಅಧ್ಯಯನ ಇನ್ನೂ ಆಗಬೇಕಾಗಿದೆ; ಅದು ಒಂದು ಪಿ.ಎಚ್.ಡಿ. ಮಹಾಪ್ರ್ರಬಂಧದ ವಸ್ತು.
ಚಂದ್ರಕೊಡೆ: ಶಾಸನಗಳಲ್ಲಿ ಬಸದಿಗಳು – ಪಕ್ಷಿನೋಟ
ಪ್ರಪ್ರಾಚೀನ ಜೈನಾಗಮ ಗ್ರಂಥಗಳಲ್ಲಿ; ಜಿನಬಿಂಬಗಳ – ಜಿನಾಲಯಗಳ ಉಲ್ಲೇಖಗಳು ಅಪರೂಪ. ಜೈನಧರ್ಮದ ಪ್ರಾರಂಭದ ಘಟ್ಟಗಳಲ್ಲಿ ಬಸದಿ ಕಟ್ಟಿಸುವ, ಜಿನಮೂರ್ತಿಗಳನ್ನು ಮಾಡಿಸುವ ಪದ್ಧತಿ ಇರಲಿಲ್ಲ. ತೀರ್ಥಂಕರ ಮೂರ್ತಿಗಳನ್ನು ಮಾಡಿಸುವ, ಬಸದಿಗಳನ್ನು ಕಟ್ಟಿಸುವ ಈ ಪದ್ಧತಿಯು ಆಗಮೋತ್ತರಕಾಲೀನದಲ್ಲಿ ಬೆಳೆದ ಸಂಪ್ರದಾಯ. ರಾಜಗೃಹ ಪುರವಾರಾಧೀಶನೂ ಮಹಾಮಾಂಡಲಿಕನೂ ಆದ ಶ್ರೇಣಿಕನು ರಾಜಗೃಹದ ಒಳ – ಹೊರಗುಗಳನ್ನು ಜಿನಗೃಹಗಳಿಂದ ಆಚ್ಛಾದಿಸದನೆಂದು, ಪುನ್ನಾಟಸಂಘ ಜಿನಸೇನಾಚಾರ್ಯನು ತನ್ನ ಸಂಸ್ಕೃತ ಹರಿವಂಶಪುರಾಣದಲ್ಲಿ ಹೇಳಿದ್ದಾನೆ. ಈ ಸಂಪ್ರದಾಯವು ಮೌರ್ಯರ ಆಳಿಕೆಯ ಕಾಲದಲ್ಲಿ ಪ್ರಚಲಿತಗೊಂಡಿತು. ಕ್ರಿ.ಪೂ. ಮುನ್ನೂರರ ಆಸುಪಾಸಿನಲ್ಲಿ ಮಹಾವೀರರನ್ನು ವೈಭವೀಕರಿಸಿ ದೈವತ್ವದ ನೆಲೆಗೆ ಒಯ್ಯಲಾಯಿತು. ಇಂದಿನ ಒರಿಸ್ಸಾ ಆಗಿರುವ ಪ್ರಾಚೀನ ಕಳಿಂಗದೇಶದ ಸಾಮ್ರಾಟನಾದ ಖಾರವೇಲನು (ಕ್ರಿ.ಪೂ. ೧೫೦), ತನಗಿಂತ ಹಿಂದೆ ನಂದ ವಂಶೀಯರು ಕೊಂಡೊಯ್ದಿದ್ದ ಅನಂತನಾಥ ಜಿನನ (೧೪ ನೆಯ ತೀರ್ಥಂಕರ) ಮೂರ್ತಿಯನ್ನು ಹಿಂತಿರುಗಿ ಪಡೆಯಲು ಯುದ್ಧ ಮಾಡಿದನು; ನಂದರಾಜನೀತಂ ಕಾಲಿಂಗಜಿನಂ ಸಂನಿವೇಸಂ ….. ಚ ನಯತಿ. ಅದರಿಂದ, ನಂದರ ಆಳಿಕೆಯ ವೇಳೆಗೆ, ಕ್ರಿ.ಪೂ. ೫-೪ ನೆಯ ಶತಮಾನದಲ್ಲಿ, ಜಿನಮೂರ್ತಿ ಪೂಜೆಯ ಸಂಪ್ರದಾಯ ಪ್ರಾರಂಭವಾಯಿತು.
ಜೈನ ಆಚಾರ್ಯರು ಏಕಾಂತ ಸ್ಥಳಗಳಲ್ಲಿ, ಬೆಟ್ಟ, ಗುಹೆ, ಪೊಟರೆ, ಸ್ಮಶಾನಗಳಲ್ಲಿ ಇರುತ್ತಿದ್ದರು. ಪ್ರಾಕೃತಿಕ ಗುಹೆಗಳು ಅವರ ತಪೋಭೂಮಿಗಳು. ಮಹಾರಾಷ್ಟ್ರದ ಉಸ್ಮಾನಾಬಾದಿನ ಪೂರ್ವೋತ್ತರದಲ್ಲಿರುವ ಪರ್ವತದಲ್ಲಿ ಗುಹೆಗಳ ಸಮೂಹವೇ ಇದೆ. ಈ ಜೈನ ಗುಹೆಗಳು ಕ್ರಿ.ಪೂ. ಆರನೆಯ ಶತಮಾನಕ್ಕೆ ಸೇರಿವೆ. ಬಿಹಾರ ಪ್ರಾಂತ್ಯದ ಗೆಯೆಯ ಸಮೀಪದ ಬರಾಬರ ಮತ್ತು ನಾಗಾರ್ಜುನೀ ಗುಡ್ಡದ ಗುಹೆಗಳು ಅಶೋಕ ಮತ್ತು ಅವನ ಮೊಮ್ಮಗ ದಶರಥನಿಂದ ನಿರ್ಮಿತವಾಗಿವೆ. ಒರಿಸ್ಸಾದ ಉದಯಗಿರಿ – ಖಂಡಗಿರಿಯ (ಹಾಥೀ ಗುಫಾ) ಜೈನ ಗುಹೆಗಳು, ಕ್ರಿ.ಪೂ. ಎರಡನೆಯ ಶತಮಾನದವು. ಶ್ರವಣಬೆಳಗೊಳದ ಚಂದ್ರಗಿರಿಯ ಭದ್ರಬಾಹು ಗುಹೆಯೂ ಕ್ರಿ.ಪೂ. ಮುರನೆಯ ಶತಮಾನಕ್ಕೂ ಹಿಂದಿನದು. ತಮಿಳುನಾಡಿನ ಉತ್ತರ ಆರ್ಕಾಟ್ ಪರಿಸರದ ವೆಳ್ಳಿಮಲೈ (ವಿಜಯಾದ್ರಿ) ಸೀಯಮಂಗಳಂ, ತಿರುಮಲೈ, ತಿರುಕ್ಕೋಲ್. ಅರುಮಲೈ ಮೊದಲಾದ ಗಿರಿಧಾಮ ಗುಹೆಗಳು ಜೈನರ ತಪಸ್ಸು, ಪೂಜೆಗಳ ಪ್ರಾಚೀನ ಸ್ಥಳಗಳು. ವೆಲ್ಲಿಮಲೈ, ಸೀಯಮಂಗಳ ಗುಹಾಂತರ ಜಿನಾಲಯಗಳನ್ನು ಗಂಗರ ಇಮ್ಮಡಿ ರಾಚಮಲ್ಲನು (೮೭೦ – ೯೦೭) ಕಾಪಾಡಿ ಹೊಸತಾಗಿಸಿದನು. ಹೊಂಬುಜಶಾಸ ನೋಕ್ತ ಅರುಂಗಳಾನ್ವಕ್ಕೆ ಸೇರಿದ ವಜ್ರನಂದಿ ಆಚಾರ್ಯನು (೧೦. ಶ.) ಸೀಯಮಂಗಳ ಗಿರಿಧಾಮದ ಜೈನ ಗುಹೆಗಳ ಬಳಿ ಹೋಗಲು ನೆರವಾಗಲೆಂದು ಮೆಟ್ಟಿಲುಗಳನ್ನು ಮಾಡಿಸಿದನು. ಅದನ್ನು ಪೂಜಿಸುವ ಪರಿಪಾಟಿಯೊಂದು ಪ್ರಾಚೀನ ಕಾಲದಿಂದಲೂ ರೂಢಿಯಲ್ಲಿ ಇತ್ತು. ಸಮ್ಮೇದಗಿರಿ (ಶಿಖರಜಿ : ಬಿಹಾರ್ ಪ್ರಾಂತ್ಯ), ಶ್ರವಣಬೆಳುಗೊಳ,ಕೊಪ್ಪಳ – ಮೊದಲಾದ ಸ್ಥಳಗಳಲ್ಲಿ ಪ್ರಾಚೀನ ಗುರುಗಳ ಪಾದಚಿಹ್ನೆಗಳು ಇಂದಿಗೂ ಉಳಿದು ಬಂದಿವೆ. ಇದು ಬಸದಿಗಳ ಮತ್ತು ಜಿನಮೂರ್ತಿಗಳ ರಚನೆಗೂ ಪೂರ್ವದಲ್ಲಿದ್ದ ಆರಾಧನಾ ಪದ್ಧತಿಯ ಪಳೆಯುಳಿಕೆ.
ಅನಂತರ ಬಂದದ್ದು ಗುಹೆಗಳಲ್ಲಿಯೇ ಜಿನಮೂರ್ತಿಗಳನ್ನು ನಿರ್ಮಿಸುವ ವಿಧಾನ: ಇದು ಎರಡನೆಯ ಘಟ್ಟ. ಈ ಹಂತದಲ್ಲಿ ಗುಹೆಗಳೇ ಜಿನಾಲಯಗಳಾದುವು. ಬೆಟ್ಟಗಳ ಮೇಲೆ, ನಡುವೆ, ಕೆಳಗೆ ನೈಸರ್ಗಿಕವಾಗಿ, ಸಹಜವಾಗಿ, ಆಕೃತ್ರಿಯಾಗಿ ಇದ್ದ ಗುಹೆಗಳು ಚೈತ್ಯಾಲಯಗಳಾದುವು; ಇವೇ ಅಕೃತ್ರಿಯ ಚೈತ್ಯಾಲಯಗಳು. ಎಲ್ಲೋರ, ಕಱ್ವಪ್ಪು, ಐಹೊಳೆ, ಬಾದಾಮಿ ಮೊದಲಾದೆಡೆಗಳಲ್ಲಿ ಗುಹೆಗಳು ಗುಹಾಂತರ ದೇವಾಲಯಗಳಾದವು. ಕರ್ನಾಟಕಕ್ಕೆ ಅಧಿಕೃತವಾಗಿ ಜಿನಧರ್ಮವನ್ನು ತಂದ ಧರ್ಮದೂತ ಶ್ರುತಕೇವಲಿ ಭದ್ರಬಾಹುಮುನಿ. ಕನ್ನಡನಾಡಿನಲ್ಲಿ ಸಲ್ಲೇಖನ ವಿಧಿಯಿಂದ ಮುಡಿಪಿದ ಮೊತ್ತಮೊದಲಿಗರೂ ಅವರೇ. ಕ್ರಿ.ಪೂ. ೨೯೭ ರಲ್ಲಿ, ತಮ್ಮ ೭೬ ನೆಯ ವಯಸ್ಸಿನಲ್ಲಿ, ಶ್ರುತಕೇವಲಿ ಭದ್ರಬಾಹು ಮಹಾಪುರುಷನು ಶ್ರವಣ ಬೆಳಗೊಳದ ಚಿಕ್ಕಬೆಟ್ಟದಲ್ಲಿ (ಕೞ್ವಪ್ಪು, ಕಟವಪ್ರ, ಚಂದ್ರಗಿರಿ, ಇಂದ್ರಗಿರಿ) ಸಮಾಧಿಮರಣ ಪಡೆದರು. ಅವರು ಮುಡಿಪಿದೆಡೆಯೇ ಭದ್ರಬಾಹು ಗುಹೆ. ಆ ಗುಹೆಯೊಳಗಿರುವ ಪಾದಚಿನ್ಹೆಗಳೇ ಅವರ ಸ್ಮಾರಕವಾಗಿ ಕೆತ್ತಿದ ನಿಸಿದಿಗೆ.
ಜೈನ ಪೂಜಾಸ್ಥಾನ ಮತ್ತು ಪೂಜಾಮಂದಿರಗಳ ಬೆಳವಣಿಗೆಯಲ್ಲಿ ನಿಸಿದಿಗೆಗೆ ವಿಶೇಷ ಸ್ಥಾನವಿದೆ, ಐತಿಹಾಸಿಕ ಮಹತ್ವವಿದೆ. ನಿಸಿದಿಗೆಗಳೂ ಬಸದಿಗಳಿಗೆ ದಾರಿ ತೆರೆದುವು; ನಿಸಿದಿಗಳು ಮುಂದೆ ಬಸದಿಯ ಭಾಗವಾಗಿ ಉಳಿದುವು. ಭದ್ರಬಾಹು ಮುನಿಯ ವ್ಯಕ್ತಿತ್ವ ಪ್ರಭಾವ ಮಹಿಮೆಯನ್ನು ಅವರು ತಪವೆಸಗಿದ ಗುಹೆ ಮತ್ತು ಸ್ಥಳ ಅತಿಶಯ ಕ್ಷೇತ್ರವಾಯಿತು. ಗುಹೆಗಳೇ ಬಸದಿಗಳಾದುವು; ಗುಹೆಯೊಳಗಿನ ಚೆಲುವು ಚರಿತ್ರಾರ್ಹವಾಯಿತು. ಗುಹೆಗಳಿಂದ ಬಸದಿಗಳು ಬೆಟ್ಟದ ಬಯಲಿಗೆ ಬಂದುವು, ಬೆಟ್ಟಗಳೇ ಗಟ್ಟಿ ಬಸದಿಗಳಾದುವು. ಶ್ರವಣಬೆಳಗೊಳದಲ್ಲಿ ಚಿಕ್ಕಬೆಟ್ಟಕ್ಕೆ ಬಸದಿಗಳೇ ಹೊದಿಕೆ, ದೊಡ್ಡಬೆಟ್ಟಕ್ಕೂ ಜಿನಾಲಯಗಳೇ ಕವಚ.
ಪ್ರಾರಂಭದ ಹಂತದಲ್ಲಿ ಪರ್ವತ ಗುಹೆಗಳು ಅಕೃತಿಮ ಚೈತ್ಯಾಲಯ ಗಳಾಗಿದ್ದುವು. ಜೈನಯತಿಗಳು ಜಂಗಮ ಜಿನಾಲಯವಾಗಿದ್ದರು. ಜಂಗಮ ಬಸದಿಗಳ ಜತೆಗೆ ಸ್ಥಾವರ ಬಸದಿಗಳೂ ಬಂದುವು. ಸ್ಥಾವರ ಬಸದಿಗಳ ನಿರ್ಮಾಣಕ್ಕೆ ಕಾಲಕ್ರಮದಲ್ಲಿ ನಾಂದಿ ಹಾಡಿದವರು ಗಂಗರು. ಭದ್ರಬುನಾದಿ ಕಟ್ಟಿದವರು ಆದಿ ಕದಂಬರು. ಇವರ ಸಮಕಾಲೀನರಾದ ಬದಾಮಿ ಚಾಳುಕ್ಯರು, ಅವರನ್ನು ಕೆಳಕ್ಕೆತಳ್ಳಿ ಬಂದ ರಾಷ್ಟ್ರಕೂಟರು, ಗಂಗರನ್ನೂ ರಟ್ಟರನ್ನೂ ಒಟ್ಟಿಗೆ ಸೋಲಿಸಿ ಗದ್ದುಗೆ ಹತ್ತಿದ ಕಲ್ಯಾಣಿ ಚಾಳುಕ್ಯರು, ಕಳಚುರ್ಯರು, ಹೊಯ್ಸಳರು, ಸೇವುಣರು – ಹೀಗೆ ಒಬ್ಬರಾದ ಮೇಲೆ ಒಬ್ಬರು ಬಂದರು, ಬಸದಿಗಳ ಪರಂಪರೆಗೆ ಜೀವ ತುಂಬಿದರು, ವೈಭವ ತಂದರು. ರಾಜ ಮಹಾರಾಜರಿಂದ ಹಿಡಿದು, ಎಲ್ಲ ಶ್ರೇಣಿಯ ಅಧಿಕಾರಿಗಳು ಮೊದಲುಗೊಂಡು ಸಾಮಾನ್ಯ ಪ್ರಜೆಯವರೆಗೆ ಜಿನರ ಪೂಜೆ ಮತ್ತು ಜಿನಮಂದಿರಗಳ ನಿರ್ಮಾನವು ಹೀಗೆ ಅಖಂಡವಾಗಿ ಅಧಿಕಾಧಿಕ ಸಂಖ್ಯೆಯಲ್ಲಿ ವೃದ್ಧಿಗೊಳ್ಳಲು ಇದ್ದ ಪ್ರೇರಣಗಳಲ್ಲಿ ಒಂದು:
ಯಸ್ಮಿನ್ ಜಿನೇನ್ದ್ರ ಪೂಜಾ ಪ್ರವರ್ತ್ತತೇ
ತತ್ರತತ್ರ ದೇಶ ಪರಿವೃದ್ಧಿಃ
ನಗರಾಣಾಂ ನಿರ್ಭಯತಾ ತದ್ದೇಶ
ಸ್ವಾಮಿನಾಂಚೋರ್ಜ್ಜಾ | ನಮೋ ನಮಃ ||
[Corpus of Kannada Inscription (೧೯೮೫) ನಂ. ೨೪. ಅತೇದಿ. (ಕ್ರಿ.ಶ. ೫ ಶ.) ಹಲಸಿ. ಪು. ೯೫] [ಜಿನೇಂದ್ರರ ಪೂಜೆ ನಡೆಯುವ ದೇಶವು ವೃದ್ಧಿಸುವುದು, ನಗರಗಳು ನಿರ್ಭಯದಿಂದ ಇರುವುವು, ರಾಜನು ಊರ್ಜಿತವಾಗುವನು]
ಜಿನೇಂದ್ರ ಭವನೋದ್ದಾರಂ ಪುಸ್ತಕಂ ತಥಾ
ಸಂಘಶ್ಚತುರ್ವಿಧಶ್ಚೇತಿ ಸಂಪ್ರೋಕ್ತಂ ಕ್ಷೇತ್ರ ಸಪ್ತಕಂ ||
[ಜಿನಚೈತ್ಯಾಲಯ ಜೀರ್ಣೋದ್ದಾರ, ಜಿನಪ್ರತಿಮೆ ಮಾಡಿಸುವುದು, ಶಾಸ್ತ್ರ ಗ್ರಂಥ ಪ್ರಕಟಿಸುವುದು, ಋಷಿ ಅರ್ಜಿಕಾ ಶ್ರಾವಿಕಾ ಎಂಬ ನಾಲ್ಕು ಸಂಘಗಳಿಗೆ ಆಹಾರಾದಿ ದಾನ ಮಾಡುವುದು – ಈ ಏಳು ಕ್ಷೇತ್ರಗಳಲ್ಲಿ ಶ್ರಾವಕನು ತನ್ನ ನ್ಯಾಯರ್ಜಿತ ಸಂಪತ್ತನ್ನು ವ್ಯಯ ಮಾಡುತ್ತಾ ಆತ್ಮ ಕಲ್ಯಾಣಕ್ಕೆ ಹಾದಿಯನ್ನು ತೆರೆದುಕೊಳ್ಳಬೇಕು.]
ಜೈನ ಶ್ರಾವಕ (ಗೃಹಸ್ಥ) ರ ದಿನನಿತ್ಯದ ಧಾರ್ಮಿಕ ಪ್ರೇರಣೆ, ಆಚರಣೆಯೆಂದರೆ ಗೃಹಸ್ಥರಿಗಾಗಿ ನಿಯೋಜಿಸಿದ ಪವಿತ್ರ ಕರ್ತವ್ಯ ಪಾಲನೆ; ಅದು ಆಗಮವಾಚನ ಮತ್ತು ಶಾಸ್ತ್ರ ಶ್ರವಣ. ಅದರ ಪರಿಣಾಮ ಧರ್ಮಾನುರಾಗ ಮತ್ತು ಧರ್ಮಕಾರ್ಯಗಳಲ್ಲಿ ಆಸಕ್ತಿ. ಸ್ತ್ರೀ-ಪುರುಷ ತಾರತ್ಮ್ಯವಿಲ್ಲದೆ ಈ ಚಟುವಟಿಕೆ ಕೈಗೊಂಡರು:
ಕೆಱೆ ಬಾವಿ ಬಸದಿ ದೇಗುಲ
ಮಱವಂಟಿಗೆ ತೀರ್ತ್ಥಶತ್ರಮಾರವೆ ಮೊದಲಾ
ಗಱೆಕೆಯ ಧರ್ಮ್ಮಾದಿಗಳಂ
ನೆಱೆಮಾಡಿಸಿ ನೋಳ್ತಳೆಸಕೆ ಚಟ್ಟಲದೇವಿ ||
[ಎ.ಕ. ೭-೨, ನಗರ ೩೫.೧೦೭೭. ಹೊಂಬುಜ (ಶಿವಮೊಗ್ಗ ಜಿ. / ನಗರ ತಾ) ಪು. ೩೬೦ ಸಾಲು: ೬೪-೬೫]. ಏಕೆಂದರೆ ಎಲ್ಲದಕ್ಕೂ ಮೊದಲು ಶ್ರಾವಕರು ಧರ್ಮವನ್ನು ಚಿಂತಿಸಬೇಕೆಂಬ ಆಗಮೋಕ್ತಿಯ ಮೇಲ್ಪಂಕ್ತಿಯಿತ್ತು: ಧರ್ಮ್ಮಂ ಪ್ರಾಗೇವ ಚಿಂತೇತ್ ಎಂಬ ವಾಕ್ಯಾರ್ಥಮಂ ಭಾವಿಸಿ ತಮಗೆ ಶ್ರೇಯೋನಿಬಧನಾರ್ತ್ಥಮ್ ಉರ್ವ್ವೀತಿಳ ಮೆನಿಸಿದ ಪಂಚಬಸದಿಯಂ ಮಾರ್ಪ್ಪುದ್ಯೋಗ ಮನೆತ್ತಿಸಿಕೊಂಡಳು. [ಅದೇ : ನಗರ ೩೬. ೧೦೭೭. ಸಾಲು : ೮೯ -೯೨; ನಾಗರಾಜಯ್ಯ, ಹಂಪ.: ಸಾಂತರರು – ಒಂದು ಅಧ್ಯಯನ : ೧೯೯೭]. ಜೈನ ಸಮಾಜದ ಚತುಸ್ಸಂಘದಲ್ಲಿ ಶ್ರಾವಕ – ಶ್ರಾವಕಿಯರು ತಳೆದಿದ್ದ ಆದರ್ಶಜೀವನದ ಪರಿಕಲ್ಪನೆ ಹರಳುಗೊಂಡಿರುವ ನೂರಾರು ಶಾಸನಗಳಿವೆ. ಇದೇ ಪದ್ಯದ ಮಾದರಿಯನ್ನು ಮುಂದುವರಿಸಿದ ಇನ್ನೊಂದು ಉದಾಹರಣೆಯಿದೆ:
            ಕೆಱೆ ಬಾವಿ ಬಸದಿ ದೇಗುಲ
ಮಱವಟ್ಟಿಗೆ ಸತ್ರವೆಂಬ ಧರ್ಮ್ಮಮವಿನಿತುಂ
ನೆಱೆದವು ಮುಗುಂದ ಮೂವ
ತ್ತಱ ವಿಭು ಚಾವುಣ್ದರಾಯನಿಂದಂ ಜಗದೊಳ್ ||
[ಸೌ.ಇ.ಇ. ೧೧-೨, ೧೭೭.೧೧೨೫. ಮಗದ (ಧಾರವಾಡ ಜಿ / ತಾ) ಪು. ೨೩೧ – ೩೬, ಸಾಲು : ೧೬-೧೭: ಬಾ.ಕ.ಇ. ೧-೨, ೧೭೭.೧೧೨೫. ನಾಗಾರ್ಜುನ ಪಂಡಿತ ಕವಿಯ ಶಾಸನ ಪದ್ಯ.] ಸಂದ ಸಾಂತಳಿಗೆ ನಾಡೊಳಪೂರ್ವ್ವ ಮೆನಲ್ಕೆ ದೇಗುಲಂ ಬಸದಿಯಗ್ರಹಾರಮನೆ ಮಾಡಿಸಿದಂ ಸಲೆಗೋನ ಭೂಭುಜಂ [ಎ.ಕ. ೮-೨, ಸಾಗರ. ೧೦೯ ೧೦೪ ೧೦೪೨. ಸಾಲು ೫೬.]. ಬಸದಿಗಳನ್ನುಕಟ್ಟಿಸುವುದು, ಧರ್ಮ ಕಾರ್ಯಗಳಲ್ಲಿ ಶ್ರೇಷ್ಠ ಹಾಗೂ ಶ್ಲಾಘ್ಯವೆನಿಸಿದರೆ, ಅವುಗಳನ್ನು ಹಳುಮಾಡುವುದು ಅಧರ್ಮಗಳಲ್ಲಿ ಅಧಮವಾದ ದ್ದೆನಿಸಿತು: (ಬಸದಿಯನ್ನು) ಇದನಱೆದುಣ್ಡೋನುಂ ಕೊಣ್ಡೋನುಂ ಕೆಱೆಯುಂ ಆರಮೆಯುಂ ಅಱೆದೊಂ ಪಞ್ಚ ಮಹಾಪಾತಕಂ [ಎ.ಕ. ೬ (೧೯೭೭) ಪಾಂಡವಪುರ ೧೬ (೧೧೧ ಶ್ರೀಪ ೧೪೭) ೯-೧೦ ಶ. ಕ್ಯಾತನಹಳ್ಳಿ (ಮಂಡ್ಯ ಜಿ. / ಪಾಂಡವಪುರ ತಾ. ೧೧೪).
ಈ ರೀತಿಯಲ್ಲಿ ಜೈನ ಸಮಾಜದಲ್ಲಿಯೂ, ಹಿಂದೂಗಳಲ್ಲಿ ಇರುವಂತೆ ತಮ್ಮ ಧರ್ಮದ ದೇವಾಲಯಗಳನ್ನು ಕಟ್ಟಿಸುವ ಧಾರ್ಮಿಕ ಪ್ರೇರಣೆ ಬಲವಾಗಿ ಬೇರೂರಿತು, ತತ್ಪರಿಣಾಮವಾಗಿ ಅವರವರ ಶಕ್ತಿ – ಭಕ್ತಿಗಳಿಗೆ ಅನುಗುಣವಾಗಿ ಬಸದಿಗಳನ್ನು ನಿರ್ಮಿಸಿದರು. ಹೆಂಗಸರು – ಗಂಡಸರೆಂಬ ಲಿಂಗಭೇದವಿಲ್ಲದೆ, ರಾಜ – ಪ್ರಜೆ ತಾರತಮ್ಯವಿರದೆ, ಅಧಿಕಾರಿ – ವರ್ತಕರೆಂಬ ವ್ಯತ್ಯಾಸಗಳಿಲ್ಲದೆ ಬಸದಿ ಕಟ್ಟಿಸಿದರು. ಕೆಲವರು ಒಂದೋ ಎರಡೋ ಬಸದಿಗಳನ್ನು ಮಾಡಿಸಿದರೆ, ಕೆಲವರು ನೂರಾರು ಬಸದಿ ಕಟ್ಟಿಸಿದರು. ಇದುವರೆಗೆ ತಿಳಿದು ಬಂದಿರುವ ಪ್ರಕಾರ, ಅತ್ಯಂತ ಹೆಚ್ಚಿನ ಬಸದಿಗಳನ್ನು ನಿರ್ಮಿಸಿದ ಮುರಿಯಲಾಗದ ದಾಖಲೆ ಇರುವುದು ಅತ್ತಿಮಬ್ಬೆಯ ಹೆಸರಲ್ಲಿ :
            ಆ ಸತಿ ಮುಮ್ಮಾಡಿಸಿದಾ
ಸಾಸಿರದಯ್ನೂಱು ಬಸದಿಗಿದು ಕಳಶಮೆನ ಲ್ಭಾಸುರಮಾಯ್ತು ಜಿನೇಂದ್ರಾ
ವಾಸಂ ತೊಳಗುವ ಸುವರ್ಣ್ನ ಕಳಶೋನ್ನತಿಯಿಂ ||
[ಸೌ.ಇ.ಇ. ೧೧-೧೫೨.೧೦೦೭. ಲಕ್ಕುಂಡಿ (ಧಾರವಾಡ ಜಿ/ಗದಗ ತಾ) ಪು. ೩೯-೪೩] ದಾನ ಚಿಂತಾಮಣಿ ಅತ್ತಿಮಬ್ಬೆಯು ೧೫೦೧ ಬಸದಿಗಳನ್ನು ಮಾಡಿಸಿದ್ದು ಊಹಾತೀತ ಅದ್ಬುತ ಸಾಧನೆ. ಅದು ಉತ್ಪ್ರೇಕ್ಷೆಯಲ್ಲ ಎಂಬುದಕ್ಕೆ ಅನ್ಯಾನ್ಯ ಪುರಾವೆಗಳಿವೆ. [ನಾಗರಾಜಯ್ಯ, ಹಂಪ. : ಕವಿವರ ಕಾಮಧೇನು ಅತ್ತಿಮಬ್ಬೆ : ೧೯೯೬]. ಮರಿಯಾನೆ ದಂಡನಾಥನ ತಮ್ಮನಾದ ಭರತಮಯ್ಯ ದಂಡನಾಯಕನು ಅತ್ತಿಮಬ್ಬೆಯ ಆದರ್ಶಗಳನ್ನು ಮುನ್ನಡೆಸಿದನು:
ಗಂಗವಾಡಿ ನಾಡೊಳಲ್ಲಿಗಲ್ಲಿಗೆಲ್ಲಿ ನೋರ್ಪಡಂ
            ಪ್ರಕಟಯಶೋವಿಭುವೆಣ್ಬ
ತ್ತು ಕನ್ನೆವಸದಿಗಳನೊಸೆದು ಜೀರ್ಣೋದ್ದಾರ
ಪ್ರಕರಮನಿನ್ನೂ ಱನಲೌ
ಕಿಕ ಧೃತಿ ಮಾಡಿಸಿದನೆಸೆಯೆ ಭರತ ಚಮೂಪಂ ||
[ಎ.ಕ. ೨, ೩೭೩ (೨೬೭) ೧೨ ಶ.ಪು. ೨೪೦ ಸಾಲು : ೧೦-೧೪] ಇದೇ ಪರಂಪರೆಯಲ್ಲಿ, ಹೊಯ್ಸಳರ ಮಹಾವೀರ ದಂಡನಾಯಕ ಗಂಗಚಮೂಪನ ಚಾರಿತ್ರಿಕ ಮಹತ್ಸಾಧನೆ ಗಳ ವೀರ ಶಾಸನಗಳಿರುವಂತೆ, ಧಾರ್ಮಿಕ ವಿಕ್ರಮಗಳ ಚಾಗದ ಕಂಬಗಲನ್ನೂ ನಿರ್ಮಿಸಲಾಗಿದೆ:
            ಮತ್ತಿನ ಮಾತವನ್ತಿರಲಿ ಜೀರ್ಣ್ನ ಜಿನಾಲಯ ಕೋಟಿಯಂ ಕ್ರಮಂ
ಬೆತ್ತಿರೆ ಮುಂನಿನಂತೆ ಪಲ ಮಾರ್ಗದೊಳಂ ನೆಱೆ ಮಾಡಿಸುತ್ತವ
ತ್ಯುತ್ತಮ ಪಾತ್ರ ದಾನದೊದವಂ ಮೆಱೆವುತ್ತಿರೆ ಗಂಗವಾಡಿ ತೊಂ
ಬತ್ತಱು ಸಾಸಿರಂ ಕೊಪಣಮಾದುದು ಗಂಗಣ ದಂಡನಾಥನಿಂ ||
[ಎ.ಕ. ೯ (೧೯೯೦) ಬೇ ೩೮೯. ೧೧೩೩. ಪು. ೩೫೩ – ೫೭] ಅತ್ತಿಮಬ್ಬೆ, ಗಂಗರು ನಿರ್ಮಿಸಿದ ಹೆದ್ದಾರಿಯಲ್ಲಿ ಹೊರಟು, ಚಾಳುಕ್ಯ ಸಾಮ್ರಾಜ್ಯದಲ್ಲಿ ಧ್ರುವತಾರೆಯಾದಳು, ಆ ಮಾರ್ಗದಲ್ಲಿ ಕ್ರಮಿಸಿದ ಗಂಗರಾಜನಂತೆಯೇ ಹೊಯ್ಸಳರ ಹುಳ್ಳ ದಂಡಾಧಿಪನೂ ಬಸದಿಗಳನ್ನು ಕಟ್ಟಿಸಿದ ಅಗ್ರಜರ ಸಾಲಿನಲ್ಲಿ ಎದ್ದು ಕಾಣುತ್ತಾನೆ:
            ಆ ಕೆಲ್ಲಂಗೆಱಿಯಾದಿ ತೀರ್ತ್ಥಮದು ಮುನ್ನಂ ಗಂಗರಿಂ ನಿರ್ಮಿತಂ
ಲೋಕ ಪ್ರಸ್ತುತಮಾಯ್ತು ಕಾಲವಶದಿಂ ನಾಮಾವಶೇಷಂ ಬಳಿ
ಕ್ಕಾ ಕಲ್ಪಸ್ಥಿರಮಾಗೆ ಮಾಡಿಸಿದನೀ ಭಾಸ್ವಜ್ಜಿನಾಗಾರಮಂ
ಶ್ರೀಕಾನ್ತಂ ತಲದಿನ್ದಮೆಯ್ದೆ ಕಳಸಂ ಶ್ರೀಹುಳ್ಳದಂಡಾಧಿಪಂ ||
[ಎ.ಕ. ೨ (೧೯೭೩) ೪೭೬ (೩೪೫) ೧೧೫೯. ಪು. ೨೮೯.] ಬೆಳ್ಳಿಯ ಬೆಟ್ಟಂಗಳ ನಿೞೆಪ ಜೈನ ನಿಳಯಂಗಳಂ ಮಾಡಿಸಿದ ರಟ್ಟರ ಮೇರು ಶಂಕರ ಗಂಡನು ‘ಜಯಧೀರ’ ಬಿರುದಾಂಕಿತನು. ಈತನು ನೇರಿಲ, ರೇವುಂಡಿ (ನಲ್ಗೊಂಡ ಜಿಲ್ಲೆ; ತುಮ್ಮೆಲಗುಡೆಂ ಆಂಧ್ರ,) ಕೊಪಣಾಚಲ – ಮೊದಲಾದ ಸ್ಥಳಗಳಲ್ಲಿ ಬಸದಿಗಳನ್ನು ಕಟ್ಟಿಸಿದನು. [ಎಪಿಜಿಎಆರಿ ೧೯೬೫, ಬಿ-೨೭೯, ಕ್ರಿ.ಶ. ೯೬೪. ಎ.ಆರ್.ಐ.ಇ ೧೯೭೩ – ೭೪, ಬಿ-೧೯: ಐ.ಎ.ಪಿ. ವರಂಗಲ್. ೩.೯೬೦.: ಎ.ಆರ್.ಐ.ಇ. ೧೯೬೧ – ೬೨. ಬಿ-೯೩.೧೦೬೭.]
ಪೆರ್ಗ್ಗಡೆ ನೊಕ್ಕಯ್ಯನು ಮಂಡಲಿ ಸಾಸಿರದ ಮತ್ತು ಸಾಂತಳಿಗೆ ಸಾಸಿರದ ವ್ಯಾಪ್ತಿಯೊಳಗೆ ಬರುವ ತಟ್ಟಿಕೆರೆ, ಹರಿಗೆ, ನೆಲ್ಲವತ್ತಿ (ಇಂದಿನ ಶಿವಮೊಗ್ಗ ಜಿಲ್ಲೆಯ ಹೊನ್ನಾಳಿ ತಾ. ನ್ಯಾಮತಿ) ಮುಂತಾದ ಕಡೆಗಳಲ್ಲಿ ಒಟ್ಟು ಆರು ಬಸದಿಗಳನ್ನು ಮಾಡಸಿದನು [ಎ.ಕ. ೭. ಶೀಮೊಗ್ಗ ೧೦.೧೦೮೫]. ಕದಂಬಕುಲ ಕೀರ್ತಿದೇವನ ಆಗ್ರಮಹಿಷಿ ಮಾಳಲದೇವಿಯು ಕುಪ್ಪಟೂರಲ್ಲಿ (ಶಿವಮೊಗ್ಗ ಜಿ. ಸೊರಬ ತಾ.) ಮಾಡಿಸಿದ ಬ್ರಹ್ಮಜಿನಾಲಯ (ಪಾರ್ಶ್ವನಾಥ ಜಿನಾಲಯ) ವಂತೂ ಅತ್ತಿಮಬ್ಬೆ ಕಟ್ಟಿಸಿದ ಬ್ರಹ್ಮಜಿನಾಲಯದಂತೆ ಕೀರ್ತಿಶಾಲಿಯಾದುದು [ಎ.ಕ. ೮-೨. ಸೊರಬ. ೨೬೨. ೧೦೭೭]. ಕನಕಿಯಬ್ಬರಸಿಯು ಬಸದಿ ಇಲ್ಲದೆಡೆ ಬಸದಿಗಳನ್ನು ಕಟ್ಟಿಸಿದಳು, ರಿಷಿಮುನಿ ಆರ್ಜಿಕೆಯರ ಆಹಾರ ದಾನಕ್ಕೆ ದಾನಮಾಡಿದಳು [ಅದೇ : ಸೊರಬ. ೨೩೩, ೧೧೩೯].
ಆಂಧ್ರದಲ್ಲಿಯೂ ಇದೇ ಹುರುಪಿನಿಂದ, ಧರ್ಮವತ್ಸಲತೆಯಿಂದ ನೂರಾರು ಬಸದಿಗಳು ನಿರ್ಮಾಣವಾದುವು. ಅವುಗಳಲ್ಲಿ ಕನ್ನಡಿಗರು ಕಟ್ಟಿಸಿದ ಕೆಲವು ಬಸದಿಗಳನ್ನು ಹೆಸರಿಸುತ್ತೇನೆ (ಅಧ್ಯಯನಕ್ಕೆ ಅನುಕೂಲವಾಗುವಂತೆ ಅಕಾರಾದಿಯಾಗಿ ಕೊಡುತ್ತೇನೆ) ಅಕ್ಕಬಸದಿ [ಎ.ಆರ್.ಐ.ಇ., ೧೯೬೧-೬೨. ಬಿ.-೯೨: ಎ.ಪಿ.ಜಿ.ಎ.ಎಸ್. ೩, ಎನ್‍ಜಿ ೪೩, ೪೫, ೧೧೨೫]. ಕಟಕಾಭರಣಜಿನಾಲಯ [ಎ.ಇ. ೯, ೬. ಪು. ೪೭]. ಕದಲಾಲಯ ಬಸದಿ [ಐ.ಎ.ಪಿ. ವರಂಗಲ್ ೨೨. ೧೧೧೭] ಕಮ್ಮರಚೇಡು ಜಿನಾಲಯ, ಕೀರ್ತಿ ವಿಳಾಸ ಶಾನ್ತಿಜಿನಾಲಯ, ಜಯಧೀರ ಜಿನಾಲಯ [ಎ.ಪಿ.ಜಿ.ಆರ್.ಇ. ೧೯೬೫. ಬಿ-೨೭೯] ತಾಡಪತ್ರಿ ಚಂದ್ರಪ್ರಭ ಬಸದಿ, ತ್ರಿಭುವನತಿಲಕ [ಸೌ.ಇ.ಇ.೬, ೭೯೮. ೧೨೦೮], ಕ್ರಿ.ಶ. ಎಂಟನೆಯ ಶತಮಾನದಷ್ಟು ಪ್ರಾಚೀನವಾದ (ವಿಜಯವಾಡದಲ್ಲಿ ಕಟ್ಟಲಾದ) ನಡುಂಬಿ ವಸತಿ [ಎ.ಆರ್. ಎಸ್.ಇ.ಐ.ಇ. ೧೯೧೬-೧೭. ಎ-೯. ಕ್ರಿ.ಶ. ೭೧೫], ಪಲ್ಲವಜಿನಾಲಯ [ಎ.ಇ. ೪೦-೨, ೧೦೮೭: ಎ.ಪಿ.ಜಿ.ಎ.ಎಸ್. ೩ ಮೆಹಬೂಬ್ ನಗರ ೫೮.ನಂ. ೩೩.೧೦೮೭] ಬಿಟ್ಟಿ ಕುಳತಿಳಕ ಜಿನಾಲಯ [ಐ.ಎ.ಪಿ. ವರಂಗಲ್. ೧೮.೧೧೦೮] ಯುದ್ಧ ಮಲ್ಲಜಿನಾಲಯ [ಐ.ಎ.ಪಿ. ಕರೀಂನಗರ. ೧೪. ೧೦೫೧], ವೀರಕಮಲ ಜಿನಾಲಯ [ಎ.ಆ. ೧.೧೦. ೧೦೮೨], ವೈದ್ಯರತ್ನಾಕರ ಜಿನಾಲಯ [ಜೆಎಸ್.ಐ. ಪು.೮] ವಿಜಯವಾಡದ [ವಿಜಯವಾಟಿಕಾ, ಬೆಜವಾಡ]. ಇನ್ನೆರಡು ಜಿನಾಲಯಗಳು [ಎ.ಇ. ೭. ಪು.೧೭೭] ಮೊದಲಾದವು ಶಾಸನಗಳಲ್ಲಿ ವರ್ಣಿತವಾಗಿವೆ. ಇವುಗಳಲ್ಲಿ ಕದಲಾಲಯ ಬಸದಿಯು, ಹನುಮಕೊಂಡ ಗುಡ್ಡದ ಪದ್ಮಾಕ್ಷಿ ದೇವಾಲಯವು ಜೈನ ಜಿನಶಾಸನಗದೇವಿಯ ಪ್ರಭಾವ ಬೀರುವ ದೇವಾಲಯ. ಜೈನ ಯಕ್ಷಿಯನ್ನು ಇಲ್ಲೀಗ ‘ದುರ್ಗಿ’ ಎಂದು, ಹಿಂದೂ ದೇವತೆಯೆಂದು ಪೂಜಿಸಲಾಗುತ್ತಿದೆ. ಸಚಿವ ಗಂಗಾಧರನು ಈ ಗುಡಿಯನ್ನು ಖಣ್ಡಸ್ಫುಟಿತ ಜೀರ್ಣೋ ದ್ಧಾರಗೊಳಿಸಿದ್ದು ದಾಖಲಾಗಿದೆ. [ಎ.ಇ. ೯, ಪು. ೨೫೭: ಜೆ.ಎ.ಎಚ್.ಆರ್.ಎಸ್. ೩೬-೧. ಪು. ೫೮-೬೨]. ಕೊಲನುಪಾಕದ ಚೇನಿಂಚೆ ಬಸದಿಯನ್ನೂ ಇಲ್ಲಿ ಉಲ್ಲೇಖಿಸಬಹುದು [ಎಆರ್‌ಐಇ ೧೯೬೧-೬೨, ಬಿ-೬೫]. ಕರ್ನಾಟಕದಲ್ಲಿ ನೂರಾರು ಜಿನಗೃಹಗಳ ನಿರ್ಮಾಣಕ್ಕೆ ಕಾರಣರಾದ ಗಂಗರು, ಆಂಧ್ರದ ಪೇರೂರಿನಿಂದ ಬಂದವರೆಂಬುದನ್ನು ಇಲ್ಲಿ ನೆನೆಯಬಹುದು. ತಮಿಳು ನಾಡಿನಲ್ಲಿ ನಡೆದಂತೆ ಆಂಧ್ರದಲ್ಲಿಯೂ ಜಿನಮಂದಿರಗಳ ನಾಶ ಹಾಗೂ ಪರಿವರ್ತನೆಯ ಕೆಲಸ ಬಹಳ ಹಿಂದೆಯೇ ನಡೆಯಿತು. ಆಂಧ್ರದಲ್ಲಿಯಂತೂ ಈ ಕೆಲಸ, ಬಸದಿಗಳ ವಿಧ್ವಂಸನ, ಎಷ್ಟು ವ್ಯವಸ್ಥಿತವಾಗಿ ಮತ್ತು ವ್ಯಾಪಕವಾಗಿ ನಡೆಯಿತೆಂದರೆ, ಇಂದು ಅಲ್ಲಿ ಜೈನರ ಕುರುಹುಗಳನ್ನು, ಹಗಲಲ್ಲಿ ಪಂಜು ಹಾಕಿಯೇ ಹುಡುಕಬೇಕು.
ತಮಿಳು ನಾಡಿನ ಧಾರ್ಮಿಕ ಚರಿತ್ರೆಯಲ್ಲೂ ಜೈನ ಮತ – ಧರ್ಮವು ಶೈವ ವೈಷ್ಣವರ ಆಕ್ರಮಣದಲ್ಲಿ ನುಚ್ಚುನೂರು ಆದದ್ದು ಶಾಸನಗಳಲ್ಲಿ ಲಿಖಿತವಾಗಿದೆ. ವೇದಬಾಹ್ಯಗಳಾದ ಜೈನ-ಬೌದ್ಧ ಧರ್ಮಗಳ ಮುನ್ನಡೆಯನ್ನು ನಿಯಂತ್ರಿಸಲೂ, ಜನಪದರನ್ನು ತನ್ನತ್ತ ಸೆಳೆಯಲೂ ವೈದಿಕ ಪರಂಪರೆಯ ಶಾಖೆಗಳು ಭಕ್ತಿಚಳುವಳಿ ಯನ್ನು ವ್ಯಾಪಕಗೊಳಿಸಿದುವು. ತೇವಾರಂ ದಿವ್ಯಪ್ರಬಂಧಂ, ಪೆರಿಯ ಪುರಾಣಂ ಮೊದಲಾದುವು ಜೈನ ವಿರೋಧಿಯೂ ಬ್ರಾಹ್ಮಣ ಪರವೂ ಆದ ನಿಲುವನ್ನು ನಿನದಿಸಿವೆ. ಜೈನರ ಆಚಾರ ವಿಚಾರಗಳನ್ನು ವಿಡಂಬಿಸಿ ಖಂಡಿಸಲಾಗಿ, ಇಡೀ ತಮಿಳು ನಾಡಿನಲ್ಲಿ ಮತೀಯ ಕಲಹಗಳಾದುವು. ಮದುರೈ, ತಿರುವೊತ್ತೊರು, ತಿರುವಾರೂರು, ತಿರುಪ್ಪಾತಿರಿಪುಲಿಯೂರು ಮೊದಲಾದ ಸ್ಥಳಗಳಲ್ಲಿ ನಡೆದ ಮತಗಾ ನಡುವಣ ಈ ಜಗಳದ ಪರಿಣಾಮವಾಗಿ ಜೈನರಮೇಲೆ ದಾಳಿಗಳಾದುವು, ಕೊಲೆಗಳೂ ಆದುವು; ಜೈನ ಬಸದಿಗಳು ಪುಡಿ ಪುಡಿಯಾದುವು ಇಲ್ಲವೇ ಪರಿವರ್ತಿತವಾದುವು.
ಅಹಿಂಸಾರಾಧಕರೂ ಅಲ್ಪಸಂಖ್ಯಾಕರೂ ಆದ ಜೈನರು ಉಗ್ರತೆಗಾಗಲೀ, ಪ್ರತೀಕಾರಕ್ಕಾಗಲೀ, ಹಿಂದೂ ದೇವಾಲಯಗಳ ನಾಶಕ್ಕಾಗಲೀ ತೊಡಗಲಿಲ್ಲ : The Jaina adherents true to their faith, had not resorted any violent means to counteract the antagonistic attitude of brahmanical followers. Instead, they assimilated many elements from brahmanism and avvommodated them suitably in their own religion. Changes had been acceped in the mode of worship and iconographic forms of the sasana devatas… The Jains resorting to conversion of Hindu temples is unheard in their religious history” [A. Ekambaranathan, Religious conflicts and conversion of Jain temples in Tamilnadu, ‘ JAINJOURNAL’, April 1994.pp. 161-68]. ಹಿಂದೂಗಳ ಹಿಂಸಾತ್ಮಕ ಆಕ್ರಮಣಗಳಿಂದ ತಮಗಾದ ನೋವು ಮತ್ತು ಆತಂಕಗಳನ್ನು ಜೈನರು ತಮ್ಮ ಕಥೆಗಳಲ್ಲಿ, ಪುರಾಣಗಳಲ್ಲಿ ತೋಡಿಕೊಂಡಿದ್ದಾರೆ.
ಶೈವಗುರು ದಂಡಿಅಡಿಗಳ್ ಎಂಬುವರು ತಿರುವಾರೂರಿನಲ್ಲಿ ಶಿವಾಲಯದ ಕೆರೆಯನ್ನು ವಿಸ್ತರಿಸುವ ನೆಪದಲ್ಲಿ ಅಲ್ಲಿದ್ದ ಜೈನ ಮನೆ ಮಠ ಮಂದಿರಗಲನ್ನು ನೆಲಸಮ ಮಾಡಿದರು. ಶಿವಮಾಹಿಮಾ ಸ್ತೋತ್ರಗಳಿಂದ ಜನಸಮಾನ್ಯರಲ್ಲಿ ಜೈನರ ವಿರುದ್ಧದ ಭಾವನೆಗಳನ್ನು ಬಿತ್ತುತ್ತ ಸಂಬಂದರ್ ತಮಿಳುನಾಡಿನ ಉದ್ದಗಲಗಳಲ್ಲಿ ಸಂಚರಿಸಿದರು. ಮದುರೈಗೆ ಬಂದಾಗ ಅಲ್ಲಿನ ರಾಜನಾದ ಕೂನಪಾಂಡ್ಯನ ಹೊಟ್ಟೆ ನೋವನ್ನು ಹೋಗಲಾಡಿಸಿದರು. ಜೈನ ಸನ್ಯಾಸಿಗಳು ಗುಣಪಡಿಸಲಾಗದ ಉದರ ಶೂಲೆಯನ್ನು ಶೈವಗುರು ಸಂಬಂಧರ್ ವಾಸಿ ಮಾಡಿದ್ದರಿಂದ, ರಾಜ ಕೂನಪಾಂಡ್ಯನು ಜೈನಧರ್ಮವನ್ನು ತೊರೆದು ಶೈವನಾಗಿ ಮತಾಂತರ ಮಾಡಿದನು. [ಇದರ ಆಧಾರದಿಂದ ಸ್ಫೂರ್ತಿಗೊಂಡು ಹುಟ್ಟಿದ ಕಟ್ಟು ಕಥೆಯೇ ಹೊಯ್ಸಳ ಬಿಟ್ಟದೇವನು, ರಾಮಾನುಜರು ತನ್ನ ಮಗಳ ಕಾಹಿಲೆಯನ್ನು ಗುಣಪಡಿಸಿದರೆಂದು, ಜೈನಧರ್ಮ ತೊರೆದು ವೈಷ್ಣವನಾದ ಎಂಬುದು. ಇದಕ್ಕೆ ಯಾವ ಶಾಸನಾಧಾರಗಳ ಬೆಂಬಲವೂ ಇಲ್ಲ].
ಜೈನಮತದಿಂದ ಶೈವಮತಕ್ಕೆ ಮತಾಂತರ ಮಾಡಿದ ಕೂಮಪಾಂಡ್ಯನು ಜೈನರಿಗೆ ಚಿತ್ರಹಿಂಸೆ ಕೊಟ್ಟನು: ಸಂಬಂಧರರ ಆದೇಶದಂತೆ ಎಂಟು ಸಾವಿರ ಜೈನ ಮುನಿಗಳಿಗೆ ಉಪದ್ರವ ಕೊಟ್ಟನು. ಮದುರೈನಲ್ಲೆ ಅಲ್ಲದೆ ಇದೇರೀತಿ ತಿರುವೋತ್ತೂರು, ಪನತಗೈ ಎಂಬಲ್ಲೂ ಧಾರ್ಮಿಕ ಕಾರಣಕ್ಕಾಗಿ ಸಂಬಂಧರ್ ಮುನಿಗಳ ಉಪದೇಶದಿಂದ ಪ್ರೇರಣೆಗೊಂಡು ಜೈನರ ಗುರು ವೃಂದವನ್ನೂ ಶ್ರಾವಕ ಸಮುದಾಯವನ್ನೂ ಹಿಂಸೆಗೆ ಗುರಿಪಡಿಸಲಾಯಿತು. ಶೂಲಕ್ಕೇರಿಸಲಾಯಿತು. ಈ ಅಟ್ಟುಳಿಯನ್ನು ಪೆರಿಯ ಪುರಾಣದಲ್ಲಿ ವರ್ಣಿಸಿದೆ [ಪೆರಿಯ ಪುರಾಣಮ್ : ದಂಡಿ ಅಡಿಗಳ್ ಪುರಾಣಮ್ ೧೫-೨೪; ಸಂಬಂಧರ್ ಪುರಾಣಮ್ ೬೦೦-೮೫೦] ದೇವಾಲಯ ಶಿಲ್ಪಗಳಲ್ಲೂ ಚಿತ್ರಗಳ ಮೂಲಕ ಜೈನರಿಗಾದ ಅಪಮಾನಕರ ಚಿತ್ರಹಿಂಸೆಗಳನ್ನು ತೋರಿಸಲಾಗಿದೆ.
ಕಾಂಚಿಯ ರಾಜನಾದ ಒಂದನೆಯ ಮಹೇಂದ್ರ ವರ್ಮನು ಅಪ್ಪಟ ಜೈನನಾಗಿದ್ದನು (ಕ್ರಿ.ಶ. ೬೦೦-೬೩೦). ಆತನ ತಂದೆ ಸಿಂಹವಿಷ್ಣುವೂ ತಾತ ಸಿಂಹವರ್ಮನೂ ಜಿನಧರ್ಮಪರಾಯಣರು. ಶೈವಾಚಾರ್ಯ ಅಪ್ಪರ್ ಅವರ ಪ್ರಭಾವದಿಂದ ಜೈನ ಧರ್ಮವನ್ನು ತೊರೆದು ಮಹೇಂದ್ರವರ್ಮನು ಶೈವನಾದನು. ಸ್ವಯಂ ಅಪ್ಪರ್ ಅವರೇ ಮೊದಲಿಗೆ ಜೈನ ಸನ್ಯಾಸಿ ಆಗಿದ್ದರು; ಅವರು ಆರಂಭದಲ್ಲಿ ತಿರುಪ್ಪಾತಿರಿ ಪುಲಿಯೊರ್ ಎಂಬಲ್ಲಿದ್ದ ಜೈನ ಮಠದ ಪಟ್ಟಾಚಾರ್ಯರೂ ಆಗಿದ್ದರು. ಕಾಲಾಂತರದಲ್ಲಿ ಜೈನಧರ್ಮವನ್ನು ತೊರೆದು ಶಿವಜ್ಞಾನಿಯಾಗಿ ಶೈವಮತಕ್ಕೆ ಮತಾಂತರಗೊಂಡರು. ಶೈವ ಅಪ್ಪರರ ವರ್ಚಸ್ಸಿನಿಂದ ಜೈನ ಮಹೇಂದ್ರವರ್ಮನು ಶೈವನಾದನು; ಮಹೇಂದ್ರ ಪಲ್ಲವ ರಾಜನು ತಾನು ಬಿಟ್ಟು ಬಂದ ಜೈನ ಧರ್ಮದ ಬಸದಿಗಳನ್ನು ಹಾಳುಗೆಡವಿದನು. ಅಲ್ಲದೆ ಜಿನಾಲಯಗಳನ್ನು ಕೆಡವಿ ಅದರ ಇಟ್ಟಿಗೆ ಕಲ್ಲುಗಳಿಂದಲೇ ತಿರುವತಿಗೈ ಎಂಬಲ್ಲಿ ಶಿವಾಲಯ ಕಟ್ಟಿಸಿದನು [ಪೆರಿಯ ಪುರಾಣಮ್ : ತಿರುನಾವುಕ್ಕರಸರ್ ಪುರಾಣಮ್, ೧೪೫-೧೪೬]
ಆದರೆ ಚರಿತ್ರಕಾರರು ಈ ಸಂಗತಿಯನ್ನು ಸಂಶಯದಿಂದ ಕಂಡಿದ್ದಾರೆ. ಮಹೇಂದ್ರ ಪಲ್ಲವ ರಾಜನು ಜೈನ ಮತವನ್ನು ತೊರೆದು ಶೈವನಾದುದನ್ನು ಇತಿಹಾಸಕಾರರು ಒಪ್ಪಿದ್ದಾರೆಯೇ ಹೊರತು, ಅನಂತರ ಆ ರಾಜನು ಜೈನರನ್ನು ಉಗ್ರತರವಾಗಿ ಶಿಕ್ಷಿಸಿ ತೊಂದರೆ ಕೊಟ್ಟುದನ್ನೂ, ಜಿನಾಲಯಗಳನ್ನು ಕೆಡವಿದ ಎಂಬುದನ್ನೂ ಅನುಮೋದಿಸಿಲ್ಲ [ಸೌ.ಇ.ಇ. ೧, ೩೩. ಪು. ೨೯]. ಕುಂಬಕೋಣಂ ಸಮಿಪದ ಪಲಯಾಡೈನಲ್ಲಿದ್ದ ಜಿನಗೃಹವನ್ನು ಅಪ್ಪರ್ ಶಿವಮಂದಿರವಾಗಿ ಮಾರ್ಪಾಡಿಸಿದರು [ಪೆರಿಯಪುರಾಣಮ್: ತಿರುನಾವುಕ್ಕರಸರ್ ಪುರಾಣಮ್, ೨೯೪-೯೫]. ಒಂಬತ್ತನೆಯ ಶತಮಾನದ ಕಳಗುಮಲೈ ಶಾಸನದ ಆಧಾರದಿಂದ ಪಲಯಾಡೈ ಜೈನ ಕೇಂದ್ರವಾಗಿತ್ತೆಂದು ತಿಳಿದು ಬರುತ್ತದೆ. [ಸೌ.ಇ.ಇ. ೫ ನಂ. ೩೨೦. ೯ನೇ ಶತಮಾನ]
ತಿರುಪ್ಪುಗಲೂರಿನ ವರ್ಧಮಾನೇಶ್ವರ ಶಿವಾಲಯವು ಮೂಲತಃ ವರ್ಧಮಾನ ಮಹಾವೀರನ ಜಿನಾಲಯ [ಮಯಿಲಿ ಸೀನಿ ವೆಂಕಟಸ್ವಾಮಿ, ‘ಜೈನಿಸಂ ಅಂಡ್ ತಮಿಳ್’, ಪು. ೧೪೦]. ವಿಲ್ಲುಪ್ಪುರಂ ಹತ್ತಿರದ ಕೂಲಿಯನೂರ್, ಮೈಲಾಪುರ ಎಂಬ ನಗರಗಳಲ್ಲಿದ್ದ ಜಿನಾಲಯಗಳನ್ನು ಮತಕಲಹದಿಂದ ನಾಶಪಡಿಸಲಾಯಿತು. [Mackenzie 0Manuscripts, No. 13:7]
ಕ್ರಿ.ಶ. ಹದಿನೈದನೆಯ ಶತಮಾನದಲ್ಲಿ ವಿಜಯನಗರದ ಪ್ರತಿನಿಧಿಯಾಗಿ ಜಿಂಜೀ ಎಂಬಲ್ಲಿಂದ ವೆಂಕಟಪತಿನಾಯಕನಿಗೆ ಜೈನ ಸಮಾಜದವರು ಹೆಣ್ಣು ಕೊಡಲು ನಿರಾಕರಿಸಿದರು. ಆತನು ಕುಪಿತನಾದನು, ಜೈನರನ್ನು ಸಂಹರಿಸತೊಡಗಿದನು. ಇದರಿಂದ ಹೆದರಿದ ಜೈನರು ಜಿಂಜೀ, ದಿಂಡಿವನಮ್ ಎಂಬ ಊರುಗಳಿಂದ ಪಲಾಯನ ಮಾಡಿದರು. ಅಲ್ಲೇ ಉಳಿದುಕೊಂಡವರು ಹಿಂದೂಗಳಾಗಿ ಮತಾಂತರಿಸಿ ದರು. ಇನ್ನು ಕೆಲವರು ಗುಪ್ತವಾಗಿ ಜೈನರಾಗಿದ್ದರು [ಮೆಕೆಂಜೀ ಮಾನುಸ್ಕೃಟ್ಟ್ಸ್, ನಂ. ೧೧:೨] ಮದಾರಸು ಮಹಾನಗರದ ನಡುವೆ ಇರುವ ಬಡಾವಣೆ ಮೈಲಾಪುರದಲ್ಲಿಯೂ ಒಂದು ಪ್ರಾಚೀನ ನೇಮಿನಾಥ ಬಸದಿಯಿತ್ತು. ಚೋಳದೇಶದ ಬ್ರಾಹ್ಮಣರು ಮೈಲಾಪುರವಾಸಿಗಳಾದ ಜೈನರನ್ನು ಮತಾಂತರ ಮಾಡಿ ಬಸದಿಗಳಲ್ಲಿ ಶಿವಲಿಂಗ ಸ್ಥಾಪಿಸಿದರು. [ಅದೇ: ನಂ. ೧೩:೨]. ಮೈಲಾಪುರದಲ್ಲಿ ನೇಮಿನಾಥ ಬಸದಿ ಇದ್ದುದಕ್ಕೆ ಶಾಸನ ಮತ್ತು ಸಾಹಿತ್ಯ ದಾಖಲೆಯ ಅನ್ಯಾನ್ಯ ಪೋಷಕ ಆಧಾರಗಳೂ ಸಹ ಉಪಲಬ್ಧವಾಗಿವೆ. [H.Hosten: ‘Antiques from Santhome and Mylapore’, P. 74: ಅವಿರೋತಿ ಆಳ್ವಾರ್, ತಿರುನೂಱ್ಹಂತಾತಿ, ಪದ್ಯ ೪ ರಿಂದ ೬೦]. ಇಲ್ಲಿದ್ದ ಶಿಲೆ ಮತ್ತು ಲೋಹದ ನೇಮಿನಾಥ ಮೂರ್ತಿಗಳನ್ನು. ಈ ಬಸದಿಯು ನಾಶವಾದಾಗ, ಚಿತ್ತಾಮೂರಿಗೂ ಎಳಂಗಾಡಿಗೂ ಸಾಗಿಸಲಾಗಿದೆ. [A, Ekambaranathan: History of Chittamur, ‘Mukkudai’ – January 197, P. 42] ತಿರುನೆಲ್ವೇಲಿಜಿಲ್ಲೆಯ ಮಲೈಯಡಿಕ್ಕುರುಚ್ಚಿ ಎಂಬ ಊರಿನಲ್ಲಿರುವ ಪಾಂಡ್ಯ ಸೇಂದನ್ ಮಾರನ್ (ಕ್ರಿ.ಶ. ೬೪೪-೯೫) ಕಾಲದ ಜೈನ ಗುಹಾಂತರ ದೇವಾಲಯವು ಶೈವದೇವಾಲಯವಾಗಿದೆ. ಜೈನಮತದಿಂದ ಶೈವಮತಕ್ಕೆ ಕೂನಪಾಂಡ್ಯನು ಮತಾಂತರ ಮಾಡಿದ್ದರ ಪರಿಣಾವಾಗಿ ಈ ಬಂಡೆ ಬಸದಿಯು ಶಿವಮಂದಿರವಾಯಿತು [A. Ghosh(ed): ‘Jainaartandaechitecture’, Vo1.11. p. 208]
ಇದೇ ಮತಿಯ ವೈಷಮ್ಯದಿಂದಾಗಿ ಮಲೈಯಹಿಕ್ಕುರಿಚ್ಚಿಗೆ ಹತ್ತಿರವಿರುವ ಚೊಕ್ಕಂಪಟ್ಟಿಯ ಜೈನ ಶಿಲಾಗುಹೆಯೂ ಏಳನೆಯ ಶತಮಾನದಲ್ಲಿ ಅಪೂರ್ಣವಾಗಿ ನಿಂತುಹೋಯಿತು.
ಕನ್ಯಾಕುಮಾರಿ ಜಿಲ್ಲೆಯ ಚಿತರಾಲ್ – ತಿರುಚ್ಚಾರಣತ್ತುಮಲೈ ಎಂಬುದು ಪ್ರಾಚೀನ ಜೈನ ಕೇಂದ್ರ. ಇಲ್ಲಿನ ನೈಸರ್ಗಿಕ ಗುಹೆಯಲ್ಲಿ ಎರಡು ಸಾಲು ಜೈನ ಮೂರ್ತಿಗಳನ್ನು ಕೊರೆಯಲಾಗಿದೆ. ಒಂದು ಸಾಲಿನಲ್ಲಿ ಹನ್ನೆರಡು ತೀರ್ಥಂಕರ ಮೂರ್ತಿಗಳೂ, ಇನ್ನೊಂದರಲ್ಲಿ ಆದಿನಾಥ ಪಾರ್ಶ್ವನಾಥ ಮಹಾವೀರ ತೀರ್ಥಂಕರ ಮತ್ತು ಅಂಬಿಕಾ ಯಕ್ಷಿಯ ಮೂರ್ತಿಗಳೂ ಇವೆ. ಗುಹೆಯೊಳಗೆ ಗೂಡುಗಳನ್ನು ಕೊರೆಯಲಾಗಿದ್ದು, ಅದರೊಳಗೆ ಪದ್ಮಾವತಿ ಯಕ್ಷಿಯ ಹಾಗೂ ಪಾರ್ಶ್ವನಾಥ ಮತ್ತು ಮಹಾವೀರ ತೀರ್ಥಂಕರರ ವಿಗ್ರಹಗಳಿವೆ. ಇಲ್ಲಿರುವ ಪದ್ಮಾವತೀ ಯಕ್ಷಿಯ ಮಹಿಮೆ ಇಂದಿಗೂ ಹಿಂದೂಗಳಲ್ಲಿ ಮುಂದುವರಿದಿದೆ. [ಆಂಧ್ರದ ಹನುಮಕೊಂಡದಲ್ಲಿ ‘ದುರ್ಗಿ’ ಹೆಸರಿನಿಂದಲೂ, ಕರ್ನಾಟಕದ ಸೌದತ್ತಿಗುಡ್ಡದಲ್ಲಿ ‘ಎಲ್ಲಮ್ಮ’ ಹೆಸರಿ ನಿಂದಲೂ ಪದ್ಮಾವತೀದೇವಿಯು ಲಕ್ಷಾಂತರ ಹಿಂದೂಗಳ ಆರಾಧನೆಯ ಮೂರ್ತಿಯಾಗಿ ರಾರಾಜಿಸುತ್ತಿದ್ದಾಳೆ]. ಕ್ರಿ.ಶ. ಒಂಬತ್ತನೆಯ ಶತಮಾನದಲ್ಲಿಯೇ ಮುತ್ತುವಾಲ ಕುರತ್ತಿಯಾರ್ ಮತ್ತು ಗುಣಂತಾಂಗಿ ಕಂತಿಯರು ಸುವರ್ಣ ಆಭರಣ ಹಾಗೂ ಇತರ ಕೊಡುಗೆಗಳನ್ನು ಪದ್ಮಾವತೀ ಜಿನಶಾಸನದೇವಿಗೆ ನೀಡಿದ್ದರು. ಕ್ರಿ.ಶ. ಹದಿಮೂರನೆಯ ಶತಮಾನದಲ್ಲಿ ಈ ಪದ್ಮಾವತಿಯಕ್ಷಿಗೆ ಸುತ್ತ ಗಾರೆಯಿಂದ ಬಂದೋಬಸ್ತುಮಾಡಿ ‘ಭಗವತೀ’ ಎಂಬ ಹಿಂದೂ ಹೆಸರುಕೊಟ್ಟು ಆ ಜೈನ ಸಮಾಜವೂ ಭಕ್ತಿಯಿಂದ ಆರಾಧಿಸುತ್ತದೆ. ಅಲ್ಲದೆ ಈ ಗುಹೆಯಲ್ಲಿರುವ ಇತರ ಯಾವ ತೀರ್ಥಂಕರ ಮೂರ್ತಿಗೂ ಮುಕ್ಕಾಗಿಲ್ಲವೆಂಬುದು ಗಮನಿಸಬೇಕಾದ ಅಂಶ. ಒಂದು ಕಡೆ ವಿಧ್ವಂಸನ ನಡೆದಿದ್ದರೆ ಅದಕ್ಕೆ ಸಮಾನಾಂತರವಾಗಿ ಇನ್ನೊಂದೆಡೆ ಸಂರಕ್ಷಣೆಯೂ ಆಗಿದೆ ಎಂಬುದಕ್ಕೆ ಇದೊಂದು ಜ್ವಲಂತ ಸಾಕ್ಷಿ.
ಕನ್ಯಾಕುಮಾರಿಯ ನಾಗರಕೋಯಿಲ್ ನಗರ ಕ್ರಿ.ಶ. ೮ ರಿಂದ ೧೬ ನೆಯ ಶತಮಾನದವರೆಗೆ ಪವಿತ್ರ ಜೈನ ಕೇಂದ್ರವಾಗಿ ಖ್ಯಾತಿ ಪಡೆದಿತ್ತು. ಇಲ್ಲಿರುವ ಈಗಿನ ಹೆಸರಾಂತ ನಾಗರಾಜ ದೇವಾಲಯವು ಹಿಂದೆ ಜೈನ ಬಸದಿಯಾಗಿದ್ದುದಕ್ಕೆ ಶಾಸನ ಹಾಗೂ ವಾಸ್ತುಶಿಲ್ಪದ ಆಧಾರಗಳಿವೆ. ಇಲ್ಲಿ ನಡುವಣ ಗುಡಿಯ ಮಂಡಪದಲ್ಲಿ ಪಾರ್ಶ್ವಜಿನ, ಮಹಾವೀರ ಮತ್ತು ಪದ್ಮಾವತಿಯರ ಸಂಕೇತಗಳಿವೆ. ಮುಖ್ಯದ್ವಾರ ದಲ್ಲಿರುವ ಐದು ಹೆಡೆಯ ಹಾವುಗಳು ಧರಣೇಂದ್ರ – ಪದ್ಮಾವತಿ ಜಿನಶಾಸನ ದೇವ- ದೇವಿಯರವು. ಇಲ್ಲಿ ಜೈನ ಅರ್ಚಕರಾಗಿದ್ದ ಕಮಲವಾಹನ ಮತ್ತು ಗುಣವೀರರಿಗೆ ತಿರುವಾಂಕೂರು ಮಹಾರಾಜನು ಪಳ್ಳಿಚ್ಚಂದಮ್ ಹೊಲವನ್ನು ನೀಡಿದ್ದಕ್ಕೆ ಶಾಸನ ದಾಖಲೆಯಿದೆ. ಕ್ರಿ.ಶ. ೧೫೮೮ ರಲ್ಲಿ ಈ ಜಿನಾಲಯದಲ್ಲಿ ಆದಿಶೇಷವನ್ನು – ತಿರುವನನಂತಾಳ್ವಾರ್ ನಾಗನನ್ನು ಸ್ಥಾಪಿಸಿ ಇಡೀ ಬಸದಿಯನ್ನು ಹಿಂದೂ ದೇವಾಲಯವನ್ನಾಗಿ ಪರಿವರ್ತಿಸಲಾಗಿದೆ.
ಪುದುಕೋಟ್ಟೈ ಬಳಿಯ ನಾರ್ತ್ತಾ ಮಲೈನಲ್ಲಿ ಇದ್ದ ಪ್ರಾಚೀನ ಜೈನ ಗುಡ್ಡದ ಗುಡಿಯನ್ನು ಕ್ರಿ.ಶ. ೧೨೨೮ ರಲ್ಲಿ ವಿಷ್ಣು ಮೂರ್ತಿಗಳನ್ನಿಟ್ಟು ವೈಷ್ಣವ ದೇವಾಲಯವನ್ನಾಗಿ ಬದಲಾಯಿಸಲಾಗದೆ. ಈಗ ಇದರ ಹೆಸರು ‘ಪದಿನೆಣ್ ಭೂಮಿ ವಿಣ್ಣಗರ್ ದೇವಾಲಯ’ – ಎಂದು. ಚಿದಂಬರನಾರ್ ಜಿಲ್ಲೆ. ಕಲುಗುಮಲೈ ಕೂಡ ವಿಖ್ಯಾತ ಜೈನ ಕೇಂದ್ರ. ಇಲ್ಲಿನ ಬೆಟ್ಟದ ಗುಹೆಯಲ್ಲಿ ಮೂರು ಸಾಲು ಜಿನಮೂರ್ತಿಗಳಿವೆ. ಪಾಂಡ್ಯರ ಆಳಿಕೆಯ ಅವಧಿಗೆ ಸೇರಿದ, ಕ್ರಿ.ಶ. ೭-೮ ನೆಯ ಶತಮಾನದ ಆದಿನಾಥ ಪಾರ್ಶ್ಚನಾಥ ಮಹಾವೀರ ಜಿನರ, ಬಾಹುಬಲಿಯ, ಅಂಬಿಕಾ ಪದ್ಮಾವತೀ ಯಕ್ಷಿಯರ ಮೂರ್ತಿಗಳಿವೆ, ಕ್ರಿ.ಶ. ೧೧-೧೩ ನೆಯ ಶತಮಾನದಿಂದ ಈಚೆಗೆ ಐಯಾನಾರ್ ಹಿಂದೂ ಗುಡಿಯಾಗಿದೆ. [A. Ekambaranathan:’ Jaina Vestiges of Kalagumalai’, pp. 52-54]
ತಮಿಳು ನಾಡು, ಕನ್ನಡ ನಾಡು ಮತ್ತು ಆಂಧ್ರಗಳಲ್ಲಿ ಜೈನ ಪ್ರಭಾವ ಮತ್ತು ಬಸದಿ ನಿರ್ಮಾಣ ಪರಂಪರೆ ವ್ಯಾಪಕವಾಗಿ ಗಟ್ಟಿಕೊಂಡು ಬೆಳೆದ ಅವಧಿಗಿಂತ ಕೊಂಚ ತಡವಾಗಿ ಕೇರಳದ ನೆಲೆಯೂರಿತು. ಕ್ರಿ.ಶ. ಎಂಟು – ಒಂಬತ್ತನೆಯ ಶತಮಾನದಿಂದ ಕೇರಳದಲ್ಲಿ ಅರ್ಹದಾಯತನದ ನಿರ್ಮಾಣ ಕಂಡುಬರುತ್ತದೆಂದು ಸೂಚಿಸಿರುವ ಎಂ.ಆರ್. ರಾಘವ ವಾರಿಯರರು ಕೆಲವು ಮಾಹಿತಿಗಳನ್ನು, ಮುಖ್ಯವಾಗಿ ಶಾಸನಗಳ ಆಧಾರದಿಂದ ಒದಗಿಸಿದ್ದಾರೆ. [M.R. Raghava Varier: Socio – Economic Functions of the Jain Temples in Kerala, ‘Svasti Sri, (1984) pp. 173-85] ತಿರುಚ್ಚಾರಣತ್ತು ಮಲೈ ಶಾಸನಾಧಾರದಿಂದ ಕೇರಳದಲ್ಲಿ ಯಕ್ಷಪೂಜೆಯ ಸಂಪ್ರದಾಯ ೮-೯ ಶತಮಾನದ ವೇಳೆಗೆ ಆರಂಭವಾಗಿತ್ತೆಂದು ಹೇಳಬಹುದು; ನೇಮಿನಾಥ ಜಿನರ ಯಕ್ಷಿ ಅಂಬಿಕಾಳ ಮೂರ್ತಿಯನ್ನು ಅಜ್ಜಣಂದಿಯು ಮಾಡಿಸಿದನು.
ಅಲ್ಲದೆ ಕಲ್ಲಿಲ್ ಎಂಬಲ್ಲಿ ಮಹಾವೀರಜಿನರ ಶಾಸನದೇವಿ ಸಿದ್ಧಾಯಿಕಾಳ ಮೂರ್ತಿಯಿದೆ. ಪಾಲ್ಘಾಟ್ ಜಿಲ್ಲೆಯ ಪರವಶ್ವೇರಿಯಲ್ಲಿ ಚಂದ್ರಪ್ರಭ ತೀರ್ಥಂಕರ ಮೂರ್ತಿಯು ಈಗ ಐಯ್ಯಪ್ಪ (ಶಾಸ್ತ) ನಾಗಿ ಪೂಜೆಗೊಳ್ಳುತ್ತಿದೆ; ಚಂದ್ರಪ್ರಭರ ಯಕ್ಷಿ ಜ್ವಾಲಾಮಾಲಿನಿಯು ‘ಭಗವತೀ’ ಎಂಬುದಾಗಿ ಪೂಜಿತಳಾಗಿದ್ದಾಳೆ. ಕೊಟ್ಟಾಯಮ್ ಜಿಲ್ಲೆಯ ನೀಲಂ ಪೆರೂರಿನಲ್ಲಿ ಪಳ್ಳಿಭಗವತಿ ಗುಡಿಯಲ್ಲಿ ವಿರಾಜಮಾನವಾಗಿರುವ ಯಕ್ಷಿಯನ್ನು ಕಾಣಬಹುದು. ಕಲ್ಲಿಲ್ ದೇವಾಲಯದಲ್ಲಿ ಇರುವ ಸಿದ್ದಾಯಿಕಾ ಜಿನ ಶಾಸನದೇವಿಯನ್ನು ಸ್ಥಳೀಯ ಹಿಂದುಗಳು ಭಗವತೀ (ದುರ್ಗಾಮಾತೆ) ಎಂದು ಪೂಜಿಸುವರು; ಕೊಚ್ಚಿನ್ ಮತ್ತು ಅಲ್ಲೆಪ್ಪೈ ಕಡೆಗಳಿಂದ ಜೈನರು ಇಂದಿಗೂ ಈ ಯಕ್ಷಿಯನ್ನು ಪೂಜಿಸುತ್ತಾರೆ. ಕೇರಳದ ಕೆಲವು ಹಿಂದೂ ದೇವಾಲಯಗಳ ಮೇಲೆ ಯಕ್ಷಾರಾಧನೆ ಪ್ರಭಾವದಿಂದ ಯಕ್ಷಿಯರ ಮೂರ್ತಿಗಳನ್ನು ಹೊರಸುತ್ತಾಲಯ – ಪ್ರಾಂಗಣದ ದೇವ ಕೋಷ್ಠದಲ್ಲಿ ಇಡಲಾಗಿದೆ; ಕೊಚ್ಚಿನ್, ಮಧ್ಯತಿರುವಾಂಕೂರು, ತಿರುವಲ್ಲ ದೇವಾಲಯಗಳಲ್ಲಿ ಇದನ್ನು ನೋಡಬಹುದು. [ಟಿ.ಎ.ಎಸ್. ಸಂ. ೧, ಪು. ೧೯೩; ಅದೇ, ಸಂ. ೨-೨, ಪು. ೧೨೫.: ಅದೇ, ಸಂ ೨-೩ ಪು. ೧೬೩]
ಕೇರಳದ ಜೈನ ದೇವಾಲಯಗಳ ಮತ್ತು ಅಲ್ಲಿ ನಡೆಯುತ್ತಿದ್ದ ಪೂಜಾ ಕ್ರಮದ ವಿವರಗಳೂ ಶಾಸನಗಳಿಂದ ತಿಳುದು ಬರುತ್ತದೆ. ತಾಳಕ್ಕಾವು (ದಕ್ಷಿಣ ವೈನಾಡು ಜಿಲ್ಲೆ) ಮತ್ತು ಕಿಣಾಲೂರು ಶಾಸನಗಳು ಕ್ರಿ.ಶ. ಒಂಬತ್ತನೆಯ ಶತಮಾನಕ್ಕೆ ಸೇರಿದ್ದು, ಬಸದಿಗಳ ದೀಪಾರಾಧನೆಗೆ ದಾನ ಪಡೆದದ್ದನ್ನು ಹೇಳುತ್ತವೆ. ವೈನಾಡಿನ – ಬಸದಿಯ ಶಾಸನವು, ದಕ್ಷಿಣಕನ್ನಡ ಜಿಲ್ಲೆಯ ಕಾರ್ಕಳದ ಜೈನ ಮುಖಂಡರು ನೀಡಿದ ದಾನವನ್ನು ತಿಳಿಸುತ್ತದೆ. ನಾಗರಕೋಯಿಲ್ ಎಂಬಲ್ಲಿ ಇದ್ದ ಜೈನ ಮಠ ಮಂದಿರಗಳಿಗೆ ೧೬ ನೆಯ ಶತಮಾನದ ಆರಂಭದಲ್ಲಿ ರಾಜನು ನೀಡಿದ ಕೊಡುಗೆಯನ್ನು ಭೂತಲವೀರ ಉದಯಮಾರ್ತಂಡವರ್ಮನ ಶಾಸನ ವಿವರಿಸಿದೆ; ಬೆಳಗ್ಗೆ ಪಾಯಸ, ಮಧ್ಯಾಹ್ನ ದೀಪ ಬೆಳಗಿಸಿ ಚರು (ನೈವೇದ್ಯ) ಅರ್ಪಿಸುವುದಲ್ಲದೆ ಮತ್ತೆ ಸಂಜೆ ಮತ್ತೆ ದೀಪ ಹಚ್ಚಿ ಪುಷ್ಪಗಂಧ ಧೂಪ ಅರ್ಚನೆ ಮಾಡಲು ದೇಣಿಗೆ ನೀಡಲಾಗಿದೆ [ಟಿ.ಎ.ಎಸ್. ೬-೧. ಪು. ೧೫೩, ೧೫೭-೫೯]. ಕಲ್ಲಿಕೋಟೆ ಜಿಲ್ಲೆಯ ಕಿಣಾಲೂರುಶಾಸನವು ಬಸದಿಯಲ್ಲಿ ಕೂತ್ತು (ಕುಣಿತ = ನೃತ್ಯ) ಏರ್ಪಾಟಿಗಾಗಿ ನಿರ್ದಿಷ್ಟ ಪ್ರಮಾಣದ ಭತ್ತವನ್ನು ಮೀಸಲಾಗಿ ಇಡಲಾಗಿತ್ತು. ಪೆರುಂಬಾವೂರಿಗೆ ನಟುವಾಂಗದ ಕೂತ್ತನ್ ಕೋಮನ್ ಎಂಬಾತನಿಗೆ ಒಂದು ಬಿಂಬವನ್ನು ಮಾಡಿಕೊಡಲು ತಿರುಚ್ಚಾರಣತ್ತು ಕುರತ್ತಿಕಲ್ ಮಾಡಿದುದನ್ನು ಕುೞುಗುಮಲೈ (ತಿರುನೆಲ್ವೇಲಿ ಜಿಲ್ಲೆ) ಶಾಸನ ತಿಳಿಸುತ್ತದೆ. ಹೀಗಾಗಿ ಕೇರಳದಲ್ಲಿಯೂ ಜೈನಧರ್ಮದ ಪ್ರಭಾವದೊಂದಿಗೆ ಜಿನ ಶಾಸನ ದೇವತೆಗಳ ಪ್ರಭಾವವೂ ಕಂಡು ಬರುತ್ತದೆ, ಆದರೆ ಹದಿನೇಳನೆಯ ಶತಮಾನದಿಂದ ಈಚೆಗೆ ಅಲ್ಲಿ ಜೈನರ ಸಂಖ್ಯೆ ಅತಿ ವಿರಳಗೊಂಡು, ವೈನಾಡಿನ ಕಲ್ಪತ್ತ ಪ್ರದೇಶದ ಕೆಲವೇ ಕುಟುಂಬಗಳಿಗೆ ಸೀಮಿತವಾಯಿತು.
ಬಸದಿಗಳ ನಿರ್ಮಾಣಪೂರ್ವದಲ್ಲಿ ಕೆಲವು ಕಾಲ ಪ್ರಚಲಿತವಾಗಿದ್ದ ಇನ್ನೊಂದು ವಾಸ್ತು (ಕಟ್ಟಡ) ನಿರ್ಮಾಣ ಪದ್ಧತಿಯನ್ನೂ ಪರಿಚಯಿಸಿಕೊಳ್ಳುವುದು ಅಗತ್ಯ. ಜೈನಾಲಯಗಳಲ್ಲಿ ಸ್ತೂಪ ನಿರ್ಮಾಣ ಪರಂಪರೆಯ ಉಲ್ಲೇಖಗಳು ಸಿಗುತ್ತವೆ. ನಿರ್ವಾಣ ಹೊಂದಿದ ತೀರ್ಥಂಕರರಿಗೆ ಸ್ತೂಪ, ಚೈತ್ಯ, ಜಿನಗೃಹಗಳನ್ನು ನಿರ್ಮಾಣ ಮಾಡುವುದನ್ನು ಅವಶ್ಯಕ ನಿರ್ಯುಕ್ತಿಯು (ಗಾಥಾ. ೪೩೫) ದಾಖಲಿಸಿದೆ. ಜಂಬೂ ದೀವ ಪಣ್ಣತ್ತಿಯಲ್ಲಿಯೂ (೨.೩೩) ನಿರ್ವಾಣ ಪಡೆದ ಜಿನರಿಗೆ ಶರೀರ ಸಂಸ್ಕಾರ, ಚೈತ್ಯ – ಸ್ತೂಪದ ನಿರ್ಮಾಣವನ್ನು ವರ್ಣಿಸಲಾಗಿದೆ. ಆವಶ್ಯಕ ಚೂರ್ಣಿ ಯಲ್ಲಿ (ಜಿನಸಾದಕೃತ), ಮುನಿಸುವ್ರತ ತೀರ್ಥಂಕರರ ನೆನಪಿಗಾಗಿ ವೈಶಾಲಿಯಲ್ಲಿ ಸ್ತೂಪ ಕಟ್ಟಲಾಯಿತೆಂದು ಹೇಳಿದೆ. ವಿವಿಧ ತೀರ್ಥ ಕಲ್ಪದಲ್ಲಿಯೂ (ಜಿನಪ್ರಭಸೂರಿ) ಮಥುರೆಯ ಸ್ತೂಪದ ಮಾಹಿತಿಯಿದೆ. ಜೈನ ಸ್ತೂಪವೊಂದರ ಭಗ್ನಾವಶೇಷ ಸಿಕ್ಕಿದೆ. ಇದರ ಉಲ್ಲೇಖವು ಕ್ರಿ.ಶ. ೧೫೭ ರಲ್ಲಿ ರಚಿತವಾದ ಮಥುರಾದ ಶಾಸನದಲ್ಲಿದೆ.
ಮಥುರೆಯಲ್ಲಿ ಸುಪಾರ್ಶ್ವ ತೀರ್ಥಂಕರ ಸ್ಮೃತಿಸ್ಮಾರಕವಾಗಿ ದೇವನಿರ್ಮಿತ ಸ್ತೂಪವಿದ್ದಿತು. ಆ ಪ್ರಾಚೀನವಾದ ಸ್ತೂಪವು ಶಿಥಿಲವಾದಾಗ ಮುಂದೆ ಪಾರ್ಶ್ವನಾಥ ತೀರ್ಥಂಕರರು ಕ್ರಿ.ಪೂ. ಒಂಬತ್ತನೆಯ ಶತಮಾನದಲ್ಲಿ ಜೀರ್ಣೋದ್ಧಾರ ಮಾಡಿದರು. ಆಮೇಲೆ ಇದೇ ಪುರಾತನ ಸ್ತೂಪವನ್ನು ಕ್ರಿ.ಶ. ಒಂದನೆಯ ಶತಮಾನದಲ್ಲಿ ಬಪ್ಪಭಟ್ಟಿಸೂರಿಯ ಪುನರ್ಬ್ಭರಣಗೊಳಿಸಿದನು. ಮಥುರೆಯ ಸ್ತೂಪವನ್ನು ಕುರಿತು ಹರಿಭದ್ರಸೂರಿಯು ಆವಶ್ಯಕ ನಿರ್ಯುಕ್ತಿ ವೃತ್ತಿಯಲ್ಲಿಯೂ, ಸೋಮದೇವಸೂರಿಯ ಯಶಸ್ತಿಲಕ ಚಂಪೂದಲ್ಲಿಯೂ ಪ್ರಸ್ತಾಪ ಬಂದಿದೆ. ಸೋಮದೇವ ಸೂರಿಯೂ ‘ಈಗಲೂ ಈ ಸ್ತೂಪವು ದೇವನಿರ್ಮಿತವೆಂಬ ಪ್ರತೀತಿಯಿದೆ’ ಎಂದಿದ್ದಾನೆ – ಆತ ಏವಾದ್ಯಾಪಿ ತತ್ ತೀರ್ಥಂ ದೇವನಿರ್ಮಿತಾಖ್ಯಾಯಾ ಪ್ರಥತೇ (ಯಶಸ್ತಿಲಕ ಚಂಪೂ, ಉಪಸಕಾಧ್ಯಯನ : ೯೨ – ೯೩). ಬಂಗಾಲದ ಪಹಾಡಪುರದಲ್ಲಿ ಸಿಕ್ಕಿರುವ ಗುಹನಂದಿ ಆಚಾರ್ಯರ, ಕ್ರಿ.ಶ. ಐದನೆಯ ಶತಮಾನದ ತಾಪ್ರಪತ್ರದಲ್ಲಿ, ಪಂಚ ಸ್ತೂಪಾನ್ವಯವನ್ನು ಹೇಳಿದೆ. ಆಚಾರ್ಯ ವೀರಸೇನರೂ, ಜಿನಸೇನರೂ ಪಂಚಸ್ತೂಪಾನ್ವಯಕ್ಕೆ ಸೇರಿದವರು. ಹರಿಷೇಣನ ಬೃಹತ್ಯಥಾಕೋಶದಲ್ಲಿ (೧೨,೧೩೨) ಐದು ಸ್ತೂಪಗಳ ಉಲ್ಲೇಖವಿದೆ. ಈ ಪಂಚಸ್ತೂಪ ಅನ್ವಯವು ಮುಂದೆ ಸೇನ ಅನ್ವಯವಾಗಿ ಪರಿವರ್ತಿತವಾಯಿತು.
ಮಥುರೆಯ ಜೀರ್ಣವಾಗಿದ್ದ ೫೧೫ ಸ್ತೂಪಗಳನ್ನು, ಅಕ್ಬರನ ಕಾಲದಲ್ಲಿ, ತೋಡರ ಮಲ್ಲನು ಜೀರ್ಣೋದ್ದರಿಸಿದನು. ಆಂಧ್ರದ ವಡ್ಡಮಾನು ಎಂಬಲ್ಲಿಯೂ ಎರಡು ಸಾವಿರ ವರ್ಷಗಳ ಹಿಂದಿನ ಜೈನ ಸ್ತೂಪವೊಂದರ ಅವಶೇಷ ಆಧಾರಗಳು ದೊರೆತಿವೆ [Kasturibai, M.: Select0Inscriptions0from0Vaddamanu, ‘ Sri Ramachandiraka’ (ed) A.V.N. Murthy, I.K. Sharma, Delhi, 1993] ಜೈನ ಸ್ತೂಪಗಳ ವಾಸ್ತರಚನೆಯನ್ನು ಡಾ. ಹೀರಾಲಾಲ್ ಜೈನ ಆಧಾರ ಸಹಿತವಾಗಿ ವರ್ಣಿಸಿದ್ದಾರೆ [ಭಾರತೀಯ ಸಂಸ್ಕೃತಿಗೆ ಜೈನಧರ್ಮದ ಕೊಡುಗೆ, ಕನ್ನಡ ಅನುವಾದ -ಮಿರ್ಜಿಅಣ್ಣಾರಾಯ (೧೯೭೧) : ಪು. ೩೭೪ – ೭೭] ಈ ಸ್ತೂಪ ಸಂಪ್ರದಾಯವು ಜೈನರಲ್ಲೂ ಬೌದ್ಧರಲ್ಲೂ ಏಕಕಾಲದಲ್ಲಿ ಪ್ರಾರಂಭವಾಗಿ ಪ್ರಚಲಿತವಾಗಿದ್ದರೂ ಕ್ರಮೇಣ ಜೈನಪರಂಪರೆಯಿಂದ ಅದು ದೂರ ಸರಿಯಿತೆನ್ನಬಹುದು [Buhler, G. : A Legend of the Jaina StupaatMathura, ಇ.ಆ. ೨೭. ಪು. ೪೯ – ೫೪ (೧೮೯೮)].
ಬಸದಿಗಳನ್ನು ಕಟ್ಟುವ ಮಾರ್ಗವೊಂದು ರೂಢಿಗೆ ಬಮ್ದ ಮೇಲೆ ಮೊದಲಿಗೆ ಮರದ ಮತ್ತು ಮಣ್ಣಿನ ಕಟ್ಟಡಗಳೆದ್ದುವು. ಅನಂತರ ಅವನ್ನು ಕಲ್ಲಿನ ರಚನೆಗೆ ಬದಲಾಯಿಸಲಾಯಿತು. ಮರವೆಸನಾಗಿ ಮಾಡಿಸಿ ಮಣ್ಡಲಿ ಸಾಸಿರವೆಡೆದೊಱಿ ಯೆಪ್ಪತ್ತಱ ಬಸದಿಗಳಿನ್ದಪ್ಪುವ ಮಣ್ಡಲಿಯ ಪಟ್ಟದ ತೀರ್ಥದ ಬಸದಿಯಂ ಕಲುವೆಸನಾಗಿ ಮಡಿಸಿದ ಪಟ್ಟದ ಬಸದಿ [ಎ.ಕ. ೭, ಶಿವಮೊಗ್ಗ, ೪, ೧೧೨೧ – ೨೨, ಪು. ೧೦-೧೫] ಕುರಿತ ವಿವರಗಳಿವೆ. ಇದು ಗಂಗಾನ್ವಯದವರು ಮಂಡಲಿಯ ಬೆಟ್ಟದ ಕ್ರಿ.ಶ. ೪-೫ ನೆಯ ಶತಮಾನದಲ್ಲಿ ಮಾಧವ – ದಡಿಗರ ಕಾಲದಲ್ಲಿ ಮಾಡಿಸಿದ್ದ ಬಸದಿಯನ್ನು ಪಡಿಸಲಿಸುತ್ತ ಬಂದು ತದನಂತರ ಮರವೆಸನಾಗಿಯೂ, ಅಲ್ಲಿಂದ ಮುಂದೆ ಕಲುವೆಸನಾಗಿಯೂ ಮಾರ್ಪಡಿಸುತ್ತ ಬಂದ ಚಾರಿತ್ರಿಕ ಬೆಳವಣಿಗೆಯನ್ನು ತಿಳಿಸುತ್ತದೆ. ಪೆರ್ಮಾಡಿಯು ಕಟ್ಟಿಸಿದ ಕಲ್ಲ ಬಸದಿ [ಎ.ಕ. ೩. ಶ್ರೀ ಪ. ೧೪೭, ಕ್ರಿ.ಶ. ೯೦೦]. ಪಾಳಿಯಕ್ಕಳು ಮಾಡಿಸಿದ ಕಲ್ಲ ಬಸದಿ [ಎ.ಕ. ೮-೨, ನಾರ. ೪೫, ಸು. ೧೦೦೦, ಹೊಂಬುಜ, ಸಾಲು : ೭] ಮೊದಲಾದ ಶಾಸನಗಳನ್ನು ಗಮನಿಸಬಹುದು.
ಮರವಾದರೇನು, ಮಣ್ಣಾದರೆನು, ಕಲ್ಲಾದರೇನು, ಲೋಹವಾದರೆ ತಾನೆ ಏನು- ಎಲ್ಲವೂ ಸಂಸ್ಕಾರದಿಂದ, ಭಾವನಾತ್ಮಕವಾದ ಬೆಸುಗೆಯ ಸಂಬಂಧದಿಂದ, ಶಿಲ್ಪಿಯ ನಿಪುಣತೆಯ ಮಾಟದಿಂದ ದೇವರಾಗುತ್ತದೆ, ಬಸದಿಯು ಸಂಸ್ಕೃತಿಯ ಕೇಂದ್ರವಾಗುತ್ತದೆ, ಭವಿಷ್ಯದ ಬೆಳಕಾಗುತ್ತದೆ. ಅದರಂತೆ ಬಸದಿಗಳು ಸಾಮಾಜಿಕ, ಆರ್ಥಿಕ, ಸಾಂಸ್ಕೃತಿಕ, ಧಾರ್ಮಿಕ ಮತ್ತು ಕೆಲವೊಮ್ಮೆ ರಾಜಕೀಯ ಚಟುವಟಿಕೆಗಳ ಕೇಂದ್ರಗಳಾಗಿವೆ. ಬಸದಿಗಳು ಕರ್ನಾಟಕದ ಚರಿತ್ರೆಯಲ್ಲಿ ಮಹತ್ತರವಾದ ಪಾತ್ರವನ್ನು ಹೇಗೆ ನಿರ್ವಹಿಸಿವೆ ಎಂಬುದು ಸುದೀರ್ಘವಾದ, ಅಷ್ಟೇ ಬೃಹತ್ ಪ್ರಮಾಣದ ಅಧ್ಯಯನ ಬಯಸುವ ಗಂಭೀರ ವಿಷಯ. ಈ ಬಗೆಯ ಅಧ್ಯಯನ ಇರುವ ಹಲವು ಆಯಾಮಗಳಲ್ಲಿ ಕೆಲವನ್ನು ಅತಿ ಸಂಗ್ರಹವಾಗಿ ಸೂಚಿಸುತ್ತೇನೆ.
ಜಿನಧರ್ಮಾವಾಸವಾದ ಈ ಕನ್ನಡ ನಾಡಿನ ಉದ್ದಗಲಗಳಲ್ಲಿ ಸಾವಿರಾರು ವರ್ಷಗಳ ಹಿಂದೆಯೇ ಅಲ್ಲಲ್ಲಿ ಅನೇಕ ಜೈನ ಕೇಂದ್ರಗಳಿದ್ದು, ಅವು ಹಲವು ಬಸದಿಗಳ ನಿವಾಸವಾಗಿದ್ದುದು ದಿಟ. ಅಂಥವುಗಳಲ್ಲಿ ಕೆಲವು ಕ್ರಿ.ಪೂ. ಕ್ಕೂ ಸೇರಿದ್ದು ತುಂಬ ಪ್ರಾಚೀನ ಎಡೆಗಳಾಗಿವೆ. ಕೞ್ವಪ್ಪು (ಶ್ರವಣಬೆಳಗೊಳ), ಕೊಪಣ (ಕೊಪ್ಪಳ) ಕಿತ್ತೂರು (ಕೀರ್ತಿಪುರ), ಬನವಾಸಿ (ವೈಜಯಂತಿಪುರ), – ಇತ್ಯಾದಿ. ಇನ್ನು ಕೆಲವು ಊರುಗಳು ಕ್ರಿ.ಶ. ಆರನೆಯ ಶತಮಾನದ ವೇಳೆಗಾಗಲೇನೆ ಜೈನ ಬಸದಿಗಳ ಬೀಡುಗಳೆಂದು ಹೆಸರಾಗಿದ್ದುವು; ಎಲ್ಲೋರ, ಒಂಕುಂದ (ಒಕ್ಕುಂದ), ಕಿಸುವೊೞಲ್ (ಪಟ್ಟದಕಲ್ಲು), ಕುವಳಾಲಪುರ (ಕೋಳಾಲ), ಕೆಲ್ಲಂಗೆಱಿ, ಕೋಗಳಿ, ಗುಡ್ನಾಪುರ, ತಲವನಪುರ, ನಂದಗಿರಿ, ಪೊಂಬುೞ್ವ (ಹೊಂಬುಜ), ಪುಲಿಗೆಱೆ (ಲಕ್ಷ್ಮೇಶ್ವರ), ಬಂದಳಿಕೆ, ಬಳ್ಳಿಗಾವಿ, ಬಾದಾಮಿ, ಮಂಡಲಿತೀರ್ತ್ಥ, ಮಂಣೆ (ಮಾನ್ಯಪುರ), ಮಳ ಖೇಡ (ಮಾನ್ಯಖೇಟ), ಯರಬಳ್ಳಿ (ಬಳ್ಳಾರಿ ಜಿಲ್ಲೆ), ಶ್ರೀಪುರ (ನೆಲಮಂಗಲ ತಾ). ಸವದತ್ತಿ (ಸವಣದತ್ತಿ-ಸೌದತ್ತಿ-ಸುಗಂಧವರ್ತಿ), ಹಲಸಿ (ಪಲಸಿ – ಪಲಾಶಿಕಾ) -ಮುಂತಾದವು.
ಎಲ್ಲೋರ, ಪಟ್ಟದಕಲ್ಲು (ಕಿಸುವೊಳಲು), ಬದಾಮಿ, ಪುಲಿಗೆರೆ ನಗರಗಳನ್ನು ಬಾದಾಮಿ ಚಾಳುಕ್ಯರು ಜಿನವಿಹಾರವಾಗಿಸಿದರು. ಕುವಲಾಲಪುರ, ಕೆಲ್ಲಂಗೆರೆ, ಕೋಗಳಿ, ತಲವನಪುರ, ನಂದಗಿರಿ, ಮಣ್ಣೆ, ಮಂಡಲಿ ಮೊದಲಾದುವನ್ನು ಗಂಗರು ಜಿನಧರ್ಮಕ್ಕೆ ತೊಟ್ಟಿಲಾಗಿಸಿದರು. ಕೊಪಣ, ಪೊಟ್ಟಲಕೆರೆ, ಬಂಕೂರು, ಮಳಖೇಡ ಮೊದಲಾದ ಸ್ಥಳಗಳನ್ನು ರಾಷ್ಟ್ರಕೂಟರು ಪೋಷಿಸಿದರು. ಹೊಂಬುಜ ಪ್ರದೇಶವನ್ನು ಸಾಂತಾರರೂ, ಸವದತ್ತಿಯ ಮೈಳಾಪ ತೀರ್ತ್ಥವನ್ನು ರಟ್ಟರೂ ಅಭಿವೃದ್ಧಿ ಪಡಿಸಿದರು [ನಾಗರಾಜಯ್ಯ, ಹಂಪ; ಮೈಳಾಪತೀರ್ಥ – ಶಾಸನಗಳ ಆಧಾರ, ‘ಸಮ್ಮಿಲನ’ (೧೯೯೪) ಪು. ೧೭-೨೦] ಹಲಸಿ (ಪಲಾಶಿಕಾ) ನಗರವನ್ನು ಕೇಂದ್ರವಾಗಿಸಿದವರು ಬನವಾಸಿಯ ಆದಿಕದಂಬರು. ಹಲಸಿ-ಪಲಾಶಿಕಾ ಎಂಬ ಸ್ಥಳನಾಮದ ಅರ್ಥವು ಹಲಸಿನಮರಕ್ಕೆ ಸಂಬಂಧಿಸಿದ್ದಲ್ಲ; ಅದು ಪಲಾಶವೃಕ್ಷ, ಅಂದರೆ ಮುತ್ತುಗದಮರ ಕುರಿತ ಪ್ರದೇಶವಾಗಿದೆ. ಇಂದಿಗೂ ಮುತ್ತುಗಮರಗಳು ಇಲ್ಲಿ ಸಹಜ ಕಾಡಿನ ಬೆಳೆಸಾಗಿದೆ.
ಕದಂಬರ ಕರ್ಮಭೂಮಿ ಬನವಾಸಿ. ಜೈನರಿಗೆ ಬನವಾಸಿ ಬಹಳ ಹಿಂದಿನಿಂದ ಕೇಂದ್ರವಾಗಿತ್ತು. ಆಚಾರ್ಯ ಶಿವಾರ್ಯನು ಅಲ್ಲಿ ಜಿನರ ಪ್ರಸಾದವನ್ನು ಮಾಡಿಸಿದ್ದನು. ಕ್ರಿ.ಶ. ಮೂರನೆಯ ಶ.ದಲ್ಲಿಯೇ ಬನವಾಸಿಯಲ್ಲಿ ಚಂದ್ರಪ್ರಭ ತೀರ್ಥಂಕರ ಪ್ರಾಚೀನ ಚೈತ್ಯಾಲಯವಿತ್ತು. ಈ ಚೈತ್ಯಗೃಹದಲ್ಲಿ ಸಮಂತಭದ್ರಾಚಾರ್ಯರು ಆರಾಧನೆ ನಡೆಸಿದ್ದರು. ಅಲ್ಲದೆ ಅವರು ಈ ಚಂದ್ರಪ್ರಭನಾಥಸ್ವಾಮಿಯ ಹೆಸರಿಂದ ಚಂದ್ರಕುಲ-ಅನ್ವಯವನ್ನೂ, ಬನವಾಸಿಗಚ್ಛವನ್ನೂ ಮೊದಲು ಮಾಡಿದ್ದರು. ಪ್ರಾಚೀನ ಜೈನ ಕೃತಿಗಳಲ್ಲಿ ಬನವಾಸಿಯು ಜೈನರಿಗೆ ಮುಖ್ಯ ಸ್ಥಳವಾಗಿತ್ತು. ಜೈನ ಕವಿ ಪಂಪನು ಬನವಾಸಿಯನ್ನು ನೆನೆದಿದ್ದಾನೆ.
ಹೀಗೆ ಜೈನರ ಆಡುಂಬೊಲವಾಗಿದ್ದ ಬನವಾಸಿ ಮಂಡಲದಲ್ಲಿ ಅಂಕುರಿಸಿದ ಕದಂಬಕುಲದವರು ಸಹಜವಾಗಿಯೇ ಜೈನ ಧರ್ಮದ ಪ್ರಭಾವಕ್ಕೆ ಪಕ್ಕಾಗಿದ್ದರು. ಕಾಕುಸ್ಥವರ್ಮ (೪೦೫-೩೦), ಶಾಂತಿವರ್ಮ (೪೩೦-೫೫), ಮೃಗೇಶವರ್ಮ (೪೫೫-೮೦), ರವಿವರ್ಮ (೪೮೫-೫೧೯), ಹರಿವರ್ಮ (೫೦೯-೩೦) – ಇವರೆಲ್ಲ ಜೈನ ಮತವನ್ನು ಅನುಸರಿಸಿದರೂ ಉಳಿದ ಮತಗಳಿಗೆ ಉದಾರಿಗಳಾಗಿದ್ದರು. ಕಾಕುಸ್ಥವರ್ಮನನ್ನು ಕಾಪಾಡಿದ ಕಾರಣಕ್ಕಾಗಿ ಸೇನಾಪತಿ ಶ್ರುತಕೀರ್ತಿಗೆ ಕಾಕಸ್ಥವರ್ಮನು ಬಳೋವರವನ್ನು ದಾನವಿತ್ತನು [ಸಿ.ಕೆ.ಐ. (೧೯೮೫) ಪು.೯] ಬಳೋವರ ಕ್ಷೇತ್ರವು ಜೈನ ಮುನಿಗಳ ಇರ್ಕ್ಕೆದಾಣವೆನಿಸಿದ ಖೇಟ ಗ್ರಾಮಕ್ಕೆ ಸೇರಿತ್ತು; ಈಗಿನ ಹಲಸಿಯಲ್ಲಿರುವ ‘ಬೊಡಕ್ಕೆ ಟೆಂಬೆ’ ಎಂಬುದೇ ಬಳೋವರ. ಶ್ರುತಕೀರ್ತಿಯನ್ನು ಹಲಸಿಯ ಶಾಸನದಲ್ಲಿ ‘ಭೋಜ’ ನೆನ್ನಲಾಗಿದೆ.
ಕಾಕುಸ್ಥವರ್ಮನ ಪಲ್ಮಿಡಿ ಶಾಸನವೇ ಈಗ ಕನ್ನಡ ಭಾಷೆಯ ಉಪಲಬ್ಧ ಶಾಸನಗಳಲ್ಲಿ ಮೊಟ್ಟ ಮೊದಲನೆಯದು ಎನ್ನಲಾಗಿದೆ. ಕನ್ನಡದ ಮೊತ್ತ ಮೊದಲನೆಯ ಶಾಸನಗಳಲ್ಲಿ ಕಾಕುಸ್ಥವರ್ಮನೇ ಜೈನಚಮೂಪನೊಬ್ಬನಿಂದ ರಕ್ಷಿಸಲ್ಪಟ್ಟವನೆಂಬುದೂ, ಜೈನ ಶ್ರುತಕೀರ್ತಿಗೆ ದಾನ ನೀಡಿದ್ದೂ, ಕನ್ನಡದ ಆದಿ ಜೈನದಾನ ಶಾಸನದ ಕರ್ತೃವೆಂಬುದೂ ಐತಿಹಾಸಿಕ ಮಹತ್ವದ್ದಾಗಿದೆ. ಕಾಕುಸ್ಥವರ್ಮನ ಮೊಮ್ಮಗ ಮೃಗೇಶವರ್ಮನೂ ಸಹ, ಚಮೂಪ ಶ್ರುತಕೀರ್ತಿಯ ಮಗ ದಾಮಕೀರ್ತಿಯನ್ನು ಕ್ರಿ.ಶ. ೪೬೩ ರಲ್ಲಿ ಭೋಜಕನನ್ನಾಗಿಸಿದನು [ಸಿ.ಕೆ.ಐ. : ೧೯೮೫: ಪು. ೫೧]: ಭೋಜಕರು ಪೌರೋಹಿತ್ಯದವರೊ, ಧರ್ಮಾಧಿಕಾರಿಗಳೊ, ಹೆಗ್ಗಡೆಗಳೊ ಆಗಿರಬೇಕು. ಶ್ರುತಕೀರ್ತಿಯ ಮೊಮ್ಮಗನೂ, ದಾಮಕೀರ್ತಿಯ ಮಗನೂ ಆದ ಜಯಕೀರ್ತಿಯೂ ಮೃಗಶವರ್ಮನ ಮಗನಾದ ರವಿವರ್ಮನ ಆಶ್ರಿತನಾಗಿದ್ದನು [ಸಿ.ಕೆ.ಐ.: ೧೯೮೫: ಪು. ೯೩] ರವಿವರ್ಮನು ಪ್ರತಿವರ್ಷ ಕಾರ್ತಿಕ ಹುಣ್ಣಿಮೆಯ ಜೈನ ಅಷ್ಟಾಹ್ನಿಕ ಪರ್ವವನ್ನು ರಾಷ್ಟ್ರೀಯ ಹಬ್ಬವಾಗಿ ಆಚರಿಸಲು, ಜಿನೇಂದ್ರ ಮಹಿಮಾ ಕಾರ್ಯದಲ್ಲಿ ತೊಡಗಲು ರಾಜಾಜ್ಞೆ ಮಾಡಿದನು.
ಶ್ರುತಕೀರ್ತಿಗೆ ಕಾಕುಸ್ಥವರ್ಮನು ಕೊಟ್ಟ ದಾನವನ್ನು ಶಾಂತಿವರ್ಮ, ಮೃಗೇಶವರ್ಮ, ರವಿವರ್ಮರು ಪುನರುಜ್ಜೀವಿಸಿದರು. ಇವರ ಕಾಲದಲ್ಲಿ ಜೈನಯತಿಯಗಳದೇ ಒಂದು ಗ್ರಾಮ, ‘ಖೇಟ’ ಎಂಬುದು ಕ್ರಿ.ಶ. ೪೦೦ರ ವೇಳೆಗಾಗಲೇ ಹಲಸಿಯ ಹತ್ತಿರವೇ ಇದ್ದಿತೆಂಬುದು ಗಮನಾರ್ಹ. ಈ ಖೇಟ (ಖೇಡ) ದಿಮ್ದ ಒಂದು ಭಾಗವನ್ನು ಪಡೆದು ಕಾಕುಸ್ಥವರ್ಮನು ಹಲಸಿಯ ಜಿನಾಲಯಕ್ಕೆ, ಅದರ ಮೇಲ್ವಿಚಾರಕ ಮತ್ತು ತನ್ನ ಪ್ರಾಣರಕ್ಶಕ ದಂಡನಾಯಕ ಶ್ರುತಕೀರ್ತಿಗೆ ಕೊಟ್ಟನು. ಗುಡ್ನಾಪುರದ ಕಾಮಜಿನಾಲಯ ಮೊದಲುಗೊಂಡು ಹಲವು ಬಸದಿಗಳು ಈ ಕದಂಬರಾಜರ ಆಳ್ವಿಕೆಯ ಅವಧಿಯಲ್ಲಿ, ಕ್ರಿ.ಶ. 4-5 ನೆಯಬ್ ಶತಮಾನಗಳಲ್ಲಿ ನಿರ್ಮಾಣವಾದವು. ಕರ್ನಾಟಕದ ಬಸದಿಗಳ ಇತಿಹಾಸದಲ್ಲಿ ಈ ಬಸದಿಗಳು ಪ್ರಾಚೀನವಾಗಿದ್ದು ವಿಶೇಷ ಗಮನಿಕೆಗೆ ಅರ್ಹವಾಗಿವೆ. ಈ ಬಸದಿಗಳು, ಇವುಗಳಲ್ಲಿದ್ದ ಜೈನ ಆಚಾರ್ಯರು, ದಿಗಂಬರ ಶ್ವೇತಪಟ ಮತ್ತು ಯಾಪನೀಯ ಶಾಖೆಗಳು ಕದಂಬರ ಉದಾರ ಪೋಷಣೆ ಪಡೆದುವು. ಹಲಸಿಯ ಜಿನಾಲಯವು ಇಂದು ಕರ್ನಾಟಕದಲ್ಲಿ ಉಳಿದು ಬಂದಿರುವ ಅತ್ಯಮ್ತ ಪ್ರಾಚೀನತಮ ಬಸದಿ.
ಬಸದಿಗಳಿಗೆ ಬಳಕೆಯಾಗಿರುವ ಬೇರೆ ಬೇರೆ ಸಮಾನಾರ್ಥಕ ಶಬ್ದರೂಪಗಳು ಎಲ್ಲವೂ ಸಂಸ್ಕೃತ ಶಬ್ದಗಳೇ ಆಗಿವೆ. ಆದರೂ ‘ಕೊಯಿಲ್ ವಸದಿ’ ಎಂಬುದೊಂದು ಅಪವಾದವಾಗಿದೆ: ದುಗ್ಗಮಾರ ಕೊಯಿಲ್ವಸದಿ [ಎ.ಕ.೩ (೧೯೭೪) ಹೆ ಕೋ. ೬೩ (ಮೈ.ಆ.ರಿ. ೧೯೩೨-೫೮) ೯ ಶ. ಹೆಬ್ಬಲಗುಪ್ಪೆ (ಮೈಸೂರು ಜಿ / ಹೆಕೋ ತಾ) ಪು. ೪೬೮]. ಇದರಲ್ಲೂ ಕೊಯಿಲ್ ಎಂಬುದು (= ದೇವರಮನೆ) ದ್ರಾವಿಡ ಮೂಲದ್ದು. ವಸದಿ ಎಂಬುದು ಸಂಸ್ಕೃತದ ವಸತಿಯ ತದ್ಭವ ರೂಪ; ಇದರ ಮುಂದಿನ ಬೆಳವಣಿಗೆಯೇ ಬಸದಿ. ಜಿನಾಲಯ ಎಂಬ ಶಬ್ದದ ಬಳಕೆ ಬಹಳವಾಗಿ ಕಾಣುತ್ತದೆ [ಎ.ಕ. ೬, ಕಡೂರು ೩೬.೧೨೦೫ ಬಕ್ಕಲಗೆರೆ. : ಎ.ಕ. ೨.೫೭೩ ೧೩ ಶ. ಕಾಂತರಾಜಪುರ. : ಎ.ಕ. ೫, ಬೇ ೧೩೧. ೧೨೫೭. ಹಿರೇಹಳ್ಳಿ] ಅರ್ಹಗೇಹ [ಎ.ಕ. ೭ (೧೯೭೯) ನಾಮಂ. ೨೬ (೪ ನಾಮಂ. ೨೦) ೧೧೬೮. ಕಂಬದಹಳ್ಳಿ (ಮಂಡ್ಯ ಜಿ. / ನಾಮಂ ತಾ.)]. ಅರ್ಹತ್ ದೇವಾಯತನ [ಮೈ.ಆ.ರಿ. ೧೯೩೮, ಪು. ೮೦. ಹೊಸಕೋಟೆ (ಬೆಂಜಿ/)] ಅರ್ಹತ್ ಪರಮೇಷ್ಠಿ ಚೈತ್ಯಾಲಯ [ಎ.ಕ. ೫, ಅರಕಲಗೂಡು ೯೭.೧೦೯೫. ಸೋಮವಾರ (ಹಾಸನ ಜಿಲ್ಲೆ)]. ಚೆದಿಅ [ಎ.ಕ. ೪ (೧೯೭೫) ೩೪೭ (ರಿ ೧೯೨೫-೧೦೬) ಕುಲಗಾಣ (ಮೈಜಿ/ ಚಾಮರಾಜನಗರತ್ತಾ)]. ಚೇದಿಯ [ಇ.ಆ. ೧೧, ಪು. ೬೮, ಸು. ಕ್ರಿ.ಶ. ೫೬೦.: ಕ.ಇ.೧.೩.ಸು. ೭೫೦.: ಸೌ.ಇ.ಇ. ೧೧-೧, ೫. ಇತ್ಯಾದಿ], ಜಿನಗೇಹ [ಎ.ಕ. ೭, ಶಿ. ೧೩೬.೧೦೬೮] ಜಿನನಿಳಯ [ಅದೇ:], ಜಿನಭವನ [ಎ.ಕ. ೮-೨ (೧೯೦೨) ಸೊರಬ ೨೩೩, ೧೧೩೮. ವುದ್ರಿ (ಶಿಜಿ/ಸೊರಬತಾ)], ಜಿನಮಂದಿರ [ಅದೇ:] ತೀರ್ತ್ಥಶವಾಶಂ [ಎ.ಕ. ೭ ಶಿ. ೧೩೬. ೧೦೬೮] ವಸದಿ [ಎ.ಕ. ೭(೧೯೭೯) ನಾಮಂ ೩೨ ಮತ್ತು ೭೨] ಬಸದಿ [ಎ.ಕ. ೨(೧೯೭೩) ೧೪೦ (೪೧೫) ೯ ಶ.ಪು. ೮೬]- ಮುಂತಾದ ಸಂವಾದಿ ಅಥವಾ ಸಮಾನಾರ್ಥಕ ಪರ್ಯಾಯ ಶಬ್ದಗಳನ್ನು ಶಾಸನಕಾರರು ಬಳಸಿದ್ದಾರೆ. ಸಂಸ್ಕೃತ ಭಾಷೆಯ ಚೈತ್ಯ ಶಬ್ದವು ಪಾಳಿಯಲ್ಲಿ ಚೇತಿಯ ಎಂದೂ, ಪ್ರಾಕೃತದಲ್ಲಿ ಚೇಇಅ ಎಂದೂ ವ್ಯತ್ಯಾಸಗೊಂಡಿದೆ. ಪ್ರಾಕೃತ ರೂಪವು ಕನ್ನಡಕ್ಕೆ ಬಂದು ಚೇದಿಯ ಎಂದಾಗಿದೆ. ಕನ್ನಡ ಕಾವ್ಯಗಳಲ್ಲಿ ಇನ್ನೂ ಕೆಲವು ಶಬ್ದಗಳನ್ನು ಕವಿಗಳು ಪ್ರಯೋಗಿಸಿದ್ದಾರೆ. ಚೈತ್ಯಾಳಯ [ಪಂಪ, ಆದಿಪು. ೧೫-೧೩ ವ; ರನ್ನ, ಅಜಿಪು. ೪-೬೭ ವ] ಮತ್ತು ಚೈತ್ಯಾಲಯ – ಇವು ಕವಿಗಳಂತೆ ಶಾಸನ ಕವಿಗಳಿಗೂ ಇಷ್ಟವಾದ ಶಬ್ದ [ಎ.ಕ. ೭(೧೯೭೯) ನಾಮಂ. ೯೨, ೯೩, ೯೪.: ೧ ಎ. ೧೪.೨೭೩. ೧೦೫೪.: ಕನ್ನಡ ಇನ್ಸ್‌ಕ್ರಿಪ್ಷನ್ ಆಫ್ ಆಂಧ್ರಪ್ರದೇಶ್ (೧೯೬೧), ೭೨. ೧೦೦೮. ಸಾಲು : ೮-೧೦]. ಕ್ರಿ.ಶ. ೧-೨ ನೆಯ ಶತಮಾನದ ಕುಂದಕುಂದ ಆಚಾರ್ಯರ ‘ಬೋಧ ಪಾಹುಡ’ ವೆಂಬ ಪ್ರಾಕೃತ ಕೃತಿಯಲ್ಲಿ ಆಯತನ, ಚೈತ್ಯಗೃಹ, ಪ್ರತಿಮಾ, ದರ್ಶನ, ಬಿಂಬ, ಜಿನಮುದ್ರಾ, ಜ್ಞಾನ, ದೇವ, ತೀರ್ಥ, ಅರ್ಹತ್ ಮತ್ತು ಪ್ರವೃಜ್ಯಾ – ಎಂಬ ಈ ಹನ್ನೊಂದರ ಸ್ವರೂಪವನ್ನು ಪರಿಚಯಿಸಲಾಗಿದೆ.
ಕರ್ನಾಟಕದಲ್ಲಿ ಸುಮಾರು ಎಂಟು ಸಾವಿರಕ್ಕೂ ಹೆಚ್ಚು ಬಸದಿಗಳಿದ್ದುವು. ಅವುಗಳಲ್ಲಿ ಕೆಲವು ಮಾತ್ರ ಇಂದಿಗೂ ಉಳಿದು ಬಂದಿವೆ. ಮತದ್ವೇಷದ ದಳ್ಳುರಿಯಲ್ಲಿ ನಾಶವಾದ ಸಾವಿರಾರು ಪ್ರಾಚೀನ ಬಸದಿಗಳಲ್ಲಿ ಸುಮಾರು ಒಂದು ಸಾವಿರ ಬಸದಿಗಳ ವಿವರಗಳು ಶಾಸನಗಳಿಂದಲೇ ದೊರೆಯುತ್ತವೆ. ಅವುಗಳಲ್ಲಿ, ಕೇವಲ ದಿಗ್ದರ್ಶನಕ್ಕಾಗಿ, ಹತ್ತನೆಯ ಶತಮಾನಕ್ಕೂ ಹಿಂದೆ ಇದ್ದ ಕೆಲವು ಬಸದಿಗಳನ್ನು ಶಾಸನದ ಆಧಾರ ಸಹಿತ ಹೆಸರಿಸುತ್ತೇನೆ: ಪೆರ್ಬ್ಬೊಳಲ ಜಿನಾಲಯ [ಎ.ಕ. ೧೦, ಮಾಲೂರು ೭೩. ಕ್ರಿ.ಶ. ೩೭೦.? ಪು. ೧೭೨-೭೩] ಕಾಮಜಿನಾಲಯ [ಕ್ರಿ.ಶ. ೫ ಶ.: ಸಿ.ಕೆ.ಐ. (೧೯೮೫)] ಉರನೂರ ಅರ್ಹತ್ ಮಂದಿರ [ಎ.ಕ. ೧೦. ಮಾಲೂರು ೭೨. ಸು. ಕ್ರಿ.ಶ. ೪೨೫ ನೊಣಮಂಗಳ] ಪರಲೂರ ಚೇದಿಯ [ಸಿ.ಕೆ.ಐ. (೧೯೮೫). ೮. ಕ್ರಿ.ಶ. ೪೫೮-೫೯. ದೇವಗಿರಿ ತಾಮ್ರಪಟ. ಪು. ೨೯-೩೩. ಸಾಲು: ೯-೧೩.: ಕ. ಇ.೧, ೩.ಸು. ೭೫೦. ಅಡೂರು] ಮೇಗುಡಿ ಜಿನಮಂದಿರ ಮತ್ತು ಮೇಣ ಬಸದಿ [ಸು. ಕ್ರಿ.ಶ. ೬೫೦] ಕುಡಲೂರ ಪೂರ್ವೀಯ ಜಿನಾಲಯ [ಮೈ.ಆ.ರಿ. ೧೯೦೯, ಪು. ೧೪. ಸು. ೭-೮ನೆಯ ಶ.] ಅರ್ಹತ್ ಪರಮೇಷ್ಠಿ ಚೈತ್ಯಾಲಯ [ಸು. ೭೫೦.ನಂದಿ] ಅರ್ಹದಾಯತನ ವರ್ಧಮಾನ ಜಿನಾಲಯ [ಸಿ.ಕೆ.ಐ. (೧೯೮೫): ಕ್ರಿ.ಶ. ೬ ಶ.; ಪು. ೧೦೮] ಹೊಸಕೋಟೆ ಬಸದಿ -ಅರ್ಹತ್ ದೇವಾಯತನ ಮೈ.ಆ.ರಿ. ೧೯೩೮, ಕ್ರಿ.ಶ. ೬ ಶ. (ಸು. ೫೨೦) ಪು. ೮೦] ಶ್ರೀಪುರ ಲೋಕ ತಿಲಕ ಜಿನಾಲಯ [ಎ.ಕ. ೭, (೧೯೭೯) ನಾಮಂ. ೧೪೯.೭೭೬] ತಲವನ ನಗರ ಶ್ರೀವಿಜಯ ಜಿನಾಲಯ [ಮೈ.ಆ.ರಿ. ೧೯೨೭, ೮೦೮. ಪು. ೧೧೨] ಲೋಕಾಪುರ ಬಸದಿ [ಕ.ಐ. ೧೯೪೨ – ೪೩, ೩೧.೯ ಶ.] ಪೆಣ್ಣೆಗಡಂಗದ ಸತ್ಯವಾಕ್ಯ ಜಿನಾಲಯ ಎ.ಕ. ೧, ವೀರರಾಜಪೇಟೆ, ೯೬. ೮೮೮.] ಕೊಪ್ಪಳ ಬಸದಿ [ಎಆರ್‌ಐಇ ೧೯೫೪-೫೫. ೧೫೯.೮೯೦. ಪು. ೪೧] ಸೌದತ್ತಿ [ಜೆ.ಬಿ.ಬಿ.ಆರ್.ಎ.ಎಸ್. ೧೦ ೮೭೫. ಪು. ೧೯೪-೯೮]. ಪುಲಿಗೆರಿಯ ಶಂಖಜಿನಾಲಯ [ಸೌ೧೧. ೧೮. ೩೧೫. ೮೫೯-೬೦: ಕ೧.೧೧.೫.೮೫೯]. ಕೊಣ್ಣೂರ (ಕೊಳಲೂರ) ಬಸದಿ [ಕೆ೧. ೬.೮೬೦. ಪು. ೨೫-೩೮] ಕಮ್ಮದವಾಡಕಲ್ಬಾವಿ ಜಿನಾಲಯ [೧ಎ.೧೮.೮೦೦. ಪು. ೩೦೯-೧೩] ಕಡಬದಜಿನ ಮಂದಿರ [ಎ.ಇ.೪೧, ೮೧೨. ಪು. ೩೪೦-೪೫] ಪೆರ್ಮಾನಡಿ ಕಲ್ಲು ಬಸದಿ [ಎ.ಕ. ೪, ಪಾಂಡವಪುರ. ೧೬ ಸು. ೯೦೦. ಕ್ಯಾತನಹಳ್ಳಿ] ಮಂಣೆಯ ಸೇನಾಪತಿ ಶ್ರೀ ವಿಜಯಜಿನಾಲಯ [ಎ.ಕ. ೯ ನೆಮಂ. ೬೦.೭೯೭] ಮುಳ್ಗುಂದದ ಜಿನಮಂದಿರ [೧ ಎ. ೧೩.೯೦೩. ಪು. ೧೯೨-೯೪. ರಾಷ್ಟ್ರಕೂಟ ಕೃಷ್ಣ ೧೧] ಬಂದಳಿಕೆ ಬಸದಿ [ಮೈ.ಆ.ರಿ. ೧೯೧೧.೯೦೨. ಪು. ೩೮:ಎ.ಕ.೭ ಶಿಕಾರಿಪುರ ೨೧೯.೯೧೮. ಶಾಂತಿನಾಥ ಬಸದಿ] ಬಂಕಾಪುರ ಧೋರಜಿನಾಲಯ [ಸೌ. ೧೧. ೧೧. ೯೦೫. ಪು. ೨೦] ಕೂಲಿಗೆರೆ ಕನಕ ತೀರ್ತ್ಥದ ಬಸದಿ [ಎ.ಕ. ೭, ಮದ್ದೂರು ೧೦೦. (೧೧೧ ಮವ ೩೦) ೯೧೬-೧೭] ಸೂಡಿಯ ಬಸದಿ [ಎ.೧.೧೧೧. ೨೫.೯೩೮] ನೆರೇಗಲ್ ಬಸದಿ [ಸೌ.೧೧.೧೧.೩೮.೯೫೦] ಕಾದಲೂರು ಬಸದಿ [ಎ. ೧, ೩೬.೯೬೨. ಪು. ೯೭-೧೧೦] ಅಸುಂಡಿಜಿನಾಲಯ [ಔ. ೧೧.೧೧.೯೨೫. ಪು. ೨೦] ಯೆಡರಾವಿ ಬರ್ಮದೇವ ಮಮ್ದಿರ [ಎ.ಆರ್.ಐ. ೧೯೬೩-೬೪. ೩೫೬, ೯೭೯] ಕುಂಸಿ ಬಸದಿ [ಎ.ಕ. ೭, ಶಿ. ೧೧೪. ೯೫೦] ಪೆರ್ಗ ದೂರು ಬಸದಿ [ಎ.ಕ. ೧.ವೀರರಾಜಪೇಟೆ ೯೮.೯೭೮] ಗಂಗ ಕಂದರ್ಪಜಿನಾಲಯ [ಎ.ಆರ್.ಐ.ಇ. ೧೯೫೦-೫೧. ೧೫.೯೬೫ ಬಾಡ್ಲಿ (ಬೆಳಗಾವಿಜಿ/)] ಬೆಳವತ್ತಿ (ಬೆಳ್ಳಟ್ಟಿ) ಬಸದಿ [ಎ.ಆರ್.ಐ.ಇ. ೧೯೫೩-೫೪. ೨೦೪.೯೯೦. ಪು. ೩೮] ಇತ್ಯಾದಿ ಇನ್ನೂ ಹಲವು ಜಿನಾಲಯಗಳು. ದಾನಚಿಂತಾಮಣಿ ಅತ್ತಿಮಬ್ಬೆ ಕಟ್ಟಿಸಿದ ೧೫೦೦ ಜಿನಾಲಯಗಳೆಲ್ಲ ಹತ್ತನೆಯ ಶತಮಾನದ ಉತ್ತರಾರ್ಧದಲ್ಲಿ ನಿರ್ಮಿತವಾಗಿವೆ. ರಾಷ್ಟ್ರಕೂಟರ ಮುಮ್ಮಡಿ ಕೃಷ್ಣನ ಮಹಾಮಂಡಲೇಶ್ವರ ಗಂಗಬೂತುಗ ಪೆರ್ಮಾಡಿಯ ಮೂವರು ಮಡದಿಯರಲ್ಲಿ ದೀವಳಾಂಬಳು ಸೂಡಿಯಲ್ಲೂ (ಕ್ರಿ.ಶ, ೯೩೮), ಪದ್ಮರಸಿಯು ನರೇಗಲ್ಲಿನಲ್ಲೂ (ಕ್ರಿ. ಶ ೯೫೦), ಕಲ್ಲಬ್ಬರಸಿಯು ಕಾದಲೂರಿನಲ್ಲೂ (ಕ್ರಿ.ಶ. ೯೬೨) ಒಂದೊಂದು ಬಸದಿ ಮಾಡಿಸಿ ದತ್ತಿಗಳನ್ನಿತ್ತರೆಂಬುದು ಚರಿತ್ರಾರ್ಹ ದಾಖಲೆಯೆನಿಸಿದೆ.
ಬಸದಿಗಳ ಇರುವಿಕೆಯಿಂದಾಗಿ ಅನೇಕ ಊರುಗಳು ಜೈನತೀರ್ತ್ಥ ಸ್ಥಳಗಳಾಗಿ ಪ್ರಸಿದ್ಧಿ ಪಡೆದಿವೆ. ಇಂಥ ಹಲವು ತೀರ್ತ್ಥ ಕ್ಷೇತ್ರಗಳ ಉಲ್ಲೇಖಗಳು ಶಾಸನಗಳಲ್ಲಿವೆ. ಶಾಸನೋಕ್ತ ಜೈನ ತೀರ್ತ್ಥಗಳ ಐತಿಹಾಸಿಕ ಮತ್ತು ಸಾಂಸ್ಕೃತಿಕ ಹಿನ್ನೆಲೆ ಪ್ರಭಾವ, ಸಾಧನೆ ಕುರಿತು ಪಿಎಚ್‍.ಡಿ ಮಹಾಪ್ರಬಂಧವನ್ನು ಸಿದ್ಧಪಡಿಸಬಹುದು. ನಿದರ್ಶನಾರ್ಥವಾಗಿ ಕೆಲವು ಜೈನ ತೀರ್ತ್ಥಗಳನ್ನು ಹೆಸರಿಸಬಹುದು: ಮುಂದಿನ ವಿಶೇಷ ಸಂಶೋಧನೆಗೆ ಸಹಾಯವಾಗಲೆಂದು ಆಕಾರ ಅನುಕ್ರಮಣಿಕೆಯಲ್ಲಿ ಅಳವಡಿಸಿದೆ; ಇಂಗಳೇಶ್ವರ ತೀರ್ತ್ಥ (ಸೌ.ಇ.ಇ. ೧೫, ೫೯೮. ೧೨. ಶ. ತಮ್ಮಧಡ್ಡಿ]. ಕಂಬದ ಹಳ್ಳಿ ತೀರ್ತ್ಥ [ಎ.ಕ. ೭ (ಎ) ನಾಮಂ ೨೬. (೪ ನಾಮಂ ೨೦) ೧೧೬೮], ಕಡ(ಳ)ಸತವಾದಿ ತೀರ್ತ್ಥ [ಎ.ಕ. ೪ ಮದ್ದೂರು ೧೦೦ (೩ ಮವ ೩೦) ೯೧೬ – ೧೭. ಕೂಲಿಗೆರೆ, ಪು. ೩೧೩], ಕಲ್ಲುಕೆಱೆ ತೀರ್ತ್ಥ [ಎ.ಕ. ೯ (೧೯೯೦) ಬೇ. ೩೮೮ (೫ ಬೇ ೧೨೩) ೯೫೪, ಬಸ್ತಿಹಳ್ಳಿ], ಕೊಂಡಕುಂದೆಯ ತೀರ್ತ್ಥ [ಸೌ.ಇ.ಇ. ೯-೧, ೧೫೦.೧೦೮೧. ಕೊನಕೊಂಡ್ಲ] ಕೊಪಣ ಮಹಾತೀರ್ತ್ಥ [ಎ.ಕ. ೨.೨೨೦ (೪೨೫) ೧೦ ಶ.] ಕೋಗಳಿತೀರ್ತ್ಥ [ಸೌ.ಇ.ಇ. ೯-೧, ೧೧೭. ೧೦೫೫. ಕೋಗಳಿ. ಪು.೯೨], ಗೊಂಮಟದೇವರ ತೀರ್ತ್ಥ ಎ.ಕ. ೨-೩೭೪. [ಎ.ಕ. ೭ (೧೯೭೯) (೨೬೮) [೧೧೮ ಪು. ೨೪೧], ತಿಪ್ಪೂರು ತೀರ್ತ್ಥ ಎ.ಕ. ೭ (೧೯೭೯) ಮದ್ದೂರು ೫೪. (೧೧೧ ಮವ ೩೧) ೧೧೭, ತಿಪ್ಪೂರು. ಪು. ೨೮೨-೮೪], ದಾನವುಲಪಾಡು ತೀರ್ತ್ಥ [ಎ.ಆರ್.ಎಸ್.ಐ.ಇ. ೧೯೦೫-೦೬. ಪು. ೧೨೦-೨೭] ಮತ್ತು [ಎ.ಇ. ೧೦.೧೫೦.೯೧೫.: ಐ.ಎ.ಪಿ. ಕಡಪ, ೧.೧೬೮.೯೧೫; ಸೌ.ಇ.ಇ.೧೦, ೨೮.೯೪೮], ಪೊಸವೂರ ತೀರ್ತ್ಥ [ಸೌ.ಇ.ಇ. ೧೧-೧.೬೫. ೧೦೨೮. ಹೊಸೂರು. ಪು. ೫೫-೫೭], ಬಂಕಾಪುರ ತೀರ್ತ್ಥ [ಎ.ಕ. ೨.೬೪ (೫೯) ೧೦ ಶ. ಪು. ೨೩.: ಎ.ಕ. ೭ (೧೯೦೨) ಶಿಕಾರಿಪುರ ೨೧೯.೯೧೮], ಬಂದಳಿಕೆ ತೀರ್ತ್ಥ [ಅದೇ : ಶಿಕಾರಿಪುರ ೨೧೯.೯೧೨. ಬಂದಳಿಕೆ. ಪು. ೨೯೮] ಬಿಂಡಿಗೆ ನವಿಲೆ ತೀರ್ತ್ಥ [ಎ.ಕ. ೭ (೧೯೭೯) ನಾ ಮಂ. ೨೬. (೪ ನಾ ಮಂ ೨೦) ೧೧೬೮. ಕಂಬದಹಳ್ಳಿ ಪು. ೧೭], ಬೆಳ್ಗೊಳ ತೀರ್ತ್ಥ [ಎ.ಕ. ೨. ೪೭೬ (೩೪೫) ೧೧೫೯. ಪು. ೨೯೦], ಬೋಧನ ತೀರ್ತ್ಥ [ಅದೇ: ೩೩೬ (೨೩೪) ೧೨ ಶ.ಪು. ೧೮೬], ಮಂಡಳಿ ತೀರ್ತ್ಥ [ಎ.ಕ. ೭ ಶಿ. ೪. ೧೧೨೨. ಪು. ೧೦-೧೫], ಮುಕ್ಕುಂದ ತೀರ್ತ್ಥ [ಸೌ.ಇ.ಇ. ೧೧, ೧, ೧೭೭.೧೧೨೫.,ಮುಗದ : ಅದೇ : ೭೮.೧೦೪೫. ಪು. ೭೧-೭೨], ಮುಳ್ಗುಂದ ತೀರ್ತ್ಥ [ಎ.ಕ. ೧೩, ೧೯೨.೯೦೨.: ಸೌ.ಇ.ಇ. ೧೧-೧. ೪೯.೯೯೪], ಮೈದುವೊಳಲದಿವ್ಯ ತೀರ್ತ್ಥ [ಎ.ಇ. ೧೨, ತುಂಕೂರು. ೩೮. ೧೧೬೦], ಮೈಳಾಪತೀರ್ತ್ಥ [ಜೆ.ಬಿ.ಬಿ.ಆರ್.ಎಸ್.ಟಿಟಿಟಿ, ಸಂ. ೧೦. ನಂ. ೨, ಕ್ರಿ.ಶ. ೮೭೬. ಪು. ೧೯೪.], ಮೈಳಾಪ ತೀರ್ತ್ಥ ಶಾಸನಗಳ ಆಧಾರ [ನಾಗರಾಜಯ್ಯ, ಹಂಪ., ‘ಸಮ್ಮಿಲನ’ (ಸಂ) ಜಯಚಂದ್ರ (೧೯೯೪)] ವೃಷಭಗಿರಿ ತೀರ್ತ್ಥ [ಐಎಪಿ ಕರೀಂನಗರ ೩, ಸು. ೯೫೦] ಶ್ರೀ ಪರ್ವತ ತೀರ್ತ್ಥ [ಬ್ರಹ್ಮಶಿವ, ‘ಸಮಯ ಪರೀಕ್ಷೆ’ ೨-೫೨ (ಇ)], ಸಿವಗಂಗೆಯ ತೀರ್ತ್ಥ [ಎ.ಕ. ೨, ೧೭೬ (೧೪೩) ೧೧೩೧. ಪು. ೧೩೧]. ಈ ತೀರ್ತ್ಥಗಳೆಲ್ಲ ಬಸದಿಗಳ ಹೊಂಗಳಶಗಳಿಂದ ಕಂಗೊಳಿಸುತ್ತ ಭವ್ಯರನ್ನು ತಣಿಸಿದ ಸಾಂಸ್ಕೃತಿಕ ಕೇಂದ್ರಗಳಾಗಿದ್ದುವು.
ಅನೇಕ ಬಸದಿಗಳು, ಅವು ಇರುವ ಊರು ಕೇರಿಗಳನ್ನು ಬಿಟ್ಟು ಅದಕ್ಕಿಂತಲೂ ದೂರದ ಊರಿನ, ಇನ್ನೂ ದೊಡ್ಡ ಪ್ರತಿಷ್ಠಿತ (ಪ್ರಮುಖ ಆಚಾರ್ಯರಿರುವ) ಬಸದಿಗಳ ಮೇಲ್ವಿಚಾರಣೆ ಮತ್ತು ಮಾರ್ಗದರ್ಶನಕ್ಕೆ ಒಳಪಟ್ಟಿದ್ದುವು. ಈ ಬಗೆಯ ಅಧೀನ ಬಸದಿಗಳನ್ನು ‘ಪ್ರತಿಬದ್ಧ’ ಜಿನಾಲಯಗಳು ಎನ್ನಲಾಗಿದೆ. ಶಾಸನಗಳಿಂದ ಕೆಲವು ದೃಷ್ಟಾಂತಗಳನ್ನು ಕೊಡುತ್ತೇನೆ : [ಎ.ಕ. ೭, ಶಿ. ೪.೧೧೨೧-೨೨. ಪು. ೧೦-೧೫: ಎ.ಕ. ೮-೨ (೧೯೦೨) ಸೊರಬ ೨೬೨ ೧೦೭೭ : ಅದೇ, ಸೊರಬ ೧೩೩ ೧೦೩೮-೩೯ ವುದ್ರಿ ಪು ೯೭-೯೮: ಎ.ಕ. || ೫೧೬ (೩೮೦) ೧೩ ಶ.ಪು. ೩೨೫ ಕ.ಇ. ೫ ೯೮ ೧೧೮೧ ಇತ್ಯಾದಿ] ಪ್ರತಿಬದ್ಧ ಬಸದಿಗಳಿಗಿಂತ ಭಿನ್ನವಾದ ಆಶಯದಿಂದ ಕಟ್ಟಲಾದ ಬಸದಿಗಳು ಪರೋಕ್ಷ ವಿನಯದ ಚೈತ್ಯಾಲಯಗಳು. ಗುರುಗಳೊ ಬಂಧುಗಳೊ ಆತ್ಮಿಯರೊ ಆದವರ ಮತ್ತು ಪೂಜ್ಯ ವ್ಯಕ್ತಿಗಳ ಮರಣಾನಂತರದಲ್ಲಿ ಅಂತಹವರ ನೆನಪಿಗಾಗಿ ಸಲ್ಲಿಸುವ ಗೌರವದ ಸಂಕೇತವಾಗಿ ಜಿನನಿಳಯಗಳನ್ನು ಮಾಡಿಸುವ ವಾಡಿಕೆ ಜೈನ ಸಮಾಜದಲ್ಲಿದೆ. ಪರೋಕ್ಷ ವಿನಯಾರ್ಥವಾಗಿ ಕೇವಲ ಗೌರವ ತೋರಿಸಬಹುದು. [ಎ.ಕ. ೧೨, ಗುಬ್ಬಿ ೫೭,೯೭೯], ನಿಸಿಧಿಗೆಯನ್ನು ನಿಲ್ಲಿಸಬಹುದು [ಎ.ಕ.೪ (ಪ) ಹುಣಸೂರು ೪೩ ೧೦೧೩] ಕಲ್ಲನ್ನು ನಿಲ್ಲಿಸಬಹುದು [ಎ.ಕ. ೮ (೧೯೦೨) ಸೊರಬ ೧೭೫, ೧೧೫೬] ಭೂಮಿದಾನ ಮಾಡಬಹುದು. ಪೆರ್ಗಡೆ ನೊಕ್ಕಯ್ಯನು ತನ್ನ ಹಿರಿಯಮಗ ಸತ್ತಾಗ ಪುತ್ರನ ಪರೋಕ್ಷ ವಿನಯಕ್ಕಾಗಿ ಬಸದಿ ಕಟ್ಟಿಸಿದನು [ಎ.ಕ. ೭ (ಪ) ಶಿ ೧೦ ೧೦೮೫] ಮಹಾ ಸಾಮಂತ ಗೂಳಿಯ ಬಾಚಿದೇವನು ಮಹಾ ಸೌಭಾಗ್ಯ ಶೀಲ ಸಂಪನ್ನೆಯಾದ ತನ್ನ ಮಡದಿ ಭೀಮನಾಯಕಿತಿಯರ್ಗೆ ಪರೋಕ್ಷ ವಿನಯವಾಗಿ ಭೀಮಜಿನಾಲಯಮೆನ್ದು ಬಸದಿಯಂ ಮಾಡಿಸಿಯುಂ ಭೀಮ ಸಮುದ್ರಮೆಂದು ಕಂನೆಗೆಱಿಯಂ ಕಟ್ಟಿಸಿಯು’ ಹೊಲಗದ್ದೆಗಳ ದಾನವಿತ್ತನು [ಎ.ಕ. ೧೨ ತುಂಕೂರು ೯.೧೧೫೧ ಪು ೧೩-೧೫] ಇದಕ್ಕೆ ತದ್ವಿರುದ್ಧವಾದ ನಿದರ್ಶನ ನಾಲಿಕಬ್ಬೆಯದು. ಆಕೆ ತನ್ನ ಗಂಡನ ನೆನಪಿಗೆಂದು ಪರೋಕ್ಷ ವಿನಯದಿಂದ ಕೊಂಡಕುಂದೆಯ ತೀರ್ತ್ಥದಲ್ಲಿ ಚಟ್ಟಜಿನಾಲಯವನ್ನು ಕಟ್ಟಿಸಿದಳು [ಸೌ.ಇ.ಇ. ೯-೧, ೧೫೧ ೧೦೮೧] ತಮ್ಮ ಗುರುಗಳ ಸ್ಮರಣಾರ್ಥ ಶಿಷ್ಯರು ಕಟ್ಟಿಸಿದ ಪರೋಕ್ಷ ವಿನೆಯದ ಬಸದಿಗಳೂ ಉಂಟು.
ಕರ್ನಾಟಕದಲ್ಲಿ ಬಸದಿಗಳನ್ನು ಕಟ್ಟಿಸುವ ಪರಂಪರೆಗೆ ಜೀವ ತುಂಬಿದವರು ಯಾಪನೀಯರು. ಲಭ್ಯ ಆಧಾರಗಳನ್ನು ಪರಿಶೀಲಿಸಿದರೆ, ಈಗ ಖಚಿತವಾಗಿ ತಿಳಿದು ಬಂದಿರುವ ಪ್ರಾಚೀನ ಬಸದಿಗಳಲ್ಲಿ ಅರ್ಧಕ್ಕೂ ಹೆಚ್ಚಿನ ಪ್ರಮಾಣದ ಬಸದಿಗಳು ಯಾಪನೀಯ ಸಂಘಕ್ಕೆ ಸೇರಿವೆ. ಬಸದಿಗಳಲ್ಲಿಯೂ ವಿವಿಧ ಗಣ – ಗಚ್ಛ ಮತ್ತು ಸಂಘ ಶಾಖೆಗೆ ಸೇರಿದ ಮಾಹಿತಿಗಳು ದೊರೆತಿವೆ. ಕಂಡೂರು ಗಣದ ಬಸದಿ [ಸೌ.ಇ.ಇ. ೧೫, ೫೩೯ ೧೧ ಶ. ಹುಲ್ಲೂರು ಪು. ೩೬೪] ಕಾಣೂರ್ಗಣದ ಬಸದಿ [ಎ.ಕ. ೧೨ (೧೯೭೯) ನಾಮಂ ೬೮ (ರಿ ೧೯೪೦-೩೩) ೧೧೩೨ ದಡಗ ಪು ೫೨] ಕೃಷ್ಣರಾಜನಗರ ೨೧ (೪ ಯೆ ೨೨) ಸು. ೧೧ ಶ ಚಿಕ್ಕಹನಸೋಗೆ ಪು. ೧೪] ಬಲಾತ್ಕಾರ ಗಣದಜಿನಾಲಯ [ಎ.ಕ. ೯ (೧೯೯೦) ಬೇ ೩೨೨ ೧೩ ಶ. ಪು ೩೦೩] ದ್ರವಿಳ ಸಂಘ ಪಲ್ಲವಜಿನಾಲಯ [ಎಪಿಜಿಎ‍ಎಸ್ ೧೧೧ ಎಂ.ಬಿ. ೫೮] ಬಸದಿಗಳಿಗೆ ಪ್ರತ್ಯೇಕ ಹೆಸರುಗಳೂ ಇರುತ್ತಿದ್ದವು. ಆಯಾ ಬಸದಿಯ ಮೂಲನಾಯಕರ ಹೆಸರೂ ಬಳಕೆಯಾಗುವುದು ಸಾಮಾನ್ಯ ವಾಡಿಕೆ : ಕುಂಥುನಾಥ ಚೈತ್ಯಾಲಯ [ಎ‍ಆರ್‌ಎಸ್‌ಐಇ, ೧೯೩೫-೩೬ ಬಿ. ೩೩೬ ಸು ೧೩೯೫] ಅನಂತನಾಥ ಬಸದಿ (ಅಕ್ಕಿರಾಂಪುರ ಮತ್ತು ಮೂಲ್ಕಿ), ಪಾರ್ಶ್ವನಾಥ ಬಸದಿ [ಎಆರ್‌ಎಸ್‍ಐಇ ೧೯೦೫-೦೬ ಪು ೧೨೦-೨೭: ಸೌ.ಇ.ಇ. ೧೮, ೧೦೯ ೧೧೧೨: ಎಆರ್‌ಎಸ್‍ಐಇ ೧೯೨೦ ನಂ. ೩೨೬] ನಂ. ೩೨೬] ಮಲ್ಲಿನಾಥ ಬಸದಿ [ಸೌ.ಇ.ಇ. ೧೫, ೫೪೪ ೧೧೬೦ ಬಸ್ತಿಹಳ್ಳಿ ಪು ೩೭೪] ಆದರೆ ಅನೇಕ ಬಸದಿಗಳನ್ನು ಅವುಗಳಿರುವ ಊರಿನ ಹೆಸರಿನೊಂದಿಗೆ ಕೂಡಿಸಿ ಹೇಳಲಾಗುತ್ತಿತ್ತು: ಅಗರಖೇಡ ಬಸದಿ [ಸೌ. ೨೦ ೯೧೫ ೧೨೪೮] ಅಣಂಪೂರು ಬಸದಿ, ಅಣಿಲೆವಾಡ ಬಸದಿ, ಚಾಕನಹಳ್ಳಿ ಬಸದಿ [ಎ.ಕ. ೪, ನಾಮಂ ೩೨ ೧೧೮೪] ಕೆಲ್ಲೆಂಗೆರೆ ಬಸದಿ [ಎ.ಕ. ೯ (೧೯೯೦) ಬೇ ೩೨೩ ೧೩ ಶ] ಕೂಲಿಗೆರೆ ಬಸದಿ [ಎ.ಕ. ೭ ಮದ್ದೂರು ೧೦೦ ೯೧೬ ೧೭ ಪು ೩೧೩]
ಇನ್ನೂ ಕೆಲವು ಬಸದಿಗಳಿಗೆ ಅವುಗಳನ್ನು ಕಟ್ಟಿಸಿದ ವ್ಯಕ್ತಿಗಳ ಹೆಸರನ್ನು, ಅಂಥವರ ಬಿರುದನ್ನು ಅನ್ವಯಿಸಿ ಕರೆಯಲಾಗುತ್ತಿತ್ತು: ಅದಟರಾದಿತ್ಯಜಿನಾಲಯ [ಎ.ಕ. ೮ (೧೯೮೪) ೧೩೩ ೧೦೭೯ -೮೦ ಪು ೧೮೬], ಎಱೆಗೆ ಜಿನಾಲಯ [ಎ.ಕ. ೮-೨, ಸೊರಬ ೧೪೦ ೧೧೯೮ ಪು ೬೦], ಕಟಕಾಭರಣಜಿನಾಲಯ [ಎ.ಇ. ೯ ೬ ೯೪೫ ಪು ೪೭] ಕನಕಜಿನಾಲಯ [ಎ.ಕ. ೧೧ ೪೭೬ (೩೪೫) ೧೧೫೯ ಪು ೨೮೯], ಕೇತಿಸೆಟ್ಟಿ ಬಸದಿ [ಎ.ಕ. ೮-೨, ಸೊರಬ ೧೪೦ ೧೧೯೮], ಗಂಗ ಕಂದರ್ಪ ಬ್ರಹ್ಮಜಿನಾಲಯ [ಕ.ಇ. ೧, ೨೯ ೧೨-೧೩ ಶ ಬಾಡ್ಥಿ] ಗಂಗಜಿನಾಲಯ [ಎ.ಕ. ೭-೧ (೧೯೦೨ ೧೦೬೭ ಮತ್ತು ೧೧೩೨ ಪುರಲೆಗ್ರಾಮ ಪು ೬೩-೬೯), ಗಂಗ ಪೆರ್ಮಾಡಿ ಚೈತ್ಯಾಳಯ (ಇ.ಆ. ೭, ೩೮ ಪು ೧೦೧-೦೨], ಗಿರಿಗೋಟೆಮಲ್ಲಜಿನಾಲಯ [ಎ.ಆ. ೧೧ ಪು ೯೬ ದದ್ದಲ], ಘಟಾಂತಿಕೆಯ ಬಸದಿ [ಸೌ.ಇ.ಇ. ೧೫, ೧೨೧ ೧೧೭೪ ಪು ೧೬೧-೬೩ ಎ.ಕ. ೧೧೧ ೧೪೬ ೧೩೩೬] ಚಾಳುಕ್ಯ ಕುಳತಿಳಕ ಬಸದಿ [ಎಪಿಜಿಎ‍ಎಸ್ ೧೧೧ ನಲ್ಗೊಂಡ ೪೩ ನಂ. ೪೫ ೧೧೨೫ ಕೊಲನುಪಾಕ] ಜಯಧೀರಜಿನಾಲಯ [ಎಆರ್‌ಐಇ ೧೯೬೫ ೯೬೪ ಬೆಟಗೇರಿ ಪು ೧೦] ಧೋರಜಿನಾಲಯ [ಎಆರ್‌ಐಇ ೧೯೪೨ ಇ-೧೫ ೧೦೬೦ ಚಬ್ಬಿ : ಸೌ.ಇ.ಇ. ೧೧, ೯೦೫ ಪು ೨೦] ನಿರವದ್ಯಜಿನಾಲಯ [ಎ.ಕ. ೬, ಚಿಕ್ಕಮಗಳೂರು ೭೫ ಕಡವಣಿ ಪು ೧೮೫] ಪಟ್ಟಣಸ್ವಾಮಿಜನಾಲಯ [ಎ.ಕ. ೭ (೧೯೦೨) ನಗರ ೮೫ ೧೦೬೨ ಹುಂಚ ಪು ೩೮೬] ಬೊಪ್ಪದೇವ ದಣ್ನಾಯಕ ಬಸದಿ [ಎ.ಕ. ೬ (೧೯೯೦) ಬೇ ೩೯೦ ೧೨೫೪ ಬಸ್ತಿಹಳ್ಳಿ]
ಕೆಲವೊಮ್ಮೆ ಬಸದಿಗಳಿಗೆ ಅವುಗಳ ವಾಸ್ತುಶಿಲ್ಪ ಆಕಾರವನ್ನು ಅವಲಂಬಿಸಿದ ನಾಮಕರಣ ಆಗಿರುತ್ತದೆ. ಅಭಿನವ ಶಾಂತಿನಾಥ ಬಸದಿ, ಅಬಿನವ ಶಾಂತಿನಾಥ ದೇವರ ಭವ್ಯಜಿನಾಲಯ [ಎ.ಕ. ೮ (೧೯೮೪) ಆಲೂರು ೧೭-೧೧೯೧. ಸೋಂಪುರ. ಪು. ೪೪೫)] ಅರೆಗಲ್ಲು ಬಸದಿ [ಎ.ಕ.೨, ೫೩೧.೧೧೨೦. ಜಿನನಾಥಪುರ] ಆನೆಸೆಜ್ಜೆಯ ಬಸದಿ, (೭. ಶ) ಉತ್ತುಂಗ ಚೈತ್ಯಾಲಯ [ಎ.ಕ. ೫. ಅರಸೀಕೆರೆ ೧, ಬಂದೂರು] ಪಂಚಕೂಟ ಬಸದಿ [ಎ.ಕ. ೮-೨, ನಗರ ೩೬.೧೦೭೭. ಹುಂಚ] ಎಕ್ಕೋಟಿ ಜಿನಾಲಯ [ಎ.ಕ. ೬ ಕಡೂರು ೩೬.೧೨೦೫. ಬಕ್ಕಲಗೆರೆ] ತೀರ್ತ್ಥದ ಬಸದಿ [ಎ.ಕ. ೭ (೧೯೭೯) ಮದ್ದೂರು ೧೦೦.೯೧೬-೧೭. ಕೂಲಿಗೆರೆ] ಕಲ್ಲಬಸದಿ [ಎ.ಕ ೮-೨ (೧೯೦೨) ನಗರ ೪೫.ಸು. ೧೦೦೦. ಹುಂಚ] ಚತುರ್ಮುಖ ಬಸದಿ [ಗೇರುಸೊಪ್ಪೆ ಮತ್ತು ಕಾರ್ಕಳ] ಚೌವ್ವೀಸ ತೀರ್ಥಂಕರ ಬಸದಿ [ಎ.ಕ.೨, ೪೨೨ (೩೧೩) ೧೬೪೮. ಪು. ೨೬೧] ಜ್ವಾಳಿನೀ ದೇವಿ ಬಸದಿ [ಸೌ.ಇ.ಇ. ೧೫, ೬೩೭.೧೨ ಶ. ಜಾವೂರು] ಜಿನೋನ್ನತಬಹ್ವನ [ಎ.ಇ. ೧೬. ೯.೧೦೫೩. ಮುಳ್ಗುಂದ] ತ್ರಿಕೂಟ ಜಿನಗೇಹ [ಎ.ಕ. ೭ (೧೯೭೯) ನಾಮಂ. ೬೪.೧೧೬೫. ಯಲ್ಲಾದಹಳ್ಳಿ ಪು. ೪೫-೪೯] ತ್ರಿಕೂಟ ಬಸದಿ [ಎ.ಕ. ೯ (೧೯೯೦) ೩೨೧.೧೨೬೫. ಹಳೇಬೀಡು] ತ್ರಿಭುವನತಿಲಕಬಸದಿ [ಇ.ಆ.೧೯. ೧೯೦. ೧೦೫೪. ಪೊನ್ನವಾಡ. ಪು. ೨೬೮-೭೫] ಪಂಚಕೂಟ ಬಸದಿ [ಎ.ಕ. ೮-೨, ನಗರ ೩೫-೧೦೭೭. ಹೊಂಬುಜ] ಪದ್ಮಾಕ್ಷಿ ದೇವಾಲಯ [ಎ.ಇ.೧೯, ೩೫.೧೧೧೭] ರತ್ನತ್ರಯ ಬಸದಿ [ಎಆರ್‌ಕೆಆರ್‌ಐ ೧೯೩೯-೪೦, ೮೮-೮೯. ಬಿಳಗಿ]. ಸರ್ವತೋಭದ್ರ ಚತುರ್ಮುಖ ರತ್ನತ್ರಯ ರೂಪ ತ್ರಿಭುವನ ತಿಲಕ ಜಿನ ಚೈತ್ಯಾಲಯ [ಕಾರ್ಕಾಳ; ೧೫೮೯] ಕೆಲವು ಬಸದಿಗಳಿಗೆ ಒಂದಕ್ಕಿಂತಲೂ ಹೆಚ್ಚು ಹೆಸರುಗಳುಂಟು, ಹಂಪಿಯ ಕುಂಥುನಾಥ ಜಿನಾಲಯಕ್ಕೆ ಗಾಣಿಗಿತ್ತಿ ದೇವಾಲಯವೆಂಬ ಹೆಸರಿದೆ [ ಎ.ಇ.೩. ೧೯. ೧೩೯೯.: ಸೌ.ಇ.ಇ.೧. ಪು. ೧೫೬] ಕೊಲ್ಲಾಪುರದ ತ್ರಿಭುವ ತಿಉಲಕ ಬಸದಿಗೆ ತೀರ್ತ್ಥದ ಬಸದಿ, ಚಂದ್ರನಾಥ ಬಸದಿ ಎಂದೂ ಹೆಸರುಂಟು [ಹೇರಿಳಿಗೆ – ಹೇರ್ಲೆ ಶಾಸನ. ೧೧೧೮] ಕರ್ಣಪಾರ್ಯಕವಿ (ಸು. ೧೧೪೦) ತನ್ನ ನೇಮಿನಾಥ ಪುರಾಣದಲ್ಲಿ [(ಸಂ) ನಾಗರಾಜಯ್ಯ, ಹಂಪ. ನತ್ತು ಕುಲಕರ್ಣಿ, ಆರ್.ವಿ. (೧೯೮೨): ೧೦೧೪] ತ್ರಿಭುವನ ತಿಳಕ ಎಂಬ ಹೆಸರಿನ ಕೊಲ್ಲಾಪುರ ಬಸದಿಯನ್ನು ಸ್ತುತಿಸಿದ್ದಾನೆ.
ಕೆಲವು ತೀರ್ತ್ಥದ ಬಸದಿಗಳು ಶಾಸನಗಳಲ್ಲಿ ಕೀರ್ತಿತವಾಗಿವೆ [ಎ.ಕ. ೧೨, ತುಂಕೂರು. ೩೮.೧೧೬೦. ಮಂದರಗಿರಿಬೆಟ್ಟ.: ಎ.ಕ. ೭ (ಪ) ಶಿ. ೪ ೧೧೨೨.: ಅದೇ, ಶಿ. ೬. ೧೦೬೦. ಎ.ಕ.೫ (೧೯೭೬) ಕೆ.ಆರ್. ನಗರ ೨೨,೨೪,೨೫,೨೬] ಇದೇ ರೀತಿಯಾಗಿ ಪಟ್ಟದ ಬಸದಿಗಳ ಉಲ್ಲೇಖಗಳೂ ಶಾಸನಗಳಲ್ಲಿ ಸಿಗುತ್ತವೆ [ಎ.ಕ. ೭(ಪ) ಶಿ. ೪.೧೧೨೨: ಅದೇ. ಶಿ. ೬.೧೦೬೦ ಎ.ಕ. ೮ (೧೯೮೪) ೧೩೩ (೫ ಅಗೊ ೯೯) ೧೦೭೯-೮೦] ಬಸದಿಗಳನ್ನು ಕಟ್ಟಿಸಿದ್ದು ಆದಮೇಲೆ, ಅವುಗಳಿಗೆ ಪೂಜಾದಿಕಾರ್ಯಗಳು ಯಾವ ಅಡೆತೆಡೆಯೂ ಇಲ್ಲದೆ ನಿರಾತಂಕವಾಗಿ, ನಿರಂತರವಾಗಿ ನಡೆಯಲೆಂದು ಬಯಸಿ ಹಲವು ಹೊಲಗದ್ದೆ ತೋಟ ಮನೆ ಗಾಣ ನಿವೇಶನ ಮೊದಲಾದುವನ್ನು ಅಕರವಾಗಿಸಿ (ತೆರಿಗಿ ರಹಿತಮಾಡಿ) ದಾನದತ್ತಿ ಕೊಡುತ್ತಿದ್ದರು. ಇಡೀ ಗ್ರಾಮವನ್ನೇ ದಾನವಾಗಿ ಬಿಟ್ಟುಕೊಡುತ್ತಿದ್ದುದೂ ಉಂಟು [ಎಪಿಜಿಎಎಸ್ ೩, ನಲ್ಗೋಂಡ ೪೩. ನಂ. ೪೫.೧೧೨೫. ಕೊಲನುಪಾಕ.: ಎ.ಕ. ೮ (೧೯೮೪) ೫. (೫ ಅಗೊ ೧೦೨) ೧೦ ಶ. ಪು. ೧೦೪-೦೫]
ಹೀಗೆ ಹೊಸದಾಗಿ ಮಾಡಿಸಿದ ಬಸದಿಗಳನ್ನು ತಮ್ಮ ಮನೆತನದ (ಕುಲ) ಗುರುಗಳಿಗೊ, ಆಯಾ ಭಾಗದ ಮುಖ್ಯ ಧರ್ಮ ಗುರುಗಳಿಗೊ, ಮಂಡಲಾ ಚಾರ್ಯರಿಗೊ, ಸ್ಥಾನದ ಆಚಾರ್ಯರಿಗೊ ಒಪ್ಪಿಸುವುದು ಕ್ರಮ : ಹೀಗೆ ಗುರುಗಳಿಗೆ ಅರ್ಪಿಸುವಾಗ, ಅವರ ಕಾಲು ತೊಳೆದು, ಬಸದಿಯ ಒಡೆತನ ಕಟ್ಟಿಸಿದವರಿಗೆ ಬೇಡವೆಂದು, ಮತಾಚಾರ್ಯರ ಮೇಲ್ವಿಚಾರಣೇಯಲ್ಲೇ ಅದು ನಡೆಯಬೇಕೆಂದು, ಪೂರ್ಣಾಧಿಕಾರವನ್ನು ಬಿಟ್ಟು ಧಾರೆಯೆರೆದು ಕೊಡುತ್ತಿದ್ದರು. ಈ ಬಗೆಯ ನೂರಾರು ಶಾಸನಗಳು ಇವೆ. ಒಂದು ದೃಷ್ಟಾಂತ ಕೊಡಬಹುದು: ಚಾಂಡಾಡಿ ನಾಮಧೇಯ ನೊಳಂಬಿ ಸೆಟ್ಟಿಯು ತದ್ವಲ್ಲಭೆ ದೇಮಿಕಬ್ಬೆಯುಂ ತ್ರಿಕೂಟ ಜಿನಾಲಯಮಂ ಮಾಡಿಸಿ ಶ್ರೀ ಮೂಲಸಂಘದ ದೇಸಿಗಗಣದ ಪುಸ್ತಕ ಗಚ್ಛದ ಶ್ರೀಕೊಣ್ಡಕುನ್ದಾನ್ವಯದ ಶ್ರೀ ಕುಕ್ಕುಟಾಸನ ಮಲಧಾರಿದೇವರ ಶಿಷ್ಯರಪ್ಪ ತಮ್ಮ ಗುರುಗಳು ಶ್ರೀ ಸುಭಚನ್ಡ್ರ ಸಿದ್ಧಾನ್ತದೇವರ್ಗ್ಗೆ ಕೊಟ್ಟಬಸದಿ [ಎ.ಕ. ೮-೨, ಕೃಪೇ, ೩ (೪ ಕೃಪೇ ೩) ೧೧೧೮. ಹೊಸಹೊಳಲು (ಮಂಡ್ಯ ಜಿ/ ಕೃಪೇ ತಾ) ಪು. ೪-೫]. ತಮ್ಮ ಮುತ್ತಯ್ಯಂ ಮಾಡಿಸಿದ ಬಸದಿಯಂ ಪಡಿಸಲಿಸಿ ನಾಟಕ ಶಾಲೆಯಂ ಮಾಡಿಸಿದ ಮೊಮ್ಮಕ್ಕಳೂ ಇದ್ದಾರೆ [ಸೌ.ಇ.ಇ. ೧೧-೧, ೭೮.೧೦೪೫. ಮುಗದ. ಪು. ೭೨.]
ಬಸದಿಗಳು ಜೈನ ಆರಾಧನಾ ಕೇಂದ್ರವಾಗಿರುವಂತೆ ಮುಖ್ಯ ಸಾಂಸ್ಕೃತಿಕ ಕೇಂದ್ರವೂ ಹೌದು. ನೋಂಪಿಗಳು, ಉದ್ಯಾಪನೆ, ಅನಂತ ಚತುರ್ದಶಿ, ಪಂಚಕಲ್ಯಾಣ, ನಿತ್ಯಾಭಿಷೇಕ – ಹೀಗೆ ನಿತ್ಯೋತ್ಸವ ನಡೆದೇ ಇರುತ್ತದೆ. ಒಂದು ಬಸದಿಯ ಹೆಸರೇ ನೋಂಪಿಯ ಬಸದಿ [ಸೌ.ಇ.ಇ. ೧೫, ೬೭.೧೧೮೫. ಲಕ್ಕುಂಡಿ] ಎಂದಿಡಲಾಗಿದೆ. ಜೈನರಿಷಿಗಳು, ಕಂತಿಯರು ಅವರ ಧರ್ಮವಿಹಾರ, ಕಾಲುನಡಿಗೆ ಸಂಚಾರ ಕಾಲದಲ್ಲಿ, ಚಾತುರ್ಮಾಸ (ವರ್ಷಾಕಾಲ) ದಲ್ಲಿ ಬಸದಿಗಳಲ್ಲಿ ಇಳಿದುಕೊಳ್ಳುತ್ತಿದ್ದರು. ಧರ್ಮ ಪ್ರವಚನ, ಅಗಮಗ್ರಂಥ ವಾಚನ ನಡೆಯುತ್ತಿತ್ತು. ಮರಣೋನ್ಮುಖರಾದ ಯತಿಗಳು, ಆರ್ಯಿಕೆಯರು ಸಲ್ಲೇಖನವ್ರತ ಸ್ವೀಕರಿಸುತ್ತಿದ್ದರು. ಅನೇಕ ಬಸದಿಗಳ ಆವರಣದಲ್ಲಿ ಈ ರೀತಿ ಸಮಾಧಿ ಮರಣ ಪಡೆದ ಮುನಿಗಳ. ಕಂತಿಯರ ಸಾವಿನ ಸ್ಮಾರಕವಾಗಿ ನಿಲ್ಲಿಸಿದ ನಿಸಿದಿಗಳನ್ನು ಕಾಣಬಹುದು; ಪುಲಿಗೆರೆಯ ಬಸದಿ ಮೊದಲಾದುವನ್ನು ಹೆಸರಿಸಬಹುದು. ಕಾರ್ಕಳದಲ್ಲಿ ಒಂದು ಬಸದಿಯ ಹೆಸರೇ ’ನಿಸದಿ ಬಸದಿ’ ಎಂದಿದೆ.
ಊರಿನ ಗಡಿಗಳನ್ನು, ದೇವಾಲಯಗಳಿಗೆ ಕೊದಲಾದ ದಾನಧರ್ಮಗಳ ಮೇರೆಗಳ ಗುರುತಿಸುವುದು ಇಂದಿಗೂ ಪ್ರಚಲಿತವಿರುವ ಪದ್ಧತಿ, ಅದರಂತೆ ಸೀಮಾರೇಖೆಯನ್ನು ದಾಖಲಿಸಿರುವ ಕೆಲವು ವಿವರಗಳಲ್ಲಿ ಬಸದಿಯನ್ನು ಮೇರೆಯಾಗಿ ಹೆಸರಿಸಿರುವುದು ಕಂಡುಬರುತ್ತದೆ [ಸೌ.ಇ.ಇ. ೨೦, ೭೪.೧೧೧೨. ಪು. ೯೧.: ಸೌ.ಇ.ಇ. ೧೫, ೫೯. ೧೧೮೪.: ಎ.ಕ. ೮-೨ (೧೯೦೨) ಸೊರಬ. ೧೪೦. ೧೧೯೮. ಪು. ೬೦.] ಕೊಡುಗೆಯ ಹೊಲ ಮೇರೆ ಸೀಮಾಕ್ರಮವನ್ನು ಗುರುತಿಸುವಾಗ ಜೈನಬಸದಿಗಳನ್ನೇ ಅಲ್ಲದೆ, ಜೈನ ಲಾಂಛನವಾದ ಮುಕ್ಕೊಡೆ ಕಲ್ಲುಗಳನ್ನೂ [ಜೆ‍ಎಸ್‍ಐ (೧೯೫೭) ಪು. ೧೩೫ ಅ.ಟಿ., ಕೊಪ್ಪಳ ಶಾಸನ ಸಂಖ್ಯೆ, ೨೮], ಜೈನ ಯಕ್ಷಿಯೂ ಜಿನಶಾಸನದೇವಿಯೂ ಪದ್ಮಾವತಿಯ ಕಲ್ಲನ್ನೂ [ಎ.ಇ.೧೬, ೫೬.೧೦೫೩. ಮುಳ್ಗುಂದ] ನಮೂದಿಸಿರುವುದು ವಿಶಿಷ್ಟವಾಗಿದೆ.
ಇದೇ ರೀತಿಯಾಗಿ ಈ ಅಧ್ಯಯನವನ್ನು ಮುಂದುವರಿಸಿದಾಗ ಕಂಡುಬರುವ ಇನ್ನೊಂದು ವೈಶಿಷ್ಟ್ಯವಿದೆ; ಕೆಲವು ಗ್ರಾಮಗಳಿಗೆ ಬಸದಿಯೇ ವಿಶೇಷಣವಾಗಿ ಸೇರಿದೆ. ಪಾರ್ಶ್ವನಾಥಪುರ [ಎ.ಕ. ೭, ನಾಮಂ ೬೪, ೧೧೪೫, ಯಲ್ಲಾದಹಳ್ಳಿ ಮಂಡ್ಯ ಜಿ/ ಶ್ರವಣನಹಳ್ಳಿ [ಎ.ಕ. ೬ (೧೯೭೭) ಕೃಪೇ. ೨೧.೧೧೪೦. (ಮಂಡ್ಯ ಜಿ/)] ಶ್ರವಣಪ್ಪನಿದಿಣ್ಣೆ [ಎ.ಕ. ೯, ಬೆಂಗಳೂರು ೮೨.೧೪೨೬. ಬೇಗೂರು] ಸವಣ್ಗೆಱೆ [ಸೌ.ಇ.ಇ. ೧೧.೭೮.೧೦೪೫. ಮುಗದ] ಸವಣನಕೆಱೆ [ಎ.ಕ.೮-೧ (ಪ). ೫೭. ೧೧೧೫-೧೬. ನಿದಿಗೆ ಬಸ್ತಿಯ ತಿಪ್ಪೂರು ಎ.ಕ. ೮ (೧೯೭೯) ಮದ್ದೂರು. ೫೧. ೧೪-೧೫ ಶ.] ಬಸ್ತಿಮಾದಳಿ ಗ್ರಾಮ [ಎ.ಕ. ೪ (೧೯೭೫) ಹು ೩೨ (೪ ಹು ೧೩೯) ೧೬೬೯, ತರೀಕಲ್ಲು] ಬಸ್ತಿಗದ್ದೆ [ಎ.ಕ. ೬ (೧೯೭೭) ೧೬ (೩ ಶ್ರೀಪ ೧೪೭) ೯-೧೦ಶ. ಕ್ಯಾತನಹಳ್ಳಿ. ಪು. ೧೧೩.] ಬಸ್ತಿಹಳ್ಳಿ [ಎ.ಕ. ೬. ೨೩. ೧೬೬೪. ಪು. ೨೫೧] ಸವಣನ ಬಿಳಿಲು [ಎ.ಕ. ೮-೨, ಸೊರಬ. ೨೩೩.೧೧೩೯. ವುದ್ರಿ] ಮಾಣಿಕ್ಯವೊೞಲ್ – ಬಸ್ತಿ [ಎ.ಕ. ೬ (೧೯೭೭) ೧೦೬ (೫ ಕೃಪೇ ೩೬) ೧೧೬೫. ಬಸ್ತಿ (ಮಂಡ್ಯ ಜಿ./)] ಜಿನಹಳ್ಳಿ – ಜಿನ್ನಹಳ್ಳಿ [ಎ.ಕ. ೩ (೧೯೭೪) ಪು. ೪೪೭-೪೮ (ಮೈಜಿ/)]- ಇದೇ ರೀತಿ ಬಸ್ತಿಪುರ, ದೊಡ್ಡಬಸ್ತಿ, ಚಿಕ್ಕ ಬಸ್ತಿ, ಬಸ್ತಿ ಉಲ್ಲಾಳ ಸವಣೂರು ಮೊದಲಾದ ಸ್ಥಲನಾಮಗಳನ್ನು ಗಮನಿಸಬಹುದು.
ಬಸದಿಗಳ ಅಧ್ಯಯನ ಕಕ್ಷೆಯಲ್ಲಿ ಪ್ರಸ್ತಾಪಿಸಬೇಕಾದ ಮೌಲಿಕವಾದ ಇನ್ನೊಂದು ಅಂಶವಿದೆ. ದೇವಾಲಯ ಮತ್ತು ದಾನ ಧರ್ಮಗಳನ್ನು ಅಪರಹಣಕಾರರಿಂದ ಸಂರಕ್ಷಿಸಲು ಒಂದು ಧರ್ಮಭೀತಿ ಇರಲೆಂದು ಹಿಂದಿನವರು ಆಲೋಚಿಸಿದ್ದರು. ಯಾವುದೇ ಪವಿತ್ರವಾದ ಪದಾರ್ಥವನ್ನು ಕದಿಯಬಾರದು, ಪರಭಾರೆ ಮಾಡಬಾರದು- ಎಂಬ ನೀತಿ ಸಂಹಿತಿಯಿದೆ. ಶಾಸನಗಳ ಕಟ್ಟ ಕಡೆಯಲ್ಲಿ ಬರುವ ಭಾಗವೆಂದರೆ ಶಾಪಾಶಯ. ಧರ್ಮದ ಉಲ್ಲಂಘನೆ ಮಾಡಿದವರು ಯಾವ ಬಗೆಯ ಪಾಪಕ್ಕೆ ಒಳಗಾಗುವರು ಎಂಬುದನ್ನು ಶಾಸನಾಂತ್ಯದಲ್ಲಿ ಸೂಚಿಸುತ್ತಾರೆ. ಅದರಂತೆ ಬಸದಿಗಳನ್ನು ನಾಶಪಡಿಸಿದವರು, ಜೈನಮುನಿ (ರಿಷಿ) ಗಳನ್ನು ಕೊಂದ ಪಾಪಕ್ಕೆ ಗುರಿಯಾಗುವರೆಂಬ ಮಾತುಗಳು ಕೆಲವು ಶಾಸನಗಳಲ್ಲಿವೆ. ಕೆಲವು ಉದಾಹರಣೆಗಳು:
೧. ಸ್ತೀವಧೆಯು ರಿಷಿವಧೆ [ಕ.ಇ. ೬, ೧.ಸು. ೭೯೮. ಮೇದೂರು (ಧಾಜಿ / ಹಿರೇಕೆರೂರು ತಾ) ಪು. ೨. ಸಾಲು:
೨.         ಇದನಱಿದೊಂ ಪ್ರಯಾಗೆಯುವಂ ಕುರುಕ್ಷೇತ್ರವುವಂ
ಬಾಣರಾಗಿಯುವಂ ಕೞ್ವಪ್ಪು ವಂ ಸಾಸಿರ ಕವಿಲೆಯುವಂ
ಸಾಸಿರ್ಬ್ಬರ್ಪ್ಪಾರ್ವ್ವರುವಂ ಸಾಸಿರ್ಬ್ಬರ್ ರಿಷಿಯರು
ವನೞೆದ ಪಾತಕನು ಬ್ರಹ್ಮಾತಿಕಾರನುಮಕ್ಕುಂ ||[ಸೌ.ಇ.ಇ. ೯-೧, ೭೭.೯೯೨. ಕೋಗಳಿ ಪು. ೪೯]
೩.         ಇದರಕ್ಷಿಸಿ ನೆಗೞ್ದೂಪಗೆ ಅಷ್ಟ ಸಷ್ಟಿ ತೀರ್ತ್ಥಮಿನ್ದ
ಫಲಮಕ್ಕುಂ ಸ್ವರ್ಗಾಪವರ್ಗ ಮೋಕ್ಷವ ಪಡೆಗು[ಸೌ.ಇ.ಇ. ೯-೧, ೭೧.೯೭೨. ಬಾಗಳಿ (ಬಳ್ಳಾರಿ ಜಿ / ಹರಗನಹಳ್ಳಿ ತಾ) ಪು. ೪೪]
೪.         ದಱ ಬಿತ್ತು ವಟ್ಟವನೞೆಪಿ ಕೊಡ್ದವ
ದೇಗುಲವಂ ಬಸದಿಯುಮಂ ಕವಿಲೆಯುಮಂ
ಕಿಱೆಯುಮಂ ಬಾಣರಾಸಿಯುಮನೞೆದಂ[ಎ.ಕ. ೪ (ಪ) ಚಾನ. ೪೦೪ (ರಿ. ೧೯೩೧-೪೩). ಕ್ರಿ.ಶ. ೯೯೩. ಸೋಮಸಮುದ್ರ (ಮೈಜಿ./ಚಾನತಾ.) ಪು. ೨೬೫
೫.         ಇದನೞೆದಂ ಮಂಗಪಟ್ಟೆಯೊಳಯ್ನೂರ್ವ್ವರು ರಿಶಿಯರನಳಿದ
ಮಹಾಪಾತಕನಕ್ಕುಂ | ದೇಶ ಕಾಲಸ್ಥಿತಿಯಿಂ ದಾನಮಂತೞೆಸಿದೊಡೀ
ಯರ್ತ್ಥಂ ನಗರಜಿನಾಲಯದೊಡವೆ ||
[ಸೌ.ಇ.ಇ. ೧೧-೧, ೯೪.೧೦೫೯. ಹಂಬಳ (ಧಾಜಿ. / ಮುಂಡರಗಿ ತಾ.) ಪು. ೯೦]
ಜೈನ ಪರಂಪರೆಯ ಅರಿವಿಗೆ, ಪುನಾರಚನೆಗೆ ನೆರವಾಗುವ ಅಧ್ಯಯನ ಸಾಮಾಗ್ರಿಯಲ್ಲಿ ಬಸದಿಗಳಿಗೆ ವಿಶೇಷ ಆದ್ಯತೆಯಿದೆ. ಜೈನ ಪರಂಪರೆ ಗರ್ಭೀಕರಿಸಿದ ಸಾಂಸ್ಕೃತಿಕ ಅಭಿವ್ಯಕ್ತಿಯ ಪಲ್ಲಟ ಮತ್ತು ಪರಿಣಾಮಗಳನ್ನು ಗುರುತಿಸಲೂ, ಜೈನಧರ್ಮ ಸಂಬಂಧದ ವಾಗ್ವಾದಗಳ ಪರಿಚಯ ಪಡೆಯಲೂ ಬಸದಿಗಳು ಆಕರವಾಗಿವೆ. ಬಸದಿಗಳು ಗತಕಾಲದ ಇತಿಹಾಸಕ್ಕೆ, ಶ್ರುತಭಂಡಾರಕ್ಕೆ ತೆರೆದ ಮಹಾ ಬಾಗಿಲು ಬಸದಿಗಳ ಬಾಗಿಲು ತೆರೆಯುವುದೆಂದರೆ ಜ್ಞಾನಕೋಶವನ್ನು ಅನಾವರಣಗೊಳಿಸಿದಂತೆ. ಉದಾತ್ತ ಅಮರತತ್ವ ಕಿರಣಗಳನ್ನು ಜೀವಕೋಟಿಗೆ ಬೀರಿದ ಅರಿವಿನ ಅರವಂಟಿಗೆಗಳು ಬಸದಿಗಳು. ಜಿನಮಂದಿರಗಳು ವಿದ್ಯಾದಾನ ಮಂದಿರಗಳೂ ಹೌದು. ಶ್ರಾವಕವರ್ಗಕ್ಕೆ ತಕ್ಕ ಮಾರ್ಗದರ್ಶನ ಬಸದಿಗಳಲ್ಲಿ ಸಿಗುತ್ತಿತ್ತು. ಅಲ್ಲಿಗೆ ಬಂದವರಿಗೆ ಮಾನಸಿಕ ನೆಮ್ಮದಿಯಂತೂ ಇದ್ದೇ ಇದೆ. ಆತ್ಮ ಸಂತೃಪ್ತಿಯೊಂದಿಗೆ ಜ್ಞಾನಾರ್ಜನೆಗೂ ಅವಕಾಶವಿತ್ತು. ಜತೆಗೆ ಬಸದಿಗಳು ಸಾರ್ವಜನಿಕ ಹಿತದ ಸಾಂಸ್ಕೃತಿಕ ಚಟುವಟಿಕೆಗಳ ತವರುಮನೆ ಎನಿಸಿದ್ದುವು.
ಬಸದಿಗಳು ಜೈನ ಧರ್ಮದ ಸಂಘಟನೆಯಲ್ಲಿ ಗಣನೀಯ ಪಾತ್ರವನ್ನು ವಹಿಸಿವೆ ಜೈನ ಸಮಾಜಕ್ಕೆ ಸಾಂಘಿಕ – ಸಾಂಸ್ಥಿಕ ಸ್ವರೂಪವನ್ನು ಕೊದುವುದರಲ್ಲಿ ಈ ಚೈತ್ಯಾಲಯಗಳು ಪ್ರಮುಖ ಕಾರ್ಯ ನಿರ್ವಹಿಸಿವೆ. ಪ್ರಸಿದ್ಧ ಧಾರ್ಮಿಕ ಆಚಾರ್ಯರು, ಆಚಾರ್ಯಮುನಿ ಸಂಘ ಚಾತುರ್ಮಾಸಕ್ಕೆಂದು ಇಲ್ಲಿ ನೆಲೆ ನಿಂತಾಗಲಂತೂ ಬಸದಿಗಳು ಚಟುವಟಿಕೆಯ ಜೇನುಗೂಡುಗಳಾಗುತ್ತಿದ್ದವು. ಪೂಜಾ ಸಂಪ್ರದಾಯದ ಉಗಮಕ್ಕೂ ಬಸದಿಗಳೇ ಜನ್ಮಸ್ಥಳ. ದಾನದತ್ತಿಗಳಿಂದ ಬಸದಿಗಳು ಬಾಳಿದುವು. ಬೆಳೆದುವು. ಬೆಳಗಿದುವು. ರಕ್ಷಿತರ ರಕ್ಷಣೆ ಇಲ್ಲದಾಗ ಸೊರಗಿದುವು, ಪಾಳುದೇಗುಲಗಳಾದುವು, ಧರ್ಮಾಂಧರ ಮತದ ಸೇಡಿನ ದಳ್ಳುರಿಗೆ ಈಡಾದುವು. ಮತದ್ವೇಷದ ಫಲವಾಗಿ ಅನ್ಯಧರ್ಮೀಯರ ಆಕ್ರಮಣಕ್ಕೆ ತುತ್ತಾದುವು. ಅಳಿದುಳಿದು ಕೆಲವು ಜಿನಾಲಯಗಳು ಶಿವಾಲಯಗಳಾಗಿ, ವೈಷ್ಣವ ಮಂದಿರಗಳಾಗಿ, ಮಸೀದಿಗಳಾಗಿ ಪರಿವರ್ತಿತವಾದುವು. ಬಸದಿಗಳ ಇತಿಹಾಸದಲ್ಲಿಯೂ ಅನೇಕ ಏಳುಬೀಳುಗಳಿವೆ.
ಚಂದ್ರಕೊಡೆ: ಶಾಸನಗಳಲ್ಲಿ ಯಾಪನೀಯ ಗಣಗಳು
Though chalukyas respected and encouraged all the sects, it was Yapaniya sect that received more and more attention. Yapaniya sangha flourished so rapidly during this period that it reached its zenith. After the sustained royal patronage of Banavasi Kadambas, Yapaniya sangha never looked back. It grew from strength to strength up to the period of Kalachuris and Western Chalukyas. The period between 980 and 1184 A.D. was the Golden Age of Yapaniya sangha; that was tha best of time. and the year after 1184 was the worst of time for Yapaniyas.
Dr. KAMALA HAMPANA : Attimabbe and Chalukya, 1995, p.29
ಚಾಳುಕ್ಯರ ಕಾಲದಲ್ಲಿ ಯಾಪನೀಯ ಸಂಘ ಸುವರ್ಣಯುಗದ ವ್ಯಾಪ್ತಿ ವೈಭವಗಳನ್ನು ಪಡೆಯಿತೆಂಬ ಡಾ. ಕಮಲಾ ಹಂಪನಾ ಅವರ ಹೇಳಿಕೆಯನ್ನು ಅಂದಿನ ಕಾಲದ ಶಾಸನಗಳು ಪುಷ್ಪೀಕರಿಸುತ್ತೇವೆ. ಯಾಪನೀಯ ಸಂಘದ ಅಧ್ಯಯನನ ಹಾಸು ದೊಡ್ದದು; ಅದು ಒಂದು ಪಿ.ಎಚ್.ಡಿ. ಮಹಾ ಪ್ರಬಂಧದ ವಸ್ತು. ಅದರ ಕಕ್ಷೆಗೆ ಒಳಪಡುವ ಪೂರಕ ಸಾಮಾಗ್ರಿಯಾಗಿ, ಯಾಪನೀಯ ಸಂಘದಲ್ಲಿ ಸಮಾವೇಶವಾಗಿದ್ದ ಗಣಗಳನ್ನು ಶಾಸನಗಳ ಆಧಾರವಿತ್ತು. ಗುರುತಿಸುವುದು ಈ ಟಿಪ್ಪಣಿಯ ಚೌಕಟ್ಟು.
ಚಾಳುಕ್ಯರ ಆಳಿಕೆಯ ಅವಧಿಯಲ್ಲಿ, ಕ್ರಿ.ಶ. ೯೭೩-೭೪ ರಿಂದ ೧೧೮೪ ರವರೆಗಿನ ಇನ್ನೂರು ವರ್ಷಗಳಲ್ಲಿ, ಅತ್ಯಂತ ಪ್ರಬಲ ಜೈನ ಸಂಘನ್ವಾದ ಯಾಪನೀಯದೊಳಗೆ ಸೇರಿದ ಗಣಗಳ ಹೆಸರುಗಳು ಶಾಸನಗಳಲ್ಲಿ ವಿಪುಲವಾಗಿ ಸಿಗುವುದರಿಂದ, ಈ ಸಂಪ್ರಬಂಧದ ಪುಟ ಪರಿಮಿತಿಗೆ ಸಂಗ್ರಹಿಸುವ ಅನಿವಾರ್ಯದಿಂದಾಗಿ, ಅವನ್ನು ಅಕಾರಾದಿ ಅನುಕ್ರಮಣಿಕೆಗೆ ಅಳವಡಿಸಿ, ಸಿಂಹಾವಲೋಕನ ಕ್ರಮದಿಂದ ಹೆಸರಿಸಲಾಗುವುದು.
೧. ಕಂಡೂರುಗಣ : ಸೌ.ಇ.ಇ. ೨೦> ೧೮೯೮೦ ಸೌದತ್ತಿ (ಬೆಳಗಾವಿ ಜಿ/) ಪು. ೧೫-೧೭ ಅದೇ, ೧೫. ೫೩೯. ೨ ಶ. ಹುಲ್ಲೂರು (ಬಿಜಾಪುರ ಜಿ / ಮುದ್ದೇಬಿ ತಾ)
೧.೧ ಕಾಣೂರು ಗಣ : IWG ೧೯೮೪ : ನಂ. ೧೫೦, ೧೦ ಶ : ೪೬೮-೭೦
೧.೧.೧. ಕಾಣೂರ್ಗಣ: ಎ.ಕ. ೮, ಸೊರಬ, ೨೬೨. ೧೦೭೭, ಕುಪ್ಪಟೂರು (ಶಿ.ಜಿ)
ಸೌ.ಇ.ಇ. ೧೫, ೫೬೮. ೧೨ ಶ ಕಲ್ಕೇರಿ (ಧಾಜಿ./ಮುಂಡರಗಿತಾ.)
ಎ.ಕ. ೮ (ಪ) ಅಗೂ ೧೩೩ ( C ಅಗೂ ೯೯) ೧೦೭೯ – ೮೦
ಸುಳಗೋಡು ಸೋಮವಾರ, ಪು. ೧೮೬-೮೭
೧.೧.೨. ಕಾಣೂರ್ಗಣ : ಎಆರ್‌ಎಸ್‍ಐ ೧೯೨೭-೨೮. ಎಪಿ, ಇ-೫೧. ೧೨ ಶ
ಅದೇ. ೧೯೪೩-೪೪, ೪೪-೪೫. ಎಪಿ ಎಫ್-೧. ೧೧೨೩
ಎ.ಕ. ೮-೧, ಶಿವಮೊಗ್ಗ ೪, ೧೧೨೨
೧.೧.೩. ಕಾಣೂರು ಗಣ : ಎ.ಕ ೭-೧ (೧೯೦೨) ಶಿವಮೊ ೧೦.೧೦೭೯. ತಟ್ಟೆ ಕೆರೆ. ಪು. ೨೧. ಸಾಲು : ೫೩
೧.೧.೪. ಕ್ರೋಣೂರ್ಗಣ : ಸೌ.ಇ.ಇ. ೯.೨೨೧.೧೧೨೫ ತೊಗರಕುಂಟ (ಆಂಧ್ರ : ಅನಂತಪುರಜಿ./ಧರ್ಮಾವರಂ ತಾ.)
ಕಂಡೂರುಗಣ, ಕಾಣೂರುಗಣ, ಕಾಣೂರ್ಗಣ, ಕ್ರೂಣೂರ್ಗಣ, ಕ್ರಾಣೂರು ಗಣ, ಕ್ರೋಣೂರ್ಗಣ – ಇವೆಲ್ಲವೂ ಒಂದೇ ಮೂಲ ರೂಪವೂ ಉಂಟು. ಇವೆಲ್ಲವೂ ಸ್ಥಲನಾಮ ಮೂಲವಾದ ಹೆಸರುಗಳು [ನಾಗರಾಜಯ್ಯ, ಹಂಪ, ಕಾನೂ(ಣೂ) ರುಗಣ ‘ಹರತಿ ಸಿರಿ’ (ಸಂ) ಲಕ್ಷ್ಮಣ್ ತೆಲಗಾವಿ, ೧೯೮೭, ೩೪೯-೫೨]. ಕನ್ನಡ ಸಾಹಿತ್ಯದಲ್ಲಿ ಕಾನೂರುಗಣವನ್ನೂ, ಈ ಗಣದ ಆಚಾರ್ಯರನ್ನೂ ಹೆಸರಿಸಿರುವ ಮೊಟ್ಟಮೊದಲನೆಯ ಕವಿಯೆಂದರೆ ಪೊನ್ನ [ಶಾಂತಿ ಪುರಾಣಂ: (ಸಂ) ನಾಗರಾಜಯ್ಯ, ಹಂಪ : ೧೯೮೨ : ೧-೧೭]; ಅರ್ಹಣಂಧಿ ಅರ್ಹದ್ಬಲಿ ಚಂದಿನಂದಿ ಜಿನ ಚಂದ್ರ ದಾಮನಂದಿ ವೀರಣಂದಿ – ಎಂಬ ಮನಿಗಳು. ಪೊನ್ನನ ತರುವಾಯ ಅವನ ಶಿಷ್ಯ ರನ್ನ ಕವಿಯು ಅಜಿತ ಪುರಾಣದಲ್ಲಿಯೂ [೧೨ – ೨೧] ಕರ್ಣ ಪಾರ್ಯನು ನೇಮಿನಾಥ ಪುರಾಣ ದಲ್ಲಿಯೂ [೧-೧೮], ಮಹಾಬಲಿ ಕವಿ ನೇಮಿನಾಥ ಪುರಾಣದಲ್ಲಿಯೂ [೧-೧೯ ವ, ೨೦] ಕಮಲಭವ ಕವಿ ಶಾಂತೀಶ್ವರ ಪುರಾಣದಲ್ಲಿಯೂ [೧-೪೨], ಜನ್ನನು ಅನಂತನಾಥ ಪುರಾಣದಲ್ಲಿಯೂ [೧-೧೭] ಕಾಣೂರುಗಣದ ಗುರುಗಳನ್ನು ಸ್ಮರಿಸಿದ್ದಾನೆ; ಅಲ್ಲದೆ ಅಗ್ಗಳ (ಚಂದ್ರಪ್ರಭ ಪುರಾಣ), ಒಂದನೆಯ ಮಂಗರಾಜ (ಖಗೇಂದ್ರಮಣಿ ದರ್ಪಣ), ಶಿಶುಮಾಯಣ (ಅಂಜನಾಚರಿತೆ), ಬ್ರಹ್ಮಕವಿ (ವಜ್ರ ಕುಮಾರ ಚರಿತೆ) ಕೋಟೀಶ್ವರ (ಜೀವಂಧರ ಷಟ್ಪದಿ), ದೊಡ್ಡಯ್ಯ ಕವಿ (ಚಂದ್ರಪ್ರಭಚರಿತೆ), ಚದುರ ಚಂದ್ರಮ (ಕಾರ್ಕಳ ಗೊಮ್ಮಟೇಶ್ವರ ಚರಿತೆ), ಇಮ್ಮಡಿ ಗುಣವರ್ಮ (ಪುಪ್ಪದಂತ ಪುರಾಣ) – ಮೊದಲಾದ ಕವಿಗಳು ಕಾಣೂರುಗಣದ ಆಚಾರ್ಯರಿಗೆ ಕೈಮುಗಿದಿದ್ದಾರೆ [ನಾಗರಾಜಯ್ಯ, ಹಂಪ, ಕಾನೂ (ಣೂ) ರ್ಗಣ, ಪೂರ್ವೋಕ್ತ ಲೇಖನ] ಅವೆಲ್ಲದರ ಚರ್ಚೆ, ಮತ್ತು ಆಯಾ ಪದ್ಯಗಳ ಉದಾಹರಣೆ ಸಹಿತ ವಿವರಣೆ – ಈ ಲೇಖನದ ಅಳತೆಗೆ ಮೀರಿದ್ದು; ಅಲ್ಲದೆ ಪ್ರಸ್ತುತ ಸಂಪ್ರಬಂಧವು ಶಾಸನದ ಪ್ರಯೋಗಗಳ ವಿವೇಚನೆಗೆ ಮೀಸಲಾಗಿದೆ.
ಗಂಗರಾಜ್ಯ ಸ್ಥಾಪನೆಗೆ ಕಾರಣರಾದ ಸಿಂಹಣಂದಿ ಆಚಾರ್ಯರು ಈ ಕಾಣೂರುಗಣದ ಉತ್ತುಂಗ ಶೃಂಗ [ಎ.ಕ. ೭-೧, ಶಿವಮೊ. ೪.೧೧೨೨; ಅದೇ, ಶಿಕಾರಿ ೨೨೧. ೧೦೭೪.; ಎ.ಕ. ೮,, ನಗರ. ೩೫.೧೦೭೭ ಇತ್ಯಾದಿ]. ರಟ್ಟ ರಾಜ್ಯ ವಿಸ್ತಾರಕನಾದ ಮುನಿಚಂದ್ರನೂ ಇದೇ ಗಣದ ಪ್ರತಿಭೆ [ಜೆಬಿಬಿಆರ್‌ಎ‍ಎಸ್ ೧೦-೩೦ (೧೮೭೪) ನಂ. ೮. ೧೨೨೯-೩೦ ಸೌದತ್ತಿ. ಪು. ೨೬೦]. ಇನ್ನೂ ಹತ್ತಾರು ಶಾಸನಗಳಲ್ಲಿ ಇಂತಹ ಉಲ್ಲೇಖಗಳಿವೆ. ಯಾಪನೀಯ ಸಂಘಕ್ಕೆ ಸೇರಿದ ಈ ಗಣದ ವಿಚಾರದಲ್ಲಿ (ಕಾವ್ಯ ಮತ್ತು ಶಾಸನ) ಕವಿಗಳಿಗೆ ಇದ್ದ ಗೌರವಾದರಗಳು ಗಮನಿಕೆಗೆ ಅರ್ಹವಾಗಿವೆ. ಪೊನ್ನನಿಂದ ಪ್ರಾರಂಭವಾದ ಕಾಣೂರುಗಣ ಸ್ಮರಣೆ ಸುಮಾರು ೩೫೦ ವರ್ಷಗಳವರೆಗೆ ಅಕುಂಟಿತವಾಗಿ ಮುನ್ನಡೆದಿದೆಯೆಂಬುದು ತೌಲನಿಕ ಅಧ್ಯಯನದಿಂದಲೂ, ಶಾಸನಾಧಾರಗಳಿಂದಲೂ ದೃಢ ಪಡುತ್ತದೆ. ಈ ಗಣದ ಆಚಾರ್ಯಾವಳಿಯನ್ನು ತಕ್ಕಮಟ್ಟಿಗಾದರೂ ಕಾಪಿಟ್ಟವರು ಕನ್ನಡ ಕವಿಗಳು ಮತ್ತು ಕನ್ನಡ ಶಾಸನಕಾರರು. ಈ ಎರಡು ಮೂಲಗಳಿಂದ ಸಿಗುವ ಅಧಿಕೃತ ಸಾಮಗ್ರಿಯನ್ನು ಅವಲಂಬಿಸಿ, ಕಾಣೂರುಗಣದ ಪರಂಪರೆಯ ಚಿತ್ರವನ್ನು ರೂಪಿಸಬಹುದು.
೨. ಕಾರೇಯ ಗಣ : ಸೌ.ಇ.ಇ. ೧೫, ೫೩೦. ೧೦೫೯; ಎ.ಇ. ೧೮. ೩೧೧.೧೧ ಶ.
ಕ.ಇ.೫, ೬೮. ೧೨೦೩ ಮುನಗುಂಡಿ (ಧಾಜಿ./ತಾ.) (ಮಣಿಗುಂದಗೆ) ಸಾಲು : ೩೭-೩೯: ಕ.ಇ. ೧, ೩೨.೧೨೧೯ ಧಾ.ತಾ. ಶಾಸನಗಳು. ೪೨.೧೨ ಶ ನರೇಂದ್ರ (ಧಾಜಿ/) ಪು. ೭೮-೭೯ ಅದೇ, ೧೪-೧೨ ಶ. ನುಗ್ಗಿ ಕೇರಿ (ಧಾಜಿ/) ಪು. ೮೩.
ಕಾರೆಯಗಣ ಎಂಬ ಹೆಸರು ವಕ್ಷಮೂಲ ನಿಷ್ಪನ್ನವಾದದ್ದು. ಕಾರೆ ಎಂಬುದು ಒಂದು ಬಗೆಯ ಹಣ್ಣು ಬಿಡುವ ಮುಳ್ಳುಗಿಡ (ಬೋರೆಯ ಹಣ್ಣು). ಇದು ಅಚ್ಚಗನ್ನಡ ಶಬ್ದ. ತಮಿಳಿನಲ್ಲಿ ಕಾರೈ, ಮಲೆಯಾಳದಲ್ಲಿ ಕಾರ, ತುಳುವಿನಲ್ಲಿ ಕಾರೆ, ಕೊಡಗುವಿನಲ್ಲಿ, ಕಾರೆ ಮರ – ಎಂಬ ಜ್ಞಾತಿ ರೂಪಗಳು ಚಾಲ್ತಿಯಲ್ಲಿವೆ. ಕಾರೆಗಿಡಗಳಿದ್ದ ಜೈನ ಮಠ ಮಂದಿರಗಳಿದ್ದ ಗಣವೇ ಕಾರೆಯಗಣ. ಕಾರೆಯಗಿಡದ ಮುಳ್ಳನ್ನು ಕಾರೆ ಮುಳ್ಳು ಎಂದು ಕರೆಯುವರು. ಈ ಗಣಕ್ಕೆ ಸೇರಿದ ಒಬ್ಬ ಪ್ರಾಚೀನ ಜೈನ ಗುರುವಿನ ಹೆಸರು ಮುಳ್ಳ ಭಟ್ಟಾರಕರು; ಮುಳ್ಳಿನ ಗಿಡಗಳು ಇದ್ದ ಮಠಕ್ಕೆ ಬಸದಿಗೆ ಸಂಬಂಧಿಸಿದ ಗಣದ ಗುರುಗಳು ಮುಳ್ಳ ಭಟ್ಟಾರಕರು.
ಕಾರೆಯಗಣದ ಜೈನ ಯತಿಗಳ ಪಂಗಡವು ಹತ್ತರಿಂದ ಹದಿಮೂರನೆಯ ಶತಮಾನದವರೆಗೂ ಪ್ರಚಲಿತವಾಗಿತ್ತು. ಈ ಗಣವು ಯಾಪನೀಯ ಸಂಘದ ಮೈಳಾಪತೀರ್ತ್ಥಕ್ಕೆ ಸೇರಿದ ಮುಖ್ಯ ಗಣವೂ ಹೌದು [ನಾಗರಾಜಯ್ಯ, ಹಂಪ: ಮೈಳಾಪ ತೀರ್ಥ – ಶಾಸನಗಳ ಆಧಾರ, ‘ಸಮ್ಮಿಲನ’ (ಸಂ) ಡಾ. ಎಂ.ಎ. ಜಯಚಂದ್ರ (೧೯೯೪) : ೧೭ – ೨೦].
೩. ಕುಮುದಿಗಣ : ಸೌ.ಇ.ಇ.೧೧-೧, ೭೮.೧೦೪೫. ಮುಗದ (ಧಾಜಿ./ತಾ.)
ಅದೇ, ೧೫. ೬೧೦.೧೨೯೦. ಗರಗ (ಧಾಜಿ/) ಅದೇ, ೬೧೮
೪. ಕೋಟಿ ಮಡುವಗನ : ಎ.ಇ. ೯, ೬. ಪು. ೪೭. ಈ ಗನದ ವಿಚಾರವಾಗಿ ಹೆಚ್ಚಿನ ಮಾಹಿತಿಗಳು ಶಾಸನಗಳಲ್ಲಿ ಇಲ್ಲ.
೫. ಪರಲೂರ ಗಣ : ಇ.ಆ. ೧೧. ೬೯. ಕ್ರಿ.ಶ. ೫೬೭. ಪು. ೬೮-೭೧; ಕ.ಇ.೧. ಪು. ೪-೫ ಸೌ.ಇ.ಇ. ೨೦, ೯. ಸು ೮ ಶ. ಆಡೂರ (ಧಾ ಜಿ./ ಹಾನಗಲ್ ತಾ.) ಪು. ೧೦ ಸಾಲು : ೨೦
ಅತ್ಯಂತ ಪ್ರಾಚೀನವಾದ – ಗಣಗಳಲ್ಲಿ ಇದು ಗಣ್ಯವಾಗಿದೆ. ಆರನೆಯ ಶತಮಾನದಿಂದ ಇದರ ಪ್ರಯೋಗ ಸಿಗುತ್ತದೆ. ಪರಲೂರ ಗಣ ಪ್ರಭಾಚಂದ್ರರ ಶಿಷ್ಯನಾದ ಶ್ರೀಪಾಲನು ಪರಲೂರ ಚೇದಿಯಕ್ಕೆ ಇಮ್ಮಡಿ ಕೀರ್ತಿವರ್ಮ ಚಕ್ರವರ್ತಿಯ [೭೪೪-೬೦] ಕಾಲದಲ್ಲಿ ದತ್ತಿ ಕೊಟ್ಟನು.
೬. ಬಲ(ಳ)ತ್ಕಾರ ಗಣ : ಸೌ.ಇ.ಇ. ೨೦. ೪೭. ೧೦೭೪; ಎ.ಇ. ೧೫. ೨೩. ೧೦೭೧-೭೨] (ಬೆಳಗಾವಿ ಜಿ./ ಗೋಕಾಕತಾ.) ಪು. ೨೮೭-೯೨ ಸಾಲು : ೨೪,೧೯. ಕ. ಇ.೫. ೩೩. ೧೧೭೬. ೧ಗೋಲಿಹಳ್ಳಿ (ಬೆಳಗಾವಿ ಜಿ./ ಖಾನಾಪುರತಾ.) ಪು. ೧೩೫-೪೦.
೬.೧ ನಂದಿಸಂಘ(ಗಣ)ಕ್ಕೆ ಸೇರಿದ ಬಲವತ್ಕಾರಗಣದ ಬೇರೆ ರೂಪಗಳು : ಬಲತ್ಕಾರ ಗಣ – ಕ.ಇ. ೩.೨. ೧೫೪೨. ಬಳಗಾಱಗಣ : ಇ.ಆ.೪. ೧೮೦. ೧೦೪೮ ಸಾಲು : ೧೩. ಮತ್ತು ಎ.ಕ. ೭-೧ ಶಿಕಾರಿ. ೧೨೦. ೧೦೪೮. ಪು. ೨೨೫. ೧ಇದರಲ್ಲಿ ಬಳಗಾಱಗಣದ ಮೇಷನನ್ದಿ ಭಟ್ಟಾರಕರ ಶಿಷ್ಯ ಕೇಶವನನ್ದಿ ಅಷ್ಟೋಪವಾಸಿ ಭಳಾರರ ಬಸದಿಗೆ ದಾನ ಕೊಟ್ಟ ವಿಷಯವಿದೆ. ರನ್ನ ಕವಿಯು ಬಳಗಾಱ ಕುಲದವನೆಂಬುದು ಈ ಬಳಗಾಱಗಣದ ಹಿನ್ನೆಲೆಯಲ್ಲಿ ಚಿಂತನೀಯವಾಗಿದೆ.
೬.೨ ವಳಗಾಱಗಣ : ಎ.ಇ. ೧೫. ೨೩.೧೦೭೧-೭೨ ಗಾವರವಾಡ (ಪೂರ್ವೋಕ್ತ) ಇದು ಕೂಡ ಬಳಗಾಱಗಣದ ಇನ್ನೊಂದು ರೂಪ; ಇಲ್ಲಿ ವಕಾರ ಬಕಾರಗಳ ಬದಲಾವಣೆ ನಡೆದಿದೆ.
೭. ವವಿಯೂರು ಗಣ : ೧೦೬೪. ರಾಮಚಂದ್ರಪುರ (ಆಂಧ್ರ : ಮೇಡಕ್ ಜಿ/ ನರಸಾಪುರ ತಾ), JINAMANGARI, October ೧೯೯೫
೮. ವಾಡಿಯೂರು ಗಣ : ಧರ್ಮಪುರಿ (ಮಹಾರಾಷ್ಟ್ರ : ಭೀರ್ ಜಿ/) ಸಂಖ್ಯೆ ೭ ಮತ್ತು ೮ ರ ವಿಚಾರ ಮಾಹಿತಿಗಳು ತಿಳಿಯದು.
೯. ಸೂರಸ್ಥಗಣ : IWG : ೧೯೮೪ : ೪೪೭ : ೪೪೭, ೫೧೩ (೮-೯ ಶ.)
ಸೌ.ಇ.ಇ. ೧೧-೧.೩. ೧೦೭೧. ಸೊರಟೂರು (ಧಾಜಿ/ಗದಗತಾ)
ಅದೇ, ೧೧೩, ೧೦೭೪; ಸೌ.ಇ.ಇ. ೨೦. ೨೮೬. ೧೦೬೮.
ಅದೇ, ೫೨.೧೦೭೭-೭೮ ಲಕ್ಷ್ಮೇಶ್ವರ (ಧಾ ಜಿ./ಹಾವೇರಿ ತಾ.)
ಅದೇ, ೧೮೦. ೧೧೬೮. ನದಿಹರಳಹಳ್ಳಿ ಪು. ೨೪೮
ಅದೇ, ೩೭೫, ೧೨-೧೩ ಶ. ಮಾಕನೂರ (ಧಾ ಜಿ. ರಾಣೆಬೆತಾ.)
ಎ.ಕ. ೭(ಪ) ನಾಮಂ. ೧೬೯ (೪ ನಾಮಂ ೯೪) ೧೧೪೨. ಕಸಲಗೆರೆ
ಎ.ಕ. ೮(ಪ) ಹಾ. ೧೬೫. ೨ ಶ ಶಾಂತಿಗ್ರಾಮ. ಪು. ೩೯೯
ಅದೇ, ಅಗೂ ೧೩೬ (೫ ಅಗೊ ೯೬) ೧೦೯೫. ಪು. ೧೮೯
ಎ.ಕ. ೭(ಪ) ನಾಮಂ. ೩೩ (೪ ನಾಮಂ ೧೯) ೧೧೧೮-೧೯,
ಕಂಬದ ಹಳ್ಳಿ (ಮಂಜಿ/ನಾಮಂ ತಾ) ಪು. ೨೦-೨೧
ಭೂ ಭಾಗದೊಳ್ ಪೆಂಪುವೆತ್ತುದು ಸೂರಸ್ತಗಣಂ ಪ್ರಸಿದ್ಧಂ ಅದಱೊಳ್
ಚಿತ್ರಕೂಟಾನ್ವಯಂ [ಸೌ.ಇ.ಇ. ೧೧-೧, ೧೧೧. ೧೦೭೧] ಎಂಬಂತಹ ಹೇಳಿಕೆಗಳು ಈ ಗಣದ ಹಿರಿಮೆಗೆ ಕನ್ನಡ ಹಿಡಿಯುತ್ತವೆ. ಶಾರ್ದೂಲವಿಕ್ರೀಡಿತವೃತ್ತ ಪದ್ಯವೊಂದ ರಲ್ಲಿ ಇದೇ ಗಣದ ಲಸದ್ಕೀರ್ತಿಪತಾಕೆಯನ್ನು ಹಾರಿಸಲಾಗಿದೆ;
            ಶ್ರೀ ಸೂರಸ್ಥಗಳಣಾಂಬರದ್ಯುಮಣಿ ದುರ್ಮಾರ್ಗ್ಗಾದ್ರಿ ವಜ್ರಾಯುಧಂ
ಶ್ರೀ ಸೂರಸ್ಥಗಣಾಂಬುರಾಸಿ ವಿಳಸತ್ತಾರೇಶನತ್ಯೂರ್ಜ್ಜಿತಂ
ಶ್ರೀ ಸೂರಸ್ಥಗಣೇ ಸುಚಾರು ಮುಕುರಂ ಶ್ರೀ ಚನ್ದನನ್ದಿಬ್ರತಿ
ಶ್ರೀ ಸೂರಸ್ಥ ಗಣಾಂಬುಜಾರ್ಕ್ಕನೆಸೆದಂ ಸತ್ಕೀರ್ತ್ತಿಶೌಚಾಸ್ಪದಂ ||
[ಎ.ಕ. ೮ (ಪ) ಹಾ. ೧೬೫. ೨ ಶ. ಪು. ೩೯೯ ಸಾಲು : ೫-೬]
ಸೂರಸ್ತ (ಸ್ಥ) ಗಣವೂ ಕಾಣೂರುಗಣವೂ ಒಂದೆ ಪರಂಪರೆಯ ಕವಲುಗಳು. ಇವರೆಡೂ ಸಹ ಯಾಪನೀಯ ಸಂಘದ ಪ್ರಬಲವಾದ ಮತ್ತು ಪ್ರಸಾರಾಧಿಕ್ಯವಿರುವ ಗಣಗಳು. ಸೂರಸ್ತಗಣಕ್ಕೆ ಸೇರಿದ ಆಚಾರ್ಯರ ಪರಂಪರೆಯು ಏಳು-ಎಂಟನೆಯ ಶತಮಾನದ ವೇಳೆಗೆ ಪ್ರಸಿದ್ಧಿ ಪಡೆದಿತ್ತು. ಪೂರ್ವ ಚಾಳುಕ್ಯರ ವಿಷ್ಣುವರ್ಧನನು (೬೨೪-೪೨) ಕಟ್ಟಿಸಿದ ವಿಜಯವಾಡ (ಬೆಜವಾಡ)ದ ‘ನಡುಂಬುವಸದಿ’ ಗೆ (೭೧೮-೫೨) ಈ ಮುಸುನಿಕೊಂಡ ಶಾಸನದಲ್ಲಿ ಸೂರಸ್ತಗಣದ – ಕಾಣೂರು ಗಣದ ಜೈನಾಚಾರ್ಯರ ಗುರುಶಿಷ್ಯ ಪರಂಪರೆಯ ನಿರೂಪಣೆಯಿದೆ [ಎಆರ್‌ಐಎಸ್‍ಇ ೧೯೧೬-೧೭. ಸಿ.ಪಿ. ನಂ. ೧] ಸೂರಸ್ತಗಣದ ಮಾಘಣಂದಿ ರಿಷಿಗೆ ನಿಷಿಧಿ ಕಲ್ಲನ್ನು ಸಿಂದಿಗೆಯ ಜಾಕಿಯಬ್ಬೆಯು ನಿಲ್ಲಿಸಿದಳು [ಸೌ.ಇ.ಇ. ೨೦, ೨೮೬. ೧೦೬೮] ಸೂರಸ್ಥಗಣವು ಪೆಂಪು ವೆತ್ತುದು ಮತ್ತು ಅದರಲ್ಲಿ ಚಿತ್ರ ಕೂಟಾನ್ವಯವು ಪ್ರಸಿದ್ಧವಾಗಿತ್ತು. [ಸೌ.ಇ.ಇ. ೧೧-೧, ೩. ೧೦೭೧]
ಇಷ್ಟು ವಿಶಿಷ್ಟ ಗಣಗಳಿಂದ ಮತ್ತು ಇದಕ್ಕೆ ಹೊಂದಿಕೊಂದ ಹಲವುಗಚ್ಛಗಳಿಂದ ಕೂಡಿದ ಯಾಪನೀಯ ಸಂಘವೇ ಒಂದು ಮೂಲ ಸಂಘವಾಗಿ ಪರಿಗಣಿತವಾಗಿತ್ತು.
ಚಂದ್ರಕೊಡೆ: ಶಾಸನಗಳಲ್ಲಿ ಜೈನತೀರ್ಥಗಳು
ತೀರ್ಥ ಎಂಬ ಶಬ್ದಕ್ಕೆ ೨೦ಕ್ಕೂ ಹೆಚ್ಚು ಅರ್ಥಗಳಿವೆ. ಇದು ಸಂಸ್ಕೃತ ಶಬ್ದ. ಈ ಶಬ್ದದ ಅರ್ಥವ್ಯಾಪ್ತಿಯನ್ನು ಕುರಿತು ಚರ್ಚಿಸುವಾಗ ಮುಖ್ಯವಾಗಿ ಪುಣ್ಯಸ್ಥಳ, ಪವಿತ್ರವಾದ ಕ್ಷೇತ್ರ ಎಂಬ ಅಂಶಕ್ಕೆ ಹೆಚ್ಚು ಒತ್ತು ಕೊಡಲಾಗಿದೆ. ಎಲ್ಲ ಧರ್ಮಗಳಲ್ಲೂ ತೀರ್ಥಕ್ಷೇತ್ರ, ತೀರ್ಥಯಾತ್ರೆ, ತೀರ್ಥದರ್ಶನ ಎಂಬ ಮಾತುಗಳು ಬಳಕೆಯಲ್ಲಿವೆ. ತೀರ್ಥಗಳೇ ತೀರ್ಥ ಕ್ಷೇತ್ರಗಳು, ತೀರ್ಥ ಕ್ಷೇತ್ರಗಳಿಗೆ ತೀರ್ಥ ಯಾತ್ರೆಯು ಒಂದು ಧಾರ್ಮಿಕ ಸಂಪ್ರದಾಯವಾಗಿ ಬೆಳೆದು ಬಂದಿದೆ.
ಜೈನ ಪರಂಪರೆಯಲ್ಲಿಯೂ, ಸುಮಾರು ಎರಡು ಸಾವಿರ ವರ್ಷಗಳಿಂದ, ತೀರ್ಥಯಾತ್ರೆ, ತೀರ್ಥಕ್ಷೇತ್ರ ದರ್ಶನ ವಾಡಿಕೆಯಲ್ಲಿದೆ. ಜೈನ ಪರಿಭಾಷೆಯಲ್ಲಿ ತೀರ್ಥಂಕರ ಶಬ್ದ ಮಹತ್ವದ್ದು. ತೀರ್ಥವೆಂದರೆ ಮಾರ್ಗ, ಜೈನಪಥ, ಮುನಿಮಾರ್ಗ. ತೀರ್ಥವನ್ನು, ಮಾರ್ಗವನ್ನು, ಸಂಸಾರವನ್ನು ದಾಟುವ ದಾರಿಯನ್ನು ತೋರಿದವರು ತೀರ್ಥಂಕರು. ಸನ್ಯಾಸಿ, ಸನ್ಯಾಸಿನಿ, ಶ್ರಾವಕ (ಗೃಹಸ್ಥ), ಶ್ರಾವಕಿ (ಗೃಹಿಣಿ) ಎಂಬ ಚತುರ್ವಿಧ ತೀರ್ಥಸ್ಥಾಪಕರು ತೀರ್ಥಂಕರರು. ತೀರ್ಥಂಕರರ ಬಿಂಬ – ಮೂರ್ತಿಗಳು ಇರುವ ಜಿನಮಂದಿರಗಳನ್ನೂ ತೀರ್ಥವೆಂದು ಕರೆಯಲಾಗಿದೆ. ದೇವಪೂಜೆ, ಗುರುಪಾಸ್ತಿ, ಸ್ವಾಧ್ಯಾಯ, ಸಂಯಮ, ತಪ ಮತ್ತು ದಾನ – ಈ ಆರು ಮುಖ್ಯ ಕರ್ತವ್ಯಗಳನ್ನು ಜೈನ ಶ್ರಾವಕರು ಪ್ರತಿನಿತ್ಯ ಆಚರಿಸಬೇಕು.
ತೀರ್ಥಂಕರರು ಮೋಕ್ಷ ಪಡೆದ ನೆಲ ಮೋಕ್ಷಭೂಮಿ, ನಿರ್ವಾಣ ಹೊಂದಿದ ಸ್ಥಳ ನಿರ್ವಾಣ ಭೂಮಿ. ವರ್ತಮಾನಕಾಲದ ೨೪ ತೀರ್ಥಂಕರರಲ್ಲಿ ಆದಿನಾಥರು ಅಷ್ವಾಪದ (ಕೈಲಾಸಪರ್ವತ – ಹಿಮಾಲಯ)ದಲ್ಲಿಯೂ, ನೇಮಿನಾಥರು ಊರ್ಜಯಂತ ಗಿರಿ – ಗಿರಿನಾರ್ ಪರ್ವತದಲ್ಲಿಯೂ (ಸೌರಾಷ್ಟ್ರ – ಗುಜರಾತು), ವಾಸುಪೂಜ್ಯರು ಚಂಪಾನಗರದಲ್ಲೂ (ಚಿಂಪಾಪುರಿ – ಬಿಹಾರ್), ಮಹಾವೀರರು ಪಾವಾಪೂರಿಯಲ್ಲೂ ನಿರ್ವಾಣ ಹೊಂದಿದರು. ಇನ್ನುಳಿದ ೨೦ ಜನ ತೀರ್ಥಂಕರರು ಸಮ್ಮೇದ ಶಿಖರದಲ್ಲಿ (ಪಾರಸ್‍ನಾಥ್ ಪರ್ವತ-ಬಿಹಾರ) ನಿರ್ವಾಣ ಪಡೆದರು; ಅದರಿಂದ ಸಮ್ಮದಗಿರಿ ಯನ್ನು ತೀರ್ಥರಾಜ ಎಂದು ಗೌರವಿಸಲಾಗಿದೆ: ಆಚಾರ್ಯ ಕುಂದಕುಂದರು (ಕ್ರಿ.ಶ. ೧-೨ ನೆಯ ಶತಮಾನ) ಪ್ರಾಕೃತಿದಲ್ಲಿಯೂ, ಆಚಾರ್ಯ ಪೂಜ್ಯಪಾದರು (ಕ್ರಿ.ಶ. ೬ನೆಯ ಶ) ಸಂಸ್ಕೃತದಲ್ಲೂ ರಚಿಸಿರುವ ನಿರ್ವಾಣಭಕ್ತಿ’ ಯಲ್ಲಿ ಮಾಡಿರುವ ಪ್ರಸ್ತುತ ವಿಷಯದ ವರ್ಣನೆ;
ಅಟ್ಠಾವಯಮ್ಹಿ ಉಸಹೋ ಚಂಪಾಏ ವಾಸುಪುಜ್ಜ ಜಿಣಣಾಹೋ
ಉಜ್ಜಂತೇ ಣೇಮಿಜಿಣೋ ಪಾವಾಏ ಣಿವ್ವುದೋ ಮಹಾವೀರೋ ||
ವೀಸಂತು ಜಿಣವರಿಂದಾ ಅಮರಾಸುರ ವಂದಿದಾ ಧುದ ಕಿಲೇಸಾ
ಸಮ್ಮೇದೇ ಗಿರಿಸಿಹರೇ ಣಿವ್ವಾಣಗಯಾ ಣಮೋ ತೇಸಿಂ || (ಪ್ರಾಕೃತ)
ಅಷ್ಟಾಪದೇ ವೃಷಭಶ್ಚಂಪಾಯಾಂ ವಾಸುಪೂಜ್ಯ ಜಿನನಾಥ :
ಊರ್ಜಯಂತೇ ನೇಮಿಜಿನಃ ಪಾವಾಯಾಂ ನಿರ್ವೃತೋ ಮಹಾವೀರಃ ||
ವಿಂಶತಿಸ್ತು ಜಿನವರೇಂದ್ರಾ ಅಮರಾಸುರ ವಂದಿತಾ ಧುತಕ್ಲೇಶಾಃ
ಸಮ್ಮೇದೇ ಗಿರಿಶಿಖರೇ ನಿರ್ವಾಣಗತಾ ನಮಸ್ತೇಭ್ಯಃ ||
ತೀರ್ಥಂಕರರಲ್ಲದ ಇತರ ಅಸಂಖ್ಯಾತ ಅರ್ಹತರು ಮೋಕ್ಷಗಾಮಿಗಳಾದ ನೆಲವನ್ನು ತೀರ್ಥಕ್ಷೇತ್ರವೆಂದು ಪರಿಗಣಿಸಿದ್ದಾರೆ. ರಾಜಾಸ್ತಾನದಲ್ಲಿರುವ ಅಬು (ಅರ್ಬುದ) ಬೆಟ್ಟ, ಗುಜರಾತಿನಲ್ಲಿರುವ ಶತ್ರುಂಜಯ ಪರ್ವತ ಮೊದಲಾದುವು; ಕೊಂಡಕುಂದೆ, ಕೊಪ್ಪಳ, ಬಂದಳಿಕೆ (ಬಂದಣಿಗೆ) ಮುಕ್ಕುಂದ, ಶ್ರವಣ ಬೆಳುಗೊಳ, ಶ್ರೀಪರ್ವತ ಹೊಂಬುಜ – ಮೊದಲಾದುದವನ್ನು ಅತಿಶಯ ಜೈನತೀರ್ಥಕ್ಷೇತ್ರಗಳೆಂದು ಮನ್ನಿಸಲಾಗಿದೆ. ಅತಿಶಯ ಕ್ಷೇತ್ರಗಳೆಂದರೆ ಮಹಾಮುನಿಗಳ ಬದುಕಿನಲ್ಲಿ ಅತಿಶಯ ಘಟನೆಗಳು, ಪವಾಡಗಳು ನಡೆದ ಎಡೆಗಳು. ಶ್ರುತಕೇವಲಿ ಭದ್ರಬಾಹು ಮುನಿಯ ಸಲ್ಲೇಖನ ವ್ರತಧಾರಣೆಯಿಂದ ಮುಡಿಪಿದ ಜಾಗವನ್ನು ಅತಿಶಯ ಕ್ಷೇತ್ರವಾಗಿದ್ದ ಶ್ರವಣಬೆಳಗೊಳವು ಬಾಹುಬಲಿ (ಗೊಮ್ಮಟ) ಮೂರ್ತಿಯಿಂದಾಗಿ ಜಗದ್ಭವ್ಯ ಮತ್ತತಿಶಯತೆಯಿಂದ ಕೀರ್ತಿಯ ತುತ್ತ ತುದಿಗೇರಿತು. ವಿಜಾಪುರದ ಸಹಸ್ರ ಫಣಿ ಪಾರ್ಶ್ವನಾಥ ಕ್ಷೇತ್ರವನ್ನು ಸಹ ಒಂದು ಅತಿಶಯ ಕ್ಷೇತ್ರವೆಂದು ಕರೆಯಲಾಗಿದೆ. ಹೊಂಬುಜವಂತೂ ಜಿನಶಾಸನದೇವಿ ಪದ್ಮಾವತೀಯಕ್ಷಿಯು ಇರುವ ದೊಡ್ಡ ಅತಿಶಯ ಕ್ಷೇತ್ರವಾಗಿದೆ.
ಹೀಗೆ ನಿರ್ವಾಣ ಭೂಮಿ, ತೀರ್ಥಕ್ಷೇತ್ರ, ಅತಿಶಯ ಕ್ಷೇತ್ರ – ಎಲ್ಲವೂ ತೀರ್ಥಗಳಾಗಿ, ಯಾತ್ರಾಸ್ಥಳಗಳಾಗಿ, ಪುಣ್ಯಸ್ಥಳಗಳಾಗಿ ಪರಿಣಮಿಸಿವೆ. ಪ್ರಸಿದ್ಧವಾದ, ಐತಿಹಾಸಿಕ ಮಹತ್ವದ ಐದು ‘ಪಂಚತೀರ್ಥ’ ಗಳಲ್ಲದೆ (ಕೈಲಾಸ, ಚಂಪಾ, ಗಿರಿನಾರ್, ಪಾವಾ, ಸಮ್ಮೇದಶಿಖರ), ಇವುಗಳಿಗೆ ಸಮೀಪವಾಗಿ ಇರುವ ಸಣ್ಣ ಹಾಗೂ ಸ್ಥಳೀಯ ‘ಪಂಚತೀರ್ಥೀ’ ಗಳೂ ಇವೆ. ಉತ್ತರ ಗುಜರಾತಿನ ಪಂಚತೀರ್ಥಿಗಳೆಂದರೆ ಚರುಪ್, ಮೇತ್ರನ, ಭಿಲ್ದಿ, ಕಂಬೊಇ, ತರಂಗ, ಸೀಮಂದರಸ್ವಾಮಿ (ಮೆಹ್ಸೆನದಲ್ಲಿದೆ), ವಲಂ, ಚನಸ್ಮ, ಗಂಭು, ಭೋಯನಿ, ಪನ್ಸರ್. ಸಂಕೇಶ್ವರದ ಪಂಚತಿರ್ಥೀಗಳೆಂದರೆ ರಥನಪುರ, ಸಮಿ, ಮುಜ್ಪುರ, ವಡಗಾಂ, ಉಪರಿಯಲು. ಇದೇ ರೀತಿ ಸೌರಾಷ್ಟ್ರ, ಮಾರ್ವರ್, ಕುರುವಾಮ್ ಅಹ್ಮದಾಬಾದು, ಕಚ್ಛ್ – ಭದ್ರೇಶ್ವರ, ಶತ್ರುಂಜಯ, ಬರೋಡ, ಗಿರಿನಾರ್ – ಇವುಗಳಿಗೆ ಸೇರಿದ ‘ಪಂಚತೀರ್ಥೀ’ ಗಳೂ ಇವೆ. ಈ ಸಣ್ಣಪುಟ್ಟ ತೀರ್ಥೀಗಳಿಗೆ ‘ಪಂಚತೀರ್ಥೀ’ ಎಂದು ಹೆಸರು ಇದ್ದರೂ, ಸಂಖ್ಯೆಯಲ್ಲಿ ಐದೇ ಇರಬೇಕೆಂಬ ಕಟ್ಟುನಿಟ್ಟಿಲ್ಲ, ಹೆಚ್ಚೂ ಇರಬಹುದು, ಇವೆ.
ತೀರ್ಥವಂದನೆ, ತೀರ್ಥಪೂಜೆ, ತೀರ್ಥಯಾತ್ರೆ – ಇವು ಬಾಹ್ಯಾಚರಣೆಗಳು, ‘ದ್ರವ್ಯಪೂಜೆ’ ಗೆ ಸೇರಿವೆ, ‘ಬಾಹ್ಯತಪ’ ಕ್ಕೆ ಸಂಬಂಧಿಸಿವೆ. ಆದರೆ ಜೈನಾಚಾರ್ಯರು ಬಾಹ್ಯಪೂಜೆಗಿಂತಲೂ ಹೆಚ್ಚಿನ ಒತ್ತು ಮತ್ತು ಮಹತ್ವವನ್ನು ಕೊಟ್ಟು ಸೈದ್ಧಾಂತಿಕವಾಗಿ ಪ್ರತಿಪಾದಿಸಿರುವುದು ‘ಭಾವಪೂಜೆ’ ಯನ್ನು. ದ್ರವ್ಯಪೂಜೆಯಿಂದ ಮಾಡುವ ದೇವಪೂಜೆಯು ಧರ್ಮ ಪ್ರಭಾವನೆಯನ್ನು ಇಮ್ಮಡಿಸುತ್ತದೆ ಮತ್ತು ಶ್ರಾವಕ ವರ್ಗವನ್ನು ಲೌಕಿಕದಿಂದ ಪಾರಮಾರ್ಥಿಕದತ್ತ ಹೊರಳಿಸುತ್ತದೆ.
ಅದರಿಂದ ವರ್ಷದ ಎಲ್ಲ ಕಾಲದಲ್ಲೂ ತೀರ್ಥಸಂದರ್ಶನ ನಡೆದಿರುತ್ತದೆ. ವಿಶೇಷ ಪೂಜೆ ಉತ್ಸವಾದಿ ಹಬ್ಬಗಳು ಇರದ ದಿನಗಳಲ್ಲೂ ತೀರ್ಥಯಾತ್ರೆ ಕೈಗೊಳ್ಳುವುದುಂಟು. ಜೈನಧರ್ಮ ಮಾನ್ಯ ಮಾಡಿದ ಪವಿತ್ರ ಹಾಗೂ ಪುಣ್ಯ ತೀರ್ಥ ಕ್ಷೇತ್ರಗಳಿಗೆ ಹತ್ತಾರು ಬಾರಿ ಯಾತ್ರೆ ಮಾಡುವುದು ಸರ್ವೆ ಸಾಮಾನ್ಯ. ಬಾಳಿನಲ್ಲಿ ಒಮ್ಮೆಯಾದರೂ ಈ ನಿರ್ವಾಣ ಭೂಮಿಗಳಿಗೆ, ಅತಿಶಯ ಕ್ಷೇತ್ರಗಳಿಗೆ ತೀರ್ಥಯಾತ್ರೆ ಕಡ್ಡಾಯ. ಪ್ರಾಚೀನ ಮತ್ತು ಮಧ್ಯಕಾಲೀನ ಸಾಹಿತ್ಯದಲ್ಲಿ ಈ ತೀರ್ಥಸ್ಥಳಗಳ ಸಂಕ್ಷಿಪ್ತ ಹಾಗೂ ವಿಸ್ತಾರವಾದ ನಾನಾ ವರ್ಣನೆಗಳಿವೆ, ಸ್ತೋತ್ರಗೀತಗಳಿವೆ, ವರ್ಣ-ಆವರ್ಣ ಚಿತ್ರಗಳಿವೆ, ಶಿಲ್ಪಗಳಿವೆ, ಓಲೆಗರಿ ಚಿತ್ರಗಳಿವೆ. ಹಾಗೆಯೇನೆ ತೀರ್ಥಯಾತ್ರೆಯ ಸ್ವರೂಪ ಫಲಗಳನ್ನು, ಮಹಿಮೆಗಲನ್ನು ಸಹ ವಿವರಿಸಲಾಗಿದೆ. ಕುಟುಂಬದ ಒಬ್ಬನೇ ವ್ಯಕ್ತಿ, ಇಡೀ ಕುಟುಂಬದವರು, ನೆರೆಹೊರೆಯವರು, ಒಂದು ಗುಂಪು-ಹೀಗೆ ಹೇಗೆ ಬೇಕಾದರೂ, ಯಾರು ಬೇಕಾದರೂ ಒಂಟಿಯಾಗಿಯೊ ಒಟ್ಟಾಗಿಯೊ ತೀರ್ಥ (ಕ್ಷೇತ್ರ) ದರ್ಶನಕ್ಕೆ ಹೋಗಬಹುದು. ತೀರ್ಥ ವಂದನಾ ಯಾತ್ರೆಯು ಒಂದು ದಿನದ್ದಾಗಬಹುದು, ಒಂದು ತಿಂಗಳು ಅಥವಾ ವರ್ಷವಾದರೂ ಆಗಬಹುದು. ಸಮೀಪದ ಸ್ಥಳಗಳಿಗೆ ಒಂದೇ ದಿನದಲ್ಲಿ ಹೋಗಿ ಹಿಂತಿರುಗಿ ಬರುವಂತಹುದು. ವಾರ್ಷಿಕವಾಗಿ ಮೂರು ದಿನಗಳ ಜಿನಾಲಯದ ದರ್ಶನಾರ್ಥ ತೀರ್ಥಯಾತ್ರೆ, ಐದು ದಿನಕ್ಕೂ ಮೀರಿದ ದೀರ್ಘಕಾಲಿಕ ಉತ್ತರ ಭಾರತದ – ದಕ್ಷಿಣ ಭಾರತದ ತೀರ್ಥಯಾತ್ರೆ ಬಹಳ ಕಾಲದಿಂದ ರೂಢಿಯಲ್ಲಿದೆ. ಜಿನಮುನಿಗಳು ಒಂದು ಸ್ಥಳದಲ್ಲಿ, ವರ್ಷಕಾಲ (ಚಾತುರ್ಮಾಸ – ಚೋಮಾಸು – ಮಳೆಗಾಲ) ಹೊರತು ಪಡಿಸಿ, ಹೆಚ್ಚುಕಾಲ ನಿಲ್ಲುವ ನಿಯಲಗಳಿಲ್ಲ. ಗ್ರಾಮೇ ಏಕರಾತ್ರ, ನಗರೇ ಪಂಚರಾತ್ರಂ, ಅಟವ್ಯಾಂ ದಶರಾತ್ರಂ ಎಂಬೀ ಪ್ರಕಾರ, ಯತಿಧರ್ಮ ಪ್ರಣೀತ ನೀತಿಗೆ ಅನುಗುಣವಾಗಿ ಸಂಚಾರದಲ್ಲಿ ಇರುವರು. ಈ ಕಾರಣದಿಂದ ನಿರ್ಗ್ರಂಥ ಸವಣರಿಗೆ ಪ್ರತ್ಯೇಕ ತೀರ್ಥಯಾತ್ರೆಯ ಅಗತ್ಯ ಬೀಳುವುದಿಲ್ಲ. ಅಲ್ಲದೆ ಜೈನ ಮುನಿಗಳು ಮತ್ತು ಆರ್ಯಿಕೆಯರನ್ನು ಜಂಗಮ ತೀರ್ಥಗಳೆಂದು ತಿಳಿಯಲಾಗಿದೆ. ಸ್ಥಾನಿಕವಾಸಿಗಳಲ್ಲೂ ತೇರಾಪಂಥಿಗಳಲ್ಲೂ ಜೈನಾಚಾರ್ಯರು ಇರುವಲ್ಲಿಗೆ ಹೋಗಿ ಬರುವುದೇ ತೀರ್ಥಯಾತ್ರೆ. ಜಿನೋಪದಿಷ್ಟ ಉಪದೇಶವಾಣಿ ಇರುವ ಆಗಮಗಳೇ ಭಾವತೀರ್ಥಗಳು, ಅವನ್ನು ಪಠಿಸಿ ಪಾರಾಯಣ ಮಾಡುವುದೇ ಭಾವಪೂಜೆ. ತೀರ್ಥಕ್ಷೇತ್ರಗಳು ದ್ರವ್ಯ ತೀರ್ಥಗಳು, ಸ್ಥಾವರ ತೀರ್ಥಗಳು, ಇವುಗಳಿಗೆ ಮಾಡುವ ಪೂಜೆ ದ್ರವ್ಯ ಪೂಜೆ.
ತೀರ್ಥಕ್ಷೇತ್ರಗಳ ದರ್ಶನಾರ್ಥಿಯು ಕೆಲವು ನಿಯಮಗಳಿಗೆ ಬದ್ಧನಾಗಿ ಯಾತ್ರೆಯ ಅವಧಿಯಲ್ಲಿ ನಡೆದುಕೊಳ್ಳಬೇಕು:
೧. ಒಪ್ಪೊತ್ತು ಹಗಲು ಆಹಾರ, ದಿನದಲ್ಲಿ ಒಂದೇ ಊಟ
೨. ನೆಲದ ಮೇಲೆ ಮಲಗುವುದು
೩. (ಬರಿ) ಕಾಲಲ್ಲಿ ನಡೆಯುವುದು
೪. (ಜೈನ) ಧರ್ಮದಲ್ಲಿ ಶ್ರದ್ಧೆ ಇರುವುದು (ಸಮ್ಯಕ್ತ್ವ)
೫. ಸಜೀವ ಹಸಿಯ ತರಕಾರಿ ತೆಗೆದುಕೊಳ್ಳದಿರುವುದು
೬. ಬ್ರಹ್ಮಚರ್ಯವನ್ನು ಪಾಲಿಸುವುದು
ಇದರ ಜತೆಗೆ ತೀರ್ಥಯಾತ್ರೆಯು ಇನ್ನಾರು ಕರ್ತವ್ಯಗಳನ್ನು ಸಹ ಪಾಲಿಸಬೇಕು: ೧. ದಾನ, ೨. ತಪ, ೩. ಉಚಿತ ವೇಷಭೂಷಣ, ೪. ಭಕ್ತಿಗೀತೆ ಅಂದರೆ ವಾದ್ಯ ನುಡಿಸುವುದು – ವಾಚಿಸುವುದು (ಗೀತ – ವಾಜಿಂತ್ರ), ೫. ಸ್ತುತಿ-ಸ್ತೋತ್ರ (ಹಾಡುವುದು) ೬. ಪ್ರೇಕ್ಷಣ – ಬಸದಿಗಳಲ್ಲಿ ಭಕ್ತಿ ಸಮರ್ಪಣ ಇವುಗಳಿಗೆ ಅತಿಚಾರಗಳ ಚೌಕಟ್ಟನ್ನು ಕೂಡ ಹೇಳಲಾಗಿದೆ.
ತೀರ್ಥಗಳಿಗೆ ಹೋಗಿ ಬರಲು ಅಪೇಕ್ಷೆಯಿದ್ದರೂ ಆರ್ಥಿಕವಾಗಿ ಅನನುಕೂಲ ಇರುವವರಿಗೆ ಸಹಾಯ ಸಿಗುವ ಸಾಧ್ಯತೆಗಳ ಒಂದು ಪರ್ಯಾಯ ವ್ಯವಸ್ಥೆಯಿದೆ. ಶ್ರೀಮಂತರಾದ ಜಿನಭಕ್ತರು ತೀರ್ಥವಂದನಾಸಕ್ತ ಶ್ರಾವಕರಿಗೆ, ಗುರುವೃಂದಕ್ಕೆ ತಗಲುವ ಸಮಸ್ತ ಪ್ರಯಾಣ ವೆಚ್ಚವನ್ನು ತಾವೇ ವಹಿಸಿಕೊಂಡು ಉಚಿತ ತೀರ್ಥಯಾತ್ರೆ ಮಾಡಿಸುವರು. ಹೀಗೆ ಧರ್ಮ ಪ್ರಭಾವನೆಯನ್ನು ಮಾಡಿದವರಿಗೆ ‘ಸಂಘಪತಿ’ ಎಂಬ ಪ್ರಶಸ್ತಿಯಿತ್ತು ಸಂಮಾನಿಸುವರು; ಸಂಘಪತಿಯ ಕುಟುಂಬದವರಿಗೆ ‘ಸಂಘ್ವಿ’ ಎಂಬ ಅಡ್ಡ ಹೆಸರಾಗುವುದು. ಇಂಥ ದಾನಿಗಳು ತೀರ್ಥಗಳಲ್ಲಿ ಮೂರ್ತಿಪ್ರತಿಷ್ಠಾಪನೆ, ಜಿನಬಂಬದಾನ ಮಾಡುವುದುಂಟು. ಜೈನ ತೀರ್ಥಕ್ಷೇತ್ರಗಳಲ್ಲಿ ಜಿನಬಿಂಬ – ಮೂರ್ತಿಗಳು ವಿಪುಲವಾದ ಸಂಖ್ಯೆಯಲ್ಲಿ ಸಿಗಲು ಈ ಧಾರ್ಮಿಕ ಆಶಯವೂ ಒಂದು ಕಾರಣ. ೧೯೩೫ ರಲ್ಲಿ ಸೇಠ್ ಮಾಣಿಕಲಾಲ್ ಭಾಯಿ ಮನಸುಖ್ ಭಾಯಿ ಎಂಬ ಶ್ರೀಮಂತನು ಅಂದಿನ ದಿನಗಳಲ್ಲಿ ಆರು ಲಕ್ಷರೂಪಾಯಿಯ ವೆಚ್ಚದಲ್ಲಿ, ಅಹಮದಾಬಾದಿನಿಂದ ಶತ್ರುಂಜಯ ಪರ್ವತಕ್ಕೆ ಉಚಿತ ತೀರ್ಥಯಾತ್ರೆ ಮಾಡಿಸಿದನು. ಆ ತೀರ್ಥಯಾತ್ರಾ ತಂಡದಲ್ಲಿ ೪೦೦ ಮುನಿಗಳು, ೭೦೦ ಆರ್ಯಿಕೆಯರು, ೧೫,೦೦೦ ಶ್ರಾವಕರು, ೧೩೦೦ ಎತ್ತಿನ ಗಾಡಿಗಳು, ೨೦೦ ದೊಡ್ದ ಬಿಡಾರಗಳು, ೯೦೦ ಚಿಕ್ಕ ಬಿಡಾರಗಳು, ೨೦೦ ಜವಾನರು – ಅಡಿಗೆಯವರು, ೨೦೦ ಕಾವಲುಗಾರರು, ೧೦೦ ಸ್ವಯಂಸೇವಕರು ಇದ್ದರೆಂದ ಮೇಲೆ ಅದರ ಅಗಾಧತೆ ಎಷ್ಟೆಂಬುದನ್ನು ಊಹಿಸಿಕೊಳ್ಳಬಹುದು. ಸಮಣ ಸಮುದಾಯ ಮತ್ತು ಶ್ರಾವಕವರ್ಗ ಸೇರಿ ಹೀಗೆ ಒಟ್ಟಿಗೆ ತೀರ್ಥವಂದನೆಗೆ ತೊಡಗುವುದು ಸಾಮುದಾಯಕ ಶೋಭೆಗೂ ವ್ಯಾಪಕ ಧರ್ಮಪ್ರಭಾವನೆಗೂ ಕಾರಣವಾಗುತ್ತದೆ.
ಕರ್ನಾಟಕದಲ್ಲಿ ಜೈನ ತೀರ್ಥಕ್ಷೇತ್ರಗಳನ್ನು ಕುರಿತು ವಿಸ್ತಾರವಾದ ಅಧ್ಯಯನ ನಡೆದಿಲ್ಲ. ಈ ಪುಟ್ಟ ಸಂಪ್ರಬಂಧದಲ್ಲಿ ಅಂಥದೊಂದು ಅಧ್ಯಯನಕ್ಕೆ ಭೂಮಿಕೆಯಾಗುವ ಸಂಕ್ಷಿಪ್ತರೂಪದ ಪ್ರಯತ್ನ ಮಾಡಿದ್ದೇನೆ; ಕನ್ನಡ ಶಾಸನಗಳಲ್ಲಿ ಸಿಗುವ ‘ತೀರ್ತ್ಥ’ ಗಳನ್ನು ಹುಡುಕಿ ತೆಗೆದು, ಅವುಗಳ ಸಂಬಂಧವಾಗಿ ಅತಿ ಸಂಗ್ರಹವಾದ ಮಾಹಿತಿಗಳನ್ನು ಕೊಟ್ಟಿದ್ದೇನೆ.
೧. ಒಂದು ನಿಸದಿ ಶಾಸನದಲ್ಲಿ ಒಬ್ಬ ‘ತೀರ್ತ್ಥದ ಗೊರವಡಿ’ ಗಳನ್ನು ಸ್ಮರಿಸಲಾಗಿದೆ [ಎ.ಕ. ೨, ೬ (೫) ಕ್ರಿ.ಶ. ೮ನೆಯ ಶ. ಪು. ೬]
೨. ತೀರ್ಥಕ್ಷೇತ್ರದಲ್ಲಿದ್ದ (ಮುಖ್ಯ) ಬಸದಿಗೆ ‘ತೀರ್ತ್ಥದ ಬಸದಿ’ ಎಂದು ಹೇಳಿದೆ [ ೧. ಸೌ ೧೧.೧೫. ೫೯೮ ೧೨ ನೆಯ ಶ. ತಮ್ಮಧಡ್ಡಿ (ಬಿಜಾಪುರ ಜಿ / ಮುದ್ದೇಬಿಹಾಳ ತಾ). ಪು. ೩೯೦] ೨. ಎ.ಕ. ೨, ೫೨೦ (೪೮೪) ಮತ್ತು ೫೨೧ (೪೮೫) ೧೧ನೆಯ ಶ. ]
೩. ಶ್ರೀಮತ್ ಪಟ್ಟಣಸ್ವಾಮಿ ನೊಕ್ಕಯ್ಯ ಸೆಟ್ಟಿಯನ್ನು ‘ಜಂಗಮತೀರ್ತ್ಥ’ ವೆಂದು ಪ್ರಶಂಸಿಸಲಾಗಿದೆ [ಎ.ಕ. ೮, ನಗರ ೫೭. ೧೦೭೭. ಹೊಂಬುಜ – (ಶಿವಮೊಗ್ಗ ಜಿ / ನಗರ ತಾ) ಪು. ೩೮೫. ಸಾಲು : ೨೨-೩೧] ನೋಡಿ : ನಾಗರಾಜಯ್ಯ, ಹಂಪ.; ಸಾಂತರರು – ಒಂದು ಅಧ್ಯಯನ, ೧೯೯೭
೪. ತೀರ್ಥಕ್ಷೇತ್ರಗಳಿಗೆ ಮಾಡುವ ವಂದನೆ ತೀರ್ಥವಂದನೆ. ಒಬ್ಬ ಶ್ರಾವಕನು ತೀರ್ಥವನ್ನು ವಂದಿಸಿದ ಸಂಗತಿಯನ್ನು ಒಂದು ಶಾಸನ ದಾಖಲಿಸಿದೆ [ಎ.ಕ. ೧೧ (೧೯೭೩) ೫(೪) ೧೦ ಶ. ಪು. ೬ ಸಾಲು : ೧-೨] ಮಲ್ಲಿಸೇನ ಭಟಾರರ ಗುಡ್ದಂ ಚಱೆಙ್ಗಯ್ಯಂ ತೀರ್ತ್ಥಮಂ ಬಂದಿಸಿದಂ.
೫. ಪ್ರಾಚೀನ ಹಾಗೂ ಈ ಭಾಗದ ಮೂಲ ತೀರ್ಥ (ಪುಣ್ಯ) ಕ್ಷೇತ್ರವೆಂಬ ಅರ್ಥದಲ್ಲಿ ‘ಆದಿತೀರ್ತ್ಥ’ ಎಂದು ಹೇಳಲಾಗಿದೆ.
ಕೆಲ್ಲಂಗೆಱಿಯ ತೀರ್ಥವನ್ನೂ [ಎ.ಕ. ೨, ೪೭೬ (೩೪೫) ೧೧೫೯. ಪು. ೨೮೯ ಸಾಲು : ೪೫] ಕೊಪಣ ತೀರ್ಥವನ್ನೂ [ಅದೇ : ೫೩೨ (೨೮೪) ೧೨ ಶ. ಜಿನನಾಥಪುರ. ಪು. ೩೨೮. ಸಾಲು : ೨೭] ಆದಿ ತೀರ್ಥವೆಂದು ಕರೆಯಲಾಗಿದೆ. ಆದಿಜಿನರಾದ ಆದಿನಾಥ ತೀರ್ಥಂಕರರನ್ನು ‘ಆದಿತೀರ್ತ್ಥ’ ವೆಂದು ಕರೆಯುವುದುಂಟು. i. ಈ ಭವಕ್ಕೆಂಟನೆಯ ಭವದೊಳ್ ಭರತದೊಳ್ ನೀನಾದಿ ತೀರ್ಥ ಪ್ರವರ್ತಕನಾದಂದೀ ಶ್ರೀಮತಿ ಪ್ರವರ್ತಕಂ ಶ್ರೇಯಾಂಸನಕ್ಕುಂ [ಪಂಪ : ಆದಿಪುರಾಣ ೫-೧೩ವ]
೨.         ಶ್ರೀಮತ್ಪವಿತ್ರಂ + ಅಕಳಕಮನನ್ತ ಕಲ್ಪಂ
ಸ್ವಾಯಂಭವಂ ಸಕಳ ಮಂಗಳಮಾದಿ ತೀರ್ತ್ಥಂ
ನಿತ್ಯೋತ್ಸವಂ ಮಣಿಮಯಂ ನಿಳಯಂ ಜಿನಾನಾಂ
ತ್ರೈಳೋಕ್ಯ ಭೂಷಣಮಹಂ ಶರಣಂ ಪ್ರಪದ್ಯೇ ||
[ಎ.ಕ. ೮-೨, ಸಾಗರ. ೧೫೯. ೧೧೫೯. ಹೆರಕೆರೆ (ಶಿವಮೊಗ್ಗ ಜಿ / ಸಾಗರ ತಾ.) ಪು. ೩೩೧-೩೩]
ಆದಿನಾಥ ತೀರ್ಥಂಕರರ ಬಸದಿ ಇದ್ದ ಸ್ಥಳವೆಂಬ ಕಾರಣಕ್ಕಾಗಿ ‘ಆದಿ ತೀರ್ಥ’ ಎಂಬ ಹೆಸರಾಯಿತೆ? ತುಂಬ ಪ್ರಾಚೀನವಾದ ತೀರ್ಥವೆಂಬ ಅರ್ಥದಲ್ಲಿ ಈ ಶಬ್ದ ಪ್ರಯೋಗವಾಯಿತೆ? ಎಂಬುದು ಚಿಂತನೀಯವಾದುದು. ಮಹಾತೀರ್ತ್ಥ’ ಎಂಬ ಇನ್ನೊಂದು ಶಬ್ದವೂ ಇರುವುದರಿಂದ ಅದು ಈ ಪದದ ಅರ್ಥ ಪ್ರತೀತಿಗೆ ಬೆಳಕು ಬೀರಬಹುದು. ಇದರ ಸಂಬಂಧವಾದ ಉಲ್ಲೇಖ : ಪ್ರಿಯದಿನ್ದಂ ಹುಳ್ಳ ಸೇನಾಪತಿ ಕೊಪಣ ಮಹಾತೀರ್ಥದೊಳ್ ಬಹು ಕನಕಮನಾ ಕ್ಷೇತ್ರಜರ್ಗಿತ್ತು [ಎ.ಕ. ೨, ೪೭೬ (೩೪೫) ೧೧೫೯. ಪು. ೨೮೯]. ಈ ಬಗ್ಗೆ ವಿವರವಾದ ಚರ್ಚೆಯನ್ನು ಮತ್ತೆ ಕೆಲ್ಲಂಗೆೞಿ ತೀರ್ತ್ಥ ಕುರಿತ ವಿವೇಚನೆಯ ಕಕ್ಷೆಯಲ್ಲಿ ನೋಡಬಹುದು.
೬. ಬಿಜಾಪುರ ಜಿಲ್ಲೆ ಬಾಗೇವಾಡಿ ತಾಲೂಕು ಇಂಗಳೇಶ್ವರ ತೀರ್ತ್ಥವೂ ಇಂಗಳೇಶ್ವರ ಬಳಿಯೂ ಜೈನ ಪರಂಪರೆಯಲ್ಲಿ ವಿಶೇಷ ಸ್ಥಾನ ಪಡೆದಿದೆ.
ಸ್ವಸ್ತಿ ಶ್ರೀಮದಿಂಗಳೇಶ್ವರದ ತೀರ್ತ್ಥದ ಬಸದಿಯಾ
ಚಾರ್ಯ್ಯರು ದೇವಚಂದ್ರ ಭಟ್ಟಾರಕ ದೇವರ
ಗುಡ್ಡ ಬಮ್ಮ ಗಾವುಣ್ಡನ ಪುತ್ರ ಭೋಗಗಾವುಣ್ದನ ನಿಷಿದಿ
[ಸೌ.ಇ.ಇ. ೨, ೧೫. ೫೯೮.೧೨ ಶ. ತಮ್ಮಧಡ್ಡಿ (ಬಿಜಾಪುರ ಜಿ/ ಮುದ್ದೇಬಿಹಾಳ ತಾ) ಪು. ೩೯೧] ಈ ಶಾಸನೋಕ್ತ ದೇವಚಂದ್ರ ಭಟ್ಟಾರಕರು, ಚಾಳುಕ್ಯ ತ್ರೈಳೋಕ್ಯಮಲ್ಲ ಒಂದನೆಯ ಸೋಮೇಶ್ವರ ಚಕ್ರಿಯ ಮಗನಾದ ‘ವಿಷ್ಣುವರ್ಧನ-ವಿಜಯಾದಿತ್ಯ- ಕೀರ್ತಿವರ್ಮ’ನ ಗುರುಗಳೆಂಬುದು ವಿಶೇಷ ಗಮನಿಕೆಗೆ ಅರ್ಹವಾದ ಚಾರಿತ್ರಿಕ ಮಹತ್ವದ ಉಲ್ಲೇಖ. [ನಾಗರಾಜಯ್ಯ, ಹಂಪ : ವಿಷ್ಣುವರ್ಧನ – ವಿಜಯಾದಿತ್ಯ – ಕೀರ್ತಿವರ್ಮ: ೧೯೯೬] ಕಲ್ಯಾಣ ಚಾಳುಕ್ಯರ ಆಳ್ವಿಕೆಯಲ್ಲಿ ಪ್ರಸಿದ್ಧ ಜೈನ ಕೇಂದ್ರ ಶಾಸನ ಹಾಗೂ ತೀರ್ಥ ಸ್ಥಳವಾಗಿದ್ದ ಇಂಗಳೇಶ್ವರ ತೀರ್ತ್ಥದ ವಿಚಾರವಾಗಿ ಇನ್ನೂ ಕೆಲವು ಮಾಹಿತಿಗಳು ಉಪಲಬ್ಧವಾಗಿವೆ. ಇಂಗಳಿಗೆಯ (ಗುಲ್ಬರ್ಗ ಜಿ / ಬಸದಿಗಳಲ್ಲಿ ಒಂದನ್ನು ವಾಳುಕ್ಯರ ಆರನೆ ವಿಕ್ರಮಾದಿತ್ಯನ ರಾಣಿ (ಕಲಚುರಿ) ಜಾಕಲದೇವಿಯು ಕ್ರಿ.ಶ. ೧೦೯೪ ರಲ್ಲಿ ಕಟ್ಟಿಸಿದಳು [ಎ.ಆರ್.ಐ.ಇ. ೧೯೬೦. ಬಿ.-೪೪೧. : ಜೆಎಸ್ಐ (೧೯೫೭). ಪು. ೨೩೬ – ೩೯. ೧೦೯೫] ಇಂಗಳೇಶ್ವರ ತೀರ್ಥ ಬಳಿ ಸಂಬಂಧವಾಗಿ ಪರಿಶೀಲಿಸಬೇಕಾದ ಶಾಸನಗಳು : ಸೌ.ಇ.ಇ. ೧೫, ೫೪೪.೧೧೬೦; ಅದೇ ೫೫೦. ೧೧೯೪.: ಅದೇ ೬೦೫. ೧೨೧೨: ಅದೇ ೬೦೬. ೧೨೧೫: ಎ.ಕ.೭, ನಾಮಂ ೭೨.೧೧೮೩ ಅಳೀಸಂದ್ರ: ಎ.ಕ.೪, ಪಿರಿಯಪಟ್ಟಣ ೧೨೫.೧೩೧೫. ರಾವಂದೂರು : ಎ.ಕ. ೧೧೧. ನಂಜನಗೂಡು ೧೩೭೨. ಹುಲ್ಲಳ್ಳಿ – ಇತ್ಯಾದಿ.
೭. ಮಂಡ್ಯ ಜಿಲ್ಲೆ ನಾಗಮಂಗಲ ತಾಲ್ಲೂಕು ಕಂಬದಹಳ್ಳಿ ತೀರ್ತ್ಥವು ಬಿಂಡಿಗೆನವಿಲೆ ತೀರ್ತ್ಥದ ಒಂದು ಭಾಗವಾಗಿತ್ತು. ಇಲ್ಲಿ ಏಳು ಬಸದಿಗಳಿದ್ದುವು : ಅವುಗಳಲ್ಲಿ ಕೆಲವು ಪೂರ್ಣವಾಗಿ ಹಾಳಾಗಿವೆ. ಪಂಚಕೂಟ ಬಸದಿ, ಬೆಟ್ಟದ ಚಂದ್ರಪ್ಪಭಸ್ವಾಮಿ [ಎ.ಕ. (೧೯೭೯) ನಾಮಂ. ೩೭ (೧೪ ನಾಮಂ ೧೩೪) ಪು. ೨೪] ಶಾನ್ತಿನಾಥ ದೇವರ ಬಸದಿ [ಅದೇ : ನಾಮಂ. ೩೦ (೧೪ ನಾಮಂ. ೧೩೦) ಪು. ೧೯] ಮೊದಲಾದ ಮಾಹಿತಿಗಳು ಸಿಗುತ್ತವೆ. ಕಂಬದಹಳ್ಳಿ ತೀರ್ತ್ಥವು ಹಸುನೋಗೆ ಮಠಕ್ಕೆ ಪ್ರತಿಬದ್ಧವಾಗಿದ್ದಂತೆ ಒಂದು ಶಾಸನದಲ್ಲಿ [ಅದೇ : ನಾಮಂ. ೨೬ (೪ ನಾಮಂ ೨೦) ೧೧೬೮. ಕಂಬದಹಳ್ಳಿ ಪು. ೧೭ ಸಾಲು : ೨] ಜತೆಗೆ ಇದು ಚಂಗಳ್ವಾರಿಗೂ (ಚಂಗಿಕುಳ) ಆರಾಧ್ಯವೆನಿಸಿತ್ತು [ಅದೇ : ನಾಮಂ ೨೯. (೧೪ ನಾಮಂ ೧೨೯) ೧೧೭೪. ಕಂಬದಹಳ್ಳಿ ಪು. ೧೮] ಆದರೆ ಮುಂದಿನ ಶತಮಾನದಲ್ಲಿ ಕಂಬದಹಳ್ಳಿ ತೀರ್ತ್ಥಕ್ಕೆ ಎಕ್ಕೋಟಿಜಿನಾಲಯ ವೆಂದು ಮರುಹೆಸರು ದೊರೆತು, ಆ ಕಾಲ ಘಟ್ಟದ ಮತೀಯ ಸಂಘರ್ಷಗಳು ತಲುಪಿದ ನೆಲೆಯನ್ನು ತೋರಿಸುತ್ತದೆ: ಮೂಲ ಸಂಘ ದೇಸಿಗ ಗಣ ಪುಸ್ತಕಗಚ್ಛದ ಕಂಬದ ಹಳ್ಳಿಯ ತೀರ್ತ್ಥವ ಎಕ್ಕೋಟಿ ಜಿನಾಲಯವೆಂದು ಹೆಸರುಂ ಭೇರೀ ಪಂಚಮಹಾಶಬ್ದವಂ ಎಕ್ಕೋಟಿ ಮಹಾರುದ್ರರಿಳ್ದು ಕೊಟ್ಟರು ಅದನಾಗದೆಂದವಂ ಶಿವದ್ರೋಹಿ [ಅದೇ ನಾಮಂ. ೩೧ (೧೪ ನಾಮಂ ೧೩೧) ೧೩ ಶ. ಕಂಬದಹಳ್ಳಿ ಪು. ೧೯ ಸಾಲು : ೨].
೮. ಕದಸತವಾದಿ ತೀರ್ತ್ಥ – ಕಳಸತವಾದಿ ತೀರ್ತ್ಥ ಕುರಿತು ಎರಡು ಶಾಸನ ಪ್ರಯೋಗಗಳು ಸಿಗುತ್ತವೆ. ಇವರೆಡು ರೂಪಗಳೂ ಒಂದೇ ಊರಿನ ಭಿನ್ನನಾಮ ರೂಪಗಳೆಂಬುದು ನಿಶ್ಚಯ. ಕಡ (ಳ) ಸತವಾದಿಯು ಶ್ರವಣ ಬೆಳುಗೊಳದ ನೆರೆಹೊರೆಯ ಗ್ರಾಮ. ಹನ್ನೊಂದನೆಯ ಶತಮಾನಕ್ಕೆ ಸೇರಿದ ಎರಡು ದಾನ ಶಾಸನಗಳಲ್ಲಿ ಈ ತೀರ್ತ್ಥದ ಪ್ರಸ್ತಾಪ ಬಂದಿದೆ.
ಅ. ಶ್ರೀ ಮದ್ದೇವಣ್ಣನ್ದಿ ಭಟ್ಟಾರಕರ ಗುಡ್ಡಿ ಮಾಳಬ್ಬೆ ಕಡಸತವಾದಿಯ ತೀರ್ತ್ಥದ ಬಸದಿಗೆ ಕೊಟ್ಟಳ್
[ಎ.ಕ. ೨, (೧೯೭೩) ೫೨೦ (೪೮೪) ೧೧ ಶ. ಪು. ೩೨೨]
ಆ. ಶ್ರೀಮತ್ ಕಣ್ನಬೆ ಕನ್ತಿಯರು ಕಳಸತವಾದಿಯ ತೀತ್ಥದಬಸದಿಗೆ ಕೊಟ್ಟರ್ [ಅದೇ : ೫೨೧ (೪೮೫) ೧೧. ಶ.] ದಾನಗಳನ್ನು ಕೊಟ್ಟ ಇಬ್ಬರೂ ಮಹಿಳೆಯರು. ಅವರಲ್ಲಿ ಒಬ್ಬಾಕೆ ಶ್ರಾವಕಿ (ಗೃಹಿಣಿ), ಇನ್ನೊಬ್ಬಾಕೆ ಆರ್ಯಿಕೆ (ಕಂತಿ, ಸನ್ಯಾಸಿನಿ), ಇಬ್ಬರೂ ದಾನಕೊಟ್ಟದ್ದು ಒಂದೊಂದು ಜಿನ ಬಿಂಬಗಳನ್ನು. ದಾನವಾಗಿ ಕೊಟ್ಟ ಪಂಚಲೋಹದ ಜಿನಬಿಂಬಗಳ ಪಾದ ಪೀಠದ ಹಿಂಬದಿಯಲ್ಲಿ ಈ ಎರಡೆರಡು ಸಾಲಿನ ಶಾಸನ ಬರೆಹದ ಒಕ್ಕಣೆಯಿದೆ. ಈ ಶಾಸನೋಕ್ತ ವ್ಯಕ್ತಿಗಳ ಇತಿವೃತ್ತವನ್ನು ಶಾಸನಗಳಲ್ಲಿ ಸಿಗುವ ಮಾಹಿತಿಯಿಂದ ಗುರುತಿಸಬಹುದೆ ಎಂದು ಪರಿಶೀಲಿಸಿದ್ದೇನೆ.
೧. ಒಬ್ಬ ಕಣ್ನಬ್ಬರಸಿಯ ಮತ್ತು ಆಕೆಯ ಮೌವರು ತಮ್ಮಂದಿರುಗಳಾದ ಚಾಮಯ್ಯ ದಮ್ಮಡಯ್ಯ ನಾಗವರ್ಮ್ಮರು ಬೆಳುಗೊಳಕ್ಕೆ ಬಂದು ದೇವರಿಗೆ ವಂದನೆ ಮಾಡಿದರೆಂದು, ಚಿಕ್ಕಬೆಟ್ಟದ ಮೇಲೆ ಲಕ್ಕಿದೊಣೆಯ ಪಶ್ಚಿಮಕ್ಕೆ, ಬಂಡೆಯ ಮೇಲೆ ಕೆತ್ತಲಾಗಿರುವ ಹತ್ತನೆಯ ಶತಮಾನದ ಶಾಸನ ಹೇಳುತ್ತದೆ. [ಅದೇ : ೨೪೧ (೪೬೬) ಪು. ೧೫೧] ನಾಮಸಾದೃಶ್ಯ ಹಾಗೂ ಕಾಲದ ಹೊಂದಾಣಿಕೆ ಅಷ್ಟರಿಂದಲೇ ಕಣ್ಣಬ್ಬರಿಸಿಯೂ ಕಣ್ನಬೆ ಕಂತಿಯೂ ಅಭಿನ್ನರೆಂದು ಸ್ಥಾಪಿಸುವದು ಕಷ್ಟ. ಅಂದರೆ ಕಣ್ನಬ್ಬರಸಿಯು ಬೆಳುಗೊಳಕ್ಕೆ ತೀರ್ತ್ಥವಂದನೆಗೆ ಬಂದು, ದೀಕ್ಷೆ ಹೊಂದಿ ಕಣ್ನಬ್ಬಕಂತಿ ಆಗಿರಬಹುದೆಂದು ಊಹಿಸಲು ಅವಕಾಶವಂತೂ ಇದೆ.
೨. ಮಾಳಬ್ಬೆ ಶ್ರಾವಕಿಯ ಗುರುಗಳಾದ ದೇವಣಂದಿ ಭಟ್ಟಾರಕರೂ (ಶ್ರಬೆ) ಚಿಕ್ಕ ಬೆಟ್ಟದ ಮೇಲಿನ ಪಾರ್ಶ್ವನಾಥ ಬಸದಿಯ ಬಲಗಡೆ ಬಂಡೆಯ ಮೇಲಿರುವ ೫೨ (೪೯) ನೆಯ ಸಂಖ್ಯೆಯ, ಹತ್ತನೆಯ ಶ.ದ ಸಾಸನೋಕ್ತ ದೇವನಂದಿ ಬಳರರೂ ಒಬ್ಬರೇ ಎಂದು ತೋರುತ್ತದೆ [ ಅದೇ : ೫೨ (೪೯) ೧೦ ಶ. ಪು. ೧೭]
ಕ(ಳ)ಡಸತವಾದಿ ತೀರ್ತ್ಥವು ೧೦ ನೆಯ ಶತಮಾನದಿಂದಲೇ ಪ್ರಸಿದ್ಧವಾಗಿರ ಬೇಕೆಂದು ಭಾವಿಸಲು ಪ್ರತಿಕೂಲವಿಲ್ಲ; ೧೧ನೆಯ ಶತಮಾನದಲ್ಲಿ ಅಲ್ಲಿಯ ತೀರ್ತ್ಥದ ಬಸದಿಗೆ ದಾನಗಳನ್ನು ಕೊಡಬೇಕಾದರೆ ಅದರ ಹಿಂದಿನಿಂದಲೂ ಅದು ಹೆಸರು ಗಳಿಸಿರಬೇಕು.
೯. ಕನಕಗಿರಿಯ ತೀರ್ತ್ಥವು ಹತ್ತನೆಯ ಶತಮಾನದ ಆರಂಭದ ವೇಳೆಗಾಗಲೇನೆ ಕೀರ್ತಿಶಾಲಿಯಾಗಿತ್ತು. ಕನಕಗಿರಿಯ ತೀರ್ತ್ಥದ ಮೇಲಿನ ಬಸದಿಯನ್ನು ಕ್ರಿ.ಶ. ೯೦೯ ರಲ್ಲಿ ಇಮ್ಮಡಿಸಲಾಯಿತೆಂದು ಹೇಳಿದೆ. ಇದರಿಂದ ಇನ್ನೂ ಹಿಂದೆಯೇ, ಪ್ರಾಯಃ ಒಂಬತ್ತನೆಯ ಶಮ್ದ ಆದಿಭಾಗದಲ್ಲಿಯೇ ಇಲ್ಲಿ ಇನ್ನೊಂದು ಬಸದಿ ಇದ್ದಿತೆಂದು ತಿಳಿಯಬಹುದು.
ಮಂಡ್ಯಜಿಲ್ಲೆ ಮದ್ದೂರು ತಾಲ್ಲೂಕು ಕೂಲಿಗೆರೆಯ ಶಾಸನವು ಈ ಕನಕಗಿರಿ ತೀರ್ತ್ಥವನ್ನೂ, ಅದರ ಆಚಾರ್ಯರನ್ನೂ, ಗಂಗರ ಆಳಿಕೆಯನ್ನು, ಮಣಲೆಯರನು ಬಸದಿಯನ್ನು ಕಟ್ಟಿಸಿದನೆಂಬುದನ್ನೂ ಸವಿವರವಾಗಿಯೇ ನಿರೂಪಿಸಿದೆ [ಎ.ಕ. ೭ (೧೯೭೯) ಮದ್ದೂರು ೧೦೦ (೧೧೧ ಮವ ೩೦) ೯೧೬ – ೧೭. ಕೂಲಿಗೆರೆ. ಪು. ೩೧೩] ಗಂಗರ ನೀತಿಮಾರ್ಗ ಪೆರ್ಮಾನಡಿಯ ಆಳಿಕೆಗೆ ಸೇರಿದ ಈ ಶಾಸನೋಕ್ತ ಮಣಲೆಯರನು ಬಸದಿಯನ್ನು ಕನಕಗಿರಿ ತೀರ್ತ್ಥದ ಮೇಗೆ ಮಾಡಿಸಿ, ‘ಅರಸರ ಅಧ್ಯಕ್ಷದೊಳ್’ (ರಾಜ ಸಮ್ಮುಖದಲ್ಲಿ) ತನಗೆ ಅಧಿಕಾರ ದತ್ತವಾಗಿ ಬಂದಿದ್ದ ಅಟ್ಟದೆರೆ, ಕುರುದೆರೆಯೂ ಸೇರಿದಂತೆ ಸಾಮಂತ ತೆರಿಗೆಗಳೆಲ್ಲವನ್ನೂ ಬಸದಿಗೆ ಬಿಟ್ಟುಕೊಟ್ಟನು. ಈ ಬಸದಿಯ ಒಡೆತನ ಇದ್ದ ಕನಕಸೇನ ಭಟಾರರಿಗೆ ಈ ತಿಪ್ಪೆಯೂರ ತೆರಿಗೆ ಸ್ವಾಮ್ಯವನ್ನು ಸಾಮಂತ ಮಣಲೆಯರನು ಬಿಟ್ಟು ಕೊಟ್ಟನು. ಗಂಗರ ಒಂದನೆಯ ಬೂತಗರಾಜನ (ಸು. ೮೭೦) ಮಗನಾದ ಅೞಿಗಂಗನೇ ಆಗ ಆಳುತ್ತಿದ್ದ ನೀತಿಮಾರ್ಗ ಪೆರ್ಮಾನಡಿ ರಾಜ (೯೦೭ – ೨೧). ಸಾಮಂತ ಮಣಲೆಯರನು ಪ್ರಸಿದ್ಧವಾದ ಸಗರಮಣಲೆಯರ ವಂಶಜನಾಗಿದ್ದನು [ನಾಗರಾಜಯ್ಯ, ಡಾ. ಹಂಪ., ‘ಶಾಸನಗಳಲ್ಲಿ ಎರಡು ವಂಶಗಳು’, ಮುಂಬಯಿ ವಿಶ್ವವಿದ್ಯಾಲಯ (೧೯೯೫) ಪು. ೩೯ ರಿಂದ ೭೬.] ಕನಕಗಿರಿ ತೀರ್ತ್ಥವು ತಿಪ್ಪೂರು ತೀರ್ತ್ಥದಲ್ಲಿ ಅಂತರ್ಗತವಾಗಿತ್ತು; ಇದರ ಮುಂದುವರಿದ ಹೆಚ್ಚಿನ ಪರಿಚಯವನ್ನು ಮತ್ತೆ ತಿಪ್ಪೂರು ತೀರ್ಥ ಕುರಿತು ಪರಿಚಯಿಸುವಾಗ ಕೈಗೆತ್ತಿಕೊಳ್ಳಲಾಗುವುದು.
೧೦. ಕಲಕೆೞಿ ತೀರ್ತ್ಥವು ಬಿಜಾಪುರ ಜಿಲ್ಲೆಯ ಸಿಂದಗಾ ತಾಲ್ಲೂಕು ಕಲ್ಕೇರಿಗೆ ಸೇರಿದುದಾಗಿದೆ : ಕಲುಕೆೞಿ ಔಕಲಕೇರಿ-ಕಲ್ಕೇರಿ ಎಂಬ ಕ್ರಮದಲ್ಲಿ ಈ ಸ್ಥಲನಾಮರೂಪದಲ್ಲಿ ಧ್ವನಿಮಾರ್ಪಾಟು ನಡೆದಿದೆ. ಯಾದವ (ಸೇಬಣ) ರಾಜ ಸಿಂಘಣನ ಇಬ್ಬರು ಪ್ಪಧಾನ ಚೂಡಾಮಣಿಗಳೆಂದರೆ, (ಚಿಕ್ಕದೇವನ ಮಕ್ಕಳಾದ) ಮಲ್ಲ (ಮಲ್ಲಿ ಸೆಟ್ಟಿ) ಮತ್ತು ಬೀಚಯ ದಂಡಾಧಿಪ ಸೋದರರು. ಬೀಚಿದೇವ ದಂಡನಾಥ ಚೂಡಾಮಣಿಯು ಸಪ್ತಾಂಗರಾಜ್ಯ ಲಕ್ಷ್ಮೀನಿವಾಸದಂತೆ ಸೆವದಕ್ಷಿಣ ರಾಯ ರಾಜಧಾನಿ ಹುಲಿಗೆಱೆಯ ನೆಲೆ ವೀಡಿನಲ್ಲು ರಾಜ್ಯವಾಳುತ್ತಿದ್ದನು.
ಹ(ಪ)ಗರಟೆಗೆ ನಾಡು ಜಂಬೂದ್ವೀಪಕ್ಕೆ ಹಣೆ, ಅದರಲ್ಲಿ ಕಲುಕೆಱಿ ಪಟ್ಟಣ ತಿಲಕವಾಗಿ ಶೋಭಿಸಿತ್ತು :
ದಮದಿರವಿದು ದಾನದ ತವರ್ಮ್ಮನೆ ಧರ್ಮ್ಮದ ಜನ್ಮಭೂಮಿ ನೀತಿಯ ನಿಜದಾಗರ ಮಹಿಯಾಗರಕುತ್ತಮ ಭಬ್ಯ ಕೋಟಿಯ ಮನ ವೆಚ್ಚುಮಚ್ಚುವೊಲನ್ನೆಂಬನ್ನೆಗಂ ಸೊಗಯಿಪ್ಪುದೀ ಧರಿತ್ರಿಯೊಳತಿ ಶೋಭೆಯಿಂ ಸೊಬಗನಾನ್ತು ಕಲುಕೆಱಿ ಎಂಬ ಪಟ್ಟಣಂ || [ಸೌ.ಇ.ಇ.೨೦, ೨೦೨.೧೨೪೪. ಕಲಕೇರಿ. ಪು. ೨೫೨. ಸಾಲು : ೪೨] ಹೀಗೆ ಕಂಗೊಳಿಸಿದ ದಿಬ್ಯ ತೀರ್ತ್ಥ ಸ್ಥಳವಾದ ಕಲುಕೆರೆಯಲ್ಲಿಗೆ ಕಲಂಅಸೇನ ಭಟ್ಟಾರಕರು ಬಂದರು. ಮೂಲಸಂಘ ಪೊಗರಿಗಚ್ಛದ ಧರ್ಮಸೇನ ತ್ರೈವಿದ್ಯ ದೇವರ ಅಗ್ರಶಿಷ್ಯ ನಿಧಾನರು ಕಮಲಸೇನ ಭಟ್ಟಾರಕ ದೇವರು. ಮಹಾಮಹಿಮವಾದ ಅವರ ಪ್ರಭಾವ ಮತ್ತು ವ್ಯಕ್ತಿತ್ವವನ್ನು ಶಾಸನಕವಿ ಕಂಡರಿಸಿದ್ದಾನೆ:
            ನಾಡೆ ಗುಣ ಬ್ರತಾಭರಣ ಸಯ್ಯಮತುಂಗ ತರಂಗದಿಂದೆ ಕೈ
ಗೂಡಿದ ಸೀಲಫೇನ ಪರಿಪಾಂಡುರ ವ್ರಿತ್ತಿಯನಾನ್ತ ಸೋಭೆಯಿಂ
ನೋಡಿ ತಪೋವಿಳಾಸವತಿಯುಂ ಸಲೆ ಭಾರತಿಯುಂ ಸದಾಜಳ
ಕ್ರೀಡೆಯನಾಡುವರ್ಕಮಳಸೇನನ ಶಾಂತರಸ ಪ್ರವಾಹದೊಳ್ ||
[ಕಮಲಸೇನ ಮುನಿಯ ಶಾಂತತೆಯ ರಸ ಪ್ರವಾಹವಾಗಿತ್ತು, ಅಧಿಕವಾದ ಗುಣಗಳ ವ್ರತ (ಗುಣವ್ರತ)ವೇ ಆಭರಣವಾಗಿ, ಇಂದ್ರಿಯ ನಿಗ್ರಹವೆಂಬ ಮೇಲೆದ್ದ ಅಲೆಗಳಿಂದ ಉಂಟಾದ ಶೀಲ (ಸಚ್ಚಾರಿತ್ರ್ಯ)ವೇ ನೊರೆಯೋ ಎಂಬಂತೆ ಸ್ಫಟಿಕ ಪಾರದರ್ಶಕ ವೃತ್ತಿ (ನಡತೆ)ಯನ್ನು ಹೊಂದಿರುವುದರ ಶೋಭೆಯನ್ನು ಕಂಡ ತಪಸ್ಸೆಂಬ ವಿಳಾಸವತಿಯೂ ಭಾರತಿಯೂ ಕೂಡಿ ಸದಾ ಇಲ್ಲಿ ಜಲಕ್ರೀಡೆಯನ್ನು ಆಡುವರು. ]. ಇಂತಹ ತಪೊಧನರಾದ ಕಮಳಸೇನಭಟ್ಟಾರಕರು ದಿವ್ಯ ತೀರ್ತ್ಥಾಭಿವಂದನಾ ನಿಮಿತ್ತವಾಗಿ ವಿಹಾರಿಸುತ್ತಾ ಈ ಶೋಭಾಯಮಾನವಾದ ಕಲಕೆರೆಯ ದಿಬ್ಯತೀರ್ಥ ಸ್ಥಳಕ್ಕೆ ಆಗಮಿಸಿದರು, ಅಲ್ಲಿನ ಅಶೇಷ ಭವ್ಯಜನ ಚೂಡಾಮಣಿ, ಧರ್ಮರಕ್ಷಾಮಣಿ ಪಾಯಿಸೆಟ್ಟಿಗೆ, ತೀರ್ಥಕ ಪ್ರತಿಷ್ಠೆಯ ಚೈತ್ಯಾಲಯವನ್ನು ಸುಮುಹೂರ್ತದಲ್ಲಿ ನಿರ್ಮಿಸುವಂತೆ ಬೆಸಸಿದರು. ಕಲುಕೆರೆಯ ತೀರ್ತ್ಥದಲ್ಲಿ ನೋಂಪಿಯ ನಿಮಿತ್ತವಾಗಿ ಮಾಡಿಸಿದ ಅನಂತ ತೀರ್ಥದೇವರ ಬಸದಿಯೂ, ಮಲ್ಲಿನಾಥ ಬಸದಿಯೂ, ಮಲ್ಲಿನಾಥ ದಾನಶಾಲೆಯೂ ಹೆಸರುವಾಸಿಯಾಗಿದ್ದುವು. ಪಂಚಮಹಾಶಬ್ದದ ಮರ್ಯಾದೆ ಪಡೆದಿದ್ದುವು. ಅಸಂಖ್ಯಾತ ಜನರು, ಅಮಳ ತಪೋಧನರು ‘ಕಲುಕೆಱಿ ತೀರ್ತ್ಥ’ ವಂದನೆ ಮಾಡಿ ಪೂಜಿಸಿದರು.
೧೧. ಕೞ್ವಪ್ಪು ತೀರ್ತ್ಥವು ಕರ್ನಾಟಕವೇ ಅಲ್ಲದೆ ಇಡೀ ಭಾರತದಲ್ಲಿಯೇ ಪ್ರಾಚೀನ ತಮತೀರ್ತ್ಥಗಳಲ್ಲೊಂದು. ಕ್ರಿ.ಪೂ. ೪-೩ನೆಯ ಶ.ದ. ವೇಳೆಗೆ ಅದರಕೀರ್ತಿ ಆಸೇತು ಹಿಮಾಚಲವಾಗಿತ್ತು. ಅಖಂಡವಾಗಿ ೨ ೧/೨ ಸಾವಿರ ವರ್ಷಗಳ ಧಾರ್ಮಿಕ, ಚಾರಿತ್ರಿಕ, ಸಾಂಸ್ಕೃತಿಕ ಮಹತ್ವವನ್ನು ಗರ್ಭೀಕರಿಸಿ ಇಂದಿಗೂ ವರ್ಧಿಷ್ಣು ಕ್ಷೇತ್ರವಾಗಿರುವ ಶ್ರವಣಬೆಳುಗೊಳವೇ ಕೞ್ಟಪ್ಪು ತೀರ್ತ್ಥ. ಕೞ್ವಪ್ಪು ಎಂದರೆ ಸಾವಿನ (ಸತ್ತವರ) ಗುಡ್ಡ ಎಂದರ್ಥ; ಮೊಹೆಂಜೊದರೊ ಎಂದರೂ ಇದೇ ಅರ್ಥ. ಮರಣವನ್ನು ಮಹಾನವಮಿಯೆಂದು ನಗುತ್ತಾ ಬರಮಾಡಿಕೊಳ್ಳುವ, ಮುಡಿಪುವರ ಸಮಾಧಿಗುಡ್ಡವೇ ಕೞ್ವಪ್ಪು; ಶ್ರಬೆ. ದ ಚಿಕ್ಕಬೆಟ್ಟ. ಎಲ್ಲೆಲ್ಲಿಂದಲೊ ದೂರದ ಊರುಗಳಿಂದ ಸಮಾಧಿಗಾಗಿಯೇ ಬಂದು ಮುಡಿಪಿದ ಮುನಿಗಳ, ಹಾಗೂ ಕಂತಿಯರ ಕಥೆ ಹೇಳುತ್ತವೆ ಇಲ್ಲಿನ ನೂರಾರು ಶಾಸನಗಳು. ೧. ವ್ರತಶೀಲ ನೋಂಪಿಗುಣದಿಂದ, ಸ್ವಾಧ್ಯಾಯ ಸಂಪತ್ತಿನಿಂದ ತಪವೆಸಗಿದ ಸಸಿಮತಿ ಕಂತಿಯರು ಕವ್ವಿಪ್ಪಿನಲ್ಲಿ ನೋನ್ತು ತೀರ್ತ್ಥಗಿರಿ ಮೇಲೆ ಮುಡಿಪಿದರು, [ಎ.ಕ. ೨, (೧೯೭೩). ೮೬(೭೬) ೭ನೆಯ ಶ. ಪು. ೬೭]
೨. ಬೆಟ್ಟದ ವೊಡೆಯನ (ಒಬ್ಬ ಜೈನಯತಿಯ) ಮಗಳು (ಶಿಷ್ಯೆ) ವೈಜಬ್ಬೆ (ಅಬ್ಬೆ, ಅವ್ವೆ = ಕಂತಿ) ಎಂಬಾಕೆಯು ಕವ್ವಿಪ್ಪು ತೀರ್ತ್ಥದಲ್ಲಿ ನೋನ್ತು (= ವ್ರತಮಾಡಿ) ಮುಡಿಪಿದಳು [ಅದೇ : ೭೮ (೬೮) ೧೦ ಶ. ಪು. ೫೫]
೩. ಕಱ್ವಪ್ಪು ತೀರ್ತ್ಥವನ್ನು ವಂದಿಸಿ ತೀರ್ತ್ಥವಂದನೆ ಮಾಡಿದವರು ಹಲವರು. [ಅದೇ : ೫೨ (೪೯) .೧೦ ಶ.ಪು. ೧೭ : ಅದೇ ೪೯(೪೬) ೧೧ ಶ. ಪು. ೧೭]
೪. ಕಾಱ್ವಪ್ಪು ತೀರ್ತ್ಥ [ಅದೇ : ೧೬ (೧೪) ೮ ಶ. ಪು. ೮-೯] ಶ್ರೀ ಕಬ್ಬಪ್ಪುತೀರ್ತ್ಥ [ಅದೇ : ೧೫೬ (೧೨೭) ೧೧೧೫. ಪು. ೯೭. ಸಾಲು: ೧೫೨: ಅದೇ: ೫೬೮ (ಎ.ಕ. ೫. ಚ.ಪ. ೧೪೮) ೧೦೯೪. ಹಳೇ ಬೆಳ್ಗೊಳ. ಪು. ೩೫೧] ಎಂಬ ಬೇರೆ ಶಬ್ದರೂಪಗಳು ಶಾಸನಗಳಲ್ಲಿವೆ.
೫. ಕಱ್ವಪ್ಪುತೀರ್ತ್ಥವೆಂಬುದು ಕಱ್ವಪ್ಪು ಬೆಟ್ಟ [ಅದೇ: ೩೧ (೨೮)]; ಅಂದರೆ ಚಿಕ್ಕ ಬೆಟ್ಟ. ಇದನ್ನು ಸಂಸ್ಕೃತಿಕರಿಸಿ ಕಟವಪ್ರನಲ್ಗಿರಿ [ಅದೇ: ೧೧೩ (೯೮) ೭ ಶ.] ಕಟವಪ್ರಶೈಲ [ಅದೇ: ೮೫ (೭೫) ೭ ಶ.] ರಿಷಿಗಿರಿಶಿಲೆ [ಅದೇ: ೯೪(೮೪) ೭ ಶ.] ಎಂಬ ಅರಿಸಮಾರರೂಪವೂ ಇದೆ. ಪೆರ್ಗಱ್ವಪ್ಪು [ಅದೇ: ೩೮(೩೫) ೮ ಶ.ಪು. ೧೪. ಸಾಲು:೪] ಎಂಬ ಪ್ರಯೋಗವೂ ಸಿಗುತ್ತದೆ.
೬. ಕಱ್ವಪ್ಪು ತೀರ್ತ್ಥವು ಇಡೀ ದೇಶದಲ್ಲಿ ಎಂಥ ಪವಿತ್ರ ಕ್ಷೇತ್ರ ಎಂಬ ಜನ ಮನ್ನಣೆ ಪಡೆದಿತ್ತೆಂದರೆ, ಶಾಸನಗಳ ಅಂತ್ಯದಲ್ಲಿ ಶಾಪಾಶಯ ಪಂಕ್ತಿಗಳ ಪಟ್ಟಿಯಲ್ಲಿ ಸೇರಿಸಲಾಗಿದೆ: ಅಂಥದೊಂದು ಅಪರೂಪದ ಪ್ರಯೋಗವಿದೆ: ಆಯ್ತವರ್ಮ್ಮರಸರ ಮಾಡಿಸಿದೆರಡುನ್ದೇಗುಲಂ ಕೋಗಳಿಯ ಪ್ರಜೆವೆರಸಿ ಮೂಱನೆಯದೇಗುಲಂ ಇದನಱಿದೊಂ ಪ್ರಯಾಗೆಯುವಂ ಕುರುಕ್ಷೇತ್ರವುವಂ ಬಾಣಾರಸಿಯುವಂ ಕಱ್ವಪ್ಪುವಂಸಾಸಿರ ಕವಿಲೆಯುವಂ ಸಾಸಿರ್ಬ್ಬರ್ಪ್ಪಾ ರ್ವ್ವರುವಂ ಸಾಸಿರ್ಬ್ಬರ್ ರಿಷಿಯರುವನ ಱಿದ ಪಾತಕನು ಬ್ರಹ್ಮಾತಿಕಾರನು ಮಕ್ಕುಂ || [ಸೌ.ಇ.ಇ. ೯-೧, ೭೭.೯೯೨. ಕೋಗಳಿ (ಬಳ್ಳಾರಿಜಿ / ಹಡಗಲಿತಾ) ಪು. ೪೯.]
೧೨. ಕಾರ್ತಿಕಸ್ವಾಮಿ ತೀರ್ತ್ಥ:ಕೃತ್ತಿಕಾ ಪುರದ ಅಗ್ನಿರಾಜನು ತನ್ನ ಮಗಳು ಕೃತ್ತಿಕೆಯನ್ನು ಮದುವೆಯಾದನು; ಅವರಿಗೆ ಸ್ವಾಮಿಕಾರ್ತಿಕ ಎಂಬ ಮಗ ಮತ್ತು ವೀರ ಶ್ರೀ ಎಂಬ ಮಗಳು. ವೀರಶ್ರೀಯ ಪತಿ ಕೋಗಳಿಯರಾಜನಾದ ಕ್ರೌಂಚ. ಸ್ವಾಮಿಕಾರ್ತಿಕನು ದೀಕ್ಷೆ ಹೊಂದಿ ಭಿಕ್ಷೆಗೆ ಬಂದಾಗ ವೀರಶ್ರೀಯು ಮುನಿಯನ್ನು ಆಹಾರ ಸ್ವೀಕರಿಸಲು ಬೇಡಿದಳು. ಇದನ್ನು ದೂರದಿಂದ ನೋಡಿದ ಗಂಡ ಕ್ರೌಂಚನ್ನು ತಪ್ಪಾಗಿ ತಿಳಿದನು. ಕಾರ್ತ್ತಿಕ ಋಷಿಗೆ ಆಯುಧದಿಂದ ಹೊಡೆದನು. ವ್ಯಂತರ ದೇವತೆ ನವಿಲು ರೂಪದಿಂದ ಬಂದು, ಋಷಿಯನ್ನು ಎತ್ತಿಕೊಂಡು, ಕೋಗಳಿಯ ಮೂಡಣದೆಸೆಯ ಬೆಟ್ಟದ ಕೊಳದ ತಡಿಯಲ್ಲಿ ಇಳಿಸಿತು. ಋಷಿ ಅಲ್ಲಿ ಮುಡಿಪಿದರು. ತಂಗಿ ವೀರಶ್ರೀ ಅಲ್ಲೊಂದು ಬಸದಿ ಮಾಡಿಸಿದಳು. ಆ ಸ್ಥಳ ಕಾರ್ತ್ತಿಕಸ್ವಾಮಿ ತೀರ್ಥಮಾಯ್ತು [ಭ್ರಾಜಿಷ್ಣು, ‘ವಡ್ಡಾರಾಧನೆ’,(ಸಂ) ನಾಗರಾಜಯ್ಯ, ಡಾ. ಹಂಪ., ಬೆಂಗಳೂರು ವಿಶ್ವ ವಿದ್ಯಾಲಯ (೧೯೯೩)]
ಇದು ಸು. ಕ್ರಿ.ಶ. ೮೦೦ ರಲ್ಲಿ ರಚಿತವಾದ ಭ್ರಾಜಿಷ್ಣುವಿನ ‘ಆರಾಧಾನಾ ಕರ್ಣಾಟ ಟೀಕಾ’ (ವಡ್ಡಾರಾಧನೆ) ಕೃತಿಯಲ್ಲಿ ಬರುವ ನಿರೂಪಣೆ. ಈ ಕಾರ್ತಿಕ ಸ್ವಾಮಿ ತೀರ್ತ್ಥವೇ ಇಂದಿನ ಬಳ್ಳಾರಿ ಜಿಲ್ಲೆ, ಹೊಸಪೇಟೆ ತಾಲ್ಲೂಕು ಸಂಡೂರಿನ ಹತ್ತಿರವಿರುವ ಸ್ವಾಮಿ ಕಾರ್ತಿಕ ಬೆಟ್ಟ. ಇದು ಪ್ರಾಚೀನ ಜೈನ ತೀರ್ತ್ಥವಾಗಿದ್ದು ೧೨-೧೩ ನೆಯ ಶತಮಾನದಿಂದೀಚೆಗೆ ಅಜೈನ ಕ್ಷೇತ್ರವಾಗಿದೆ. ಈಗಿಲ್ಲಿ ಬಸದಿಯಿದ್ದ ಕುರುಹುಗಳೆಲ್ಲ ನಾಶವಾಗಿದೆ.
೧೩. ಕುರುಳಿಯ ತೀರ್ತ್ಥವು ೧೦-೧೧ ನೆಯ ಶತಮಾನದ ವೇಳೆಗೆ ಕೀರ್ತಿವಡೆದಿತ್ತು. ಗಂಗರು ಶಿವಮೊಗ್ಗ ಸಮೀಪ ಮಂಡಲಿ ತೀರ್ತ್ಥವನ್ನು ಸ್ಥಾಪಿಸಿದ್ದು ಕ್ರಿ.ಶ. ೪-೫ ನೆಯ ಶ. ದಲ್ಲಿ. ಅದೇ ಸರಿಸುಮಾರಿನಲ್ಲಿ ಈ ಕುರುಳಿಯ ತೀರ್ತ್ಥದಲು ಗಂಗಜಿನಾಲಯ ಮಂ ಮಾಡಿದರು. [ಎ.ಕ. ೭-೧ (೧೯೦೨) ಶೀಮೊಗ್ಗ ೬೪. ೧೦೬೭ ಮತ್ತು ೧೧೧೨. ಪುರಲೆಗ್ರಾಮ (ಶಿವಮೊಗ್ಗ ಜಿ / ತಾ) ಪು. 63-69] ಅನಂತರ ಅದೇ ಗಂಗ ವಂಶಜರು ೧೧-೧೨ ನೆಯ ಶತಮಾನದಲ್ಲೂ ನವೀಕರಿಸುತ್ತ ಪಡಿಸಲಿಸುತ್ತ ಬಂದರು. ಸತ್ಯಗಂಗದೇವನು ಎಡೆಹಳ್ಳಿಯ ನೆಲೆವೀಡಿನೊಳಗೆ ಸುಖದಿಂದ ರಾಜ್ಯವಾಳುತ್ತ ಅಲ್ಲಿ ‘ಕುರುಳಿಯ ತೀರ್ತ್ಥದಲು ಗಂಗಜಿನಾಲಯಮಂ ಮಾಡಿ’, ೧೧೩೨ ರಲ್ಲಿ ತನ್ನ ಧರ್ಮ ಗುರುಗಳಾದ ಶ್ರೀಮಾಧವಚಂದ್ರರ ಕಾಲುತೊಳೆದು ದತ್ತಿಬಿಟ್ಟನು. ಮತ್ತೆ ಮಹಾ ಮಂಡಳೇಶ್ವರ ಗಂಗಹೆರ್ಮಾಡಿ ಹಾಗೂ ಇತರರು ಅರಸರ ಸನ್ನಿಧಿಯಲ್ಲಿ ಬಾಳಚಂದ್ರದೇವರಿಗೆ ಧಾರಾಪೂರ್ವಕ ಮಾಡಿಬಿಟ್ಟರು. ಅಲ್ಲದೆ ಸನ್ನಿಧಿಯಲ್ಲಿ ಚಂದಿಮಯ್ಯನು ಕುರುಳಿಯ ತನ್ನ ಗೌಡಿಕೆಯನ್ನು ಕಲಿಯರ ಮಲ್ಲಿಸೆಟ್ಟಿ ‘ಮಾಱಂಕೊಂಡು’ ದಾನ ಮಾಡಿದನು [ಅದೇ: ಶಿವಮೊಗ್ಗ ೬೪. ಪು. ೬೯]
೧೪. ಕೆಲ್ಲಂಗೆಱಿ ತೀರ್ತ್ಥ: ಗಂಗವಾಡಿಯ ಎಲ್ಲೆಯೊಳಗಿದ್ದ ಪ್ರಾಚೀನವೂ ಪ್ರಸಿದ್ಧವೂ ಆದ ಕೆಲ್ಲಂಗೆಱಿ ತೀರ್ತ್ಥವನ್ನು ಕುರಿತು ಸಾಕಷ್ಟು ಮಾಹಿತಿಯು ಶಾಸನಗಳಲ್ಲಿ ಉಪಲಬ್ಧವಿದೆ. ಹಾಸನ ಜಿಲ್ಲೆ ಬೇಲೂರು ತಾಲ್ಲೂಕು ಹಳೆಯ ಬೀಡಿನ ಪರಿಸರವೇ ಕೆಲ್ಲಂಗೆರೆಯ ಆದಿತೀರ್ಥ. ಇದನ್ನು ಆದಿತೀರ್ಥವೆಂದು ಕರೆದಿರುವುದು ಇದರ ಪುರಾತನೆಯನ್ನೂ ಪ್ರಾಮುಖ್ಯವನ್ನೂ ಹೇಳುತ್ತದೆ. ಕೆಲ್ಲಂಗೆರೆ ತೀರ್ಥವು ಮೊದಲು (ಹಿಂದೆಯೇ) ಗಂಗರಿಂದ ನಿರ್ಮಿತವಾಗಿತ್ತು ಗಂಗರು ನಂದಗಿರಿ, ಕುವಳಾಲಪುರ, ಶ್ರೀಪುರ, ತಿಪ್ಪೂರು, ಕುರುಳಿ, ಮಂಡಳಿ, ಕೆಲ್ಲಂಗೆರೆ – ಇಲ್ಲೆಲ್ಲಾ ‘ತೀರ್ತ್ಥ’ ಗಳನ್ನು (ಬಸದಿ) ನಿರ್ಮಿಸುತ್ತ ಈ ಎಡೆಗಳನ್ನು ತೀರ್ತ್ಥವಾಗಿಸಿದ್ದರು. ಆದರೆ ಮುಂದೆ ಕಾಲವಶದಿಂದ ಕೆಲ್ಲಂಗೆರೆ ತೀರ್ಥವು ನಾಮಾವಶೇಷವಾಯಿತು. ಅದನ್ನು ಮತ್ತೆ ಹೊಸದಾಗಿಸಿದವನು ಹೊಯ್ಸಳರ ಹುಳ್ಳದಂಡಾಧಿಪನು [ಎ.ಕ. ೨, ೪೭೬ (೩೪೫) ೧೧೫೯. ಪು. ೨೮೯ – ೯೦ ಸಾಲಿ: ೪೫-೪೬] ಕೆಲ್ಲಂಗೆರೆಯಲ್ಲಿ ಹುಳ್ಳಭಂಡಾರಿಯು ಪಂಚಬಸದಿಗಳನ್ನು ಮಾಡಿಸಿದನು. [ಅದೇ] ಈ ಕೆಲ್ಲಂಗೆರೆಯನ್ನು ಹಲವರು ಹೊಗಳಿದರು [ಎ.ಕ. ೯ (೧೯೯೦) ಬೇ. ೩೮೮ (೫ ಬೇ ೧೨೩) ಕ್ರಿ.ಶ. ೯೫೪. ಬಸ್ತಿಹಳ್ಳಿ (ಹಾಸನಜಿ / ಬೇಲೂರು ತಾ) ಪು. ೩೫೨] ಇಲ್ಲಿದ್ದ ‘ತ್ರಿಕೂಟ ರತ್ನತ್ರಯ’ ಎಂಬ ಹೆಸರಿನ ಶಾಂತಿನಾಥ ದೇವರ ಬಸದಿಗೆ ಇಲ್ಲಿಯೇ ಇದ್ದ ಪಾರ್ಶ್ವದೇವರ ಬಸದಿಯು ಪ್ರತಿಬದ್ಧವಾಗಿತ್ತು. [ಅದೇ:ಬೇ ೩೨೩ (೧೫ ಬೇ ೩೪೩) ಶ. ಹಳೇ ಬೀಡು. ಪು. ೩೦೬] ಕೆಲ್ಲಂಗೆಱಿ ತೀರ್ತ್ಥದ ಚತುಃ ಸ್ಸೀಮೆಯನ್ನು ಸಹ ಶಾಸನ ತಿಳಿಸಿದೆ. [ಅದೇ:ಬೇ ೩೨೧ (೧೫ ಬೇ ೩೪೨) ೧೨೬೫. ಹಳೇಬೀಡು. ಪು. ೨೯೯]. ೧೨ ನೆಯ ಶ. ದಲ್ಲಿ ಕೆಲ್ಲಂಗೆರೆಯು ‘ಶ್ರೀ ಕೊಲ್ಲಾಪುರದ ಶ್ರೀರೂಪ ನಾರಾಯಣ ಬಸದಿಯ ಪ್ರತಿವಿದ್ಧ’ ವಾಗಿದ್ದುದನ್ನು ‘ಶ್ರೀಮನ್ಮಹಾಪ್ರಧಾನಂ ಸರ್ವಾಧಿಕಾರ ಹಿರಿಯ ಭಂಡಾರಿ ಅಭಿನವ ಗಂಗದಂಡನಾಯಕ ಶ್ರೀ ಹುಳ್ಳರಾಜಂ ಪುನರ್ಬ್ಭರಣವಂ ಮಾಡಿ’ಸಿದನು [ಎ.ಕ. ೨, ೭೧ (೬೪) ೧೧೬೩. ಪು. ೩೦. ಸಾಲು: ೧೦೭-೧೧] ಕೆಲ್ಲಂಗೆಱಿ ತೀರ್ತ್ಥವನ್ನು ಕುರಿತು ಅಧ್ಯಯನ ಸಾಮಗ್ರಿ ಸಾಕಷ್ಟಿದೆ.
೧೫. ಕೊಂಡಕುಂದೆಯ ತೀರ್ತ್ಥ : ಕಲ್ಯಾಣಿ ಚಾಳುಕ್ಯ ತ್ರಿಭುವನಮಲ್ಲ ಪೆರ್ಮಾಡಿ ವಿಕ್ರಮಾದಿತ್ಯನು (೧೦೭೬-೧೧೨೭) ಪೊಟ್ಟಲಕೆರೆಯಿಂದ ಆಳುತ್ತಿರುವಾಗ, ಮಹಾ ಮಂಡಲೇಶ್ವರ ಚೋಯಿಮಯ್ಯರಸನು ಸಿಂದವಾಡಿ ಸಾವಿರ ಪ್ರದೇಶವನ್ನು ಬೀಳವ್ರಿತ್ತಿಯಿಂದ ನೋಡಿಕೊಳ್ಳುತ್ತಿದ್ದನು. ಈ ಅವಧಿಯಲ್ಲಿ ನಾಲಿಕಬ್ಬೆ ಎಂಬ ಶ್ರಾವಕಿಯು ತನ್ನ ಭರ್ತಾರನಿಗೆ ಪರೋಕ್ಷ ವಿನಿಯಾರ್ಥವಾಗಿ ಕೊಂಡಕುಂದೆಯ ತೀರ್ಥದಲ್ಲಿ ಚಟ್ಟಜಿನಾಲಯವನ್ನು ೧೦೮೧ ರಲ್ಲಿ ಕಟ್ಟಿಸಿದಳು. ಅದಕ್ಕೆ ಮಹಾಮಂಡಲೇಶ್ವರನೂ ೩೦ ಮತ್ತರು ನೆಲವನ್ನೂ ಹೂವಿನ ತೋಟ ಮತ್ತು ಗಾಣವನ್ನೂ ಎಂಟು ಮನೆಯ ನಿವೇಶವನ್ನೂ ಬಿಟ್ಟುಕೊಟ್ಟನು [ಸೌ.ಇ.ಇ. ೯-೧, ೧೫೦.೧೦೮೧. ಕೊನಕೊಂಡ್ಲ] ನಾಲಿಕಬ್ಬೆಯ ಗಂಡನ ಹೆಸರು ಚಟ್ಟ ಎಂದಿರಬೇಕು. ಬೆರೆ ಶಾಸನಗಳಲ್ಲಿ ಅಂತಹ ಹೆಸರುಗಳಿವೆ. ಉದಾಹರಣೆಗೆ ಚಟ್ಟಗಾವುಂಡ ಎಂಬ ಹೆಸರು ನೇರಿಲಗೆಯ ಶಾಸನದಲ್ಲಿದೆ [ಸೌ.ಇ.ಇ. ೧೮, ೧೫೧.೧೧೪೮]
೧೬. ಕೊಪಣ ಮಹಾತೀರ್ತ್ಥ: ಶ್ರವಣಬೆಳುಗೊಳದಷ್ಟೇ ಪ್ರಾಚೀನ ಜೈನ ಕ್ಷೇತ್ರ ಕೊಪಣ [ಕೊಪ್ಪಳ: ರಾಯಚೂರು ಜಿಲ್ಲೆ] ಶ್ರವಣಬೆಳಗೊಳ ಚಿಕ್ಕ ಬೆಟ್ಟವನ್ನು ಕಱ್ವಪ್ಪು ತೀರ್ತ್ಥವೆಂದೂ, ಕೊಪ್ಪಳದ ಕೊಪಣಗಿರಿಯನ್ನು ಕೊಪಣ ಮಹಾತೀರ್ತ್ಥವೆಂದೂ ಕರೆದಿರುವುದರ ಹಿನ್ನೆಲೆಯನ್ನು ಅರಿಯಬೇಕು. ಕೆಲ್ಲಂಗೇಱಿ ತೀರ್ತ್ಥವನ್ನು ಆದಿತೀರ್ತ್ಥವೆಂದೂ, ಕೊಪಣದ ತೀರ್ತ್ಥವನ್ನು ಮಹಾತೀರ್ತ್ಥವೆಂದೂ ಶಾಸನಗಳು ವಿಶೇಷಣಗಳನ್ನಿತ್ತು ನಿರ್ದೆಶಿಸಿರುವುದು ಇವುಗಳ ಚಾರಿತ್ರಿಕ ಮಹತ್ವವನ್ನು ಮಹಿಮೆಯನ್ನೂ ಮಹಿಮೆಯನ್ನೂ ಪ್ರಾಚೀನತೆಯನ್ನೂ ಧ್ವನಿಸುತ್ತವೆ.
೧. ಕೊಪಣತೀರ್ತ್ಥದಲ್ಲಿ [ಎ.ಕ.೧೧ (೧೯೭೩) ೨೨೦ (೪೭೫) ೧೦ ಶ.] ಹಲವಾರು ಬಸದಿಗಳಿದ್ದುವು [JISI (೧೯೫೭) ನಂ. ೨೯. ಪು. ೩೬೦]. ಕೆಲ್ಲಂಗೆರೆ, ಬಂಕಾಪುರ ಮೊದಲಾದ ಸ್ಥಳಗಳಲ್ಲಿ ಬಸದಿಗಳನ್ನು ಜೀರ್ಣೋದ್ಧಾರಿಸಿದ ಹುಳ್ಳ ಸೇನಾಪತಿ ಕೊಪಣ ಮಹಾತೀರ್ತ್ಥದಲ್ಲಿಯೂ ದಾನಾದಿಗಳಿಂದ ‘ಲೋಕಮೆಲ್ಲಂ ಪೊಗಳೆ’ ಜಿನ ಧರ್ಮಪ್ರಭಾವನೆ ಮಾಡಿದನು [ಎ.ಕ. ೨, ೪೭೬ (೩೪೫) ೧೧೫೯. ಪು. ೨೮೯]
೨. ಏಚಿರಾಜದಂಡನಾಯಕನು ಕೊಪಣಾ(ದ್ರಿ) ತೀರ್ತ್ಥದಲ್ಲೂ ಬೆಳುಗೊಳದಲ್ಲೂ ಇತರ ಎಡೆಗಳಲ್ಲೂ ಹಲವು ಬಸದಿಗಳನ್ನು ಮಾಡಿಸಿದನು; ಕಡೆಗೆ ಆತನು ಸಂನ್ಯಸನ ವಿಧಿಯಿಂದ ಮುಡಿಪಿದನು [ಅದೇ: ೫೩೨ (೩೯೪) ೧೨ ಶ. ಜಿನನಾಥಪುರ. ಪು. ೩೨೮. ಸಾಲು: ೨೭-೨೯]
೩. ಗಂಗವಾಡಿಯು ಕೊಪಣ (ತೀರ್ತ್ಥ)ವಾಯಿತೆ ಎಂಬಂತೆ ಗಂಗಣ ದಂಡನಾಥನು ಜಿನಾಲಯಗಳಿಂದ ತುಂಬಿಸಿದನು [ಎ.ಕ. ೯(೧೯೯೦) ಬೇ ೩೮೯. ೧೧೩೩. ಪು. ೩೫೩-೫೭] ಕೊಪಣದಲ್ಲಿ ನೂರಾರು ಬಸದಿಗಳಿದ್ದುವು.
೪. ರನ್ನನೇ ಮೊದಲಾದ ಕವಿಗಳ ಕಾವ್ಯಗಳೂ, ಹತ್ತಾರು ಶಾಸನಗಳೂ ಕೊಪಣ ತೀರ್ಥವನ್ನು ಪ್ರಶಂಸಿಸಿವೆ.
೫. ಕೊಪಣ ತೀರ್ಥವು ಪ್ರಾರಂಭದಿಂದಲೂ ಯಾಪನೀಯ ಸಂಘದ ಅತ್ಯಂತ ಪ್ರಭಾವೀ ಕೇಂದ್ರವಾಗಿತ್ತು. ೧೩ನೆಯ ಶತಮಾನದ ತರುವಾಯ ಕೊಪಣದ ಜೈನ ದೇವಾಲಯಗಳನ್ನೆಲ್ಲ ಶೈವರೂ, ವೀರಶೈವರೂ ಧ್ವಂಸ ಮಾಡಿದರು.
೬. ೧೯೯೩ ರಲ್ಲಿ ಹೊಸದಾಗಿ ಸುಮಾರು ೬೦ ಜೈನ (ನಿಸದಿ) ಶಾಸನಗಳು ಕೊಪಣದಲ್ಲಿ ದೊರೆತಿವೆ. ಕೊಪಣವು ಎಷ್ಟು ದೊಡ್ಡ ಜೈನ ಕ್ಷೇತ್ರವಾಗಿತ್ತೆಂಬುದಕ್ಕೆ ಸಾಕ್ಷಿಯಾಗಿವೆ.
೧೭. ಕೋಗಳಿ ತೀರ್ತ್ಥ (ಬಳ್ಳಾರಿ ಜಿ / ಹಡಗಲಿ ತಾ): ಶಾಸನಗಳಲ್ಲಿ ‘ಕೊಗಳಿ – ೫೦೦ನಾಡು’ ಎಂಬುದು ಪ್ರಸಿದ್ಧ ಆಡಳಿತ ವಿಭಾಗ; ಪ್ರಸಿದ್ಧನಗರ; ಜೈನರ ದೊಡ್ಡಕೇಂದ್ರ, ತೀರ್ತ್ಥಸ್ಥಳ. ‘ನೊಳಂಬವಾಡಿ ಮೂವತ್ತೆರಡು ಸಾವಿರ’ ದಲ್ಲಿ ವಿಲೀನವಾಗಿದ್ದ ಕೋಗಳಿಯು ಗಂಗರು, ರಾಷ್ಟ್ರಕೂಟರು, ಚಾಳುಕ್ಯರು ಮತ್ತು ಹೊಯ್ಸಳರ ಆಡಳಿತಗಳಲ್ಲಿ ಉದ್ದಕ್ಕೂ ಜೈನರ ಸಾಂಸ್ಕೃತಿಕ ಹಿರಿಮೆಯನ್ನು ಸಾರುತ್ತ ಬಂದ ಕೋಗಳಿತೀರ್ತ್ಥವನ್ನು ಕುರಿತು ಸುಮಾರು ೨೫ ಶಾಸನಗಳಲ್ಲಿ ವಿಪುಲವಾದ ಅಂಕಿ ಅಂಶಗಳು ಸಿಗುತ್ತವೆ:
೧. ಸೌ.ಇ.ಇ. ೧, ಶಾಸನ ಸಂಖ್ಯೆ ೧೮೯, ೧೯೩, ೧೯೫, ೨೧೫, ೨೩೪, ೨೪೫, ೨೬೫, ೨೬೭, ೨೭೩
೨. ಸೌ.ಇ.ಇ. ೯-೧, ೧೧೭, ೧೪೧, ೩೬೮ ಮೊದಲಾದ ಶಾಸನಗಳು
೩. ಬಾ.ಕ.ಇ. ೧-೧, ೨೨. ಕ್ರಿ.ಶ. ೮೯೭.
೪. ಕೋಗಳಿಯು ಬಸದಿಗಳ ಆರವೆಯಾಗಿತ್ತು ಇಲ್ಲಿನ ಒಂದು ಬಸದಿಯನ್ನು ಗಂಗರ ದುರ್ವಿನೀತ ರಾಜನು ಕಟ್ಟಿಸಿದ್ದು ಅದನ್ನು ೧೦೫೫ ರಲ್ಲಿ ಇಂದ್ರಕೀರ್ತಿಮುನಿ ಖಣ್ಡ ಸ್ಪುಟಿತವಾಗಿಸಿ ಜೀರ್ಣ್ನೋದ್ಧರಿಸಿದರು. [ಸೌ.ಇ.ಇ. ೯-೧, ೧೧೭.೧೦೫೫. ಕೊಗಳಿ. ಪು. ೯೨. ಸಾಲು:೧೫-೧೬]
೫. ಒಂದು ಶಾಸನದಲ್ಲಿ ಕೋಗಳಿಯು ಹನಸೋಗೆಯ ಪ್ರತಿಬದ್ಧವಾಗಿತ್ತೆಂದು ನಮೂದಾಗಿದೆ [ಅದೇ: ೩೬೦. ಸು. ೧೨೦೦. ಸೋಗಿ (ಬಳ್ಳಾರಿ ಜಿ/ ಹಡಗಲಿ ತಾ) ಪು.೩೭೭]
೬. ಕೋಗಳಿಯ ತೀರ್ತ್ಥದ ಚೆಂನಪಾರ್ಶ್ವದೇವರಿಗೆ ಶ್ರೀಮನ್ನಾಳ್ವಪ್ರಭು ದೇವಿ ಸೆಟ್ಟಿಯರು ಅಕ್ಷಯ ಭಂಡಾರವಾಗಿ ನಿತ್ಯಾಬಿಷೇಕಕ್ಕೆ ದಾನಕೊಟ್ಟರು [ಅದೇ: ೩೪೬.೧೨೭೫ – ೭೬. ಕೋಗಳಿ. ಪು. ೩೬೯. ಸಾಲು ೪-೫]
೭. ಇನ್ನೊಂದು ಶಾಸನದಲ್ಲಿ ಇದೇ ಶ್ರೀಮನ್ನಾಳ್ವ ಪ್ರಭು ಮಹದೇವ ಸೆಟ್ಟಿಯರು ಮತ್ತು ಇತರ ೩ ಜನ ಗಂಡಸರು – ಹೆಂಗಸರು ಕೋಗಳಿಯ ತೀರ್ತ್ಥದ ಚೆಂನ ಪಾರ್ಶ್ವದೇವರಿಗೆ ನಿತ್ಯ ಅಭಿಷೇಕಕ್ಕೆ ಕೊಟ್ಟ ನೂರು ಗದ್ಯಾಣ ದಾನದ ವಿವರವಿದೆ [ಅದೇ: ೩೪೭. ೧೨೭೬. ಪು. ೩೭೦. ಸಾಲು ೧-೪೦]
೧೮. ಗೊಂಮಟದೇವರ ತೀರ್ತ್ಥ: ಶ್ರವಣ ಬೆಳ್ಗೊಳ ದೊಡ್ಡ ಬೆಟ್ಟದ ಮೇಲಿನ ಶಾಸನದಲ್ಲಿ ‘ಶ್ರೀ ಗೊಂಮಟ ದೇವರ ತೀರ್ಥ’ ಎಂದಿದೆ [ಎ.ಕ.೨, ೩೭೪ (೨೬೮) ೧೧೧೮. ಪು. ೨೪೧. ಸಾಲು ೩೨] ಕಟವಪ್ರಗಿರಿ, ಕಱ್ಪಪ್ಪು. ತೀರ್ತ್ಥ, ಕೞ್ವಪ್ಪು ತೀರ್ತ್ಥ, ಗೊಂಮಟದೇವರ ತೀರ್ತ್ಥ, ತೀರ್ಥಗಿರಿ, ಬೆಳ್ಗೊಳ ತೀರ್ತ್ಥ, ರಿಷಿಗಿರಿ – ಇವೆಲ್ಲವೂ ಶ್ರವಣಬೆಳ್ಗೊಳ (ಚಿಕ್ಕಬೆಟ್ಟ) ವನ್ನು ಸೂಚಿಸುವ ಪರ್ಯಾಯ ಶಬ್ದಗಳು.
೧೯. ತಿಪ್ಪೂರು ತೀರ್ತ್ಥ: ಮಂಡ್ಯಜಿಲ್ಲೆ ಮದ್ದೂರು ತಾಲ್ಲೂಕಿನಲ್ಲಿರುವ ಅರೆತಿಪ್ಪೂರು ಒಂದು ಪ್ರಾಚೀನವಾದ ಜೈನ ತೀರ್ತ್ಥಕ್ಷೇತ್ರ. ಕ್ರಿ.ಶ. ೯ ರಿಂದ ೧೭ನೆಯ ಶ.ದ ವರೆಗೆ ಹೆಸರುವಾಸಿಯಾದ ಈ ತೀರ್ಥಸ್ಥಳುವು ಕೆಳಲೆ ನಾಡಿಗೆ ಸೇರಿತ್ತು: ಎರಡನೆಯ ಶ್ರವಣಬೆಳುಗೊಳ ಎನಿಸಿತ್ತು:
ಎ.ಕ.೭ (೧೯೭೯) ೧೦೬ (೧೧೧ ಮವ ೪೮) ೧೭೦೦ ಹಾಗಲ ಹಳ್ಳಿ. ಪು. ೩೧೯
ಅದೇ: ೧೦೨. ೧೩೯೨ ಹಾಗಲಹಳ್ಳಿ ಪು. ೩೧೭. ಸಾಲು ೧೬
ಅದೇ: ಮದ್ದೂರು ೫೪ (೧೧೧ ಮನ ೩೧) ೧೧೧೭ ತಿಪ್ಪೂರು. ಪು. ೨೮೨ – ೮೪
ಅದೇ: ಮದ್ದೂರು ೧೧೫.೧೧೯೭. ಬೊಪ್ಪಸಂದ್ರ. ಪು. ೩೨೬. ಸಾಲು ೧೧-೧೩.
ಅದೇ: ಮದ್ದೂರು ೫೨ (ರಿ ೧೯೪೭ ರಿಂದ ೫೬-೨೦) ಸು. ೧೧೭೦. ಪು. ೨೮೧.
ಮುಂತಾದ ಹತ್ತಾರು ಶಾಸನಗಳಲ್ಲಿ ತೀರ್ತ್ಥದ ಮಹಿಮೆಯನ್ನು ಕಾಣುತ್ತೇವೆ. ಇದರ ನೆರೆಹೊರೆಯ ಹಾಗಲಹಳ್ಳಿ, ಅರುವನ ಹಳ್ಳಿಗಳಿಗೆ ಇದ್ದ ಪ್ರಾಚೀನ ಹೆಸರುಗಳು ತಿಪ್ಪೂರು ತೀರ್ಥದಹಳ್ಳಿ ಮತ್ತು ಅರುಹನ ಹಳ್ಳಿ ಎಂದು [ಅದೇ: ಮದ್ದೂರು ೮೯,೯೪ ಇತ್ಯಾದಿ ಶಾಸನಗಳು]. ಜತೆಗೆ ಈ ಸುತ್ತಲಿನ ಊರುಗಳಲ್ಲಿ ಆಸ್ತಿಯ ವಿಭಾಗ ಮಾಡಿ ಸಾಕ್ಷಿಗಳು ಹಾಕುವಾಗ ಊರ ದೈವಗಳ ಹೆಸರುಗಳನ್ನು ‘ಶ್ರೀವೀತರಾಗ ವೀತರಾಗ’ ಎಂದು ಜೈನ ತೀರ್ಥಂಕರ ಸ್ಮರಣೆಯೊಂದಿಗೆ ಹೇಳಿರುವುದು ವಿಶೇಷ ಗಮನಿಕೆಗೆ ತಕ್ಕುದಾಗಿದೆ [ಅದೇ: ಮದ್ದೂರು ೮೯ (೧೧೧ ಮವ ೨೦) ೧೩೮೮. ಪು. ೩೦೭].
ಕ್ರಿ.ಶ. ೮ನೆಯ ಶತಮಾನದಿಂದ ತಿಪ್ಪೂರು ತೀರ್ತ್ಥ ಕನಕಗಿರಿತೀರ್ತ್ಥ ಮಣಲೆಯರ ಮನೆತನದ ಕುಲದೈವವಾಗಿತ್ತು [ ನಾಗರಾಜಯ್ಯ, ಹಂಪ., ‘ಶಾಸನಗಳಲ್ಲಿ ಎರಡು ವಂಶಗಳು’ (೧೯೯೫)]. ಹೊಯ್ಸಳರಾಜ ವಿಷ್ಣುವರ್ಧನನ ಮಹಾದಂಡನಾಯಕ ಗಂಗರಾಜನು ಚೋಳರ ಅದಿಯಮನನ್ನು ಸೋಲಿಸಿದನು. ಅದಕ್ಕೆ ಪ್ರತಿಯಾಗಿ ಗಂಗರಾಜನು ಈ ತಿಪ್ಪೂರು ತೀರ್ತ್ಥದ ವೃತ್ತಿಯನ್ನು ವಿಶ್ಣುವರ್ಧನನಿಂದ ಬೇಡಿಪಡೆದನು. ಇದನ್ನು ಗಂಗರಾಜನು ಅಭಿವೃದ್ಧಿ ಪಡಿಸಿ ತನ್ನ ಗುರು “ಮೂಲ ಸಂಘ ಕ್ರಾಣೂರುಗಣ ತಿಂತ್ರಿಣಿಕಗಚ್ಛದ ಮೇಘಚಂದ್ರ ಸಿದ್ಧಾಂತ ದೇವರ ಕಾಲಂ ಕರ್ಚ್ಚಿ ಧಾರಾಪೂರ್ಬ್ಬಕಂ ಮಾಡಿ” ದತ್ತಿ ಬಿಟ್ಟು ಕೊಟ್ಟನು [ಅದೇ : ಮದ್ದೂರು ೫೪ (೧೧೧ ಮವ ೩೧) ೧೧೧೭ ತಿಪ್ಪೂರು. ಪು. ೨೮೨ – ೮೪]. ೧೨೮೪ ರಲ್ಲಿ ಹೊಯ್ಸಳ ವೀರ ನರಸಿಂಹನಿಂದ ಮಹಾಪ್ರಧಾನ ಪೆರುಮಾಳ ದಣ್ಣಾಯಕನು ತಾಮ್ರಶಾಸನ ಮೂಲಕ ‘ಬೆಟ್ಟದ ಕೋಟೆ ಬಿಲ್ಲ ಬೆಳಗುಂದ ಮತ್ತು ತಿಪ್ಪೂರು ಇನ್ತೀ ಮೂಱು ಸ್ಥಳಂಗಳನೂ ಯೆಂದೆಂದಿಂಗೆವೂ ತಾವು ವೊಡೆಯರಾಗಿ ನಡಸುವಂತಾಗಿ’ ಪಡೆದ ಮೇಲೆ ತಿಪ್ಪೂರತೀರ್ತ್ಥದ ಜೈನತ್ವದ ಕುರುಹುಗಳನ್ನು ನಾಶಪಡಿಸಲಾಯಿತು. [ಅದೇ: ನಾಮಂ ೭೩ (೪ ನಾಮಂ ೩೮) ೧೩೮೪. ಬೆಳ್ಳೂರು. ಪು. ೬೨]
೨೦. ದಾನವುಲಪಾಡು ತೀರ್ತ್ಥ [ಎ.ಆರ್.ಎಸ್.ಐ.ಇ. ೧೯೦೫-೦೬. ಪು. ೧೨೦-೨೭] ಈಗಿನ ಆಂಧ್ರ ಪ್ರದೇಶದ ಕಡಪಾಜಿಲ್ಲೆಯ ಜಮ್ಮಲಮಡುಗು ತಾಲ್ಲುಕಿಗೆ ಸೇರಿದ ಕುರುಮರ್ರಿ ದಾನವಿಲಪಾಡು ತೀರ್ತ್ಥವು, ರಾಷ್ಟ್ರಕೂಟರ ಮುಮ್ಮಡಿ ಇಂದ್ರನ ಆಳಿಕೆಯ (೯೧೪-೨೯) ವೇಳೆಗಾಗಲೇ ತೀರ್ತ್ಥವೆನಿಸಿ ಖ್ಯಾತಿಪಡೆದಿತ್ತು. ಇಂದ್ರರಾಜನು ಶಾಂತಿನಾಥ ಜಿನರಿಗೆ ಕಲ್ಲಿನ ಪೀಠ ಮಾಡಿಸಿದನು. ಸುಪ್ರಸಿದ್ಧನಾದ ಶ್ರೀವಿಜಯ ದಂಡಾಧೀಶನು ದಾನಪುಲಪಾಡು ತೀರ್ತ್ಥಕ್ಕೆ ಸೇರಿದವನು. ಇಲ್ಲಿ ಶಾಂತಿನಾಥ ಜಿನಾಲಯ ಮತ್ತು ಪಾರ್ಶ್ವನಾಥ ಜಿನಾಲಯ – ಎಂಬೆರಡು ಬಸದಿಗಳಲ್ಲದೆ ಇನ್ನೂ ಬೇರೆ ಜಿನಮಂದಿರ ಗಳಿದ್ದುವು. ದಾನವುಲಪಾಡು ಸಲ್ಲೇಖನ ಸಮಾಧಿಮರಣಗಳ ನೆಲೆಬೀಡು. ಶೂದ್ರಕ ಮತ್ತು ಹರಿವಂಶ ಮಹಾಕಾವ್ಯಗಳ ಕವಿ ಅದಿಗುಣವರ್ಮನು ರಚಿಸಿದ ಶಾಸನವೂ ಇಲ್ಲಿದೆ. [ಎ.ಇ. ೧೦, ೧೫೦.: ಐ.ಎ.ಪಿ. ಕಡಪ ೧, ೧೬೮, ೯೧೫] ಪ್ರಾಚೀನವಾದ ಪಾಳು ಬಸದಿ ಇಂದ್ರರಾಜನ ಕಾಲದ್ದು, ಪ್ರಾಯಃ ಶ್ರೀವಿಜಯ ದಂಡನಾಯಕ ಕಟ್ಟಿಸಿದ್ದು [ಸೌ.ಇ.ಇ. ೧೦, ೨೮.೯೧೮].
೨೧. ಪೊಸವೊರ ತೀರ್ತ್ಥ: ಹೊಸೂರು ತೀರ್ತ್ಥ; ಧಾರವಾಡ ಜಿಲ್ಲೆ ಗದಗ ತಾಲ್ಲೂಕು ಹಲವುಜೈನ ಕೇಂದ್ರ- ಕ್ಷೇತ್ರಗಳ ಕರ್ಮಭೂಮಿ : ಮುಳ್ಗುಂದ, ಲಕ್ಕುಂಡಿ, ಸೊರಟೂರು, ಹೊಸೂರು ಮೊದಲಾದುವನ್ನು ಹೆಸರಿಸಬಹುದು. ಸಕಲಗುನ ಸಂಪೂರ್ಣನೂ, ಕಲಿಕಾಲ ಕರ್ಣನೂ, ಅಮಳ ಚರಿತ್ರನೂ ಆದ ಆಯ್ಚ ಗಾವುಂಡನು ಪೊಸವೂರ ತೀರ್ತ್ಥದಲ್ಲಿದ್ದನು; ಅದು ನಡುನಾಡ ತೀರ್ತ್ಥವೆನಿ ಸಿತ್ತು. ಮೊರಕ ಕುಳದ ಆಯ್ಚಗಾವುಣ್ಡನ ಕುಲವಧು ಕಂಚಿಯಬ್ಬೆಯು ಸೂಂಡಿಯ ಮದನಾಗ ಸೆಟ್ಟಿಯ ಮಗಳು. ಈ ದಂಪತಿಗಳ ಮಕ್ಕಳು ಮೊರಕ ಕುಳತಿಳಕರೆನಿಸಿದ್ದರು. ಆಯ್ಚಗಾವುಂಡನು ತನ್ನ ಹೆಂಡತಿ ಕಂಚಿಕಬ್ಬೆ ಗಾವುಂಡಿಗೆ ಪರೋಕ್ಷ ವಿನಯವಾಗಿ ಬಸದಿಯನ್ನು ಪೊಸವೂರ ತೀರ್ತ್ಥದಲ್ಲಿ ಮಾಡಿಸಿದನು. ಅತನು ತನ್ನ ಹೆಂಡತಿಯ ಹೆಸರಲ್ಲಿ ಮಾಡಿಸಿದ ಹೊಸೂರ ಬಸದಿಯನ್ನು ತನ್ನ ಗುರು ನಾಗಚಂದ್ರಸಿದ್ಧಾಂತಿಯವರಿಗೆ ಕಾಲು ತೊಳೆದು ಸಮರ್ಪಿಸಿದನು; ಪೂಜೆಗಾಗಿ ಅಡಕೆ ತೋಟವನ್ನೂ ಬಿಟ್ಟು ಕೊಟ್ಟನು [ಸೌ.ಇ.ಇ.೧೦-೧, ೬೫. ೧೦೨೮. ಹೊಸೂರು. ಪು. ೫೫-೫೭]
೨೨. ಬಂಕಾಪುರ ತೀರ್ತ್ಥ: ಧಾರವಾಡ ಜಿಲ್ಲೆ ಶಿಗ್ಗಾಂವಿ ತಾಲ್ಲೂಕು ಬಂಕಾಪುರ ತೀರ್ತ್ಥವು ಪ್ರಾಚೀನವಾದ ಪವಿತ್ರ ಜೈನ ಕೇಂದ್ರ. ಮಹಾಪುರಾಣದ ಎರಡನೆಯ ಭಾಗವಾದ ಉತ್ತರ ಪುರಾಣವನ್ನು ಆಚಾರ್ಯಗುಣಭದ್ರರು ಬರೆದು ಪೂರೈಸಿದ್ದು ಇದೇ ತೀರ್ತ್ಥಸ್ಥಳದಲ್ಲಿ. ಚಲ್ಲಕೇತನ ಮನೆತನ ದವರಂತೂ ಬಂಕಾಪುರವನ್ನು ಪ್ರಭಾವೀ ಜೈನಕೇಂದ್ರವಾಗಿ ಬೆಳೆಸಿದರು. ಬಂಕೇಯನ ಮಗಲೋಕಾದಿತ್ಯನು (ಲೋಕಟೆ, ಲೋಕಡೆ, ಲೊಕಯ್ಯ) ಬನವಾಸಿ ೧೨೦೦೦ ಆಳುವಾಗ ಬಂಕಾಪುರವೇ ಪ್ರಧಾನವಾಗಿತ್ತು. ಈತನೂ ಈತನ ಮೊಮ್ಮಗ ಇಮ್ಮಡಿ ಕಲಿವಿಟ್ಟು ಮತ್ತು ಮಗ ಒಂದನೆಯ ಕಲಿವಿಟ್ಟರೂ ಬಂಕಾಪುರವನ್ನು ಜಿನವಾಡಿಯಾಇಸಿದರು. ಈ ಎಲ್ಲ ವಿಚಾರಗಳು ವಿಸ್ತಾರವಾಗಿ ಶಾಸನಗಳಲ್ಲಿ ವರ್ಣಿತವಾಗಿವೆ. ಗಂಗಚೂಡಾಮಣಿ ನೊಳಂಬಕುಳಾಂತಕ ಮಾರಸಿಂಹನು ‘ಬಂಕಾಪುರದೊಳಜಿತಸೇನ ಭಟ್ಟಾರಕರ ಶ್ರೀಪಾದಸನ್ನಿಧಿಯೊಳಾರಾಧನಾ ವಿಧಿಯಂ ಮೂಱು ದೆವಸಂ ನೋನ್ತು ಸಮಾಧಿಯಂ ಸಾಧಿಸಿದಂ’ [ಎ.ಕ. ೨, ೬೪ (೫೯) ೧೦ ಶ. ಪು. ೨೩. ಸಾಲು ೧೦೯ – ೧೧೧] ಹುಳ್ಳರಾಜ ದಂಡಾಧಿಪನು ಬಂಕಾಪುರದಲ್ಲಿ ನಿಪ್ಪಟ ಜೀರ್ಣವಾಗಿದ್ದ ಉಪ್ಪಟಾಯ್ತನ ಮಹಾ ಜಿನೇಂದ್ರಾಲಯವನ್ನು ನಿಪ್ಪೊಸತು ಮಾಡಿದನು [ಅದೇ: ೪೭೬ (೩೪೫) ೧೧೫೯. ಪು. ೨೮೯. ಸಾಲು: ೪೦ – ೪೧] ಮತ್ತೆ ಬಂಕಾಪುರದಲ್ಲಿಯೆ – [ಅದೇ: ಸಾಲು ೪೧-೪೩]
            ಕಲಿತನಮುಂ ವಿಟ್ಟತ್ವಮುಮನುಳ್ವವನಾದಿಯೊಳೊರ್ವ್ವನುರ್ವ್ವಿಯೊಳ್
ಕಲಿವಿಟನೆಂಬನಾತನ ಜಿನಾಲಯಮಂ ನೆೞಿ ಜೀರ್ಣ್ನಮಾದುದಂ
ಕಲಿಸಲೆ ದಾನದೊಳ್ಪರಮಸೌಖ್ಯರ ಮಾರತಿಯೊಳ್ವಿಟಂ ವಿನಿ
ಶ್ಚಲಮೆನಿಸಿರ್ದ್ದ ಹುಳ್ಳನದನೆತ್ತಿಸಿದಂ ರಜತಾದ್ರಿ ತುಂಗಮಂ ||
ಇತರ ಶಾಸನಗಳಲ್ಲಿ ಮುಖ್ಯವಾದುವು [ಎ.ಕ. ೭, ಶಿಕಾರಿಪುರ. ೨೧೯.೯೧೮. ಅದೇ: ಶಿಕಾರಿಪುರ ೨೨೫.೧೨೦೩-೦೪. ಪು. ೩೦೨.: ಎ.ಕ. ೮-೨, ಸೊರಬ ೨೩೩.೧೧೩೯]
೨೩. ಬಂದಳಿಕೆ ತೀರ್ಥ (ಬನ್ದನಿಕೆ, ಬಂದಣಿಕೆ, ಬಂದಳಿಗೆ, ಬಂದಣಿಗೆ): ಕರ್ನಾಟಕದ ಪ್ರಾಚೀನ ಜೈನ ತೀರ್ಥ ಕ್ಷೇತ್ರಗಳಲ್ಲಿ ಬಂದಳಿಕೆ ತೀರ್ಥವೂ ಒಂದು. ಕ್ರಿ.ಶ. ಹತ್ತನೆಯ ಶತಮಾನದ ವೇಳೆಗೆ ಇದು ಅಸ್ತಿತ್ವದಲ್ಲಿತ್ತು. ಜಕ್ಕಿಯಬ್ಬೆ ಮತ್ತು ನಾಗಾರ್ಜುನ ನಾಱ್ಗೂವುಂಡರು ನಾಗರ ಖಂಡ – ೨೦ ಆಳುತ್ತಿದ್ದರು. ನಾಗಾರ್ಜುನನು ಅತೀತನಾದನು. ಜಕ್ಕಿಯಬ್ಬೆ ಕೆಲವು ಕಾಲ ನಾಱ್ಗೂವುಂಡತನ ನಡೆಸಿದಳು. ಕಡೆಗೆ ಕ್ರಿ.ಶ. ೯೧೨ ರಲ್ಲಿ ಬಂದನಿಕೆಯ ತೀರ್ತ್ಥದಲ್ಲಿ ಮುಡಿಪಿದಳು [ಎ.ಕ.೭, ಶಿಕಾರಿಪುರ ೨೧೯. ೯೧೨. ಬಂದಲಿಕೆ. ಪು. ೨೯೮. ಸಾಲು ೨೨-೨೬] ಬಂಕರಸನ (ಬಂಕೇಯ) ಮಗನಾದ ಲೋಕಾದಿತ್ಯನು (ಲೋಕಡೆ, ಲೋಕಯ್ಯ) ಬಂದಳಿಕೆಯಲ್ಲಿ ಜಿನಾಲಯ ಮಾಡಿಸಿದನು. ಉದ್ಧರೆಯ ಕನಕ ಜಿನಾಲಯವೂ [ಎ.ಕ. ೭-೨, ಸೊರಬ. ೨೩೩.೧೧೩೯. ವುದ್ರಿ-ಉದ್ಧರೆ-ಉದ್ರಿ (ಶಿವಮೊಗ್ಗ ಜಿ/ ಸೊರಬ ತಾ) ಆನವಟ್ಟಿ ಹೋಬಳಿ. ಪು. ೯೮. ಸಾಲಿ: ೫೯] ಕುಪ್ಪಟೂರಿನ ಪಾರ್ಶ್ವನಾಥ ತೀರ್ಥಂಕರ ಬ್ರಹ್ಮಜಿನಾಲಯವೂ [ಅದೇ: ಸೊರಬ, ೨೬೨.೧೦೭೫. ಪು. ೧೧೦] ಬನ್ದಣಿಕೆಯ ತೀರ್ತ್ಥದ ಪ್ರತಿಬದ್ಧ (ಅಧೀನ) ಬಸದಿಗಳಾಗಿದ್ದವು.
ಶ್ರೀಮೂಲಸಂಘ ಕುಂದಕುಂದಾನ್ವಯ ಕಾಣೂರು ಗಣ ತಿಂತ್ರಿಣಿ (ಕ) ಚ್ಛದ ಆಚಾರ್ಯ ಪರಂಪರೆಯು ಈ ತೀರ್ಥದ ಮಹಾಮಂಡಲಾಚಾರ್ಯರಾಗಿ ಮಾರ್ಗ ದರ್ಶನ ಮಾಡಿದರು [ಎ.ಕ. ೮-೨, ಸೊರಬ ೧೪೦ (ಕ್ರಿ.ಶ. ೧೧೯೮), ೧\೨೬೨ (ಕ್ರಿ.ಶ. ೧೦೭೭), ೨೩೩ (೧೧೩೯) ೩೪೫ (೧೧೭೧) ಇತ್ಯಾದಿ ಶಾಸನಗಳು]. ರಾಮಣಂ ದಿಬ್ರತಿಪತಿ (೧೦೫೦), ಪದ್ಮನಂದಿ ಬ್ರತಿಪತಿ (೧೦೭೭), ಮುನಿಚಂದ್ರ ಸಿದ್ಧಾಂತಿದೇವ (೧೧೦೦), ಭಾನುಕೀರ್ತಿ ಸಿದ್ಧಾಂತಿದೇವ (೧೧೨೦) ಕುಲಭೂಷಣ ಬ್ರತಿತ್ರೈವಿದ್ಯ ವಿದ್ಯಾದರ (೧೧೫೦), ಸಕಳ ಚಂದ್ರಭಟ್ಟಾರಕ (೧೧೭೫) ಮೊದಲಾದ ದೊಡ್ಡ – ಸತತ ಆಚಾರ್ಯ ಪರಂಪರೆಯನ್ನು ಶಾಸನಗಳು ಸ್ತುತಿಸಿವೆ: ಅನ್ತಾ ಬಂದಿಣಿಕಾತೀರ್ತ್ಥಾದಿ ಸಕಳ ಚೈತ್ಯಾಲಯಕ್ಕಾಚಾರ್ಯ್ಯರುಂ ಮಂಡಳಾಚಾರ್ಯ್ಯರು ಮೆನಿಸಿದ ಪದ್ಮನನ್ದಿ ಸಿದ್ದಾಂತಿ [ಅದೇ : ಸೊರಬ. ೨೬೨.೧೦೭೫. ಕುಪ್ಪಟೂರು. ಸಾಲು : ೨೭-೩೧] ಮತ್ತು ಭಾನುಕೀರ್ತಿ ಸಿದ್ಧಾಂತಿ ದೇವ [ ಅದೇ: ಸಾಗರ ೧೫೯.೧೧೫೯. ಹೆರಕೆರೆ. ಪು. ೩೩೧-೩೩: ಅದೇ, ಸೊರಬ. ೨೩೩.೧೧೩೯ ಇತ್ಯಾದಿ] ಇವರು ಬಂದಣಿಕೆ ತೀರ್ಥವನ್ನು ಅತ್ಯಂತ ಜನಪ್ರಿಯವಾಗಿಸಿದರು ಮತ್ತು ರಾಜಕೀಯ ವಲಯದಲ್ಲಿ ತುಂಬ ಪ್ಪಭಾವ ಶಾಲಿಗಳಾಗಿದ್ದರು.
೨೪. ಬಿಂಡಿಗೆನವಿಲೆ ತೀರ್ತ್ಥ: ಮಂಡ್ಯಜಿಲ್ಲೆ ನಾಗಮಂಗಲ ತಾಲ್ಲೂಕಿನ ಬಿಂಡಿಗೆ ನವಿಲೆ ತೀರ್ತ್ಥವೂ ಇಲ್ಲಿನ ಪಾರ್ಶ್ವನಾಥ ಬಸದಿಯೂ ೧೧-೧೨ ನೆಯ ಶತಮಾನಗಳಲ್ಲಿ ವಿಖ್ಯಾತವಾಗಿತ್ತು [ಎ.ಕ. ೭ (೧೯೭೯) ನಾಮಂ ೨೬ (೪ ನಾಮಂ ೨೦) ೧೧೬೮. ಕಂಬದಹಳ್ಳಿ ಪಿ. ೧೭] ಮಹಾಮಂಡಳೇಶ್ವರ ಹೊಯ್ಸಳದೇವನ ಮಹಾ ಸಾಮಂರಾಧಿಪತಿ ಶ್ರೀಮನ್ಮಹಾಪ್ರಧಾನಿ ದ್ರೋಹ ಘರಟ್ಟ ಪಿರಿಯ ದಂಡನಾಯಕ ಗಂಗಾರಜನು ತಲಕಾದನ್ನು ಗೆದ್ದು ಕೊಟ್ಟಾಗ ‘ಮೆಚ್ಚಿದೆಂ ಬೇಡಿಕೊಳ್ಳೆನೆ ಶ್ರೀ ಬಿಂಡಿಗೆ ನವಿಲೆಯ ತೀರ್ತ್ಥಕ್ಕೆ ತಳವೃತ್ತಿಯಂ ಬೇಡೆ ಶ್ರೀ ವಿಷ್ಣುವರ್ದ್ಧನ ಹೊಯ್ಸಳದೇವರು ಕಾರುಣ್ಯಂಗೆಯ್ದು’ ಕೊಟ್ಟನು: ಆಗ ಗಂಗರಾಜನು ಶ್ರೀಮೂಲಸಂಘದ ದೇಸಿಗಗಣದ ಪುಸ್ಥಕ ಗಚ್ಚದ ಕೊಂಡುಕುಂದಾನ್ವಯದ ಸುಭಚಂದ್ರ ಸಿದ್ಧಾನ್ತದೇವರ ಕಾಲಂಹರ್ಚ್ಚಿಧಾರಾ ಪೂರ್ವಕಂ ಮಾಡಿ ಬಿಟ್ಟ ದತ್ತಿ. [ಅದೇ : ನಾಮಂ ೩೩. ೧೧೧೮-೧೯. ಪು. ೨೨. ಸಾಲು : ೫೧-೬೦] ಇದರ ಸಂಬಂಧವಾಗಿ ಹೆಚ್ಚಿನ ವಿವರಗಳಿಗೆ ‘ಕಂಬದಹಳ್ಳಿ ತೀರ್ಥ’ ವನ್ನೂ ಸಹ ನೋಡಬಹುದು.
೨೫. ಬೆಳ್ಗೊಳ ತೀರ್ತ್ಥ (ಕೞ್ವಪ್ಪು ತೀರ್ತ್ಥ, ಗೊಮ್ಮಟದೇವರ ತೀರ್ತ್ಥ): ಕರ್ನಾಟಕದ ಪ್ರಾಚೀನತಮ ಜೈನ ತೀರ್ತ್ಥ ಕ್ಷೇತ್ರಗಳೆಂದರೆ ಶ್ರವಣ ಬೆಳುಗೊಳ ಮತ್ತು ಕೊಪಣಾಚಲ. ಇವೆರಡೂ ಕ್ರಿ.ಪೂ. ದಿಂದಲೂ ಪ್ರಸಿದ್ಧಿ ಪಡೆದ ಎಡೆಗಳು. ಕೞ್ವಪ್ಪು ತೀರ್ತ್ಥವು ಶ್ರವಣ ಬೆಳುಗೊಳದ ಚಿಕ್ಕಬೆಟ್ಟ, ಗೊಮ್ಮಟ ದೇವರ ತೀರ್ಥವೆಂದರೆ ಅಲ್ಲಿನ ದೊಡ್ಡ ಬೆಟ್ಟ. ಬೆಳ್ಗೊಳ ತೀರ್ತ್ಥವೆಂದರೆ ಎರಡು ಬೆಟ್ಟಗಳ ಕೆಳಗಿನ ಊರು. ಭಂಡಾರಿ ಹುಳ್ಳಚಮೂಪನು. ಜಗನ್ನುತವಾದ ’ಈ ವರ ಬೆಳ್ಗುಳ ತೀರ್ತ್ಥ ದೊಳ್ ಚತುರ್ವ್ವಿಂ ಶತೀ ತೀರ್ತ್ಥ ಕೃನ್ನಿಳಯಮಂ ನೆಱಿ ಮಾಡಿಸಿದಂ ದಲ್ತಿನಿದಂ’ [ಎ.ಕ.೨, ೪೭೬ (೩೪೫) ೧೧೫೯, ಪು. ೨೯೦. ಸಾಲು : ೪೯-೫೦.] ಸಮ್ಯಕ್ವ್ತ ಚೂಡಾಮಣಿಯೂ ಆಹಾರ ಅಭಯ ಭೈಷಜ್ಯ ಶಾಸ್ತ್ರದಾನ ವಿನೋದೆಯೂ ಆದ ವಿಷ್ಣುವರ್ಧನ ಪೊಯ್ಸಳ ದೇವರ ಪಿರಿಯರಸಿ ಪಟ್ಟಮಾಹಾದೇವಿ ಶಾಂತಲದೇವಿಯು ’ಶ್ರೀ ಬೆಳ್ಗೊಳ ತೀರ್ತ್ಥದೊಳ್ ಸವತಿ ಗಂಧವಾರಣ ಜಿನಾಲಯಮಂ ಮಾಡಿಸಿ…. ಮೇಘ ಚಂದ್ರ ತ್ರೈವಿದ್ಯದೇವರ ಶಿಷ್ಯರಪ್ಪ ಪ್ರಭಾಚಂದ್ರ ಸಿದ್ಧಾನ್ತದೇವರ್ಗ್ಗೆ ಪಾದ ಪ್ರಕ್ಷಾಳನಂ ಮಾಡಿ ಸರ್ಬ್ಬ ಬಾಧಾ ಪರಿಹಾರವಾಗಿ ಬಿಟ್ಟ ಗತ್ತಿ’ ಯನ್ನು ಶಾಸನ ಸಾರುತ್ತಿದೆ [ ಅದೇ: ೧೭೬ (೧೪೩) ೧೧೨೩. ಪು. ೧೩೪-೩೫ ಸಾಲು: ೨೦೩-೦೬ ಮತ್ತು ೨೧೫-೧೭] ಈ ವಿಷಯವನ್ನು ಇನ್ನೊಂದು ಶಾಸನವೂ ಪುಷ್ಟೀಕರಿಸಿ ಸ್ಥಿರೀಕರಿಸಿದೆ [ಅದೇ: ೧೬೨ (೧೩೨) ೧೧೨೩. ಪು. ೧೦೫. ಸಾಲು: ೩೯-೪೬]. ಮಹಾನ್ ದಂಡನಾಯಕ ಗಂಗರಾಜನ ತಾಯಿ ಪೋಚಾಂಬಿಕೆಯು ‘ಬೆಳ್ಗೊಳದ ತೀರ್ತ್ಥಂ ಮೊದಲಾಗನೇಕ ತೀರ್ತ್ಥಗಳೊಳು ಪಲವುಂ ಚೈತ್ಯಾಲಯಂಗಳ ಮಾಡಿಸಿ ಮಹಾದಾನಗೆಯ್ದು’ ದನ್ನು ಒಂದು ಶಾಸನ ಮನೂದಿಸಿದೆ [ಅದೇ: ೧೩೬ (೧೧೮) ೧೧೨೦. ಪು. ೪೮. ಸಾಲು: ೨೭-೨೯].
೨೬. ಬೋಧನ ತೀರ್ತ್ಥ [ಪೋದನ ತೀರ್ತ್ಥ: ಆಂಧ್ರದ ನಿಜಾಮಾಬಾದು ಜೆಲ್ಲೆ] ರಾಷ್ಟ್ರಕೂಟರ ಮುಮ್ಮಡಿ ಇಂದ್ರನ ಆಳಿಕೆಗೂ (೯೧೪-೨೭) ಮುನ್ನ ಬೋಧನವು ಜೈನ ತೀರ್ತ್ಥ ಕ್ಷೇತ್ರವಾಗಿತ್ತು. ಜೈನ ಆಗಮ ಸಾಹಿತ್ಯದಲ್ಲೂ, ಪುರಾಣಗಳಲ್ಲೂ ಇದು ಆದಿಜಿನ ತನಯ ಬಾಹುಬಲಿಯ ರಾಜಧಾನಿಯೆಂದು, ಪೌದನಪುರವೆಂಬ ಹೆಸರಿನಿಂದ ಮಾನ್ಯತೆ ಹೊಂದಿದೆ; ಬಾಹುಬಲಿಯ ರಾಜಧಾನಿ ತಕ್ಷಶಿಲೆಯೆಂದೂ ಹೇಳಿದೆ. ಬಾಹುಬಲಿಯ ಅಣ್ಣ ಭರತನು ಇಲ್ಲಿ ಧನಸ್ಸು ಎತ್ತರದ ಬಾಹುಬಲಿ ಮೂರ್ತಿಯನ್ನು ಮಾಡಿಸಿದನೆಂದು (ಕವಿ ಬೊಪ್ಪಣ ಪಂಡಿತ ವಿರಚಿತ) ಶ್ರಾವಣ ಬೆಳುಗೊಳ ಶಾಸನದಲ್ಲಿದೆ [ಎ.ಕ.೨, ೩೩೬ (೨೩೪) ೧೨ ಶ. ಪು. ೧೮೬. ಸಾಲು: ೬-೮]
೨೭. ಮಂಡಳಿ(ಲಿ) ತೀರ್ತ್ಥ: ಶಿವಮೊಗ್ಗ ನಗರಕೆ ಸಮೀಪದಲ್ಲಿಯೇ ಆಗಿಹೋದ ಬಹುದೊಡ್ಡ ಜೈನ ತೀರ್ತ್ಥ ಕ್ಷೇತ್ರವಿಸು. ಮೂಲಸಂಘ ಕಾನೂರುಗಣ ತಿಂತ್ರಿಣಿ ಗಚ್ಛದ ಆಚಾರ್ಯಪರಂಪರೆಗೆ ಸೇರಿದ ಈ ಮಂಡಲಿ ತೀರ್ಥವು ಗಂಗರ ಕಾಲದಿಂದಲೂ ಪ್ರಸಿದ್ಧಿ ಪಡೆದಿದೆ. ಒಬ್ಬರಾದ ಮೇಲೆ ಒಬ್ಬರಂತೆ ನಿರಂತರವಾಗಿ ಸುಮಾರು ಒಂದು ಸಾವಿರ ವರ್ಷ ಮಂಡಳಿ ತೀರ್ತ್ಥವನ್ನು, ಅದರ ಹಿರಿಮೆಯನ್ನು ಗಂಗವಂಶಜರು ಮುಂದುವರೆಸಿದ್ದಾರೆ. ೧೩ ನೆಯ ಶ. ದ ತರುವಾಯ ಅದು ತನ್ನ ಗತವೈಭವವನ್ನು ಉಳಿಸಿಕೊಳ್ಳಲು ಆಗಲಿಲ್ಲ. ಗಂಗರು ನಂದಗಿರಿ ಕುವಳಾಲ ಮಂಣೆ ಶ್ರೀಪುರ ನಿರ್ಗುಂದ ಸಿವಗಂಗೆ ತೀರ್ತ್ಥಗಳನ್ನು ಜಿನವಾಡಿಯನ್ನಾಗಿಸಿದ್ದರು. ಈ ಅವಧಿಯಲ್ಲಿಯೇ ಮಂಡಳಿ ಸಾಸಿರ ಮತ್ತು ಸಾಂತಳಿಗೆ ಸಾಸಿರವನ್ನೂ ಬಸದಿಗಳ ಬೀಡನ್ನಾಗಿ ಮಾಡಿದ್ದರು. ರಾಷ್ಟ್ರಕೂಟರು ಚಾಳುಕ್ಯರಿಂದ ಸೋತರು, ಶರಣಾದರು, ಗಂಗರೂ ಸೋತರು. ಆದರೆ ಗಂಗರು ನಿರ್ನಾಮವಾಗಲಿಲ್ಲ. ಚಾಳುಕ್ಯರಲ್ಲೂ, ಅನಂತರ ಹೊಯ್ಸಳರಲ್ಲೂ ಆಸರೆ ಪಡೆದು ಉಸಿರಾಡಿದರು. ಈ ಅವಧಿಯಲ್ಲಿ ಅವರು ಇಡೀ ಶಿವಮೊಗ್ಗ, ಜಿಲ್ಲೆಯಲ್ಲಿ, ಅದರಲ್ಲಿಯೂ ಮುಖ್ಯವಾಗಿ ಸೊರಬ, ಸಾಗರ, ಹೊಸನಗರ, ತೀರ್ಥಹಳ್ಳಿ – ಈ ತಾಲ್ಲೂಕುಗಳ ಸುತ್ತ ಮುತ್ತ ವಸತಿ ಮಾಡಿದರು. ಮಂಡಲಿಸಾಸಿರ ಮತ್ತು ಶಿವಮೊಗ್ಗ ಜಿಲ್ಲೆಯಲ್ಲಿ ಹಳೆಯ ಬಸದಿಗಳನ್ನು ಪುನರ್ಭರಣಿಸಿದರು, ಹೊಸ ಜಿನಮಂದಿರಗಳನ್ನು ಕಟ್ಟಿಸಿದರು.
ಕೊಪಣ, ಕಳ್ವಪ್ಪು ತೀರ್ತ್ಥಗಳಂತೆ ಮಂಡಲಿ ತೀರ್ತ್ಥದ ಮಾಹಿತಿಗಳು ಚಾರಿತ್ರಿಕ ಮಹತ್ವದಿಂದ ಕೂಡಿವೆ. ಮಂಡಲಿ ತೀರ್ತ್ಥ ಕುರಿತ ಅಧ್ಯಯನಕ್ಕೆ ಶಾಸನ ಸಂಪತ್ತಿದೆ. ಇದನ್ನು ಆಧರಿಸಿ ವಿಸ್ತಾರವಾದ ಪ್ರತ್ಯೇಕ ಅಧ್ಯಯನದ ಅಗತ್ಯವಿದೆ, ಅವಕಾಶವಿದೆ; ಇಲ್ಲಿ ಸಂಕ್ಷೇಪ ರೂಪದಲಿ ಆ ಮಾಹಿತಿ ಭಂಡಾರದತ್ತ ತೋರು ಬೆರಳನ್ನು ತಿರುಗಿಸಿದ್ದೇನೆ. ಮಂಡಲಿ ತೀರ್ತ್ಥದ ವಿಶೇಷ ವ್ಯಾಸಂಗಕ್ಕೆ ನೆರವಾಗುವ ಶಾಸನ ಸಾಮಗ್ರಿ:
೧. ಮಂಡಲಿಯ ತೀರ್ತ್ಥದ ಪಟ್ಟದ ಬಸದಿಯು ಮಂಡಲಿಯ ಬೆಟ್ಟದ ಮೇಲಿತ್ತು. ಮುನ್ನಂ ಧಡಿಗ ಮಾಧವರು ಮಾಡಿಸಿದ ಈ ಪಟ್ಟದ ಬಸದಿಯನ್ನು ತದನಂತರ ಮರವೆಸನಾಗಿ ಮಾಡಿಸಲಾಯಿತು; ಮುಂದೆ ಮತ್ತೆ ಇದನ್ನು ಕಲುವೆಸನಾಗಿ ಮಾಡಿಸಿದರು. ಗಂಗಾನ್ವಯದವರು ಪಡಿಸಲಿಸುತ್ತ ಬಂದ ಮಂಡಲಿ ತೀರ್ತ್ಥವೆಂದರೆ ವೀರಶೈವರ ಮಡಿಲಿಗೆ ಮತಾಂತರವಾಯಿತು. [ಎ.ಕ. ೭, ಶಿವಮೊಗ್ಗ. ೪.೧೧೨೨. ಪು. ೧೦-೧೫.: ಅದೇ, ಶಿವಮೊಗ್ಗ ೬. ೧೦೬೦. ಹರಕೆರೆ. ಪು. ೧೮-೧೯]
೨. ಇತರ ಪೂರಕ ಮಾಹಿತಿ ಇರುವ ಶಾಸನಗಳಿವು:
ಅದೇ: ಶಿವಮೊಗ್ಗ ೯೬, ೯೨೪, (ಅತೇದಿ)
ಶಿವಮೊಗ್ಗ ೧೦.೧೦.೧೦೮೫
೩೯.೧೧೨೨; ೫೧.೧೧೦೮; ೯೭.೧೧೧೩
ಎ.ಕ. ೮-೧, ಸೊರಬ. ೧೪೦.೧೧೯೮.
ಅದೇ: ಸೊರಬ ೨೩೩. ೧೧೩೯.
೨೮. ಮುಕ್ಕುಂದತೀರ್ತ್ಥ (ಮುಕ್ಕುಂದ, ಮುಗುಂದ, ಮುಗುದ, ಮುಗದ): ಧಾರವಾಡ ಜಿಲ್ಲೆ ಮತ್ತು ತಾಲ್ಲುಕಿಗೆ ಸೇರಿದ ಮುಕ್ಕುಂದ ತೀರ್ತ್ಥವು ಸಮ್ಯಕ್ತ್ವ ರತ್ನಾಕರ ಚೈತ್ಯಾಲಯವೂ, ಆದಿನಾಥ ಮಂದಿರವೂ ಇದ್ದ ಜೈನ ಕೇಂದ್ರ. ಸಕಲ(ಪ) ಹಲಸಿಗೆ ಪನ್ನಿರ್ಚ್ಚಸಿರದೊಳಗೆ ಮಹಾರಾಜವಾಡಿ ನಾಡೆಂಬುದು ಭೂಲಲನಾಲಪನಂ | ಅದಕ್ಕೆ ತಿಲಕಮೆನಿಪ್ಪುದು ಮುಗುದ ಮೂವತ್ತು [ಔ.ಇ.ಇ. ೧೧-೧, ೧೭೭.೧೧೨೫. ಮುಗದ. ಸಾಲು ೧೩-೧೪]. ಸಮಸ್ತಪ್ರಶಸ್ತಿ ಸಮೇತನಾದ ನಾರ್ಗಾವುಂಡ ಚಾವುಂಡನ ಮಗ ನಗದೇವ (ಪೊಲ್ಲಿಯಕ್ಕ)ನ ಮಕ್ಕಳು ಮಹಾಸಾಮಂತ ಮಾರ್ತಾಂಡ (ಗೊಜ್ಜಯಕ್ಕ) ಮತ್ತು ಚಾವುಂಡರಾಯ. ಮಾರ್ತಂಡನ ಮಗ ನಾಗ (ಕ) ರಸ ಮತ್ತು ಚಾವುಂಡರಾಯನ ಮಗ ಬಮ್ಮರಸ (ಬಮ್ಮದೇವ) -ಇವರಿಬ್ಬರೂ ಮಹಾಸಾಮಂತರು, ರಾಜಕೀಯ ಪ್ರಭಾವಿಗಳು ಮತ್ತು ಸಮ್ಯಕ್ತ್ವ ರತ್ನಾಕರರು. ಚಾವುಂಡಗಾವುಂಡನು ಮುಕುಂದ ತೀರ್ತ್ಥದಲ್ಲಿ ‘ಸಮ್ಯಕ್ತ್ವ ರತ್ನಾಕಕರ’ ಎಂಬ ಹೆಸರಿನ ಚೈತ್ಯಾಳಯವನ್ನು ಹತ್ತನೆಯ ಶತಮಾನದಲ್ಲಿ, ಸು. ಕ್ರಿ.ಶ. ೯೬೦ ರಲ್ಲಿ ಮಾಡಿಸಿದನು. ಆಗ ಅಲ್ಲಿ ‘ಪಿರಿಯ ಗೋವರ್ಧನದೇವ’ ಎಂಬ ಆಚಾರ್ಯರು ಪ್ರಧಾನರಾಗಿದ್ದರು, ಅವರು ಗಾವುಂಡನು ನೀಡಿದ ಭೂಮಿದಾನವನ್ನು ಪಡೆದರು. ಮುಂದೆ ಕ್ರಿ.ಶ. ೧೦೪೫ ರಲ್ಲಿ ಚಾವುಂಡ ಗಾವುಂಡನ ಒಬ್ಬ ಮೊಮ್ಮಗನಾದ ಮಹಾಸಾಮಂತ ಮಾರ್ತಂಡಯ್ಯನು ತನ್ನ ಮುತ್ತಯ್ಯ ಮಾಡಿಸಿದ ಬಸದಿಗೆ ಪಡಿಸಲಿಸಿದನು; ಅಷ್ಟೇ ಅಲ್ಲದೆ ನಾಟಕ ಶಾಲೆಯನ್ನು ಸಹ ಮಾಡಿಸಿ ತನ್ನ ಕೀರ್ತಿಶಿಲಾ ಸ್ತಂಭವನ್ನು ಆಚಂದ್ರಾರ್ಕತಾರಂಬರಂ ನಿಲ್ಲಿಸಿದನು [ಸೌ.ಇ.ಇ. ೧೧-೧, ೭೮. ಮುಗದ. ೧೦೪೫. ಪು. ೭೧-೭೨]. ಈ ನಾಟಕ ಶಾಲೆಯನ್ನು ನಿರ್ಮಿಸಿದ್ದು ಗಮನಿಸ ಬೇಕಾದ ಅಂಶ. ತೀರ್ಥ ಕ್ಷೇತ್ರದಲ್ಲಿ ಅಂಗರಂಗ ಸೇವೆಗಳಲ್ಲಿ ಸಂಗೀತ ನಾಟಕ ನೃತ್ಯಗಳ ಮೂಲಕ ಮಾಡುವ ಕಲಾರಾಧನೆಯೂ ಒಂದು ಪ್ರಮುಖ ಅಂಗ. ಬಸದಿಗಳಲ್ಲಿ ಧಾರ್ಮಿಕ ಆಚರಣೆ ಭಾಗವಾಗಿ ಕಲಾತ್ಮಕ ಅಭಿನಯ ಆಚರಣೆಗಳೂ ಸೇರಿದ್ದುವು. ಭಂಡಾರಿ ಹುಳ್ಳಚಮೂಪನು ಬಸದಿಯ ಸುತ್ತ ಇರುವ ಪ್ರಾಕಾರದಲ್ಲಿ ನೃತ್ಯಗೇಹ ಸಹ ಮಾಡಿಸಿದ್ದುಂಟು ಶ್ರವಣ ಬೆಳಗೊಳದಲ್ಲಿ [ಎ.ಕ.೨, ೪೭೬ (೩೪೫) ೧೧೫೯. ಪು. ೨೯೦]
೨೯. ಮುಳ್ಗುಂದ ತೀರ್ತ್ಥ: ಧಾರವಾಡ ಜಿಲೆಯಲ್ಲೇ (ಗದಗ ತಾ) ಅಲ್ಲದೆ ಇಡೀ ಕರ್ನಾಟಕದಲ್ಲಿಯೇ ಪ್ರಾಚೀನವೂ ಮಹತ್ವದೂ ಆದ ಜೈನ ತೀರ್ತ್ಥ ಕ್ಷೇತ್ರಗಳಲ್ಲಿ ಮುಳ್ಗುಂದ ತೀರ್ತ್ಥವೂ ಒಂದು (ಮುಳುಗುಂದ, ಮುಳ್ಗುಂದ, ಮುಲಗುಂದ). ಕ್ರಿ.ಶ. ೯-೧೦ ನೆಯ ಶತಮಾನದ ವೇಳೆಗಾಗಲೇ ಅದು ಜೈನಕೇಂದ್ರವಾಗಿತ್ತು. [ಎ.ಇ. ೮, ೧೯೨. ಸಾಲು: ೪]: ಚಾವುಂಡರಾಯ ಪುರಾಣಂ : ಸೌ.ಇ.ಇ. ೧೧-೧, ೪೭.೯೯೪. ಸಾಲು: ೧೧.: ಎ.ಇ. ೨೬. ೪.೯೦೬. ಎ.ಕ. ೧೧.೧೧೩.೯೯೨. ದಾವಣಗೆರೆ]. ಮುಳ್ಗುಂದವು ಚತುರ್ಯುಗದ ಪಟ್ಟಣಂ ಶ್ರೀಮದ್ರಾಜಧಾನಿ [ಸೌ.ಇ.ಇ. ೧೫, ೪೦. ಪು. ೫೨] ಎಂದೂ, ದ್ವಾಪರೆ ಮುಳುಗುಂದಂ ಕಲಿಯುಗ ರಮ್ಯಂ 1ಅನ್ತಾ ನಾಲ್ಕುಯುಗದೊಳ್ ಪ್ರಸಿದ್ಧಮಾಗಿ ನೆಗೆರ್ದ್ದಾದಿಪಟ್ಟಣ ಮುಳುಗುನ್ದ ಎಂದೂ [ಔ.ಇ.ಇ. ೧೧-೧, ೯೭.೧೦೬೨] ಶಾಸನೋಕ್ತವಾಗಿದೆ. ಮಹಾಪುರಾಣ, ನಾಗಕುಮಾರ ಕಾವ್ಯಗಳ ಖ್ಯಾತಿಯ ಮಲ್ಲಿಷೇಣ ಸೂರಿ [೧೦೫೦] ಮುಳ್ಗುಂದ ತೀರ್ಥ ಮಹಿಮೆಯನ್ನು ಸಾರಿದ್ದಾನೆ. ಮುಳ್ಗುಂದ ತೀರ್ತ್ಥದ ಬಸದಿಯನ್ನು ಸಹ ಶಾಸನ ಹೆಸರಿಸಿದೆ [ಎ.ಇ. ೧೬, ಪು. ೫೬]. ನಯಸೇನಕವಿ (೧೧೧೨) ಧರ್ಮಾಮೃತ ಕಾವ್ಯವನ್ನು ರಚಿಸಿದ್ದು ಮುಳ್ಗುಂದ ತೀರ್ತ್ಥದಲ್ಲೇ. ಮುಳ್ಗುಂದ ನಗರದಲ್ಲಿ ಜಿನೋನ್ನತ ಭವನಸಿದ್ದು ಚಂದ್ರಿಕವಾಟದ ಸೇನಾನ್ವಯ ಕುಮಾರಸೇನ ಮುನಿಯನ್ನು ಶಾಸನ ಸ್ಮರಿಸಿದೆ [ಜೆ.ಬಿ.ಬಿ.ಆರ್.ಎಸ್. ೩೦ ಸಂ. ೧೦. – ೧, ೧೮೭೪, ಕ್ರಿ.ಶ. ೯೦೨, ಪು. ೧೯೦ – ೯೧]
೩೦. ಮೈದುವೊಳಲ ದಿವ್ಯ ತೀರ್ತ್ಥ: ತುಮಕೂರು ಜಿಲ್ಲೆ ಮತ್ತು ತಾಲ್ಲೂಕಿನಲ್ಲಿರುವ ಇಂದಿನ ಮಂದರಗಿರಿ ಬಿಟ್ಟವೇ ಹಿಂದಿನ ಮೈದುವೊಳಲ ದಿವ್ಯ ತೀರ್ತ್ಥ. ಮೈದುವೊಳಲು ಎಂಬ ಪ್ರಾಚೀನ ರೂಪವು ಮೈದಾಳ ಎಂದು ಬದಲಾವಣೆ ಪಡೆದಿದೆ. ನಾಕಿಸೆಟ್ಟಿ – ನಾಗವೆ ದಂಪತಿಗಳ ಮಗ ಸಾಹಣಿ ಬಿಟ್ಟಿಗಾಂಕ. ಈ ಬಿಟ್ಟಿಗಾಂಕ ಚಂದಿಕಬ್ಬೆ (ಚಂದವೆ) ದಂಪತಿಗಳ ಮಗಳು ಮಾಚಿಯಕ್ಕ. ಈಕೆಯ ಪತಿ ಈಶ್ವರ ಚಮೂಪತಿ. ಈತನು ಮಹಾಪ್ರಧಾನ, ಸರ್ವಾಧಿಕಾರಿ ಮತ್ತು ದಂಡನಾಯಕನಾದ ಎಱೆಯಂಗಮಯ್ಯನ ಆಶ್ರಯ ದಲ್ಲಿದ್ದನು. ಮಾಚಿಯಕ್ಕ ಅನೂನಗೂಣರತ್ನ ಮಂಡನೆ ಮತ್ತು ಚಾತುರ್ವರ್ಣಸಮುದಾಯಕ್ಕೆ ಆಶ್ರಯದಾತೆ. ಈಕೆ ಹನ್ನೊಂದನೆಯ ಶತಮಾನದ ವೇಳೆಗ ಹೆಸರುವಾಸಿ ಆಗಿದ್ದ ‘ಮೈದುವೊಳಲು ದಿವ್ಯ ತೀರ್ತ್ಥ’ ದಲ್ಲಿ ಸದ್ಧರ್ಮಾಪೇಕ್ಷೆಯಿಂದ ಜಿನಮಂದಿರವನ್ನು ಮಾಡಿಸಿದಳು. ಬಸದಿ ಮಡಿಸುವದರ ಜತೆಗೆ ಬಸದಿಯ ಸಮೀಪದಲ್ಲಿ ‘ಪದ್ಮಾವತಿ ಕೆಱಿ’ ಯನ್ನೂ ಜಿನಶಾಸನ ದೇವಿಯ ಹೆಸರಲ್ಲಿ ಕಟ್ಟಿಸಿ ಆ ತೀರ್ಥದ ಬಸದಿಗೂ, ತೀರ್ತ್ಥದ ಬೆಟ್ಟಕ್ಕೂ ದಾನವಾಗಿ ಬಿಟ್ಟು ಕೊಟ್ಟಳು [ಎ.ಕ. ೧೨, ತುಂಕೂರು. ೩೮. ೧೧೬೦]. ಇಂದಿಗೂ ಆ. ಬೆಟ್ಟದ ತೀರ್ಥವೂ, ಕೆರೆಯೂ ಇದೆ; ಪದ್ಮಾವತಿಕೆರೆಯ ಹೆಸರು ಮೈದಾಳದ ಕೆರೆ ಎಂದು ರೂಢಿಯಲ್ಲಿದೆ. ಇಲ್ಲಿ ತುಮಕೂರಿನ ಜೈನ ಸಮಾಜದವರು ಪ್ರತಿವರ್ಷ ಪೂಜೆ ಉತ್ಸವಗಳನ್ನು ಏರ್ಪಡಿಸುತ್ತಾರೆ.
೩೧. ಮೈಳಾಪತೀರ್ತ್ಥ : ಬೆಳಗಾವಿಜಿಲ್ಲೆಯ ತಾಲ್ಲೂಕು ಕೇಂದ್ರದ ಸೌದತ್ತಿಯಲ್ಲಿ ಇರುವ ಎಲ್ಲಮ್ಮನ ಗುಡ್ಡವೇ ಸುಮಾರು ಮನ್ನೂರು – ನಾನ್ನೂರು ವರ್ಷಕಾಲ ಜೈನ ಪವಿತ್ರ ತೀರ್ತ್ಥ ಕ್ಷೇತ್ರವಾಗಿ ವಿಜೃಂಭಿಸಿ ಮೈಳಾಪ ತೀರ್ತ್ಥ. ಇದನ್ನು ಬ್ರಹ್ಮಶಿವಕವಿಯು ಸಮಯ ಪರೀಕ್ಷೆ ಕಾವ್ಯದಲ್ಲಿ :
ಧರೆಯೊಳ್ ಮುಟ್ಟದೆ ನೆಗೆದಂ
ತರಿಕ್ಷದೊಳ್ನೆಲಸಿ ನಿಂದ ಮೈಳಾಪ ಜಿನೇ
ಶ್ವರ ತೀರ್ತ್ಥದತಿಶಯಮನಾ
ಧರಣೀಂದ್ರಂ ಪೊಗಱಲಱೆಯನುಳಿದವರಳವೇ ||          ೨-೪೭
ಎಂಬುದಾಗಿ ಶ್ಲಾಘಿಸಿದ್ದಾನೆ. ರಟ್ಟರ ಪಟ್ಟ ಜಿನಾಲಯ ಇದ್ದದ್ದೂ ಮೈಳಾಪ ತೀರ್ತ್ಥದಲ್ಲಿಯೇ. ಜೈನ ಸನ್ಯಾಸಿಗಳಾದ ಸವಣರಿಗೆ ದತ್ತಿಯಾಗಿ ಕೊದಲಾದ ಸ್ಥಳ ಈ ‘ಸವಣದತ್ತಿ’ ಸವಣದತ್ತಿ ಎಂಬ ಈ ಶಬ್ದವು ಜನರ ಉಚ್ಚಾರಾನುಗುಣವಾಗಿ ಸಂವದತ್ತಿ – ಸೌಂದತ್ತಿ – ಸೌದತ್ತಿ ಎಂದಾಗಿದೆ. ರಾಷ್ಟ್ರಕೂಟರಾಜರಿಗೆ ಸೌದತ್ತಿಯ ಮೈಳಾಪತೀರ್ತ್ಥವು ಶತಮಾನಗಳವರೆಗೆ ಮನೆದೇವರೂ, ಮನೆದೇಗಲುವೂ ಆಗಿ ಬೆಳೆಯಿತು. ಇದು ಬೆಳ್ವೂಲ (ಧವಳ) ವಿಷಯಕ್ಕೆ ಸೇರಿತ್ತು. ಮೈಳಾಪ ತೀರ್ತ್ಥದ ಮಹಿಮೆ, ಬಸದಿಗಳು, ಆಚಾರ್ಯ ಪರಂಪರೆ, ದಾನದತ್ತಿಗಳು, ಭಕ್ತಿಯಿಂದ ಕೊದುಗೆಗಳನ್ನು ನೀಡಿದ ರಾಜ – ರಾಣಿಯರು -ಇವೆಲ್ಲ ವಿವರಗಳೂ ಶಾಸನಗಳಲ್ಲಿ ನಮೂದಾಗಿವೆ. [ಜೆ.ಬಿ.ಬಿ.ಆರ್.ಎ.ಎಸ್. ೩೦, ಸಂ. ೨ ಕ್ರಿ.ಶ. ೮೭೬, ಪಿ. ೧೯೪, ಸಾಲು ೪.: ಸೌ.ಇ.ಇ.೧೫, ೫೩೦. ೧೦೫೯. ಮೊರಬ (ಧಾಜಿ / ಮೊರಬತಾ).; ಸೌ.ಇ.ಇ. ೨೦, ೧೩.೧೩ ೮೭೫-೭೬. ಸವದತ್ತಿ: ಎ.ಇ.೬. ೫೫. ೧೦೫೩: ಸೌ.ಇ.ಇ. ೮, ೭೧. ೧೦೬೬.: ಕ.ಇ. ೬೬೮. ೧೨೦೩ ಇತ್ಯಾದಿ] ಮೈಳಾಪತೀರ್ತ್ಥವನ್ನು ಕುರಿತು ಮತ್ತು ಇನ್ನಿತರ ಪೂರಕ ಉಪಯುಕ್ತ ಮಾಹಿತಿಗಾಗಿ ‘ಮೈಳಾಪತೀರ್ತ್ಥ : ಶಾಸನಗಳ ಆಧಾರ’ ಎಂಬ ಸಂಪ್ರಬಂಧವನ್ನು ನೋಡಬಹುದು [ಹಂಪ. ನಾಗರಾಜಯ್ಯ, ‘ಸಮ್ಮಿಲನ’ (ಸಂ) ಡಾ.ಎಂ.ಎ. ಜಯಚಂದ್ರ (೧೯೯೪), ಪು. ೧೭-೨೦]
೩೧. ವೃಷಭಗಿರಿ ತೀರ್ತ್ಥ : ಕನ್ನಡ ಆದಿಕವಿ ಪಂಪನ ತಮ್ಮನಾದ ಜಿನವಲ್ಲಭನು ರಚಿಸಿದ ಗಂಗಾದರಂ ಶಾಸನ ಸುಪ್ರಸಿದ್ಧವಾಗಿದ್ದು ಅದರಲ್ಲಿಯೇ ವೃಷಭಗಿರಿ ತೀರ್ತ್ಥದ ಪ್ರಸ್ತಾಪವಿದೆ. ಈಗಿನ ಆಂದ್ರಪ್ರದೇಶದ ಕುರ್ಕ್ಯಾಲಗ್ರಾಮದ ಹತ್ತಿರ ಇರುವ ಬೊಮ್ಮಲಗುಟ್ಟವೇ ವೃಷಭಗಿರಿ : ‘ಸಬ್ಬಿನಾಡ ನಾಟ ನಡುವಣ ಧರ್ಮ್ಮಪುರದ + ಉತ್ತರ ದಿಗ್ಭಾಗದ ವೃಷಭಗಿರಿಯೆಂಬ + ಅನಾದಿ ಸಂಸಿದ್ಧ ತೀರ್ತ್ಥದ ದಕ್ಷಿಣ ದಿಶಾಭಾಗದೀ ಸಿದ್ಧ ಶಿಲೆಯೊಳ್ತಮ್ಮ ಕುಲದೈವಮಾದ್ಯನ್ತ ಜಿನಬಿಂಬಗಳುಮಂ ಚಕ್ರೇಶ್ವರಿಯುಮಂ ಪೆಱವುಂ ಜಿನ ಪ್ರತಿಮೆಗಳುಮಂ ತ್ರಿಭುವನ ತಿಲಕಮೆಂಬ ಬಸದಿಯುಮಂ ಕವಿತಾಗುಣಾರ್ಣ್ನವಮೆಂಬ ಕೆಱೆಯುಮಂ ಮದನ ವಿಳಾಸಮೆಂಬ ಮನಮುಮಂ ಮಾಡಿಸಿದಂ’ [IAP. ಕರೀಂನಗರ ೩.] ವೃಷಭಗಿರಿತೀರ್ತ್ಥವು ‘ಅನಾದಿ ಸಂಸಿದ್ಧ ತೀರ್ತ್ಥ’ ವೆಂದು ಹತ್ತನೆಯ ಶತಮಾನದ ಈ ಶಾಸನವೇ ಹೇಳಿರ ಬೇಕಾದರೆ ಅದಕ್ಕಿಂತಲೂ ೨-೩ ಶ. ಹಿಂದಿನಿಂದಲೂ ಅದು ಪ್ರಸಿದ್ಧಿ ಪಡೆದಿರಬೇಕು. ಸು.ಕ್ರಿ.ಶ. ೯೫೦ ರಲ್ಲಿ ಜಿನವಲ್ಲಭನು ಇಲ್ಲಿ ‘ತ್ರಿಭುವನ ತಿಲಕ’ ವೆಂಬ ಬಸದಿಯನ್ನೂ, ಕೆರೆ ಮತ್ತು ಆರವೆ (ಬನ – ತೋಟ) ಗಳನ್ನು ಮಾಡಿಸುವುದರ ಮೂಲಕ ಜೈನ ಶ್ರಾವಕನ ಆದರ್ಶಗಳನ್ನು ಪಾಲಿಸಿದ್ದನು. ತ್ರಿಭುವನತಿಲಕ ಬಸದಿಯು ಆದಿನಾಥ ತೀರ್ಥಂಕರ ಜಿನಚೈತ್ಯವಾಗಿತ್ತು. ಅನೇಕ ಜಿನಾಲಯ ಜಿನಬಿಂಬ ಜಿನಾಶಾಸನ ದೇವರ ಮೂರ್ತಿಗಳಿಂದ ವೃಷಭಗಿರಿ ತೀರ್ತ್ಥವು ದಕ್ಷಿಣ ವೃಷಭಾದ್ರಿಯಾಗಿ ಲೋಕಸ್ತುತಿಗೆ ಪಾತ್ರವಾಗಿತ್ತು.
೩೨. ಶ್ರೀಪರ್ವತ ತೀರ್ತ್ಥ: ಆಂಧ್ರ ಪ್ರದೇಶದ ಕರ್ನೂಲ ಜಿಲ್ಲೆಗೆ ಸೇರಿದ, ಹಾಗೂ ತುಂಗಭದ್ರಾ – ಕೃಷ್ಣಾನದಿಗಳ ಸಂಗಮಸ್ಥಾನದಲ್ಲಿ ಇರುವ ಶ್ರೀಪರ್ವತ ತೀರ್ತ್ಥವು ಪ್ರಸಿದ್ಧ ಜೈನತೀರ್ತ್ಥವೆಂದು ಸಮಯಪರೀಕ್ಷೆ ಕಾವ್ಯದಲ್ಲಿ ಬ್ರಹ್ಮಶಿವ ಕವಿ ಸ್ತುತಿಸಿದ್ದಾನೆ (೨-೫೨ಇ). ಈ ಕುರಿತು ಸಿಗುವ ಇತರ ಪೋಷಕ ಸಾಮಗ್ರಿಯನ್ನು ಸಂಚಯಿಸಬೇಕು.
೩೩. ಸಿವಗಂಗೆಯ ತೀರ್ತ್ಥ : ಬೆಂಗಳೂರು ಜಿಲ್ಲೆಯ ನೆಲಮಂಗಲ ತಾಲ್ಲೂಕಿಗೆ ಸೇರಿದ ಸಿವಗಂಗೆ ಬೆಟ್ಟಕ್ಕೂ ಪಟ್ಟಮಹಿಷಿ ಶಾಂತಲಾದೇವಿಗೂ ಇರುವ ಭಾಂಧವ್ಯದ ಬೆಸುಗೆಯ ಸ್ವರೂಪ ಚಿಂತನೀಯವಾದುದು. ಗುರುಗಳ್ ಪ್ರಭಾಚಂದ್ರ ಸಿದ್ಧಾನ್ತದೇವರೆ ಪೆತ್ತತಾಯಿಗುಣನಿಧಿ ಮಾಚಿಕಬ್ಬೆ ಪಿರಿಯಪೆರ್ಗ್ಗಡೆ ಮಾರಸಿಂಗಯ್ಯಂ ತಂದೆ ಮಾವನುಂ ಪೆರ್ಗ್ಗಡೆ ಸಿಂಗಿಮಯ್ಯಂ ಅರಸಂ ವಿಷ್ಣುವರ್ದ್ಧನನ್ರಿಪಂ ವಲ್ಲಭಂ ಜಿನನಾಥಂ ತನಗೆಂದುಮಿಷ್ಟದೆಯ್ವಂ ಅರಸಿ ಶಾನ್ತಲದೇವಿಯ ಮಹಿಮೆಯಂ ಬಣ್ನಿಸಲು ಬಕ್ಕುಮೆ ಭೂತಳದೊಳು ||
ಸಕವರ್ಷಂ ೧೦೫೧ ಮೂಱೆನೆಯ ವಿರೋಧಿ ಕ್ರಿತ್ಸಂವತ್ಸರದ ಚೈತ್ರಸುದ್ಧ ಪಂಚಮೀ ಸೋಮವಾರದಂದು ಸಿವಗಂಗೆಯ ತೀರ್ತ್ಥದಲು ಮುಡಿಪಿ ಸ್ವರ್ಗತೆಯಾದಳು [ಎ.ಕ. ೨, ೧೭೬ (೧೪೩) ೧೧೩೧. ಪು. ೧೩೧. ಸಾಲು: ೮೭. ಸಾಲು: ೮೭-೯೭]. ಸಿವಗಂಗೆಯಲ್ಲಿ ಅದಳ ಜಿನಾಲಯಂಗಳು ಇದ್ದುದನ್ನು ಶಾಸನ ಶ್ರುತ ಪಡಿಸಿದೆ [ಎ.ಕ. ೯, ನೆಮಂ, ೮೪. ೧೧೪೧. ಸಿವಗಂಗೆ]. ಅದಳವಂಶ ಶಿಖಾಮಣಿ ವಿಷ್ಣುವರ್ಧನನು ಇದನ್ನು ಮಾಡಿಸಿದನು. ಈಗ ಹಾಲಿ ಸಿವಗಂಗೆಯಲ್ಲಿ ಜೈನ ಬಸದಿಯಾಗಲಿ, ಇತರ ಜೈನ ಕುರುಹುಗಳಾಗಲಿ ಇಲ್ಲ. ಆದರೆ ಕ್ರಿ.ಶ. ಹದಿಮೂರನೆಯ ಶತಮಾನದವರೆಗೆ ಅವೆಲ್ಲ ಇದ್ದುವೆಂಬುದಕ್ಕೆ ಶಾಸನಗಳು ದಾಖಲೆಯಾಗಿವೆ. ಎಲ್ಲೋರ, ಬಾದಾಮಿಗಳಲ್ಲಿ ಇರುವಂತೆ ಸಿವಗಂಗೆಯಲ್ಲೂ (ಶೈವ, ವೈಷ್ಣವ) ಜೈನ ದೇವಾಲಯಗಳು ಇದ್ದಿರಬೇಕು. ನಂದಿ ಬೆಟ್ಟದಲ್ಲೂ ಇದೇ ರೀತಿ ಇದ್ದಿತು. ಬೆಟ್ಟದ ತುದಿಯಲ್ಲಿ ಜೈನ ಬಸದಿ ಇರುವುದು ವಾಡಿಕೆ. ನಂದಿಯಲ್ಲಿ ಕೆಳಗೆ ಹಿಂದೂ ದೇವಾಲಯ ಮೇಲೆ ಜೈನ ಬಸದಿ ಇದ್ದಿತು. ಆದರೆ ಬೆಟ್ಟದ ಮೇಲಿನ ಅತ್ಯಂತ ಪ್ರಾಚೀನ ಬಸದಿ, ಗಂಗರ ಪಟ್ಟಜಿನಾಲಯ ಹಿಂದೂ ಗುಡಿಯಾಗಿ ಬಹಳ ಹಿಂದೆಯೇ ಸು. ೧೩. ಶ. ದಲ್ಲಿ ಪರಿವರ್ತನೆಯಾಗಿ, ಅದರ ವಾಸ್ತು ಶಿಲ್ಪಗಳಲ್ಲಿ ಮಾರ್ಪಾಟುಗಳಾದವು.
ಶಾಂತಲಾದೇವಿಯು ಹೊಯ್ಸಳಸಾಮ್ರಾಜ್ಯದ ಮುಖ್ಯವಾದ ರಾಜಧಾನಿಯಾದ ದ್ವಾರಸಮುದ್ರವನ್ನೂ ಶ್ರವಣ ಬೆಳುಗೊಳ ತೀರ್ಥಕ್ಷೇತ್ರವನ್ನೂ ಬಿಟ್ಟು ಸಿವಗಂಗೆ ತೀರ್ಥದಲ್ಲಿ ಬಂದು ಸಲ್ಲೇಖನ ವ್ರತ ಸ್ವೀಕರಿಸಲು ಇದ್ದ ಐತಿಹಾಸಿಕ ಕಾರಣಗಳಾಗಲಿ, ಸಾಂಸಾರಿಕ ಒತ್ತಡಗಳಾಗಲಿ ಖಚಿತವಾಗಿ ತಿಳಿದುಬಂದಿಲ್ಲ. ಆದರೆ ಸಿವಗಂಗೆ ಮತ್ತು ಅದರ ಸುತ್ತಮುತ್ತ ಇದ್ದ ಜೈನಕ್ಷೇತ್ರಗಳ ಪ್ರಶಾಂತ ಪರಿಸರ ಹಿರಿಮೆಯನ್ನೂ ಮರೆಯುವಂತಿಲ್ಲ. ಕುಂದಾಚ್ಚಿಯು ಏಳನೆಯ ಶ. ದಲ್ಲಿ ಲೋಕತಿಲಕ ಜಿನಾಲಯ ಕಟ್ಟಿಸಿದ ಶ್ರೀಪುರ (ಶ್ರೀಗಿರಿಪುರ – ಸಿಡ್ಲಿಪುರ,) ಕೋಳಾಲ (ಕುವಲಪುರ, ಎಂಬುದು ಈ ಕೋಳಾಲವೇ ಹೊರತು ಕೋಲಾರ ಅಲ್ಲ), ನಿರ್ಗುಂದ (ನಿಡಗುಂದ) ಮಾಗಡಿ, ಕಲ್ಲೆಹ (ಕಲ್ಯ), ಹೊಸೂರು (ಹೊಸಪಟ್ಟಣ), ಮಂಣೆ – ಇವೆಲ್ಲ ಜೈನ ಕೇಂದ್ರಗಳೂ ಸಮೀಪದಲ್ಲಿ ಇದ್ದುವು. ಶಾಂತಲೆಯೇ ಕಟ್ಟಿಸಿದ, ಘನತರ ಕೂಟ ಕೋಟಿಯುತ ಪಾರ್ಶ್ವಜಿನೇಶ್ವರ ಗೇಹವು ಜಗಜನನುತಮಾಗಿ ಸಿಂದಘಟ್ಟದಲ್ಲಿ (ಕೃಷ್ಣರಾಜ ಪೇಟೆ ತಾ ||; ಮೇಲುಕೋಟೆ ಸಮೀಪ) ವಿರಾಜಮಾನವಾಗಿತ್ತು; ಪತಿಯ ಹೆಸರಿನ ಅದಳ ಜಿನಾಲಯಗಳು ಸಿವಗಂಗೆಯಲ್ಲಿ ಬರುವ ಪೂರ್ವದಿಂದಲೂ ಜೈನ ಬಸದಿ ಇಲ್ಲಿ ಕೀರ್ತಿಶಾಲಿಯಾಗಿದ್ದಿರಬೇಕು. ಅದರಿಂದ ಆಕೆ ತನ್ನ ಮರಣದ ಮಹಾನವಮಿಗೆ ಈ ಸ್ಥಳವನ್ನು ಆಯ್ಕೆ ಮಾಡಿದಂತೆ ತಿಳಿಯ ಬಹುದು.
ಹೀಗೆಯೇ ಚಿಪ್ಪಗಿರಿತೀರ್ತ್ಥ, ಪ(ಹ)ನಸೋಗೆಯ ತೀರ್ತ್ಥ, ಕೊಲ್ಲಾಪುರ ತೀರ್ತ್ಥ – ಮೊದಲಾದುವನ್ನು ಕುರಿತೂ ಶಾಸನಗಳಲ್ಲಿ ಉಲ್ಲೇಖಗಳಿವೆ.
ಚಂದ್ರಕೊಡೆ: ಶಾಸನಗಳಲ್ಲಿ ಶಾಪಾಶಯ – ಮರೆಯಾದ ಮಾತು
ದೇವಾಲಯಗಳಿಗೆ, ವ್ಯಕ್ತಿಗಳಿಗೆ ಕೊಡುತ್ತಿದ್ದ ದಾಬ-ಧರ್ಮ-ದತ್ತಿಗಳನ್ನು ಇತರರು ಅಪಹರಿಸದಿರಲು, ಪರಭಾರೆ ಮಾಡದಿರಲು ಶಾಪರೂಪದ ಎಚ್ಚರಿಕೆಗಳನ್ನು ಶಾಸನಫ಼ಳ ಕಡೆಯ ಭಾಗದಲ್ಲಿ ಬರೆಸುತ್ತಿದ್ದರು. ಇಂತಹ ಸಾಲುಗಳಿರುವ ಭಾಗದಲ್ಲಿ ಮನುವಿನಿಂದಲೊ, ಬೇರೆ ಕಡೆಯಿಂದಲೊ ಆರಿಸಿದ ಉದಾಹರಿಸಿದ ಪದ್ಯಗಳನ್ನು ಸಾಮಾನ್ಯವಾಗಿ ಸೇರಿಸುತ್ತಿದ್ದರು. ಒಮ್ಮೊಮ್ಮೆ ಶಾಸನಕವಿಯೆ ಸ್ವತಂತ್ರವಾಗಿ ರಚಿಸಿದ ಗದ್ಯ – ಪದ್ಯಗಳಲ್ಲಿ ಈ ಭಾವನೆಯನ್ನು ವ್ಯಕ್ತ ಪಡಿಸಲಾಗುತ್ತಿತ್ತು. ಶಾಸನದ ಕಡೆಯಲ್ಲಿ ಇರುವ ಇಂತಹ ಹೇಳಿಕೆಗಳಿರುವ ಭಾಗವನ್ನು ‘ಶಾಪಾಶಯ ಭಾಗ’ ವೆನ್ನುವರು.
ಶಾಪಾಶಯ ಭಾಗದ ಭಾಷೆ ಸಂಸ್ಕೃತದಲ್ಲಿ ಇರುವುದು ಅಧಿಕ. ಹಲವೊಮ್ಮೆ ಕನ್ನಡದಲ್ಲಿಯೂ ಇರುವುದುಂಟು. ಇದುವರೆಗೆ ಇಂತಹ ಶಾಪಾಶಯ ಭಾಗದ ವಿಚಾರದಲ್ಲಿ ಅಷ್ಟಾಗಿ ಗುರುತಿಸದಿರುವ ಅಶವೆಂದರೆ ಜೈನ ಪರವಾದ ಪ್ರಸ್ತಾಪ. ಈ ಪುಟ್ಟ ಸಂಲೇಖನದಲ್ಲಿ ಅಂತಹ ಕೆಲವು ಶಾಸನಗಳನ್ನು, ವಿದ್ವಾಂಸರ ವಾಗ್ವಾದಕ್ಕೆಂದು, ಕಾಲಾನುಕ್ರಮಣಿಯಲ್ಲಿ ಸಂಗ್ರಹಿಸಿ ಕೊಟ್ಟಿದ್ದೇನೆ.
ಕೊಟ್ಟ ದಾನವನ್ನು ಅಪಹರಿಸಿದರೆ, ವಂಚಿಸಿದರೆ, ಅಂತಹವರಿಗೆ, ಬ್ರಾಹ್ಮಣ ರನ್ನು ಗೋವುಗಳನ್ನು ವಾರಣಾಸಿಯಲ್ಲಿ ಹತ್ಯೆ ಮಾಡಿದ ಪಾಪ ಸುತ್ತಿಕೊಳ್ಳುತ್ತದೆ – ಎಂಬಿತ್ಯಾದಿ ಹೇಳಿಕೆಗಳು ಸಾವಿರಾರು ಶಾಸನಗಳ ಕಡೆಯಲ್ಲಿ ಉತ್ಕೀರ್ಣವಾಗಿದೆ. ಅದರಂತೆಯೆ ಪ್ರಾಚೀನ ಶಾಸನಗಳ ಶಾಪಾಶಯದಲ್ಲಿ ಇನ್ನೊಂದು ಎಳೆಯೂ ಇರುತ್ತಿತ್ತು. ಅದೆಂದರೆ, ದಾನ ಕೆಡಿಸಿದವರು, ಜೈನಮುನಿ (ರಿಷಿ, ರಿಸಿ, ರಿಸಿ) ಗಳನ್ನು ಕೊಂದ, ಬಸದಿಗಳನ್ನು ನಾಶ ಪಡಿಸಿದ, ಜೈನ ತೀರ್ಥಕ್ಷೇತ್ರಗಳನ್ನು ಕೞ್ಬಪ್ಪು (ಶ್ರವಣ ಬೆಳಗೊಳ)ವನ್ನು ನಾಶಪಡಿಸಿದ ಪಾತಕನಾಗುತ್ತಾನೆಂಬ ಹೇಳಿಕೆ ಒಂದು ಶಾಸನದಲ್ಲಿ ಬಂದಿದೆ; ಇದು ವಿಶೇಷ ಗಮನಿಕೆಗೆ ಅರ್ಹವಾದ ಶಾಪಾಶಯ. ಇಂತಹ ಕೆಲವು ಶಾಸನಗಳು ಮುಂದಿನ ಪುಟದಲ್ಲಿ ಉದ್ಧೃತವಾಗಿವೆ.
೧. ಬಾದಾಮಿ ಚಾಳುಕ್ಯರ ಇಮ್ಮಡಿ ವಿಕ್ರಮಾದಿತ್ಯನ (ಸು. ೭೩೫-೪೩) ಕಾಲದ ಒಂದು ಕನ್ನಡ ಜೈನ ಶಾಸನದಲ್ಲಿ ಬರುವ ಕಡೆಯ ಮಾತುಗಳಿವು:
ಭಟಾರರಾ ಧರ್ಮ್ಮದ ಸ್ಥಿತಿಯುಂ ಈಯಕ್ಷರಂಗಳುಮಾನ್
೧.ಎ. ಬಾದಾಮಿ ಚಾಳುಕ್ಯರ ಇಮ್ಮಡಿ ಕೀರ್ತಿವರ್ಮನ (೭೪೪-೬೦)
ಕಾಲದ ಒಂದು ಶಾಸನಾಂತ್ಯದ ಭಾಗ :
ಎಣ್ಟು ಮತ್ತಲ್ಗೞ್ದಿ ರಾಜಮಾನಂ ಜಿನೇನ್ದ್ರ
ಭವನಕ್ಕಿತೆತ್ತೋರಿದನಾರಾಎಸಲಿಪ್ಪೋರ ವರ್ತ್ತೆ
ಧರ್ಮ್ಮಮಾರಾರಿದಾ ಕೆಡಿಪ್ಪೋರವರ್ತ್ತೆ ಪಾಪ || ಪರಲೂರಾ
ಚೇದಿಯಬ್ಬಱ ಪ್ರಭಾಚನ್ದ್ರ ಗುರಾವಾರ್ಪ್ಪಡೆ [ದಾರ್]
[ಸೌ.ಇ.ಇ. ೨೦, ೯. ೮ ಶ. ಆಡೂರು (ಧಾಜಿ / ಹಾನಗಲ್ ತಾ) ಪು. ೧೦]
ಹೋಗುವ ಮಾತು ಸಹ ಸೇರಿರುವುದು ಪರಿಭಾವನ ಯೋಗ್ಯವಾಗಿದೆ.
ಕುಱುಂಬುದೆೞಿಯಂ ಪರಿಹಾರಂ ಬಿಟ್ಟಾರ್
ಈ ತೊೞಿಯ ಕೊಣ್ಡವರ್ – ಬಾರಣಾಸಿಯುವಂ
ಬಸದಿಯುವಂ ಕವಿಲೆಯು ವನಱಿದ ಬ್ರಹಾತಿಯನುಣ್ಡೊನ್ ||
[ಕ್ರಿ.ಶ. ೮ನೆಯ ಶ. ಅಲಂಪೂರು]
೩. ಇದಾನೞಿತ್ತು ಕೆಡಿಪಿದೊನೊಕ್ಕಲ್ಕೆಡುಗ ಪಞ್ಚಮ
ಹಾಪಾತಕನಕ್ಕವನ್ಮಕ್ಕಳಂ ಸಾಗ
ವಸದಿಯಾನ್ಕೆಯ್ದೊನ್ನಾರಾಯಣ ಪೆ
ರುನ್ತಚ್ಚನ್
[ಎ.ಕ. ೩ (ಪ) ಹೆಕೋ. ೬೩ (ಮೈಆರಿ ೧೯೩೨-೫೮) ೯. ಶ. ಹೆಬ್ಬರಗುಪ್ಪೆ (ಮೈಜಿ / ಹೆಕೋತಾ) ಪು. ೪೬೮]
೪. ತೆಱೆಗೆಯೆಂದು ಬಿಟ್ಟಿಯೆಂದು ಕೇಳಸಲ್ಲದು ಯೀ
ಧರ್ಮ್ಮವ ನಡಸಿದವರಿಗೆ ಸ್ವರ್ಗ್ಗಪದವ ಪಡೆವರು ಯಿ
ಶರ್ಮ್ಮಕ್ಕೆ ತಪ್ಪಿದವರು ಯೇಳನೆಯ ನರಕಕೆ ಹೋಹರು ||
[ಎ.ಕ. ೭-೧, ಶಿವಮೊ. ೧೧೪. ಸು. ೯೫೦. ಕುಂಸಿ. ಪು. ೧೧೬]
೫. ಇದರ ರಕ್ಷಿಸಿ ನೆಗೆಱ್ದೂತಗೆ ಅಷ್ಟ ಸಷ್ಟಿ ತೀರ್ತ್ಥದಲ್ಲಿ ಫಲಮಕ್ಕುಂ ಸರ್ಗ್ಗಾಪವರ್ಗ್ಗ ಮೋಕ್ಷ ಪಡೆಗು
[ಸೌ.ಇ.ಇ. ೯-೧, ೭೧.೯೭೨. ಬಾಗಳಿ (ಬಳ್ಳಾರಿಜಿ/ ಹರಪನಹಳ್ಳಿ ತಾ) ಪು. ೪೪]
೬. ಇದನಱಿದೊಂ ಪ್ರಯಾಗೆಯುವಂ ಕುರುಕ್ಷೇತ್ರವುವಂ ಬಾಣರಾಸಿಯುವಂ ಕಱ್ಬಪ್ಪುವಂ ಸಾಸಿರ ಕವಿಲೆಯುವಂ ಸಾಸಿರ್ಬ್ಬ ರ್ಪ್ಪಾರ್ವ್ವರುವಂ ಸಾಸಿರ್ಬ್ಬರ್ ರಿಷಿಯರುವನಱಿಸಪಾತಕನು ಬ್ರಹ್ಮಾತಿಕಾರನುಮಕ್ಕುಂ [ಸೌ.ಇ.ಇ. ೯-೧, ೭೭. ೯೯೨ ಕೋಗಳಿ (ಬಳ್ಳಾರಿ ಜಿ/ ಹಡಗಲಿ ತಾ) ಪು. ೪೯]
೭. ಇದಱ ಬಿತ್ತು ವಟ್ಟವನೞಿಪಿಕೊಣ್ಡವ
ದೇಗುಲವಂ ಬಸದಿಯುಮಂ ಕವಿಲೆಯುಮಂ
ಕೆಱಿಯುಮಂ ಬಾಣರಾಸಿಯುಮನಱೆದಂ
[ಎ.ಕ. ೪ (ಪ) ಚಾಮರಾ. ೪೦೪ (ರಿ. ೧೯೩೧-೪೩) ೯೯೩. ಸೋಮಸಮುದ್ರ (ಮೈಜಿ/ಚಾಮರಾ ತಾ)ಪು. ೨೬೫]
೮. ರಿಷಿಯರುವಂ ಸಾಸಿರ ಕವಿಲೆಯುಮನಳಿದ ಬ್ರಹ್ಮಾತಿಯಕ್ಕು
[ಸೌ.ಇ.ಇ. ೯-೧, ಸು. ೧೦೫೦. ಕೋಗಳಿ. ಪು. ೧೧೩]
ಇದನಳಿದಂ ಮಂಗಪಟ್ಟೆಯೊಳಯ್ನೂರ್ವ್ವರು ರಿಶಿಯರನಳಿದ ಮಹಾಪಾತಕ ನಕ್ಕು ||
[ಸೌ.ಇ.ಇ. ೧೧-೧, ೯೪.೧೦೫೯. ಡಂಬಳ (ಧರ್ಮವೊಱಲ್) – ಧಾಜಿ/ಮುಂಡರಗಿ ತಾ) ಪು. ೯೦]
೧೦. ನಗರದೊಳಗಾವನಾನುಂ
ನಗರ ಜಿನಾಲಯ ಜಿನೇಂದ್ರ ಪಾದಾ [ರ್ಚ್ಚ] ನೆಗೀ
ನಗರಂ ಬಿಟ್ಟುದನ (ಱಿ) ಯಲು
ಬಗೆದಂದಂ ತನಗೆ ತಂದನಾಯುವ ಕುಂದ (೦)
ಎನ [ಗ] ನು ಗೇವಣೆ ಘಲ್ಲೆಣೆ
ಘನವೀ ಕೇಣಿಯನದೇಂ [ಕು] ನಿಗುವೆ(೦) ನಾನೆಂ
ಧನಘು ಜಿನ ಧರ್ಮ್ಮ ದೂಷಕ
ತನದೊಳಮಿದನಱಿದಾತನಸು (೦) ಗತಿಗಿಳಿದ (೦) ||
ರಾಯಚೂರು ಜಿಲ್ಲೆಯ ಹಿರಿಯ ಗಬ್ಬೂರು ಜಿನಾಲಯಕ್ಕೆ ಸೇರಿದ್ದು ಈ ಶಾಸನ. ಇದು ಕಲ್ಯಾಣ ಚಾಳುಕ್ಯ ವಿಕ್ರಾಮಾದಿತ್ಯ ೬ ರಾಜನ ಆಳಿಕೆಯರಚನೆ; ಕ್ರಿ.ಶ. ೧೧೦೯ ಇದರ ಕಾಲ. ಈ ಶಾಸನ ಹೈದರಾಬಾದು ಮ್ಯೂಸಿಯಂನಲ್ಲಿದೆ. ಈ ಶಾಸನಾಂತ್ಯದ ಎರಡು ಶಾಪಾಶಯ ಕಂದ ಪದ್ಯಗಳನ್ನಿಲ್ಲಿ ಉದಾಹರಿಸಿದೆ. ಈ ಶಾಪದ ಮಹತ್ವವೆಂದರೆ ಮಾಮೂಲಿನ ಶಾಪಾಶಯದ ಒಕ್ಕಣೆ ಇಲ್ಲದಿರುವುದು. ಹಿರಿಯ ಗಬ್ಬೂರಿನ ನಖರಂಗಳು, ಕಮ್ಮಟದ ಅಧಿಕಾರಗಳು, ಕಮ್ಮಟಕಾರರು ಸೇರಿ ಆ ಊರೊಳಗಿನ ಬ್ರಹ್ಮಜಿನಾಲಯಕ್ಕೆ ಬಿಟ್ಟು ಕೊಟ್ಟ ದಾನ ದತ್ತಿಗಳ ಪೂರ್ತಿ ಮಾಹಿತಿ ಹೇಳಿದ್ದಾದ ಮೇಲೆ, ಶಾಸನಾಂತ್ಯದಲ್ಲಿ ಮೇಲೆ ಉದಾಹರಿಸಿದ ಎರಡು ಪದ್ಯಗಳಿವೆ.
[Hyderabad Archaeological Series, No. 18. ‘A Corpus of Inscriptions in the Kannada Districts of Hyderabad State’, ed. Desai, P.B. (1958) Inscription No. 8. AD. 1109pp. 51-52]
೧. ರಿಸಿಯಂ ಕೊನ್ದ ಪಾತಕನ ಪೋದ ಲೋಕಕ್ಕೆ ಪೋಪರು
[ಸೌ.ಇ.ಇ. ೧೫, ೧೪.೧೧೩೫. ಸಿದ್ದಾಪುರ (ಧಾಜಿ/ತಾ) ಪು. ೧೨. ಸಾಲು : ೨೬]
ಸಾರಾಂಶ:
೧. ಉಳಿದೆಲ್ಲ ಶಾಸನಗಳಂತೆಯೇ ಜೈನ ಶಾಸನಗಳನ್ನೂ ಸಹ ಆರಂಭ, ಅಂತ್ಯ, ಸ್ಥಲನಾಮ, ಉಳಿದ ವಿಷಯಗಳು ಎಂಬ ನಾಲ್ಕು ನೆಲೆಗಳಲ್ಲಿ ಅಧ್ಯಯನ ನಡೆಸಬಹುದು. ತೌಲನಿಕವಾಗಿ ಕೈಗೊಳ್ಳುವ ಇಂತಹ ಅಧ್ಯಯನಗಳಿಂದ ಹಲವು ಹೊಸ ಸಂಗತಿಗಳನ್ನು, ಇರುವ ಹಳೆಯ ಮಾಹಿತಿಗಳ ಒಡಲಿಂದ, ಹೊರಗೆ ತೆಗೆಯಬಹುದು.
೨. ಶಾಸನಾಂತ್ಯದಲ್ಲಿ ಬರುವ ಶಾಪಾಶಯಗಳಲ್ಲಿ, ಸಂಭವಿಸಿದ ಸ್ಥಿತ್ಯಂತರ ವೊಂದನ್ನು ಗುರುತಿಸುವುದಷ್ಟೇ ಈ ಸಂಲೇಖನದ ಉದ್ದೇಶವೆಂದು ಪ್ರಾರಂಭ ದಲ್ಲಿಯೇ ಸ್ಪಷ್ಟಪಡಿಸಿದೆ. ಈ ಶಾಪಾಶಯಗಳಲ್ಲಿ ಇದ್ದ ಒಂದು ನಿರ್ದಿಷ್ಟ ಧಾರ್ಮಿಕ ಒತ್ತನ್ನು ಕಿತ್ತು ಹಾಕಿರುವುದು ಕ್ರಮೇಣ ಆಗಿರುವ ಮಾರ್ಪಾಟು. ಜೈನ ಪರವಾಗಿ ಇದ್ದ ಮಾತುಗಳನ್ನು ಪಕ್ಕಕ್ಕೆ ಸರಿಸಿ ಆಮೇಲೆ ಅದು ಮತ್ತೆ ಜೀವ ಪಡೆಯದಂತೆ ಆಗಿದ್ದು ಚಾರಿತ್ರಿಕ ವಿಸ್ಮಯ.
೩. ಇದು ಸಾಮಾಜಿಕ, ಧಾರ್ಮಿಕ, ಸಾಂಸ್ಕೃತಿಕ ಬದಲಾವಣೆಯ ಸಂಕೇತವೂ ಹೌದು.
ಚಂದ್ರಕೊಡೆ: ಶಾಸನಗಳಲ್ಲಿ ಬಿಟ್ಟಕುಲ – ಪರಿಶೀಲನೆ
೧. ಕನ್ನಡ ಮತ್ತು ತೆಲುಗು ಶಾಸನಗಳಲ್ಲಿ ಬಿಟ್ಟಕುಲ ಕುರಿತು ನಾಲ್ಕೈದು ಉಲ್ಲೇಖಗಳು ಉಪಲಬ್ಧವಾಗಿದೆ. ಆ ಉಲ್ಲೇಖಗಳನ್ನು ಆಧರಿಸಿ ಶಬ್ಧಾರ್ಥವನ್ನು ವಿವೇಚಿಸಿ, ಭಾಷಾವಿಜ್ಞಾನ ದೃಷ್ಟಿಯಿಂದ ಅದರ ನಿಷ್ಪತ್ತಿಯನ್ನು ಗುರುತಿಸುವುದಕ್ಕೆ ಈ ಪರಿಶೀಲನೆಯ ಚೌಕಟ್ಟು.
೧.೧. ಬಿಟ್ಟಕುಲವನ್ನು ಕುರಿತು ಪ್ರಸ್ತಾಪಿಸುವ ನಾಲ್ಕು ಶಾಸನಗಳು ಆಗಿನ ಕರ್ನಾಟಕದ ಹಾಗೂ ಈಗಿನ ಆಂಧ್ರ ಪ್ರದೇಶದ ವ್ಯಾಪ್ತಿಯಲ್ಲಿವೆ. ಇವುಗಳಲ್ಲಿ ಮೂರು ಶಾಸನಗಳು ಕನ್ನಡದಲ್ಲಿವೆ, ಒಂದು ಶಾಸನ ತೆಲುಗಿನಲ್ಲಿದೆ. ಈ ಶಾಸನಗಳು ರಚಿತವಾದ ಕಾಲದ ಅವಧಿ ಕ್ರಿ.ಶ. ೧೧-೧೨ ನೆಯ ಶತಮಾನದಲ್ಲಿ ಈ ಜಿಲ್ಲಾ ವಲಯದವರೆಗೂ ಕನ್ನಡ ಜನಭಾಷೆಯಾಗಿ ಬಳಕೆಯಲ್ಲಿದ್ದುದೂ, ಈ ಭಾಗವು ದ್ವಿಭಾಷಾ ಪ್ರದೇಶವಾಗಿ ಇದ್ದುದೂ (bilingualarea) ಇದರಿಂದ ಸ್ಪಷ್ಟವಾಗುತ್ತದೆ.
೨. ಸನಿಗರಂ (ಆಂಧ್ರ : ಕರೀಂನಗರ ಜಿ / ತಾ) ಗ್ರಾಮದ ಭೀಮೇಶ್ವರ ಗುಡಿಯ ಹತ್ತಿರದ ಕಲ್ಲಿನ ಮೇಲೆಕನ್ನಡ ಶಾಸನವಿದೆ. ಇದು ಕಲ್ಯಾಣಿ ಚಾಳುಕ್ಯರ ತ್ರೈಳೋಕ್ಯಮಲ್ಲ ದೇವನ (೧೦೪೨-೬೮) ಆಳಿಕೆಗೆ ಸೇರಿದ್ದು. ಇದರಲ್ಲಿ ಮಹಾಸಾಮಂತ ಕಾಕತೀಯ ಒಂದನೆಯ ಚೇತನ ಪೆರ್ಗಡೆ ವೈಜರಾಜನ ಮಗನಾದ ನಾರಣಯ್ಯನು ಸಣಗರ ಗ್ರಾಮದ ‘ದುದ್ದುಮಲ್ಲ ಜಿನಾಲಯ’ ವನ್ನು ಜೀರ್ಣೋದ್ಧರಿಸಿದ ಮಾಹಿತಿಯಿದೆ. ಸ್ಥಳೀಯರಾದ ಮುಪ್ಪಡಯ್ಯ ಮತ್ತು ಪುನ್ನಿರಡ್ಡಿ ಗಾಮುಂಡರನ್ನು ಒಡಂಬಡಿಸಿ ಒಂದು ರಾಟಣವನ್ನು ನೀಡಿದನು. ಶಾಸನವು ಚೇತನನು ‘ಶ್ರೀ ಮದ್ವಿಟ್ಟ ಕುಲಾಂಬರ ಭಾನು’ (ವಿಟ್ಟ ಕುಲವೆಂಬ ಆಕಾಶಕ್ಕೆ ಸೂರ್ಯ) ಎಂದು ನಮೂದಿಸಿದೆ.
[ಐಎಪಿ ಕರೀನಗರ ೧೪. ೧೦೫೧, ಸನಿಗರಂ (ಆಂಧ್ರ : ಕರೀಂನಗರ ಜಿ/ ತಾ.) ಪು. ೩೬-೩೮]
೩. ಬೆಕ್ಕಲ್ಲು ಗ್ರಾಮದ (ವ್ರೆಕ್ಕುಲ್ಲು ) ತೆಲುಗು ಶಾಸನದಲ್ಲಿ ವಿಷ್ಟಕುಲಮೂಲೊನು ಪುಟ್ಟಿದ ಕೆಲವರನ್ನು ಹೆಸರಿಸಿದೆ : ರೇವಿರೆಡ್ಡಿ, ಚಂಡಿರೆಡ್ಡಿ, ಪುನ್ನಿ ರಡ್ಡೆ, ಮಲ್ಲಿ ರೆಡ್ಡಿ, ರೇವಿ ರಡ್ಡಿಯನ್ನು ನಿರ್ಮಲ ಉಜ್ವಲ ಯಶಸ್ ಸಮೃದ್ಧನೆಂದೂ, ಸುಗುಣ ಸುಹೃಜ್ಜನಾಂಬುಜ – ಅಂಭೋರುಹ ಮಿತ್ರನೆಂದೂ ಅಪರಿಮಿತ ಪುಣ್ಯ ಧನಾಢ್ಯನೆಂದೂ, ವೀರಾರಿಮದ ದ್ವಿಪೇಂದ್ರನ ಖರಾಯುಧನೆಂದೂ -ಶಾಸನ ಚಿತ್ರಿಸಿದೆ. ಈ ರೇವಿರಡ್ಡಿಯ ಮಗ ಚಂಡಿರಡ್ಡಿ. ಈ ಮಲ್ಲಿರಡ್ಡಿಯು ವೆಕ್ಕಲ್ಲು ಊರಿನಲ್ಲಿ ಜಿನಾಲಯವನ್ನೂ, ತ್ರಿಕೂಟ ಬಸದಿಯನ್ನು, ಇಪ್ಪತ್ತೊಂದು ಗುಡಿಗಳ ಸಮುಚ್ಚಯವನ್ನು ಮಾಡಿಸಿದನು.
[ಐಎಪಿ. ವರಂಗಲ್ ೨೦. ೨ ಶ. (ಸು. ೧೦೯೦) ಚಿಕ್ಕಲ್ಲು (ಆಂಧ್ರ : ವಾರಂಗಲ್ಲು ಜಿ/ ಜನಗಾಂವ್ ತಾ) ಪು. ೪೫-೪೮
೩.೧ ಮಲ್ಲಿರೆಡ್ಡಿಯ ಧಾರ್ಮಿಕ ಪ್ರವೃತ್ತಿಯೊಂದಿಗೆ ಆತನ ವಾಂಶಿಕ ಚಿತ್ರಣವೂ. ಇದೇ ಶಾಸನದಲ್ಲಿದೆ:
ಶತದಳ ಹಿತಸುತ ವಿತರಣುಂಡತು
ಲಿತನುತಶಿತಯಶೋರ್ತ್ಥಿಯಮಲ ಚರಿತ್ರಂ
ಡತಿಶಯಗುಣ ಮೂಲಂಬರಗೆ ವಿಜಿತರಿ
ಪುಂಡಗು ಮಲ್ಲಿರಡ್ಡಿ ವಿಷ್ವ ಕುಲಮುಲೊನು ||
ವಿಷ್ವ ಕುಲಬಂದಿಯೆಟ್ಟಿದ ನಿನ……….
[ಅದೇ, ಪು. ೪೮]
೪. ಇದೇ ಮಲ್ಲಿರೆಡ್ಡಿಯನ್ನು ಕುರಿತು ಇನ್ನೊಂದು ಶಾಸನದಲ್ಲಿ ಮತ್ತಷ್ಟು ವಿವರಗಳು ಸಿಗುತ್ತವೆ:
ಶ್ರೀಮತು ಶ್ರಾವಕಾಭರಣ ಸತ್ಯ ರತ್ನಾಕರಂ ಸಮ್ಯಕ್ತ್ವ
ಚೂಡಾಮಣಿ ಎನಿಸಿ ನೆಗಳ್ದ ದಾ(ನ) ಪೂಜಾ ಶೀಳೋಪವಾಸ
ಮೆಂಬೀ ನಾಲ್ಕು ಪಾಸಂಗಳೊಳ್ ಸಂಪೂರ್ಣನುಮಪ್ಪ
ಸುಮತ್ತವೆನ್ತಪ್ಪನೆಂದಡೆ ಬಿಟ್ಟ ಕುಳ ತಿಳಕಾಂಭೋ
ರಾಶಿ ವಾರ್ದ್ಧಿ ವರ್ದ್ಧನ ಚಂದ್ರನುಮೆನಿಪ ಶ್ರೀಮತು
ಚಿಕ್ಕಲ್ಲ ಪುರವರಾಧೀಶ್ವರನುಮಪ್ಪ ಮಲ್ಲಿ ರಡ್ಡಿ
ತನ್ನ ಪ್ರತಿಷ್ಠೆತೆಯ್ದು…….
ಮಂದಿತ ದೇವರ ಪೂಜೆಗಕ್ಕಂ ರಿಸಿಯರಾಹರದಾನಕೆಂದು
ಸಮಕಟ್ಟಿ
ಸ್ವಸ್ತಿಯಮನಿಯಮ ಸ್ವಾಧ್ಯಾಯ ಧ್ಯಾನ ಮೌನಾನುಷ್ಠಾಣ
ಜಪ ಸಮಾಧಿಶೀಲ ಸಂಪನ್ನರಪ್ಪ
ಶ್ರೀಮತು ಗುಣಸೇನ ಪರಮಾತ್ಮಧ್ಯಾನ ದೇವರಿಗೆ
ತನ್ನ ಕುಟುಂಬ ಸಹಿತ ಕಾಲಂ ಕರ್ಚ್ಚಿ ಕೊಟ್ಟ ದತ್ತಿ ಎನ್ತೆನೆ
ಛಲಿ ಮಡುಗಿನ ಕೆಱೆಯ ಮೇಗೆ ವಾಯಲೊಂದು ಮತ್ತರು
ಗದ್ಯ ರುದ್ರ ಸಮುದ್ರದೊಳೊನ್ದು ಮತ್ತರು ಗದ್ಯ
ನೀರೋಹರಿಯೆನ್ನದೆ ಕೊಟ್ಟು ಪ್ರತಿಪಾಳಿಸಿದ ಮಂಗಳ ಮಹಾಶ್ರೀ |
[ಐಎಪಿ. ವರಂಗಲ್. ೧೯. ಅತೇದಿ (ಸು. ೧೦೯೦) ಬೈರಾನಿಪಲ್ಲಿ (ಆಂಧ್ರ : ವಾರಂಗಲ್ಲು ಜಿ / ಜನಗಾಂವ್ ತಾ) ಪು. ೪೪-೪೫]
೫. ಬೈರಾನಿಪಲ್ಲಿಯ ಕನ್ನಡ ಶಾಸನದಲ್ಲಿಯೂ ವಿಟ್ಟಿ-ಬಿಟ್ಟ ಕುಲದ ಮಾಹಿತಿಯಿದೆ ರಾಜಧಾನಿ ಭುವನಗಿರಿಯಬ್ ದಂಡನಾಯಕ ಭೀರಮ ರಡ್ಡಿ ಮತ್ತು ಬೆಕ್ಕಲ್ಲು ಊರಿನ ಇಬ್ಬರು ಕರಣಕರು ಬಿಟ್ಟ ದಾನಗಳ ವಿವರವಿದೆ. ಇವರು ಜಿನಬಿಂಬ ಸ್ಥಾಪಿಸಿ, ಮಾವಿನ ತೋಟ, ಇಪ್ಪತ್ತು ಮತ್ತರು. ಕರಂಬ ನೆಲ ಹೊಲಾದಿಗಳನ್ನು ಬಸದಿಯ ಜೀರ್ಣೋದ್ಧಾರಕ್ಕೂ, ರಿಷಿಗಳ ಆಹಾರದಾನಕ್ಕೂ ದಾನಕೊಟ್ಟರು. ಈ ದಾನಿಗಳಲ್ಲಿ ನಂಗನೂರಿನ ಪುನ್ನಿರಡ್ಡಿ, ವೆಲ್ಲಮ ಪಟ್ಲದ ರೇವಿರಡ್ಡಿ ಇದ್ದರು. ರಡ್ಡಿ ಕುಲ ‘ವಿಟ್ಟಿ’ ವಂಶಕ್ಕೆ ಸೇರಿದ ಬೀರಮರಡ್ಡಿಯ ಸುದೀರ್ಘ ವರ್ಣನೆಯಿದೆ ಬಿಟ್ಟ ಕುಳ ತಿಳಕ ಬೆಕ್ಕಲ್ಲ ಬೀರಮರೆಡ್ಡಿ ಎಂಬ ಹೇಳಿಕೆ ಬಂದಿದೆ. ಜತೆಗೆ ಬಿಟ್ಟ ಕುಲದ ರೋಚಿಗ ಎಂಬ ವ್ಯಾಕ್ತಿಯ ಪ್ರಸ್ತಾಪವೂ ಇದೆ.
[ಐಎಪಿ ವರಂಗಲ್ ೧೮.೧೧೦೮. ಬೈರಾಪಿನಲ್ಲಿ (ಆಂಧ್ರ : ವಾರಂಗಲ್ಲು ಜಿ / ಜನಗಾಂವ್ ತಾ) ಪು. ೪೦-೪೪] ಬಿಟ್ಟಿಕುಳತಿಳಕನವೆಸರಳ
ವಟ್ಟಿರೆ ಮಾಡಿಸಿದ ತನಗೆ ಚೈತ್ಯಾಲಯಕಂ
ಬಿಟ್ಟಿಕುಲತಿಳಕಮೆನೆಪೆಸ
ರಿಟ್ಟಂ ಬೆಕ್ಕಲ್ಲ ಬೀರನಹಿತಘ ರಟ್ಟಂ ||
೬. ಈ ಶಬ್ದದ ನಿಷ್ಪತ್ತಿ ನಿರ್ವಚನ ಕುರಿತುಇ ವಿವರಣೆಯನ್ನು ಅತಿ ಸಂಗ್ರಹರೂಪದಲ್ಲಿ ಹೀಗೆ ಕೊಡಬಹುದು. ಈ ಕುಲದ ಹೆಸರಿನ ನಾಲ್ಕು (ಬಿಟ್ಟ – ಬಿಟ್ಟಿ – ವಿಷ್ಟ) ರೂಪಗಳು ಶಾಸನಗಳಲ್ಲಿವೆ. ಇವೆಲ್ಲ ರೂಪಗಳು ಸಂಸ್ಕೃತದ ‘ವಿಷ್ಟ’ ಶಬ್ದದಿಂದ ನಿಷ್ಪನ್ನವಾಗಿವೆ. ಸಂಸ್ಕೃತದ ವಿಷ್ಟಿ ಶಬ್ದವು ಪ್ರಾಕೃತದಲ್ಲಿ ವಿಟ್ಠಿ ಎಂದಾಗಿ, ಅದು ಕನ್ನಡಕ್ಕೆ ಬಂದು ವಿಟ್ಟಿ ಎಂದಾಗಿದೆ.
೬.೧ ಈ ಶಬ್ದಕ್ಕೆ ನಾನಾ ಅರ್ಥಗಳಿವೆ. ಪುಕ್ಕಟೆಯಾಗಿ ಮಾಡಿಕೊಡುವ ಕೆಲಸವೇ ‘ಬಿಟ್ಟಿ’ ಕೆಲಸ (ಪರಾ : ಮೂವಿಟ್ಟಿ) ಪುಕ್ಕಟೆ ಕೆಲಸ ಎಂಬುದು ‘ವಿಟ್ಟಿ – ಬಿಟ್ಟಿ – ಬಿಟ್ಟ’ ಶಬ್ದದ ಮುಖ್ಯಾರ್ಥ. ಆದರೆ ಪ್ರಸ್ತುತ ಪರಿಶೀಲಿಸುತ್ತಿರುವ ಬಿಟ್ಟ (ಬಿಟ್ಟಿ) ಕುಲ ಶಬ್ದಾರ್ಥದ ಹಿನ್ನೆಲೆಗೆ ಸಂಬಂಧಿಸಿದ ಅರ್ಥ ಇದಲ್ಲ.
೬.೧.೧ ವಿಟ್ಟಿ-ಬಿಟ್ಟಿ ಎಂಬ ಶಬ್ಧಕ್ಕೆ ಒಂದು ಬಗೆಯ ಸುಂಕ ಎಂಬ ಅರ್ಥವೂ ಇದೆ; ಅದೇ ಪ್ರಕೃತ ವಿವೇಚನೆಗೆ ಸಂಬಂಧಿಸಿದ ಅರ್ಥ. ಕನ್ನಡದ ಹತ್ತಾರು ಶಾಸನಗಳಲಿ ಸುಂಕ, ತೆರಿಗೆ ಎಂಬರ್ಥದಲ್ಲಿ ವಿಟ್ಟಿ-ಬಿಟ್ಟಿ ಶಬ್ಧ ಪ್ರಯೋಗವಾಗಿದೆ: ಸೌ.ಇ.ಇ. ೧೧-೧. ೧೫.೮೭೩; ಅದೇ, ೭೭. ೯೯೨; ಎ.ಕ. ೧.೫೦. ೧೩ ಶ,; ಎ.ಕ. ೧೦. ಮುಳಬಾ. ೧೪೯೬; ಎ.ಕ. ೯. ಹೊಸರೋ. ೪. ೧೫೮೧ – ಇತ್ಯಾದಿ ಶಾಸನಗಳನ್ನು ನೋಡಬಹುದು.
೬.೨ ವಿಟ್ಟಿ-ಬಿಟ್ಟಿ-ಬಿಟ್ಟ ಕುಲವೆಂದರೆ ಸುಂಕಾಧಿಕಾರಿಗಳ ವಂಶ, ತೆರಿಗೆ ವಸೂಲಿಯ ಒಂದು ಮನೆತನ ಎಂದರ್ಥ.
೬.೨ ಆಂಧ್ರದ ಮೇಲೆ ಉದಾಹರಿಸಿದ, ಕೆಲವು ಶಾಸನಗಳಲ್ಲಿ ಉಲ್ಲೇಖವಾಗಿರುವ ಈ ಬಿಟ್ಟ ಕುಲವು ಜೈನ ಮನೆ ತನವಾಗಿದ್ದು, ಬಸದಿಗಳನ್ನು ಕಟ್ಟಿಸಿ, ದಾನ ದತ್ತಿಗಳನ್ನು ನೀಡಿದ್ದು ಸಹ ಶಾಸನಗಳಲ್ಲಿ ನಮೂದಿಸಲಾಗಿದೆ. ಕಲ್ಯಾಣ ಚಾಳುಕ್ಯರ ಅಧೀನದಲ್ಲಿ ಈ ವಂಶದವರು ಅಧಿಕಾರಗಳಾಗಿದ್ದರು. ಕನ್ನಡ ಇವರು ಮನೆ ಮಾತಾಗಿತ್ತು.
ಚಂದ್ರಕೊಡೆ: ಶಾಸನಗಳಲ್ಲಿ ‘ಮೇಘಡಂಬರ’ ಕೊಡೆ
೧. ನಾನಾ ವರ್ಣಗಳನ್ನುಳ್ಳ ಅಸಂಖ್ಯಾತ ಆತಪತ್ರಗಳ ನೆರಳಿನಲ್ಲಿ ರಾಜನಾದವನು ಸುಖವಾಗಿ, ತಂಪಾಗಿ ಇರಬೇಕಂತೆ [ನರಸಿಂಹಾಚಾರ್ : ೧೯೭೧ : ೮೮೯]. ಕನ್ನಡ ಕಾವ್ಯಗಳೂ ಶಾಸನಗಳೂ ಇಂತಹ ನಾನಾ ವರ್ಣಗಳ ಕೊಡೆ (ಆತಪತ್ರ)ಗಳಲ್ಲಿ ಕೆಲವನ್ನು ಹೆಸರಿಸಿವೆ. ಗಂಗರ ಮರುಳದೇವನಿಗೂ ಕವಿ ರನ್ನನಿಗೂ ಕೊಡಲಾದ ಮದನಾವತಾರವೆಂಬ ಹೆಸರಿನ ಕೊಡೆಯ ಅಪರೂಪತೆ – ವಿಶೇಷತೆಯನ್ನು ವಿದ್ವಾಂಸರು ಪರಿಚಯಿಸಿದ್ದಾರೆ. [ಅದೇ: ೧೯೭೧: ೮೮೭ – ೮೮]. ಹಾಗೆಯೇ ಸೀಗುರಿ ಎಂಬ ಕೊಡೆಯನ್ನು ಕುರಿತು ನಾನು ಇನ್ನೊಂದು ಸಂಲೇಖನದಲ್ಲಿ ಚರ್ಚಿಸಿದ್ದೇನೆ.
೨. ಈ ಸಂಲೇಖನದಲ್ಲಿ ‘ಮೇಘಡಂಬರ’ ಎಂಬ ಹೆಸರಿನ ಒಂದು ವಿಶಿಷ್ಟ ಕೊಡೆಯನ್ನು ಕುರಿತು, ಶಾಸನವೊಂದರ ಪ್ರಯೋಗವನ್ನು ಉಲ್ಲೇಖಿಸುತ್ತ ಪರಿಚಯಿಸುವ ಆಶಯವಿದೆ.
೩. ಚಾಳುಕ್ಯರ ತ್ರಿಭುವನ ಮಲ್ಲದೇವ ವಿಕ್ರಮಾದಿತ್ಯ ೬ ಚಕ್ರಿಯ ಆಳುತ್ತಿರುವಾಗ ಮಂಡಲಿ ಸಾಸಿರವನ್ನು ಆತನ ಮಾಂಡಲಿಕರು ನೋಡಿಕೊಳ್ಳುತ್ತಿದ್ದರು. ಮಹಾಮಂಡಲೇಶ್ವರ ತ್ರಿಭುವನಮಲ್ಲ ಗಂಗಪೆರ್ಮಾಡಿದೇವನು ಗಂಗವಾಡಿ ೯೬೦೦೦ ಮತ್ತು ಮಂಡಲಿ -೧೦೦೦ ಒಡೆಯನಾಗಿದ್ದನು. ಆತನ ಆಶ್ರಯದಲ್ಲಿ ಪೊಲೆಯಮ್ಮನ ಮಗ ನೊಕ್ಕಯ್ಯನು ಪ್ರಸಿದ್ಧನಾಗಿದ್ದನು. ನೊಕ್ಕಯ್ಯನ ಮಕ್ಕಳು ಗುಜ್ಜನ ಮತ್ತು ಜಿನದಾಸ. ಗಂಗ ಪೆರ್ಮಾಡಿ ದೇವನು ಪೆರ್ಗಡೆ ನೊಕ್ಕಯ್ಯನ ಪರೋಪಕಾರಾರ್ತ್ಥಕ್ಕಂ ವೀರಕ್ಕಂ ವಿತರಣಕ್ಕಂ ಶ್ರೀ ಗಂಗ ಪೆರ್ಮ್ಮಾಡಿ ದೇವರ್ಮ್ಮೆಚ್ಚಿರುಗಳೆ ಮೇಘಾಡಂಬರಾದಿ ರಾಜ್ಯ ಚಿಹ್ನಂಗಳ ನಿತ್ತ” ನು
[ಎ.ಕ. ೭, ಶಿವಮೊ ೧೦, ೧೦೮೫ ತಟ್ಟಿಕೆರೆ ಪು. ೨೧, ಸಾಲು ೪೯ – ೫೦]
೪. ತೞ್ ಕೊಡೆ, ಮೇಘಡಂಬರ – ಈ ಮೂರು ಆತ ಪತ್ರಗಳು [ಕರ್ಣಾಟಕ ಶಬ್ದಸಾರ ಸು. ೧೪೦೦]. ಕಾವ್ಯಗಳಲ್ಲಿ ಮೇಘಡಂಬರ ಶಬ್ದದ ಪ್ರಯೋಗಗಳು ಸಿಗುತ್ತವೆ. ಆದರೆ ಶಾಸನಗಳಲ್ಲಿ ಇದು ಅಪರೂಪ. ತಟ್ಟೆ ಕೆರೆಯ ಶಾಸನದಲ್ಲಿ ಈ ಪ್ರಯೋಗ ದಾಖಲಾಗಿದೆ.
೫. ಪೆರ್ಗಡೆ ನೊಕ್ಕಯ್ಯನಿಗೆ ಗಂಗ ಪೆರ್ಮಾಡಿ ದೇವನು ಇರುಗಳೆ (ಎರಡು ಕಹಳೆ) ಗಳನ್ನೂ ಗುಡಿ ಚಾಮರಗಳನ್ನೂ ಮೇಘಡಂಬರವನ್ನೂ ಕೊಟ್ಟನು; ಇವು ರಾಜ್ಯ ಚಿಹ್ನೆಗಳಾಗಿದ್ದುವೆಂದು ಶಾಸನ ನಮೂದಿಸಿದೆ. ರಾಜರಿಗೆ ಇರುವ ಮರ್ಯಾದೆಯ ಕರುಹುಗಳಲ್ಲಿ ಈ ಕೆಲವನ್ನು ನೊಕ್ಕಯ್ಯನಿಗೂ ಕೊಟ್ಟಿರುವುದು ಆತ ಹೊಂದಿದ್ದ ಸಾಮಾಜಿಕ ಘನ ವ್ಯಕ್ತಿತ್ವದ ಪ್ರತೀಕವೂ ಹೌದು.
೬. ಈ ಮರ್ಯಾದೆಯ ವಸ್ತುಗಳಲ್ಲಿ ಮೇಘಡಂಬರವು ಸಾಮಾನ್ಯ ಕೊಡೆಗಳ ರೀತಿಯದಾಗಿರಲಿಲ್ಲ. ‘ಬೆಳ್ಳಿಯ ದಂಡದಿಂದಲೂ ನೀಲಿ ಬಟ್ಟೆಯ ಮೇಲು ಹೊದಿಕೆಯಿಂದಲೂ ವಿಚಿತ್ರವಾದ ನಾನಾ ವರ್ಣಗಳ ವಲ್ಲರಿ (ಝಲ್ಲರಿ) ಗಳಿಂದಲೂ ಚಾಮರಗಳಿಂದಲೂ ಚಿನ್ನದ ಕಲಸದಿಂದಲೂ ಅಲಂಕೃತವಾದ ಛತ್ರಿಗೆ ಮೆಘಡಂಬರವೆಂದು ಹೆಸರು’ [ನರಸಿಂಹಚಾರ್, ಡಿ.ಎಲ್. : ೧೯೭೧: ೮೮೯]
೭. ಇಷ್ಟು ವಿಶಿಷ್ಟವಾದ ಒಂದು ಮೇಘಡಂಬರ (ಶಾಸನದಲ್ಲಿ ಮೇಘಾಡಂಬರ ಎಂದಿದೆ) ಕೊಡೆಯ ಹೆಸರನ್ನು ಕನ್ನಡದ ಶಾಸನಕಾರನೊಬ್ಬ ದಾಖಲಿಸಿ ಉಳಿಸಿಕೊಟ್ಟಿದ್ದಾನೆ. ಶಾಸನದ ಕಾಲ ೧೦೮೫. ಆಗ ಆಳುತ್ತಿದ್ದ ಚಾಳುಕ್ಯ ಚಕ್ರವರ್ತಿ ಆರನೆಯ ವಿಕ್ರಮಾದಿತ್ಯನೆಂದು ಹೇಳಿದ್ದಾಗಿದೆ; ಇದೇ ಚಾಳುಕ್ಯ ವಂಶದ ಸೋಮೇಶ್ವರನು ತನ್ನ ಅಭಿಲಷಿತಾರ್ಥ ಚಿಂತಾಮಣಿಯೆಂಬ ವಿಶ್ವಕೋಶ ಗ್ರಂಥದಲ್ಲಿ ಇಂತಹ ಹಲವು ಬಗೆಯ ವಿಶೇಷ ಹಾಗೂ ವಿಶಿಷ್ಟ ಕೊಡೆಗಳನ್ನು ಪರಿಚಯಿಸಿದ್ದಾನೆ.
ಚಂದ್ರಕೊಡೆ: ಶಾಸನಗಳಲ್ಲಿ ಮಹೋಗ್ರವಂಶ – ಸಣ್ಣ ಟಿಪ್ಪಣಿ
೧. ಕರ್ನಾಟಕದ ಬೇರೆ ಬೇರೆ ಭಾಗಗಳನ್ನು, ದೊಡ್ಡ ಮಹಾರಾಜರ ಮಾಂಡಲೀಕ-ಸಾಮಂತರಾಗಿ ಅಧೀನದಲ್ಲಿ ಇದ್ದು ಕೊಂಡು, ಆಳಿದ ಚಿಕ್ಕ ಪುಟ್ಟ ಅರಸುಕುಲಗಳೂ, ಕುಟುಂಬ ಮನೆತನಗಳೂ ಹಲವಾರಿವೆ. ಕೆಲವು ವಂಶಗಳಂತೂ ಸಾಕಷ್ಟು ಹೆಸರು ವಾಸಿಯಾಗಿವೆ. ಅಂತಹ ಗಣ್ಯ ಮನೆತನಗಳಲ್ಲಿ ‘ಸಾಂತಳಿಗೆ ಸಾಸಿರ’ ವನ್ನು ಆಳಿದ ಸಾಂತರರು ಕೂಡ ಸೇರಿದ್ದಾರೆ.
೨. ಶಾಸನಗಳಲ್ಲಿ ಸಾಂತರ ಕುಲಜರಿಗೆ ಎರಡು ಹೆಸರುಗಳು ಉದ್ದಕ್ಕೂ ಅನ್ವಯವಾಗಿವೆ: ೧. ಮಹೋಗ್ರವಂಶ / ಉಗ್ರವಂಶ, ೨ ಸಾಂತರ ಕುಲ. ಇವುಗಳಲ್ಲಿ ಮಹೋಗ್ರವಂಶವನ್ನು ಕುರಿತು ಸಂಗತಿಗಳತ್ತ ಚರಿತ್ರೆಕಾರರ ಹಾಗೂ ಸಂಶೋಧಕರ ಗಮನ ಸೆಳೆಯುವುದು ಈ ಪುಟ್ಟ ಟಿಪ್ಪಣದ ಆಶಯ.
೩. ಸಮಧಿಗತ ಪಂಚಮಹಾಶಬ್ದಮಾಹಾಮಂಡಳೇಶ್ವರನುತ್ತರ ಮಧುರಾಧೀಶ್ವರಂ ಪಟ್ಟಿಪೊಂಬುರ್ಚ್ಚು ಪುರವರೇಶ್ವರಂ ಮಹೋಗ್ರವಂಶಂ ಲಲಾಮಂ. ಪದ್ಮಾವತೀ ಲಬ್ಧವರ ಪ್ರಸಾದಾಸಾದಿತ ವಿಪುಳ ತುಳಾಪುರುಷ ಮಹಾದಾನ ಹಿರಣ್ಯಗರ್ಬ್ಭತ್ರಯಾಧಿಕದಾನ ವಾನರಧ್ವಜ ಮೃಗರಾಜ ಲಾಂಛನ ವಿರಾಜಿತಾನ್ವ ಯೋತ್ಪನ್ನಂ ಬಹುಕಳಾಸಂಪನ್ನಂ ಸಾನ್ತರ ಕುಳ ಕುಮುದಿನೀ ಶಶಾಂಕ ಮಯೂಖಾಂಕುರಂ ರಿಪು ಮಾಂಡಳಿಕ ಪತಂಗ ದೀಪಾಂಕುರಂ
ತೊಂಡ ಮಂಡಳಿಕ ಕುಳಾಚಳ ವಜ್ರದಂಡಂ ಬಿರುದಭೇರುಂಡಂ
ಕಂದುಕಾಚಾರ್ಯ್ಯಂ ಕೀರ್ತಿನಾರಾಯಣ ಸೌರ್ಯ್ಯಪಾರಾಯಣಂ
ಜಿನಪಾದಾರಾಧಕಂ ಪರಬಳ ಸಾಧಕಂ ಸಾನ್ತರಾಧಿತ್ಯಂ
ಸಕಳಜನಸ್ತುತ್ಯಂ ನೀತಿಶಾಶ್ತ್ರಜ್ಞಂ ಬಿರುದಸರ್ಬ್ಬಜ್ಞಂ
ಶ್ರೀಮನ್ಮಹಾಮಂಡಳೇಶ್ವರಂ ನಂನಿಸಾನ್ತರದೇವ
[ಎ.ಕ. ೮-೨ ನಗರ ೩೫.೧೦೭೭ ಸಾಲು : ೩-೬]
೪. ಮೇಲೆ ಉದ್ಧರಿಸಲಾಗಿರುವ ಶಾಸನ ಪಂಕ್ತಿಗಳಲ್ಲಿ ಮಹಾಮಂಡಲೇಶ್ವರನಾದ ನನ್ನಿ ಸಾಂತರನನ್ನು ಮಹೋಗ್ರ ವಂಶಲಲಾಮನೆಂದೂ, ಸಾಂತಕ ಕುಳ ಕುಮುದಿನೀಶಶಾಂಕ ಮಯೂಖ. ಅಂಕುರನೆಂದೂ, ಸಾಂತರ ಆದಿತ್ಯನೆಂದೂ ವರ್ಣಿಸಲಾಗಿದೆ. ಇದೇ ರೀತಿ ನಗರ ೩೫ ರಿಂದ ೬೨ ರವರೆಗಿನ ಶಾಸನಗಳಲ್ಲಿ ಹತ್ತಾರು ಕಡೆ, ಸಾಂತರ ರಾಜರನ್ನು ಉಗ್ರವಂಶಲಲಾಮರೆಂದೂ, ಸಾಂತರ ಕುಲದೀಪಕರೆಂದೂ ಪರಿಚಯಸಲಾಗಿದೆ.
೫. ಒಂದು ಕುಲ (ವಂಶ, ಅನ್ವಯ, ಮನೆತನ) ದವರನ್ನು ಹೀಗೆ ಎರಡು ಭಿನ್ನ ಹೆಸರುಗಳಿಂದ ನಿರ್ದೇಶಿಸಲಾಗಿರುವುದು ಚಿಂತನೀಯವಾಗಿದೆ. ಈ ರೀತಿಯಲ್ಲಿ ಇನ್ನು ಎರಡು ವೂರು ವಂಶಗಳಿಗೆ. ಎರಡೆರಡು ಭಿನ್ನ ಮೂಲದ, ಭಿನ್ನ ಅರ್ಥದ ಹೆಸರುಗಳಿರುವುದು ಚರಿತ್ರೆಯಲ್ಲಿ ಕಂಡು ಬಂದಿದೆ. ಉದಾಹರಣೆಗೆ ಸಗರ – ಮಣಲೆಯರನ್ನು ಹೆಸರಿಸಬಹುದು [ನಾಗರಾಜಯ್ಯ ಹಂಪ; ಶಾಸನಗಳಲ್ಲಿ ಎರಡು ವಂಶಗಳು : ೧೯೯೫]
೬. ಮಹೋಗ್ರಂಥವಂಶಲಲಾಮ ಎಂದಲ್ಲದೆ, ಉಗ್ರವಂಶತಿಳಕರೆಂದೂ ಈ ಸಾಂತರಸರನ್ನು ನಿರ್ದೇಶಿಸಲಾಗಿದೆ [ಹೊಂಬುಜ ೨ (೮ ನಗರ ೩೬) ೧೦೭೭. ಸಾಲು : ೬೨-೬೩]. ಈ ಉಗ್ರವಂಶ ಮಹೋಗ್ರ – ವಂಶ ಎಂಬುದು ಉತ್ತರದ ಮಧುರೆಯ ಕಡೆಯಿಂದ ಬಂದದ್ದೆಂದು ಹೊಂಬುಜದ ಹಲವು ಶಾಸನಗಳಲ್ಲಿ ಉಕ್ತವಾಗಿದೆ. ಉಗ್ರವಂಶೋದ್ಭವ. ಮಹೋಗ್ರಾನ್ವಯ ಎಂಬ, ಶಾಸನಗಳಲ್ಲಿ ಬರುವ, ಮಾತುಗಳೆಲ್ಲ ಅದೇ ಸೂಚನೆಯನ್ನು ಒಳಗೊಂಡಿವೆ. ಈ (ಮಹಾ) ಉಗ್ರವಂಶ ಎಂಬುದು ಜೈನ ಪುರಾಣಗಳಲ್ಲೂ, ಜೈನ ಭಾರತ ಕಥೆಗಳಲ್ಲಿಯೂ ಬರುವ ಹೆಸರಾಗಿದೆ.
೭. ಮಧುರಾಪುರವು ಉಗ್ರಸೇನ ರಾಜನ ರಾಜಧಾನಿ [ಉತ್ತರ ಪುರಾಣ : ೭೦-೩೩೧] ಕನ್ನಡದಲ್ಲಿಯೂ ಕರ್ಣಪಾರ್ಯನ ನೇಮಿನಾಥ ಪುರಾಣ, ನೇಮಿ ಚಂದ್ರನ ಅರ್ಧನೇಮಿ ಪುರಾಣ, ಬಂಧುವರ್ಮನ ಹರಿವಂಶಾಭ್ಯುದಯ ಮೊದಲಾದ ಕವಿಗಳ ಕಾವ್ಯಗಳಲ್ಲಿ ಮಧುರಾಧೀಶರ, ಉಗ್ರವಂಶದ ಕಥೆಯಿದೆ. ಈ ಉಗ್ರವಂಶದ ಬೇರುಗಳು ತುಂಬ ಆಳಕ್ಕೆ ಇಳಿದಿವೆ. ಕ್ರಿ.ಪೂ. ಒಂಬತ್ತನೆಯ ಶತಮಾನದಲ್ಲಿದ್ದ, ಐತಿಹಾಸಿಕವಾಗಿ ಆಗಿ ಹೋದ ಪಾರ್ಶ್ವನಾಥ ತೀರ್ಥಂಕರರು ಉಗ್ರವಂಶದವರು ಗುಣಭದ್ರಾಚಾರ್ಯರು ಪಾರ್ಶ್ವನಾಥ ತೀರ್ಥಂಕರು ಉಗ್ರವಂಶ ಶ್ರೇಷ್ಠರೆಂದು ಕರೆದಿದ್ದಾರೆ [ಉತ್ತರ ಪುರಾಣ : ೭೩-೧೬೬]
ಜಿನದತ್ತನು, ಆತನ ಪೂರ್ವಜರೂ, ಆತನ ಸಂತತಿಯವರೂ ಪಾರ್ಶ್ವನಾಥ ಜಿನರ ಈ ಉಗ್ರವಂಶಕ್ಕೆ ಸೇರಿದವರು. ಹೊಂಬುಜದಲ್ಲಿ ಪಾರ್ಶ್ವನಾಥರ ಬಸದಿಗಳು, ವಿಗ್ರಹಗಳೂ ೭-೮ ನೆಯ ಶತಮಾನದಿಂದಲೇ ಕಾಣುವುದಕ್ಕೆ ಕಾರಣ. ಸಾಂತರರು ಪಾರ್ಶ್ವನಾಥರ ಭಕ್ತರೆಂಬುದೊಂದೇ ಅಲ್ಲ; ತಾವು ಪಾರ್ಶ್ವನಾಥರ ವಂಶಜರೆಂಬ ಗೌರವ ಅಭಿಮಾನಗಳೂ ಈ ಆಸಕ್ತಿಗೆ ಮುಖ್ಯ ಕಾರಣಗಳಾಗಿವೆ.
೮. ಸಾಂತರರ ಶಾಸನಗಳಲ್ಲಿ ಅವರು (ಮಹಾ) ಉಗ್ರವಂಶಲಲಾಮರು ಎಂಬ ಹೇಳಿಕೆಯ ಜತೆಗೆ, ಅವರು ಪದ್ಮಾವತಿದೇವೀ ಲಬ್ದವರ ಪ್ರಸಾದರು ಎಂಬ ಮಾತೂ ಸೇರಿದೆ [ಹೊಂಬುಜ ೧, ಸಾಲು: ೩; ಅದೇ, ೨/ ಸಾಲು ೧೪; ಅದೇ ೩. ಸಾಲು: ೧೦ – ೧೧ ಇತ್ಯಾದಿ] ಇದಕ್ಕೂ ಇರುವ ಪ್ರಧಾನವಾದ ಕಾರಣ. ಆಕೆ ತಮ್ಮ ವಂಶಜರೂ ತೀರ್ಥಂಕರರೂ ಆದ ಪಾರ್ಶ್ವನಾಥರ ಜಿನಶಾಸನದೇವಿ ಆದರಿಂದಲೇ ಜಿನದತ್ತನು ತನ್ನ ತಂದೆ ಸಹಕಾರನನ್ನೂ ಉತ್ತರ ಮಧುರೆಯನ್ನೂ ತೊರೆದು ಪೊಂಬುಚ್ಚಪುರಕ್ಕೆ ಬರುವಾಅ ತನ್ನೊಂದಿಗೆ ಪರ್ಮಾವತಿಯ ಮೂರ್ತಿಯನ್ನೂ ತಂದನೆಂಬ ಐತಿಹ್ಯ ಅರ್ಥಪೂರ್ಣ ವಾಗಿರುವುದು.
೯. ಉಗ್ರವಂಶಜರು ತಮ್ಮ ಕುಲದೇವತೆ ಪದ್ಮಾವತೀ ದೇವಿಯೊಂದಿಗೆ ಪೊಂಬುಚ್ಚಪುರಕ್ಕೆ ಬಂದು ನೆಲಸಿದ ಮೇಲೆ ಎರಡು ಬಗೆಯ ಸಂಕರಗಳಾದುವು. ಜಿನದತ್ತನು ಅವಿವಾಹಿತ ಯುವಕನಾಗಿ ಇಲ್ಲಿಗೆ ಬಂದನು, ಇಲ್ಲಿಯೇ ನಾಡು ಕಟ್ಟಿ ಬೀಡು ಮಾಡಿದನು. ಇಲ್ಲಿಯ ಹೆಣ್ಣನ್ನು ಮದುವೆಯಾದನು. ಹಾಗೆ ಮದುವೆಯ ಒಸಗೆಯಿಂದ ಕೂಡಿಕೊಂಡು ಬೆಸೆದ ಹೊಸಮನೆತನ ಸಾಂತರದು. ಸಾಂತರರು ಸ್ಥಳೀಯ ಕುಲದವರು.ಹೊರಗಿನಿಂದ ಬಂದ ಉಗ್ರವಂಶದವರಲ್ಲಿ ದೇಶೀಯ ಮೂಲದವರಾದ, ಪೊಂಬುಚ್ಚ ಪುರದವರಾದ ಸಾಂತರರು ಕೂಡಿಕೊಂಡು ವಿಲೀನವಾದರು. ಇದರಿಂದಾಗಿಯೇ ಶಾಸನಗಳಲ್ಲಿ ಈ ಎರಡೂ ವಂಶದ ಹೆಸರುಗಳನ್ನು ಉದ್ದಕ್ಕೂ ಬಳಸಲಾಗಿದೆ.
೧೦. ಎರಡು ವಂಶಗಳ ಮಿಲನದಂತೆಯೇ ಎರಡು ದೇವತೆಗಳ ಸಮೀಕರಣವೂ ನಡೆಯಿತು.
ಈ ಭಟಾರಿ ಪತ್ಮಾವತಿಯಬ್ಬೆಯೆಂ
ಬೋಳುತ್ತರಾ ಮಧುರೆಯಿನ್ದೊಡೆ
ನೆ ಬನ್ದು ಪೊಂಬುಱ್ವದೊಳ್ನೊಕ್ಕಿಯ
ಮರದಮೇಲೊಳ್ನೊಲೆಸಿದಳ
ನ್ದಿಂಬಱೆಯಂ ನೊಕ್ಕಿಯಬ್ಬೆಯೆಂಬ
ಪೆಸರಾದುದು [ಹೊಂಬುಜ ೧೪ (೮ ನಗರ ೪೮) ಸಾಲು : ೫೬-೬೧]
೧೧. ಉಗ್ರವಂಶದಂತೆಯೇ, ಜಿದತ್ತರಾಯನೊಂದಿಗೆ, ಉತ್ತರ ಮಧುರೆಯಿಂದ ಪದ್ಮಾವತಿಯೆಂಬ ಭಟಾರಿಯೂ (ಸಂ. ಭಟ್ಟಾರಿಕಾ) ಪೊಂಬಚ್ಚುಪುರಕ್ಕೆ ಆಗಮಿಸಿದಳು. ಇಲ್ಲಿನ ನೊ(ಲೊ)ಕ್ಕಿಯ ಮರದ ಮೇಲೆ ನೆಲಸಿದಳು, ಅಂದಿ ನಿಂದ ಆಕೆಗೆ ನೊ(ಲೊ)ಕ್ಕಿಯಬ್ಬೆಯೆಂಬ ಹೆಸರಾಯಿತು. ಈ ವಿವರಣೆಯ ಧ್ವನಿ – ಸೂಕ್ಷ್ಮಗಳನ್ನು ಹಿಡಿಯಬೇಕು. ಪದ್ಮಾವತಿ ದೇವಿಯು ಶಿಷ್ಟದೇವತೆ, ನೊ(ಲೊ)ಕ್ಕಿಯಬ್ಬೆಯು ಜನಪದರ ನೆಲವಂದಿಗರ ಬನದಮ್ಮ, ಹೊಂಬುಜವು ಇಂದಿಗೂ ಲ(ನೊ-ಲೊ)ಕ್ಕಿಗಿಡ ಗಳಿಂದ ಆವೃವಾದ ಪ್ರದೇಶ. ಹಿಂದೆ ಇನ್ನೂ ಇದರ ಬೆಳೆ ದಟ್ಟವಾಗಿದ್ದಿತು. ಇಲ್ಲಿಯ ಜನ ನೊ(ಲೊ) ಕ್ಕಿಯ ಬ್ಬೆಯನ್ನು ಕಲ್ಪ್ಸಿಕೊಂಡು ಆರಾಧಿಸುತ್ತಿದ್ದರು. ಇಲ್ಲಿಯ ಸಾಂತರರೂ ನೊಕ್ಕಿಯಬ್ಬೆಯ ಭಕ್ತರಾಗಿದ್ದರು. ಸಾಂತರರು ಉಗ್ರವಂಶದಲ್ಲಿ ಸಂಗಮಿಸಿ ದರು, ಸಾಂತರರ ನೊಕ್ಕಿಯಬ್ಬೆಯೂ ಉಗ್ರವಂಶಜರ ಪದ್ಮಾವತಿಯಲ್ಲಿ ಐಕ್ಯವಾದಳು. ಅದರಿಂದ ಪೊಂಬುವ್ವಪುರದ ಗ್ರಾಮದೇವತೆ ನೊಕ್ಕಿಯಬ್ಬೆಯು ಮಧುರಾಪುರಿಯ ಪದ್ಮಾವತಿ ದೇವಿಯೊಂದಿಗೆ ಶಿಷ್ಟದೇವತೆಯಾದಳು. ನೊಕ್ಕಿಯಬ್ಬೆಯದೇವಸ್ವವು [ಅದೇ, ಸಾಲು: ೬೮-೬೯] ಕ್ರಮೇಣ ‘ನೊಕ್ಕಿಯಬ್ಬೆಯ ಜಿನಶ್ರೀಗೇಹ’ ವಾಯಿತು [ಹೊಂಬುಜ ೧೩. (೮ ನಗರ ೪೭) ಸಾಲು : ೫೦-೫೧]
ಜಾತಿಶಂಕರ, ವರ್ಣಸಂಕರ, ದೈವಸಂಕರ ಇವು ಚರಿತ್ರೆಯಲ್ಲಿ ಹೊಸ ಅಧ್ಯಾಯಗಳಲ್ಲ. ಎಲ್ಲ ದೇಶಗಳ, ಎಲ್ಲ ಕಾಲದ ಚರಿತ್ರೆಯಲ್ಲೂ ಇದಕ್ಕೆ ನಿದರ್ಶನಗಳಿವೆ.
ಚಂದ್ರಕೊಡೆ: ಶಾಸನಗಳಲ್ಲಿ ಚತುರ್ಥಕುಳ – ಪರಿಶೀಲನೆ
೧. ಶಾಸನಗಳಲ್ಲಿ ಹೆಸರಾಗಿರುವ ಚತುರ್ಥಕುಳವನ್ನು ಕುರಿತು ಸಮಾಜೊ – ಧಾರ್ಮಿಕ ಅಧ್ಯಯನ (Socio-religious) ದೃಷ್ಟಿಯಿಂದ ಕೆಲವು ಅಭಿಪ್ರಾಯೋಕ್ತಿಗಳನ್ನು ಸಮೀಕ್ಷಾ ರೂಪದಲ್ಲಿ ಮಂಡಿಸುವುದು ಈ ಹಂಸಲೇಖನ ಆಶಯ.
೧.೧.      ಬಿಟ್ಟ ಕುಳದೊಳ್ ಸಾನಂದದಿಂ ಪುಟ್ಟಿ ಸದ್ಬೋಭಾಂಬುಧಿ
ಚತುರ್ತ್ಥವಂಶತಿಳಕಂ ನಿತ್ಯೋದಯಂ ಗೋಮಿನಿ ಸ್ವಾಧೀನಂ
ಖರರೋಚಿಗಂ ಮಿಗಿಲೆನಿಸಲ್ ಕಣ್ಗೊಪ್ಪಿದಂ ರೋಚಿಗಂ ||
[ಐಎಪಿ. ವರಂಗಲ್ ೧೮, ೧೧೦೮. ಬೈರಾನಿಪಲ್ಲಿ (ಆಂಧ್ರ:ವರಂಗಲ್ಜಿ/ಜನಗಾಂವ್ ತಾ ||) ಪು. ೪೦-೪೪]
೧.೧.೧. ಅಜಂಪಾದಾಂಬುಲಂ ಬುಟ್ಟಿರಾದ್ಯಮುನವಿಪ್ರಾನ್ವಯ ಮುಖ್ಯಂಡು ಪ
ದ್ಮಜುಂಡು ನ್ವಿಪುಲ ಪಾದಮುಲು ಶುಚುಲು ಮೇಧ್ಯಸ್ಥಾನ ಜುಲುಗಾನ
ಬ್ಜಜ ಪಾದಾಬ್ಜಜುಲುಂಬವಿತ್ರುಲನಿ ನಿಸ್ಸಂದಿಗ್ಧ ಭಂಗಿನಿ ಸಮ
ಸ್ತಜನವ್ರಾತಮುಲುಂ ಚತುರ್ತ್ಥಕುಲಲನು ಶಂಕಿಂತುರಿ ದ್ಧಾರುಣಿನಿ ||
            ಅತುಲ ಚತುರ್ತ್ಥವಂಶಜುಲಯಂದತಿ ಜೀವದಯಾಪರತ್ವ ಸೂ
ನ್ರಿತ ದುರತೇತರಾ ಪ್ರಮಿತ ನಿರ್ಮ್ಮಲಬುದ್ಧಿ ಸಮೃದ್ಧಿ ಶ್ರಾವಕ
ವ್ರತಯುತಲೇ ವಿಶಿಷ್ಟುಲಗುವಾರಲು ವಂಶಮುಶಿಷ್ಟವಂಶಮೆ
ವಿತತ ಸಮಸ್ತ ಭೂಭುವನ ವಿಶ್ರುತಮಯ್ಯಂದದ ಸ್ವಯಂಬುನನು ||
ಎಂಬ ವೃತ್ತ (ತೆಲುಗು) ಪದ್ಯಗಳು ಆಂಧ್ರದ ಬೆಕ್ಕಲ್ಲು ಗ್ರಾಮದ ಹೊರಗಡೆ ಶಿವಾಲಯದ ಬಳಿ ಮುರಿದು ತುಂಡಾಗಿ ಬಿದ್ದಿರುವ ಕಲ್ಲುಕಂಬದ ಮೇಲಿವೆ. ಆ ಜಾಗದಲ್ಲಿ ಹಿಂದೆಜಿನಾಲಯಗಳನ್ನು ಮಲ್ಲಿ ರಡ್ಡಿಯು ಮಾಡಿಸಿದ್ದನು.
[ಐಎಪಿ. ವರಂಗಲ್ ೨೦, ೧೧ಶ (ಸು. ೧೦೯೦) ಬೆಕ್ಕಲ್ಲು (ಆಂಧ್ರ : ವರಗಲ್ ಜಿ / ಜನಗಾಂವ್ ತಾ) ಪು. ೪೫-೪೮]
೨.         ವಿನಯದ ಪೆಂಪಿನುನ್ನತಿಯ ಮಾನ್ತನದೊಳ್ಪಿನ ಸಚ್ಚರಿತ್ರದಾ
ರ್ಪ್ಪಿನ ನಿಜಗೋತ್ರ ರಕ್ಷಣೆಯ ಧರ್ಮದ ಪೆರ್ಮ್ಮೆಯವೊಂದನೊನ್ದುನೆ
ಟ್ಟನೆ ಮಿಗೆ ಸಚ್ಚತುರ್ತ್ಥಕುಳ ದೀಪಿಕೆ ತಾನೆನಿಸಿರ್ದ್ಧ ಚಾಮಿಯ
ಕ್ಕನೊಳಿಣೆಯಾರ್ಮ್ಮಹಾಪ್ರಭು ಶಿಖಾಮಣಿ ಚಟ್ಟನ ಪುಣ್ಯ ಕಾನ್ತೆಯೊಳ್ ||
[ಸೌ.ಇ.ಇ. ೧೮, ೦೧೫೧.೧೧೪೮೦ ನೀರಲಗಿ (ಧಾಜಿ / ಹಾವೇರಿ) ಪು. ೨೦೨]
೨.೧       ವಿನುತ ಜಿನಧರ್ಮ್ಮವಾರ್ಮ್ಮಂ
ಜಿನಮುನಿಗಳ್ ತನಗೆ ಪರಮಗುರುಗಳೆನಲ್ ಸ
ಜ್ಜನನುತ ಚತುರ್ತ್ಥಕುಳವ
ಣ್ಡನನಾದಂ ವಿಬಯನಿಧಿ ಮಹಾಪ್ರಭುದಡಿಗಂ ||
[ಅದೇ, ಪು. ೨೦೦ ಸಾಲು : ೧೭]
೩.         ಹೀಗೆ ಶಾಸನಗಳಲ್ಲಿ ‘ಚತುರ್ಥಕುಲ’ ವನ್ನು ಕುರಿತು ಕೆಲವು ಉಲ್ಲೇಖಗಳು ಸಿಗುತ್ತವೆ. ಈ ಕುಲ ಯಾವುದು, ಯಾವ ಮೂಲದ್ದು, ಯಾವ ಕಾಲದ್ದು – ಎಂಬುದು ಪರಿಶೀಲನಯೋಗ್ಯವಾಗಿದೆ.
೩.೧ ಚತುರ್ಥಕುಲ ಎಂಬುದು ಜೈನ ಸಮಾಜದಲ್ಲಿ ಇರುವ ಒಳಜಾತಿಗಳಲ್ಲಿ ಒಂದು. ಚತುರ್ಥರು, ಬೋಗಾರರು, ಸಾದರು ಪಂಚಮರು, ವೈಶ್ಯರು ಎಂಬ ಕುಲಗಳು ಜೈನರಲ್ಲಿವೆ. ಉತ್ತರ ಕರ್ನಾಟಕದಲ್ಲಿ, ವಿಶೇಷವಾಗಿ ಧಾರವಾಡ ಮತ್ತು ಬೆಳಗಾವಿ ಜಿಲ್ಲೆಗಳಲ್ಲಿ ಈ ಜೈನ ಜಾತಿಗಳು ಪ್ರಬಲವಾಗಿ ಪ್ರಚಾರದಲ್ಲಿವೆ. ನಿಘಂಟಿನ ಶಬ್ದಾರ್ಥದ ಪ್ರಕಾರ, ‘ಚತುರ್ಥ’ ಎಂದರೆ ನಾಲ್ಕನೆಯ ಜಾತಿ, ಶೂದ್ರ ಎಂದು ಅರ್ಥ ಸೂಚನೆಯಿದೆ. ಆದರೆ ಅಂದರೊಂದಿಗೇನೆ ಜೈನರಲ್ಲಿ ಒಂದು ಪಂಗಡ, ಜಾತಿ ಎಂಬರ್ಥವನ್ನೂ, ಈ ಮೇಲ್ಕಂಡ ಪ್ರಾಚೀನ ಶಾಸನಗಳ ಪ್ರಯೋಗವನ್ನು ಕೊಡಬೇಕು.
೩.೧.೧   ಜೈನ ಸಮಾಜದಲ್ಲಿ ಪಾತ್ರೆ ವ್ಯಾಪರ ಪ್ರಧಾನವಾಗಿರುವವರನ್ನು ‘ಬೋಗಾರ ಕುಲದವರು’ ಎಂದು ಕರೆಯುವರು. ಮುಖ್ಯವಾಗಿ ಕೃಷಿಯನ್ನು ಅವಲಂಭಿಸಿರುವವರನ್ನು ‘ಚತುರ್ಥರು’ ಎನ್ನುವರು. ವರ್ತಕರಷ್ಟೇ ಆಗಿರುವವರು ವೈಶ್ಯರು ಮತ್ತು ಪಂಚಮರು.
೩.೨. ಈ ಒಳಪಂಗಡಗಳಲ್ಲಿ, ಜೈನ ಸಮಾಜದವರೇ ಆದರೂ, ಕೊಡುವುದು ತೆಗೆದುಕೊಳ್ಳುವುದು ಮತ್ತು ಮದುವೆ ಭೋಜನಾದಿ ವ್ಯವಹಾರಗಳಲ್ಲಿ ಈಗ ಅಷ್ಟಾಗಿ ಪ್ರತ್ಯೇಕತೆ ಕಾಣದಿದ್ದರೂ, ಹಿಂದೆ ಬೆರೆಯುತ್ತಿರಲಿಲ್ಲ. ಆದರೆ ಈ ಸಾಮಾಜಿಕ ವರ್ಗ ಪ್ರಭೇದವು ಧಾರ್ಮಿಕ ವಲಯದಲ್ಲಿ ತನ್ನ ನೆರಳು ಬೀರಿರಲಿಲ್ಲ.
೪. ಚತುರ್ಥಕುಲಕ್ಕೆ ತುಂಬ ಸ್ಥಾನಮಾನ ಘನತೆಗಳನ್ನು ಕ್ರಿ.ಶ. ಹನ್ನೊಂದನೆಯ ಶತಮಾನದಲ್ಲಿಯೇ ತಂದುಕೊಟ್ಟ ಮಹಾಪುರುಷನೆಂದರೆ ನೇರಿಲಗೆಯ ದಡಿಗ ಎಂಬ ಪ್ರಭಾವಶಾಲಿ. ಚಾಳುಕ್ಯ ತ್ರೈಳೋಕ್ಯಮಲ್ಲದೇವನು (೧೦೪೨-೬೮) ಈ ಚತುರ್ಥಕುಲದ ದಡಿಗನನ್ನು ಸನ್ಮಾನಿಸಿದ್ದನು.
೪.೧. ಈ ದಡಿಗನ (ಹೆಂ. ರೇವಕಬ್ಬೆ) ಮಗನಾದ ಎಱಕನನ್ನು ಬಣಂಜು ಕುಳಕ್ಕೆ ಬಿಣ್ಪು ಎಂದು ಶಾಸನ [ಅದೇ, ಪು. ೨೦೧ ಸಾಲು: ೨೧] ಹೇಳಿದೆ. ಆದರಿಂದ ಜೈನ ಚತುರ್ಥಕುಲವನ್ನು ಬಣಂಜುಕುಳ ಎಂದೂ ಕರೆಯುತ್ತಿದ್ದರೆಂದು ತಿಳಿದು ಬರುತ್ತದೆ. ಜೈನ ಸಮಾಜದಲ್ಲಿ ಬಣಜಿಗರನ್ನು ಅನ್ಯ ಶಾಸನಗಳಲ್ಲೂ ಉಲ್ಲೇಖಿಸಿದೆ.
ಚಂದ್ರಕೊಡೆ: ಶಾಸನಗಳಲ್ಲಿ ‘ಚಂದ್ರಕೊಡೆ’ – ವಿವರಣೆ
೧. ಕಲ್ಯಾಣಿ ಚಾಳುಕ್ಯರ ತ್ರಿಭುವನಮಲ್ಲ ಆರನೇ ವಿಕ್ರಮಾದಿತ್ಯ ಚಕ್ರವರ್ತಿಯು ಜಯಂತಿಪುರ ನೆಲೆವೀಡಿನಲ್ಲಿ ಬೀಡುಬಿಟ್ಟ ಸಂದರ್ಭದಲ್ಲಿ ನಡೆದ ಒಂದು ಸನ್ಮಾನ ಪ್ರಸಂಗದ ವಿಶೇಷತೆಯನ್ನು ಈ ಸರಿ ಟಿಪ್ಪಣಿಯ ಉದ್ದೇಶ.
೨. ಸಚಿವ ಅನಂತಪಾಲನ ಅಧೀನನಾದ ಗೋವಿಂದರಾಜನು ಬನವಸೆ ಪನ್ನಿರ್ಚ್ಛಾಸಿರವನ್ನು ನೋಡಿಕೊಳ್ಳುತ್ತಿದ್ದನು. ಬ್ಯಾಸಪುರ – ೧೪೦ (ಇಂದಿನ ಬಾಸೂರು) ಎಂಬ ಕಂಪಣದಲ್ಲಿನ ಕಾಗಿನೆಲೆ – ೧೨ನ್ನು ಶೋಭನಗೌಂಡನು ಆಳುತ್ತಿದ್ದನು. ಈತನ ಮಡದಿ ಮಲ್ಲಿಕವ್ವೆ, ತಮ್ಮ ಸಿಂಗ. ಈ ಸಿಂಗನಿಗೆ ಶೋಭನ ಮತ್ತು ಬರ್ಮ- ಎಂಬಿಬ್ಬರು ಮಗಂದಿರು [ಕ.ಇ.೪, ೧೦. ೧೧೨೧. ಹಿರೇಹಳ್ಳಿ (ಧಾಜಿ / ಬ್ಯಾಡಗಿ ತಾ) ಪು. ೨೫-೩೦]
            ಆ ಕಾಗೆನೆಲೆಯ ವಿಪುಳ
ಶ್ರೀ ಕಾನ್ತೆಗೆ ತಾನೆ ನೆಲೆಯೆನಿಪ್ಪಂ ವೀರ
ಶ್ರೀಕಾಂನ್ತೆಯ ಮನದಿನಿಯಂ
ಪ್ರಾಕಟದೋರ್ದಣ್ಡನೆನಿಪ ಶೋಭನಗೌಂಡಂ ||             [ಸಾಲು : ೧೭-೧೮]
(ಚಂಪಕಮಾಲಾವೃತ್ತ)
ಉದಧಿಯನಾತ್ಮ ಕೀರ್ತ್ತಿ ಪರಿವೇಷ್ಟಿಸೆ ಕುನ್ತಳ ಚಕ್ರವರ್ತ್ತಿಯೋ (ಳ್)
ವಿದಿತವೆನಲು(ಲ್ಕೆ) [ತಾನೆಪ] ಡೆದಂ ಧರೆ ಬಣ್ನಿಸಲಂಗಚಿತ್ತಮಂ
ಸದಮಳ ರಾಜ ಚಿಹ್ನವನಗುರ್ವ್ವಿನ ಹೆಮ್ಮೆಯನೊಳ್ಪುವೆತ್ತ ಚಂ
ದ್ರದ ಕೊಡೆಯಂ ಬಬಾಪ್ಪಮಮ ಶೋಭನ ಗೌಂಡನಿದೇಂ ಪ್ರಚಂಡನೋ ||   [೧೯-೨೦]
ಅವನ ಸತಿ ಭವನ ಸತಿಗಂ
ದಿವಿಜೇಂದ್ರನ ಸತಿಗವಬ್ಜನಾಭನ ಸತಿಗಂ
ಸಮನೆನಿಸಿಜೈನಧರ್ಮ್ಮಾ
ರ್ನ್ನವ ಚಂದ್ರಿಕೆ ಮಲ್ಲಿಕವ್ವೆ ಪೆಂಪಂ ತಳೆದಳು ||          [೨೧-೨೨]
ಮುಂದೆ ಇದೇ ಜೈನ ಮನೆತನದ ಶೋಭನ ಸೆಟ್ಟಿಯು ಗೊಟ್ಟೆಗಡಿ ಎಂಬ ಊರಲ್ಲಿ ಅಂಗಜೇಶ್ವರ ಶಿವಾಲಯವನ್ನು ಮಾಡಿಸಿಕೊಟ್ಟು ಧರ್ಮಸಮನ್ವಯ – ಧರ್ಮಸಹಿಷ್ಣುತೆಯನ್ನು ಸಾರಿದನು.
೩. ಪ್ರಸ್ತುತ ಈ ಶಾಸನದಲ್ಲಿ ವಿವರಿಸಬೇಕಾಗಿರುವುದು ಶೋಭನಗೌಂಡನಿಗೆ ಚಾಳುಕ್ಯ ಚಕ್ರವರ್ತಿ ನೀಡಿದ ‘ಚಂದ್ರ ಕೊಡೆ’ ಯನ್ನು ಕನ್ನಡ ಸಾಹಿತ್ಯ ಪರಿಷತ್ತಿನ ಬೃಹತ್ ಕನ್ನಡ ನಿಘಂಟಿನಲ್ಲಿ ಕೂಡ ಈ ‘ಚಂದ್ರಕೊಡೆ’ ಎಂಬುದು ದಾಖಲಾಗಿಲ್ಲ. ಬೇರೆ ಕಾವ್ಯಗಳಾಲ್ಲಾಗಲಿ, ಶಾಸನಗಳಲ್ಲಾಗಲಿ ‘ಚಂದ್ರಕೊಡೆ’ ಯ ಪ್ರಯೋಗ ಕಂಡು ಬಂದಿಲ್ಲ. ಅಂದ ಮೇಲೆ ಹಿರೇಹಳ್ಳಿಯ ಈ ಶಾಸನ ಒಂದು ಅಪರೂಪದ ಪ್ರಯೋಗವನ್ನು ಉಳಿಸಿಕೊಟ್ಟಿದೆಯೆಂದು ಹೇಳಬೇಕು.
೪. ರಾಜಮಹಾರಾಜರಿಗೆ ಅನೇಕ ಬಗೆಯ, ಬಣ್ಣಬಣ್ಣದ, ಚಿತ್ರ ವಿಚಿತ್ರ ಅಲಂಕಾರಗಳಿಂದ ಸಜ್ಜಾದ ಕೊಡೆಗಳು ಇರುತ್ತಿದ್ದುವು. ಬೆಳ್ಗೊಡೆ (ಶ್ವೇತಚ್ಛತ್ರ), ಸೀಗುರಿ, ಮೇಘಡಂಬರ, ಮದನಾವತಾರ ಮೊದಲಾದ ಕೊಡೆಗಳನ್ನು ಶಾಸನಗಳು ಕೂಡ ಹೆಸರಿಸಿವೆ. ಇದೇ ಬಗೆಯ ಇನ್ನೊಂದು ವಿಶಿಷ್ಟ ಮರ್ಯಾದೆಯ ಕೊಡೆ ‘ಚಂದ್ರಕೊಡೆ’.
೫. ಚಂದ್ರಕೊಡೆಯ ವೈಶಿಷ್ಟ್ಯವನ್ನು ಗಮನಿಸಬೇಕು. ಈ ಶಾಸನದ ಸಂಪಾದಕರು ಚಂದ್ರಕೊಡೆಯನ್ನು ಕುರಿತು ಹೀಗೆ ಬರೆದಿದ್ದಾರೆ: (ಶೋಭನ ಗೌಂಡನು) He obtained angachitta from the emperor of Kuntala and the royal honour of holiding ‘a white umbrella’ [ibid, p, 25]. ಚಂದ್ರಕೊಡೆ ಎಂದರೆ ಕೇವಲ ಬೆಳ್ಗೊಡೆ-ಶ್ವೇತ ಚ್ಛತ್ರ (a white umbrella) ಎಂದಷ್ಟೇ ಇರಲಾರದು. (ಹುಣ್ಣಿಮೆ) ಚಂದ್ರನು ಬೆಳ್ಳಗಿರುದೇನೋ ದಿಟ. ಆದರೆ ‘ಚಂದ್ರ’ ಎಂಬ ಶಬ್ದಕ್ಕೆ ಮೂಲಾರ್ಥ ಇರುವದು’ ಹೊಳೆಯುವ ಎಂದು; ಹೊಳೆಯುವವನು ಚಂದ್ರ.
೬. ನವಿಲು (ಮಯೂರ, ಬರ್ಹಿ) ಗರಿಯ ನಡುವಣ ಕಣ್ಣಿಗೆ ‘ಚಂದ್ರ’ ಎಂದು ಕರಯಲಾಗಿದೆ : the eye on a peacock’s tail [Apte. V.S. Sanscrit – English Dictionary : 1965:202]. ಈ ಅರ್ಥವನ್ನು ಗ್ರಹಿಸಬೇಕು. ಚಂದ್ರಕೊಡೆಯೆಂದರೆ ಕೇವಲ ನವಿಲುಗರಿಯಿಂದ ಮಾಡಿದ ಕೊಡೆಯಿಲ್ಲ, ಅದು ನವಿಲುಗರಿಯ ಕಣ್ಣುಗಳಿಂದ ಮಾಡಿದ ಕೊಡೆ.
೭. “ನವಿಲುಗರಿಯ ಕಣ್ಣುಗಳಿಂದಲೂ, ರತ್ನಖಚಿತವಾದ ಚಿನ್ನದ ದಂಡ ದಿಂದಲೂ, ಬೆಳ್ಳಿಯ ಕಲಶದಿಂದಲೂ ಪರಿಶೋಭಿತವಾದದು ಪಿಂಛಚ್ಛತ್ರ; ಇದಕ್ಕೆ ಸಾಗಿರಿ, ಸಾಗರಿ (= ಸೀಗುರಿ) ಎಂಬ ಹೆಸರೂ ಉಂಟು” [ನರಸಿಂಹಾಚಾರ್, ಡಿ.ಎಲ್; ಪೀಠಿಕೆಗಳು – ಲೇಖನಗಳು : ೧೯೭೧ : ೮೮೯] ಈ ವಿವರಣೆಯ ಚಂದ್ರ ಕೊಡೆಯನ್ನು ಕೂಡ ಸರಿಯಾಗಿ ನಿರ್ದೇಶಿಸುತ್ತದೆ. ಅದರಿಂದ ಪಿಂಛಚತ್ರವೂ, ಸಾಗಿ (ಗು) ರಿ – ಸೀಗುರಿಯೂ, ಚಂದ್ರ ಕೊಡೆಯೂ ಸಮಾನವಾದ ಕೊಡೆಯನ್ನು ಕುರಿತು ಇರುವ ಮೂರು ಬೇರೆ ಬೇರೆ ಹೆಸರುಗಳೆನ್ನಬಹುದು. ಅಭಿಲಷಿತಾರ್ಥ ಚಿಂತಾಮಣಿ (ಮಾನಸೊಲ್ಲಾಸ) ಕೃತಿಯಲ್ಲಿ ಈ ಚಂದ್ರಕೊಡೆಯನ್ನು ಕುರಿತ ವಿವರಣೆ ಇದೆಯೇ ಎಂಬುದನ್ನು ಪರಿಶೀಲಿಸಬಹುದಾಗಿದೆ.
೮. ಮದನಾವತಾರವೆಂಬ ಕೊಡೆಯನ್ನು ಗಂಗರ ಬೂತುಗನ ಮಗ ಮರುಳನಿಗೂ ಮತ್ತು ರನ್ನ ಕವಿಗೂ ಕೊಟ್ಟ ವಿಚಾರ ಶಾಸನ ಮತ್ತು ಕಾವ್ಯಗಳಲ್ಲಿಯೂ ದಾಖಲಾಗಿದೆ. ಸೀಗುರಿಯನ್ನು ನೇರಿಲಗೆಯ ದಡಗನಿಗೆ ಚಾಳುಕ್ಯರ ತ್ರೈಳೋಕ್ಯ ಮಲ್ಲನು ನೀಡಿದನು. [ಸೌ.ಇ.ಇ. ೧೮, ೧೫೧.೧೧೪೮] ಹಾಗೆಯೇ ಮೇಘಡಂಬರ ವನ್ನು ಪೆರ್ಗಡೆ ನೊಕ್ಕಯ್ಯನಿಗೆ ಮಹಾಮಂಡಲೇಶ್ವರನಾದ ಭುವನಮಲ್ಲ – ಗಂಗಂ ಪೆರ್ಮಾಡಿಯು ಕೊಟ್ಟನು [ಎ.ಕ. ೭-೧, ಶಿವಮೊ.೧೦.೧೦೮೫] ರಾಜ್ಯ ಚಿಹ್ನೆಗಳ ‘ಕೊಡೆಭೋಗ’ ದ ಮರ್ಯಾದೆಗೆ ಪಾತ್ರರಾದ ಈ ನಾಲ್ವರು ಮಹನೀಯರೂ ಜೈನರಾಗಿದ್ದರೆಂಬುದು ಒಂದು ಆಕಸ್ಮಿಕ ಘಟನೆ; ಇವರು ಚಕ್ರವರ್ತಿಯ ವಿಶ್ವಾಸಕ್ಕೆ ಪಾತ್ರರಾಗುವ ವ್ಯಕ್ತಿತ್ವ ಪಡೆದಿದ್ದರು ಎಂಬುದಷ್ಟೇ ಗಮನಿಸಬೇಕಾದ ಚಾರಿತ್ರಿಕ ಸತ್ಯ.
ಚಂದ್ರಕೊಡೆ: ವಾದೀಭಸಿಂಹನ ಇತಿವೃತ್ತ – ಶಾಸನಗಳ ಬೆಳಕಿನಲ್ಲಿ
ಸಂಸ್ಕೃತದಲ್ಲಿ ರಚಿಸಲಾಗಿರುವ ಕ್ಷತ್ರಚೂಡಾಮಣಿ (ಜೀವಂಧರಚರಿತೆ), ಗದ್ಯ ಚಿಂತಾಮಣಿ (ಜೀವಂಧರ ಚರಿತೆ), ಸ್ಯಾದ್ವಾದ ಸಿದ್ಧಿ (ದರ್ಶನ ಗ್ರಂಥ) ಮೊದಲಾದ ಕೃತಿಗಳು ಸಾಕಷ್ಟು ಪ್ರಚಾರ ಪಡೆದಿವೆ. ಈ ಕಾವ್ಯ ಹಾಗೂ ಶಾಸ್ತ್ರ ಗ್ರಂಥಗಳನ್ನು ಕುರಿತು ವಿಮರ್ಶಿಸುವುದು ಈ ಸಂಪ್ರಬಂಧದ ಉದ್ದೇಶವಲ್ಲ. ಕೃತಿಕಾರ ಮತ್ತು ಕೃತಿಕಾರನ ಕಾಲ ಕುರಿತ ಪರಾಮರ್ಶೆಯಷ್ಟೇ ಈ ಸಂಪ್ರಬಂಧದ ಆಶಯ.
ಬಹಳ ಹಿಂದೆಯೇ ಈ ಕ್ಷತ್ರಚೂಡಾಮಣಿಯನ್ನು ಸಂಪಾದಿಸಿ ಪ್ರಕಟಿಸಿದ ಶಾಂತರಾಜೈಯ್ಯನವರು ಪೀಠಿಕೆಯಲ್ಲಿ ಬರೆದಿರುವುದಿಷ್ಟು: ಶ್ರೀಮದ್ವಾದೀಭ ಸಿಂಹ ಸೂರಿ ಮಹಾಕವಿಯಿಂದ ವಿರಚಿತವಾದ ಜೀವಂಧರ ಚರಿತಾ ರೂಪವಾಗಿರುವ ಕ್ಷತ್ರ ಚೂಡಾಮಣಿ ಎಂಬೀ ಮಹದ್ಗ್ರಂಥವು ಸಂಸ್ಕೃತ ಭಾಷೆಯಲ್ಲಿರುವುದನ್ನು ಕೆಲವರಾದ ಮತಾಭಿಮಾನಿಗಳಿಂದ ಪ್ರೇರಿತನಾಗಿ ಗೀರ್ವಾಣಿ ಭಾಷಾ ಪರಿಚಯವಿಲ್ಲದವರಿಗೂ ಬಾಲಕರಿಗೂ ಸಹಾ ಸುಲಭವಾಗಿ ತಿಳಿಯುವಂತೆ ಮೂಲ ಟೀಕು ತಾತ್ಪರ್ಯ ಮತ್ತು ವಿಶೇಷ ವಿಷಯಗಳೊಂದಿಗೆ ಬಹಳ ದ್ರವ್ಯವ್ರಯದಿಂದಲೂ, ಪಂಡಿತ ಸಹಾಯ ದಿಂದಲೂ, ಒಳ್ಳೇ ಕಾಗದದಿಂದಲೂ ಮುದ್ರಾಪಿಸಿ ಪ್ರಚುರ ಮಾಡಲ್ಪಟ್ಟಿದೇನಾದುದ ರಿಂದ ತಾವು ತಮ್ಮ ಮಿತ್ರ ಮಂಡಲಿಗೆ ಪ್ರೋತ್ಸಾಹಿಸಿ ಪುಸ್ತಕಗಳನ್ನು ತರೆಸಿ ನೋಡಿ, ಆನಂದಿಸುವಿರಿ ಎಂದು ನಂಬಿ ಇಧೇನೆ [ಶಾಂತರಾಜೈಯ್ಯಃ ೧೯೦೦ : ಪೀಠಿಕೆ]. ೧೯೦೦ ರಲ್ಲಿ ಪೀಠಿಕೆಯನ್ನು ಹೇಗೆ ಬರೆಯುತ್ತಿದ್ದರೆಂಬ ಭಾಷಾಶೈಲಿ ನಿರೂಪಣೆಗೊಂದು ಮಾದರಿಯಾಗುವುದರ ಹೊರತು ಇದರಲ್ಲಿ ಪ್ರಸ್ತುತ ಸಂಪ್ರಬಂಧನದಲ್ಲಿನ ಕವಿಯ ಇತಿವೃತ್ತ ಚರ್ಚೆಗೆ ನೆರವಾಗುವ ಯಾವೊಂದು ಅಂಶವೂ ಇಲ್ಲ.
ಇನ್ನೊಬ್ಬ ಸಂಪಾದಕರು ಇದೇ ಕ್ಷತ್ರ ಚೂಡಾಮಣಿಯ ಹೊಸ ಆವೃತ್ತಿಯನ್ನು ಹೊರತಂದರು [ಶ್ರೀ ಕಾಂತ ಭುಜಬಲಿ ಶಾಸ್ತ್ರಿ : ೧೯೭೪]. ಅದರಲ್ಲಿ ಕೆಲವು ಮಾಹಿತಿಗಳಿವೆ: ಕವಿಯ ಜನ್ಮ ಹೆಸರು ಔಡೇಯ ದೇವ, ದೀಕ್ಷಾ ಹೆಸರು ಅಜಿತಸೇನ, ಮತ್ತು ಪಾಂಡಿತ್ಯದಿಂದ ಉಂಟಾದ ಉಪಾಧಿಯೆ ವಾಧೀಭಸಿಂಹ ಸೂರಿ; ಈ ಕವಿಯು ಪುಷ್ಪ ಸೇನ ಮುನಿಯ ಶಿಷ್ಯ, ಜನ್ಮ ಸ್ಥಾನ ಸ್ಪಷ್ಟವಿಲ್ಲ, ತಮಿಳು ಪೋಲೂರು ತಾಲೂಕಿನ ತಿರುಮಲೈ ಇರಬೇಕು; ಹೊಂಬುಜ ಕ್ಷೇತ್ರವು ಇವರ ಧರ್ಮ – ಸಾಹಿತ್ಯ ಪ್ರಚಾರದ ಪ್ರಧಾನ ಕೇಂದ್ರ; ತರ್ಕ ವ್ಯಾಕರಣ ಛಂದಕಾವ್ಯ ಅಲಂಕಾರಕೋಶ ಶಾಸ್ತ್ರಗಳಲ್ಲಿ ಪಾಂಡಿತ್ಯವಿದ್ದು ವಾದಿತ್ವಗುಣದಿಂದ ‘ವಾಧೀಭಸಿಂಹ’ ಪ್ರಶಸ್ತಿಪ್ರಾಪ್ತ ವಾಗಿತ್ತು; ರಾಜಗುರುಗಳು ಇವರ ಪರಮ ಭಕ್ತರು. ಶ್ರವಣಬೆಳಗೊಳದ ಮಲ್ಲಿಷೋಣ ಪ್ರಶಸ್ತಿ ಶಾಸನದಿಂದ ಇವರಿಗೆ ಶಾಂತಿನಾಥ ಪದ್ಮನಾಭ ಎಂಬ ಶಿಷ್ಯರಿದ್ದಂತೆ ತಿಳಿದು ಬರುತ್ತದೆ. ಪೊಂಬುಜದ ಕ್ರಿ.ಶ. ೧೧೪೭ ರ ಸ್ತಂಭ ಲೇಖದಿಂದ, ಇವರಿಗೆ ತೈಲ ಸಾಂತರನ ಸುಪುತ್ರಿ, ಮಹಾ ವಿದುಷೀಮಣಿ ಪಂಪಾದೇವಿಯ ಶಿಷ್ಯಳಾಗಿದ್ದಳು [ಶ್ರೀಕಾಂತ ಭುಜಬಲಿಶಾಸ್ತ್ರೀ : ೧೯೭೪:೧]
ಕ್ಷತ್ರ ಚೂಡಾಮಣಿ, ಗದ್ಯ ಚಿಂತಾಮಣಿ, ಸ್ಯಾದ್ವಾದ ಸಿದ್ಧಿ ಮೊದಲಾದ ಕೃತಿಗಳ ಕರ್ತೃ ಹಾಗೂ ರಿಷಿ ವಾಧೀಭಸಿಂಹನ ಇತಿ ವೃತ್ತ ಕುರಿತ ವಾಗ್ವಾದಕ್ಕೆ ಜೀವ ಕೊಟ್ಟವರು ಸಿದ್ದಾಂತಚಾರ್ಯ ವಿದ್ಯಾಭೂಷಣ ಪಂಡಿತ ಕೆ. ಭುಜಬಲಿ ಶಾಸ್ತ್ರೀ ಯವರು. ಅವರು ವಾದೀಭಸಿಂಹನ ಕೃತಿಗಳು ಹಾಗೂ ಕಾಲದ ಚರ್ಚೆಗೆ ಒದಗುವ ಮೂಲ ಆಕರಗಳತ್ತ ಬೆರಳಿಟ್ಟರು ಮತ್ತು ಪ್ರೌಢ ಸಂಶೋಧನ ಲೇಖನವನ್ನು ಬರೆದರು [ಭುಜಬಲಿ ಶಾಸ್ತ್ರಿ, ಕೆ: ೧೯೭೧ – ಬಿ]. ಆ ವೇಳೆಗಾಗಲೆ ತಮಿಳಿನಲ್ಲಿ ಟಿ.ಎಸ್. ಕುಪ್ಪಸ್ವಾಮಿ ಶಾಸ್ತ್ರಿಯವರು ಈ ಕವಿಯ ವಿಚಾರವಾಗಿ ಕೆಲವು ಮಾಹಿತಿಗಳನ್ನು ಹೊರಗಡೆವಿದ್ದರು [ಕುಪ್ಪಸ್ವಾಮಿಶಾಸ್ತ್ರಿ, ಟಿ.ಎಸ್.: ೧೯೦೨] ಜತೆಗೆ ಹಿಂದಿಯಲ್ಲಿ ದರಬಾರಿಲಾಲ ಕೋಠಿಯವರೂ ಕೆಲವು ಸಹಾಯಕ ಸಾಮಗ್ರಿಯನ್ನು ತೆರೆದಿಟ್ಟರು [ಕೋಠಿ, ದರಬಾರಿ ಲಾಲ : ೧೯೫೫ (?)]. ಹಿಂದಿಯಲ್ಲಿ ಬರೆದಿರುವ ಮೌಲಿಕ ಸಂಶೋಧನ ಗ್ರಂಥದಲ್ಲಿ ನಾಥೂರಾಮ ಪ್ರೇಮಿಯವರು ಕೂಡ ವಾದೀಭಸಿಂಹ, ಅವನ ಕೃತಿಗಳು, ಕರ್ತೃತ್ವ, ಕಾಲ ಕುರಿತು ಚರ್ಚಿಸಿದ್ದಾರೆ [ನಾಥರಾಮ ಪ್ರೇಮೀ : ೧೯೫೬]. ತಮ್ಮ ಮತ್ತು ಇತರರ ಚರ್ಚೆಗಳೆಲ್ಲದರ ಸಾರವನ್ನು ಅಳವಡಿಸಿಕೊಂಡು ಭುಜಬಲಿ ಶಾಸ್ತ್ರಿಗಳು ವಾದೀಭಸಿಂಹರ ಜೀವನ – ಸಾಧನೆಯನ್ನು ಅವಲೋಕಿಸಿದ್ದಾರೆ [ಭುಜಬಲಿಶಾಸ್ತ್ರಿ, ಕೆ: ೧೯೭೧-ಎ : ೧೧೭ – ೭೩].
ಇಷ್ಟೆಲ್ಲಾ ಚಿಂತನ – ಮಂಥನ ನಡೆದಿದ್ದರೂ, ವಾದೀಭಸಿಂಹನು ಇವರೆಲ್ಲ ಬಲ್ಲಿದರ ಬಲೆಯಿಂದ ನುಣುಚಿಕೊಂಡಿದ್ದಾನೆ; ಇತಿವೃತ್ತ ರಚನೆಯಲ್ಲಿ ಕೆಲವು ಸೂಕ್ಷ್ಮಗಳ ಸ್ಪೋಟವಾಗದೆ ರಹಸ್ಯವಾಗಿಯೇ ಉಳಿದಿವೆ. ಶಾಸನಗಳ ಬೆಳಕಿನಲ್ಲಿ ವಾದೀಭ ಸಿಂಹನನ್ನು ನಿಲ್ಲಿಸುವ ಪ್ರಯತ್ನ ನನ್ನದು. ಹಾಲಿ, ವಾದೀಭಸಿಂಹನ ವಿಚಾರದಲ್ಲಿ ಇರುವ ಸಿಕ್ಕುಗಳು ಮೂರು:
೧. ವಾದೀಭಸಿಂಹನ ಹೆಸರುಗಳಲ್ಲಿರುವ ಗೊಂದಲ
೨. ಕಾಲವಿಚಾರದ ಸಮಸ್ಯೆ
೩. ಸ್ಥಳ ಯಾವುದೆಂಬ ಚರ್ಚೆ.
ಈ ಮೂರು ಗಂಟುಗಳನ್ನು ಒಂದೊಂದಾಗಿ ಪರಿಶೀಲಿಸಿ, ಸಮಂಜಸವಾದ ಪರಿಹಾರವನ್ನು ಕಾಣಲು ಶಾಸನಗಳನ್ನು ಅವಲಂಬಿಸಬೇಕು, ವಾದೀಭ ಸಿಂಹ ಎಂಬ ಹೆಸರು ಬಹಳ ಜನ ಜೈನಾಚಾರ್ಯರಿಗೆ ಅನ್ವಯವಾಗಿದೆಯೆಂಬುದು ಶ್ರವಣಬೆಳಗೊಳ ಮತ್ತು ಹೊಂಬುಜ ಶಾಸನಗಳನ್ನು ನೋಡಿದರೆ ಸ್ಪಷ್ಟವಾಗುತ್ತದೆ. ಅಲ್ಲದೆ ವಾದೀಭಸಿಂಹ ಎಂಬುದು ಯಾರೊಬ್ಬರ ಇಟ್ಟ ಹೆಸರೂ ಅಲ್ಲ, ಅದು ಬೇರೆ ಬೇರೆ ಮುನಿಗಳಿಗೆ ಕೊಟ್ಟ ಒಂದು ಬಿರಿದು:
೧. ಸಮಂತಭದ್ರದೇವರಿಗೂ ವಾದೀಭಸಿಂಹ ಎಂಬ ಪ್ರಶಸ್ತಿಯಿತ್ತೆಂಬುದನ್ನು ಶಾಸನಗಳು ತಿಳಿಸಿವೆ : ಎ.ಕ.೨, (ಪ) ೭೧ (೬೪) ೧೬೩ ಪು. ೨೭
೨. ಅಭಯಸೂರಿಮುನಿಗೂ ಈ ಪ್ರಶಸ್ತಿಯಿತ್ತು : ಅದೇ, ೩೬೦ (೨೫೪). ೧೩೯೮. ಪು. ೨೧೯.
೩. ಅಜಿತಸೇನಮುನಿಗೂ ಈ ಪ್ರಶಸ್ತಿಯಿತ್ತು : ಅದೇ, ೭೭ (೬೭) ೧೧೨೯. ಪು. ೪೭
೪. ಅಕಳಂಕದೇವನಿಗೂ ಈ ಬಿರುದು ಇತ್ತು; ಅದೇ, ೫೬೯, ೧೧೨೪. ಪು. ೩೫೩
ಇದೇ ರೀತಿಯಾಗಿ ವಾದೀಭಸಿಂಹ ಎಂಬ ಪ್ರಶಸ್ತಿಯು ಅಜಿತ ಸೇನಮುನಿಗೂ, ಒಡೆಯ ದೇವನೆಂಬ ಮುನಿಗೂ ಇದ್ದುದನ್ನು ಹೊಂಬುಜದ ಶಾಸನಗಲು ದಾಖಲಿಸಿವೆ. ವಾದಗಳಲ್ಲಿ ನಿಷ್ಣಾತರಾದ ಕೆಲವು ಮುನಿಗಳಿಗೆ ವಾದೀಭಸಿಂಹ, ವಾದಿಘರಟ್ಟ ಎಂಬ ಪ್ರಶಸ್ತಿಗಳಿದ್ದುವು. ಇದೇ ರೀತಿ ಒಡೆಯದೇವ ಮುನಿಗೂ, ಅಜಿತಸೇನ ಮುನಿಗೂ ‘ವಾದೀಭಸಿಂಹ’ ಎಂಬ ಪ್ರಶಸ್ತಿ ಇದ್ದುದನ್ನು ಹೊಂಬುಜದ ಶಾಸನಗಳು ದಾಖಲಿಸಿವೆ. ಪ್ರಸ್ತುತ ಜಿಜ್ಞಾಸೆಗೆ ಈ ಹೊಂಬುಜ ಶಾಸನಗಳು ಸಹಾಯಕ ಸಾಮಗ್ರಿಯನ್ನು ಪೂರೈಸುತ್ತವೆ. ಗದ್ಯ ಚಿಂತಾಮಣಿ, ಕ್ಷತ್ರ ಚೂಡಾಮಣಿ ಮೊದಲಾದ ಗ್ರಂಥಗಳ ಕರ್ತೃವಾದ ವಾದೀಭಸಿಂಹನೂ, ಒಡೆಯದೇವನೂ, ಅಜಿತಸೇನ ಮುನಿಯೂ ಒಬ್ಬನೇ ಆಗಿದ್ದಾನೆಂದು ನಾಥೂರಾಮಪ್ರೇಮಿಯವರೂ [೧೯೫೬], ಪಂಡಿತಕೆ. ಭುಜಬಲಿ ಶಾಸ್ತ್ರಿಗಳೂ [೧೯೭೧ – ಎ ಮತ್ತು ೧೯೭೧ – ಬಿ] ಶ್ರೀಕಾಂತ ಭುಜಬಲಿ ಶಾಸ್ತ್ರಿಯವರೂ [೧೯೭೪] ಅಭಿಪ್ರಾಯ ಪಟ್ಟಿದ್ದಾರೆ. ಆದರೆ ಬಿ.ಎ. ಸಾಲೆತೊರೆಯವರು ಗದ್ಯ ಚಿಂತಾಮಣಿಯ ಕರ್ತೃವಾದ ಅಜಿತಸೇನನೂ ಚಾವುಂಡರಾಯನ [ಕ್ರಿ.ಶ. ೯೭೮] ಗುರುವಾದ ಅಜಿತಸೇನ ಮುನಿಯೂ ಅಭಿನ್ನರೆಂದಿದ್ದಾರೆ [ಸಾಲತೊರೆ, ಬಿ.ಎ.: ೧೯೩೮ : ೫೦]. ಈ ಎಲ್ಲ ಸೂರಿಗಳೂ ಚರಿತ್ರಕಾರರೂ ಒಡೆಯದೇವ ವಾದೀಭಸಿಂಹನನ್ನು ಸರಿಯಾಗಿ ಗುರುತಿಸಲು ಹೇಗೆ ವಿಫಲರಾಗಿದ್ದಾರೆಂಬುದನ್ನು ಹೊಂಬುಜದ ಶಾಸನಗಳ ಅಧ್ಯಯನ ತೋರಿಸುತ್ತದೆ.
ಒಡೆಯದೇವ ಎಂಬುದು ವಾದೀಭಸಿಂಹನ ಮೂಲ ಹೆಸರು. ಈತನಿಗೆ ಒಡೆಯದೇವ, ವಾದೀಭಸಿಂಹ ಎಂಬೆರಡು ಹೆಸರುಗಳ ಜತೆಗೆ ಶ್ರೀವಿಜಯದೇವ, ಹೇಮಸೇನಮುನಿ ಎಂಬ ಇನ್ನೆರಡು ಹೆಸರುಗಳೂ ಇದ್ದುವು. ಒಡೆಯದೇವನು ಹೀಗೆ ಬಹುನಾಮರೂಪಿಯಾಗಿ ಶಾಸನಗಲಲ್ಲಿ ಕಾಣಿಸಿಕೊಂಡಿರುವುದರಿಂದ ಇವೆಲ್ಲವೂ ಒಬ್ಬನೇ ಯತಿಯ ಹೆಸರುಗಳೆಂದು ಗುರುತಿಸುವುದರಲ್ಲಿ ವಿದ್ವಾಂಸರಿಗೆ ತೊಡಕಾಗಿದೆ.
ಗಂಗರ ಅರುಮುಳಿದೇವನ (ಹೆಂ. ಗಾವಬ್ಬರಸಿ) ಹಿರಿಯ ಮಗಳು ಚಟ್ಟಲದೇವಿ; ರಕ್ಕಸಗಂಗ (ಗೋವಿಂದರದೇವ) ನು ಈಕೆಯ ದೊಡ್ಡಪ್ಪ ಹಾಕು ಸಾಕಿ ಬೆಳೆಸಿದವನು. ಛಂದೋಂಬುಧಿಯನ್ನು ರಚಿಸಿದ ನಾಗವರ್ಮನು ಈತನ ಆಶ್ರಯ ದಲ್ಲಿದ್ದವನು. ತನ್ನ ಗಂಡನಾದ ಕಾಡುವೆಟ್ಟಿಯ ಮರಣಾನಂತರ ಚಟ್ಟಲದೇವಿಯು ಪೊಂಬುಚ್ಚಪುರದಲ್ಲಿ ನೆಲಸಿದಳು. ಆಕೆಯ ತಂಗಿ ಕಂಚಲದೇವಿಯು ನಾಲ್ಕುಜನ ಮಗಂದಿರನ್ನು ಹೆತ್ತು ಸತ್ತುಹೋಗಿದ್ದಳು. ಅದರಿಂದ ತನ್ನ ತಂಗಿಯ ಮಕ್ಕಳನ್ನು ಈ ದೊಡ್ಡಮ್ಮ ಚಟ್ಟಲ ದೇವಿಯು ಸಾಕಿ ಬೆಳೆಸಿದಳು. ಚಟ್ಟಲದೇವಿಗೆ, ಸಾಕಿ ಬೆಳೆಸಿದ ನಾಲ್ವರು ಮಕ್ಕಳಿಗೆ ರಾಜಗುರುಗಳು ಈ ಒಡೆಯದೇವ:
ಚಟ್ಟಲದೇವಿಯುಂ ಭುಜಬಳ ಶಾನ್ತರ ದೇವನುಂ ನನ್ನಿಶಾನ್ತರ
ದೇವನುಂ ವಿಕ್ರಮಶಾನ್ತರದೇವನುಂ ಬರ್ಮದೇವನುಂ
ತಾಮೆಲ್ಲರುಂ ಒಡೆಯದೇವರ ಗುಡ್ಡುಗಳಪ್ಪ ಕಾರಣದಿಂದಂ
ದ್ರವಿಳ ಸಂಘದ ನಂದಿಗಣದರುಂಗಳಾನ್ವಯದ
ಶ್ರೀವಿಜಯದೇವರ ನಾಮೋಚ್ಚಾರಣಂಗೆಯ್ಡವರ
ಶಿಷ್ಯರು ಶ್ರೇಯಾಸಂ ಪಂಡಿತರಿಂದುರ್ವ್ವೀ
ತಿಳಕಮೆನಿಸಿದ ಪಂಚವಸದಿಗೆ
ಸುಭಮುಹೂರ್ತ್ತದೊಳಾಚಂದ್ರಾರ್ಕ್ಕ
ಸ್ಥಾಯಿಯಪ್ಪಂತುನ್ನುತಮಪ್ಪೆಡೆಯೊಳ್
ಕೆಸರ್ಕ್ಕಲಿಕ್ಕಿಸಿದರು ||
ವಿಜಯದೇವನೆಂಬ [ಹೊಂಬುಜ ೨ (೮ ನಗರ ೩೬) ೧೦೭೭. ಸಾಲು : ೯೩-೧೦೨] ಹೆಸರಿನ ಒಡೆಯದೇವನು ದ್ರವಿಳ ಸಂಘದ ನಂದಿಗಣದ ಆರುಂಗಳ ಅನ್ವಯಕ್ಕೆ ಸೇರಿದವನು; ಈ ಸಂಗತಿಯನ್ನು ಹೊಂಬುಜದ ಒಂದನೆಯ ಶಾಸನವೂ ಪುಷ್ಪೀಕರಿಸಿದೆ:
ಅನ್ತು ಪೊಗರ್ತ್ತೆಗಂ ನೆಗರ್ತೆಗಂ ನೆಲೆಯಿನಿಸಿದ ಚಟ್ಟಲ ದೇವಿಯುಂ ನನ್ನಿ ಶಾನ್ತರರು ವೊಡೆಯದೇವರ ಗುಡ್ಡುಗಳಪ್ಪ ಕಾರಣದಿಂಶ್ರೀ ಮತ್ತಿಯಂಗುಡಿಯ ನಿಡುಂಬಱೆ ತೀರ್ತ್ಥದ ರುಂಗಾಳಾನ್ವಯದ ಸಂಬಂಧದ ನನ್ದಿಗಣಾಧೀಶ್ವರರೆನಿಸಿದ ಶ್ರೀವಿಜಯಭಟ್ಟಾರಕರ ನಾಮೋಚ್ಚಾರಣದಿಂ ಶುಭಕರಣ ತಿಥಿ ಮುಹೂರ್ತ್ತದಲವರ ಶಿಷ್ಯರ್ ಶ್ರೇಯಾಂಸ ಪಣ್ಡೀತರುರ್ವ್ವೀ ತಿಳಕಮೆನಿಸಿದ ಪಂಚವಸದಿಗುನ್ನತಮಪ್ಪೆದೇ ಯಲ್ಕರುವೆನಿಸೆ ಕೆಸಕ್ಕಲ್ಲಿಕ್ಕಿದರ್ || [ಹೊಂಬುಜ. ೧(೮ ನಗರ ೩೫) ೧೦೭೭ ಸಾಲು : ೬೭ – ೬೮]
ಶ್ರೀಮದ್ರವಿಳಸಂಘದ ಆರುಂಗಳಾನ್ವಯದ ಪ್ರಸ್ತಾಪ ಶಾಸನಗಳಲ್ಲಿ ಅನ್ಯತ್ರವೂ ಇದೆ [ಎ.ಕ.೬, ಕಡೂರು. ೬೯.೧೧೬೦. ಸಾಲು : ೨೬; ಎ.ಕ. ೨, (ಪ) ೫೬೯ (೫ ಚ.ಪ. ೧೪೯) ೧೧೨೪. ಚಲ್ಯ (ಶಲ್ಯ) ಪು, ೩೫೨. ಸಾಲು : ೧೬]. ಶ್ರವಣ ಬೆಳಗೊಳದ ಶಾಸನಕ್ಕೂ ಹೊಂಬುಜದ ಒಂದನೆಯ ಶಾಸನಕ್ಕೂ ಒಡೆಯದೇವನ ಮತ್ತು ಆರುಂಗಳಾನ್ವಯದ ಆಚಾರ್ಯಾವಳಿ (ಗುರ್ವಾವಳಿ) ಗೂ ಹೊಂದಾಣಿಕೆಯಿದೆ. ಒಡೆಯದೇವನ ಗುರುಪರಂಪರೆ, ಶಾಸನದಲ್ಲಿ ನಮೂದಾಗಿರುವ ಪ್ರಕಾರ, ಹೀಗಿದೆ:
            ಕನಕಸೇನ (ವಾದಿರಾಜ 1) ಭಟ್ಟಾರಕ
ದಯಾಪಾಳದೇವ |
ಪುಷ್ಪಷೇಣ ಸಿದ್ಧಾನ್ತದೇವ ದೇವ ||
ಜಗದೇಕಮಲ್ಲವಾದಿರಾಜ ದೇವ ||
ಶ್ರೀವಿಜಯ ಭಟ್ಟಾರಕ
(ಒಡೆಯದೇವ – ವಾದೀಭಸಿಂಹ)
ರಾಚಮಲ್ಲದೇವಂಗೆ ಗುರುಗಳೆನಿಸಿದ ಕನಕಸೇನಭಟ್ಟಾರಕರವರ ಶಿಷ್ಯರ್ ಶಬ್ದಾನುಶಾಸನಕ್ಕೆ ಪ್ರತಿಕ್ರಿಯೆಯೆಂದು ರೂಪಸಿದ್ಧಿಯಂಮ್ಮಾಡಿದ ದಯಾ ಪಾಳದೇವರುಂ ಪುಷ್ಪಷೇಣ ಸಿದ್ಧಾನ್ತದೇವರುಂ ……… ಜಗದೇಕ ಮಲ್ಲವಾದಿಯು ಮೆನಿಸಿದ ವಾದಿರಾಜದೇವರುಂ ರಕ್ಕಸಗಂಗ ಪೆರ್ಮ್ಮನಡಿಗಳ ಚಟ್ಟಲದೇವಿಯ ಬೀರದೇವನ ನನ್ನಿಶಾನ್ತರನ ಗುರುಗಳೆನಿಸಿದ ……… ಶ್ರೀವಿಜಯ ಭಟ್ಟಾರಕರುಮವರ ಶಿಷ್ಯರ್ …….. ಗುಣಸೇನದೇವರ್ ದಯಾಪಾಳ್ ದೇವರ್ ಕಮಳಭದ್ರರಜಿತಸೇನ ಪಣ್ಡಿತದೇವರ್ ಶ್ರೇಯಾಂಸ ಪಣ್ಡಿತರ್ [ಹೊಂಬುಜ. ೧. ಸಾಲು : ೭೫ – ೭೬, ೭೯ – ೮೦].
ಶ್ರೀವಿಜಯಭಟ್ತಾರಕರೆನಿಸಿದ ಒಡೆಯದೇವನಿಗೆ ಶ್ರಾವಕ ಶಿಷ್ಯಸಂಪತ್ತು ಹೀಗಿತ್ತು: ರಕ್ಕಸಗಂಗ ಪೆರ್ಮಾನಡಿ, ಚಟ್ಟಲ ದೇವಿ, ಬೀರದೇವ (ತೈಳೋಕ್ಯ ಮಲ್ಲ ವೀರಸಾಂತರದೇವ), ನನ್ನಿಸಾಂತರ ದೇವ, ತೈಲಪ ಭುಜಬಳಸಾಂತರ ದೇವ, ಒಡ್ಡುಗ ವಿಕ್ರಮ ಸಾಂತರದೇವ ಮತ್ತು ಬರ್ಮದೇವ. ಒಡೆಯ ದೇವ, (ಶ್ರೀವಿಜಯ ಭಟ್ಟಾರಕ ) ನಿಗೆ ಇದ್ದ ಮುನಿಶಿಷ್ಯವೃಂದ: ಗುಣಸೇನದೇವ, ದಯಾಪಾಳ ||, ಕಮಳಭದ್ರದೇವ, ಅಜಿತಸೇನ ಪಂಡಿತದೇವ ಮತ್ತು ಶ್ರೇಯಾಂಸ ಪಂಡಿತ.
ವಿನುತಶ್ರೀವಿಜಯರ್ (ಹೊಂಬುಜ ೧.ಸಾಲು : ೬೪) ಗುರುಗಳಾಗಿರುವ ಶಿಷ್ಯರು ಹೆಮ್ಮೆ ಪಟ್ಟಿದ್ದಾರೆಂದು ಇದೇ ಶಾಸನ (ಸಾಲು : ೬೩) ಹೇಳಿದೆ:
ಶ್ರೀ ವಿಜಯ ದೇವರುಗ್ರ ತ
ಪೋವಿಭವರ್ಗ್ಗುರುಗಳಖಿಳ ಶಾಸ್ತ್ರಾಗಮಸಂ
ಭಾವಿತರೆನಿಸಲ್ ಚಟ್ಟಲ
ದೇವಿಯೆ ಕ್ರಿತ ಪುಣ್ಯವನ್ತೆ ವಿಶ್ವಂಭರೆಯೊಳ್ ||
ಶ್ರೀವಿಜಯದೇವ (ಒಡೆಯದೇವ) ನಿಗೆ ಹಿರಿಯ ಗುರುಗಳು ಕನಕಸೇನ – ವಾದಿ ರಾಜರೆಂದು ಶಾಸನಗಳು ಸ್ಪಷ್ಟಪಡಿಸಿವೆ:
೧. ಶ್ರೀವಾದಿರಾಜಾಪುರ ನಾಮಧೇಯ ಶ್ರೀಮತ್ಕನಕಸೇನಪಣ್ಡಿತದೇವರ ಶಿಷ್ಯರೊಡೆಯ ದೇವರೆನಿಸಿದ ಶ್ರೀವಿಜಯ ಪಣ್ಡಿತದೇವರ್
[ಹೊಂಬುಜ .೬ (೮ ನಗರ ೪೦) ೧೦೭೭. ಸಾಲು : ೪೩-೪೫]
೨. ವಾದಿರಾಜದೇವನ ಶಿಷ್ಯ ಶ್ರೀವಿಜಯದೇವ [ಹೊಂಬುಜ1 ಸಾಲು : ೭೭೭೮]
೩. [ಅದೇ. ೨. ಸಾಲು : ೧೧೨-೧೩]
೪. [ಅದೇ. ೩. ಸಾಲು : ೧೪೮-೪೯]
ಶ್ರೀವಿಜಯದೇವ ಒಡೆಯದೇವನಿಗೆ ನೇರ ಗುರುಗಳು ಪುಷ್ಪಸೇನ – ಸಿದ್ಧಾಂತ ದೇವನೆಂದು ಶಾಸನದಲ್ಲಿ ಅಸ್ಖಲಿತವಾಗಿ ದಾಖಲಾಗಿದೆ:
            ಶ್ರೀಪುಷ್ಪಸೇನ ಸಿದ್ಧಾದೇವ ವಕ್ತ್ರೇನ್ದು ಸಂಗಮಾತ್
ಜಾತಾವಭಾತಿ ಜೈನೀಯಂ ಸರ್ವ್ವಶುಕ್ಲಾಸರಸ್ವತೀ |
ನಮ್ರಾವನೀಶ ಮೌಳೀದ್ಧಮಾಳಾಮಣಿಗಣಾರ್ಚ್ಚಿತಂ
ಯಸ್ಯ ಪಾದಾಂಬುಜಂ ಭಾತಂ ಭಾತಃ ಶ್ರೀವಿಜಯೋಗುರುಃ ||
[ಹೊಂಬುಜ . ೫ (೮ ನಗರ ೩೯) ೧೦೭೭. ಸಾಲು : ೩೭ – ೪೦]
ತನ್ನ ಗುರುವು ಪುಷ್ಪಸೇನಮುನಿಯೆಂದು ಗದ್ಯಚಿಂತಾಮಣಿಯಲ್ಲಿಯೂ ವಾದೀಭಸಿಂಹ ಒಡೆಯದೇವ – ಶ್ರೀವಿಜಯದೇವನು ನಿವೇದಿಸಿಯೂ ಇದ್ದಾನೆ:
            ಶ್ರೀ ಪುಷ್ಪಸೇನ ಮುನಿನಾಥ ಇತಿಪ್ರತೀತೋದಿವ್ಯೋ
ಮನುಹೃದಿ ಸದಾಮಮ ಸಂವಿದಧ್ಯಾತ್ |
ಯಚ್ಛಕ್ತಿತ : ಪ್ರಕೃತಿ ಮೂಢ ಮತಿರ್ಜನೋಪಿ
ವಾದೀಭಸಿಂಹ ಮುನಿ ಪುಂಗವತಾಮುಪೈತಿ ||
[ಗದ್ಯಚಿಂತಾಮಣಿ (ಜೀವಂಧರ ಚರಿತೆ -ಗದ್ಯ ಕಾವ್ಯ) ಪೂರ್ವ ಪೀಠಿಕೆ]
[ಸಾರಾಂಶ : ಸ್ವಭಾವದಿಂದ ಮೂರ್ಖನಾದ ನಾನು ವಾದೀಭಸಿಂಹ ಹಾಗೂ ಶ್ರೇಷ್ಠವಾದ ಮುನಿಸ್ಥಾನವನ್ನು ಪಡೆದದ್ದು ಗುರುಗಳಾದ ಶ್ರೀಪುಷ್ಪಸೇನ ಮುನಿನಾಥರ ಶಕ್ತಿಯಿಂದ].
ಹೇಮಸೇನ ಮುನಿ ಎಂಬ ಹೆಸರೂ ಸಹ ಇದ್ದಿತೆಂಬುದನ್ನು ಇನ್ನೊಂದು ಶಾಸನ ನಿರೂಪಿಸಿದೆ; ಇದರ ಕೆಲವು ಅಕ್ಷರಗಳು ತ್ರುಟಿತವಾಗಿದೆ-
ಯದ್ವಿದ್ಯಾತಪಸೋ ಱ್ಪ್ರಶಸ್ತ್ರ ಮುಭಯಂ ಶ್ರೀಹೇಮಸೇನೇ ಮುನೌ
ಪ್ರಾಗಾಶೀ. ಚಿರಾಭಿಯೋಗ ವಿಧಿನಾನೀತಮ್ಪರಾಮುನ್ನತಿಂ ಪ್ರಾಯಃ
ಶ್ರೀ ವಿಜಯದೇಶ ದೇವ ಸಕಲಂ ತತ್ವಾಧಿಕಾಯಾಂ ಸ್ಥಿತೇ ಸಂಕ್ರಾನ್ತೇ
ಕಥಮನ್ಯಥಾ. ತಿಚಿರಾದೃದಿ . . . ದೃಕ್ತಪಃ ||
ಶಾಸ್ತ್ರಾಂಬುಧಾನಾಮುಪಸೇವಿ . . . ಯಂದಾತುಕಾಮಂ ಯತಏವದಾತಾ
ತತೋಪಿಹಿ ಶ್ರೀ ವಿಜಯೇತಿ ನಾಮ್ನಾಪರೇಣ ವಾಪಣ್ಡಿತ ಪಾರಿಜಾತಃ ||
ಎನಿಸಿದ ಶ್ರೀವಿಜಯ ಭಟ್ಟಾರಕ [ಹೊಂಬುಜ. ೧. ಸಾಲು : ೭೮-೭೯]
ಒಡೆಯದೇವನ ವಿಚಾರವಾಗಿ ಸಂಗತಿಗಳು ಇಷ್ಟು ನಿಚ್ಚಳ ನಿರಾಳವಾಗಿ ಶಾಸನಗಳಲ್ಲಿ ನಿರೂಪಿತವಾಗಿದ್ದರೂ ಒಡೆಯದೇವನನ್ನು ಆತನ ಶಿಷ್ಯನಾಅದ ಅಜಿತಸೇನನೊಂದಿಗೆ ಸಮೀಕರಿಸಿ ಅಭಿನ್ನತೆಯನ್ನು ವಿದ್ವಾಂಸರು ಕಲ್ಪಿಸಿದ್ದಕ್ಕೆ ಮುಖ್ಯ ಕಾರಣವಿದೆ; ಅದೆಮ್ದರೆ ಅಜಿತ ಸೇನನಿಗೂ ವಾದೀಭಸಿಂಹ ಎಂಬ ಪ್ರಶಸ್ತಿಯಿತ್ತು – ವಾದೀಭಸಿಂಹ ನೆನಿಸಿದ ಅಜಿತಸೇನ ಪಂಡಿತದೇವ ಎಂಬ ಹೇಳಿಕೆ ಶಾಸನದಲ್ಲಿದೆ [ಹೊಂಬುಜ. ೨. ಸಾಲು : ೧೨೨-೨೩; ಅದೇ. ೩. ಸಾಲು : ೧೫೬-೫೭].
ಆದ್ದರಿಂದ ಗುರುಶಿಷ್ಯರಾದ ಒಡೆಯದೇವ ಮತ್ತು ಅಜಿತಸೇನರಿಗೆ (ಇಬ್ಬರಿಗೂ) ವಾದೀಭಸಿಂಹ ಎಂಬ ಪ್ರಸ್ತುತ ಇದ್ದರೂ ಕ್ಷತ್ರ ಚುಡಾಮಣಿ ಮೊದಲಾದ ಕೃತಿಗಳ ಕರ್ತೃವು ವಾದೀಭಸಿಂಹ ಒಡೆಯದೇವನೇ ಹೊರತು ವಾದೀಭಸಿಂಹ ಅಜಿತಸೇನ ಅಲ್ಲ.
ಒಡೆಯದೇವನೂ ದಯಾಪಾಲ – ಮುನಿಯೂ ಅಭಿನ್ನರೆಂಬುದು ಸಹ ಸಾಲೆ ತೊರೆಯವರು ಮಾಡಿರುವ ತಪ್ಪು ಸಮೀಕರಣ [ಸಾಲೊತ್ತೊರೆ ಬಿ.ಎ.: ೧೯೩೮, ೫೧]. ದಯಾಪಾಲ ಮುನಿಯು ಒಡೆಯದೇವನ ಶಿಷ್ಯರಲ್ಲಿ ಒಬ್ಬನು; ಈ ದಯಾಪಾಲ- ದೇವನು ಶಬ್ದಾನುಶಾಸನಕ್ಕೆ ಪ್ರಕ್ರಿಯೆಯೆಂದು ರೂಪಸಿದ್ದಿಯನ್ನು ರಚನೆ ಮಾಡಿದ್ದನೆ [ಹೊಂಬುಜ. ೧. ಸಾಲು : ೭೫-೭೬].
ಇನ್ನು ಒಡೆಯದೇವ – ವಾದೀಭಸಿಂಹನು ಯಾವ ಸ್ಥಳದಿಂದ ಬಂದವನು ಎಂಬ ವಿಚಾರ. ಇವರ ಒಡೆಯದೇವ ಎಂಬ ಹೆಸರಿನಿಂದ ಇವರು ತಮಿಳು ನಾಡಿನವರೆಂದು ಊಹಿಸಲು ಸಾಧ್ಯವಿದೆ [ಭುಜಬಲಿಶಾಸ್ತ್ರಿ. ಕೆ. ೧೯೭೧: ೧೧೯]; ತೆಲುಗುದೇಶದ ಗಂಜಾಂ ಜಿಲ್ಲೆಯ ನೆರೆಯ ಪ್ರದೇಶದಲ್ಲಿ ವಾದೀಭಸಿಂಹನು ಬಾಳಿರಬೇಕೆಂಬ ಇನ್ನೊಂದು ಅಭಿಪ್ರಾಯವೂ ವ್ಯಕ್ತಪಟ್ಟಿದೆ [ಮಿರ್ಜಿ ಅಣ್ಣಾರಾಯ : ೧೯೬೯ : ೬೨೪]. ತಮಿಳುನಾಡಿನ ಪೋಲೂರು ತಾಲ್ಲೂಕಿನ ತಿರುಮಲೈ ಎಂಬ ಊರಿನವನೆಂದೂ ಹೇಳಿದ್ದಾರೆ [ಶ್ರೀಕಾಂತಭುಜಬಲಿ ಶಾಸ್ತ್ರಿ : ೧೯೭೪:೧]
ಒಡೆಯದೇವನು ದ್ರವಿಳ ಸಂಘದ ಆರುಂಗಳ ಅನ್ವಯಕ್ಕೆ ಸೇರಿದವನೆಂಬುದರಿಂದ ಈತನು ತಮಿಳು ನಾಡಿನ ಕಡೆಯಿಂದ ಬಮ್ದವನೆಂದು ತಿಳಿಯಲಡ್ಡಿಯಿಲ್ಲ. ಅಲ್ಲದೆ ಶ್ರೀಮತ್ ತಿಯಂಗುಡಿಯ ನಿಡುಂಬಱೆ ತೀರ್ತ್ಥದ ಆರುಂಗಳ ಅನ್ವಯಕ್ಕೆ ಸೇರಿದವರೆಂಬ ನಿರ್ದಿಷ್ಟ ಸೂಚನೆಯು [ಹೊಂಬುಜ. ೧. ೧. ಸಾಲು : ೬೭]
ತಮಿಳುನಾಡಿನ ಮೂಲವನ್ನು ನಿಕರವಾಗಿಸುತ್ತದೆ; ಶ್ರೀನೆಡುಬೊಱೆಯ ಪಾನದಭಟಾರರ್ನ್ನೋನ್ತು ಮುಡಿಪ್ಪಿದಾರ್ [ಎ.ಕ. ೧೧ (೯) ೧೦ನೆಯ ಶ. ೭] ಎಂಬ ಇನ್ನೊಂದು ಶಾಸನ ಪ್ರಯೋಗದಲ್ಲಿರುವ ನೆಡುಬೊೞೆ ಮತ್ತು ಹೊಂಬುಜ ಶಾಸನೋಕ್ತ ನಿಡುಂಬಱೆ ಒಂದೇ ಇರಬಹುದು.
ತಮಿಳುನಾಡಿನಿಂದ ಒಡೆಯ ದೇವನು ಹೊಂಬುಜಕ್ಕೆ, ಬರಲು ಕಾರಣವೂ ಇದೆ. ತನ್ನ ಗಂಡನು ಸತ್ತಮೇಲೆ ಚಟ್ತಲದೇವಿಯು ತಮಿಳು ನಾಡಿನ ಕಂಚಿಯಿಂದ ಹೊಂಬುಜಕ್ಕೆ ಬಂದ ಸಂಗತಿಯನ್ನು ನೆನೆಯಬೇಕು. ತಮಿಳು ನಾಡಿನಲ್ಲಿ ಕೆಲವು ಕಾಲ ಚಟ್ಟಲದೇವಿಯು ಇದ್ದಾಗ ಅಲ್ಲಿ ಪರಿಚಯವಾಗಿದ್ದ ಜೈನ ಮುನಿಗಳು ಕೆಲವರು ಆಕೆಯ ಅರಿಕೆಯಂತೆ ಸಾಂತರ ನೆಲೆವೀಡಾದ ಪೊಂಬುಚ್ಚಪುರಕ್ಕೂ ಬಂದರು. ಹಾಗೆ ಬಂದ ಗಣ್ಯರಲ್ಲಿ ಒಡೆಯದೇವನೂ ಒಬ್ಬನೆಂಬುದು ಸಕಾರಣವಾಗಿದೆ.
ಒಡೆಯದೇವನ ಕಾಲ ಹತ್ತನೆಯ ಶತಮಾನವೆಂದೂ [ಕುಪ್ಪಸ್ವಾಮಿ ಶಾಸ್ತ್ರಿ ಟಿ.ಸಿ., ಶ್ರೀಕಂಠಶಾಸ್ತ್ರಿ, ಎಸ್., ಪಂಡಿತನಾಥು ರಾಮಪ್ರೇಮೀ] ಹನ್ನೊಂದನೆಯ ಶತಮಾನವೆಂದೂ [ಭುಜಬಲಿಶಾಸ್ತ್ರಿ, ಕೆ., ಪಂಡಿತ ದರಬಾರಿಲಾಲ ಕೋಠಿಯಾ] ಭಿನ್ನ ಸೂಚನೆಗಳಿವೆ. ಹೊಂಬುಜದ ಶಾಸನಗಳ ಆಧಾರದಿಂದ ಈತನ ಕಾಲವನ್ನು ಖಚಿತವಾಗಿಯೇ ಹೇಳಲು ಸಾಧ್ಯವಿದೆ. ಒಡೆಯದೇವನು ಜಗದೇಕಮಲ್ಲ ವಾದಿರಾಜ ದೇವನ ಶಿಷ್ಯನು. ಪಾರ್ಶ್ವನಾಥ ಚರಿತೆ, ಯಶೋಧರ ಚರಿತೆ ಮೊದಲಾದ ಕಾವ್ಯಗಳ ಕರ್ತೃವೂ, ನಾಗವರ್ಮ. ದುರ್ಗಸಿಂಹ – ಶಾಂತಿನಾಥ ಮೊದಲಾದ ಕವಿಗಳ ಗುರುವೂ, ಚಾಳುಕ್ಯ ಚಕ್ರಿ ಜಗದೇಕಮಲ್ಲ ಜಯಸಿಂಹನಿಗೆ [೧೦೧೬ – ೪೨] ರಾಹಗುರುವೂ ಆದ ವಾದಿರಾಜರಕಾಲ ಕ್ರಿ.ಶ. ೧೦೦೦-ದಿಂದ ೧೦೪೦. ಅದರಿಂದ ಅವರ ಶಿಷ್ಯನಾದ ಒಡೆಯದೇವ (ಶ್ರೀವಿಜಯ ಭಟ್ಟಾರಕ -ವಾದೀಭಸಿಂಹ) ನೂ ಚಟ್ಟಲದೇವಿಯೂ ಮತ್ತು ಆಕೆಯ ತಂಗಿ ಕಂಚಲದೇವಿ (ಬೀರಲದೇವಿ) ಯ ನಾಲ್ವರು ಮಕ್ಕಳೂ ಈ ಮುನಿಗೆ ಶಿಷ್ಯರಾಗಿದ್ದರು. ಚಟ್ಟಲದೇವಿ ಹೊಂಬುಜದಲ್ಲಿ ಪಂಚಕೂಟ ಬಸದಿಯನ್ನು ಮಾಡಿಸಿದ್ದು ಈ ಮುನಿಯ ಆದೇಶದಿಂದ. ಪಂಚಕೂಟಬಸದಿಯ ಪ್ರತಿಷ್ಠಾಪನೆ ಆದದ್ದು ಕ್ರಿ.ಶ. ೧೦೭೭ರಲ್ಲಿ. ಆದರೆ ಆ ವೇಳೆಗೆ ಒಡೆಯದೇವ ಶ್ರೀವಿಜಯಭಟ್ಟಾರಕನು ನಿಧನನಾಗಿದ್ದುದರಿಂದ ಈತನ ಶಿಷ್ಯರಾದ ಶ್ರೇಯಾಂಸ ಪಂಡಿತನಿಂದ ಕೆಸರು ಕಲ್ಲು ಇಡಿಸಿದರು; ‘ಒಡೆಯದೇವರೆನಿಸಿದ ಶ್ರೀವಿಜಯಪಣ್ಡಿತ ದೇವ್ಚರ ಅನ್ತೇವಾಸಿಗಳಪ್ಪ ಶ್ರೀಮತ್ಕಳಭದ್ರ ಪಣ್ಡಿತ’ [ಹೊಂಬುಜ. ೬ (೮ ನಗರ ೪೦) ಸಾಲು. ೪೩-೪೫] ನ ಕಾಲಂ ಕರ್ಚ್ಚಿ ಧಾರಾಪೂರ್ಬ್ಬಕಮಾ ಸಮ್ಮನ್ದಿಯ ಸಮುದಾಯ ಮುಖ್ಯವಾಗೆ ಮಾಡಿಕೊಟ್ಟ ಗ್ರಾಮಂಗಳನ್ನೂ ಶಾಸನ ಹೇಳಿದೆ [ಹೊಂಬುಜ ೧. ಸಾಲು : ೮೨] ಅದರಿಂದ ಒಡೆಯದೇವ (ಶ್ರೀವಿಜಯಪಂಡಿತದೇವ – ವಾದೀಭಸಿಂಹ) ನು ಕ್ರಿ.ಶ. ೧೦೭೭ರ ವೇಳೆಗೆ ನಿಧನನಾಗಿದ್ದನೆಂದು ತಿಳಿದುಬರುತ್ತದೆ. ಈತನು ಹೊಂಬುಜದಲ್ಲಿದ್ದು ಕೃತಿಗಳನ್ನು ರಚಿಸಿದ ಕಾಲಾವಧಿಯನ್ನು ಕ್ರಿ.ಶ. ೧೦೨೦ ರಿಂದ ೧೦೭೦ ಎಂದು ಖಚಿತವಾಗಿ ಹೇಳಬಹುದು.
ಶಾಸನಗಳ ಸಹಾಯದಿಂದ ತಳೆಯಬಹುದಾದ ತೀರ್ಮಾನಗಳಿವು:
೧. ಕ್ಷತ್ರಚೂಡಾಮಣಿ, ಗದ್ಯಚಿಂತಾಮಣಿ, ಸ್ಯಾದ್ವಾದಸಿದ್ಧಿ ಮೊದಲಾದ ಕೃತಿಗಳ ಕರ್ತೃವಾದ ಒಡೆಯದೇವ ವಾದೀಭಸಿಂಹನು ಹೊಂಬುಜದಲ್ಲಿದ್ದು ಕೃತಿಗಳನ್ನು ರಚಿಸಿದನು
೨. ಈತನು ತಮಿಳುನಾಡಿನ ತಿಯಂಗುಡಿಯ ನಿಡುಂಬೞೆತೀರ್ಥದ ಪರಂಪರೆಗೆ ಸೇರಿದವನು, ದ್ರವಿಳ ಸಂಘದ ಅರುಂಗಳ ಅನ್ವಯದವನು.
೩. ಈತನಿಗೆ ಒಡೆಯದೇವ, ಶ್ರೀವಿಜಯ, ಪಂಡಿತದೇವ, ಶ್ರೀವಿಜಯ ಭಟ್ಟಾರಕ, ವಾದೀಭಸಿಂಹ ಎಂಬ ಹೆಸರುಗಳಿವೆ.
೪. ಗಂಗರ ರಕ್ಕಸಗಂಗ ಪೆರ್ಮಾನಡಿ, ಚಟ್ಟಲದೇವಿ, ಸಾಂತರರ ಬೀರದೇವ (ತ್ರೈಳೋಕ್ಯಮಲ್ಲ ವೀರಸಾಂತರ) ಮತ್ತು ಬೀರದೇವನ (ಹೆಂ. ಬೀರಲದೇವಿ) ಮಕ್ಕಳಾದ ತೈಲಪಭುಜಬುಳ ಸಾಂತರ, (ಗೊಗ್ಗಿ – ಗೊಗ್ಗಿಗ- ಗೋವಿಂದರದೇವ-) ನನ್ನಿಸಾಂತರ, ಒಡ್ಡುಗ ವಿಕ್ರಮಸಾಮ್ತಾರ, ಮತ್ತು ಬರ್ಮದೇವ – ಇವರುಗಳೆಲ್ಲ ಒಡೆಯದೇವನ ಗುಡ್ಡುಗಳು.
೫. ಮುನಿಗಳಾದ ಗುಣಸೇನದೇವ, ದಯಾಪಾಳದೇವ ||, ಕಮಳಭದ್ರ ಪಂದಿತದೇವ, ಅಜಿತಸೇನ ಪಂಡಿತದೆವ, ವಾದೀಭಸಿಂಹ ಶ್ರೇಯಾಂಸ ಪಂಡಿತ – ಇವರುಗಳು ಒಡೆಯದೇವನ ಶಿಷ್ಯವೃಂದ.
೬. ತಮಿಳುನಾಡಿನಿಂದ ಹೊಂಬುಜಕ್ಕೆ ಈತನು ಬರಲು ಕಾರಣ ಶ್ರಾವಕ ಶಿಷ್ಯೆಯಾದ ಚಟ್ಟಲದೇವಿ.
೭. ಈತನ ಒಟ್ಟು ಜೀವಿತ ಕಾಲಾವಧಿ ಕ್ರಿ.ಶ. ೧೦೦೦ ರಿಂದ ೧೦೭೦.
ಚಂದ್ರಕೊಡೆ: ಶಾಸನಗಳಲ್ಲಿ ಗಂಗರ ಪ್ರಾಚೀನ ಬಸದಿಗಳು – ಅವಲೋಕನ
೧. ಪಶ್ಚಿಮ ಗಂಗರು ತಮ್ಮ ರಾಜಧರ್ಮವನ್ನಾಗಿ ಜೈನಧರ್ಮವನ್ನು ಬಹುವಾಗಿ ಪಾಲಿಸಿದರು; ಎಲ್ಲ ರಾಜರಂತೆ ಅನ್ಯಧರ್ಮಗಳನ್ನೂ ಗೌರವಿಸಿದರು, ಗಂಗರು ದಾನಧರ್ಮ ಮಾಡಿದ ಪ್ರಮಾಣವನ್ನು, ಉಪಲಬ್ಧ ತಾಮ್ರಪಟ ಮತ್ತು ಶಿಲಾ ಶಾಸನಗಳ ಆಧಾರದಿಂದ, ನೋಡಿದರೆ ಉದ್ದಕ್ಕೂ ಬ್ರಾಹ್ಮಣರಿಗೆ ಅಧಿಕಲಾಭ ದೊರೆತಿರುವುದು ಕಂಡು ಬರುತ್ತದೆ. ವೈಯಕ್ತಿಕ ದಾನಗಳನ್ನು, ರಾಜರು ಸಾಮಂತರು ಮಾಂಡಲಿಕ- ಶ್ರೀಮಂತರು, ಕೊಟ್ಟಿರುವುದು ಬ್ರಾಹ್ಮಣರಿಗೇನೆ. ಇದು ಸಹಜ ಹಾಗೂ ನಿರೀಕ್ಷಿತ. ದಾನಗಳನ್ನು ಸ್ವೀಕರಿಸುವವರು ಬ್ರಾಹ್ಮಣರು, ಹಾಗೂ ಅವರಿಗೆ ದಾನಕೊಡುವುದು ಒಂದು ಶಿಷ್ಟ ವಿಶಿಷ್ಟ ಪದ್ಧತಿಯಾಗಿ ಪೂರ್ವಕಾಲದಿಂದಲೂ ವಾಡಿಕೆಯಲ್ಲಿದೆ. ಗಂಗರ ಆಳ್ವಿಕೆಯೂ ಈ ನಿಯಮಕ್ಕೆ ಅಪವಾದವಾಗಿಲ್ಲ.
೧.೧. ಬ್ರಾಹ್ಮಣರಿಗೆ (ಶೈವ, ವೈಷ್ಣವ) ವ್ಯಕ್ತಿಗತ ದಾನಗಳನ್ನು ಅಧಿಕ ಪ್ರಮಾಣದಲ್ಲಿ ಗಂಗರು ಕೊಟ್ಟಿದ್ದರೂ ಅವರು ಕಟ್ಟಿಸಿದ ದೇವಾಲಯಗಳ ಪ್ರಮಾಣವನ್ನು ತೌಲನಿಕವಾಗಿ ಪರಾಮರ್ಶಿಸಬೇಕು. ಅಲ್ಲದೆ ಅವರ ಒಟ್ಟು ಧೋರಣೆ, ತಲ್ಲೀನತೆಯ ಮನೋಧರ್ಮ ಇವನ್ನೂ ಪರಿಶೀಲಿಸಬೇಕು. ಈ ಹಿನ್ನಲೆಯಿಂದ ಅಧ್ಯಯನ ಸಾಮಗ್ರಿಯನ್ನು ಒಂದೆಡೆಗೆ ಸಂಚಯಿಸಿಯೇ ವಿಶ್ಲೇಷಿಸ ಬೇಕಾಗುತ್ತದೆ. ಪ್ರಸುತ ಸಂಲೇಖನದಲ್ಲಿ ಗಂಗರ ಶಾಸನಗಳಲ್ಲಿ ಜೈನ ಬಸದಿಗಳ ಸಂಬಂಧವಾದ ಸಾಮಗ್ರಿಯತ್ತ ಒಂದು ಸ್ಥೂಲ ಪಕ್ಷಿ ನೋಟ ಹರಿಸಿದ್ದೇನೆ.
೧.೧.೧. ಜೈನ ದೇವಾಲಯಗಳನ್ನು ಗಮ್ಗರ ಶಾಸನಗಳಲ್ಲಿ ಅರ್ಹದಾಯತನ, ಚೇದಿಯ, ಚೈತ್ಯ, ಚೈತ್ಯಾಲಯ, ಜಿನಭವನ, ಜಿನಾಲಯ, (ತೀರ್ತ್ಥದ) ಬಸದಿ, ವಸದಿ- ಎಂಬ ಹೆಸರುಗಳಿಂದ ನಿರ್ದೇಶಿಸಲಾಗಿದೆ. ಗಂಗರ ಶಾಸನಗಳಲ್ಲಿ ಬರುವ ಬಸದಿಗಳು, ಜೈನಗುರುಗಳು, ಗಣ – ಗಚ್ಛಗಳು, ದಾನಿಗಳು, ಬಸದಿಗಳು ಇದ್ದ ಊರುಗಳು, ಬಸದಿಗಳಿಗೆ ದತ್ತಿಯಿತ್ತ ಹೊಲ-ನೆಲ ಊರು ಎಡೆಗಳು – ಇವೆಲ್ಲದರ ಅಧ್ಯಯನ ಪಿಎಚ್, ಡಿ ಅಥವಾ ಎಂ.ಫಿಲ್ ಪ್ರೌಢ ಪ್ರಬಂಧಕ್ಕೆ ತಕ್ಕವಸ್ತು. ಈ ಹಂಸಲೇಖನದಲ್ಲಿ ಅಂತಹ ವಿಸ್ತಾರವಾದ ಅಧ್ಯಯನಕ್ಕೆ ದಾರಿತೆರೆಯುವ ಒಂದು ಹಾಸು ಇದೆ; ಉಪಲಬ್ಧ ಶಾಸನ ಸಾಮಗ್ರಿಯನ್ನು ಸಂಕ್ಷೇಪಿಸಿ, ಹರಳುಗೊಳಿಸಲಾಗಿದೆ.
೧.೨.೧. ಈ ಸಂಲೇಖನದಲ್ಲಿ ಜೈನ ಆಚಾರ್ಯರು, ಗಣ-ಗಚ್ಛ ಇತ್ಯಾದಿಗಳ ವಿವರಕ್ಕೆ ತೊಡಗಿಲ್ಲ; ಕೇವಲ ಬಸದಿಗಳ ಉಲ್ಲೇಖಗಲನ್ನು ಪ್ರಸ್ತಾಪಿಸಿ ಶಾಸನಗಳ ಆಕರವನ್ನು ಸೂಚಿಸಲಾಗುವುದು.
೨. ಗಂಗರು ಬಸದಿಗಳನ್ನು ಮೊದಲು ಮರದಲ್ಲಿಯೂ, ಆಮೇಲೆ ಇಟ್ಟಿಗೆಯಲ್ಲೂ, ಆನಂತರ ಕಲ್ಲಿನಲ್ಲೂ ಕಟ್ಟಿಸಿದರು. ಮರದಲ್ಲಿ ಮಾಡಿಸಿದ ಬಸದಿಗಳಲ್ಲಿ ಕೆಲವನ್ನು ಮತ್ತೆ ಕಲ್ಲಿನಲ್ಲಿ ಕಟ್ಟಿಸಿದ ಉಲ್ಲೇಖವೂ ಶಾಸನದಲ್ಲಿದೆ [ಎ.ಕ. ೭-೧ ಶಿವಮೊ. ೪. ೧೧೨]. ಗಂಗರು ೪-೫ ನೆಯ ಶತಮಾನದಿಂದ ಮೊದಲು ಗೊಂಡು ಕಟ್ಟಿಸಿದ ಬಸದಿಗಳು ಶಾಸನೋಕ್ತವಾಗಿವೆ; ಆದರೆ ಆ ಪ್ರಾಚೀನ ಬಸದಿ ಗಳೊಂದೂ ಉಳಿದುಬಮ್ದಿಲ್ಲ.
೨.೧. (ಅರೆ) ತಿಪ್ಪೂರು, ನೊಣಮಮ್ಗಲ, ವಿಜಯನಮಂಗಲಂ (ತಮಿಳುನಾಡು / ಪೆರಿಯಾರ್‌ಜಿ./) ಮುಂತಾದ ಸ್ಥಳಗಳಲ್ಲಿ ಗಮ್ಗರು ಕಟ್ಟಿಸಿದ್ದು ಇಟ್ಟಿಗೆಯ ಬಸದಿಗಳೆಂದು ಖಚಿತವಾಗಿ ತಿಳಿದು ಬಂದಿದೆ. [Sharma, I.K.: Brick Temples of Western Gangas, `Srinidhi’ – Perspectives in Indian Archaeology, Art and culture : 1983:67-83]. ಆದರೆ ಆ ಇಟ್ಟಿಗೆ ಬಸದಿಗಳೂ ನಾಶವಾಗಿವೆ.
೩. ಗಂಗರು ತಮ್ಮ ಕುಲಗುರು ಸಿಂಹಣಂದಿಆಚಾರ್ಯರ ಆದೇಶಾನುಸಾರ ರಾಜ್ಯಕಟ್ಟಿದರು. ಕೊಂಗುಣಿವರ್ಮನು (ಸು. ೩೫೦ – ೭೦) ಶಿವಮೊಗ್ಗ ಸಮೀಪ ಮಂಡಲಿ ಸಾಸಿರ ರಾಜ್ಯವನ್ನು ಸ್ಥಾಪಿಸಿದನು, ಮಂಡಲಿಯ ಗುಡ್ದದ ಮೇಲೆ ಮರದ ಚೈತ್ಯಾಲಯವನ್ನು ಮಾಡಿಸಿದನು, ಇದೇ ಅತ್ಯಂತ ಪ್ರಾಚೀನತಮ ಹಾಗೂ ಪ್ರಥಮ ಗಂಗರ ಬಸದಿ [ಮೈ.ಆ.ರಿ. ೧೯೦೨. ಪು. ೩೦, ಪ್ಯಾರಾ ೭೦; ರೈಸ್ ಬಿ.ಎಲ್. ಮೈಸೂರು ಗ್ಯಾಸಿಟಿಯರ್, ಸಂ.೧, ೧೮೯೭, ಪು. ೩೧೧; ಎ.ಕ. ೭- ೧ (೧೯೦೨). ಶಿವಮೊ. ೪ ೧೧೨೨. ಪು. ೧೦ – ೧೫]. ಇದನ್ನು ಯ್ತ್ತರೋತ್ತರವಾಗಿ ೧೦-೧೧-೧೨ ನೆಯ ಶತಮಾನಗಳಲ್ಲಿ ಕಲ್ಲಿನಲ್ಲಿ ಕಟ್ಟಿಸಿ ಪುನರ್ಬ್ಬರನಗೊಳಿಸಲಾಯಿತು.
೪. ಮುಮ್ಮಡಿ ಮಾಧವವರ್ಮನು (೪೮೦ – ೯೫) ವೀರದೇವನ ಉಪದೇಶಾನು ಸಾರ ಮುದುಕೊತ್ತೂರ ವಿಷಯದ ಪೆರ್ಬೊಱಲಲ್ಲಿದ್ದ ಮೂಲಸಂಘದ ಅರ್ಹದಾಯತನಕ್ಕೆ ಹೊಲ, ತೋಟ, ಕುಮಾರಪುರ ಗ್ರಾಮ – ಇವನ್ನು ದತ್ತಿಯಾಗಿತ್ತನು [ಎ.ಕ.೧೦ ಮಾಲೂರು. ೭೩. ೫ ಶ.ಪು. ೨೦೮; IWG : ೧೯೮೪: ನಂ. ೧೦: ೩೪ – ೩೬] ಪೆರ್ಬೊೞಲು (ದೊಡ್ದಪಟ್ಟಣ) ಊರಲ್ಲಿದ್ದ ಈ ಬಸದಿಯನ್ನು ನಾಲ್ಕನೆಯ ಶತಮಾನದಲ್ಲಿಯೇ ಕಟ್ಟಿರಬಹುದು.
೫. ಅವಿನೀತನು (ಸು. ೪೯೫ – ೫೫೫) ತನ್ನ ಶ್ರೇಯೋಭಿವೃದ್ಧಿಗಾಗಿ ಊರನೂರ ಅರ್ಹದಾಯತನಕ್ಕೆ ಕೊರಿಕುನ್ದ ವಿಷಯದ ಚೆನ್ನೆಲ್ಕರನಿ ಹಳ್ಳಿಯನ್ನಿತ್ತನು. ನೊಣಮಂಗಲ – ಉರನೂರು ಹತ್ತಿರದ ಹಳ್ಳಿಗಳು. ಉರನೂರ ಬಸದಿಯನ್ನು ಮೂಲಸಂಘದ ಚಂದ್ರನಂದಿ ಎಂಬ ಆಚಾರ್ಯನ ಶಿಷ್ಯರು, ನಾಲ್ಕನೆಯ ಶತಮಾನದ ಸುಮಾರಿಗೆ ಮಾಡಿಸಿದ್ದರು. ಅಲ್ಲದೆ ಇದೇ ಉರನೂರಲ್ಲಿ ಚನ್ದಿ ಅಡಿಗಳು ಕಟ್ಟಿಸಿದ ಇನ್ನೊಂದು ಜಿನಾಲಯವಿತ್ತು. ಅದಕ್ಕೆ ಅವಿನೀತನು ೧/೪ ಕರ್ಷಪಣ ಭಾಗದ ದಾನಕೊಟ್ಟನು. [ಎ.ಕ. ೧೦, ಮಾಲೂರು ೭೨. ನೊಣಮಂಗಲ (ಕೋಜಿ/ಮಾಲೂರುತಾ) ಪು. ೨೦೭-೦೮; IWG ೧೯೮೪ : ನಂ. ೧೨ : ೪೦-೪೩]
೬. ಮಾಧವನ ಮಗ ಕೊಂಗಣ್ಯಾಧಿರಾಜನು ಅರ್ಹದೇವಾಯತನಕ್ಕೆ ಹಲವು ಹೊಲ ತರಿಜಮೀನು ತೋಟ ನಿವೇಶನಗಳನ್ನು ಬಿಟ್ಟುಕೊಟ್ಟನು. ಐದನೆಯ ಶತಮಾನದ ಈ ಬಸದಿಯನ್ನು ಪಲ್ಲವಾಧಿರಾಜ ಸಿಂಹವಿಷ್ಣುವಿನ ತಾಯಿಯು, ತನ್ನ ಪತಿಯ ಕುಟುಂಬದ ಕೀರ್ತಿಗಾಗಿ ಕಟ್ಟಿಸಿದ್ದಳು. ಇದು ಯವನಿಕ (ಯಾಪನೀಯ) ಸಂಘದ ಬಸದಿ ಬನವಾಸಿಯ ಅದಿಕದಂಬರಂತೆಯೇ ಪ್ರಾಚೀನ ಗಂಗರೂ ಯಾಪನೀಯ ಸಂಘಕ್ಕೆ ಪ್ರೋತ್ಸಾಹ – ಪುರಸ್ಕಾರ ಕೊಟ್ಟಿದ್ದರು.
[ಮೈ.ಆ.ರಿ. ೧೯೩೮, ಪು. ೮೦-೯೦. ೫-೬ ಶ. ಹೊಸಪೇಟೆ (ಬೆಂಜಿ/) : IWG : ೧೯೮೪ : ನಂ. ೧೪ : ೪೮ – ೫೧]
೭. ಕೆಲ್ಲಿಪುಸೂರು ಚೇದಿಯ (ಚೈತ್ಯ)ವು ಕೊಡುಗೂರು ನಾಡಿನಲ್ಲಿತ್ತು; ಈ ಬಸದಿ ಯೋಜರು ಚಮ್ದ್ರಸೇನಾಚಾರ್ಯರು. ಪಲ್ಲವ ಎಳಅರಸನು (ಯುವರಾಜ), ಶಿವಮಾರ ರಾಜನ (ಮುತ್ತರಸ-ವೃದ್ಧರಾಜ) ಒಪ್ಪಿಗೆ ಪಡೆದು ಈ ಚೇದಿಯಕ್ಕೆ ವಸದಿಗಾಲು ಗ್ರಾಮವನ್ನೂ, ಎರಡು ಭತ್ತದ ಗದ್ದೆಯನ್ನೂ ತೋಟವನ್ನೂ ಮನೆಯನ್ನೂ ನಿವೇಶನವನ್ನೂ ದತ್ತಿಯಾಗಿ ಇತ್ತನು. ಗಂಜೆನಾಡಿನ ಕಣ್ಣಮ್ಮನು ಮೇಲ್ಪಾೞು, ಜಾದಿಗಾಲು, ಕೂಲಿಗಂಕೆಱೆಕ್ಕಾಲು ಎಂಬ ಮೂರು ಹಳ್ಳಿಗಳನ್ನೂ ತೋಟಗದ್ದೆ ಹೊಲಗಳನ್ನೂ ಬಿಟ್ತುಕೊಟ್ಟನು. ಮಾರಗಿಟ್ಟೆಱರ್ ಎಂಬಾತನು ಇನ್ನೊಂದು ತೋಟವನ್ನು ವಹಿಸಿಕೊಟ್ಟನು. ಬಸದಿಯದೇವರಿಗೆ ಸೇರಿದ ದನಗಳನ್ನು ಮಾರಿ ಮತ್ತೊಂದು ತೋಟವನ್ನು ಕೊಳ್ಳಲಾಯಿತು. [ಮೈ.ಆ.ರಿ. ೧೯೨೫, ಪು. ೯೦-೯೨. ೭-೮ ಶ. ಕುಲಗಾಣ (ಮೈಜಿ / ಚಾಮರಾತಾ); IWG : ೧೯೮೪: ನಂ. ೩೫ : ೩೯ ಎ.ಕ.೪ (ಪ) ಚಾಮರಾ. ೩೪೭. ೭-೮ ಶ. ಕುಲಗಾಣ ಪು. ೨೨೦-೨೪]
೯. ಶಿವಮಾರನು೧ (ಸು. ೬೬೯ – ೭೨೬) ಗಂಗವಾಡಿ, ಪಾಣಾಟ, ಪುನ್ನಾಟಗಳನ್ನು ಅಳುತ್ತಿದ್ದನು. ಕೆಲ್ಲಿಪುಸುಗೂರು ಜಿನಾಲಯಕ್ಕೆಂದು ಚಂದ್ರಸೇನಾಚಾರ್ಯರಿಗೆ ವಸದಿಕಾಲು (ವಸದಿಗಾಲು = ಬಸದಿಹಳ್ಳಿ), ಜಾತಿಕಾಲು, ಮೇಲ್ಪಾಱ, ಕೋಲಿಗಂಕೆಱೆಕ್ಕಾಲು – ಎಂಬ ನಾಲ್ಕು ಹಳ್ಳಿಗಳನ್ನೂ ಹೊಲಗದ್ದೆ ತೋಟಮನೆ ನಿವೇಶನವನ್ನೂ ಒಪ್ಪಿಸಲಾಯಿತು. [ಮೈ.ಆ.ರಿ. ೧೯೨೫, ಪು. ೯೧. ೭-೮ ಶ. ಕುಲಗಾಣ (ಮೈಜಿ/ ಚಾಮರಾತಾ); IWG : ೧೯೮೪ : ನಂ. ೩೬ : ೧೪೦ – ೪೧. ಎ.ಕ. ೪ (ಪ) ಚಾಮರಾ. ೩೪೭. ೭ – ೮. ಶ. ಕುಲಗಾಣ. ಪು. ೨೨೨]
೧೦. ಮೂಲಗಣ ನಂದಿ ಸಂಘ ಎರೆಗಿತ್ತೂರ್ಗಣ ಪುಲಿಕಲ್ಗಚ್ಛದ ಚಂದ್ರಣಂದಿಯ ಶಿಷ್ಯ ಕುಮಾರಣಂದಿಯ ಶಿಷ್ಯ ಕೀರ್ತ್ತನಂದಿ ಆಚಾರ್ಯನ ಪ್ರಿಯಾಗ್ರಶಿಷ್ಯ ವಿಮಳಚಂದ್ರ ಆಚಾರ್ಯನ ಕಾಲದಲ್ಲಿ ಶ್ರೀಪುರದಲ್ಲಿ ಕುಂದಾಚ್ಚಿಯು ಲೋಕತಿಲಕ ಎಂಬ ಹೆಸರಿನ ಜಿನಾಲಯವನ್ನು ಮಾಡಿಸಿದಳು. ಈಕೆ ನಿರ್ಗುಂದದ ಪರಮಗೂಳರಾಜನ ಮಡದಿ, ಸಗರಕುಲದ ಮರುವರ್ಮ ರಾಜನ ಮಗಳು. ಕುಂದಾಚ್ಚಿ ಕಟ್ಟಿಸಿದ ಈ ಬಸದಿಗೆ ಶ್ರೀಪುರುಷನು (೭೨೬ – ೭೭) ನಿರ್ಗುಂದ ವಿಷಯದ ಪೊನ್ನಳ್ಳಿಯನ್ನು ಒಪ್ಪಿಸಿದನು. ಅಲ್ಲದೆ ಸುತ್ತಮುತ್ತಲಿನ ಹಲವು ಹಳ್ಳಿಗಳ ಹೊಲ ತೋಟ ಮನೆ ನಿವೇಶನಗಳನ್ನು ಕೊಡಲಾಯಿತು. [ಎ.ಕ. ೪, ನಾಮಂ. ೮೫. ೭೭೬ – ೭೭. ದೇವರಹಳ್ಳಿ (ಮೈಜಿ/ನಾಮಂ ತಾ)] IWG ೧೯೮೪ : ನಂ. ೪೮ : ೧೮೨ – ೮೯]
೧೧. ಲೋಕ ತ್ರಿಣೇತ್ರ ಮಾರಸಿಂಹನ ಸೇನಾಧಿಪತಿ ಶ್ರೀವಿಜಯನು ಜಿನಭಕ್ತ. ಈತ ಹಳ್ಳಿ, ಪಟ್ಟಣ, ತೊರೆಯದಡ, ಬೆಟ್ಟಗಳ ಮೇಲೆ, ದ್ವೀಪಗಳಲ್ಲಿ ಹಾಗೂ ಕೆರೆಗಳ ಹತ್ತಿರ ಬಸದಿಗಳನ್ನು ಕಟ್ಟಿಸಿದನು. ಇವಲ್ಲವೆ ಮಣ್ಣೆಯಲ್ಲಿ (ಮಾನ್ಯನಗರ) ತುಂಗ ನಿರ್ಮಳ ಜಿನಭವನವನ್ನು ಮಾಡಿಸಿದನು; ಈ ಬಸದಿಗೆ ಮಾರಸಿಂಹರಾಜನು ಕಿಱುವಕ್ಕೂರು ಗ್ರಾಮವನ್ನು ದತ್ತಿಯಾಗಿ ಬಿಟ್ಟನು.
ಶಾಲ್ಮಲೀ ವಿಷಯದ, ಶಾಲ್ಮಲೀಗ್ರಾಮದಲ್ಲಿ ಕೊಂಡಕುಂದ ಅನ್ವಯದ ತೋರಣಾಚಾರ್ಯನ ಶಿಷ್ಯ ಪುಷ್ಪನಂದಿಯ ಶಿಷ್ಯನಾದ ಪ್ರಭಾಚಂದ್ರನಿಗಾಗಿ ಸೇನಾನಿ ಶ್ರೀವಿಜಯನು ಈ ಮಾನ್ಯಪುರಜಿನಭವನವನ್ನು ನಿರ್ಮಿಸಿದನು. ಈ ಬಸದಿಗೆ ಬೇರೆ ಬೇರೆ ಕೆರೆಗಳ ಕೆಳಗೆ ಫಲವತ್ತಾದ ಜಮೀನನ್ನು ದತ್ತಿ ಬಿಡಲಾಯಿತು.
[ಎ.ಕ. ೯, ನೆಮಂ. ೬೦. ೭೯೮. ಮಣ್ಣೆ (ಬೆಂಜಿ / ನೆಮಂತಾ) ಪು. ೪೮-೪೯; IWG ೧೯೮೪ : ನಂ. ೪೯ : ೧೯೦-೨೦೫]
೧೨. ಶ್ರೀಪುರುಷನು ಆಳುತ್ತಿರುವಾಗ, ಪಸಿಂಡಿ ಎಂಬ ಗಂಗವಂಶದ ನಾಗವರ್ಮನು ಗಂಗರಾಜನೆಂದು ಅಭಿಷಕ್ತಿನಾಗಿದ್ದನು. ಈತನೂ, ಈತನ ಸಹೋದರಿಯ ಗಂಡನೂ ಮತ್ತು ಕದಂಬ ಕುಲದವನೂ ಆದ ತುಳುಗ – ಅಡಿಯೂ ಸೇರಿ, ತಗರೆ ಜನಪದದಲ್ಲಿದ್ದ ಮಲ್ಲವಳ್ಳಿ ಎಂಬ ಊರನ್ನು ತೊಳ್ಳಗ್ರಾಮದ ಚೈತ್ಯಾಲಯಕ್ಕೆ ದತ್ತಿಯಾಗಿ ಒಪ್ಪಿಸಿದರು. ನಿರ್ಮಲ ಕೋಶಿಕವಂಶದ ಸಮ್ಯಗ್ ದರ್ಶನ ವಿಶುದ್ಧನಾದ ಮಣಲಿಮನೆ ಒಡೆಯೋನ್ ಎಂಬಾತನೂ ಈ ಚೈತ್ಯಾಲಯಕ್ಕೆ ಉಂಬಳಿ ನೀಡಿದನು. ಇದು ಶಾಂತಿಸೇನ ಅಬ್ಬೆಗಳು ಇತ್ತುದು ಮತ್ತು ಪೆರ್ಬ್ಬಾಲಿಯ ಉಂಬಳಿ – ನಮೋ ಜಿನೇಭ್ಯ: || ಎಂದು ಶಾಸನದಲ್ಲಿದೆ.
[ಮೈ.ಆ.ರಿ. ೧೯೨೦, ಪು. ೨೩. ೮ ಶ. ನರಸಿಂಹರಾಜಪುರ; IWG ೧೯೮೪ : ನಂ. ೭೧: ೨೫೩ – ೪೪]
೧೩. ಶಿವಮಾರನ (೭೮೮-೮೧೬) ಆಳಿಕೆಯಲ್ಲಿ ವಿಟ್ಟರಸ (ವಿಷ್ಣುರಾಜ)ನು ಸಿಂದನಾಡು ಎಣ್ಫಾರಸನು ತೊಳ್ಳರ್ ಊರಿನ ಚೇದಿಯಕ್ಕೆ (ಬಸದಿ) ಕರಿಮಣ್ಣಿನ ಹೊಲವನ್ನು ದತ್ತಿ ನೀಡಿದನು. ವಿಟ್ಟರಸನು ಕಾದಂಬ ರಾಜಾರ್ಹ ಮಾಧವೇಂದ್ರನ ಮಗ.
[ಮೈ.ಆ.ರಿ. ೧೯೨೦, ಪು. ೨೪. ೯ ಶ. ಸಿಂಹನಗದ್ದೆ – ನರಸಿಂಹರಾಜಪುರ; IWG: ೧೯೮೪: ನಂ. ೮೫: ೨೭೪-೭೫]
೧೪. ಶಿವಮಾರನ – ಅವರಾ ಮಾಮಗಳಾದ ವಿಜಯಶಕ್ತಿ ಅರಸನು ದೇವಿಗೆಱೆಯಾ ಕೆಳಗೆ ಆರು ಗಂಡುಗ ವೆದೆ ಮಣ್ಣುಮ್ (ಬಿತ್ತನೆಹೊಲ), ಕೊಳನುಂಶಿಯಲ್ಲಿ ಒಂದು ಪಾಳಿಯಮ್ ಮುದಮೀರಿಯ ಉಂಚಮುಂ (ಧಾನ್ಯಸಂಗ್ರಹ). ಮೂಳಿವಳ್ಳಿಯ ಚೇದಿಯ (ಚೈತ್ಯ)ಕ್ಕೆ ಬಿಟ್ಟು ಕೊಟ್ಟರ್ [IWG :೧೯೮೪: ನಂ. ೮೬, ೯ ಶ. : ೨೭೬-೭೭].
೧೫. ಶ್ರವಣಬೆಳಗೊಳದ ಚಿಕ್ಕಬೆಟ್ಟದ ಮೇಲೆ ಚಂದ್ರನಾಥ ತೀರ್ಥಂಕರ ಬಸದಿಯ ವಾಯವ್ಯದಕಡೆ ಶಿವಮಾರನು ಬಸದಿಯನ್ನು ಕಟ್ಟಿಸಿದನು [ಮೈ.ಆ.ರಿ. ೧೯೧೧, ಪು. ೩೩, ೯ ಶ; IWG : ೧೯೮೪: ನಂ. ೮೮: ೨೭೯; ಎ.ಕ. ೧೧ (ಪ) ೧೪೦ (೪೧೫) ಪು. ೮೬] ಅಲ್ಲದೆ ಶಿವಮಾರನು ಒಂದು ಬಸದಿಯನ್ನು ಕುಮ್ಮಡವಾಡದಲ್ಲೂ (ಬೆಳಗಾವಿ ಜಿ/) ಒಂದು ಕೊಯಿಲ್ ಬಸದಿಯನ್ನು ಹೆಬ್ಬಲಗುಪ್ಪೆಯಲ್ಲೂ (ಮೈಜಿ/), ಒಂದು ಚೇದಿಯನ್ನು ಮುಳಿವಲ್ಳಿಯಲ್ಲೂ ಕಟ್ಟಿಸಿದನು.
೧೬. ಸತ್ಯವಾಕ್ಯಕೊಂಗುಣಿವರ್ಮ ಪೆರ್ಮಾನಡಿ ರಾಚಮಲ್ಲನು (೮೭೦ – ೯೦೭) ಫಾಲ್ಗುಣ ಮಾಸದ ಶ್ರೀ ಪಂಚಮಿ ಹಬ್ಬದಂದು ಪೆಣ್ಣೆಗಂಡಗದ ಸತ್ಯವಾಕ್ಯ ಎಂಬ ಹೆಸರಿನ ಜಿನಾಲಯಕ್ಕೆ ಬಿಳಿಯೂರು, ಬೆದ್ದೊಱೆಗರೆಯ ಪನ್ನಿರ್ಪ್ಪಳ್ಳಿ – ಎಂಬೆರಡು ಹಳ್ಳಿಗಳನ್ನು ದತ್ತಿ ಬಿಟ್ಟನು. ಶಿವನಂದಿ ಸಿದ್ಧಾಂತಿದೇವನ ಶಿಷ್ಯ ಸರ್ವಣಂದಿ ದೇವನು ಈ ಕೊಡುಗೆಗಳನ್ನು ಪಡೆದನು.
[ಎ.ಕ. ೧, ೨.೮೮೮. ಬಿಳಿಯೂರು (ಕೊಡುಗುಜಿ / ವಿರಾಜಪೇಟೆ ತಾ); ಎ.ಕ. ೧ (ಪ), ೯೬; IWG : ೧೯೮೪:ನಂ. ೧೦೬ : ೩೨೫-೨೬].
೧೭. ಪೊಳ್ಮದ ತೇನಂದಾಕ ಗೆಳೆಯರ್ ಕಣ್ಣಮಂಗಲದಲ್ಲಿ ಒಂದು (ವ)ಬಸದಿಯನ್ನು ಕ್ರಿ.ಶ. ೯೦೨ ರಲ್ಲಿ ಮಾಡಿಸಿ ಹೊಸ ತೋಟಗಳನ್ನೂ ಭತ್ತದ ಗದ್ದೆಯನ್ನೂ ದತ್ತಿಬಿಟ್ಟರು ಉತ್ತನಿಂದಿಪುರಿಯ ಕಡಹುರ ಭಟಾರನಶಿಷ್ಯ ಮಂಡಲಭಟಾರನ ಶಿಷಿಂತಿ ಕಮುಂಗಱೆ ಕಂತಿಯರಿಗೆ ಈ ಕೊಡುಗೆಗಳನ್ನು ವಹಿಸಲಾಯಿತು.
ಸೊತ್ತಿಯೂರ ಪ್ರಮುಖ ಮದಮ್ಮಯ್ಯನ ಮಗ ಶ್ರೀವರ್ಮ್ಮಯ್ಸನು ಕೊಣ್ಣ ಮಂಗಲದಲ್ಲಿ ಇನ್ನೊಂದು ಬಸದಿ ಕಟ್ಟಿಸಿದನು; ಅದಕ್ಕೆ ಆ ಬಸದಿಯ ಹಿತ್ತಲ ಹಿಂಭಾಗದ ತೋಟವನ್ನೂ, ತೊಂಬೊಲದಲ್ಲಿ ಎಂಟು ಕೊಳಗ ಬೀಜವರಿ ಹಿಲವನ್ನೂ ಒಪ್ಪಿಸಿದನು. ಈ ಕೊಣ್ಣಮಂಗಲದ ಬಸದಿಗೆ ಎಳನೊಮ್ಮಡಿವ್ವೆಯ ಮಗನಾದ ಅಯ್ಯಪ್ಪ ನೊಮ್ಮಯ್ಯನು ತುಂಬೊಲದಲ್ಲಿ ಪಡುವಣದ ತೆಂಗಿನ ತೋಟವನ್ನೂ ನಾಲ್ಕು ಕೊಳಗ ಭತ್ತದ ಹೊಲವನ್ನೂ ದಾನಮಾಡಿದನು.
[ಎ.ಕ. ೧೦, ಕೋಲಾರ. ೯೦. ೯೦೨-೦೩. ನರ್ಸಾಪುರ (ಕೋಜಿ / ತಾ) ಪು. ೨೪-೨೫; IWG : ೧೯೮೪: ನಂ. ೧೦೭, ಪು. ೩೨೭-೩೩]
೧೮. ತನ್ನ ತಾಯಿ ಕಲ್ಲಬ್ಬಾಳು ಮಾಡಿಸಿದ ಬಸದಿಗೆ ಪೂಜಾದಿಗಳಿಗಾಗಿ ಮಾರಸಿಂಹನು (೯೬೨-೭೪) ಕೊಂಗಲ್ ನಾಡಿನ ಕಾದಲೂರನ್ನು ಸೂರಸ್ತಗಣದ ಏಳಾಚಾರ್ಯರಿಗೆ ಒಪ್ಪಿಸಿದನು. ಕಲ್ಲಬ್ಬೆಯು ಚಾಳುಕ್ಯರ ಸಿಂಹವರ್ಮ ಅರಸನ ಮಗಳು, ಜಯದತ್ತರಂಗ ಬೂತುಗ || ಅರಸನ ರಾಣಿ. ಕಲ್ಲಬ್ಬಾಳು ಮಾಡಿಸಿದ ಬಸದಿಯಲ್ಲಿ ಚಿತ್ರಗಳೂ ಇದ್ದುವು: ಸುಧಾಚಿತ್ರ ಚಿತ್ರಾದಿ ಪೂಜಾರ್ಥಂ (ಸಾಲು : ೧೫)
[ಎ.ಇ. ೩೬, ಪು. ೯೭-೧೧೦. ೯೬೨. ಕಾದಲೂರು (ಧಾಜಿ / ತಾ); ಎ.ಆರ್.ಐ.ಎಸ್.ಇ. ೧೯೩೪-೩೫. ಎ-೨೩. ೯೬೨; IWG: ೧೯೮೪: ನಂ. ೧೩೯ : ೪೩೩-೪೮]
೧೯. ಆಷಾಢ – ಕಾರ್ತಿಕ -ಫಾಲ್ಗುಣ ಮಾಸದ ನಂದೀಶ್ವರ ಹಬ್ಬದಲ್ಲಿ ಪೆಗ್ಗದೂರಿನ ಬಸದಿಗೆ, ಪೆಗ್ಗದೂರು ಮತ್ತು ಪೊಸವಾಡಗ ಹಳ್ಳಿಗಳನ್ನು ಅನಂತವೀರಯ್ಯ ನಿಗೆ ವಹಿಸಿಕೊಡಲಾಯಿತು. ಅಭ್ಯಂತರ ಸಿದ್ಧಿಯಾಗಿತ್ತ ಈ ಪೆಗ್ಗದೂರು ಬಸದಿಯ ಶಾಸನ ದಾಖಲೆಯನ್ನು ಚಂದ ನಂದಿಯಯ್ಯನು ರಚಿಸಿದನು.
[ಎ.ಕ. ೧ ೪.೯೭೮, ಪೆಗ್ಗೂರು (ಕೊಡಗು ಜಿ/ ವಿರಾಜ ಪೇಟೆ ತಾ); ಎ.ಕ ೧(ಪ) ೯೮.; IWG: ೧೯೮೪: ನಂ. ೧೪೮:೪೬೫-೬೬]
೨೦. ನನ್ನಿಯಗಂಗ ಬೂತುಗ ಪೆರ್ಮಾಡಿಯು ತನ್ನ ಆಳಿಕೆಯಲ್ಲಿನ ತಟ್ಟಿಕೆಱೆ ಬಸದಿಗೆ ಊರಿನ ಕೆರೆಯ ಕೆಳಗಿನ ತರಿಜಮೀನನ್ನು ದಾನಮಾಡಿದನು; ಆತನ ಪಟ್ಟ ಮಹಾದೇವಿಯೂ ಈ ತೀರ್ತ್ಥದ ಬಸದಿಗೆ ಕಾಣಿಕೆಯನ್ನೂ ‘ನಾಡೂರ್ಗ್ಗಳೊಳು ಪಣವಂ ಕೊಟ್ಟರ್’. ಈ ಶಾಸನದಲ್ಲಿ ಕಾಣೂರುಗಣದ ಆಚಾರ್ಯ ಪರಂಪರೆ ಯನ್ನು ಗುರುತಿಸಿ ದಾಖಲಿಸಿದೆ.
[ಮೈ.ಆ.ರಿ. ೧೯೨೩.೧೧೩.೧೦ಶ. ಈಚವಾಡಿ (ಶಿವಮೊಜಿ / ತಾ) ಪು. ೧೧೪-೧೫; IWG: ೧೯೮೪: ನಂ. ೧೫೦: ೪೬೮-೭೦]
೨೧. ಮಾಧವ ಮಹಾಧಿರಾಜನ (ಸು. ೪೦೦-೪೦) ಮತ್ತು ಕೃಷ್ಣವರ್ಮನ ಮಗ ಸಿಂಹವರ್ಮ (ಹರಿವರ್ಮ, ಸು. ೪೪೦-೬೦) ಆಳಿಕೆಯ ಶಾಸನ ವಿವರ: ಸಿಂಹವರ್ಮನ ರಾಜಪ್ರಿಯಾ ನರ್ತಕಿಯಾದ ನಂದವ್ವಾಳು ಸಮ್ಯಗ್ ದರ್ಶನ ಯುಕ್ತಳಾಗಿದ್ದಳು ಈಕೆ ಒಂದು ಅರ್ಹದಾಯತನವನ್ನು ಮಾಡಿಸಿದಳು (ಸ್ವಕೃತಾಯ); ಇದು ಮೂಲ ಸಂಘಕ್ಕೆ ಸೇರಿದ ಬಸದಿಯಾಗಿತ್ತು. ಅರಸನ ಅನುಮತಿಯಿಂದ ಈ ಬಸದಿಗೆ ಒಂದು ತೋಟವನ್ನು ನೀಡಿದಳು; ಈ ತೋಟವನ್ನು ಐನೂರು ಕಾರ್ಷಪಣವನ್ನು ಕೊಟ್ಟು ಕಾಕರಾಲಾಧಿಪತಿಯಿಂದ ಕೊಂಡಿದ್ದಳು. ನಂದವ್ವಾ ಕಲಾವಿದೆಯ ಕಾದಲನಾದ ಸಿಂಹರಾಜನೂ, ತನ್ನ ಎಂಟನೆಯ ವರ್ಷದ ಆಳಿಕೆಯಂದು, ಪೇರೂರಿನ ರಕ್ತ ತಡಾಗದ ನೀರಿಂದ ಉಳುಮೆಯಾಗುತ್ತಿದ್ದ ನೀರಾವರಿ ಭೂಮಿಯಲ್ಲಿ, ನಾಲ್ಕು ಕಂಡುಕ ಬೀಜವರಿ ಭೂಮಿಯನ್ನು ಬಿಟ್ಟುಕೊಟ್ಟನು. ಇದು ಒಂದೂವರೆ ಸಾವಿರ ವರ್ಷದಷ್ಟು ಹಿಂದಿನ ಬಸದಿ. ರಕ್ತ ತಟಾಕ ಎಂಬುದು ಕನ್ನಡದ ಕೆಂಪುಕೆರೆ ಎಂಬುದರ ಸಂಸ್ಕೃತ ರೂಪ.
[IWG: ೧೯೮೪ : ನಂ. ೧೫೫.೫ ಶ.: ೪೭೯-೮೨.ಪೇರೂರು (ತಮಿಳುನಾಡು: ಕೊಯಮತ್ತೂರು ಜಿ / ತಾ)]
೨೨. ನೊಳಂಬವಾಡಿ ೩೨,೦೦೦ ದ ಭಾಗವಾಗಿದ್ದ ಕೋಗಳಿ – ೫೦೦ ನಾಡಿನಲ್ಲಿ ಮುಖ್ಯ ಪಟ್ಟಣವಾದ ಕೋಗಳಿಯು ಜೈನ ಕೇಂದ್ರವಾಗಿ ಕೋಗಳಿತೀರ್ತ್ತ ಎನಿಸಿತ್ತು. ಇಲ್ಲಿ ಗಂಗರ ದುರ್ವಿನೀತನು (ಸು. ೪೯೫ – ೫೩೫) ಒಂದು ಬಸದಿಯನ್ನು ಕಟ್ಟಿಸಿದನು;
            ಇದು ದಿರ್ವ್ವಿನೀತನಿಂದಂ
ಮೊದಲೊಳ್ ಬಸದಿಯಿಂದ ನಾಡ ಮುತ್ತರಘಳೆಯಂ
ವಿದಿತಯಶರಿಂದ್ರ ಕೀರ್ತ್ತಿಗ
ಳುದಿತೋದಿತಮಾಗೆ ಮಾಡಿದರ್ ಕೋಗಳಿಯೊಳ್ ||
ಇಂದ್ರ ಕೀರ್ತಿ ಮುನೀಂದ್ರನು ಈ ಬಸದಿಯ ಮಾಣಿಗಳ ಓದಿಗಾಗಿ ಒಂದು ದತ್ತಿಯನ್ನು ಇತ್ತನು. ಕೋಗಳಿಯು ಜೈನ ಘಟಿಕಾ ಸ್ಥಾನವಾಗಿತ್ತು.
[ಸೌ.ಇ.ಇ. ೧, ನಂ. ೧೮೯-೧೯೬; ಸೌ.ಇ.ಇ. ೯-೧, ೩೪೬, ೩೪೭. ೧೧೭೩, ೧೨೨೦; ಅದೇ, ೧೧೭, ೧೦೫೫. ಕೋಗಳಿ (ಬಳ್ಳಾಂಜಿ / ಹಡಗಲಿ ತಾ)] ಕ್ಯು.ಜೆ.ಎಂ.ಎಸ್.ಸಂ ೩೬ ಪು. ೧೨೬-೩೩]
೨೩. ಮುಷ್ಕರನು [೫೩೮-೮೬] ಬಳ್ಳಾರಿ ಜಿಲ್ಲೆಯಲ್ಲಿ ಮುಕ್ಕರ ಬಸದಿಯನ್ನು ಮಾಡಿಸಿದನು [ಇ.ಆ.೭, ೩೮. ಪು. ೧೦೧ – ೧೭]
೨೪. ಎಱೆಗಂಗ ನೀತಿಮಾರ್ಗ ಪೆರ್ಮಾನಡಿಯು (೯೦೭-೨೧) ಅರೆ ತಿಪ್ಪೂರು ತೀರ್ತ್ಥ (ಕನಕಗಿರಿತೀರ್ತ್ಥ) ದಲ್ಲಿ ಬಸದಿಗಳನ್ನು ಮಾಡಿಸಿದನು, ಮಾಡಿಸಿದವರಿಗೆ ಸಹಾಯ ಮಾಡಿದನು
[ಎ.ಕ.೭ (ಪ) ಮದ್ದುರು. ೧೦೦. ಪು. ೩೧೨]
೨೫. ತಮಿಳುನಾಡಿನ ಪೆರಿಯಾರ್ ಜಿಲ್ಲೆಯ ವಿಜಯಮಂಗಲಂ ಎಂಬ ನಗರದಲ್ಲಿ ಗಂಗರು ಮಾಡಿಸಿದ ಚಂದ್ರಪ್ರಭ ಬಸದಿಯಿದೆ. ವಿಜಯಮಂಗಲವು ಜೈನ ವೈಯಾಕರಣಿ ಪವಣಂದಿ (ನನ್ನೂಲ್ ಕರ್ತೃ) ಹುಟ್ಟಿದೂರು. ಇಲ್ಲಿನ ಈ ಚಂದ್ರಪ್ರಭ ಬಸದಿಯಲ್ಲಿ, ಸುವಿಖ್ಯಾತ ಗೊಮ್ಮಟಮೂರ್ತಿಯನ್ನು ಮಾಡಿಸಿದ ಚಾಮುಣ್ಡರಾಯನ ತಂಗಿ, ಪುಲ್ಲಬ್ಬೆಯು ಸಲ್ಲೇಖನದಿಂದ ಮುಡುಪಿದಳು; ಇಲ್ಲಿಯ ಶಿಲ್ಪದಲ್ಲಿ ಪುಲ್ಲಬ್ಬೆಯು ಪದ್ಮಾಸನಹಾಕಿ ಕೈ ಮುಗಿದು ಕುಳಿತಿರುವ ಭಂಗಿಯ ಮೂರ್ತಿಯಿದೆ.
[Sharma, I.K: Brick temples of western Gangas, srinidhi, 1983, pp. 293-98]
೨೬. ಧಾರವಾಡ ಜಿಲ್ಲೆಯ ನವಿಲ್ಗುಂದ ತಾಲ್ಲೂಕಿನ ಅಣ್ಣಿಗೇರಿ (ಅಣ್ಣಿಗೆಱೆ) ಯಲ್ಲಿ ಗಂಗರ ಬೂತುಗ. ೧೧(೯೩೮-೬೨) ಮಹಾಮಂಡಲೆಶನು ಜಿನೇಂದ್ರಮಂದಿರ ವನ್ನು ಕಟ್ಟಿಸಿದನು. ಬೂತುಗನ ರಾಷ್ಟ್ರಕೂಟರ ಮುಮ್ಮಡಿ ಕೃಷ್ಣನ ಭಾವನಾಗಿದ್ದನು:
ಶ್ರೀವಸುಧೇಶನ ಬಾವಂ
ರೇವಕನಿರ್ಮ್ಮಡಿಯ ವಲ್ಲಭಂ ಬೂತಗನಾ
ತ್ಮಾವಗತ ಸಕಳ ಶಾಸ್ತ್ರನಿ
ಳಾವಿಶ್ರುತಕೀರ್ತ್ತಿ ಗಂಗಮಣ್ಡಲನಾಥ (೦) ||
            ರೂಡಿಗೆ ರೂಡಿವೆತ್ತೆಸೆದ ಬೆಳ್ವಲದೇಶಮನಾಳ್ದ ಗಂಗಪೆ
ರ್ಮ್ಮಾಡಿಗಳಿಂದಮಣ್ಣಿಗೆಱಿ ನಾಳ್ಕೆಱಿವಟ್ಟೆನಿಸಿತ್ತು ನಾಡನಾ
ಡಾಡಿಗಳುಂಬಮೆಂಬಿನೆಗಮಾ ಬೂತುಗ ನರೇನ್ದ್ರನಿನಲ್ಲಿ ಜಿನೇಂದ್ರಮಂದಿರಂ ||
ಸಂಗಮಾಗೆ ಮಾಡಿ ತಳವ್ರಿತ್ತಿಯನಲ್ಲಿಗೆ ಮೂಡಗೇರಿಗು
ಮ್ಮುಂಗೊಳನಾದಿಯಾಗೆ ನೆಗಳ್ದಿಟ್ಟಗೆ ಗಾವರಿವಾಡಮೆಂಬ ಬಾ
ಡಂಗಳ ಶಾಸನಂ ಬೆರಸು ಸರ್ವ್ವ ನಮಸ್ಯಮಿವೆಂದು ಬಿಟ್ಟುಕೊ
ಟ್ಟಂ ಗುಣಕೀರ್ತ್ತಿ ಪಣ್ಡಿ ತರ್ಗ್ಗೆ ಭಕ್ತಿಯಿನುತ್ತಮ ದಾನಶಕ್ತಿಯಿಂ ||
[ಎ.ಕ. ೧೫, ೨೩.೧೦೭೧-೭೨. ಗಾವರವಾಡ (ಧಾಜಿ / ಗದಗ ತಾ) ಪು. ೩೩೭-೪೬. ಸಾಲು : ೧೫ – ೨೦]
೨೭. ಶ್ರೀಪುರುಷನ ಮಗ ರಣವಿಕ್ರಮನ ಮಗನಾದ ರಾಚಮಲ್ಲ ಸತ್ಯವಾಕ್ಯನು ತಮಿಳುನಾಡಿನ ವಲ್ಲಿಮಲೈನಲ್ಲಿ ಒಂದು ಬಸದಿಯನ್ನು ಕಟ್ಟಿಸಿದನು.
ಬಸದಿಗಳು ಜೈನಧರ್ಮದ ಸಂಘಟನೆಯಲ್ಲಿ ಗಣನೀಯ ಪಾತ್ರವಹಿಸಿವೆ. ಜೈನಸಮಾಜಕ್ಕೆ ಸಾಂಘಿಕ- ಸಾಂಸ್ಥಿಕ ಸ್ವರೂಪ ಕೊಡುವುದಕ್ಕೂ ಈ ಚೈತ್ಯಾಲಯಗಳು ಕಾರಣವಾದವು. ಧಾರ್ಮಿಕ ಸಾಹಿತ್ಯಕ ಸಾಂಸ್ಕೃತಿಕ ಚಟುವಟಿಕೆಗಳ ಕೇಂದ್ರ ಬಿಂದುಗಳು ಬಸದಿಗಳು. ಜೈನಚಾರ್ಯರು ಮತ್ತು ಜಿನಾಲಯಗಳು ಜೈನಧರ್ಮನಾಣ್ಯದ ಎರಡು ಮುಖಗಳು; ಪರಸ್ಪರಾವಲಂಬಿಗಳಾಗಿ ಬಸದಿಗಳೂ, ಬಸದಿಯೊಡೆಯರೂ ಪೂರಕ ಪ್ರೇರಕ ಪೋಷಕ ಆಗಿದ್ದುದನ್ನು ಗಂಗರ ಪ್ರಾಚೀನ ಶಾಸನಗಳು ಶ್ರುತ ಪಡಿಸಿವೆ. ಅವಿನಾಭಾವ ಸಂಬಂಧ ಇರುವ ಕಾರಣಕ್ಕಾಗಿ ಬಸದಿ ಮತ್ತು ಜೈನಾಚಾರ್ಯರನ್ನು ಒಟ್ಟಿಗೆ ಪರಿಗಣಿಸುವ ಪದ್ಧತಿ ರೂಢಿಗೆ ಬಂದಿದೆ. ಪ್ರಸಿದ್ಧ ಆಚಾರ್ಯಸಂಘ ಚಾತುರ್ಮಾಸಕ್ಕಾಗಿ ನಾನಾ ಬಸದಿಗಳಲ್ಲಿ ನೆಲೆನಿಂತಾಗಲಂತೂ ಜಿನಾಲಯಗಳು ಚಟುವಟಿಕೆಯು ಜನಾಲಯಗಳಾಗುತ್ತಿದ್ದುವು. ಪೂಜಾಸಂಪ್ರದಾಯದ ಉಗಮಕ್ಕೂ ಇವೇ ಜನ್ಮ ಸ್ಥಳ. ದಾನದತ್ತಿಗಳಿಂದ ಬಸದಿಗಳು ಬಾಳಿದುವು; ರಕ್ಷಿತರ ರಕ್ಷಣೆ ಇಲ್ಲದಾಗ ಸೊರಗಿದವು, ಪಾಳು ದೇಗುಲಗಳಾದುವು.
ಗಂಗ ಸಾಮ್ರಾಜ್ಯವನ್ನು ಹರಸಿ ದಾರಿ ತೋರಿದ ಕ್ರಾಣೂರ್ಗಣ – ಯಾಪನೀಯ ಸಂಘದ ಮಹಾನ್ ಆಚಾರ್ಯ ಸಿಂಹಣಂದಿ ಮುನಿಯ ಉಪದೇಶದಂತೆ ದಡಿಗ ಮಾಧವರ ಕಾಲದಿಂದ ಗಮ್ಗಮನೆತನ ಉದ್ದಕ್ಕೂ ಆದ್ಯತೆಯ ಮೇರೆಗೆ ಜೈನಧರ್ಮವನ್ನು ತಮ್ಮ ರಾಷ್ಟ್ರಧರ್ಮವಾಗಿ ಸ್ವೀಕರಿಸಿ ಪುರಸ್ಕರಿಸಿದರು. ಅವಿನೀತ, ದುರ್ವಿನೀತ, ಶಿವಮಾರ, ಶ್ರೀಪುರುಷ ಮುತ್ತರಸ, ಸೈಗೊಟ್ಟ ಶಿವಮಾರ, ದುಗ್ಗಮಾರ ಎರೆಯಪ್ಪ, ನೀತಿಮಾರ್ಗ, ಬೂತುಗ, ಮರುಳ, ಮಾರಸಿಂಹ, ರಾಚಮಲ್ಲ, ರಕ್ಕಸಗಂಗ ಪೆರ್ಮಾನಡಿ ಎಲ್ಲರೂ ನಿರಂತರವಾಗಿ ಬಸದಿಗಳನ್ನು ಕಟ್ಟಿಸಿದರು, ಮಾನಸ್ತಂಭಗಳನ್ನು ನಿಲ್ಲಿಸಿದರು, ಜೈನಾಚಾರ್ಯರಿಗೆ ಪೊಡೆಮಟ್ಟು ಪೊರೆದರು ಎಂಬುದಕ್ಕೆ ಶಾಸನಗಳ ಆಧಾರಗಳೂ ಸಾಹಿತ್ಯ ಕೃತಿಗಳ ಹೇಳಿಕೆಗಳೂ ಪರಸ್ಪರ ಪೂರಕವಾಇ ವಿಪುಲವಾದ ಮಾಹಿತಿಗಳನ್ನು ಒದಗಿಸಿವೆ. ಜೈನಸಾಹಿತ್ಯಕ್ಕೆ, ಜೈನವಾಸ್ತು ಶಿಲ್ಪಕ್ಕೆ, ಒಟ್ಟಾರೆಯಾಗಿ ಜೈನ ಪರಂಪರೆಯ ಮುಂದುವರಿಕೆಗೆ ಗಂಗರ ಕೊಡುಗೆ ಬಹಳದೊಡ್ದದು.
ಚಂದ್ರಕೊಡೆ: ಶಾಸನಗಳಲ್ಲಿ ಕತ್ತಲೆಕುಲ
೧. ಕನ್ನಡ ಶಾಸನಗಳಲ್ಲಿ ಚಾಳುಕ್ಯಮ್ ಕದಂಬಕುಲ, ಚೋಳಕುಲ, ಹೊಯ್ಸಳ, ಗಂಗವಂಶ, ರಾಷ್ಟ್ರಕೂಟ ಇಂಥ ದೊಡ್ಡ ರಾಜವಂಶಗಳಲ್ಲದೆ ಸಗರ ಮಣಲೆರಕುಲ, ಸಾದಕುಲ, ವೈಶ್ಯಕುಲ, ಮೋರಕಕುಲ, ವಾಜಿಕುಲ, ಖಚರೆಕುಲ, ಚತುರ್ಥಕುಲ – ಮೊದಲಾದ ಹತ್ತಾರು ಸಣ್ಣಪುಟ್ಟ ಮನೆತನಗಳ ವಿವರೋಲ್ಲೇಖಗಳೂ. ಸಿಗುತ್ತವೆ. ಈ ಬಗೆಯ ಚಿಕ್ಕಪುಟ್ಟ ಕುಲಗಳಲ್ಲಿ ಕತ್ತಲೆಯ ಕುಲವೂ ಒಂದು. ಈ ಕತ್ತಲೆ ಕುಲವು ಇದುವರೆಗೆ ಎಲ್ಲಿಯೂ ಪ್ರಸ್ತಾಪಿತವಾಗಿಲ್ಲ, ಚರ್ಚೆಗೆ ಒಳಗಾಗಿಲ್ಲ. ನೆಲದಮರೆಯ ನಿದಾನದಂತೆ ಕತ್ತಲೆಕುಲದ ಇತಿಹಾಸ ಶಾಸನ ನಿಕ್ಷಪ್ತದಲ್ಲಿ ಅಡಗಿ ಕುಳಿತಿದೆ. ನಾಲ್ಕೈದು ಪ್ರಮುಖ ಶಾಸನಗಳಲ್ಲಿನ ಆಧರಿಸಿ ಕತ್ತಲೆಕುಲದ ವಿಚಾರವಾಗಿ ಕೆಲವು ಚಾರಿತ್ರಿಕ ಮಾಹಿತಿತಗಳನ್ನು ಪೂರೈಸುವುದು ಈ ಹಂಪ್ರಬಂಧದ ಉದ್ದೇಶ.
೧.೧. ಕತ್ತಲೆಕುಲದ ಕರುಳ ಬಳ್ಳೆ ಇನ್ನೂರುವರ್ಷಗಳ ಉದ್ದಗಲಗಳಲ್ಲಿ ಹರಡಿಕೊಂಡಿತ್ತೆಂದು ಸಾಬೀತು ಪಡಿಸಲು ಶಾಸನಗಲ ಸಾಮಾಗ್ರಿ ದೊರೆಯುತ್ತದೆ:
೧. ಎ.ಇ.೧೫, ೨೩.೧೦೭೧-೭೨ ಗಾವರವಾಡ – ಅಣ್ಣಿಗೆಱೆ (ಧಾಜಿ/ಗದಗ ತಾ) ಪು. ೩೩೭-೪೮
೨. ಸೌ.ಇ.ಇ.೧೫, ೨೧೪.೧೧೯೯. ಗದಗ
೩. ಎ.ಇ.೧೫, ೩೪೧. ೦೧೦೭೨
೪. ಸೌ.ಇ.ಇ.೧೫, ೬೩೭. ಸು. ೧೨-೧೩ ಶ. ಜಾವೂರು (ಧಾ ಜಿ/ನವಲಗುಂದ ತಾ) ಪು. ೪೦೮
೫. ಸೌ.ಇ.ಇ.೧೧-೧, ೪೫. ೯೮೦. ಕುರಹಟ್ಟಿ (ಧಾಜಿ/ನವಲಗುಂದ ತಾ) ಪು. ೩೦ – ೩೨
೨. ‘ಕತ್ತಲೆ’ ಕುಲದ ಮೊದಲ ಹಾಗೂ ಮೂಲ ರೂಪ ‘ಕೞ್ತಲೆ’ ಕುಲ, ಅದರ ತರುವಾಯದ ರೂಪ ‘ಕರ್ತ್ತಲೆ’ ಕುಲ, ಅದರ ಬೆಳವಣಿಗೆಯ ಕಡೆಯ ರೂಪ ‘ಕತ್ತಲೆ’ ಕುಲ. ಕೞ್ತಲೆ – ಕರ್ತ್ತಲೆ – ಕತ್ತಲೆ ಎಂಬ ಮೂರೂ ರೂಪಗಳು ಮತ್ತು ಪ್ರಯೋಗಗಳು ಅವರ ವಾಂಶಿಕ ವಿವರಗಳನ್ನೊಳಗೊಂಡ ಮೇಲ್ಕಂಡ ಶಾಸನಗಳಲ್ಲಿಯೇ ಸಿಗುತ್ತವೆ.
೩. ಕತ್ತಲೆ ಕುಲದ ಸಂಬಂಧವಾಗಿ ಮೊದಲ ಮಾಹಿತಿಗಳನ್ನು ಒದಗಿಸುವ ಪ್ರಾಚೀನ ಶಾಸನವೆಂದರೆ ಕುರಹಟ್ಟಿ (ಕಾರಣಗುರಿಪಟ್ಟಿ) ಯ ಶಾಸನ. ಈ ಶಾಸನದಲ್ಲಿ [ಸೌ.ಇ.ಇ.೧೧-೧, ೪೫.೯೮೦] ರೇವನ್ತ, ಕೆಂಚ, ಸಿರಿ ಮುದ್ಧ, ಪಿರಿಯಕೋಟಿಗ ಗಾವುಣ್ಡ, ಪಿರಿಯ ಆಯ್ಚ, ತೊಣ್ಡ ಮತ್ತು ಕಾಳಿಧುರಂಧರ ಎಂಬುವರನ್ನು ಪರಿಚಯಿಸುವ ಎಂಟು ಕಂದ ಪದ್ಯಗಳೂ ಒಂದು ತ್ರುಟಿತವೃತ್ತವೂ ಇದೆ. ವ್ಯಾಖ್ಯಾನ ನಿರಪೇಕ್ಷವೂ ಸ್ವಯಂ ಪ್ರಕಾಶವೂ ಆದ ಆ ಕಂದ ಪದ್ಯಗಳನ್ನು ನೇರವಾಗಿ ಯಥಾವತ್ತಾಗಿ ಉದಾಹರಿಸಿದೆ :
ಕತ್ತಲೆ ಕುಲ ವರಿಷ್ಠರ ವಂಶಾವಳಿ ಸೌ.ಇ.ಇ. ೧೧-೧, ೪೫.೯೮೦. ಕುರಹಟ್ಟಿ (ಧಾಜಿ/ನವಲ್ಗುಂದ)
ಶ್ರೀಮದ್ರವಿಜಸ್ಫುರದುರು
ಧಾಮಂ ರೇವನ್ತನಾತನನ್ವಯದೊಳ್ಸಂ
ಗ್ರಾಮಜಯಿ ಕೆಂಚನೊಬೋನಿ
ಳಾ ಮಹಿತಂ ವೀರನರ್ಕ್ಕಸುತನಿನುದಾರ[೦] ||   [ಸಾಲು : ೧-೨]
            ಪಿಡಿದಡಸಿ ನವಿಲಕೊನ್ದಡಿ
ಗಿ[ಡೆ]ತಳ್ತಿಕ್ಕಿ ಬೇಡ ವಡೆಯಂ ಬಲ್ಲಾ
ಳ್ಪಡೆದಂ ಬೆಳ್ವಲಮಂ ನೋ
ಳ್ಪ[ಡೆ] ಮುನ್ನಂ ಬಳಿಕ್ಕೆ ನೆಲೆ ನವಿಲ್ಗುಂದಪುರಂ ||         [೨-೪]
            ಮೇರ್ತ್ತಲೆಯೆನಿಸಿದೊಂ ಕಲಿ
ತೊಱ್ತುಳಿದುಳಿದಿಕ್ಕೆ ಪರೆಯ ಭಾನೂದಯದೊ
ಳ್ಕರ್ತ್ತಲೆಯನ್ತಿರೆ ರಿಪುಗ
ಳ್ಕರ್ತ್ತಲೆ ವೆಸರಾದುದಾತನೊಕ್ಕಲ್ವೆಸರುಂ ||                [೪-೬]
            ಸಿರಿಮುದ್ಧನೆಂಬನಾತನ
ಪಿರಿಯ ಮಗಂ ನೆಗೞ್ದನತನುಭುಜವಿಕ್ರಮನೇ
ದೊರೆಯರ ಮಾತನಭುಜಬಲ
ದೊರೆಗೆ ವರಲ್ನೆಱೆಯರೇಂ ಪ್ರತಾಪಿಯೊ ಮುದ್ದಂ ||     [೬-೮]
            ಅವರನ್ವಯ ತಿಳಕಂ ಲೋ
ಕವಿಶ್ರುತಂ ಪಿರಿಯ[ಕೋ] ಟಿ ಗಾವುಣ್ಡಂ ಸಂ
ಭವಿಸಿದನಾತನ ಮಾಡಿದ
ಶಿವಗೃಹ ಮು[೦ ಜೈ] ನ ಸಾಲೆಯುಂ ಭೂವಿದಿತ ||        [೮-೧೦]
            ನಯಮಂ ಮೆಱೆವಂ ತತ್ಸುತ
ನಯನಾಯಂ ಪರನೆನಿಸಿ ನೆಗೞ್ದ ಪಿರಿಯಾಯ್ಚನನಾ
ಶ್ರಯಣೀಯನಾದನಾ ಕ್ಷ
ತ್ರಿಯಾದಿಗಂ ಸಕಳ ಸಮಯಿ [ಗಂ ಬು] ಧ ಜನಕಂ ||         [೧೦-೧೨]
            ಚಣ್ಡ ಭುಜವಿಕ್ರಮಂ ಭೂ
ಮಣ್ಡಲ ವಿಖ್ಯಾತನಾತನಿಂ ಬಳಿಕಂ ಗಾ
ವುಣ್ಡಿಗೆ ನಿನ್ದನಾಹವಂ
ಶೌಣ್ಡಂ ತೊಣ್ಡಂ ತದನ್ವವಾಯನಜೇಯಂ ||              [೧೨-೧೩]
            ಪಿರಿಯಮಗಂ ಕಾಳಿಧುರಂ
ಧರನಾತಂ ತೊಣ್ಡಿಗಂಗೆ ಮೆಚ್ಚಿಸಿದೋಂ ಕ
ನ್ನರದೇವನ ನಾಡೊಡೆಯ
ರ್ಪ್ಪರಿಣತರಾರ್ಕ್ಕನ್ದುಕ [ಕ್ಕೆ] ರೇವನ್ತನನೇಂ ||              [೧೩-೧೫]
…………ಬೆಳಗುವ ನೆಳೆಯೊಳ್ – ಬೆಳ್ವಲಾದಿತ್ಯದೇವಂ ||
ಕ್ರಿ.ಶ. ೯೮೦ ರಲ್ಲಿದ್ದ (ತೊಣ್ಡನ ಹಿರಿಯಮಗ) ಕಾಳಿಧುರಂಧರನು ತನ್ನ ರಣಸಾಹಸದಿಂದ ರಾಷ್ಟ್ರಕೂಟರ ಮುಮ್ಮಡಿಕೃಷ್ಣ (೯೩೯-೬೭) ಚಕ್ರವರ್ತಿಯನ್ನು ಸಹ ಮೆಚ್ಚಿಸಿದ್ದನು. ಈತನ ಹೆಸರು ಕಾಳಿ (ಗ) ಎಂದು ಮಾತ್ರ ಇದ್ದು, ಕಾಳಿ (ಧುರಂಧರ) ಎಂಬುದು ಬಿರುದಾಗಿರುವ ಸಾಧ್ಯತೆಯಿದೆ.
೪. ಈ ಕತ್ತಲೆ ವಂಶದ ಮೂಲ ಪುರುಷ ರೇವನ್ತ. ಈತನು ಕರ್ಣನಂತೆ ಶ್ರೇಷ್ಠ ಮನೆಯವನಾಗಿದ್ದಾನು (ರವಿಜ ಸ್ಪುರತ್ ಬದಲು ದಿವಿಜಸ್ಫುರತ್ ಎಂದೂ ಪಾಠವಿದ್ದಿರಬಹುದು). ಇವರ ವಂಶದಲ್ಲಿ ರೇವನ್ತ ನಾದಮೇಲೆ, ಕೆಂಚನ್ – ಎಂಬೋನ್ (ಪೂರ್ವದ ಹಳೆಗನ್ನಡ ಭಾಷಾಪ್ರಯೋಗ) ಉದಾರ ಚರಿತ ಹಾಗೂ ಪರಾಕ್ರಮಿ ಹುಟ್ಟಿದನು. ಈ ಕೆಂಚನು ನವಿಲುಗಳನ್ನು ಕೊಲ್ಲುತ್ತಿದ್ದ ಬೇಡರ ಪಡೆಯನ್ನು ಹತ್ತಿಕ್ಕಿ ಬೆಳ್ವಲವನ್ನು ಪಡೆದನು, ಅಲ್ಲಿಂದ ಮುಂದೆ ‘ನವಿಲುಗುಂದ ಪುರ’ ವು ಈ ಕತ್ತಲೆ ವಂಶದವರ ನೆಲೆವೀಡಾಯಿತು. ಕೆಂಚನ ದೊಡ್ಡಮಗ ಸಿರಿಮುದ್ದನಾದ ಮೇಲೆ ಅವರ ಅನ್ವಯದಲ್ಲಿ ತಿಳಕದಂತೆ ಬಂದವನು ಹಿರಿಯ ಕೋಟಿಗಾವುಣ್ಡ, ಆಮೇಲೆ ಹಿರಿಯಆಯ್ಚನೂ, ತೊಣ್ಡನೂ, ತರುವಾಯ ಕಾಳಿಧುರಂಧರನೂ ಮಿಂಚಿದರು. ಕಾಳಿಧುರಂಧರನು ರಟ್ಟರ ಮುಮ್ಮಡಿ ಕೃಷ್ಣನ ಅಚ್ಚುಮೆಚ್ಚಿನ ಕದನ ಕಲಿಯಾಗಿದ್ದನು.
೫. ಕತ್ತಲೆ ಕುಲದ ಮುಂದಾಳು – ಮೇಲಾಳುಗಳ ಪರಿಚಯ ಕ್ರಿ.ಶ. ೯೮೦ ರವರೆಗೆ ಧಾರವಾಡ ಜಿಲ್ಲೆ ಗದಗ ತಾಲ್ಲೂಕಿನ ಕುರಹಟ್ಟಿಯ ಶಾಸನದಲ್ಲಿ ಸಿಗುತ್ತದೆ; ಅಲ್ಲಿಂದ ಮುಂದಿನ ಈ ವಂಶದ ನಾಯಕರ ಚರಿತೆಯು, ಅದೇ ಜಿಲ್ಲೆ ಮತ್ತು ತಾಲ್ಲೂಕಿಗೆ ಸೇರಿದ ಗಾವರವಾಡ ಶಾಸನದಲ್ಲಿ ಸಿಗುತ್ತದೆ [ಎ.ಇ.೧೫, ೨೩.೧೦೭೧-೭೧.೦ ಪು. ೩೩೭-೪೮]:
ಸಾಲು : ೪೪ ಸ್ವಸ್ತಿ ಸಮಧಿಗತ ಪಂಚ ಮಹಾಶಬ್ದ ಮಹಾಸಾಮನ್ತ ಭುಜಬಳೋಪಾರ್ಜಿತ ವಿಜಯಲಕ್ಷ್ಮೀ ಕಾಂತಂ ಸಮಸ್ತಾರಿ ವಿಜಯ |
೪೫ ದಕ್ಷ ದಕ್ಷಿಣ ದೋರ್ದ್ದಣ್ಡಂ ಕತ್ತಲೆ ಕುಲಕಮಳ ಮಾರ್ತ್ತಣ್ಡಂ
ಮಯೂರಾವತೀ ಪುರವರಾಧೀಶ್ವರಂ ಜ್ವಾಲಿನೀಲಬ್ಧವರ ಪ್ರಸಾದ ಕ
೪೬ ರ್ಪೂರವರ್ಷಂ ಜಿನಧರ್ಮ್ಮಂ ನಿರ್ಮ್ಮಳಂ ನೆಱೆ ಕಾಟಿಯಂಕಕಾೞ
ನಾಮಾದಿ ಸಮಸ್ತ ಪ್ರಶಸ್ತಿ ಸಹಿತಂ ಶ್ರೀಮನ್ಮಹಾಸಾಮನ್ತಂ ಬೆ
೪೭ ಳ್ವಲಾಧಿಪತಿ ಭುಜಬಳ ಕಾಟರಸರು
ಜಗಮೆಲ್ಲಂ ದೇಸೆಗೆ ಕ
ಯ್ಮುಗಿಗೆಮ ಕೊಟ್ಟಱೆಯನೊನ್ದು ಕಾಗಿಣಿಯುಮನಾ
ಗಗನದೊಳಿರ್ಪ್ಪಾದಿತ್ಯಂ
ಬಗೆದುದನಿತ್ತಪನೆ ಬೆಳ್ವಲಾದಿತ್ಯನ ವೊಲು ||
೪೮ ಇನ್ತೆನಿಸಿದ ಬೆಳ್ವಲಾದಿತ್ಯಂ ಶಕವರ್ಷ ೯೯೪ ನೆ
೪೯ ಯಪರಿಧಾವಿ ಸಂವತ್ಸರದ ಪುಷ್ಯ ಶುದ್ಧ ಪಂಚಮಿ ಬ್ರಿಹಸ್ಪತಿ ವಾರದಂದಣ್ಣಿ ಗೆಱೆಯ ಗಂಗ ಪೆರ್ಮ್ಮಾಡಿಯ ಬಸ
೫೦ ದಿಯ ದಾನ ಸಾಲೆಗಲ್ಲಿಗಾಳ್ವ ಗಾವರಿವಾಡದ ತಮ್ಮ ಸಿವಟದ ಮತ್ತರ ಯ್ವತ್ತುಮನ್ – ಅಣ್ಡಿಗೆ ೞಿಯೊಳು ಕ್ರಯ ವಿಕ್ರಯ
೫೧ ದಿಂಯಲ್ಲಿಯಾಚಾರ್ಯ್ಯರು ತ್ರಿಭುವನಚಂದ್ರ ಪಂಡಿತರ ಕಾಲಂ ಕರ್ಚ್ಚಿ ಧಾರಾ ಪೂರ್ವ್ವಕಂ ಮಾಡಿ ಬಿಟ್ಟು ಕೊಟ್ಟರು |
೬. ಗಾವರವಾಡ ಶಾಸನ ಒಂದು ದೊಡ್ಡ ಶಾಸನ. ಅದರ ಆದಿಯಲ್ಲೂ, ಅಂತ್ಯದಲ್ಲೂ ಇನ್ನಷ್ಟು ಪೂರಕ ಸಾಮಗ್ರಿಯುಂಟು. ಆದರೆ ಮುಖ್ಯವಾಗಿ ಮತ್ತು ನೇರವಾಗಿ, ಕತ್ತಲೆ ಕುಲದ ಬೆಳ್ವಲಾಧಿಪತಿ ಕಾಟರಸನಿಗೆ ಸಂಬಂಧಿಸಿದ ಪಂಕ್ತಿಗಳನ್ನಷ್ಟೇ ಉಧೃತಗೊಳಿಸಿದೆ. ಬೆಳ್ವಲಾದಿತ್ಯ ಎಂದೆಸಿನಿದ ಮಹಾಸಾಮನ್ತ ಕಾಟರಸನಿಗೆ ಪಂಚಮಹಾಶಬ್ದಗಳ ಗೌರವವಿತ್ತು. ಈತನು ಕ್ರಿ.ಶ. ೧೦೭೧-೭೨ ರಲ್ಲಿ ಅಣ್ಣಿಗೆಱೆಯಲ್ಲಿದ್ದ ಪ್ರಸಿದ್ಧ ‘ಗಂಗ-ಪೆರ್ಮಾಡಿಯ ಬಸದಿ’ ಗೆ ೫೦ ಮತ್ತರು ಭೂಮಿಯನ್ನು ಅಲ್ಲಿಯ ಆಚಾರ್ಯ ತ್ರಿಭುವನ ಚಂದ್ರ ಪಂಡಿತರಿಗೆ ಕಾಲುತೊಳೆದು ಧಾರಾ ಪೂರ್ವಕವಾಗಿ ಬಿಟ್ಟುಕೊಟ್ಟನು. ಈ ಬಸದಿಯನ್ನು ಕ್ರಿ.ಶ. ೯೬೧ ರಲ್ಲಿ ಗಂಗರ ಇಮ್ಮಡಿ ಬೂತುಗನು ಕಟ್ಟಿಸಿದ್ದನು.
೭. ಹನ್ನೊಂದನೆಯ ಶತಮಾನದ ಉತ್ತರಾರ್ಧದಿಂದ ಮುಂದಕ್ಕೆ ಈ ಕತ್ತಲೆ ಕುಲವಲ್ಲರಿಯು ಮುರುಟದ ಮತ್ತೆ ಹೇಗೆ ದಾಗುಂಡಿಯಿಟ್ಟಿತೆಂಬುದಕ್ಕೆ ತಕ್ಕ ಆಧಾರಗಳನ್ನು ಮತ್ತೊಂದು ಶಾಸನ ಪೂರೈಸುತ್ತದೆ [ ಸೌ.ಇ.ಇ. ೧೫.೨೧೪. ೧೧೯೯. ಗದಗ ಪು. ೨೫೬-೫೮]. ಈ ಶಾಸನವು ಜೈನವಂಶದವರಾದ ಕತ್ತಲೆ ಕುಲದವರ ಧರ್ಮಸಮನ್ವಯ ಧೋರಣೆಗೆ ಕನ್ನಡಿ ಹಿಡಿದಿದೆ. ಹೊಯ್ಸಳರ ಇಮ್ಮಡಿ ವೀರ ಬಲ್ಲಾಳ ದೇವನ (೧೧೭೩-೧೨೨೦) ವೀರ ಪ್ರಧಾನನಾದ ಮಹಾಮಂಡಳೇಶ್ವರ ರಾಯದೇವರಸನು, ತಾನು ಜೈನನಾದರೂ, ಶೈವಧರ್ಮದ ಗುರುಗಳಿಗೆ ತೋರಿದ ಭಕ್ತಿಗೌರವಗಳು ಶ್ಲಾಘನೀಯವಾಗಿರು ವಂತೆಯೇ ಅನುಕರಣ ಯೋಗ್ಯವಾಗಿದೆ.
೭.೧ ರಾಯದೇವರಸನ ಶಾಸನದಲಿ ಆತನ ಕತ್ತಲೆ ಕುಲದಲ್ಲಿ ಆಗಿಹೋದ ಹಿರಿಯರ ಪರಿಚಯವನ್ನು ಸಾಕಷ್ಟು ಕಾವ್ಯಮಯವಾಗಿಯೂ, ವಿಸ್ತಾರವಾಗಿಯೂ ನಿರೂಪಿಸಿದೆ:
ನೇತ್ರೋತ್ಪಳನೂ ಅಮಳ ಚರಿತ್ರನೂ ಆದ ರಾಯದೇವ ವಿಭು. ತದ್ವಂ ಶಾವತಾರಮಂತೆಂದೊಡೆ
……….ಸಮ
ಸ್ತಾಮರಕುಳ ಪೂಜ್ಯಮೆನಿಸಿ ಬೆಳ್ವೊಲ ನಾಡೊಳು
ಗೋಮಹಿಷೀಧನಧಾನ್ಯಯು
ತಾಮರಪುರವಿಂತಿದೆನೆ ಜನಂ ಸೊಗಯಿಸುಗುಂ ||
            ಪರಿಗಣಿಯಿಪ (ಶ್ರಾವಕ) ಜನ
………..ಭವನದ ತೀರ್ಥಂ
ಕರನಿವಾಸದೆ ಶೋಭಾ
ಕರ ಯಕ್ಷಯಕ್ಷಿಣೀ ಗೃಹ ಪರಿಕರದ ಜಿನಾಗಮ ||
            ಜ್ವಾಳಿನೀ ಸಮಗ್ರಗುಣ ಮಣಿ
ಮಾಳಿನೀ ಸಾಧಕ ವಿನಯ ಸುಬ್ರತಿ ಜನತಾ
ಪಾಳಿನೀ ದುರುತಮಳಪ್ರ
ಕ್ಷಾಳಿನೀ ಸಂವಿದೆಯೆನಿಪ್ಪಳಂತಾ ಪುರದೊಳ್ ||
            ನೆಗಳ್ದಾ ಕೆಂಚಮನೆಂಬ ಕಳ್ತಲೆಗನಂತಾ ಜ್ವಾಳಿನೀ ದೇವಿಯಲ್ಲಿ
ಮಿಗೆಯಾರಾಧಿಸಲೆಂದೆ ಬಂದೊಸೆಯಿಸಲ್ಮೆಚ್ಚಿ …..ಳ್ಗೆಸೆ
ಟ್ಟಿಗಣವಿಲ್ಲ ……… ನಿಂನಂ ಬ (ಲ) ಗೊಂಡೆನಾ
ವಗವೆನ್ನಿಷ್ಟಮನೀವುದೆಂದು ಕರುಣಕ್ಕನಮ್ನನಾಗಿ ರ್ಪ್ಪುದು(೦) ||
(ಮತ್ತೇಭ ವಿಕ್ರೀಡಿತ ವೃತ್ತ : ಛಂದಸ್ಸು ಮೂರನೆಯ ಪಾದದಲ್ಲಿ ಕೆಟ್ಟಿದೆ)
ಇಲ್ಲಿಯ ಬೇಳ್ಪರ್ಗ್ಗೆಲ್ಲಂ
ಬಲ್ಲಿದನಾನ…….ವನನೆಂನಯ ಬಲದಿಂ
ಗೆಲ್ಪೊಡೆಯನ್ನ ….ನೀತಿ
……….ನಿತ್ತ…ದೇವರಂ ||
            ಆಬರದ ಬಲದಿನಾತ್ಮ ಮ
ನೋ ಬಲದಿಂದೊಂದೆ ಮೆಯ್ಯೊಳಣ್ಮಿನೊಳಿದಿರಾ
ಳಾದಡವಗೆ …. ಯನಿಕ್ಕಿದ
ನೀ ಬಲ್ಪಿಂತಾರ್ಗ್ಗೆ ಸಲ್ವುದೆನೆ ಕೆಂಚನೃಪಂ ||
(ಮೂರನೆಯ ಪಾದದಲ್ಲಿ ದ್ವಿತೀಯಾಕ್ಷರ ಪ್ರಾಸ ತಪ್ಪಿದೆ)
            ಕುಂದದೆ (ಸೋ) ವಾ ನವಿಲಂ
ಕುಂದೆ (ನವಿಲ) ಸ್ಥಳ (ನವಿಲ) ವನ ಪೆಸರಾಗಿ ನವಿ
ಲ್ಗುಂದೆವೆಸರಾದುದಾ (ನವಿ)
(ಲ್ಗುಂದ) ಕುಂಡದೆ ಪ್ರಚಣ್ಡ ……ವೆನಿಂ ||
            ತ್ರಿಪದಿ || ನವಿಲಕ್ಕಿ ಮಾಡವನೇಱೆ ಮಂಡಲಿಕ
ನೇಸರ ನೋಂತು ಬೆಳ್ವಲ ನಾಡೆಲ್ಲವ
ನಾಳ್ದಂ ಶೌರ್ಯನಿಧಿ ಕೆಂಚ (೦) ||
            ಇನ್ತಿವಗಿದು ಸಂಪದಮಂ
ತನಗಿತ್ತಾ ಜ್ವಾಳಿನೀ ಮಹಾದೇವಿಗೆ ಚೆ
ಲ್ವೆನಿಪಾವಾಸಮನೆತ್ತಿಸಿ
ಯನೇಕ ವೃತ್ತಿಗಳನಿತ್ತನಾ ಕೆಂಚಂ ||
            ಮಿಗೆ ಕೆಂಚನ ಕುಲದೊಳು ಬ
ಲ್ಲಿಗ ಹಳ್ಳಿಗ ನಾಗ ಹುಲಿಗ …(ಕಾ)
ಟಿಗನೆನೆ ಪತಿ ಬಮ್ಮನೆ (ಯೆನೆ)         
ನೆಗಳ್ದರ್ಬ್ಬೆಳ್ವೊಲದೆ ಭೂಪ (ರ್ಕ್ಕತ್ತಲೆ) ಬಳಿಯಂ ||
            ಜನ ……………
……..ಬಳೆ ಕಾಟಿಯಣ್ನನಾ ನವಿಲ್ಗುಂದದೊಳೊ
ಳ್ಪಿನ ನಿಧಿಯೆತ್ತಿಸಿದಂ ತ್ರಿಭು
ವನತಿಳಕ ಮೆನಿಪ್ಪ ಪೆಸರ ಜಿನಮಂದಿರಮಂ ||
            ವ || ಆತ …..ನೃಪ…ಗುಣ ಸಂಪಂನಮುಮಾದ ತದು ವಂಶದೊಳ್ ||
            ಅನುಪಮ ಕೀರ್ತ್ತಿಕತ್ತಲೆಯ ವಂಶ ಶಿರೋಮಣಿ ರಾಯದೇವನಾ
ಜನಪನಸೂನು ಬೆಳ್ವೊಲದ ಮಂನೆಯರಗ್ರಣಿ ಬಮ್ಮಿದೇವನಾತನ
ತನಯ ಚತುಸ್ಸಮಯಧರ್ಮ್ಮ ಸಮುದ್ಧರಣಂ ಪರಾರ್ತ್ಥನೂ
ತನಶಿಬಿಯೆಂಬುದೀ ವಸುಧೆ ಸತ್ಯಗುಣಾಂಬುಧಿ ರಾಯದೇವನಂ ||
ಸ್ವಸ್ತಿ ಸಮಧಿಗತ ಪಂಚಮಹಾಶಬ್ದಂ ಮಹಾಮಣ್ಡಳೇಶ್ವರ ಆಸಂದಿ ಮಯೂರ ಪುರಾವರಾಧೀಶ್ವರ ವಿರೋಧಿ ಮಣ್ಡಳಿಕನಗ ವಜ್ರದಣ್ಡ ಸುಭಟ ಚೂಡಾಮಣಿ ವೈರಿಗಜಕೇಸರಿ ಸಹಜ ಮುರಾರಿ ಶ್ರೀಮಜ್ಜಿನ ಗಂಧೋದಕ ಪವಿತ್ರೀ ಕೃತೋತ್ತ ಮಾಂಗ ನೇಕಾಂಗ ವೀರ ಪರನಾರೀ ದೂರ ವಿಬುಧಹನಸ್ತುತ್ಯ ಬೆಳ್ವೊಲಾದಿತ್ಯ ಜ್ವಾಳಿನೀದೇವೀ ಲಬ್ಧವರ ಪ್ರಾಸಾದಾಸಾದಿತ ಕಲಿಗಳಂ ಕಾವ ಮಹಾಮಣ್ಡಳೇಶ್ವರಂ ರಾಯದೇವರ ಸರ್ ಬೆಳ್ವೊಲನಾಡೊಳಗಣ ಗ್ರಾಮಾನುಗ್ರಾಮಂಗಳ ಶ್ರೀವೀರ ಬಲ್ಲಾಳದೇವನ ವೀರ ಪ್ರಧಾನನಾಗಿ ಹಳ್ಳವುರದ ಕುಪ್ಪದೊಳು ಸುಖದಿನಿರ್ದ್ದು ……. ಶ್ರೀ ಸ್ವಯಂಭು ತ್ರಿಕೊಟೇಶ್ವರ ದೇವ ಸ್ಥಾನಾಚಾರ್ಯ ಶ್ರೀಮತ್ಸಿದ್ದಾಂತಿ ಚಂದ್ರಭೂಷಣ ಪಂಡಿತ ದೇವ……ಮಹಾನುಭಾವಂ ನಿದಿರ್ಗ್ಗೊಂಡು… ಪಾದಾರ್ಚ್ಚನೆಯಂ ಮಾಡಿ… ಧಾರಾ ಪೂರ್ವ್ವಕ ಸರ್ವ್ವಬಾಧಾ ಪರಿಹಾರ … ಬಿಟ್ಟ…ದಾನಂ ||
೮. ಮಹಾಮಂಡಳೇಶ್ವರ ರಾಯದೇವರಸನು ಸಹ ತನ್ನ ಕತ್ತಲೆಕುಲದ ಹಿರಿಯರು ವಂಶಪಾರಂಪರ್ಯವಾಗಿ ಪಾಲಿಸಿಕೊಂಡು ಬಂದಿದ್ದ, ಸರ್ವಧರ್ಮಗಳಿಗೂ ಸಮಾನ ಗೌರವ ತೋರುವ ಅನೇಕಾಂತ ದೃಷ್ಟಿಯನ್ನು ತಾನೂ ಅನುಸರಿಸಿದನು.
೮.೧ ಕತ್ತಲೆ ಕುಲದ ಕಂಚನೃಪನು ಗಂಗರ – ರಟ್ಟರ ಆಶ್ರಯದಲ್ಲಿ ಬಾಳುದವನು. ಕೆಂಚರಸನು ಜೈನಯಕ್ಷಿ ಜ್ವಾಳಾಮಾಳಿ ನೀ ದೇವಿಯ ಪರಮ ಭಕ್ತನಾಗಿದ್ದನು. ಈ ಜಿನಶಾಸನ ದೇವತೆಯನ್ನು ಆರಾಧಿಸಿ ವರವನ್ನು ಪಡೆದು ಯಶೋವಂತ ನಾದನು; ಪದ್ಮಾವತೀ ದೇವಿಯ ವರದಿಂದ ಪೊಂಬುಚ್ಚಪುರವರಾಧೀಶನಾದ ಜಿನದತ್ತರಾಯನು ಆ ದೇವಿಗೊಂದು ಬಸದಿಯನ್ನು ಮಾಡಿಸಿದನು. ಅದರಂತೆ ಕೆಂಚರಸನೂ ಜ್ವಾಳಮಾಳಿನೀ ದೇವಿಗೆ ನವಿಲ್ಗುಂದದಲ್ಲಿ ಒಂದು ಬಸದಿಯನ್ನು ಕಟ್ಟಿಸಿದನು.
೯. ಕೆಂಚನೃಪನ ತರುವಾಯ ಎಂಟು ತಲೆಮಾರಿನ ಹೆಸರುಗಳು ಈ ಶಾಸನದಲ್ಲಿ ಬಂದಿವೆ. ಅವರಲ್ಲಿ ಕಾಟರಸನು ನವಿಲ್ಗುಂದದಲ್ಲಿ ‘ತ್ರಿಭುವನ ತಿಳಕ’ ವೆಂಬ ಇನ್ನೊಂದು ಜಿನ ಮಂದಿರವನ್ನು ಮಾಡಿಸಿದನು; ಇದು ಬಹುಶಃ ಚಂದ್ರ ಪ್ತಭ ತೀರ್ಥಂಕರ ದೇವಾಲಯವಾಗಿರಬೇಕು.
೧೦. ಕತ್ತಲೆಕುಲದ ಮಾಂಡಲಿಕ – ಸಾಮಂತರ ವಂಶಾವಳಿಯನ್ನು, ಉಪಲಬ್ಧ ಶಾಸನಗಳಲ್ಲಿ ದೊರೆಯುವ ಮಾಹಿತಿಗಳನ್ನು ಅವಲಂಬಿಸಿ ಗುರುತಿಸಬಹುದು:
(ಕೞ್ತಲೆ _ ಕರ್ತಲೆ) ಕತ್ತಲೆ ಕುಲ ವಂಶ ವೃಕ್ಷ
ರೇವನ್ತ. ಸು. ೮೨೫
|
ಕೆಂಚ | . ಸು. ೮೫೦
|
ಸಿರಿಮುದ್ದ. ಸು. ೮೭೫
|
ಪಿರಿಯ ಕೋಟಿ ಗಾವುಂಡ, ಸು. ೯೦೦
|
ಪಿರಿಯ ಆಯ್ಚ, ಸು. ೯೨೫
|
ತೊಣ್ಡ. ಸು. ೯೫೦
|
ಕಾಳಿಧುರಂಧರ. ೯೮೦
|
ಕೆಂಚನೃಪ ||. ಸು. ೯೯೫
|
ಬಲ್ಲಿಗ
|
ಹಳ್ಳಿಗ
|
ನಾಗ
|
ಹುಲಿಗ
|
ಕಾಟಿಗ-ಕಾಟರಸ. ೧೦೭೧-೭೨
|
ಬಮ್ಮ |
|
ರಾಯದೇವ |
|
ಬಮ್ಮಿದೇವ || (ಹೆಂ. ಬಾಗಲದೇವಿ)
|
ರಾಯದೇವ ||
ಶಾಸನಗಳಲ್ಲಿರುವ ಈ ವಂಶದ ವಿವರಗಳನ್ನು ಪರಾಮರ್ಶಿಸಿದ ಮೇಲೆ ತಲಪಬಹುದಾದ ಹಾಗೂ ಕೈಗೊಳ್ಳಬಹುದಾದ ಕೆಲವು ತೀರ್ಮಾನಗಳು:
೧. ಕೞ್ತಲೆ(ಕುಲ) ಕರ್ತ್ತಲೆ (ಕುಲ), ಕತ್ತಲೆ (ಕುಲ) ಎಂಬ ಮೂರು ರೂಪಗಳೊಂದಿಗೆ ಮೂರು ಹಂತಗಳಲ್ಲಿ ಈ ಕುಲದ ಹೆಸರು ಮಾರ್ಪಾಟು ಹೊಂದಿದೆ. ಈ ಶಬ್ದರೂಪದ ಬೆಳವಣಿಗೆಯಲ್ಲಿ ವಿಜಾತೀಯ ಸಂಯುಕ್ತಾಕ್ಷರಗಳು ಸಜಾತೀಯವಾಗಿ ಸ್ವನಪರಿವರ್ತನೆ ಪಡೆದಿವೆ.
೨. ಈ ಕತ್ತಲೆವಂಶದವರು ಮಹಾ ಸಾಮಂತ ಪದವಿಗೆ ಏರಿದ್ದರು. ಸಾಮಾಜಿಕವಾಗಿ ಪ್ರತಿಷ್ಠಿತರಾಗಿದ್ದರು. ಕಾಟರಸ (ಕೋಟಿಗ – ಕಾಟಿಗ) ನು ಬೆಳ್ವಲಾಧಿಪತಿಮಹಾಸಾಂತನಾಗಿ ಪ್ರಸಿದ್ಧನಾಗಿದ್ದಾನೆ.
೩. ಕತ್ತಲೆ ಕುಲದವರು ಯುದ್ಧವೀರರು. ಈ ವಂಶದ ಕೆಲವರು ರಣ ಸಾಹಸಿಗಳಾಗಿ ಖ್ಯಾತನಾಮರಾಗಿದ್ದರು.
೪. ತಮ್ಮ ಸಾಹಸದಿಂದ ಮೊದಲು ಇವರು ಬೆಳ್ವಲವನ್ನು ಪಡೆದರು, ಬಳಿಕ ಇವರ ನೆಲೆಯು ‘ನವಿಲ್ಗುಂದಪು’ ವಾಯಿತು. ಕಾಳಿಧುರಂಧರನು ಬೆಳ್ವಲಾದಿತ್ಯ ದೇವನಿಸಿದ್ದರೆ, ಕಾಟರಸನು ಬೆಳ್ವಲಾಧಿಪತಿಯೆನಿಸಿದ್ದನು.
೫. ರೇವಂತ, ಕೆಂಚ, ಸಿರಿಮುದ್ದ, ಪಿರಿಯಕೋಟಿಗಾವುಣ್ಡ, ಪಿರಿಯಆಯ್ಚ, ತೊಣ್ಡ, ಕಾಳಿಂಧುರಂಧರ – ಇವರು ಕ್ರಮವಾಗಿ ಈ ಮನೆತನಕ್ಕೆ ಹೆಸರು ತಂದ ಮೊದಲಿಗರು. ಅನಂತರ ಎರಡನೆಯ ಹಂತದಲ್ಲಿ ಕೆಂಚನೃಪ, ಬಲ್ಲಿಗ, ಹಳ್ಳಿಗ, ನಾಗ, ಹುಲಿಗ, ಕೋಟಿಗ (ಕಾಟರಸ, ಕಾಟಿಯಂಕಕಾಱ), ಬಮ್ಮ |, ರಾಯದೇವ|, ಬಮ್ಮಿದೇವ || (ಹೆಂ. ಬಾಗಲದೇವಿ), ಹಾಗೂ ರಾಯದೇವ || – ಇವರು ಪ್ರಖ್ಯಾತರಾದರು.
೬. ಕತ್ತಲೆಕುಲದವರು ಕ್ರಿ.ಶ. ಸು. ೮೨೫ ರಿಂದ ೧೨೦೦ ರವರೆಗೆ ೩೭೫ ವರ್ಷಕಾಲ ಆಳಿದ = ಬಾಳಿದ ವಿವರಗಳು ಶಾಸನೋಕ್ತವಾಗಿವೆ.
೭. ಕತ್ತಲೆಕುಲದವರು ಮೊದಲಿಗ ರಾಷ್ಟ್ರಕೂಟರಲ್ಲಿ ಸಾಮಂತರಾಗಿದ್ದರು. ಅನಂತರ ತೈಲಪನು ಚಾಳುಕ್ಯ ಸಾಮ್ರಾಜ್ಯ ಸ್ಥಾಪಿಸುತ್ತಿದ್ದಂತೆಯೇ ತಮ್ಮ ರಾಜ ನಿಷ್ಠೆಯನ್ನು ಚಾಳುಕ್ಯರಿಗೆ ತೋರಿಸಿದರು. ಸು. ೧೫೦ ವರ್ಷ ರಾಷ್ಟ್ರಕೂಟರ ಅಧೀನರಾಗಿ, ಸು. ೨೦೦ ವರ್ಷ ಚಾಳುಕ್ಯರ ಮಾಂಡಲಿಕರಾಗಿ, ಸಾಮಂತರಾಗಿ ಕತ್ತಲೆ ಕುಲ ಆಡಳಿತ ನಡೆಸಿತು. ಆಮೇಲೆ ಹೊಯ್ಸಳರ ಸಾಮಂತರಾಗಿ ಕೆಲವು ಕಾಲ ಅಧಿಕಾರದಲ್ಲಿದ್ದರು.
೮. ಕತ್ತಲೆ ಕುಲದವರು ಪ್ರಧಾನವಾಗಿ ಜೈನಧರ್ಮೀಯರು; ಜಿನಧರ್ಮ ನಿರ್ಮಳರು.
೯. ಸಕಳ ಸಮಯಿಗಂ ಬುಧಜನಕಂ, ದೀನ ವೃದ್ಧ ದ್ವಿಜರಿಗೂ ನಟಭಟರೂ ಆಸರೆಯಾಗಿದ್ದವರು ಈ ಕತ್ತಲೆ ಕುಲದವರು. ಇದು ಅವರ ಉನ್ನತ ಉದಾರ ಚರಿತೆಯನ್ನೂ ಧರ್ಮಸಹಿಷ್ಣುತೆಯನ್ನೂ ತೋರಿಸುತ್ತದೆ. ಜೈನ ಬಸದಿಗಳನ್ನು ಮಾಡಿಸಿದಂತೆ ಶಿವಾಲಯವನ್ನೂ ಮಾಡಿಸಿದರು.
೧೦. ಕತ್ತಲೆಕುಲದವರ ಮುಖ್ಯ ಮನೆದೇವರು ಜಿನಶಾಸನದೇವಿಯಾದ ಜ್ವಾಲಾಮಾಲಿನೀ ಯಕ್ಷಿ [ನಾಗರಾಜಯ್ಯ, ಹಂಪ: ಯಕ್ಷಯಕ್ಷಿಯರು: ೧೯೭೬ : ೧೨೩ – ೨೪]. ಶೌರ್ಯನಿಧಿ ಕೆಂಚಮನು ಜ್ವಾಳಿನೀಮಹಾದೇವಿಗೆ ಒಂದು ದೇವಾಲಯವನ್ನೂ ಮಾಡಿಸಿದನು.
೧೧. ಕತ್ತಲೆ ಕುಲದವರು ಧಾರವಾಡಜಿಲ್ಲೆಯ ನವಿಲಗುಂದವನ್ನು ನೆಲೆವೀಡು ಮಾಡಿಕೊಡಿದ್ದರು. ಕಾಟರಸನು ನವಿಲ್ಗುಂದದಲ್ಲಿ ‘ತ್ರಿಭುವನ ತಿಳಕಮೆನಿಪ್ಪ ಪೆಸರ ಜಿನಮಂದಿರಮಂ’ ಮಾಡಿಸಿದನು; ಅಲ್ಲದೆ ಈತನು ಅಣ್ಣಿಗೆಱೆಯ ಗಂಗಪೆರ್ಮಾಡಿ ಬಸದಿಗೆ ೫೦ ಮತ್ತರು ಭೂದಾನ ಮಾಡಿದನು.
೧೨. ನವಿಲ್ಗುಂದ ಎಂಬ ಕನ್ನಡ ಸ್ಥಳನಾಮವನ್ನು ಸಂಸ್ಕೃತೀಕರಣಗೊಳಿಸಿ ‘ಮಯೂರ ಪುರ’ ಎಂದು ಕರೆಯಲಾಗಿದೆ. ಕತ್ತಲೆಕುಲದ ಸಾಮಂತ – ಮಾಂಡಲಿಕರನ್ನು ‘ಮಯೂರಪುರ ವರಾಧೀಶ್ವರ’ ರೆಂದು ಗುರುತಿಸಲಾಗಿದೆ. [ನಾಗರಾಜಯ್ಯ. ಹಂಪ; ಶಾಸನಗಳಲ್ಲಿ ಜ್ವಾಲಾಮಾಲಿನಿ ಮಹಿಮೆ – ‘ಸಮಂತಭದ್ರ’ (ಸಂ) ಜಯಚಂದ್ರ, ಎಂ.ಎ, ಜಿತೇಂದ್ರ ಕುಮಾರ್, ಎಸ್, : ೧೯೯೪ : ೨೩ – ೨೭]
೧೩. ಶ್ರವಣಬೆಳಗೊಳದ ಚಿಕ್ಕ ಬೆಟ್ಟದ ಮೇಲೊಂದು ಬಸದಿಯನ್ನು ಈ ಕತ್ತಲೆ ಕುಲದವರು ಕಟ್ಟಿಸಿದಂತೆ ತೋರುತ್ತದೆ [ನಾಗರಾಜಯ್ಯ, ಹಂಪ : ಸಂಶೋಧನ ವ್ಯಾಸಂಗ, (ಸಂ) ಸಂಗಮೇಶ ಸವದತ್ತಿ ಮಠ, ೧೯೯೫]
೧೪. ಕರ್ನಾಟಕದ ಚರಿತ್ರೆಯಲ್ಲಿ ಆಗಿ ಹೋದ ಸಣ್ಣಪುಟ್ಟ ಅರಸುಕುಲಗಳಲ್ಲಿ ‘ಕತ್ತಲೆ ಕುಲ’ ಕ್ಕೂ ವಿಶಿಷ್ಟವಾದ ಸ್ಥಾನವಿದೆ.
೧೫. ಕತ್ತಲೆ ಕುಲಕ್ಕೂ, ಮೋರಕಕುಲ (ಮೊರಕಕುಲ, ರಣಮೂರ್ಖ ಕುಲ) ಕ್ಕೂ ವಾಂಶಿಕ ಸಂಬಂಧವಿರುವಂತೆ ಕಾಣುತ್ತದೆ.
೧೬. ಕತ್ತಲೆ ಕುಲದವರು ರಾಷ್ಟ್ರಕೂಟಸಾಮ್ರಾಟರ ಅಧೀನದಲ್ಲಿ ಇದ್ದಾಗ ಗಂಗರ ಸಂಬಂಧ ಸ್ನೇಹವನ್ನು ಪಡೆದಿದ್ದರು; ಪ್ರಾಯ: ಸಗರ ಮಣಲೆಯರ ನೆಂಟಸ್ತಿಕೆಯೂ ಇದ್ದಿರ ಬೇಕು.
೧೭. ಕತ್ತಲೆ ಕುಲವನ್ನು ಕುರಿತು ಇನ್ನಷ್ಟು ವ್ಯಾಪಕ ಹಾಗೂ ತೌಲನಿಕ ಅಧ್ಯಯನಕ್ಕೆ ಈ ಸಂಪ್ರಂಬಂಧ ಹೆಬ್ಬಾಗಿಲು ತೆರೆದಿದೆ.
. ಚಂದ್ರಕೊಡೆ: ಮೊ(ೕ)ರಕಕುಲ : ರಣಮೂರ್ಖಕುಲ – ಒಂದು ಚಿಂತನೆ
೧. ಕ್ರಿ.ಶ. ೮೬೭-೬೮ ರಲ್ಲಿ ರಚಿತವಾದ ಒಂದು ಶಾಸನದ ಒಕ್ಕಣೆಯಲ್ಲಿ ಬರುವ ಕೆಲವು ಮಾತುಗಳು:
ಸ್ವಸ್ತಿ [ಪ್ರಚಣ್ಡ] ಮಣ್ಡ
[ಳಾ]ಗ್ರ ಖಣ್ಡಿತಾರಾತಿಮಣ್ಡಳ ಪ್ರತಾಪ ಸಂಪನ್ನ ಯಾದವವಂಶೋದ್ಭವ ರಣ (ಮೂರ್ಖ) ಧವಳ ಷಟ್ಗುಣಾಳಂಕಾರ ಆಹವಾದಿತ್ಯ ಶ್ರೀಮತ್ಕುಪ್ಪೆಯರಸರ್ಪ್ಪುರಿಗೆಱೆ ನಾಡನಾಳುತ್ತಿರೆ ಸರಟಪುರದ ಅಮ್ವದಿಮ್ಬರ್‌…
[ಸೌ.ಇ.ಇ. ೧೧-೧, ೧೨.೮೬೭-೬೮. ಸೊರಟೂರು (ಧಾಜಿ./ಗದಗ ತಾ.)ಪು. ೮]
೨. ಕ್ರಿ.ಶ. ೮೯೭ ರ ಅವಧಿಗೆ ಸೇರಿದ ಇನ್ನೊಂದು ಶಾಸನದ ಸಾಲುಗಳಿವು:
ಸ್ವಸ್ತಿ ಸಮಧಿಗತ
ಪಂಚಮಹಾಶಬ್ದ ಮಹಾಸಾಮನ್ತಂ ಯಾದವ ವಂಶೋದ್ಭವಂ
ಪ್ರಚಣ್ಡತಾರಾತಿಮಣ್ಡಳಂ ಪ್ರತಾಪ ಸಂಪನ್ನಂ ರಿಪುಬುಳ
ಜಳಧಿ ಸಮುತ್ಪನ್ನಂ ಶ್ರೀಕಾ
ನ್ತಾ ಕಾನ್ತಂ ರಣಮೂರ್ಖ್ಖಧವಳಂ ರಣಮೂರ್ಖ್ಖ ಕೇಸರಿ ಕದನಾದಿತ್ಯಂ
[ಅದೇ. ೨೨.೮೯೭. ಮೇವುಣ್ಡಿ (ಧಾಜಿ./ಮುಂಡರಗಿ ತಾ.) ಪು. ೧೩]
೩. ಕ್ರಿ.ಶ. ಹತ್ತನೆಯ ಶತಮಾನದ (ಸು. ೯೮೦) ರ ಮತ್ತೊಂದು ಶಾಸನದ ಪಂಕ್ತಿಗಳಿವು:
ಶ್ರೀ ಯುವತಿಗೆ ನಿಜವಿಜಯ
ಶ್ರೀ ಯುವತಿಯೆ ಸವತಿಯೆನಿಸೆ ರಣಮೂರ್ಖ್ಖನೃಪಾ
ಮ್ನಾಯದೊಳಾಯದ ಮೆಯ್ಗಲಿ
ಬಾಯಿಕನೆಂಬಂ ನೆಗೞ್ತೆಯಂ ಪ್ರಕಟಿಸಿದನ್,
[ಎ.ಕ. ೨ (ಪ) ೧೭೨ (೧೩೯) ಪು. ೧೧೬]
4. ಹನ್ನೊಂದನೆಯ ಶತಮಾನದ ಮಗದೊಂದು ಶಾಸನೋಕ್ತಿಗಳು:
ಸಮಧಿಗತ ಪಂ ಞ್ಚ ಮಹಾ ಶಬ್ದ ಮಾಹಾಸಾಮನ್ತಂ
ರಿಪು ಬಳಕ್ರಿತಾನ್ತಂ ರಣಮೂರ್ಖ್ಖ ವಂಶೋದ್ಭವಂ
ಸಿಂಗನ ಬಂಟಂ ಶ್ರೀಮದಾಯ್ತು ವರ್ಮರಸಂ
[ಸೌ.ಇ.ಇ. ೧೧-೧, ೬೨ ೧೯೮೪. (ಬೀಳಗಿತಾ) ಪು. ೫೨]
೫. ಹನ್ನೊಂದನೆಯ ಶತಮಾನದ್ದೇ ಆದ ಬೇರೊಂದು ಶಾಸನದಿಂದ:
ಹರಿಹರ ಹಿರಣ್ಯ ಗರ್ಭ್ಭ
ರ್ದ್ದೊಣಿಯೆನಿಪರ್ಮ್ಮೂವರರ್ತ್ತಿಯಱಗಂ ನಾಕಂ
ಹರಿಸುತನನ್ನಂ ದೇವಂ
ಮೊರಕಾಮ್ನಾಯಕ್ಕೆ ತಿಳಕರಾಯ್ಚನ ಪುತ್ರರ್ ||
[ಅದೇ, ೬೫. ೧೦೨೯. ಹೊಸೂರು (ಧಾಜಿ/ ಗದಗತಾ) ಪು. ೫೬. ಸಾಲು ೪೦-೪೨]
ಇನ್ನೂ ಇತರ ಕೆಲವು ಪ್ರಯೋಗಗಳು ಹೀಗಿವೆ:-
೬. ಮೊರಕ ಕುಳತಿಳಕನೆಱಕನ
ವರ ಪುತ್ರಂ ಪೊಲೆಗ ನೀ ಮಹೀಮಣ್ಡಳದೊಳ್
ಸ್ಥಿರಮಾಗಿರೆ ಸಾಸನಮಂ
ಬರೆಯಿಸಿದಂ ನೆಲನುಮರ್ಕ್ಕನುಂ ನಿಲ್ವಿನೆಗಂ ||
[ಅದೇ, ಪು. ೫೭. ಸಾಲು ೫೬-೫೭]
೭. ಇನ್ತವಾರ್ಯ್ಯ ಭುಜವಿಕ್ರಮನುಂ ಪರಬಳ ಪ್ರಳಯಭೈರವ
ನುವರಾತಿದಾವ ಪಾವಕನುಂ ಮೊರಕಕುಳ ಸರೋಜಿನೀ
ರಾಜಹಂಸನುಂ . . . ಎನಿಸಿ ತನ್ನ ಪೆಸರೆ ಪೆಸರಾಗಿ
ಪೊಸವೂರನೇಕೆ ಭೋಗದಿನಾಱ್ದ (ನಾಕಿ ಗಾವುಣ್ಡಂ) ಸುಖ
ಸಂಕಥಾವಿನೋದದಿನಿಳ್ದ (೦).
[ಅದೇ, ೧೫೨. ೧೧೦೩. ಹೊಸೂರು. ಪು. ೧೯೦. ಸಾಲು ೨೩ – ೨೫]
೮. ದ್ವಾರಾವತೀ ಪುರವರೇಶ್ವರಂ | ಯಾದವವಂಶೋದ್ಭವಂ | ಸುವರ್ಣ್ನಗರುಡ
ಧ್ವಜಂ | ರಣಮೂರ್ಖ್ಖ ಪಾರ್ತ್ಥಂ | ಶ್ರೀಮನ್ಮಾಧವಾರರಸರ್ |
[ಅದೇ, ೯೨.೧೦೫೯. ತಾಂಬ್ರಗುಂಡಿ (ಧಾಜಿ/ಮುಂಡರಗಿ ತಾ)ಪು. ೮೮]
೯. ಮೋರಿಯಾನ್ವಯರ್ಕ್ಕೇವಳಮೇ | ಮೋರಿಯಕುಲತಿಳಕರ್. . .
[ಅದೇ. ೧೩೨. ೧೦೮೭. ಕುರ್ತ್ತಕೋಟಿ (ಧಾಜಿ./ಗದಗತಾ.) ಪು. ೧೫೬]
೧೦. ಹರಚರಣನಖಕಿರಣ ಕುಸುಮ ಮಂಜರೀ ಪರಿರಂಜಿತೋ
ತ್ತಮಾಂಗನುಂ ಶಿವಕಥಾ ಪ್ರಸಂಗನುಂ ಮೋರಕಕುಳನಭಸ್ತಳೀಗಭಸ್ತಿ ಮಾಲಿಯುಂ
ದುರ್ದಮಪ್ರತಾಪ ಶಾಲಿಯುಮಪ್ಪ ಹೊಸವೂರ ಮಹಾ ಪ್ರಭು ಹೊಲ್ಲಗಾವುಣ್ಡಂ
ಮೋರಕೇಶ್ವರ ದೇವರಾಚಾರ್ಯ್ಯರಪ್ಪಜ್ಞಾನ ಶಕ್ತಿ ದೇವರ ಕಾಲು ಕರ್ಚ್ಚಿಕೈಧಾರೆಯೆಱೆದು
ತಮೋಧನರಾಹಾರದಾನಕ್ಕೆ ಬಿಟ್ಟು ಮತ್ತರೊನ್ದು [ಸೌ.ಇ.ಇ.೧೫, ೫೨. ೧೧೫೫. ಹೊಸನೂರು ಪು. ೬೯ ನೋಡಿ, ಅದೇ, ೫೧, ೧೧೫೫. ಹೊಸೂರು]
೧೧. ಶ್ರೀಮೋರಕೇಸ್ವರ ದೇವರಾಚಾರ್ಯ್ಯಜ್ಞಾನ ಶಕ್ತಿ ಪಂಡಿತದೇವ
[ಸೌ.ಇ.ಇ.೧೮, ೧೪೫.೧೧೪೧. ಕಣವಿ (ಧಾಜಿ./ಗದಗತಾ.) ಪು. ೧೮೮]
೧೨. ಮೋರಕಕುಳ ಹೊಲ್ಲ ಗಾವುಣ್ಡ ಹೊಸವೂರ ಮಹಾ ಪ್ರಭು ಕೊಟ್ಟದಾನಶಾಸನ
[ಸೌ.ಇ.ಇ. ೧೫, ೫೧.೧೧೫೫ ಹೊಸೂರು; ನೋಡಿ : ಅದೇ, ೫೨, ೧೧೫೫. ಹೊಸೂರು]
ಎಂಬಿತ್ಯಾದಿ ಪ್ರಯೋಗಗಳನ್ನು ಗಮನಿಸಿದಮೇಲೆ ಒಟ್ಟಾರೆ ಕಂಡು ಬರುವಂತೆ ರಣಮೂರ್ಖ – ರನಮೋರಕ ಎಂಬ ಪ್ರಯೋಗಕ್ಕೂ ಮೋರಕ ಕುಳಕ್ಕೂ ಸಂಬಂಧ ಇರುವುದು ಸ್ಪಷ್ಟವಾಗುತ್ತದೆ. ರಣಸಾಹಸಿಗಲ ಮೋರಕಕುಲವೇ ‘ರಣಮೋರಕ – ರಣಮೂರ್ಖ’ ಎಂದು ಶಬ್ದರೂಪ ಪರಿವರ್ತನೆ ಪಡೆದುಕೊಂಡಿದೆ. ಈ ಬಗೆಯ ತೀರ್ಮಾನಕ್ಕೆ ತಲುಪಲು ಮೇಲಿನ ಶಾಸನ ಪ್ರಯೋಗಗಳು ನೆರವಾಗಿವೆ. ಅಲ್ಲದೆ ಇವೇ ಶಾಸನಗಳಲ್ಲಿಯೂ ಇನ್ನಷ್ಟು ಉಪಷ್ಟಂಬಕ ಹೇಳಿಕೆಗಳಿವೆ. ಮೋರಕಕುಳ ನಾಯಕರನ್ನು ವರ್ಣಿಸುವಾಗ ಶಾಸನಗಳಲ್ಲಿ ಬಂದಿರುವ ಪೂರಕ ವಿಶೇಷಣೆಗಳು ಇಂತಿವೆ:
೧. ಸಂಗ್ರಾಮಜಯ ಕೆಂಚನೆಂನೋನ್ ಇಳಾಮಹಿತಂ ವೀರಂ
೨. ಭುಜ ಬಲದೊರೆಗೆವರಲ್ನೆ ೞೆಯರೇಂ ಪ್ರತಾಪಿಯೋ ಮುದ್ದಂ
೩. ಅಹವಶೌಣ್ಡಂ ತೊಣ್ಡಂ ತದನ್ವವಾಯನಜೇಯಂ
೪. ಅಹೇಯಂ ಕಾಳಿಧುರಂಧರಂ
– ಇವಿಷ್ಟೂ ಮಾತುಗಳು [ಸೌ.ಇ.ಇ.೧೧-೧, ೪೫.೯೮೦] ಪ್ರಾಚೀನ ಶಾಸನದಲ್ಲಿಯು ಬಂದಿವೆ. ರಣಮೂರ್ಖಧವಳ ಎಂದರೆ ಯುದ್ಧವೀರರಾದ ಮೋರಕ ಕುಲದವರಲ್ಲಿ ಶ್ರೇಷ್ಠನಾದನೆಂದೂ, ರಣಮೂರ್ಖ ಕೇಸರಿಯೆಂದರೆ ಯುದ್ಧ ವೀರರಾದ ಮೋರಕ ಕುಲದವರಲ್ಲಿ ಸಿಂಹನಂತೆ ಇರುವವನೆಂದೂ ಅರ್ಥ. ಇದರ ಸಮಾನಾರ್ಥಕ ಶಬ್ದವೇ ‘ಮೋರಕಕುಳ ತಿಳಕ’ ಎಂಬುದು.
ಮೋರಕಕುಲ ಯಾವುದೆಂಬುದು ಚಿಂತನೀಯವಾಗಿದೆ. ಇದರ ಮೂಲ ‘ಮಯೂರ ಕುಲ’ ವೆಂದು ಕಾಣುತ್ತದೆ. ‘ಮೋರ’ ಎಂಬುದು ಮಯೂರ ಎಂಬುದರ ಇನ್ನೊಂದು ರೂಪ: ಮೋರಮೆಂದುಂ ಸೋಗೆಯೆಂದುಂ ನವಿಲ್- ಎಂಬುದಾಗಿ ಕರ್ಣಾಟಕ ಶಬ್ದಸಾರವೆಂಬ ನಿಘಂಟಿನ ವಿವರಣೆ [೫೧-೯೬]. ಸಂಸ್ಕೃತ ಮಯೂರ ಶಬ್ದವು ಪ್ರಾಕೃತದಲ್ಲಿ ಮೋರ್ ಎಂದಾಗಿ, ಕನ್ನಡದಲ್ಲಿ ಮೋರ ಎಂದಾಗಿದೆ. ವಾಸ್ತವವಾಗಿ ಇವೆಲ್ಲದಕ್ಕೂ ವೊಲದಲ್ಲಿದ್ದ ಹೆಸರು ಕನ್ನಡದ ನವಿಲ್ಗುಂದ ಕುಲ. ಅಚ್ಚ ಕನ್ನಡದ ‘ನವಿಲ್ಗುಂದಕುಲ’ ಎಂಬುದನ್ನು ಸಂಸ್ಕೃತೀಕರಿಸಿದ್ದರ ಫಲ ‘ಮೋರಕ ಕುಲ’. ಇದು ಸ್ಥಳವಾಚಿ ಶಬ್ದ. ಧಾರವಾಡ ಜಿಲ್ಲೆಯ ನವಿಲ್ಗುಂದವೇ ಮೋರಕಕುಲದವರ ಮೊದಲ ನೆಲೆವೀಡೆಯ ಶಾಸನ ದಾಖಲಿಸಿದೆ [ಸೌ.ಇ.ಇ.೧೧-೧, ೪೫.೯೮೦] ಕ್ರಿ.ಶ. ೮೨೫ ರ ವೇಳೆಗಾಗಲೇನೆ ಕೆಂಚನೆಂಬ ವೀರನು ಬೆಳ್ವಲ ನಾಡಿನಲ್ಲಿ ನವಿಲ್ಗುಂದವನ್ನು ತನ್ನರಾಜಧಾನಿ ಮಾಡಿಕೊಂಡಿದ್ದನೆಂಬ ವಿವರ ಕುರಹಟ್ಟಿಯ ಶಾಸನದಲ್ಲಿದೆ [ಅದೇ, ಪು. ೩೦-೩೨].
ಕುರಹಟ್ಟಿಯ ಶಾಸನದಲ್ಲಿ ಕತ್ತಲೆ (ಕೞ್ತಲೆ-ಕರ್ತ್ತಲೆ) ಕುಲದ ವರಿಷ್ಠ ಮೇಲಾಳುಗಳ ಹೆಸರುಗಳಿವೆ: ರೇವನ್ತ, ಕೆಂಚ, ಸಿರಿಮುದ್ಧ, ಪಿರಿಯಕೋಟಿಗಾವುಣ್ಡ, ಪಿರಿಆಯ್ಚ, ತೊಣ್ಡ, ಕಾಳಿಧುರಂಧರ- ಇವರೆಲ್ಲ ಬೆಳ್ವಲ ನಾಡಿನ ನಾಯಕರು. ಇವರ ಆದಿಪುರುಷನಾದ ಕೆಂಚನೆಂಬೋನ್ (ಪೂರ್ವದ ಹಳೆಗನ್ನಡದ ಈ ಶಬ್ದರೂಪ ಇದರ ಪ್ರಾಚೀನತೆಯ ಪಳೆಯುಳಿಕೆಯ ಕುರುಹು), ಕಾದಾಡಿ ಬೆಳ್ವಲವನ್ನು ಪಡೆದನು, ಅಲ್ಲಿ ‘ಬಳಿಕ್ಕೆ ನವಿಲ್ಗುಂದಪುರ’ವನ್ನು ಕೞ್ತಲೆ ಕುಲದವರ ವಿಜಯ ಸ್ಕಂಧಾವಾರವಾಗಿಸಿದನು [ಅದೇ, ಸಾಲು : ೨-೪]. ಇದೇ ಮಯೂರ (ಮೋರಕ) ವಂಶದಲ್ಲಿ ಪಿರಿಯ ಆಯ್ಚನು ಕ್ಷತ್ರಿಯರಿಗೂ, ಸಕಳ ಸಮಯಿಗಳಿಗೂ, ಬುಧಜನರಿಗೂ ಆಶ್ರಯದಾತನಾದನು [ಅದೇ, ಸಾಲು ೧೦-೧೨]. ಈ ಪಿರಿಯ ಆಯ್ಚನ ಕಾಲ.ಸು. ೯೨೫.
ಪಿರಿಯ ಆಯ್ಚ ಎಂಬ ಪೆಸರಿನ ಈ ಒಬ್ಬ ವ್ಯಕ್ತಿಯು ಇರಬೇಕಾದರೆ, ಸಹಜವಾಗಿಯೇ ಇದೇ ಸಮಕಾಲಿಕವಾಗಿ; ಕಿಱಿಯ ಆಯ್ಚನೂ ಇರಬೇಕು; ಆ ಕಿಱಿಯ ಆಯ್ಚನೇ ಪೊಸವೂರ (ಹೊಸೂರ) ಆಯ್ಚಗಾವುಣ್ಡ [ಸೌ.ಇ.ಇ.೧೧-೧, ೪೭.೯೯೫. ಫು. ೩೩-೩೪]. ಕ್ರಿ.ಶ. ೯೯೫ ರಲ್ಲಿ ರಚಿತವಾದ ಈ ಹೊಸೂರ (ಧಾಜಿ / ಗದಗತಾ) ಶಾಸನವು ಕಿಱಿಯ ಆಯ್ಚಗಾಮುಣ್ಡನನ್ನು ಹೆಸರಿಸಿದೆ; ಅಲ್ಲದೆ ಇದೇ ಹೊಸೂರಿನ ಇನ್ನೊಂದು ಶಾಸನದಲ್ಲಿ [ಅದೇ, ೬೫. ೧೦೨೯. ಪಿ. ೫೫-೫೭] ಪೊಸವೂರ ಆಯ್ಚಗಾವುಣ್ಡನ [ಹೆಂ. ಕಂಚಿಕಬ್ಬೆ – ಸೂಣ್ಡಿಯ ಮದನಾಗಸೆಟ್ಟಿಯ ಮಗಳು] ಮಕ್ಕಳು, ಮೊಮ್ಮಕ್ಕಳು ಕುರಿತ ಮಾಹಿತಿಗಳಿವೆ.
ಕೞ್ತಲೆ ಕುಲವೂ, ಮೋರಕ ಕುಳವೂ ಒಂದೇ (ಸ್ಥಳ) ಮೂಲಕ್ಕೆ ಸೇರಿದ ಕುಲಗಳು. ಈ ಕುಲತಿಳಕರು ಧಾರವಾಡ ಜಿಲ್ಲೆಗೆ, ನೆರೆಹೊರೆಗೆ, ಅದರಲ್ಲಿಯೂ ಗದಗ – ನವಿಲ್ಗುಂದ ತಾಲ್ಲೂಕಿನ ಪರಿಸರಕ್ಕೆ ಸೀಮಿತರು. ಪೊಸವೂರ (ಹೊಸೂರ), ಸರಟವುರ (ಸೊರಟೂರ), ನವಿಲ್ಗುಂದ, ಕಣವಿ, ಮೇೞೆವೀಡು (ಮೇವುಂಡಿ), ಹೆಗ್ಗೂರು (ಬಿಜಾಪುರಜಿ / ಬೀಳಗಿತಾ) – ಇವು ಇವರ ಮುಖ್ಯ ಸ್ಥಳಗಳು; ಅದರಲ್ಲಿಯೂ ಹೊಸೂರ – ನವಿಲ್ಗುಂದ ಕೇಂದ್ರವಾಗಿದ್ದುವು.
ಶೈವಬ್ರಾಹ್ಮಣರು ಹಾಗೂ ಜೈನರು ಈ ವಂಶದಲ್ಲಿ ಇದ್ದಾರೆ. ವೈದಿಕ ಬ್ರಾಹ್ಮಣರು ಜೈನರಾಗಿದ್ದು (ಮೇವುಂಡಿ ಮತ್ತು ಹೊಸೂರ ೬೫ ನೆಯ ಶಾಸನ) ಮತ್ತೆ ಶೈವರಾಗಿ ಮತಾಂತರಿಸಿದರೆಂದು ಶಾಸನ ಆಧಾರಗಳು ಸೂಚಿಸುತ್ತವೆ. [ಹೊಸೂರ ೫೨ ನೆಯ ಶಾಸನ, ಪೂರ್ವೋಕ್ತ]. ಕೞ್ತಲೆ ಕುಲದಲ್ಲಿ ಸು. ಕ್ರಿ.ಶ. ೯೦೦ ರಲ್ಲಿದ್ದ ಪಿರಿಯ ಕೋಟಿಗಾವುಣ್ಡನ ಶಿವಾಲಯವನ್ನೂ ಜೈನಶಾಲಾವನ್ನೂ ಮಾಡಿಸಿದನು [ಸೌ.ಇ.ಇ.೧೧-೧, ೪೫]. ಪೊಸವೂರ ಆಯ್ದಗಾವುಣ್ಡನು ಶೈವನಾಗಿದ್ದನು [ಅದೇ, ೪೭. ೯೯೫]. ಪೊಸವೂರ ಆಯ್ಜಿಗಾವುಣ್ಡನು ಕ್ರಿ.ಶ. ೧೦೨೮ ರ ವೇಳೆಗಾಗಲೇನೆ ಬಸದಿಯನ್ನು ಮಾಡಿಸಿದ್ದನು. ನಿಷ್ಠಾವಂತ ಜೈನನಾಗಿದ್ದನು, ಯಾಪನೀಯ ಸಂಘದ ಶಿಷ್ಯನಾಗಿದ್ದನು [ಹೊಸೂರು. ೬೫. ೧೦೨೮].
ಆದರೆ ಅದೇ ಪೊಸವೂರ ಮಹಾಪ್ರಭು ಮೋರಕಕುಳ ಹೊಲ್ಲಗಾವುಣ್ಡನು ಕ್ರಿ.ಶ. ೧೧೫೫ ರಲ್ಲಿ ಶೈವಪರವಾಗಿದ್ದು ಮೋರಕೇಶ್ವರ ದೇವಾಲಯಕ್ಕೆ ದತ್ತಿಯಿತ್ತನು [ಹೊಸೂರ. ೫೨.] ಗಾಮುಣ್ಡ ಸಾಮಿ ಕೞ್ತೆಯಮ್ಮನು ಸರಟಪುರ ದೇವಾಲಯಕ್ಕೂ ಮಠಕ್ಕೂ ವಿದ್ಯಾದಾನಕ್ಕಾಗಿ ಭೂಮಿ ಹೊನ್ನು ಕೊಟ್ಟನು [ಸೌ.ಇ.ಇ.೧೧-೧, ೩೯.೯೫೧. ಪು. ೨೪.; ಇ.ಆ.೧೨, ಪು. ೨೫೭]; ಈ ಗಾಮಣ್ಣಸಾಮಿ ಕೞ್ತೆಯಮ್ಮನು ಕೞ್ತಲೆ (ಕತ್ತಲೆ) ಕುಲದವನಿರಬೇಕು. ಆಯಾ ಸಮಕಾಲಿಕ ಶಾಸನಗಳ ಮಾಹಿತಿಗಳನ್ನು ತೌಲನಿಕವಾಗಿ ನೋದುವುದರಿಂದ ಈ ರಣಮೂರ್ಖಕುಲ -ಕೞ್ತಲೆಕುಲ-ಮೋರಕ ಕುಳ ಇವುಗಳ ಜ್ಞಾತಿ ಸಂಬಂಧದ ಸುಳಿವು ಸಿಗುತ್ತದೆ. ರಣಸಾಹಸಿಗಳ ಈ ರಣಮೂರ್ಖಾಮ್ನಾಯ ದಲ್ಲಿ ಹುಟ್ಟಿದ ಸಾವಿಯನ್ನೆಯು ಕುದುರೆ ಹತ್ತಿ, ಆಯುಧ ಹಿಡಿದು ಹಗೆಯೊಂದಿಗೆ ಹೋರಾಡಿದ್ದು ಬಸದಿಯೊಂದನ್ನು ಆಕೆಯ ಪರೋಕ್ಷವಿನಯಾರ್ಥವಾಗಿ ಕಟ್ಟಿಸಿರಬೇಕು. [ನಾಗರಾಜಯ್ಯ, ಹಂಪ.: ಕವಿವರ ಕಾಮಧೇನು : ಅತ್ತಿಮಬ್ಬೆ, ೧೯೯೬]
ಚಂದ್ರಕೊಡೆ: ವಸುಧೈಕ ಬಾಂಧವ ರೇಚಣದಂಡನಾಥ
ಹತ್ತನೆಯ ಶತಮಾನದಲ್ಲಿ, ಕರ್ನಾಟಕದ ಸಾಂಸ್ಕೃತಿಕ ರಂಗದಲ್ಲಿ, ಉಜ್ವಲವಾಗಿ ಬೆಳಗಿದ ಬಹುಮುಖ ಪ್ರತಿಭೆಯ ದಾನಚಿಂತಾಮಣಿ ಅತ್ತಿಮಬ್ಬೆಯನ್ನು ಕುರಿತು, ಒಂದು ಸಾವಿರ ವರ್ಷದ ಚರಿತ್ರೆ ಯುದ್ಧಕ್ಕೂ, ಮಾಹಿತಿಗಳು ಉಪಲಬ್ಧವಾಗಿವೆ. ಕರ್ನಾಟಕವನ್ನು ಆಳಿದ ಕಲ್ಯಾಣಿ ಚಾಳುಕ್ಯ ಸಾಮ್ರಾಜ್ಯಕ್ಕಾಗಿ ಒಂದು ಇಡೀ ಕುಟುಂಬ ಬಲಿದಾನವಾಯಿತು; ಅದೇ ಅತ್ತಿಮಬ್ಬೆಯ ಮನೆತನ. ಆಕೆಯ ತಂದೆ ಮಲ್ಲಪ್ಪಯ್ಯ, ಚಿಕ್ಕಪ್ಪ ಪುನ್ನಮಯ್ಯ, ಸೋದರರಾದ ಗುಂಡಮಯ್ಯ ಎಳಮಯ್ಯ ಪೊನ್ನಮಯ್ಯ ಆಹವಮಲ್ಲ ವಲ್ಲ ಎಂಬ ಐವರು, ಮಾವನಾದ ದಲ್ಲಪ್ಪಯ್ಯ, ಗಂಡನಾದ ನಾಗದೇವ, ಮಗನಾದ ಅಣ್ನಿಗದೇವ – ಇವರೆಲ್ಲರೂ ಚಾಳುಕ್ಯ ಸೈನ್ಯದ ಚಮೂಪತಿಗಳಾಗಿ ಹೋರಾಡಿದರು.
ಅತ್ತಿಮಬ್ಬೆಯ ಚಿಕ್ಕಪ್ಪ ಪುನ್ನಮಯ್ಯನು ಕಾವೇರಿ ನದಿಯ ತೀರದಲ್ಲಿ ಶತ್ರುಗಳಿಂದ ಹತನಾದನು. ಮಣ್ಮಳಿಗೊಂಡನು. ಅತ್ತಿಮಬ್ಬೆಯ ಗಂಡನಾದ ನಾಗದೇವನೂ ಹಗೆಗಳ ಕೊಲೆಗೆ ಈಡಾಗಿ ರಣರಂಗದಲ್ಲೇ ಮುಮ್ಮಳಿಗೊಂಡನು. ಇಷ್ಟಾಗಿಯೂ ಅವರ ಸಂಸಾರ ರಾಷ್ಟ್ರ ಪ್ರೇಮವನ್ನು ಜೀವಂತವಾಗಿ ಇರಿಸಿತ್ತು. ದೇಶಕ್ಕಾಗಿ ಹೋರಾಡುವ ರಾಷ್ಟ್ರಕಾಯಕ ಆ ಕುಟುಂಬದ ನೋಂಪಿಯಾಗಿತ್ತು. ಸ್ವಯಂ ಅತ್ತಿಮಬ್ಬೆಯೇ ರಣದಲ್ಲಿ ಎದುರಾದ ಉದ್ವೃತ್ತ ಶತ್ರುವನ್ನು ಸೈನ್ಯದೊಂದಿಗೆ ತಡೆದು ತನ್ನ ತಾಯ್ನಾಡಿನ ಗೌರವವನ್ನು ಕಾಪಾಡಿದಳು. ಹೀಗೆ ಯುದ್ಧಭೂಮಿಯಲ್ಲಿ ಶತ್ರು ಸೈನ್ಯವನ್ನು ಎದುರಿಸಿ ಗೆದ್ದ ಪ್ರಥಮ ಮಹಿಳೆ ಅತ್ತಿಮಬ್ಬೆ ಎಂಬುದು ಕನ್ನಡಿಗರು ಹೆಮ್ಮೆ ಪಡುವಂಥ ವಿಚಾರ. ಅದರೊಂದಿಗೇನೆ ಅತ್ತಿಮಬ್ಬೆಯು ಕನ್ನಡ ಭಾಷೆ ಸಾಹಿತ್ಯವನ್ನೂ ಪೋಷಿಸಿ, ಮಾತೃಭಿಕ್ಷೆಯನ್ನು ರಕ್ಷಿಸಿದ ರಕ್ಷಾಮಣಿಯೂ ಆಗಿದ್ದಾಳೆ.
ಅತ್ತಿಮಬ್ಬೆಯ ತರುವಾಯ ಅವರ ವಂಶದವರು ಯಾರು ಬಂದರು, ಏನಾದರು ಎಂಬ ಪ್ರಶ್ನೆಗಳಿಗೆ ಅವಕಾಶವಿದೆ:ಆ ದಿಕ್ಕಿನಲ್ಲಿ ಉತ್ತರಿಸುವ ಪ್ರಯತ್ನದ ಫಲ ಈ ಸಂಪ್ರಬಂಧ.
ಅತ್ತಿಮಬ್ಬೆಯ ತೌರುಮನೆ ಮತ್ತು ಮಾವನ ಮನೆಯವರ ವಿವರಗಳು ವಿಪುಲವಾಗಿ ದೊರೆತಿವೆ. ಆಕೆಯದು ಕೌಂಡಿನ್ಯ ಗೋತ್ರದ ವಾಜಿವಂಶ. ಈ ವಾಜಿ ವಂಶದಲ್ಲಿ ಹಲವು ಮಹಾಪುರುಷರು ಆಗಿಹೋಗಿದ್ದಾರೆ. ವಾಜಿಕುಲದ ಜೈನ ಶಾಖೆಯವರಲ್ಲಿ ದಲ್ಲಪ್ಪಯ್ಯ, ಅವನ ಮಗ ನಾಗದೇವ (ಅತ್ತಿಮಬ್ಬೆಯ ಗಂಡ), ಅವನ ಮಗನಾದ ಅಣ್ನಿಗದೇವ (ಅತ್ತಿಮಬ್ಬೆಯ ಮಗ)- ಮೊದಲಾದವರು ಪ್ರಸಿದ್ಧರಿದ್ದಾರೆ. ಅತ್ತಿಮಬ್ಬೆ ನಾಗದೇವ ದಂಪತಿಗಳ ಹಿರಿಯ ಮಗ ಅಣ್ನಿಗದೇವ. ಈತನ ವೈವಾಹಿಕ ವಿವರಗಳು ತಿಳಿಯವು. ಅಣ್ನಿಗದೇವನ ಜೀವಿತ ವಿವರಗಳು ಇರುವ ರನ್ನನ ಅಜಿತಪುರಾಣ ಮತ್ತು ಲಕ್ಕುಂಡಿಯ ಶಾಸನಗಳನ್ನು ಸೂಕ್ಷ್ಮವಾಗಿ ಪರಿಶೀಲಿಸಿದರೆ, ಅಣ್ನಿಗದೇವನು ಅಪುತ್ರಕ ಅಗಿದ್ದಂತೆ ತೋರುತ್ತದೆ.
ನಾಗದೇವನ ಕಿರಿಯ ಮಕ್ಕಳ ವಿಚಾರವಾಗಿ ಕಾವ್ಯ ಮತ್ತು ಶಾಸನಗಳು ವಹಿಸಿರುವ ಮೌನವನ್ನು ಸ್ಪೋಟಿಸಲು ಸಾಧ್ಯವಾಗಿಲ್ಲ. ಹಾಗೆಯೇ ನಾಗದೇವನ ತಮ್ಮಂದಿರ ವಿಚಾರಗಳೂ ದಾಖಲಾದಂತಿಲ್ಲ. ಲಕ್ಕುಂಡಿಯ ಶಾಸನದಲ್ಲಿ ನಾಗದೇವನನ್ನು ದಲ್ಲಪನ ಹಿರಿಯ ಮಗನೆಂದು ಸ್ಪಷ್ಟವಾಗಿ ಹೇಳಿದೆ. ಅಂದಮೇಲೆ ಕಿರಿಯ ಮಕ್ಕಳು ಇರಲೇಬೇಕು. ದಲ್ಲಪ, ನಾಗದೇವ, ಅಣ್ನಿಗದೇವ ಲಕ್ಕುಂಡಿಯ ಮೂಲ ನಿವಾಸಿಗಳು. ಅಣ್ನಿಗದೇವನಂತೂ ಲಕ್ಕುಂಡಿಯಲ್ಲೇ ನೆಲಸಿದ್ದು, ಲಕ್ಕುಂಡಿಯನ್ನು ಒಳಗೊಂಡ ಮಾಸವಾಡಿ – ೧೪೦ ಕಂಪಣ ಪ್ರದೇಶಕ್ಕೆ ಒಡೆಯನಾಗಿ ಬೀಳವೃತ್ತಿಯಿಂದ ಆಳುತ್ತಿದ್ದನು [ಸೌ.ಇ.ಇ. ೧೧-೧೧ ೫೨. ೧೦೦೭ : ಬಾ.ಕ.ಇ. ೨೮, ೧೯೨೬ – ೨೭].
ಅತ್ತಿಮಬ್ಬೆ ರನ್ನಕವಿಗೆ ಆಶ್ರಯನೀಡಿ ಅಜಿತ ಪುರಾಣ ಕಾವ್ಯವನ್ನು ಬರೆಸಿದ್ದೂ, ೧೫೦೧ ನೆಯ ಮತ್ತು ಕಟ್ಟಕಡೆಯ ಬಸದಿಯನ್ನು ಕಟ್ಟಿಸಿದ್ದೂ ಲಕ್ಕುಂಡಿಯಲ್ಲಿಯೇ. ಅತ್ತಿಮಬ್ಬೆಯು ಸಮಾಧಿ ವಿಧಿಯಿಂದ ಲಕ್ಕುಂಡಿಯಲ್ಲಿಯೇ ಮುಡಿಪಿರಬಹುದು. ಮತ್ತು ಕ್ರಿ.ಶ. ೧೦೧೮ – ೨೦ ರ ಸುಮಾರಿನಲ್ಲಿ ಅತ್ತಿಮಬ್ಬೆ ಮುಡಿಪಿದ ಒಂದೆರಡು ವರ್ಷಗಳಲ್ಲಿ, ಪ್ರಾಯ : ೧೦೨೨ ರ ವೇಳೆಗೆ ಅಣ್ನಿಗದೇವನೂ ಮುಡಿಪಿದಂತೆ ತೋರುತ್ತದೆ. ಏಕೆಂದರೆ ಚಾಳುಕ್ಯರ ಜಗದೇಕಮಲ್ಲ ಇಮ್ಮಡಿ ಜಯಸಿಂಹನ ಮಹಾಸಾಮಂತನಾದ ದಸರಸನು ಕ್ರಿ.ಶ. ೧೦೨೨ ರಿಂದ ಮಾಸವಾಡಿ ಯನ್ನು ಆಳುತ್ತಿದ್ದುದಕ್ಕೆ ಶಾಸನಗಳ ಆಧಾರವಿದೆ. [ಸೌ.ಇ.ಇ. ೧೧-೧. ೫೮.೧೦೨೨. ನಾಗರಹಳ್ಳಿ (ಧಾಜಿ./ಮುಂಡರಗಿತಾ.)].
ಅಣ್ನಿಗದೇವನ ತರುವಾಯ ಆತನ ಚಿಕ್ಕಪ್ಪ ಮತ್ತು ಆತನ ತಮ್ಮಂದಿರ ಪರಂಪರೆ ಮುಂದುವರಿಯಿತು. ಆ ಪರಂಪರೆಯಲ್ಲಿ ಬಂದವರು ಹುಳ್ಳಮಯ್ಯ ಮತ್ತು ರೇಚಣ ದಂಡಾಧೀಶರು ಚಾಳುಕ್ಯರ ಆಸರೆಯಲ್ಲಿಯೇ ಬೆಳೆದುಬಂದು ಈ ಕುಟುಂಬಗಳು ಲಕ್ಕುಂಡಿಯನ್ನು ಬಿಟ್ಟು, ಚಾಳುಕ್ಯರನ್ನು ತೊರೆದು, ದೂರದ ಊರುಗಳಿಗೆ ಬೇರೆ ಕಡೆಗೆ ಹೋಗಬೇಕಾದ ಅನಿವಾರ್ಯ ಬರಲು ಚರಿತ್ರೆಯಲ್ಲಿ ಸಂಭವಿಸಿದ ಘಟನಾವಳಿಯೇ ಕಾರಣ. ಆರನೆಯ ವಿಕ್ರಮಾದಿತ್ಯ ಚಕ್ರವರ್ತಿಯ ತರುವಾಯ ಬಂದ ಚಾಳುಕ್ಯ ಮಹಾರಾಜರು ಜೈನಪರವಾದ ಧೋರಣೆಯಿಂದ ಸರಿದು ಶೈವಪರವಾದ ನಿಲುಮೆಗೆ ಒಲವು ತೊರಿದರು. ಇದರ ಸೂಕ್ಷ್ಮ ಪರಿಣಾಮಗಳನ್ನು ಗ್ರಹಿಸಿದ ಯಕ್ಷರಾಜನು ಲಕ್ಕುಂಡಿಗೆ ವಿದಾಯ ಹೇಳಿದ ಮೊದಲಿಗನು [ಎ.ಕ. ೨, ೭೧ (೬೪). ೧೧೬೩. ಪು. ೩೦: ಅದೇ, ೪೭೬ (೩೪೫)] ವಾಜಿ ವಂಶದ ಯಕ್ಷರಾಜನು ಪ್ರಾಯಃ ದಲ್ಲಪನ ಕಿರಿಯ ಮಗನ, ಅಂದರೆ ನಾಗದೇವನ ತಮ್ಮನ ಸಂತಾನಕ್ಕೆ ಸೇರಿದವನು. ಯಕ್ಷರಾಜನು ವಿಕ್ರಮಾದಿತ್ಯನ ಆಳ್ವಿಕೆಯ ಅಂತ್ಯದ ಅವಧಿಯಲ್ಲಿ ಲಕ್ಕುಂಡಿಯನ್ನು ಬಿಟ್ಟು ಹೊಯ್ಸಳರನ್ನೂ ದ್ವಾರಸಮುದ್ರವನ್ನೂ ಸೇರಿದನು. ಅವನ ಮಗನೆ ಹುಳ್ಳಭಂಡಾರಿ [ಎ.ಕ. ೭ (೧೯೭೯) ೬೩ (೪ ನಾಮಂ ೩೦) ೧೧೬೫. ಲಾಲನಕೆರೆ (ಮಂಡ್ಯ ೩-ಜಿ/ ನಾಮಂ. ತಾ) ಪು. ೪೩. ಸಾಲು : ೩೦-೩೧]
ಯಕ್ಷರಾಜನೂ ಅವನ ಕುಟುಂಬವೂ ಲಕ್ಕುಂಡಿಯನ್ನು ತೊರೆದ ಮೇಲೂ, ಆತನ ದಾಯಾದಿ ಕುಟುಂಬದವರಾದ ಅಣ್ನಿಗದೇವನ ತಮ್ಮನ ಮನೆಯವರು ಲಕ್ಕುಂಡಿಯನ್ನು ಬಿಡಲಿಲ್ಲ. ಆ ಮನೆಯ ಮಗನಾಗಿ ಚಿಗುರಿದವನು ರೇಚಣ ದಂದಾಧಿಪತಿ. ಅಣ್ನಿಗದೇವನು ಆದಮೇಲೂ ವಾಜಿವಂಶದ ಬೇರುಗಳು ಲಕ್ಕುಂಡಿಯಲ್ಲಿದ್ದುವು. ತನ್ನ ಕುಲದವರ ಜಿನಧರ್ಮನಿಷ್ಠೆಯನ್ನು ಯಶಸ್ವಿಯಾಗಿ ಮುಂದುವರಿಸಿದವನು ‘ವಸುಧೈವ ಬಾಂಧವನಾದ ರೇಚಣನು. ಈತನು ಲಕ್ಕುಂಡಿಯಲ್ಲಿ ‘ವಸುಧೈಕ ಬಾನ್ಧವ ಜಿನಾಲಯ’ವನ್ನು ಸುಮಾರು ಕ್ರಿ.ಶ. ೧೧೭೫ ರಲ್ಲಿ ಕಟ್ಟಿಸಿದನು. ಆ ವಸುಧೈಕ ಬಾನ್ದವ ಜಿನಾಲಯದಲ್ಲಿ ತ್ರಿಭುವನ ತಿಲಕ ಶಾನ್ತಿನಾಥ ತೀರ್ಥಂಕರ ಸ್ವಾಮಿಯ ಬಿಂಬವು ಮೂಲನಾಯಕ ಪ್ರತಿಮೆಯಾಗಿತ್ತೆಂದು ಶಾಸನದಿಂದ ತಿಳಿದುಬರುತ್ತದೆ. ರೇಚಣನ ವಿಚಾರವಾಗಿ ಕೆಲವು ಮಾಹಿತಿಗಳು ಶಾಸನೋಕ್ತವಾಗಿವೆ. [ಎ.ಕ. ೭-೧, ೧೯೭, ೧೧೮೦, ಚಿಕ್ಕಮಾಗಡಿ (ಶಿವಮೊಗ್ಗ ಜಿಲ್ಲೆ/ಶಿಕಾರಿ ಪುರ ತಾ) ಪು. ೨೮೫-೯೧]
ಶ್ರೀವಚ್ಛಂ ಸಿರಿಯಿಂ ಸಮೃದ್ಧನೆಸೆವಾ ನಾಗಾಂಬಿಕಾ ಸೂನು ಬೋ
ಗಾವಾಸಂ ವಸುಧೈಕ ಬಾನ್ಧವನುದಾರಂ ಸ್ತುತ್ಯಗೌರೀ ಸುಖ
ಶ್ರೀ ವಿಷ್ಟಂ ವೃಷಭಧ್ವಜ ಪ್ರಿಯತಮಂ ನಾರಾತಣಾತ್ಮೋದ್ಭವಂ
ಭಾವಂ ಬೆತ್ತಿರೆ ಚೆಲ್ವನೆಂದೆನಿಸಿದಂ ಶ್ರೀರೇಚಿದಣ್ಡಾಧಿಪಂ ||          [ಸಾಲು ೩೬-೩೮]
ನಡೆದನೆಲಂ ರಣೋರ್ವ್ವರೆಯೊಳಂತನಿತುಂ ತನಗಜ್ಜಪಜ್ಜರಿಂ
ಪಡೆದ ನೆಲಂ ದಲೆಂಬನಸಿಗನ್ಯ ನೃಪಾಳರನಿಕ್ಕುದುಂತೆ ಕಿ
ೞ್ತಡೆ ಕಡುದೋಸವೆಂಬನ ಸಹಂ ಮಿಗೆ ದೇಗುಡ ಪತ್ತೆ ತಾನೆಬೆಂ
ಗುಡುವ ವೊಲೆಂಬನೇನದಟನೋ ಕಲಿ ರೇಚಣ ದಣ್ಡನಾಯಕಂ || [ಸಾಲು ೩೨-೩೩]
ರೇಚಣನು ನಾಗಾಂಬಿಕೆಯ ಮಗ, ತಂದೆಯ ಹೆಸರು ನಾರಾಯನ, ಮದದಿಯ ಹೆಸರುಗೌರಿ. ಹಗೆಗಳನ್ನು ಲೆಕ್ಕಿಸದೆ ಹೋರಾಡುವ ಯುದ್ಧೋತ್ಸಾಹ ಮತ್ತು ಯುದ್ಧ ಕಲೆಯನ್ನು ತನ್ನ ಅಜ್ಜ ಪಜ್ಜರ ಪರಂಪರೆಯಿಂದ ಪಡೆದಿದ್ದನು. ಅದರಿಂದ ರೇಚಣನು ತನ್ನತಾತ ಮುತ್ತಾತರ ಮನೆಯನ್ನು ಬಿಟ್ಟು ಹೋಗದೆ ವಾಜಿ ವಂಶದ ವಾಂಛೆಯಿಂದ ಲಕ್ಕುಂಡಿಯಲ್ಲಿ ನೆಲಸಿದ್ದನು. ಆದರೆ ಮಾರ್ಪಾಟಾಗುತ್ತಿರುವ ರಾಜಕೀಯ ಪರಿಸ್ಥಿತಿಯನ್ನು ಅರ್ಥಮಾಡಿಕೊಂಡನು. ರೇಚಣನು ವಾಜಿ ವಂಶೋದ್ದ್ಭವನೆಂಬುದು ಶಾಸನ ಬದ್ಧವಾಗಿದೆ: [ಎ.ಕ. ೫, ಅರಸೀಕೆರೆ ೬೯.೧೧೭೪]
ಕುಲಮಂ ಪೇೞ್ವೊಡೆ ವಾಜಿ ವಂಶ ತಿಲಕಂ ಸನ್ಮಂತ್ರ ಮಂತ್ರಿತ್ವದೊಳ್
ಪಲರುಂ ಜೀಯೆನೆ ದೇವಮಂತ್ರಿಯೊಲವಂ ಸಲ್ಲೀಲೆಯಿಂ ತೋೞುವಂ
ಚಲದಿಂದಾಂತರನಿಕ್ಕಿಮೆಟ್ಟಿ ಪಡೆವಂ ಸತ್ಕೀರ್ತಿಯಂ ಧಾತ್ರಿಯೊಳ್
ನಲವಿಂ ರೇಚಣ ಮಂತ್ರಿಯಾರ್ಗ್ಗಮಧಿಕಂ ಸಾಹಿತ್ಯ ವಿಧ್ಯಾಧರಂ ||
ತನ್ನ ವಾಜಿವಂಶದ ಅಜ್ಜ ಮುತ್ತಜ್ಜರು ನೆತ್ತರು ಹರಿಸಿ ತಳಪಾಯವಾಗಿ ನಿಂತು ಕಟ್ಟಿದ ಚಾಳುಕ್ಯ ಸಾಮ್ರಾಜ್ಯವು ಸ್ವಧರ್ಮವಾದ ಜಿನಧರ್ಮಕ್ಕೆ ಮೊದಲಿನ ಅಕ್ಕರೆ, ಆದ್ಯತೆ, ಪ್ರಭು ಶಕ್ತಿಯನ್ನು ಧಾರೆಯೆರೆಯುತ್ತಿಲ್ಲವೆಂಬುದನ್ನು ರೇಚಣನು ಸೂಕ್ಷ್ಮವಾಗಿ ಗ್ರಹಿಸಿದನು.
ರೇಚಣನು ಯಕ್ಷರಾಜನಂತೆ ತೌರೂರಿನ ಸೀಮೆಯನ್ನು ತೊರೆಯಲಿಲ್ಲ. ಅದರ ಬದಲಿಗೆ ತನ್ನ ಹಿರಿಯರು ದಲ್ಲಪಾದಿಗಳು ಉಪಯೋಗಿಸಿದ ರಾಜಕೀಯ ಕೌಶಲವನ್ನು ಬತ್ತಳಿಕೆಯಿಂದ ಹೊರತೆಗೆದನು. ದಲ್ಲಪನು ತೈಲಪನಿಗೆ ಹುರುದುಂಬಿಸಿ ರಾಷ್ಟ್ರಕೂಟರಿಗೆ ಪ್ರತಿಸ್ಪರ್ಧಿಯಾಗಿ ನಿಲ್ಲಿಸಿ ಗೆಲ್ಲಿಸಿದನು. ಹೊಯ್ಸಳ ಸಾಮ್ರಾಜ್ಯದ ಉದಯಕ್ಕೆ ಕಾರಣನಾದನು. ಅದೇ ತೆರನಾಗಿ ಈಗ ದಲ್ಲಪನ ಅನಂತರ ಆರನೆಯ ತಲೆಮಾರಿಗೆ ಸೇರಿದ ರೇಚಣನು ರಾಜಕೀಯದ ದಾಳಗಳನ್ನು ಉರುಳಿಸಿದನು. ಮಹಾತ್ವಾಕಾಂಖ್ಶೆಯಾಗಿದ್ದು ಚಾಳುಕ್ಯ ಸಿಂಹಾಸನದ ಮೇಲೆ ಹದ್ದುಗಣ್ಣು ಬೀರುತ್ತಿದ್ದ ಬಿಜ್ಜಣನನ್ನು ಹುರಿದುಂಬಿಸಿದನು. ರೇಚಣ್ಣನ ಸಾಮರ್ಥ್ಯ ತನ್ನ ಬೆಂಬಲಕ್ಕೆ ದಕ್ಕಿದೊಡನೆ ಬಿಜ್ಜಳನು ಕಾರ್ಯೋನ್ಮುಖನಾಗಿ ರಾಜ ಗದ್ದುಗೆ ಹತ್ತಿ ಕುಳಿತನು: [ಎ.ಕ. ೭-೧, ಶಿಕಾರಿಪುರ ೧೮೭, ೧೧೮೦, ಚಿಕ್ಕಮಾಗಡಿ]
ಕ್ರಮದಿಂದಾ ಬಿಜ್ಜಲೋರ್ವ್ವೀ ಪತಿಗೆ ಪಡೆದು ಸಪ್ತಾಂಗ ಸಂಪತ್ತಿಯಂ ಮ
ತ್ತಮದಂ ತಚ್ಛಕ್ರಿಯಿಂದತ್ತಲುಮೊದವಿದ ರಾಜಾವಳೀ ಲೀಲೆಗಂ ತಂ
ದುಮಿದೇ ಸಪ್ತಾಂಗಮಂ ಕಾಣಿಸಿದನೆನೆ ಜಗಂ ಮಂತ್ರದಿಂ ತಂತ್ರದಿಂ ವಿ
ಕ್ರಮದಿಂ ಶ್ರೀಯಿಂ ಸದಾಚಾರದಿನೊಸೆದಂ ರೇಚೆದಣ್ಣಾಧಿನಾಥಂ ||
            ಕಳಚುರ್ಯ್ಯ ಕ್ಷಿತಿಪಾಳ ರಾಜ್ಯಲತೆ ಪರ್ವ್ವಲ್ತನ್ನ ದೋ: ಶಾಖೆಯಂ
ವಿಳಸನ್ಮಂದರ ಸಾನುಗಂ ವಿಬುಧ ಸೇವ್ಯಂ ವಿಸ್ತ್ರಿತ ಚ್ಛಾಯನ
ಸ್ಖಳಿತೌದಾರ್ಯ್ಯ ವಿಳಾಸಭಾಸಿ ಸುಮನ ಸ್ಸಂಪೂರ್ಣ್ನನುದ್ಯದ್ಯಶ:
ಫಳದಿಂ ರೇಚಣ ದಣ್ಡನಾಥನೆಸೆದಂ ಲೋಕೈಕ ಕಳ್ಪದ್ರುಮಂ ||
ರೇಚಣನು (ರೇಚರಸ, ರೇಚವಿಭು, ರೇಚಿದಂಡನಾಥ) ಕಳಚುರ್ಯ್ಯರ ಆಹವಮಲ್ಲನ (೧೧೮೦-೮೩) ಮಹಾಪ್ರಧಾನನೂ, ಬಾಹತ್ತರ ನಿಯೋಗಾಧಿಪತಿಯೂ, ದಂಡಾಧಿನಾಥನೂ ಆಗಿದ್ದನೆಂಬುದನ್ನು ಮಾತ್ರ ವಿದ್ವಾಂಸರು ಗಮನಿಸಿದ್ದಾರೆ. ಆದರೆ ರೇಚನು ಅದಕ್ಕೂ ಎರಡು ದಶಕಗಳಷ್ಟು ಮುಂಚಿನಿಂದಲೂ ಕಲಚುರಿ ಕುಲದ ಸಂವರ್ಧನೆಯಲ್ಲಿ ಪ್ರಮುಖ ಪಾತ್ರ ವಹಿಸಿದ್ದನು. ಇಮ್ಮಡಿ ಬಿಜ್ಜಳನಿಗೆ (೧೧೬೨-೬೭) ಸಪ್ತಾಂಗ (ಸ್ವಾಮಿ, ಅಮಾತ್ಯ, ಜನಪದ, ದುರ್ಗ, ಕೋಶ, ಸೈನ್ಯ, ಮಿತ್ರ) ಸಂಪತ್ತಿಯನ್ನು (ಪರಾ) ಕ್ರಮದಿಂದ ಪಡೆದುಕೊಟ್ಟವನೇ ರೇಚಣ ದಂಡನಾಯಕ.
ರೇಚಣನು ಬಿಜ್ಜಳನನ್ನು ಕಲಚುರಿವಂಶ ಚಕ್ರವರ್ತಿಯೆನಿಸಿ ಸಿಂಹಾಸನದಲ್ಲಿ ಕೂಡಿಸಿದನು; ದಲ್ಲಪನು ತೈಲಪನನ್ನು ಕುಳ್ಳಿರಿಸಿದಂತೆ. ಚಾಳುಕ್ಯರ ರಾಜಧಾನಿಯಾದ ಕಲ್ಯಾಣವನ್ನೇ ತಮ್ಮ ರಾಜಧಾನಿಯಾಗಿ ಮುಂದುವರಿಸಲು ಬಿಜ್ಜಳನಿಗೆ ರೇಚಣನು ಸೂಚಿಸಿದನು; ತೈಲಪನಿಗೆ ರಾಷ್ಟ್ರಕೂಟರ ರಾಜಧಾನಿಯಾದ ಮಳಖೇಡವನ್ನೇ ಮುಂದುವರಿಸಲು ವಿವೇಕ ಬೃಹಸ್ಪತಿ ದಲ್ಲಪನು ಸೂಚಿಸಿದಂತೆ. ಬಿಜ್ಜಳನಾದಮೇಲೂ ಆ ಕಲಚುರ್ಯ ರಾಜ್ಯವನ್ನು (ಮತ್ತಂ ಅದಂತತ್ ಚಕ್ರಿಯಿಂದತ್ತಲುಂ) ಅನಂತರ ಬಂದ ರಾಜರುಗಳ ಆಡಳಿತ ನಿರ್ವಹಣೆಗೂ (ಒದವಿದ ರಾಜಾವಳೀ ಲೀಲೆಗಂ) ರಾಜಾಡಳಿತದ ಏಳು ಅಂಗಗಳನ್ನು ದೊರೆಯುವಂತೆ (ಸಪ್ತಾಂಗಮಂ ಕಾಣಿಸಿದನೆನೆ) ರೇಚಣನು ಶ್ರಮಿಸಿದನು; ಮತ್ತು ರಾಜರಿಗೆ ಇರಬೇಕಾದ ರಹಸ್ಯಾಲೋಚನೆ, ಉಪಾಯ, ಮತ್ತು ಪರಾಕ್ರಮ ಎಂಬ ಮೂರು ಬಗೆಯ ಶಕ್ತಿಗಳಿಂದ, ಸಂಪತ್ತು ಮತ್ತು ಸನ್ನಡತೆಯಿಂದ ರೇಚಣನೂ ಶೋಭಿಸಿದನು.
ಕಳಚುರ್ಯಕುಲದ ರಾಜರ ರಾಜ್ಯವೆಂಬ ಬಳ್ಳಿಯು (ಕ್ಷಿತಿಪಾಳ ರಾಜ್ಯ ಲತೆ) ಹಬ್ಬುವುದಕ್ಕೆ. ರೇಚರಸನು ತನ್ನ ತೋಳುಗಳೆಂಬ ಕೊಂಬೆಗಳನ್ನು ಚಾಚಿದನು (ದೋಃ ಶಾಖೆಯಂ) ಎಂಬ ಮಹತ್ವದ ಹೇಳಿಕೆಯನ್ನು ಶಾಸನ ಸುಂದರವಾಗಿ ದಾಖಲಿಸಿದೆ.
ಬಿಜ್ಜಳ ರಾಜನ ಮಗಂದಿರಾದ ವಜ್ರದೇವ, ಸೋವಿ(ಯಿ)ದೇವ (೧೧೬೭-೭೬), ಮೈಲುಗಿ – ದೇವ – ಮಲ್ಲಿಕಾರ್ಜುನ (೧೧೭೬), ಸಂಕ(ಗ)ಮ (೧೧೭೬-೮೦), ಮತ್ತು ಆಹವಮಲ್ಲ (೧೧ಣ-೮೩), ಸಿಂಘಣ (೧೧೮೪) – ಇವರೆಲ್ಲರ ರಾಜ್ಯಾಡಳಿತಕ್ಕೆ ರೇಚಣನು ಸಹಾಯಕ ಸೇನಾಪತಿಯಾಗಿದ್ದನು. ರೇಚ ವಿಭುವೇ ಪರೋಕ್ಷ ಪ್ರಭು ವೆಂಬಂತೆ ಪ್ರಮುಖನಾಗಿದ್ದು ಕಳಚುರ್ಯ ಕ್ಷಿತಿಪಾಳರ ರಾಜ್ಯಲತೆ ದಾಂಗುಡಿಯಿಟ್ಟು ಪರ್ವಲು ಪ್ರೇರಕ ಶಕ್ತಿಯಾದನು. ಬಿಜ್ಜಳನ ಕಡೆಯ ಮಗನಾದ ಸಿಂಘಣನ ಕಾಲ ಮುಗುದೊಡನೆ (೧೧೮೪) ರೇಚಣನು ಕಲಚುರಿಗಳ ಆಸ್ಥಾನ ತೊರೆಯಬೇಕಾಯಿತು.
ಕಳಚುರ್ಯರನ್ನು ಹೊಯ್ಸಳ ವೀರಬಲ್ಲಾಳನು (೧೧೭೩-೧೨೨೦) ಕ್ರಿ.ಶ. ೧೧೮೪ ರ ವೇಳೆಗೆ ಸಂಪೂರ್ಣವಾಗಿ ಸೋಲಿಸಿದನು. ರೇಚಣನು ಕೆಲವು ವರ್ಷಗಳವರೆಗೆ ಲೌಕಿಕ ಅಧಿಕಾರ ರಹಿತನಾಗಿದ್ದನು. ರಣರಂಗ ದರ್ಶನ ಬಿಟ್ಟು ಧರ್ಮ ಕ್ಷೇತ್ರಕ್ಕೆ ಅಭಿಮುಖನಾದನು. ಆದರೆ ರೇಚಣನು ಅನುಭವದ ಭಂಡಾರದ ಸದುಪಯೋಗ ಆಗಬೇಕೆಂಬ ಕಾಂಕ್ಷೆಯಿಂದ, ಪ್ರಾಯ: ಈತನ ಬಂಧುವಾದ ಹುಳ್ಳ ಭಂಡಾರಿಯ ಸೂಚನೆಯನ್ನು ಅನುಸರಿಸಿ, ರೇಚಣನನ್ನು ಹೊಯ್ಸಳ ಸಾಮ್ರಾಜ್ಯದಲ್ಲಿ ಮಂತ್ರಿಯಾಗಿ ಶ್ರೀಕರಣಾಧಿಕಾಯಾಗಿ ನೇಮಿಸಲಾಯಿತು. ಯಾವ ಹೊಯ್ಸಳರೊಡನೆ ಐದಾರು ವರ್ಷದ ಹಿಂದೆಯಷ್ಟೇ ಎದುರಾಳಿಯ ಪಡೆಯನಾಯಕನಾಗಿ ನಿಂತು ಹೋರಾಟ ಮಾಡಿದ್ದನೊ ಅದೇ ಹೊಯ್ಸಳರಲ್ಲಿಯೇ ಓಲಗಿಸಿ ಬಾಳುವಂತಾಯಿತು; ಇದರಿಂದ ರೇಚಣನಿಗೆ ತೇಜೋವಧೆಯೇನೂ ಆಗಲಿಲ್ಲ, ತಕ್ಕ ಸ್ಥಾನಮಾನಗಳು ಲಭ್ಯವಾದುವು. ಹೊಯ್ಸಳ ವೀರಬಲ್ಲಾಳನಲ್ಲಿ, ರೇಚಣನು ತನ್ನ ಆಯಸ್ಸಿಗೆ ಉತ್ತರಾರ್ಧವನ್ನು ಕಳೆದನು. ಸು. ೧೧೮೮ ರಿಂದ ೧೨೨೦ ರವರೆಗೆ, ವೀರ ಬಲ್ಲಾಳನ ಆಳ್ವಿಕೆ ಮುಗಿಯುವವರೆಗೆ ಹೊಯ್ಸಳ ರಾಜ್ಯಕ್ಕೆ ದುಡಿದಂತೆ ತೋರುತ್ತದೆ.
ಕಳಚುರ್ಯರು ಸು. ೧೧೫೮ ರಿಂದ ೧೧೮೪ ರವರೆಗೆ, ಸುಮಾರು ೨೬ ವರ್ಷ ಆಳಿದರು. ಇಷ್ಟೂ ವರ್ಷ ಸಾದ್ಯಂತವಾಗಿ ಅದರ ಭಾಗವಾಗಿದ್ದವನು ರೇಚಣದಂಡಾಧಿಪತಿ. ಈ ಸಂಗತಿಯು ಅನುಮಾನಕ್ಕೆ ಎಡೆಯಿಲ್ಲದಷ್ಟು ಸುಸ್ಪಷ್ಟವಾಗಿ ಶಾಸನದಲ್ಲಿದೆ. ರೇಚಣನು ಕಳಚುರ್ಯರ, ಕಡೆಯ ಬಲಿಷ್ಠ ರಾಜನಾದ ಆಹವಮಲ್ಲನ ಕಾಲದಲ್ಲಿ ಮೂರು ಅಧಿಕಾರಗಳನ್ನು ಹೊಂದಿದ್ದನು. ಆಹವಮಲ್ಲನ ಮಹಾಪ್ರಧಾನನೂ, ಬಾಹತ್ತರ ನಿಯೋಗಾಧಿಪತಿಯೂ, ದಂಡಾಧಿನಾಥನೂ ಆಗಿದ್ದ ರೇಚಣನು ಅದೇ ಅವಧಿಯಲ್ಲಿ ನಾಗರಖಂಡಕ್ಕೆ ಅಧಿಪತಿಯಾಗಿ ಆಳುತ್ತಿದ್ದನು: [ಎ.ಕ. ೭-೧, ೧೯೭, ೧೧೮೦]
ತರದಿಂ ದೇಶಂಗಳುಂ ಶ್ರೀ ಕಳಚುರಿಕುಳ ಚಕ್ರೇಶರಿಂ ಪೆತ್ತುದೀ ನಾ
ಗರ ಖಣ್ಡಕ್ಕರ್ತ್ಥಿವಟ್ಟಾ ನೃಪರೊಲ್ಪಡೆದಿಂಬಿಂದಾವಾಳ್ದಿರ್ಪ್ಪನಾ ರೇ
ಚರಸಂ ತಾನೆಂದೊಡೇ ವಣ್ನಿಪುದೊ ನಿಸದವೀದೇಶದೊಂದೊಳ್ಮೆಯಂ ಬಿ
ತ್ತರದಿಂ ಪಂಕೇಜ ರೂಪಂ ಬನವಸೆಯದಱೊಳ್ ಶ್ರೀಯವೋಲಿರ್ಪ್ಪುದೆಂಬೆಂ ||
ಬನವಾಸಿ ದೇಶವು ವಿಸ್ತಾರವಾದ ತಾವರೆ ಹೂವಿನಂತಿದ್ದರೆ, ಅದರೊಳಗೆ ನಾಗರಖಂಡವು ಲಕ್ಷ್ಮಿಯ ಹಾಗಿದ್ದಿತು. ಈ ನಾಗರ ಖಂಡವನ್ನು ಕಳಚುರಿಕುಳದ ಚಕ್ರೇಶರು ವಶ ಪಡಿಸಿಕೊಂಡಿದ್ದ ಅವಧಿಯಲ್ಲಿ ಆ ಪ್ರದೇಶದ ಮೆಲ್ವಿಚಾರಣೆಯ ಹೊಣೆಯನ್ನು ಕಲಿ ರೇಚಣ ದಂಡನಾಯಕನಿಗೆ ವಹಿಸಲಾಗಿತ್ತು. ವಸುಧೈಕ ಬಾಂಧವ ಎಂಬ ಬಿರುದನ್ನು ರೇಚಣನಿಗೆ ಇತ್ತವರು ಕಳಚುರಿ ಚಕ್ರವರ್ತಿಗಳು; ಕಳಚುರ್ಯ ಸಾಮ್ರಾಜ್ಯವೆಂಬ ವಸುಧೆಗೆ ಒಬ್ಬನೇ ಮಹಾವೀರನಾದ ಬಾಂಧವನೆನಸಿ ನೆಗಳುತ್ತಿದ್ದುದರಿಂದಾಗಿ ಸಹಜವಾಗಿಯೇ ಈ ಪ್ರಶಸ್ತಿ ಪ್ರಾಪ್ತವಾಗಿದೆ. ‘ವಸುಧೈಕ ಬಾಂಧವ’ ಬಿರುದಾಂಕಿತನಾದ ರೇಚಣ ದಂಡಾಧೀಶ್ವರನಿಗೆ ನಾಗರ ಅದು ಆತನ ಜನ್ಮ ಸ್ಥಳವಾದ ಲಕ್ಕುಂಡಿಗೆ ಸಮೀಪದಲ್ಲಿ ಇದ್ದುದು.
ರೇಚಣನಿಗೆ ಆಪ್ತಮಂತ್ರಿಯಾಗಿದ್ದವನು ಬೊಪ್ಪ ಭೂಪ. ನಾಗರ ಖಂಡದ ಪರಿಸರವಷ್ಟೂ ಪ್ರಧಾನವಾಗಿ ಸವಣರ ಶಿಷ್ಯ ಸಂಪತ್ತಿನಿಂದ ಕೂಡಿತ್ತು. ನಾಳ್ಗಾವುಂಡ ನಾಗಾರ್ಜುನ, ನಾಳ್ಗಾವುಂಡಿ ಜಕ್ಕಿಯಬ್ಬೆ ಮೊದಲಾದವರು ಇಲ್ಲಿ ಸವಣರ ಅಹಿಂಸಾ ಸಂದೇಶದ ಕಾಳುಗಳನ್ನು ಬಿತ್ತಿ ಬೆಳೆ ತೆಗೆದಿದ್ದರು [ಎ.ಕ. ೮, ಸೊರಬ ೨೩೪, ೧೦೦೦, ಹಿರೇಚವುಟ (ರಾಜಿ . ಸೊರಬ ತಾ.)]
ಅದರ ಕೂಂಡಿ ಹಿಡಿದು ಹೊರಟ ರೇಚಣನೂ ಬೊಪ್ಪನೂ ನಿಷ್ಠಾವಂತ ಜೈನರಾಗಿದ್ದರು. ಆಡಳಿತಾತ್ಮಕ ಗಂಟಿನೊಂದಿಗೆ ಧಾರ್ಮಿಕ ನಂಟೂ ಇತ್ತು. ಅಂಡುವರ ವಂಶದ ಬೊಪ್ಪನು ಚಿಕ್ಕಮಾಗಡಿ ಸಾಮಂತರ ಕುಟುಂಬದವನು; ಶಾಸನೋಕ್ತ ಆಧಾರಗಳಿವೆ.
ರೇಚಣನ ಆಪ್ತ ಮಂತ್ರಿಯಾದ ಬೊಪ್ಪನು ದಾನಿ, ವೀರ ಮತ್ತು ಉದಾತ್ತ ಜಿನಭಕ್ತ. ಬೊಪ್ಪನ ರಾಜಧಾನಿ ಬಾಂಧವಪುರ: ಅಲ್ಲಿ ಶಾಂತಿನಾಥ ಚೈತ್ಯಾಳಯವಿತ್ತು. ಅದರ ಸ್ಥಾನಾಚಾರ್ಯರು ಭಾನುಕೀರ್ತಿ ಸಿದ್ಧಾಂತರು ಮತ್ತು ಅವರ ಶಿಷ್ಯರಾದ ನಯಕೀರ್ತಿ ಬ್ರತಿನಾಯಕರು. ಸಾಮಂತ ಶಂಕರನು ಕ್ರಿ.ಶ. ೧೧೭೮ ರಲ್ಲಿ ಮಾಗುಡಿಯಲ್ಲೊಂದು ಜಿನಗೃಹವನ್ನು ಮಾಡಿಸಿದನು. ಭುವನೈಕ ಮಂಡನವೆನಿಸಿದ ಆ ಜಿನಾಲಯಕ್ಕೆ ಮುನಿವರನಾದ ಪ್ರಸಿದ್ಧ ಭಾನುಕೀರ್ತಿಸಿದ್ಧಾಂತಿಯು ಉತ್ತಮ ತಳವೃತ್ತಿಯನ್ನಿತ್ತನು. ಅದೇ ವೇಳೆಗೆ ಸರಿಯಾಗಿ ಕಳಚುರ್ಯ ಚಕ್ರವರ್ತಿಯಾದ ಸಂಕಮದೇವ ಚಕ್ರಿಯು (೧೧೭೬-೮೦), ಹೊಯ್ಸಳರ ಬಲ್ಲಾಳ ಭೂಪಾಳನನ್ನು ತನ್ನ ಪದಾಬ್ಜ ಸೇವೆಗೆ ತರಬೇಕೆಂದು ಶೌರ್ಯಾವಷ್ಟಂಬದಿಂದ ತನ್ನ ಸೈನ್ಯ ಮತ್ತು ದಂಡನಾಯಕರ ಸಮೇತ ನಡೆತಂದು ತಾಳಗುಂದ ನಡೆವೀಡಿನಲ್ಲಿ ಹಲವು ದಿವಸಗಳ ವರೆಗೆ ಬೀಡು ಬಿಟ್ಟಿದ್ದನು.
ಕಳಚುರ್ಯರ ಸಂಕಮದೇವನ ದಂಡಾಧಿಪತಿಗಳಲ್ಲಿಯೇ ಪ್ರಧಾನನಾದ ರೇಚಣ ದಂದಾಧೀಶ್ವರನು ಸಹ ತನ್ನ ಚಕ್ರವರ್ತಿಯೊಂದಿಗೆ ತಾಳಗುಂದದಲ್ಲಿದ್ದನು. ಆ ಸಮಯದಲ್ಲಿ ಚಿಕ್ಕಮಾಗಡಿಯಲ್ಲಿ ಕಟ್ಟಿಸಲಾದ ಹೊಸಬಸದಿಯ ಜಿನೇಶ್ವರನ ಪದಾಭಿವಂದನೆಗೆಂದು ತಾಳಗುಂದದಿಂದ ರೇಚಣನೂ ಆಗಮಿಸಿದನುಃ
ಬನ್ದುಜಿನೇಶ್ವರ ಪದಮಂ
ಬನ್ದಿಸಿ ಜಿನಮುನಿ ಪದಾಂಬುಜಕ್ಕೆಱಗಿ ಜಿನೋ
ನ್ಮನ್ದಿರಮಂ ನೋಡಿ ದೃಢಾ
ನನ್ದಂ ವಸುಧೈಕ ಬಾನ್ಧವಂ ಬಣ್ನಿಸಿದಂ ||      [ಅದೇ : ಸಾಲು ೯೪]
ಅಂತು ಪೊಗಳ್ದು ತ್ರಿಭೋಗಾ
ಭ್ಯಂತರವಾಗಿರ್ದ್ದ ತಳವೆಯಂ ಸರ್ವ್ವನಮ
ಶ್ಯಂ ತೇಜೋ ಸಾಮ್ಯ ಸಮೇ
ತಂ ತಜ್ಜಿನ ಪೂಜೆಗೆನ್ದು ಪರಿಕಲ್ಪಿಸಿದಂ ||
ರೇಚಣನೊಂದಿಗೆ ಬೊಪ್ಪ ಭೂಪನೂ, ಶಂಕರ ಸಾಮಂತನೂ ಬಮ್ದರು ಮಾಗುಡಿಯ ಬಸದಿಯಲ್ಲಿ ರೇಚಣನು ಪೂಜೆ, ಮುನಿವಂದನೆ ಮಾಡಿ, ನೂತನ ಜಿನಗೃಹವನ್ನು ಶ್ಲಾಘಿಸಿ, ಹೊನ್ನು ಮನೆ ಸಹಿತ ತೆರಿಗೆಗಳನ್ನು ಬಿಟ್ಟುಕೊಟ್ಟನು.
ಮುಂದೆ ಮತ್ತೆ ಕ್ರಿ.ಶ. ೧೧೮೦ ರಲ್ಲಿ, ಆಗ ಕಳಚುರ್ಯ ಮಹಾರಾಜನಾಗಿದ್ದ ಆಹವಮಲ್ಲನು ದಕ್ಷಿಣಕ್ಕೆ ಬಂದು, ಮೊದೆಗನೂರು ನೆಲೆವೀಡಿನಲ್ಲಿ ಬೀಡು ಬಿಟ್ಟಿದ್ದನು. ಆಹವಮಲ್ಲನಿಗೆ ಲಕ್ಷ್ಮಣ ಚಂದಣ ರೇಚಣ ಸೋವಣ ಚಾವಣ ಎಂಬ ಐವರ ಸಚಿವ ಸಂಪುತವಿದ್ದಿತು. ಇವರಲ್ಲಿ ರೇಚಣನು ಮಹಾಪ್ರಧಾನನೂ ಬಾಹತ್ತರ ನಿಯೋಗಾಧಿಪತಿಯೂ ಆಗಿದ್ದನು [ಸಂಸ್ಕೃತ : ದ್ವಿಸಪ್ತತಿ, ಪ್ರಾಕೃತ : ಬಾಹತ್ತರ] ಬಾಹತ್ತರ ನಿಯೋಗವೆಂದರೆ ಅರಮನೆಯ ರಾಜರಾಣಿಯರಿಗೆ ಎಪ್ಪತ್ತೆರಡು ಬಗೆಯ ಸೇವೆ ಮಾಡುವವರ ಸಮೂಹ; ಈ ಸೇನಾ ಸಮೂಹಕ್ಕೆ ಮುಖ್ಯಸ್ಥನಾಗಿ ನಿಯಮಿತನಾದ ಅಧಿಕಾರಿಯನ್ನು ‘ಬಾಹತ್ತರ ನಿಯೋಗಾಧಿಪತಿ’ ಎಂದು ಕರೆಯುತ್ತಾರೆ [ಎ.ಇ. ೧೫, ೮೦.೧೦೬೦ : ಸೌ.ಇ.ಇ. ೯-೧, ೩೧೭.೧೨೨೩. ಕೋಗಳಿ (ಬಳ್ಳಾರಿ ಜಿ./ಹಡಗಲಿ) ಪು. ೩೩೨] ಮಹಾ ಪ್ರಚಣ್ಡ ದಣ್ಡ ನಾಯಕನಾದ ಈ ರೇಚಿದೇವರಸನು ಮಾಗುಂಡಿಯಲ್ಲಿನ ರತ್ನತ್ರಯ ಬಸದಿಯ ಆಚಾರ್ಯರಾದ ಭಾನುಕೀರ್ತಿ ಸಿದ್ಧಾಂತಿ ದೇವರನ್ನು ಮೊದೆಗನೂರಿಗೆ ಬರಮಾಡಿಕೊಂಡನು. ಸಮಧಿಗತ ಪಂಚಮಹಾಶಬ್ದನೂ, ಮಹಾಮಂಡಳೇಶ್ವರನೂ, ಬನವಾಸಿ ಪುರ ವರಾಧೀಶ್ವರನೂ, ಪದ್ಮಾವತೀ ದೇವೀ ಲುಬ್ಧವರ ಪ್ರಸಾದನೂ ಆದ ಬೊಪ್ಪದೇವನು ತ್ರಿಭೋಗಾಭ್ಯಂತರ ವಿಶುದ್ಧಿಯಿಂದ ಸರ್ವಬಾಧಾ ಪರಿಹಾರವಾಗಿ ಸರ್ವನಮಶ್ಯವಾಗಿ ಹಳ್ಳಿಯನ್ನೂ ತಳವೃತ್ತಿಯನ್ನೂ (ಬಾಡಂ ತಳವೆಯಂ) ಈ ಮೊದಲೇ ಏರ್ಪಾಟು ಮಾಡಿದ್ದನು. ಅದನ್ನು ರೇಚಣನು ಕ್ರಿ.ಶ. ೧೧೮೦ ರಲ್ಲಿ ಶುದ್ಧ ಪಂಚಮಿ ಬುಧವಾರದ ದಿವಸ, ರತ್ನತ್ರಯದೇವರ ಅಭಿಷೇಕಾದಿ ಅಂಗರಂಗ ಭೋಗಕ್ಕೂ, ಋಷಿಯರ ಆಹಾರ ದಾನಕ್ಕೂ, ವಿದ್ಯಾರ್ಥಿಗಳ ಸುಅಕರ್ಯಕ್ಕೂ, ಖಣ್ಡ ಸ್ಫುಟಿತ ಜೀರ್ಣೋದ್ಧಾರಕ್ಕೂ ಕೊಟ್ಟನು.
ಮೂಲಸಂಘ ಕ್ರಾನೂರ್ಗಣದ ತಿಂತ್ರಿಕ ಗಚ್ಛದ, ನುನ್ನವಂಶದ ಭಾನುಕೀರ್ತಿ ಸಿದ್ಧಾಂತದೇವರ ಪಾದ ತೊಳೆದು ರೇಚಣ ಮಹಾಪ್ರಧಾನನು ದಾನವನ್ನು ಪ್ರದಾನ ಮಾಡಿದನು ಮತ್ತು ಕಾವ್ಯ ಕಳಾಧರ ಎನಿಪ ಮುರಾರಿ ಕೇಶವದೇವನಿಗೆ ಈ ಧರ್ಮ ಪ್ರತಿ ಪಾಲನೆಯ ಹೊಣೆಯನ್ನು ವಹಿಸಿದನು. ಶಿವಮೊಗ್ಗ ಜಿಲ್ಲೆ ಶಿಕಾರಿಪುರ ತಾಲ್ಲೂಕಿನಲ್ಲಿ ಇರುವ ಚಿಕ್ಕಮಾಗಡಿ ಗ್ರಾಮದ ಚನ್ನಬಸವಣ್ಣನ ಗುಡಿಯು ಹಿಂದೆ ಜೈನರ ಬಸದಿಯಾಗಿತ್ತು. ಈ ದೇವಸ್ಥಾನದ ಮುಂದೆ ನೆಟ್ಟಿರುವ ದೊಡ್ಡ ಕಲ್ಲಿನ ಮೇಲೆ ಕೆತ್ತಲಾಗಿರುವ ಸುದೀರ್ಘವಾದ ಶಾಸನವು ಚಾರಿತ್ರಿಕ ಮಹತ್ವದ ಸಂಗತಿಗಲನ್ನು ಒಳಗೊಂಡಿದೆ. ಈ ಶಾಸನದ ಕೆಲವು ಮಹತ್ವಾಂಶಗಳನ್ನು ಹೀಗೆ ಕ್ರೋಢೀಕರಿಸಬಹುದು:
೧. ರೇಚಣನ ಬಗೆಗೆ ಸಿಗುವ ಅಪರೂಪದ ವಿವರಗಳು
೨. ಚಾಳುಕ್ಯಚಕ್ರವರ್ತಿಗಳ ರಾಜಾವಳಿ
೩. ಕಳಚುರ್ಯ ಚಕ್ರಿಗಳ ರಾಜಾವಳಿ; ಬಿಜ್ಜಳನ ತಮ್ಮ ಮೈಳುಗಿ ದೇವನ ವಿಚಾರ
೪. ಕಳಚುರ್ಯಕುಲ ಸ್ಥಾಪನೆಯಲ್ಲಿ ರೇಚಣ ದಂಡಾಧೀಶನ ವಿಶಿಷ್ಟ ಪಾತ್ರ
೫. ಸಂಕಮದೇವನು ಹೊಯ್ಸಳ ಬಲ್ಲಾಳನ ಮೇಲೆ ದಂಡೆತ್ತಿ ಬಂದು ತಾಳಗುಂದದಲ್ಲಿ ಹಲವು ಕಾಲ ತಂಗಿದ್ದುದು
೬. ಕಲಚುರಿ ಕುಲದ ಸಂಕದೇವ ಚಕ್ರಿಯ ದಂಡಾಧೀಶ್ವರನಾದ ರೇಚಣನು ಮಾಗುಂಡಿ (ಮಾಗುಡಿ – ಮಾಗಡಿ – ಚಿಕ್ಕ ಮಾಗಡಿ) ಗೆ ಬಂದುದು
೭. ಚಿಕ್ಕ ಮಾಗಡಿ ಸಾಮಂತರ ವಂಶಾವಳಿ
೮. ಮಹಾಮಂಡಲೇಶ್ವರ ಬನವಾಸಿ ಪುರವರಾಧೀಶ್ವರ ಬೊಪ್ಪದೇವನ ವಿಚಾರ
೯. ಶಾನ್ತಿನಾಥ ಬಸದಿ ಮತ್ತು ರತ್ನತ್ರಯ ಜಿನಾಲಯ
೧೦. ಭಾನು ಕೀರ್ತಿ ಸಿದ್ಧಾಂತದೇವನ ಪರಿಚಯ; ನುನ್ನ ವಂಶದ ಉಲ್ಲೇಖ.
೧೧. ಕ್ರಾನೂರ್ಗಣ ಗುರುಗಳು
೧೨. ವೃತ್ತ, ಕಂದ, ಗದ್ಯ ಮಿಶ್ರಿತ ಪುಟ್ಟ ಚಂಪೂ ಕಾವ್ಯವಾದ ಈ ಶಾಸನ ಕವಿಯ ಸೃಜನಶಕ್ತಿ ಮತ್ತು ಭಾಷಾಪ್ರೌಢಿಮೆಯ ಪರಿಚಯ. ಕನ್ನಡ ನಿಘಂಟಿನಲ್ಲಿ ಮುಖ್ಯ ಉಲ್ಲೇಖವಾಗಿ ಇನ್ನು ಮುಂದೆ ಹೊಸದಾಗಿ ಸೇರ್ಪಡೆಯಾಗಬೇಕಾದ ಅಪೂರ್ವ ಶಬ್ದಗಳ ಬಳಕೆಯಿದೆ. ನಡೆವೀಡು (ಪು. ೨೯೦. ಸಾಲು ೯೩) ತೇಜೋಸಾಮ್ಯ (ಸಾಲು ೯೫) ತಳವೆ (ಸಾಲು ೧೦೨) ಎಂಬ ಶಬ್ದಗಳು ಈಗ ಅಚ್ಚಾಗಿರುವ ನಿಘಂಟಿನಲ್ಲಿ ಇಲ್ಲ. ಈ ಮೂರೂ ಶಬ್ದಗಳಿಗೆ ಕ್ರಮವಾಗಿ ಅರ್ಥ : ನಡೆವೀಡು = ರಾಜ ಸೈನ್ಯದ ಪ್ರಯಾನ ಕಾಲದಲ್ಲಿ ಬಿಟ್ಟ ಬಿಡಾರ, ತೇಜೋಸಾಮ್ಯ = ಹೊನ್ನು ಮತ್ತು ಮನೆ ಸಹಿತರವಾಗಿ ಕೊಟ್ಟದಾನ. ತಳವೆ = ತಳವೃತ್ತಿ
ಮೇಲ್ಕಂಡ ಶಾಸನದಲ್ಲಿ ಎರಡು ಭಾಗಗಳಿವೆ ಎಂಬುದನ್ನೂ ಚರಿತ್ರಕಾರರು ಗಮನಿಸಿಲ್ಲ. ರೇಚಣನು ಕಳಚುರ್ಯರ ಆಹವಮಲ್ಲನಿಗೆ ಮಹಾಪ್ರಧಾನನೂ, ಬಾಹತ್ತರ ನಿಯೋಗಾಧಿಪತಿಯೂ ಆಗಿದ್ದನೆಂಬುದು ಶಾಸನದ ಉತ್ತರಾರ್ಧ. ರೇಚಣನು ಸಹ ತನ್ನ ಪೂರ್ವಜರಂತೆ ಮಹಾಸಾಹಸಿ, ಯುದ್ಧವೀರ ಮತ್ತು ನಿಷ್ಠಾವಂತನಾದ ಜಿನಭಕ್ತ. ಅವನ ರಣಶೌರ್ಯವನ್ನೂ ಔದರ್ಯ್ಯದ ಆಧಿಕ್ಯವನ್ನೂ ಶಾಸನಗಳು ಕೊಂಡಾಡಿವೆ:
ಅನುಪಮದಾನ ಶೌರ್ಯ ರಣ ಶೌರ್ಯ್ಯಮನೇವೊಗಳ್ದಪ್ಪೆನಾಂ ದ್ವಿಷ
ಜ್ಜನಪರೊಳೊಂದುವಚ್ಚರಸಿಯರ್ಗ್ಗೆ ಸಯಂಬರವಾಗೆ ಸಗ್ಗದೊಳ್
ಜನಿಯಿಸಿತಿಂದ್ರ ಭೂರುಹಕ್ಕೆ ತೋರಣದಿಂ ತವಿಲ್ಗೆಂಬುದೆಯ್ದೆ ಮೇ
ದಿನಿ ವಸುಧೈಕಬಾಂಧವಚಮೂಪತಿ ರೇಚಣನೇಂ ಕೃತಾರ್ತ್ಥನೋ ||           [ಸಾಲು ೩೩-೩೫]
            ಪೆಡೆವಣಿ ಶೇಷನಿಳ್ಸರಸಿಜೋದರನಂಬುಧಿಯೊಳ್ ಮೃಗಾಂಕವಂ
ದುಡುಪನೊಳದ್ರಿ ಜಾರ್ದ್ಧವಭವಾಂಗದೊಳಾ ಮದಲುಬ್ಧ ಭೃಂಗ ವಿ
ರ್ಪ್ಪಡೆ ದಿಗಿಭಂಗಳೊಲು ಕುಱುಪು ದೋರ್ಪ್ಪಿನೆಗಂ ಜಗಮಂ ಮುಸುಂಕಿತಿಂ
ಗಡಲೆನೆ ಕೀರ್ತ್ತಿ ರೇಚನೆಸೆದಂ ಜಸದಿಂ ವಸುಧೈಕ ಬಾಂಧವಂ ||       [ಸಾಲು ೩೫-೩೬]
ಕ್ರಿ.ಶ. ೧೧೮೦ ರ ವೇಳೆಗೆ ಆಗಲೇ ರೇಚಣನ ಧರ್ಮ ಪ್ರಾಯಣತೆ, ಸಾಹಿತ್ಯಾ ಸಕ್ತಿ, ಲೇಖಕರನ್ನು ಪ್ರೋತ್ಸಾಹಿಸುವ ಗುಣ – ಇವು ಕೀರ್ತಿಸಲ್ಪಟ್ಟಿದ್ದುವು:
ಜಿನನಂ ತಂನ ಮನಂ ಮನಃ ಪ್ರಕೃತಿಯಂ ಸದ್ವಿದ್ಯೆಯಾ ವಿದ್ಯೆಯಂ
ತನುವಂತಾತನುವಂ ವಿಳಾಸವದನುದ್ಯಲ್ಲಕ್ಷ್ಮಿಯಾ ಲಕ್ಷ್ಮಿಯಂ
ವಿನುತೌದಾರ್ಯವದಂ ಜಗಂ ಜಗಮನಿಂಬೀ ಕೀರ್ತ್ತಿಯಾಲಿಂಗಿಸ
ಲ್ಜನ ವಂದ್ಯಂ ವಿಭುರೇಚಿರಾಜನೆಸೆದಂ ಚಾರಿತ್ರ ರತ್ನಾಕರಂ ||                   [ಸಾಲು ೩೦-೩೧]
ಕವಿಸತಿ ಬಲ್ಮೆಗೋಲಗಿಸೆ ಕಾಮಿನಿಯರ್ಸ್ಸೊಬಗಿಂಗೆ ಸೋಲೆ ಬೇ
ಳ್ಪವರ್ಗ್ಗಳದಾರ ವೃತ್ತಿಗೊಲವಿಂ ನರಶಾಸನವಾಗೆ ರಾಜ್ಯಮು
ದ್ಭವದಿನಿಡರ್ಚ್ಚಿ ಜೈನ ಸಮಯಾಂಬುಧಿ ಕೀರ್ತ್ತಿ ಸುಧಾಂಶುವಿಂ ಪೊದ
ಳ್ಕೆವದೆಯೆ ರೇಚಿರಾಜನೆಸೆದಂ ಜಸದಿಂ ವಸುಧೈಕ ಬಾನ್ಧವಂ ||     [ಸಾಲು ೩೧-೩೧]
ಜೈನಶಾಸನಗಳನ್ನು ಜಿನಸ್ತುತಿಯಿಂದ ಆರಂಭ ಮಾಡುವುದು ವಾಡಿಕೆ. ಆದರೆ ಒಂದು ಸರ್ವಾಂಗ ಜೈನ ಶಾಸನವನ್ನು ಆರಂಭಿಸುವುದಕ್ಕೆ ಮೊದಲು, ರೇಚಣನನ್ನು ಒಂದು ವೃತ್ತ ಪದ್ಯದಲ್ಲಿ ಸ್ತುತಿ ಮಾಡಿ ಅನಂತರ ‘ಶ್ರೀ ಮತ್ ಪರಮಗಂಭೀರ ….’ ಎಂಬ ವಾಡಿಕೆಯ ಶ್ಲೋಕದಿಂದ ಮುಂದುವರಿಸಲಾಗಿದೆ. ಇದು ರೇಚಣನು ತನ ಸಮಕಾಲೀನ ಸಮಾಜದ ಮೇಲೆ ಬೀರಿದ್ದ ಗಾಢವಾದ ಪ್ರಭಾವವನ್ನು ಪ್ರತಿಫಲಿಸುತ್ತದೆ. ಆ ಚಂಪಕಮಾಲೆಯ ವೃತ್ತ ಪದ್ಯ ಹೀಗಿದೆ : [ಎ.ಕ. ೭-೧, ಶಿಕಾರಿಪುರ ೨೨೫, ೧೨೦೩ – ೦೪, ಚಿಕ್ಕಮಾಗಡಿ, ಪು. ೩೦೧]
ಕವಿನಿಹಸ್ತುತಂ ನೆಗಳ್ದ ರೇಚ ಚಮೂಪತಿಯಿಂ ಬಳಿಕ್ಕಮಾ
ಭುವನದೊಳಿಂತನಂತ ಜಿನಧರ್ಮ್ಮವನುದ್ಧರಿಪರ್ದ್ಧರೇಚನಂ
ಸುವಿದಿತಮಾಗೆ ಬಾಂಧವ ಪುರಾದಿಪ ಶಾನ್ತಿ ಜಿನೇಶ ತೀರ್ತ್ಥಮಂ
ಕವಡೆಯಬೊಪ್ಪನುದ್ಧರಿಸಿದಂ ಯದುವಲ್ಲಭ ರಾಜ್ಯಭೂಷಮಂ ||                      [ಸಾಲು ೧-೧೪]
ಈ ಪದ್ಯದಲ್ಲಿರುವ ಮತ್ತೊಂದು ಸ್ವಾರಸ್ಯವೆಂದರೆ, ರೇಚಣ ಚಮೂಪತಿಯ ತರುವಾಯ ಜಿನಧರ್ಮವನ್ನು ಉದ್ಧರಿಸಿದ ಕವಡೆಯ ಬೊಪ್ಪನನ್ನು ‘ಅರ್ಧರೇಚ’ ನೆಂದು ಕರೆಯಲಾಗಿದೆ. ರನ್ನಕವಿ, ಅಜಿತಪುರಾಣದಲ್ಲಿ ಒಂದು ಪದ್ಯದಲ್ಲಿ, ತನ್ನ ಕಾಲದವರೆಗೆ ಜಿನಧರ್ಮವನ್ನು ಪ್ರಭಾವಶಾಲಿಯನ್ನಾಗಿ ಮಾಡಿದ ಬೂತುಗ, ಮರುಳ, ಮಾರಸಿಂಹ, ಶಂಕರಗಂಡ, ಚಾವುಂಡರಾಯ ಮತ್ತು ಎಲ್ಲರಿಗೂ ಮಿಗಿಲಾಗಿ ಅತ್ತಿ ಮಬ್ಬೆ – ಇವರನ್ನು ಸ್ಮರಿಸಿದ್ದಾನೆ. ಅದೇ ಮಾದರಿಯಲ್ಲಿ ಅತ್ತಿಮಬ್ಬೆಯ ಮನೆತನದ ಕುಡಿಯಾದ ರೇಚಣನೂ ಕೂಡ ಧರ್ಮ ಪರಾಯಣನಾಗಿದ್ದು ಅನ್ಯರಿಗೆ ಆದರ್ಶ ಪ್ರಾಯನಾಗಿದ್ದನು.
ತನ್ನ ಮನೆತನವು ದೇವಾಲಯಗಳ್ ನಿರ್ಮಾಣಕ್ಕೆ ಸಹಾಯಮಾಡಿದಂತೆ ಸಾಹಿತ್ಯ ಸೃಷ್ಟಿಗೂ ನೆರವಾಗಿತ್ತೆಂಬುದನ್ನು ಅರಿತ ರೇಚಣನು, ಈ ಎರಡೂ ಕ್ಷೇತ್ರಗಲಲ್ಲಿ ತಾನೂ ಕ್ರಿಯಾಶೀಲನಾದನು. ಆಚಣ್ಣನೆಂಬ ಕವಿಗೆ ಆಶ್ರಯ ನೀಡಿದನು. ಆ ವೇಳೆಗಾಗಲೆ ಇಬ್ಬರು ಪ್ರಯತ್ನಿಸಿದರೂ ಮುಗಿಯದೆ, ಮುಂದುವರಿಯದೆ, ಅರೆಬರೆಯಾಗಿಯೇ ಉಳಿದಿದ್ದ ವರ್ಧಮಾನಪುರಾಣವನ್ನು ಸಮಗ್ರವಾಗಿ ಪುನರ್ ರಚಿಸಿ ವೂರೈಸುವಂತೆ ಆಚಣ್ಣ ಕವಿಗೆ ರೇಚಣನು ಆದೇಶಿಸಿದನು. ತನ್ನ ಆಶ್ರಯದಾತನ ಅಪೇಕ್ಷೆಯಂತೆ ರೇಚಣನು ವರ್ಧಮಾನ ಪುರಾಣವನ್ನು ಬರೆದು ಪೂರೈಸಿದನು. ಹದಿನಾರು ಆಶ್ವಾಸಗಳ ಈ ಚಂಪೂ ಕಾವ್ಯದಲ್ಲಿ ಆಚಣ್ಣ ಕವಿಯು ರೇಚಣನನ್ನು, ಕಾವ್ಯದ ಆರಂಭ ಹಾಗೂ ಅಂತ್ಯದ ಆಶ್ವಾಸಗಳಲ್ಲಿ, ಮುಕ್ತ ಕಂಠದಿಂದ ಶ್ಲಾಘಿಸಿದ್ದಾನೆ.ಅಲ್ಲದೆ ವರ್ಧಮಾನ ಜಿನರನ್ನೂ ರೇಚರಸನನ್ನೂ ಅಭೇದಗೊಳಿಸಿಸ್ತುತಿಸಿದ್ದಾನೆ; ಪ್ರತಿ ಆಶ್ವಾಸಾಂತ ಗದ್ಯದಲ್ಲಿಯೂ ಈ ಸೂಚನೆ ಸ್ಪಷ್ಟವಾಗಿ ವ್ಯಕ್ತ ಪಟ್ಟಿದೆ. ಕಾವ್ಯವನ್ನು – “ವಸುಧೈಕ ಬಾಂಧವ ಶ್ರೀ ವರ್ಧಮಾನ ಪುರಾಣ” ಎಂದು ಆಚಣ್ಣಕವಿ ನಾಮಕರಣ ಮಾಡಿದ್ದಾನೆ.
ಆಚಣ್ಣ ಕವಿ ರೇಚಣ – ದಂಡೇಶನನ್ನು ಪರಿಚಯಿಸಿದ್ದರೂ, ರೇಚಣನು ಈ ಕಾವ್ಯರಚನೆಯ ಅವಧಿಯಲ್ಲಿ ಯಾವ ರಾಜನ ಆಸರೆಯಲ್ಲಿ ಇದ್ದನೆಂಬುದನ್ನು ಸ್ಪಷ್ಟವಾಗಿ ನಮೂದಿಸಿಲ್ಲ. ವಸುಧೈಕ ಬಾಂಧವನಾದ ದಂಡನಾಥ ರೇಚರಸನ ಬಂಧುರ ಭಕ್ತಿಗೆ ಮೆಚ್ಚಿ. ಈ ಹಿಂದೆ ತನ್ನ (ಆಚಣ್ಣಕವಿಯ) ತಂದೆ ಕೇಶಿರಾಜನೂ (ಕೇಶಿಮಯ್ಯ ದಂಡ ನಾಯಕ) ಮತ್ತು ತೆಕ್ಕಣ – ಚಾಮಣರೂ ಸೇರಿ ಆರಂಭಿಸಿದ್ದ, ವರ್ಧಮಾನ ಪುರಾಣವನ್ನು ತಾನು (ಆಚಿವಿಭು) ಪೂರೈಸಿದುದಾಗಿ ಆಚಣ್ಣನು ನಿವೇದಿಸಿಕೊಂಡಿದ್ದಾನೆ. ಕಾವ್ಯದ ಒಳಹೊರಗಿನ ಸುಳಿವು ಈಗಾಗಲೇ ಎಳೆಗಳನ್ನು ಹಿಡಿದು ಕೂಡಿಸುವುದರ ಮೂಲಕ, ಇದರ ರಚನೆಯ ಕಾಲವನ್ನು ಈಗಾಗಲೇ ವಿದ್ವಾಂಸರು ಸರಿಯಾಗಿಯೇ ಗುರುತಿಸಿರುತ್ತಾರೆ; ಆಚಣ್ಣನು ಕ್ರಿ.ಶ. ೧೧೯೦ ರಲ್ಲಿ ವರ್ಧಮಾನ ಪುರಾಣವನ್ನು ಬರೆದು ಪೂರೈಸಿದ ಎಂಬುದನ್ನು ಅನುಮೋದಿಸಲು ಆತನು ರೇಚಣನನ್ನು ಪರಿಚಯಿಸಿರುವ ಕೆಳಕಂಡ ಪದ್ಯ ಸಹಾಯಕವಾಗಿದೆ:
ಶ್ರೀಕರಣಾಗ್ರಗಣ್ಯನಭಿಮಾನಿ ಜಿನೇಂದ್ರ ಮತಾಬ್ಜ ಭಾನು ಪು
ಣ್ಯಾಕರನರ್ಥಿ ಕಲ್ಪತರು ಭೋಗ ಪುರಂದರನಂಗಜೋಪಾಮಂ
ಭೀಕರ ವೈರಿ ವಾರಣ ವಿದಾರಣ ಕೇಸರಿ ಸತ್ಕಳಾಢ್ಯನ
ಸ್ತೋಕ ಯಶೋರ್ಥಿ ರೇಚವಿಭು ರಂಜಿಸಿದಂ ವಸುಧೈಕ ಬಾಂಧವಂ ||          (೧-೨೨)
ಕಳಚುರಿ ಚಕ್ರವರ್ತಿಗಳಲ್ಲಿ ರೇಚಣನು ಸೇನಾನಿ, ಮಹಾಪ್ರಧಾನಿ, ಬಾಹತ್ತರ ನಿಯೋಗಿ ಆಗಿದ್ದನು. ಕಳಚುರಿಗಳ ಅಳ್ವಿಕೆಯು ೧೧೮೪-೮೫ ರಲ್ಲಿ ಅಂತ್ಯವಾಯಿತು. ಅದಾದ ಕೆಲವು ವರ್ಷ ರೇಚಣನು ನಿರಧಿಕಾರಿಯಾಗಿದ್ದನು. ಕ್ರಿ.ಶ. ೧೧೮೮ ರ ವೇಳೆಗೆ ರೇಚಣನು ಹೊಯ್ಸಳ ಬಲ್ಲಾಳನಲ್ಲಿ ಶ್ರೀಕರಣನಾಗಿಯೂ ಮಂತ್ರಿಯಾಗಿಯೂ ಸೇರಿ ದ್ದನು. ಅದರಿಂದ ಈ ಕಾವ್ಯರಚನೆಯ ಕಾಲವು ೧೧೯೦ ಎಂಬುದು ಸಮಂಜಸವಾಗಿದೆ.
ವರ್ಧಮಾನಪುರಾಣವನ್ನೇ ಬರೆಸಲು ಒಂದು ವಿಶಿಷ್ಟವಾದ ಐತಿಹಾಸಿಕ ಕಾರಣವಿದೆ. ಈ ಕಾವ್ಯ ರಚನೆ ಆರಂಭವಾದದ್ದು ಕೇಶಿಮಯ್ಯನಿಂದ. ಕೇಶಿಮಯ್ಯನು ರೇಚಣನ ಆಪ್ತನೂ, ಧರ್ಮಬಂಧುವೂ ಆಗಿದ್ದುದಲ್ಲದೆ, ರೇಚಣ ನೊಂದಿಗೆ ಕಳಚುರ್ಯ್ಯ ಆಹವಮಲ್ಲನಲ್ಲಿ ದಂಡನಾಯಕನಾಗಿದ್ದನು, ಬನವಸೆನಾಡಿನ ಒಡೆಯ ನಾಗಿದ್ದನು. [ಎ.ಕ. ೭-೧. ಶಿಕಾರಿಪುರ ೧೧೯] ಕೇಶವರಾಜ (ಕೇಶಿಮಯ್ಯ)ನ ಹಿರಿಯ ಮಗನೇ ಕವಿ ಆಚಣ; ಕಿರಿಉಅಮಗನಾದ ಶಂಖನು ಪುಲಿಗೆಱೆಗೆ ಒಡೆಯಲಾಗಿದ್ದನು. ಕೇಶಿಮಯ್ಯ (ಕೇಶಿರಾಜ)ನು ಬನವಾಸಿಯನ್ನು ಆಳುತ್ತಿದ್ದಾಗ ನರಸಿಂಹ ನಾಯಕ, ತಿಕ್ಕರಾಜ, ಚಾಮಯ್ಯ, ಬಾಚಯ್ಯ, ಸೋವಿದೇವ, ದಾಸಿರಾಜ ಎಂಬುವರು ಸಚಿವರಾಗಿದ್ದರು. ಕೇಶವರಾಜನು (ಕೇಶಿಮಯ್ಯ) ತನ್ನ ಸಚಿವರಲ್ಲಿ ಇಬ್ಬರಾದ ತಿಕ್ಕಣ (ತಿಕ್ಕರಾಜ), ಚಾವಣ (ಚಾಮಯ್ಯ) ಇವರ ಸಾಹಾಯದಿಂದ ವರ್ಧಮಾನ ಪುರಾಣವನ್ನು ಅರಂಭಿಸಿದ್ದನು. ತನ್ನ ಸಹೋದ್ಯೋಗಿ ಕೇಶವರಾಜನು ಆರಂಭಿಸಿ, ನಿಂತು ಹೋಗಿದ್ದ ಕಾವ್ಯವನ್ನು ಆತನ ಮಗನಿಂದಲೇ ಪೂರೈಸಿಸಿದ ರೇಚಣನ ಮುನ್ನೋಟ ಮತ್ತು ಔಚಿತ್ಯ ಪ್ರಜ್ಞೆ ಶ್ಲಾಘ್ಯವಾದದ್ದು. [ಅದೇ : ಶಿಕಾರಿಪುರ.೧೨೩].
ಹೊಯ್ಸಳ ವೀರಬಲ್ಲಾಳನಲ್ಲಿ ಮಹಾಮಂತ್ರಿಯಾಗಿ, ರಾಜ್ಯದ ಆಯವ್ಯಯ ವನ್ನು ನೋಡಿಕೊಳ್ಳುವ ಶ್ರೀಕರಣಾಧಿಕಾರಿಯಾಗಿ ಸೇರಿದ ರೇಚಣನು ಅರಸೀಕೆರೆಯಲ್ಲಿ ಸಹಸ್ರಕೂಟ ಜಿನಾಲಯವನ್ನು ಕಟ್ಟಿಸಿದನು [ಎ.ಕ. ೫. ೬೯. ಅರಸೀಕೆರೆ (ಹಾಸನ ಜಿ/)]. ಆ ಬಸದಿಗೆ ಬಲ್ಲಳ ರಾಯನ ಅನುಮತಿಯ ಮೇರೆಗೆ ದಾನಗಳನ್ನು ನೀಡಿದನು. ಈ ಸಹಸ್ರಕೂಟ ಗೃಹ ನಿರ್ಮಾಣ ಹನ್ನೆರಡು ವರ್ಷಗಳ ವರೆಗೆ ನಡೆಯಿತು. ಕೊಲ್ಲಾಪುರದ ಮಾಘಣಂದಿ ಸಿದ್ಧಾಂತಿಯ ಶಿಷ್ಯ ಶುಭಚಂದ್ರ ತ್ರೈವಿದ್ಯರ ಶಿಷ್ಯರಾದ ಸಾಗರಣಂದಿ ಸಿದ್ಧಾಂತಿ ದೇವರು ರೇಚಣನ ಗುರುಗಳು. ಅವರು ಸಹಸ್ರಕೂಟ ಜಿನಾಲಯ ನಿರ್ಮಾಣ ಕಾರ್ಯವು ಪೂರೈಸುವವರೆಗೆ ಜೋಳದಕೂಳು ಮತ್ತು ಎಣ್ನೆಯ ಹೊರತಾಗಿ ಬೇರೆ ಆಹಾರವನ್ನು ತೆಗೆದುಕೊಳ್ಳಲಿಲ್ಲ. ಸಾಗರಣಂದಿ ಸಿದ್ಧಾಂತಿಯು ಆಸ್ಥೆಯಿಂದ ಮುಂದೆ ನಿಂತು ರೇಚಣದಂಡೇಶನಿಂದ ಸಹಸ್ರಕೂಟ ಜಿನಾಲಯವನ್ನು ಮಾಡಿಸಿದರು, ಪರಿಪೂರ್ಣ ವ್ರತರಾದರು. [ಅದೇ : ಸಾಲು ೧-೪]. ವಸುಧೈಕ ಬಾಂಧವ ರೇಚಣನೂ, ಆತನ ಮಡದಿ ಗೌರಾದೇವಿಯೂ ತಮ್ಮ ನೋಂಪಿಯ ಉದ್ಯಾಪನೆ ನಿಮಿತ್ತವಾಗಿ ಸಹಸ್ರಕೂಟ ಜಿನಾಲಯದ ಪ್ರತಿಷ್ಠಾಪನೆ ಕಾರ್ಯವನ್ನು ಧಾರಾ ಪೂರ್ವ ಕವಾಗಿ ಮಾಡಿಸಿಕೊಟ್ಟರು. [ಎ.ಕ. ೧೫. ಅರಸೀಕೆರೆ ೧೯೭. ಆತೇದಿ. ಶಾಸನ. ಪು. ೨೨]
ಕೊಲ್ಲಾಪುರದ ಮಾಘಣಂದಿ ಸಿದ್ದಾಂತಿಯ ಕಾಲ ತಿಳಿದಿದೆ. ಅವರು ಇದ್ದ ಕಾಲದ ನಡುಗಾಲ ಕ್ರಿ.ಶ. ೧೧೦೦ [ಎ.ಕ. ೨. ೭೧ (೬೪) ೧೧೬೩. ಪು. ೨೬-೨೮]. ಅವರು ತೇರದಾಳದ ಗೊಂಕ- ಜಿನಾಲಯದ ಪ್ರತಿಷ್ಠಾಪನೆಗೆ ೧೧೨೫ ರಲ್ಲಿ ಆಗಮಿಸಿದ್ದರು. [ಇ.ಆ. ೧೪. ಪು. ೧೪. ೧೧೨೫ ತೇರದಾಳ (ಬಿಜಾಪುರ ಜಿ./ ಜಮಖಂಡಿ ತಾ.) : ಎ.ಇ. ೧೯. pp ೩off. ೧೧೩೫] ಮಾಘಣಂದಿ ಸಿದ್ಧಾಂತಿಯ ಶಿಷ್ಯ ಶುಭಚಂದ್ರ ತ್ರೈವಿದ್ಯರ ಕಾಲಪೂ ೧೧೨೫ ರಿಂದ ೧೧೫೦ ಎಂದು ಗೊತ್ತಿದೆ. [ಎ.ಕ. ೨. ಆರೇಳು ಶಾಸನಗಳಲ್ಲಿ ಇದರ ಪರಿಚಯವಿದೆ] ಶುಭಚಂದ್ರ ತ್ರೈವಿದ್ಯರ ಶಿಷ್ಯರಾದ ಈ ಸಾಗರಣಂದಿ ಸಿದ್ಧಾಂತಿ ದೇವರ ಕಾಲವನ್ನು ಕ್ರಿ.ಶ. ೧೧೮೦ ಎಂದು ಪರಿಗಣಿಸಬಹುದು. ಇವರನ್ನು ಇಮ್ಮಡಿ ಸಾಗರಣಂದಿ, ಸಿದ್ಧಾಂತಿ ಮುನಿಯೆನ್ನ ಬೇಕಾಗುತ್ತದೆ. ಏಕೆಂದರೆ ಇವರಿಗಿಂತ ನೂರು ವರ್ಷದ ಹಿಂದೆ ಇನ್ನೊಬ್ಬ ಸಾಗರನಂದಿ ಸಿದ್ಧಾಂತಿ ಮುನಿಯೂ ಶಾಸನೋಕ್ತರಾಗಿದ್ದಾರೆ [ಎ.ಕ. ೭. (೧೯೭೯) ನಾಮಂ ೬೪. ೧೧೪೫. ಯಲ್ಲಾದಹಳ್ಳಿ (ಮಂಡ್ಯ ಜಿ./ ನಾಮಂ. ತಾ.)] ವಸುಧೈಕಬಾಂಧವ ರೇಚಣನು ಶ್ರವನಬೆಳಗೊಳ ಚಿಕ್ಕಬೆಟ್ಟದ ಪಕ್ಕದಲ್ಲಿರುವ ಜಿನನಾಥ ಪುರದಲ್ಲಿಯೂ ಜಿನಾಗಾರವನ್ನು ಮಾಡಿಸಿದ ವಿಚಾರವನ್ನು ಒಂದು ಶಾಸನ ದಾಖಲಿಸಿದೆ: ಶ್ರೀ ರೇಚಣಾ ಧಂಣಾಯಕಾ ಮಾಡಿಸಿದಾ ಭಸದಿ [ಎ.ಕ.೨, ೫೨೮.೧೨ ಶ. ಕು. ೩೨೫]. ಆ ಬಸದಿಯು ಕೊಲ್ಲಾಪುರದ ಸಾವನ್ತನ ಬಸದಿಯ ಪ್ರತಿಬದ್ಧವಾಗಿದ್ದಿತು. ಇಲ್ಲಿ ಶಾಂತಿನಾಥ ದೇವರ ಪ್ರತಿಷ್ಠೆಯನ್ನು ಮಾಡಿ, ಶ್ರೀಕರಣದ ರೇಚಿಮಯ್ಯ ದಣ್ಡ ನಾಯಕನು, ಅದನ್ನು ಸಾಗರಣಂದಿ ಸಿದ್ಧಾಂತಿ ದೇವರಿಗೆ ಕೊಟ್ಟನು. [ಎ.ಕ.೨, ೫೨೬(೩೮೦) ೧೩ ಶ. ಜಿನನಾಥಪುರ. ಪು. ೩೨೫]
ರೇಚಣನ ಜೀವಿತದ ಅವಧಿಯನ್ನು ಸ್ಥೂಲವಾಗಿ ಹೀಗೆ ಸೂಚಿಸಬಹುದು: ಜನನ ಕ್ರಿ.ಶ. ೧೧೩೫; ಬಿಜ್ಜಳನ ಸೈನ್ಯಕ್ಕೆ ಸೇರ್ಪಡೆ ೧೧೫೭; ರಾಯಮುರಾರಿ ಸೋವಿ ದೇವನ ದಂಡಾಧೀಶ ೧೧೬೮; ಮೈಲುಗಿದೇವ ಮಲ್ಲಿಕಾರ್ಜುನನ ದಂಡಾಧಿಪತಿ ೧೧೭೬; ಸಂಕಮನ ಸೇನಾಪತಿ ೧೧೭೭-೮೦; ಅಹವಮ್ಮಲನ ಮಹಾಪ್ರಧಾನಿ- ಚಮೂಪತಿ- ಬಾಹತ್ತರ ನಿಯೋಗಾಧಿಪತಿ ೧೧೮೦-೮೩; ಸಿಂಘಣನಲ್ಲಿ ಇದ್ದುದು ಖಚಿತವಾಗಿ ತಿಳಿಯದು; ಹೊಯ್ಸಳರ ಬಲ್ಲಾಳನಲ್ಲಿ ೧೧೮೮-೧೨೧೮; ದೀರ್ಘಕಾಲ ಬದುಕಿದ ರೇಚಮನು ಸುಮಾರು ೧೧೨೫ ರಲ್ಲಿ ನಿಧನನಾದಂತೆ ತೋರುತ್ತದೆ. ರೇಚಣನಿಗೆ ಇದ್ದ ಪ್ರಶಸ್ತಿಗಳು : ಅಂಗಜೋಪಮ, ಆರ್ಥಿಕ ಕಲ್ಪತರು. ಜಿನಮತಾಬ್ಜಭಾನು ಭೀಕರ ವೈರಿ ವಿದಾರಣ ಕೇಸರಿ, ಚಾರಿತ್ರ ರತ್ನಾಕರ. ಲೋಕೈಕ ಕಳ್ಪದ್ರುಮ, ಭೋಗ ಪುರಂದರ, ಮಿಕ್ಕಸುದಾನಿ, ವಸುಧೈಕ ಬಾಂಧವ, ಸತ್ಕಳಾಢ್ಯ ಮುಂತಾದ ಬಿರುದು ಬಾವಲಿಗಳಿಂದ ಪುರಸ್ಕೃತನಾಗಿದ್ದನು.
ರೇಚಣನ ಜೀವನದ ಸಾಧನೆಯಿರುವುದು ಹನ್ನೆರಡನೆಯ ಶತಮಾನದ ಉತ್ತರಾರ್ಧ ಮತ್ತು ಹದಿಮೂರನೆಯ ಶತಮಾನದ ಆರಂಭದ ಎರಡು ದಶಕಗಳಲ್ಲಿ. ಲಕ್ಕುಂಡಿ ಮತ್ತು ಅರಸೀಕೆರೆಯಲ್ಲಿ ದೇವಾಲಯಗಳನ್ನು ಕಟ್ಟಿಸಿದ್ದು, ಆಚಣ್ಣಕವಿಗೆ ಆಸರೆಯಾಗಿ ನಿಂತು ಚಂಪೂಕಾವ್ಯವನ್ನು ಬರೆಸಿದ್ದು – ಇವು ರೇಚಣನು ಎಸಗಿದ ಮುಖ್ಯ ಸಾಂಸ್ಕೃತಿಕ ಸಾಧನೆಗಳು. ಇವು ಆತನ ಧಾರ್ಮಿಕ ಪ್ರವೃತ್ತಿ ಮತ್ತು ಸಾಹಿತ್ಯದಲ್ಲಿ ಇದ್ದ ಆಸಕ್ತಿಯನ್ನು ಬಿಂಬಿಸುತ್ತವೆ. ಆದರೆ ರೇಚಣನು ಕಳಚುರ್ಯ ಸಾಮ್ರಾಜ್ಯದ ಉಗಮ – ಸಂವರ್ಧನೆಗೂ ಕಾರಣ ಪುರುಷನೆಂಬುದು ಚರಿತ್ರಕಾರರಿಗೆ ಮಹತ್ವದ ಸಾಧನೆ. ತನ್ನ ವಂಶ ಪಾರಂಪರ್ಯವಾಗಿ ದಲ್ಲಪನ ಕಾಲದಿಂದಲೂ ಸಂಚಿತವಾಗಿ ಬಂದಿದ್ದ ರಾಜ್ಯ ಶಾಸ್ತ್ರ ಪ್ರವೀಣತೆ, ಯುದ್ಧ ನೈಪುಣ್ಯಗಳನ್ನು ಧಾರೆಯೆರೆದು ಕಳಚುರ್ಯ ರಾಜ್ಯಲಕ್ಷ್ಮಿಯನ್ನು ಎರಡು ದಶಕಗಳ ವರೆಗೆ ಪೊರೆದನು. ಹೀಗಾಗಿ ಕರ್ನಾಟಕದ ರಾಜಕೀಯ, ಸಾಹಿತ್ಯಕ ಮತ್ತು ಸಾಂಸ್ಕೃತಿಕ ಇತಿಹಾಸದಲ್ಲಿ ರೇಚಣ ಚಮೂಪನು ಘನತರವಾದ ವ್ಯಕ್ತಿತ್ವದಿಂದ ಎದು ಕಾಣುತ್ತಾನೆ.
ಚಂದ್ರಕೊಡೆ: ಮೈಳಾಪತೀರ್ಥ : ಶಾಸನಗಳ ಆಧಾರ
ಇಂದಿನ ಬೆಳಗಾವಿಗೆ ಪ್ರಾಚೀನ ಹೆಸರು ವೇ(ಳು)ಣು ಗ್ರಾಮ. ಈ ಜಿಲ್ಲೆಯ ಸವದತ್ತಿ (ಸೌಂದತ್ತಿ, ಸೌದತ್ತಿ, ಸಾವನ್ದತ್ತಿ) ಎಂಬುದರ ಸಂಸ್ಕೃತಿಕರಣಗೊಳಿಸಿದ ರೂಪವೆ ಸುಗಂಧವರ್ತಿ. ಸೌದತ್ತಿಗೆ ಹತ್ತೊಂಬತ್ತನೆಯ ಶತಮಾನದವರೆಗೆ ಪರಸಗಡ ತಾಲ್ಲೂಕಾ ಎಂದು ಕರೆಯಲಾಗಿದೆ. ಬೆಳಗಾವಿ – ಸವದತ್ತಿಯ ಸುತ್ತಣ ಪ್ರದೇಶವನ್ನು ಹಿಂದೆ ಪ್ರಸಿದ್ಧ ರಟ್ಟಿಕುಲ ಪ್ರಧಾನರು ಆಳಿದರು. ಸುಮಾರು ೩೫೦ ವರ್ಷಗಳಷ್ಟು ದೀರ್ಘಕಾಲ ಈ ರಟ್ಟದ ಆಳ್ವಿಕೆಯಿತ್ತು. ಅವರ ಕಾಲದ ಸಂಸ್ಕೃತ ಮತ್ತು ಕನ್ನಡ ಶಾಸನಗಳನ್ನು ಜೆ.ಎಫ್. ಫ್ಲೀಟ್ ಪ್ರಕಟಿಸಿದ್ದಾರೆ (೧೮೭೪).
ಸೌಂದತ್ತಿ – ಸೌದತ್ತಿ ಎಂಬ ಶಬ್ದರೂಪದ ನಿಷ್ಪತ್ತಿ ಮತ್ತು ವಿಕಾಸ ಕುರಿತ ಚರ್ಚೆ ತೃಪ್ತಿಕರವಾಗಿ ನಡೆದಿಲ್ಲ. ಈಗ ಜನರೂಢಿಯಲ್ಲಿ ವಾಡಿಕೆಯಾಗಿರುವಂತೆ ಸೌಂದತ್ತಿ – ಸೌದತ್ತಿ – ಸವದತ್ತಿ ಎಂಬುದು ಸಂಸ್ಕೃತ ಸುಗಂಧವರ್ತಿಯಿಂದ ಬಮ್ದ ತದ್ಭವ ರೂಪಗಳಲ್ಲ. ವಾಸ್ತವವು ಇದರ ತದ್ವಿರುದ್ಧವಾಗಿ ನಡೆದಿರುವ ಭಾಷಿಕ ಪ್ರಕ್ರಿಯೆಯಾಗಿದೆ. ಇವಲ್ಲೆದಕ್ಕೂ ಮೂಲಶಬ್ದ ‘ಸವಣದತ್ತಿ’ ಎಂಬುದು. ಜೈನ ಮುನಿಗಳಾದ ಶ್ರಮಣರಿಗೆ ದತ್ತಿಯಾಗಿ ಕೊಟ್ಟದೇಗುಲ – ಹೊಲ – ನೆಲ ಇದ್ದ ಪ್ರದೇಶವೇ ಸವಣದತ್ತಿ. ಸಂಸ್ಕೃತದ ಶ್ರವಣವು ಪ್ರಾಕೃತದಲ್ಲಿ ಸಮಣ – ಸವಣ ಎಂದಾಗುತ್ತದೆ; ಜೈನ ಸನ್ಯಾಸಿ ಎಂದು ಅದರ ಅರ್ಥ, ಶ್ರಮನ -ಶ್ರವಣ ಎಂಬ ಸಂಸ್ಕೃತ ಯುಗ್ಮ ರೂಪಗಳಿಗೆ ಸಂವಾದಿಯಾಗಿ ಪ್ರಾಕೃತದಲ್ಲಿ ಸಮಣ -ಸವಣ ಎಂಬ ಸಮಾನರೂಪ ಗಳಿವೆ. ಕನ್ನಡದಲ್ಲಿಯೂ ಇವೇ ಪ್ರಾಕೃತ ರೂಪಗಳು ೧೨೦೦ ವರ್ಷಗಳಿಂದ ಬಳಕೆಯಾಗುತ್ತಿವೆ.
ಸೌದತ್ತಿಯ ಎಲ್ಲಮ್ಮನಗುಡಿಯು ಆ ಪ್ರದೇಶವನ್ನು ಆಳಿದ ಅಪ್ಪಟ ಜೈನರಾದ ರಟ್ಟರ ಪಟ್ಟಜಿನಾಲಯವಾಗಿತ್ತು ಎಂಬುದು ಈಗ ಸ್ಥಾಪಿತವಾಗಿರುವ ಸತ್ಯ. ರಟ್ಟರ ಕಾಲದಲ್ಲಿ ಈ ಭಾಗವೆಲ್ಲವೂ ಜೈನರ ನೆಲೆವೀಡಾಗಿತ್ತು. ಅನೇಕ ಜೈನ ಮುನಿ ಸಂಘಗಳೂ, ಅನ್ವಯಗಳೂ, ಗಣಗಳೂ, ಗಚ್ಛಗಳೂ ಇಲ್ಲಿ ಜೀವಂತವಾಗಿದ್ದುವು. ಅವುಗಳಲ್ಲಿ ಚಂದ್ರಿಕಾವಾಟ ಎಂಬ ಅನ್ವಯವು ಪ್ರಬಲವಾಗಿದ್ದಿತು. ಚಂದ್ರಪ್ರಭ ತೀರ್ಥಂಕರರ ದೇವಾಲಯವೇ ಪ್ರಮುಖವಾಗಿದ್ದುದರಿಂದ ಚಂದ್ರಿಕಾವಾಟವೆಂಬ ಹೆಸರೂ, ಮುನಿಸಂಘವೂ ರೂಪಿತವಾಯಿತೆಂಬ ಅಭಿಪ್ರಾಯವಿದೆ; ಚಂದ್ರಿಕಾವಾಟ ಎಂಬುದು ಸ್ಥಳವಾಚಿ ಮೂಲದಿಂದ ಬಮ್ದ ಅಭಿಧಾನವೆಂಬ ಗ್ರಹಿಕೆಯೂ ಇದೆ.
ಈ ಚಂದ್ರಿಕಾವಾಟ ಅನ್ವಯದಲ್ಲಿಯೇ ಕಾರೇಯಗಣವೂ, ಸೇನಾನ್ವಯವೂ, ತಿಂತ್ರಣೀ ಗಚ್ಛವೂ ಸೇರಿವೆ. ಸೌದತ್ತಿ -೧೨ ಕ್ಕೆ ಸಂಬಮ್ಧಿಯಾದ ಮುಳುಗುಂದ ಹೆಸರಿನ ಹಳ್ಳಿಯ ಜಿನ ಮಂದಿರಕ್ಕೆ ಕನ್ನ ಭೂಭುಜನು ತನ್ನ ಸೀವಟದಿಂದ ಎರಡು ಹುಣಸೆಯ ಮರಗಳ ನಡುವಣದ ಆರು ನಿವರ್ತನ ಭೂಮಿಯನ್ನು ಇತ್ತನು: ತಿಂತ್ರಿಣೀ ವೃಕ್ಷಯೋರ್ದ್ವಯೋರ್ ಮಧ್ಯೇ ಯಾ ಸ್ಥಿತಾ ಭೂಮಿರ್ದ್ದತ್ತಾ ಶ್ರೀಕನ್ನ ಭೂಭಜಾ [ಫ್ಲೀಟ್ : ೧೮೭೪: ೧೯೪] ತಿಂತ್ರಿಣೀ ವೃಕ್ಷದ ಸಂಬಂಧದಿಂದಾಗಿ ತಿಂತ್ರಿಣಿಗಚ್ಛವೆಂದು ಹೆಸರಾಯಿತು. ಹುಣಸಿಹಡಗಲಿಯು ಈ ತಿಂತ್ರಿಣೀಗಚ್ಛದ ಉಗಮಸ್ಥಳ.
ಮೈಳಾಪ ತೀರ್ಥವು ಮೊದಲಿನಿಂದಲೂ ಮುಳುಗುಂದದ ಸಂಬಂಧ ಹೊಂದಿತ್ತು. ಮೈಳಾಪತೀರ್ಥವು ಮಳಹಾರೀ ಎಂಬ ನದಿಯ ಸೀಮಾ ಪ್ರದೇಶದಲ್ಲಿ ಪ್ರಭಾವಶಾಲಿ ಜೈನಯಾತ್ರಾಸ್ಥಳ [ಫ್ಲೀಟ್: ೧೮೭೪ : ೧೯೮]. ಮೈಳಾಪ ತೀರ್ಥವು ಕೇಂದ್ರಬಿಂದು ವಾಗಿದ್ದ ಜೈನ ಸನ್ಯಾಸಿಗಳೂ ಶಿಷ್ಯರೂ ಒಂಬತ್ತು – ಹತ್ತನೆಯ ಶತಮಾನಗಳಲ್ಲಿಯೇ ಕಂಡುಬರುತ್ತಾರೆ. ಮೈಳಾಪತೀರ್ಥ ಪರಂಪರೆಗೆ ಸೇರಿದ ಜಿನಮಂದಿರಗಳ ಸವಣರಿಗೆ ರಾಷ್ಟ್ರಕೂಟ ರಾಜರಿಂದ ದಾನದತ್ತಿಯಾಗಿ ಪರಂಪರೆಗೆ ಸೇರಿದ ಜಿನಮಂದಿರಗಳ ಸವಣರಿಗೆ ರಾಷ್ಟ್ರಕೂಟ ರಾಜರಿಂದ ದಾನದತ್ತಿಯಾಗಿ ಕೊಡಲ್ಪಟ್ಟ ಸ್ಥಳವೇ ಸವಣದತ್ತಿ. ಮೈಳಾಪತೀರ್ಥ ಸವಣರಿಗೆ ರಟ್ಟರಾಜರು ದತ್ತಿ ಕೊಟ್ಟ ಕಾರಣ ‘ಸವಣದತ್ತಿ’ ಎಂಬ ಹೆಸರು ಚಾಲ್ತಿ ಪಡೆಯಿತು. ಸವಣದತ್ತಿ ಎಂಬ ಶಬ್ದರೂಪ ಕ್ರಮೇಣ ಜನರ ಉಚ್ಚಾರಣಾನುಕೂಲಕ್ಕೆ ಅನುಗುಣವಾಗಿ ಶಬ್ದಗಳ ಹೊರಳುತ್ತ ಸವಣದತ್ತಿ – ಸವಂದತ್ತಿ – ಸೌದತ್ತಿ – ಸವದತ್ತಿ – ಸೌದತ್ತಿ ಎಂಬ ವ್ಯತ್ಯಾಸಗಳನ್ನು ಪಡೆದು ಕೊಂಡಿದೆ.
ಶಾಸನಗಳಲ್ಲಿ ನಮೂದಾಗಿರುವ ಪ್ರಕಾರ ಮುಳ್ಗುಂದದ ‘ವರ ವೈಶ್ಯಜಾತಿಜಾತ:’ ಶ್ರೇಷ್ಠಿಭಿ: [೧೮೭೪ : ೧೯೦ – ೯೧], ಅಂದರೆ ವೈಶ್ಯಕುಲದವರು (ಬಯಿಸಕುಲ) ಮೈಳಾಪತೀರ್ಥಕ್ಕೆ ದಾನದತ್ತಿಗಳನ್ನಿತ್ತು ಶಿಷ್ಯರಾಗಿದ್ದರು. ಸೌದತ್ತಿಯ ರಟ್ಟರೆನಿಸಿದ ರಾಜಮನೆತನದ ಅರಂಭದ ದೊರೆಗಳಾದ ಮೆರಡ, ಪ್ರೀಥ್ವೀರಾಮ, ಪಿಟ್ಟುಗ, ಕನ್ನರ – ಎಂಬೀ ಆದ್ಯರು ಸಹ ಸವಣದತ್ತಿಯಾದ ಮೈಳಾಪತೀರ್ಥದ ಆಡಳಿತ ನೋಡಿ ಕೊಳ್ಳುತ್ತ ನಿರ್ವಹಣೆಯ ಭಾಗವಾಗಿದ್ದರು. ಪ್ರೀಥ್ವೀರಾಮನು ಮೈಳಾಪತೀರ್ಥದ ಗುರುಕುಲದಲ್ಲಿ ಛಾತ್ರ (ಚಟ್ಟ – ಶಿಷ್ಯ) ನಾಗಿದ್ದು ಅಲ್ಲಿ ಕಲಿಯುತ್ತಿದ್ದನೆಂದು ಶಾಸನದಲ್ಲಿ ಅಸ್ಖಲಿತವಾಗಿ ದಾಖಲಾಗಿದೆ.
ಸೌದತ್ತಿಯಲ್ಲಿರುವ ಈಗಿನ ಎಲ್ಲಮ್ಮನ ಇಡೀ ಗುಡ್ಡವೇ ಆ ಮೈಳಾಪ ತೀರ್ಥವಾಗಿತ್ತು; ಎಲ್ಲಮ್ಮನ ಗುಡಿ ರಟ್ಟರ ಪಟ್ಟಜಿನಾಲಯವೆಂದು ಈ ಲೇಖನದ ಆರಂಭದಲ್ಲಿ ಹೇಳಿದ್ದಾಗಿದೆ. ಈ ಸವಣದತ್ತಿ (ಸೌದತ್ತಿ) ಯು ಕುಹೂಂಡಿ (ಕೂಂಡಿ) ಮುನ್ನೂರಕ್ಕೆ ರಾಜಧಾನಿಯಾಗಿತ್ತು. ಈ ನೆಲೆವೀಡು ೧೨ ನೆಯ ಶತಮಾನದಲ್ಲಿ ಸೌದತ್ತಿಯಿಂದ ವೇಣುಗ್ರಾಮಕ್ಕೆ (ಬೆಳಗಾವಿ) – ೭೦ ಕ್ಕೆ ವರ್ಗಾಯಿಸಲ್ಪಟ್ಟಿತು. ಹೀಗೆ ಸ್ಥಳಾಂತರಿಸಲ್ಪಟ್ಟ, ಆ ವೇಣುಗ್ರಾಮ – ೭೦ ಕ್ಕೆ ರಾಜಧಾನಿಯಾಗಿದ್ದ ರಟ್ಟರಾಜ್ಯವನ್ನು ಹದಿಮೂರನೆಯ ಶತಮಾನದಲ್ಲಿ ಪರಾಜಯಗೊಳಿಸಿ ಸಚಿವ ಬೀಚಣನು ತನ್ನ ಯಾದವ ನೃಪತಿಯಾದ ಕನ್ನರದೇವ (ಕೃಷ್ಣರಾಜ) ನಿಗೆ ಒಪ್ಪಿಸಿದನು.
ಸವದತ್ತಿ, ಮುಳ್ಗುಂದ – ಇವು ಧವಳ ವಿಷಯದಲ್ಲಿ ಇದ್ದುವೆಂದು ಶಾಸನೋಕ್ತವಾಗಿದೆ [೧೮೭೪ : ೧೯೦]. ಧವಳ ವಿಶಯವೆಂದರೆ ಶಾಸನಗಳಲ್ಲಿ ನೂರಾರು ಬಾರಿ ಬರುವ ಬೆಳ್ವೊಲ ಮುನ್ನೂರರ ಪ್ರದೇಶ. ಈ ಧವಳ ವಿಷಯದಲ್ಲಿನ ವರ- ವೈಶ್ಯಜಾತಿಯಲ್ಲಿ ಹುಟ್ಟಿದ ಚಂದ್ರಾರ್ಯನ ಮಗನಾದ ಚೀಕಾರ್ಯನು ಮುಳ್ಗುಂದದಲ್ಲಿ ಉನ್ನತಜಿನಾಲಯವನ್ನು ಕ್ರಿ.ಶ. ೮೫೦ ರಲ್ಲಿ ಕಟ್ಟಿಸಿದನು. ವೀಕಾರ್ಯನ ಮಗಂದಿರು ನಾಗಾರ್ಯ ಮತ್ತು ಅರಸಾರ್ಯ. ಚಿಕ್ಕಮಗನಾದ ಅರಸಾರ್ಯನು ಜೈನ ನಯಶಾಸ್ತ್ರದಲ್ಲೂ ಕುಶಲನೂ, ಸಮೃಕ್ತ್ವ ಚಿತ್ತನೂ ಆಗಿದ್ದನೆಂದು ಕ್ರಿ.ಶ. ೯೦೨ ರ ಶಾಸನ ಹೇಳುತ್ತದೆ. [ಫ್ಲೀಟ್ : ೧೮೭೪: ೧೯೧ : ಸಾಲು ೫ – ೭]
ಅರಸಾರ್ಯನ (ಪಿತೃಕಾರಿತ) ತಂದೆಯಿಂದ ನಿರ್ಮಿಸಲಾದ ಜಿನಾಲಯವು ಧವಳ ವಿಷಯದ ಮುಳ್ಗಂದ ಎಂಬ ಹೆಸರಿನ ನಗರದಲ್ಲಿದ್ದು, ಅದು ಚಂದ್ರಿಕಾವಾಟದ ಸೇನಾನ್ವಯಕ್ಕೆ ಸೇರಿತ್ತು. ಚಂದ್ರಪ್ರಭ ತೀರ್ಥಂಕರ ದೇವಾಲಯದ ಮೂಲದ ಪರಂಪರೆಗೆ ಸೇರಿದ ಮುನಿಗಳು ಚಂದ್ರಿಕಾವಾಟದ ಅನ್ವಯದವರೆಂದು ತಿಳಿಯಲು ಯಾವುದೇ ಬಾಧಕಗಳಿಲ್ಲವೆಂದು ಆಗಲೇ ಸೂಚಿಸಿದ್ದಾಗಿದೆ. ಸೌದತ್ತಿಯ ಶಾಸನದ ಆರಂಭದಲ್ಲಿಯೂ ಚಂದ್ರಪ್ರಭ ತೀರ್ಥಂಕರ ಸ್ತುತಿಯಿದೆ- ಚಂದ್ರಪ್ರಭ ಆಖ್ಯಾಯ ಜೈನಶಾಸನವೃದ್ಧಯೇ [೧೮೭೪ : ೧೯೦: ಸಾಲು ೨೦]. ಚಂದ್ರಪ್ರಭಾ ಎಂಬುದಕ್ಕೆ ಸಂಸ್ಕೃತ ಸಂವಾದಿ ಶಬ್ದವೇ ಚಂದ್ರಿಕಾ; ಚಂದ್ರಪ್ರಭು ತೀರ್ಥಂಕರ ಜಿನಾಲಯದ ಸ್ಥಳವೇ ಚಂದ್ರಿಕಾವಾಟ. ಚಂದ್ರಪ್ರಭರ ಶಾಸನವನ್ನು (ಜಿನೋಪದಿಷ್ಟ ಉಪದೇಶ ಸಾರ) ವೃದ್ದಿಸಿ ಪ್ರಚಾರ ಮಾಡುವುದರಲ್ಲಿ ನಿರತರಾದ ಮುನಿಗಳು ಚಂದ್ರಿಕಾವಾಟ ಅನ್ವಯದವರು. ಆದ್ದರಿಂದ ಇದರ ಪೂರ್ವಾಪರ ಹಾಗೂ ಅಂತರ ಬಾಹ್ಯ ಪ್ರಮಾಣಾಧಾರಗಳೆಲ್ಲ ಬೊಟ್ಟುಮಾಡಿತೋರಿಸುವಂತೆ ಈ ಚಂದ್ರಿಕಾವಾಟ ಅನ್ವಯದ ಜೈನಯತಿ ಸಮುದಾಯದ ಉಗಮಸ್ಥಳ ಮುಳ್ಗುಂದದ ಚಂದ್ರಪ್ರಭ ಜಿನಾಲಯ. ಇದು ಒಂಬತ್ತನೆಯ ಶತಮಾನದ ನಡುಗಾಲದಲ್ಲಿ ಆರಂಭವಾಯಿತು. ಆಮೇಲೆ ಈ ಜೈನ ಗುರು ಪರಂಪರೆಗೆ ಸೇರಿದ ಹಲವಾರು ಮುನಿ – ಭಟ್ಟಾರಕರ ಉಲ್ಲೇಖಗಳು ಸಿಗುತ್ತವೆ [ ಎ.ಇ.೮, ೧೯೩. ಕ್ರಿ.ಶ. ೯೦೨: ಎ.ಆ.೧೬, ೫೫.೧೦೫೩: ೫೧೧. ೧೮. ೭೧.೧೦೬೬ – ಇತ್ಯಾದಿ] ಹಲವಾರು ಶಾಸನ ಪ್ರಯೋಗಗಳಿವೆ.
ಮೈಳಾತೀರ್ಥಕ್ಷೇತ್ರವು ಮುಳ್ಗುಂದ, ಸವದತ್ತಿ, ವೇಣುಗ್ರಾಮ, ಐಹೊಳೆ, ಪಟ್ಟದಕಲ್ಲು, ಬಾದಾಮಿ, ಸೊರಟೂರು, ಬಂಕಾಪುರ ಮೊದಲಾದ ಜೈನಕೇಂದ್ರ ಸ್ಥಳಗಳಿಗೆಲ್ಲ ಮುಖ್ಯ ಉಪಾಸನಾ ಸ್ಥಳವಾಗಿತ್ತು. ಅದರ ಮೂಲ ಸೆಲೆ ಎಲ್ಲಿತ್ತೆಂಬ ಪ್ರಶ್ನೆಯನ್ನೂ ಪರಿಶೀಲಿಸಬಹುದು. ಇದಕ್ಕೆ ಉತ್ತರವನ್ನು ಶಾಸನದಲ್ಲಿಯೇ ಅವಿತು ಕುಳಿತಿರುವ ‘ಮಳಹಾರೀ ನದೀ ಸೀಮಾ’ ಎಂಬ ಬೆರಳುಸನ್ನೆಯ ಸೂಚನೆಯ ಒಡಲಲ್ಲಿ ಹುಡುಕಬೇಕು. ಮೈಳಾಪ ತೀರ್ಥವು ಮಳಹಾರೀ (ಮಲಪ್ರಭಾ) ತೊರೆಯ ದಂಡೆಯ ಮೇಲಿದ್ದ ಒಂದು ಊರೆಂಬುದೊಂದು ಸ್ಪಷ್ಟ ಸೂಚನೆ. ಮೈಳಾಪ ತೀರ್ಥದ ಕಾರೇಯ ಗಣದಲ್ಲಿ ಆಗಿಹೋದ ಜಿನಮುನಿಗಳಲ್ಲಿ ಪ್ರಾಚೀನರು ಮುಳ್ಳಭಟ್ಟಾರಕರು. ಇವರ ಕಾಲ ಸು. ಕ್ರಿ.ಶ. ೮೦೦. ಮುಳ್ಳಭಟ್ಟಾರಕರ ಶಿಷ್ಯರು ಗುಣತೀರ್ಥ ಮುನೀಶ್ವರರು. ಗುಣವಂತರೂ, ಸೂರಿಗಳೂ ಆದ ಗುಣತೀರ್ಥ ಮುನಿಯಕಾಲ ಕ್ರಿ.ಶ. ೮೩೫. ಇವರ ಶಿಷ್ಯರು ಇಂದ್ರಕೀರ್ತಿಸ್ವಾಮಿ; ಇವರ ಕಾಲ ಕ್ರಿ.ಶ. ೮೭೦ ಸವದತ್ತಿಯರಟ್ಟರ ಮೂಲ ಪುರುಷನಾದ ಮೇರಡನ ಹಿರಿಯ ಮಗನಾದ (ಅಗ್ರನನ್ದನ) ಪೃಥ್ವೀರಾಮನು ಈ ಇಂದ್ರಕೀರ್ತಿಸ್ವಾಮಿಯ ಶಿಷ್ಯನೂ ಮತ್ತು ರಾಷ್ಟ್ರಕೂಟರ ಇಮ್ಮಡಿ ಕೃಷ್ಣರಾಜನ ಮಹಾಸಾಮಂತನೂ ಆಗಿದ್ದನು [೧೮೭೪ : ೧೯೫ : ಸಾಲು ೧೮]
ಕ್ರಿ.ಶ. ೮೭೦ ರ ಆಜೂಬಾಜಿನಲ್ಲಿ ಪೃಥ್ವೀರಾಮನಿಂದ (ತೇನ ಭೂಪೇನ) ಮೈಳಾಪತೀರ್ಥಕ್ಕೆ ಸೇರಿದ ಒಂದು ಜಿನಗೃಹವು ಕಟ್ಟಲ್ಪಟ್ಟಿತು (ಕಾರಿತೇನ ಜಿನೇನ್ದ್ರ ಭವನ: ಅದೇ: ೧೯೫: ಸಾಲು ೧೩ – ೧೪]. ಈ ಜಿನಭವನಕ್ಕೆ ರಾಜನು ಆರು ನಿರ್ವತನದಷ್ಟು ಭೂಮಿದಾನ ಮಾಡಿದನು. ಅದಾದ ನೂರು ವರ್ಷಗಳ ತರುವಾಯ ಮುಂದೆ ಇದೇ ಬಸದಿಗೆ ಇಮ್ಮಡಿ ಕಾರ್ತವೀರ್ಯ (ಕತ್ತಭೂಪ) ಮತ್ತು ಆತನ ಹಿರಿಯ ಹೆಂಡತಿ (ಅಗ್ರಕಾಂತೆ) ಭಾಗಲಾಂಬಿಕೆ (ಬಾಗಲಾದೇವಿ) ಕಾಲದಲ್ಲಿ ಮತ್ತೆ ೧೮ ನಿವರ್ತನ (ಅಷ್ಟಾದಶ ನಿವರ್ತನ) ಭೂಮಿಯನ್ನು ಸರ್ವಬಾಧಾನಿವರ್ಜಿತವಾಗಿಸಿ ದಾನ ಕೊಡಲಾಗಿದೆ. ಈ ಒಂದು ಶತಮಾನದ ಅಂತರದಲ್ಲಿ ಸವದತ್ತಿ ರಟ್ಟಕುಲವು ಕಲ್ಯಾಣ ಚಾಳುಕ್ಯರ ಚಕ್ರಾಧಿಪತ್ಯದ ಅಧೀನತೆಗೆ ಸರಿದಿದ್ದರೂ. ಕಾರ್ತವೀರ್ಯ ನೃಪನು ಮಹಾಮಂಡಳೇಶ್ವರನಾಗಿದ್ದನು. ಪ್ರಸಿದ್ಧ ಮೈಳಾಪತೀರ್ಥವನ್ನು ಕೆಲವು ಶಾಸನಗಳು ಪ್ರಸ್ತಾಪಿಸಿವೆ:
೧. ಶ್ರೀಮನ್ + ಮೈಳಾಪತೀರ್ತ್ಥಸ್ಯ ಗಣೇ ಕಾರೇಯನಾಮನಿ ೧ ಬಭೂವ + ಉಗ್ರತಪೋಯುಕ್ತ : ಮುಳ್ಳಭಟ್ಟಾರಕೋ ಗಣೀ || [ಫ್ಲೀಟ್; ಜೆಬಿಬಿಆರ‍್ಎಎಸ್, ೪೦ -೨, ಕ್ರಿ.ಶ. ೮೭೬, ಪು. ೧೯೪, ಸಾಲು ೬]
2. ಶ್ರೀಯಾಪನೀಯಾಂಬುಧಿ ಪೂರ್ಣ್ನಚಂದ್ರೋ ಮೈಳಾಪತೀರ್ತ್ಥಾಭರಣೋ ಗಣೋಭೂತ್ ಕಾರೇಯಗಣಮಾ ಪ್ರತಿಬದ್ಧ ತತ್ವೈರಾಚಾರ್ಯವರ್ಯ್ಯೈ ಱ್ಪ್ರಥಿತಱ್ಪೃಥಿವ್ಯಾಂ ||
[ಎ.ಇ.೧೫, ೫೩೦.೧೦೫೯. ಮೊರಬ (ಧಾರವಾಡ ಜಿ. / ನವಲ್ಗುಂದ ತಾ.) ಪು. ೩೫೯. ಸಾಲು : ೩ – ೪]
೨.ಎ. ಕಲಭಾವಿ (ಬೆಳಗಾವಿ ಜಿ./ ಸಂಪಗಾಂವತಾ) ರಾಮಲಿಂಗ ಗುಡಿ ಎದುರಿನ ಕಲ್ಲು ಶಾಸನ.
೩.         ನವಿಲೂರ ಬಳಿಯ ಬಾ. . . ಹಳ್ಳಿಯ ಘ. . .
(ಬ)ಸದಿ ಮೈಳಾಪಾನ್ವಯ ಕಾರೇಯಗಣದ ಗುಡ್ಡ
ಕೇಮಣ ರೇಚಣ ಜೀರ್ನ್ನೋದ್ಧಾರಂ ಮಾಡಿಸಿದ
ಬಸದಿ ಚಂದ್ರನಾಥ ಸ್ವಾಮಿಗಳ ಅಷ್ಟವಿಧಾರ್ಚನೆಗೆ
ರಿಷಿಯರಜ್ಜಿಯರಾಹಾರ ದಾನಕ್ಕೆ ಆ ಸ್ಥಳದ ಅಱುವತ್ತೊಕ್ಕಲು
ಸಾಸಿರ್ವ್ವರುಂ ಶ್ರೀರಾಜಧಾನಿ ನರೇಂದ್ರ. ದ ಕುಳಿಯ
ಬಸದಿಯಾಚಾರ್ಯ ಬಾಹುಬಲಿದೇವರ ಶಿಷ್ಯತಿ
ರಾಜಮತಿ ಕನ್ತಿಯರ ಕಾಲಂ ಕರ್ಚ್ಚಿ ಆಚಂದ್ರಾರ್ಕ್ಕ
ತಾರಂಬರಂ ಧಾರಾ ಪೂರ್ವ್ವಕಂಮಾಗೆ ಬಿಟ್ಟರು ||
[ಧಾರವಾಡ ತಾಲ್ಲೂಕು ಶಾಸನಗಳು, ೪೫. ಸು. ೧೨ ಶ. ನುಗ್ಗಿಕೇರಿ. ಪು. ೮೩]
೪.         ಶ್ರೇಯಶ್ರೀ ಯಾಪನೀಯಾನ್ವಯ ಮುಖ ಮುಕುರಂ
ಚಾರುಮೈಳಾಪ ತೀರ್ತ್ಥಾಮ್ನಾಯ ಶ್ರೀ ಕಂಠಿಕಾ
ಕಾರೆಯಗಣ ತಿಳಕಂ ಧರ್ಮ್ಮ ಸಂರಕ್ಷಣಾಭಿಪ್ರಾಯಂ
ಶ್ರೀ ರಾಮಚಂದ್ರ ಬ್ರತಿಪತಿ ತನಯಂ ಬಾಪ್ಪು
ಸಾಮಾನ್ಯನೇ ವಿದ್ಯಾಯೋಷಿನ್ಮಂಡನಂ ಬಾಹುಬಲಿ
ಮುನಿವರಂ ಸಿದ್ಧ ಸೈದ್ಧಾನ್ತ ಕಾನ್ತಂ
[ಕ.ಇ. ೬, ೬೮.೧೨೦೩. ಸಾಲು : ೩೭ – ೩೯. ಮಣಿಗುಂದಗೆ (ಮನಗುಂಡಿ : ಧಾರವಾಡ ಜಿ.)]
೫. ಕನ್ನಡ ಕವಿಗಳಲ್ಲಿಯೇ ವಿಶಿಷ್ಟನಾದ ಬ್ರಹ್ಮಶಿವ ಕವಿಯೂ (೧೧೭೫) ತನ್ನ ಸಮಯ ಪರೀಕ್ಷೆ ಎಂಬ ಕಾವ್ಯದಲ್ಲಿ
ಧರೆಯೊಳ್ ಮುಟ್ಟದೆ ನೆಗೆದಂ
ತರಿಕ್ಷದೊಳ್ನೆಲಸಿನಿಂದ ಮೈಳಾಪ ಜಿನೇ
ಶ್ವರತೀರ್ಥದಶಿಯಮನಾ
ಧರಣೀಂದ್ರಂ ಪೊಗೞಲಱೆಯನುಳಿದವರಳವೇ ||          (೨-೪೭)
ಎಂಬುದಾಗಿ ಮೈಳಾಪ ತೀರ್ಥಮಂದಿರದ ಮಹಿಮೆಯನ್ನು ಕೊಂಡಾಡಿದ್ದಾನೆ.
ಮೈಳಾಪ ತೀರ್ಥದ ಕಾರೆಯಗಣ ಎಂಬ ಹೆಸರು ವೃಕ್ಷಮೂಲ ನಾಮ ಪ್ರಕೃತಿ. ಕಾರೆ ಎಂಬುದು ಒಂದು ಬಗೆಯ ಹಣ್ಣು ಬಿಡುವ ಮುಳ್ಳುಗಿಡ. ಕಾರೆಯ (ಕಾರೇ)ಹಣ್ಣು, ಬೋರೆಯ(ಬೋರೇ) ಹಣ್ಣು ಎಂಬುದು ರೂಢಿಯ, ಹಳ್ಳಿಯ ಕಡ ಮಾತುಗಳು. ತಿಕ್ತತಿಯೆನಲ್ ಕಾರೆಯಕ್ಕು ಎಂಬುದಾಗಿ ಮಂಗಾರಾಜ ನಿಘಂಟಿನ ಹೇಳಿಕೆಯಿದೆ (೭೨ – ೩೭). ಕಾರೆ ಎಂಬುದು ಅಚ್ಚಗನ್ನಡದ (ದ್ರಾವಿಡ) ಶಬ್ದ. ತಮಿಳಿನಲ್ಲಿ ಕಾರೈ ಎಂದು, ಮನೆಯಾಳದಲ್ಲಿ ಕಾರ, ತುಳುವಿನಲ್ಲಿ ಕಾರೆ. ಕೊಡಗು ಭಾಷೆಯಲ್ಲಿ ಕಾರೆಮಣಿ ಎಂದೂ ಇದಕ್ಕೆ ಹೆಸರಿದೆ. ಕಾರೆಗಿಡಗಳು ಇದ್ದ ಜೈನಮಠ ಮುಂದಿರಗಳಿಂದ ಬಳಕೆಗೆ ಬಂದಗಣಿವೆ ಕಾರೆಯ ಗಣ. ಕಾರೆಯ ಎಂಬುದು ಪಷ್ಟ್ಯಂತರೂಪ. ಕಾರೆಯ ಗಿಡದ ಮುಳ್ಳನ್ನು ಕಾರೆಮುಳ್ಳು ಎಂದು ಕರೆಯುತ್ತಾರೆ. ಈ ಗಣಕ್ಕೆ ಸೇರಿದ ಮೊದಲನೆಯ ಜೈನ ಗುರುವಿನ ಹೆಸರು ಮುಳ್ಳಭಟ್ಟಾರಕರು. ಮುಳ್ಳು ಎಂಬುದು ನಾಮಪ್ರಕೃತಿ, ಮುಳ್ಳ ಎಂಬುದಗು ಪಷ್ಟ್ಯಂತರೂಪ ಕಾರೆ ಎಂಬ ಮುಳ್ಳಿನ ಗಿಡಗಳಿಂದ ಮಟಕ್ಕೆ ಸಂಬಂಧಿಸಿದ ಗಣದ ಗುರುಗಳು ಮುಳ್ಲಭಟಾರರು – ಎಂಬುದಷ್ಟೇ ಇದರರ್ಥ.
ಕಾರೆಯಗಣದ ಜೈನಯತಿಗಳ ಪಂಗಡವು ೧೦ – ೧೩ ನೆಯ ಶತಮಾನದವರೆಗೂ, ಚಾಳುಕ್ಯ ರಾಜ್ಯ ಇರುವವರೆಗೂ, ಪ್ರಚಲಿತವಾಗಿತ್ತು. [ಕ.ಎ. ೫, ೬೮.೧೨೦] ಕಾರೆಯನಾಳ್ವ ಜಯಸೇನ ಭಟಾರರನ್ನು ಶಾಸನ ಸ್ಮರಿಸಿದೆ [ಎ.ಕ. ೩, ನಂಜನಗೂಡು ೧೯೨. ಕ್ರಿ.ಶ. ೯೬೮]. ಮೈಳಾಪಾನ್ವಯಮೆನಿಸಿದ ಕಾರೆಯಗಣಗಗನ ಪ್ರಸಿದ್ಧ ರುಂ ಮಹಾಪ್ರಬುದ್ಧ ಶಾಸನೋಕ್ತರು [ಎ.ಇ. ೧೮, ೩೧೧.೧೧ ಶ.] ಅನ್ತಾ ಕಾರೆಯಗಣದೊಳತಿ ಪ್ರಸಿದ್ಧ ರುಂ ಮಹಾಪ್ರಬುದ್ಧ ಶಾಸನರುಂ ಆದವರು ಆಗಿಹೋಗಿದ್ದಾರೆ [ಕ.ಇ. ೧, ೩೨.೧೨೧೯].
ಮೈಳಾಪತೀರ್ಥಕ್ಕೂ ಮೈಲಾರ (ಖಂಡೋಬಾ) ದೇವರಿಗೂ, ನಾಮ ಸಾದೃಶ್ಯದ ಹೊರತು, ಏನೇನೂ ಸಂಬಂಧವಿಲ್ಲ. ಮೈಳಾಪತೀರ್ಥವು ಯಾಪನೀಯ ಸಂಘದಲ್ಲಿ ಅಂತರ್ಗವಾಗಿತ್ತು [ಕ.ಇ. ೬೮,೧೨೦೩]. ಮೈಳಾಪತೀರ್ಥಕ್ಕೆ ನಡೆದುಕೊಳ್ಳುವ ಶ್ರಾವಕಿಯರಿಗೆ ಮೈಳಲಾದೇವಿಯೆಂಬ ಹೆಸರಿಡುತ್ತಿದ್ದರು. ಸವಣದತ್ತಿಯ ರಟ್ಟರ ಮತ್ತು ಚಾಳುಕ್ಯ ರಾಜರ ಕೆಲವು ರಾಣಿಯರಿಗೂ, ರಾಜಕುಮಾರಿಯರಿಗೂ ಮೈಳಲಾದೇವಿ ಹೆಸರಿದೆ; ಅವರು ಈ ಮೈಳಾಪತೀರ್ಥದ ಭಕ್ತರು. ಮೈಳಾಪತೀರ್ಥಮ್ನಾಯವೂ ಮೈಳಾಪಾನ್ವಯವೂ. ಶಾಸನೋಕ್ತವಾಗಿದ್ದು, ಐತಿಹಾಸಿಕ ಮಹತ್ವ ಪಡೆದು ಮೂರು ನಾಲ್ಕು ಶತಮಾನದವರೆಗೆ ಪ್ರಭಾವಶಾಲಿಯಾಗಿ ಬೆಳಗಾವಿಜಿಲ್ಲೆಯಲ್ಲಿ ಗಣ್ಯವಾಗಿದ್ದಿತು. ರಟ್ಟವಂಶಜನೃಪರೂ, ರಾಣಿಯರೂ ಮೈಳಾಪತೀರ್ಥ ಪರಂಪರೆಯ ಗುರುಗಳಿಗೆ, ದೈವಕ್ಕೆ ನಿಷ್ಠೆಯಿಂದ ನಡೆದುಕೊಂಡರು. [ಸೌ.ಇ.ಇ. ೨೦, ೫೦.೧೦೭೦. ಪು. ೬೧; ಅದೇ, ೬೨. ೧೦೯೮. ಸೌದತ್ತಿ. ಪು.೭೬; ಅದೇ, ೧೩.೮೭೫ – ೭೬. ಪು. ೧೨]
ಚಂದ್ರಕೊಡೆ: ಯಮ್ಮಿಗನೂರು ಶಾಸನ ಪದ್ಯ – ಪರಾಮರ್ಶೆ
೧. ಧಾರವಾಡ ಜಿಲ್ಲೆಯ ಹಿರೇಕೆರೂರು ತಾಲ್ಲೂಕು ಯಮ್ಮಿಗನೂರಿನ ಒಂದು ಶಾಸನಪದ್ಯದ ಪೌರಾಣಿಕ ಆಯಾಮಗಳ ಸ್ವರೂಪವನ್ನು ಗುರುತಿಸುವುದು ಈ ಪುಟ್ಟ ಹಂಟಿಪ್ಪಣದ ಉದ್ದೇಶ.
೨. ಆ ಕಂದ ಪದ್ಯ ಹೀಗಿದೆ:
ಪರಹಿತ ಚರಿತಂ ಸತ್ಯಾ
ಭರಣಂ ಧನದತ್ತ ಚಾರುದತ್ತ ಸಮಾನಂ
ನಿರವದ್ಯಂ ನೆರೆ ಬಣ್ನಿಸೆ
ಧರೆ ಮಾಣಿಕಕೇತಿ ಸೆಟ್ಟಿಯೊಗೆದಂ ಜಗದೊಳು ||
[ಕ.ಇ. ೪, ೩೪.೧೧೪೯. ೧೧೬೮. ಯಮ್ಮಿಗನೂರು]
೨.೧. ಈ ಕಂದ ಪದ್ಯದ ಕೇಂದ್ರ ವ್ಯಕ್ತಿ, ಕರ್ತೃಪದ, ಕೇತಿಸೆಟ್ಟಿ, ಇದೇ ಹೆಸರಿನ ಬೇರೆಯವರೂ ಇದ್ದಾರೆ [ಕ.ಇ. ೧, ೧೭.೧೦೫೫. ಸಾಲು ೨೭]. ಅದರಿಂದ ಇತರ ಕೇತಿಸೆಟ್ಟಿ ಹೆಸರಿನ ವ್ಯಕ್ತಿಗಳಿಗಿಂತ ಭಿನ್ನನಾದವನೆಂದು ಈತನಿಗೆ ಇರುವ ವಿಶೇಷಣ ‘ಮಾಣಿಕ’ ಎಂಬುದು ಹೇಳುತ್ತದೆ; ಅಂದರೆ, ಈತ ಕೇತಿಸೆಟ್ಟಿ ಎಂಬ ಹೆಸರಿರುವವರಲ್ಲಿ ಮಾಣಿಕ್ಯದಂಥವನು ಎಂಬ ಧ್ವನಿಯಿದೆ.
೨.೧.೧. ಕೇತಿ, ಕೇತ- ಎಂಬ ನಾಮಪದಗಳು ಸಾಮಾನ್ಯ ಗ್ರಾಮದೇವತೆಗಳ ಹೆಸರು ಗಳು. ಈ ಹೆಸರುಗಳನ್ನು ವ್ಯಕ್ತಿಗಳಿಗೂ ಇಡುತ್ತಿದ್ದರೆಂದು ಶಾಸನಗಳಿಂದ ತಿಳಿದು ಬರುತ್ತದೆ: ಸೌ.ಇ.ಇ.೧೧-೧, ೫೧.೧೦೦೬, ಮೈ.ಆ.ರಿ. ೧೯೪೩. ೧೧.೧೧ಶ., ಎ.ಕ. ೪. ಗುಂಡ್ಲಪೇ. ೮೩.ಸು, ೯೯೫, ಎ.ಕ.೭-೧ ಶಿಕಾರಿ. ೯. ೧೦೨೧ ಇತ್ಯಾದಿ. ಸಂಸ್ಕೃತದ ‘ಕ್ಷೇತ್ರ’ ಶಬ್ದದ ತದ್ಭವರೂಪವಾಗಿ ಕೇತ ಶಬ್ದ ಬಳಕೆಗೆ ಬಂದಿದೆ.
೩. ಮಾಣಿಕ ಕೇತಿಸೆಟ್ಟಿಯು ಲೋಕ ವಿಖ್ಯಾತನಾಗಿದ್ದುದಕ್ಕೆ ಆತನ ವ್ಯಕ್ತಿತ್ವದಲ್ಲಿದ್ದ ಕೆಲವು ವಿಶೇಷ ಗುಣಗಳು ಕಾರಣ. ಇನ್ನೊಬ್ಬರಿಗೆ ಒಳ್ಳೆಯದನ್ನು ಮಾಡುವ ನಡತೆ ಆತನದು -ಪರಹಿತಚರಿತಂ : ಆತನಿಗೆ ನನ್ನಿಯನ್ನು ಆಡುವುದೇ ಒಂದು ಒಡವೆಯಾಗಿತ್ತು (ಸತ್ಯಾಭರಣಂ); ಆತನು ಯಾವುದೇ ಕಳಂಕ ಇಲ್ಲದ ಶ್ರೇಷ್ಠಪುರುಷನಾಗಿದ್ದನು (ನಿರವದ್ಯಂ). ‘ನಿರವದ್ಯ’ ಎಂಬುದಕ್ಕೆ ದೋಷರಹಿತ ಎಂಬರ್ಥವಲ್ಲದೆ ‘ಶ್ರೇಷ್ಠ’ ಎಂಬರ್ಥವೂ ಇದೆ [ಎ.ಕ. ೧೧, ೯೪ (೮೪). ೭೦೦. ಪು. ೬೯. ಸಾಲು : ೪]; ನಿರವದ್ಯಚರಿತ ನೆಂದರೆ ಶ್ರೇಷ್ಠ ನಡುವಳಿಕೆಯವನು, ಸನ್ನಡತೆಯವನು ಎಂದು ಅರ್ಥೈಸಬಹುದು.
೩.೧. ಮಾಣಿಕ್ಯ ಕೇತಿಸೆಟ್ಟಿಯನ್ನು ಈ ಎಲ್ಲಗುಣಗಳ ಜತೆಗೆ ಇಬ್ಬರು ಪ್ರಸಿದ್ಧ ಪುರುಷರೊಂದಿಗೆ ಹೋಲಿಸಲಾಗಿದೆ. ಈತನನ್ನು ‘ಧನದತ್ತ’ ನಿಗೂ, ಚಾರುದತ್ತನಿಗೂ ಸಮಾನ’ ನೆಂದು ಕರೆಯಲಾಗಿದೆ. ಈ ಧನದತ್ತ ಮತ್ತು ಚಾರುದತ್ತ ಯಾರೆಂಬುದು ಪರಿಶೀಲನಾರ್ಹವಾಗಿದೆ.
೩.೧.೧. ಧನದತ್ತ ಶಬ್ದವನ್ನು ಕುಬೇರ, ಲಕ್ಷ್ಮೀಪತಿ ಎಂಬ ಸಾಮಾನ್ಯಾರ್ಥದಲ್ಲಿ ಅನ್ವಯಿಸಿ, ಅರ್ಥೈಸಿ ಈ ಪದ್ಯದಲ್ಲಿ ಬಳಸಿಲ್ಲ. ಅದೇ ರೀತಿ ಚಾರುದತ್ತ ಶಬ್ದವೂ ಸಹ. ಮಾಣಿಕ ಕೇತಿಸೆಟ್ಟಿಯು ವೈಶ್ಯನಾದುದರಿಂದ ಹೋಲಿಕೆಗೆ ಆರಿಸಿದ ಧನದತ್ತ, ಮತ್ತು ಚಾರುದತ್ತ ಎಂಬ ಪುರಾಣ ಪುರುಷರೂ ವೈಶ್ಯರೆಂಬುದು ಸಹಜವಾದ ನಿರೀಕ್ಷೆಯೆ.
೩.೨. ಧನದತ್ತನೆಂದು ಇಲ್ಲಿ ಶಾಸನ ಕವಿ ನಿರ್ದೇಶಿಸಿರುವ ವ್ಯಕ್ತಿ ಜೈನಪುರಾಣಗಳಲ್ಲಿ ಬರುವ ಧನ್ಯಕುಮಾರನಾಗಿದ್ದಾನೆ. ಧನ್ಯಕುಮಾರನನ್ನು ಧನ್ಯ, ಧಣ, ಧಣ್ಣ ಮೊದಲಾದ ಹೆಸರುಗಳಿಂದ ನಿರ್ದೇಶಿಸಲಾಗಿದೆ. ಹಣವಂತ ಮತ್ತು ವೈಶ್ಯ ಎಂಬ ಸಂಕೇತದಿಂದಾಗಿ ಧನದತ್ತ ಧನಂಜಯ ಧನಗಿರಿ ಧನಗುಪ್ತ ಧನಗೋಪ ಧನದೇವ ಧನಪತಿ ಧನಪಾಲ ಧನಮಿತ್ರ ಧನವಹ ಧನ್ಯ ಧನ್ಯ ಕುಮಾರ – ಎಂಬ ಹೆಸರುಗಳನ್ನು ಜೈನಕಥಾ ಸಾಹಿತ್ಯದಲ್ಲಿ ಬಳಸಲಾಗಿದೆ [ ನಾಗರಾಜಯ್ಯ ಹಂಪ : ಕವಿ ಬಂಧುವರ್ಮ – ಜಿಜ್ಞಾಸೆ: ೧೯೯೩ : ೭೫]. ಧನದತ್ತ – ಧನಕುಮಾರನು ಶ್ರೇಷ್ಠ ಗುಣಗಳ ವೈಶ್ಯೋತ್ತಮನಾಗಿದ್ದನು.
೩.೨.೧. ಇದೇ ರೀತಿ ಚಾರುದತ್ತನೂ ಸಹ ಪ್ರಸಿದ್ಧ ಕಥಾ ಪುರುಷ. ಭಾಸ, ಶೂದ್ರಕಾದಿಗಳ ನಾಟಕಗಳಲ್ಲಿ ಬರುವ (ದರಿದ್ರ) ಚಾರುದತ್ತನಿಗಿಂತ ಬೇರೆಯಾದ, ಅನೇಕ ಸಾಹಸ ಸದ್ಗುಣಗಳ ಆಗರವಾದ ಚಾರುದತ್ತನನ್ನು ಜೈನ ಕಥಾ ಸಾಹಿತ್ಯದಲ್ಲಿ ಕಾಣುತ್ತೇವೆ [ನಾಗರಾಜಯ್ಯ, ಹಂಪ: ಚಾರುದತ್ತನ ಕಥೆ: ಮೂಲ – ಚೂಲ; ‘ಸಂಶೋಧನ’ (ಸಂ) ಲಕ್ಷ್ಮಣ್ತೆಲಗಾವಿ, ೧೯೯೨, ೪೮೧ – ೯೮]
೪. ಈ ಕಥಾ ಸಾಹಿತ್ಯದ ಹಿನ್ನೆಲೆಯಿಂದ ಮೇಲಿನ ಶಾಸನ ಕವಿ ಮಾಣಿಕಕೇತಿ ಸೆಟ್ಟಿಯ ಪಾತ್ರ – ವ್ಯಕ್ತಿತ್ವವನ್ನು ಬಿಂಬಿಸಿರುವಂತೆ ತೋರುತ್ತದೆ.
ಚಂದ್ರಕೊಡೆ: ಯಲ್ಲಾದಹಳ್ಳಿ (ಪಾರ್ಶ್ವಪುರ) ಶಾಸನ
೧. ಮಂಡ್ಯ ಜಿಲ್ಲೆಯ ನಾಗಮಂಗಲ ತಾಲ್ಲೂಕಿನ ಈಗಿನ ಯಲ್ಲಾದ ಹಳ್ಳಿಗೆ ಹಿಂದೆ ಇದ್ದ ಹೆಸರು ಪಾರ್ಶ್ವ (ನಾಥ) ಪುರ ಎಂದ್ಯ್. ಇಲ್ಲೊಂದು ಪಾರ್ಶ್ವನಾಥ ಬಸದಿಯಿತ್ತು, ಅದು ಈಗ ಹಾಳು ಬಿದ್ದು ಹೋಗಿದೆ. ಈ ಹಳ್ಳಿಗೆ, ಇಲ್ಲಿನ ಬಸದಿಗೆ ಸಂಬಂಧಿಸಿದ ಕೆಲವು ಮಾಹಿತಿಗಳು ಅಲ್ಲಿನ ಶಾಸನದಲ್ಲಿವೆ: ಎ.ಕ.೭(ಪ) ನಾಮಂ ೬೪ (೪ ನಾಮಂ ೭೬) ೧೧೪೫. ಪು. ೪೫ – ೪೯.
೨. ಹೊಯ್ಸಳ ಒಂದನೆಯ ನರಸಿಂಹನ ಆಳಿಕೆಯಲ್ಲಿ ನಡೆದ ಘಟನೆ ಹೀಗಿದೆ: ಸೂರನ ಹಳ್ಳಿಯಲ್ಲಿ ಪಾರ್ಶ್ವಜಿನಭವನವನ್ನು ಕಟ್ಟಿಸಲಾಯಿತು; ಅದಕ್ಕೆ ಸಮ್ಯಕ್ತ್ವ ರತ್ನಾಕರ ಮಹಾಪ್ರಧಾನ ದೇವರಾಜನು ಹಲವು ದಾನ ದತ್ತಿಗಳನ್ನು ನೀಡಿದನು [ಅದೇ, ಸಾಲು: ೬೯-೭೨].
೩. ಈ ಶಾಸನದಲ್ಲಿ ೭೫ ದೊಡ್ಡ ಸಾಲುಗಳಿವೆ ಶಾಸನದ ಅರ್ಧಭಾಅ ಪೂರ್ತಿ ಹೊಯ್ಸಳ ನರಸಿಂಹ, ರಾಜನ ವರ್ಣನೆಗೆ ಮೀಸಲಾಗಿದೆ. ಇನ್ನರ್ಧ (ದ್ವಿತೀಯಾರ್ಥ) ಭಾಗದಲ್ಲಿ ಈ ಶಾಸನದ ಕೇಂದ್ರವ್ಯಕ್ತಿಯಾದ ದೇವರಾಜನ ವರ್ಣನೆ ಬಂದಿದೆ. ಅದರಲ್ಲಿ, ಈ ಶಾಸನದಲ್ಲಿರುವ ಕೇಂದ್ರ ಕ್ರಿಯೆಯಾದ, ಪಾರ್ಶ್ವಜಿನರಿಗೆ ನಿರ್ಮಿಸಿದ ಉತ್ತುಂಗಕೂಟವೆನಿಸಿದ ತ್ರಿಕೂಟ ಜಿನಗೇಹದ ವಿಚಾರವೂ ಪ್ರತಿಪಾದಿತವಾಗಿದೆ.
೪. ದೇವರಾಜನು ಅಮರೇಂದ್ರ ಭವನಮೆನಿಪ ಪಾರ್ಶ್ವನಾಥರ ಜಿನಭವನವನ್ನು ರಾಜ – ರಾಷ್ಟ್ರ – ಯಶೋಧನವೃಧ್ಯರ್ತ್ಥವಾಗಿ ಮಾಡಿಸಿದನು. ಹೊಯ್ಸಳೇಶ್ವರ ನರಸಿಂಹನು ತನ್ನ ಈ ಪ್ರಧಾನಿ ದೇವರಾಜನಿಗೆ ಸೂರನ ಹಳ್ಳಿಯನ್ನು ಬಿಟ್ಟು ಕೊಟ್ಟನು.
೪.೧. ದೇವರಾಜನು ಸೂರನಹಳ್ಳಿಗೆ ಪಾರ್ಶ್ವಪುರವೆಂದು ಹೆಸರಿಟ್ಟನು.
೪.೧.೧. ದೇವರಾಜನು ಕೌಶಿಕ ಕುಳಾಂಬರ ದಿವಾಕರನಾಗಿದ್ದನು [ಸಾಲು : ೩೭].
ಕೌಶಿಕಮುನೀಶ್ವರನ ತರುವಾಯ ಅನೇಕ ಅನುಪಮರು ಆ ಕುಲದಲ್ಲಿ ಆಗಿ ಹೋದರು, ಆಮೇಲೆ ಈ ದೇವರಾಜನು ಕೌಶಿಕಕುಲದಲ್ಲಿ ಬೆಳಗಿದನು; ಭವ್ಯಚೂಡಾಮಣಿಯಾದ ಈತನ ಮನೋರಮೆ ಕಾಮಲದೇವಿ.
೫. ದೇವರಾಜನು ಕೌಶಿಕಕುಳದವನೆಂಬ ಹೇಳಿಕೆ ಗಮನಾರ್ಹವಾಗಿದೆ. ಕೌಶಿಕಕುಲವೆಂಬುದು ಸಾಮಾನ್ಯವಾಗಿ ವೈದಿಕ ಮೂಲಕ್ಕೆ ಅನ್ವಯವಾಗುವ ವಂಶ – ಗೋತ್ರ ಹೀಗಿರುವಾಗ ಅಪ್ಪಟಜೈನನಾದ ದೇವರಾಜನಿಗೆ ಕೌಶಿಕವಂಶದ ಸಂಬಂಧ ಹೇಗೆ ಕಲ್ಪಿತವಾಯಿತೆಂಬ ಪ್ರಶ್ನೆ ಉದ್ಭವಿಸುತ್ತದೆ.
೬. ಕೆಲವು ಗೋತ್ರ – ವಂಶಗಲು ಜೈನ – ವೈದಿಕ ಮತಧರ್ಮಗಳಲ್ಲಿ ಸಮಾನವಾದ ಹೆಸರುಗಳನ್ನು ಪಡೆದಿವೆ.
೬.೧. ಮಹಾವೀರ ಜಿನನ ತಾಯಿ ತ್ರಿಶಲಾ ಪ್ರಿಯಕಾರಿಣಿಯು ವಾಸಿಷ್ಠಗೋತ್ರದವಳು; ಮಹಾವೀರನ ತಂದೆ ಸಿದ್ಧಾರ್ಥನು ಕಶ್ಯಪ ಗೋತ್ರೀಯನು. ಪ್ರಯಾಗ ಮತ್ತು ಕೌಶಾಂಬಿ ಸಮೀಪದ ಪಭೋಸಾ ಎಂಬಲ್ಲಿನ ಎರಡು ಗುಹೆಗಳಲ್ಲಿ ಕ್ರಿ. ಪೂ. ಎರಡನೆಯ ಶತಮಾನದ ಲಿಪಿಯ ಲೇಖವಿದೆ; ಈ ಶಾಸನದಲ್ಲಿ “ಅಹಿಚ್ಛತ್ರದ ಆಷಾಢ ಸೇನನು ಕಾಶ್ಯಪೀಯ ಅರ್ಹಂತನಿಗಾಗಿ ಈ ಗುಹೆಗಳನ್ನು ದಾನಮಾಡಿದನು – ಎಂದಿದೆ. ವರ್ಧಮಾನ ಮಹಾವೀರನು ಕಾಶ್ಯಪಗೋತ್ರದವ ನಾಗಿದ್ದನು. ಮಹಾವೀರನ ಶಿಷ್ಯ ಪರಂಪರೆಯ ಮುನಿಗಳು ಕಾಶ್ಯಪೀಯ ಅರ್ಹಂತರು” [ಹೀರಾಲಾಲ್ ಜೈನ್, ಭಾರತೀಯ ಸಂಸ್ಕೃತಿಗೆ ಜೈನಧರ್ಮದ ಕೊಡುಗೆ, ಕನ್ನಡ ಅನುವಾದ – ಮಿರ್ಜಿ ಅಣ್ಣಾರಾಯ : ೧೯೭೧, ೩೮೨]
೬.೨. ಮಂಡ್ಯ ಜಿಲ್ಲೆ ನಾಗಮಂಗಲ ತಾಲ್ಲೂಕು ಅಳೀಸಂದ್ರದ ಜೈನ ಶಾಸನದಲ್ಲಿ ಕೌಂಡಿಲ್ಯಗೋತ್ರವನ್ನು ಹೇಳಿದೆ [ಎ.ಕ. ೭(ಪ) ನಾಮಂ ೭.೨, ೧೧೪೩] – ಇಂತು ಪೊಗಳ್ತೆಗೆ ನೆಲೆಯಾದ ಕೌಂಡಿಲ್ಯ ಗೋತ್ರದ ಡಾಕರಸದಂಡನಾಯಕ.
೭. ಆದ್ದರಿಂದ ಜೈನನಾದ ‘ದೇವರಾಜನು ಕೌಶಿಕ ವಂಶವೆಂಬ ಆಕಾಶವನ್ನು ಬೆಳಗುವವನಾಗಿದ್ದನು’ – ಎಂಬ ಮಾತಿಗೆ ಜೈನ ಆಗಮ – ಪುರಾಣಗಳ ಹಿನ್ನೆಲೆಯೂ ಇದೆ.
ಚಂದ್ರಕೊಡೆ: ನಿಮ್ಮೊಡನೆ
ಹಂಪಿಯ ಕನ್ನಡ ವಿಶ್ವವಿದ್ಯಾಲಯ ವಿದ್ಯೆಯನ್ನು ಕಲಿಯಲು ಅನುವು ಮಾಡಿಕೊಡುವ ಒಂದು ಸಂಸ್ಥೆಯೇ ಹೊರತು, ಅದು ವಿದ್ಯೆಯನ್ನು ಕಲಿಸುವ ಸಂಸ್ಥೆಯಲ್ಲ. ಒಂದು ದೃಷ್ಟಿಯಿಂದ ಇದು ವಿದ್ಯೆಯನ್ನು ನಿರ್ಮಿಸುವ ಸಂಸ್ಥೆಯಾಗಿದೆ. ನಮ್ಮ ದೇಶದಲ್ಲಿ ಹಳೆಯ ಕಾಲದ ತಿಳುವಳಿಕೆಯೊಂದಿದೆ, ಅಲ್ಲದೇ ಪಶ್ಚಿಮದಿಂದ ಹರಿದು ಬರುತ್ತಿರುವ ಜ್ಞಾನಪ್ರವಾಹವೂ ಇದೆ. ಈ ಎರಡೂ ತಿಳುವಳಿಕೆಗಳು ಒಂದಕ್ಕೊಂದು ಸಂಧಿಸಿ, ಬೆಳಕನ್ನು ಉಂಟುಮಾಡಿವೆ. ಜೊತೆಗೆ ದಿಗ್ಭ್ರಮೆಯನ್ನೂ ತಂದಿವೆ. ಈ ತಿಳುವಳಿಕೆಗಳ ವಿವೇಕದ ವಿನಿಯೋಗ ಇಂದು ಅಗತ್ಯವಾಗಿದೆ. ಇಂಥ ವಿನಿಯೋಗಕ್ಕಾಗಿ ಹೊಸಬಗೆಯ ಶಾಸ್ತ್ರ ವಿಧಾನಗಳು ನಮಗಿಂದು ಬೇಕಾಗಿವೆ. ಕನ್ನಡ ವಿಶ್ವವಿದ್ಯಾಲಯದಲ್ಲಿ ನಡೆಯುತ್ತಿರುವ ಸಂಶೋಧನೆಯ ಗುರಿಯೆಂದರೆ ಈ ಶಾಸ್ತ್ರವಿಧಾನಗಳ ನಿರ್ಮಾಣ. ಈ ಬಗೆಯ ಶಾಸ್ತ್ರ-ಕಲೆ, ಅಭಿಜಾತ- ಜಾನಪದ, ಮಾರ್ಗ-ದೇಶಿ, ಸ್ವಕೀಯ-ಪರಕೀಯ, ಪೌರ್ವಾತ್ಯ-ಪಾಶ್ಚಾತ್ಯ ಈ ಬಗೆ ದ್ವಂದ್ವಂಗಳ ಸಾಮರಸ್ಯ ಮತ್ತು ಸಂಘರ್ಷಗಳ ಒಡಲಿನಲ್ಲಿ ಹುಟ್ಟಿಬರುವ ತಿಳುವಳಿಕೆಯನ್ನು ಹಿಡಿದುಕೊಂಡು ಕನ್ನಡದಲ್ಲಿ ಅದಕೆ ಅಭಿವ್ಯಕ್ತಿಯನ್ನು ಕೊಡಬೇಕಾಗಿದೆ. ಭಾಷೆಯಲ್ಲಿ ವಿವರಣೆ, ಟೀಕೆ, ವಿಮರ್ಶೆ ಇಂಥ ವಿಧಾನಗಳನ್ನು ಅನುಸರಿಸುತ್ತ ತಿಳುವಳಿಕೆಯ ಹೊಸ ಸಾಹಿತ್ಯ ನಿರ್ಮಾಣವಾಗಬೇಕು. ಅಂಥ ಎಲ್ಲ ಬಗೆಯ ಸಂಶೋಧನಕ್ಕೂ ಕನ್ನಡ ವಿಶ್ವವಿದ್ಯಾಲಯದಲ್ಲಿ ಅನುಕೂಲವಿದೆ, ಅವಕಾಶವೂ ಇದೆ.
ಹೀಗೆ ಮೂಡಿಬಂದ ಸಾಹಿತ್ಯ ಪ್ರಕಟವಾಗಬೇಕು. ನಮ್ಮ ವಿಶ್ವವಿದ್ಯಾಲಯದ ಪ್ರಸಾರಾಂಗಕ್ಕೆ ಇಂಥ ಗುರುತರವಾದ ಜವಾಬ್ದಾರಿಯಿದೆ. ವಿದ್ಯೆಯ ಸೃಷ್ಟಿಯಾಗುವುದು ಈ ಪ್ರಸಾರಾಂಗದಲ್ಲಿ ನಾಡಿನ ತಜ್ಞರಿಂದ ಗ್ರಂಥಗಳನ್ನು ಬರೆಯಿಸಿ ಪ್ರಕಟಿಸುವುದರ ಜೊತೆಗೆ, ವಿಶ್ವವಿದ್ಯಾಲಯ ಸೃಷ್ಟಿಸುತ್ತಿರುವ ಸಾಹಿತ್ಯವನ್ನೂ ಅದು ಪ್ರಕಟಿಸಬೇಕು. ಇದು ತಿಳುವಳಿಕೆಗೆ ಪರಿಪ್ಪೇಕ್ಷ್ಯವನ್ನು ಕಟ್ಟುವ ಕೆಲಸ. ನಾಡಿನ ಪ್ರಕೃತಿಯಂತೆ ಸಂಸ್ಕೃತಿ ಕೂಡ ಈ ಪರಿಪ್ರೇಕ್ಷ್ಯವಿಲ್ಲದೆ ತನ್ನ ಅರ್ಥವನ್ನು ಕಳೆದುಕೊಳ್ಳುತ್ತಿದೆ. ಕಲ್ಲಿನಲ್ಲಿರುವ ಶಾಸನಗಳನ್ನು ಕಣ್ಣೆತ್ತಿ ನೋಡದ ಜನ ಅದೇ ಪುಸ್ತಕದಲ್ಲಿ ಪ್ರಕಟಗೊಂಡರೆ ಓದುತ್ತಾರೆ, ಅರ್ಥ ಮಾಡಿಕೊಳ್ಳುತ್ತಾರೆ. ಜನರಾಡುವ ಶಬ್ದಗಳನ್ನೇ ಕೋಶದಲ್ಲಿ ಸಂಗ್ರಹಿಸಿದರೆ ಆ ಶಬ್ದಗಳಿಗೆ ತಿಳುವಳಿಕೆಯ ಬೆಲೆ ಬರುತ್ತದೆ.
ನಮ್ಮ ಪ್ರಸಾರಾಂಗ, ಈಗಾಗಲೇ ಕೆಲವು ಪುಸ್ತಕಗಳನ್ನು ಪ್ರಕಟಿಸಿದೆ. ಪ್ರಸಾರಾಂಗ, ತನ್ನ ಪ್ರಕಟಣೆಗಳ ಮೂಲಕ ಸಾರ್ಥಕವಾಗಬೇಕಾದ ದಾರಿಯನ್ನು ಹುಡುಕಿಕೊಳ್ಳುತ್ತಿದೆ. ಲೋಕದಲ್ಲಿಯ ತಿಳುವಳಿಕೆಯನ್ನು ಸಂಗ್ರಹಿಸಿ ತಿರುಗಿ ಲೋಕಕ್ಕೆ ದಾನಮಾಡುವ ಪ್ರಕ್ರಿಯೆ ಪ್ರಸಾರಾಂಗದಲ್ಲಿ ನಡೆಯುತ್ತಿದೆ. ಸಂಗ್ರಹವಾದ ತಿಳುವಳಿಕೆಗೆ ಗ್ರಂಥಗಳ ರೂಪವನ್ನು ಕೊಡುವ ಹೊಣೆಗಾರಿಕೆ ಪ್ರಸಾರಾಂಗದ್ದಾಗಿದೆ. ಈ ರೂಪಾಂತರದ ಪ್ರಕ್ರಿಯೆ ನಮ್ಮ ವಿಶ್ವವಿದ್ಯಾಲಯದ ವೈಶಿಷ್ಟ್ಯವಾಗಿದೆ.
ಡಾ. ಹಂಪ ನಾಗರಾಜಯ್ಯ ಅವರ ಈ ಸಂಶೋಧನ ಬರಹಗಳ ಸಂಕಲನ ‘ಚಂದ್ರಕೊಡೆ’ ಯನ್ನು ಕನ್ನಡ ವಿಶ್ವವಿದ್ಯಾಲಯದ ಪ್ರಸಾರಾಂಗದಲ್ಲಿ ಪ್ರಕಟವಾಗುವಂತೆ ಅನುವು ಮಾಡಿಕೊಟ್ಟಿರುವುದು ನಮಗೆ ಸಂತಸದ ಸಂಗತಿ. ಅದಕ್ಕಾಗಿ ಅವರಿಗೆ ಕೃತಜ್ಞತೆಗಳು ಕನ್ನಡದ ವಿದ್ವತ್‍ಕ್ಷಿತಿಜವನ್ನು ಈ ಕೃತಿ ವಿಸ್ತರಿಸುತ್ತದೆ ಎಂದು ನಾನು ಭಾವಿಸಿದ್ದೇನೆ.
ಈ ಗ್ರಂಥದ ಹರಹು, ಹಾಸು, ಆಯಾಮ ದೊಡ್ಡದು. ಸಾಹಿತ್ಯ, ಸಂಸ್ಕೃತಿ, ಕಲೆ, ಇತಿಹಾಸ, ವಾಸ್ತು, ಶಿಲ್ಪ, ಧರ್ಮ, ಆಚಾರ್ಯ ಪರಂಪರೆ, ಕವಿ-ಕಾವ್ಯ ಜಿಜ್ಞಾಸೆ, ಶಾಸನಗಳ ಮಹತ್ವ, ಸ್ಥಳನಾಮ ಅಧ್ಯಯನ-ಹೀಗೆ ಹಲವು ವಿಷಯಗಳನ್ನು ಗರ್ಭೀಕರಿಸಿ, ಅಜ್ಞಾತ ವಿಷಯಗಳಿಗೆ ಹೊನಲು ಬೆಳಕು ಹಾಯಿಸುವ ಮೌಲಿಕ ಸಂಶೋಧನೆ ಇಲ್ಲಿ ಹರಳುಗೊಂಡಿದೆ. ಕರ್ನಾಟಕದ ಚರಿತ್ರೆಯ ಕೆಲವು ಪುಟಗಳನ್ನು, ಮುಖ್ಯವಾಗಿ ಗಂಗರ ಇತಿಹಾಸವನ್ನು ಪುನರ್ ರಚಿಸಬೇಕಾದ ಅಗತ್ಯವನ್ನು ಇಲ್ಲಿನ ಸಾಮಾಗ್ರಿ ಎತ್ತಿ ತೋರಿಸಿದೆ. ಒಂದು ಸಾವಿರ ವರ್ಷದ ಕರ್ನಾಟಕದ ಸಾಂಸ್ಕೃತಿಕ ಪರಂಪರೆಯ ಹೆಜ್ಜೆ ಗುರುತುಗಳನ್ನು ಆರಸುವ ಅಧಿಕೃತವೂ ವಿಶ್ವಸನೀಯವೂ ಆದ ವಿದ್ವತ್ ಪ್ರಯತ್ನ ಇಲ್ಲಿನ ಪ್ರತಿ ಸಂಶೋಧನೆಯ ಜೀವಸ್ವರ.
ಚಂದ್ರಶೇಖರ ಕಂಬಾರ
ಕುಲಪತಿಗಳು
ಚಂದ್ರಕೊಡೆ: ಪಂಪನ ಪೂರ್ವಜರ ಜಾತಿ
೧. ಕನ್ನಡದ ಆದಿಕವಿಯಾದ ಪಂಪನು ಸ್ವವಿಷಯವನ್ನು ಕ್ವಚಿತ್ತಾಗಿ ಹೇಳಿ ಕೊಂಡಿದ್ದಾನೆ. ಪಂಪನ ಪೂರ್ವಿಕರು ವೆಂಗಿಪೞುವಿನ ವತ್ಸ ಗೋತ್ರದ ಬ್ರಾಹ್ಮಣರೆಂದು ಹೇಳಲಾಗಿದೆ [ಪಂಪಭಾರತ, ೧೪ – ೪೦ ರಿಂದ ೪೩]. ಸಕಲ ಶಾಸ್ತ್ರಾರ್ಥಗಳಲ್ಲಿ ಪಾಂಡಿತ್ಯವಿದ್ದ ಮಾಧವ ಸೋಮಯಾಜಿಯು ಸರ್ವಕ್ರತು ಎಂಬ ಯಜ್ಞವನ್ನು ಮಾಡಿದನು:
ವರದಿಗ್ವನಿತೆಗೆ ಮಾಟದ
ಕುರುಳಾ ತ್ರೃಭವನ ಕಾಂತಿಗಂ ದಲ್ ಕಂಠಾ
ಭರಣಮೆನೆ ಪರೆದ ತನ್ನ
ಧ್ವರ ಧೂಮದೆ ಕರಿದು ಮಾಡಿದಂ ನಿಜಯಶಮಂ ||       .೧೪ – ೪೪
ಶ್ರೇಷ್ಠವಾದ ದಿಕ್ಕೆಂಬ ಹೆಣ್ಣಿಗೆ ಅಲಂಕಾರವೆನಿಸಿ ಹಬ್ಬಿದ್ದ ಯಜ್ಞದ ಹೊಗೆಯಿಂದ ಸೋಮಾಯಾಕಿಯು ತನ್ನ ಯಶಸ್ಸನ್ನೂ ಕಪ್ಪಾಗಿಸಿದನು. ಆತನ ಮಗ ಅಭಿಮಾನಚಂದ್ರನು ಮಹದಾನಿಯಾಗಿದ್ದನು [೧೪-೪೫]. ಅಭಿಮಾನಚಂದ್ರನಿಗೆ ಮಗನಾದ ಕೊಮರಯ್ಯನು ವೇದ ವೇದಾಂಗಗಳಿಗೆ ಬೆಳಗಿದ ಬುದ್ಧಿಯುಳ್ಳವನಾಗಿದ್ದುದಲ್ಲದೆ ಪ್ರಾಚೀನ ಆಚಾರ ಸಂಪನ್ನನಾಗಿದ್ದನು [೧೪-೪೬]. ಆ ಕೊಮರಯ್ಯನ ಮಗನೇ ಭೀಮಪಯ್ಯ. ಗುಣಶಾಲಿಯೂ ಮಹಾಜ್ಞಾನಿಯೂ ಆದ ಭೀಮಪಯ್ಯನು ಬ್ರಾಹ್ಮಣ ಜಾತಿಯನ್ನು ತೊರೆದು ಜೈನಧರ್ಮಕ್ಕೆ ಮತಾಂತರ ಮಾಡಿದನು (ಉತ್ಸಲ ಮಾಲಾವೃತ್ತ)
ಜಾತಿಯೊಳೆಲ್ಲಮುತ್ತಮದ ಜಾತಿಯ ವಿಪ್ರಕುಲಂಗೆ ನಂಬಲೇ
ಮಾತೊ ಜಿನೇಂದ್ರ ಧರ್ಮಮೆವಲಂ ನೆಗೞ್ಚುದನಿಂತಿರಾತ್ಮ ವಿ
ಖ್ಯಾತಿಯನಾತನಾತನ ಮಗಂ ನೆಗೞ್ದ ಕವಿತಾಗುಣಾರ್ಣವಂ ||೧೪-೪೮
ಜಾತಿಯಲ್ಲೆಲ್ಲ ಉತ್ತಮಜಾತಿಯ ಬ್ರಾಹ್ಮನಕುಲಜನಿಗೆ, ಧರ್ಮಗಳಲೆಲ್ಲ ರಾಜಧರ್ಮವೇ ನಿಶ್ಚಯವಾಗಿಯೂ ಯೋಗ್ಯವಾದದ್ದೆಂದು ನಂಬಿ ಭೀಮಪಯ್ಯನು ತನ್ನ ಬ್ರಾಹ್ಮಣ ಜಾತಿಯನ್ನು ಅಭಿವೃದ್ಧಿ ಮಾಡಿ, ಜೈನಧರ್ಮವನ್ನು ಸ್ವೀಕರಿಸಿದನು. ಹೀಗೆ ಮತಾಂತರದಿಂದ ತನ್ನ ಹೆಸರನ್ನು ಹೆಚ್ಚಿಸಿಕೊಂಡ ಭೀಮಪ್ಪಯ್ಯನ ಮಗನೇ ಕವಿತಾ ಗುಣಾರ್ಣವನೆಂದು ಕೀರ್ತಿಶಾಲಿಯಾದ ಪಂಪ.
೨. ಗಂಗಾಧರಂ ಶಾಸನದಲ್ಲಿ ಇದೇ ವಿಷಯ ಇನ್ನಷ್ಟು ನಿರುಕಾಗಿ ಬಂದಿದೆ. ವಂಗಿಪಱ್ಹ ನಿಡುಗೊಣ್ಡೆಯ – ಅಭಿಮಾನಚನ್ದ್ರನ ಮರ್ಮ್ಮಂ ಭೀಮಪಯ್ಯನ ಬೆಳ್ವೊಲದ – ಅಣ್ನಿಗೆಱೆಯ ಜೋಯಿಸ ಸಿಂಘನ ಮರ್ಮ್ಮಳ್ – ಅಬ್ಬಣಬ್ಬೆಯ ಮಗಂ [ಐ.ಎ.ಪಿ. ಕರೀಂನಗರ. ೩. ಸು. ೯೫೦].
೩. ಮೇಲಿನ ಮಾಹಿತಿಗಳಿಂದ ತಿಳಿದು ಬರುವಂತೆ, ಪಂಪನ ಪೂರ್ವಿಕರು ಕಮ್ಮೆ ಬ್ರಾಹ್ಮಣರು, ಜಮದಗ್ನಿ ಪಂಚಾರ್ಷೇಯರು, ಶ್ರೀವತ್ಸಗೋತ್ರಜರು. ಪ್ರಸ್ತುತ ಸಂಲೇಖನದಲ್ಲಿ ಚರ್ಚಿಸಬೇಕೆಂದಿರುವುದು ಈ ವತ್ಸಗೋತ್ರದವರು ಯಾರು ಮತ್ತು ಇವರು ಯಾವ ದೈವೋಪಾಸಕರು ಎಂಬುದನ್ನು.
೩.೧. ಈ ವಾಗ್ವಾದಕ್ಕೆ ತಾರ್ಕಣೆ ಆಗುವಂತೆ, ಇನ್ನೊಂದು ಪೂರಕನೆಲೆಯ ಅಭಿಪ್ರಾಯವನ್ನು ಅನ್ಯತ್ರ ವ್ಯಕ್ತಪಡಿಸಿದ್ದೇನೆ: ಪಂಪನ ತಂದೆ ಭೀಮಪಯ್ಯನು ಜೈನನಾಗುವ ಮೊದಲು ಶೈವ ಸ್ಮಾರ್ತನಾಗಿದ್ದನು; ಪಂಪನ ಮೂಲ ಹೆಸರು ಪಂಪಯ್ಯ ಎಂದಿದ್ದಿರಬಹುದು. ಪಂಪನ ವತ್ಸ ಗೋತ್ರವೂ ಇದೇ ವಾಜಿ ವಂಶದ ಕುಡಿ ಇದ್ದಿರಬಹುದು. ಪಂಪನ (ತಾಯಿ ಅಬ್ಬಣಬ್ಬೆಯ ತಂದೆ) ತಾತ ಜೋಯಿಸ ಸಿಂಘನೂ ವಾಜಿ ವಂಶಜನೇ ಇರಬೇಕು [ನಾಗರಾಜಯ್ಯ, ಹಂಪ : ಶಾಸನಗಳಲ್ಲಿ ಎರಡು ವಂಶಗಳು : ೧೯೯೫ : ೨೯]
೩.೧.೧. ಪಂಪನ ಪೂರ್ವಜರು ಶೈವ ಬ್ರಾಹ್ಮಣರೆಂದು ನಾನು ಹೀಗೆ ಅಭೀಪ್ರಾಯವನ್ನು ವ್ಯಕ್ತಪಡಿಸುವಾಗ ಅದನ್ನು ಸಮರ್ಥಿಸಬೇಕಾದ ಸಾಕ್ಷಾಧಾರಗಳನ್ನು ಒದಗಿಸಬೇಕಾದ ನೈತಿಕ ಹೊಣೆಗಾರಿಗೆಯೂ ಇದೆಯೆಂಬ ಅರಿವಿದೆ.
೪. ವೆಂಗಿವಿಷಯ (ವೆಂಗಿ ಮಂಡಲ)ದ ಹಾಗೂ ರೋಣ, ಗದಗ, ಲಕ್ಕುಂಡಿ, ಅಣ್ಣಿಗೆರೆ ನೆರೆಹೊರೆಯಲ್ಲಿದ್ದ ಶಿವೋಪಾಸಕ ವಾಜಿ ಬ್ರಾಹ್ಮಣರಲ್ಲಿನ ಮುಖ್ಯ ಮನೆತನಗಳು ಬಹುವಾಗಿ ಜೈನರಾದರು. ನಾಗಮಯ್ಯವು ಪುಂಗನೂರಿನಲ್ಲಿ ಜೈನನಾದನು. ಭೀಮಪಯ್ಯನು ವೆಂಗಿಪೞುವಿನಲ್ಲಿ ಜೈನನಾದನು. ಜೋಯಿಸ ಸಿಂಘನು ಅಣ್ಣಿಗೆರೆಯಲ್ಲಿ ಜೈನನಾದನು. ರೋಣದ ಪಂಪಯ್ಯನೂ [ಸೌ.ಇ.ಇ. ೧೦ -೧, ೩೬.೯೪೨. ಪು. ೨೨] ಇವರ ಜ್ಞಾತಿಯಾಗಿದ್ದನು. ಕಾಶ್ಯಪ, ಕೌಂಡಿನ್ಯ, ಭಾರದ್ವಾರ, ಮಾಂಧಾತ, ವತ್ಸ, ಸಾಂಖ್ಯಾಯನ ಮತ್ತು ಹಾರೀತ ಎಂಬ ಏಳುಗೋತ್ರಗಳು ವಾಜಿ ವಂಶದಲ್ಲಿದ್ದುವು [ನಾಗರಾಜಯ್ಯ, ಹಂಪ.; ಶಾಸನಗಳಲ್ಲಿ ಎರಡು ಕಡೆಯವರು, ವಾಜಿಕುಲದ ಶೈವ ಬ್ರಾಹ್ಮಣರು. ಮಹಾಕವಿ ಪಂಪ ಮತ್ತು ಮಹಾದಾನಿ. ಅತ್ತಿಮಬ್ಬೆಯ ಪೂರ್ವಜರು ಒಂಬತ್ತನೆಯ ಶತಮಾನದಲ್ಲಿ ಬ್ರಾಹ್ಮಣ್ಯದಿಂದ ಜೈನತ್ವಕ್ಕೆ ಮತಾಂತರಗೊಂದ ಪ್ರತಿಷ್ಠಿತ ಮನೆತನಗಳು. ಇತ್ತ ಅಣ್ಣಿಗೆರೆರೋಣ, ಅತ್ತ ವೆಂಗಿವಿಷಯ, ಉತ್ತ ಭೋಧನ ಪರಿಸರ – ಇವು ರಟ್ಟವಾಡಿಯ ಪರಿಧಿಯಲ್ಲಿದ್ದುವು.
೫. ಪಂಪನು ಶೈವ ಬ್ರಾಹ್ಮನ ಮೂಲದವನಾದುದರಿಂದ, ವಿಕ್ರಮಾರ್ಜುನ ವಿಜಯದಲ್ಲಿ ಶಿವನನ್ನು ತನ್ಮಯತೆಯಿಂದ ವರ್ಣಿಸಿರುವುದುಂಟು. ಇದಕ್ಕೆ ದೃಷ್ಟಾಂತವಾಗಿ, ದುರ್ಯೋಧನನು ಭೀಷ್ಮನನ್ನು ಕಾಣಲು ಬಂದಾಗಣ ಸಂದರ್ಭವನ್ನು ಪರಿಶೀಲಿಸಬಹುದು. ಭೀಷ್ಮನ ಮೈತುಂಬ ಬಾಣಗಳು ನಟ್ಟಿದ್ದುವು. ಭೀಷ್ಮನ ಮನಸ್ಸು ಶಿವನಲ್ಲಿ ತೊಡಗಿಕೊಂಡಿತ್ತು; ಶರಶಯ್ಯೆಯಲ್ಲಿ ಮಲಗಿದ್ದನು, ಆದರೆ ಹರನನ್ನು ನೆನೆಯುತ್ತಿರುವ ಭೀಷ್ಮನ ಈ ಚಿತ್ರ ಪಂಪನಿಗೇ ವಿಶಿಷ್ಟವಾದದ್ದು:
ಇಡಿದಿರೆ ರೋಮಕೂಪದೊಳಗುರ್ಚ್ಛಿದ ಸಾಲಸರಳ್ಗಳುಂ ತೆರಂ
ಬಿಡದಿರೆ ಬೆಟ್ಟುವೋರ್ಗುಡಿಸಿದಂತೆ ನೆರಲ್ಡಿರೆ ಸುಯ್ಯ ಪುಣ್ಗಳಿಂ
ಬಡನಡುವಂ ಶರಾಳಿ ಭಯದಿಂ ನಡುಪಂತಿರೆ ಚಿತ್ತದೊಳ್ ಮೃಡಂ
ತೊಡರ್ದಿರೆ ಬಳ್ದದೇನೆಸೆದನೋ ಶರಶಯ್ಯೆಯೊಳಂದು ಸಿಂಧುಜಂ ||           ೧೩-೬೨
ಹರನೊಳೆ ಪತ್ತಿ ತೆತ್ತಿಸಿದ ಚಿತ್ತಮನಿರ್ಬಗೆಯಾಗಿ ಮೋಹಮೊ
ತ್ತರಿಸೆ ಸುಯೋಧನಂಗೆ ರಣ ಭೂಮಿಯೊಳೆಂತುಟವಸ್ಥೆಯೋ ಕನ
ಲ್ಡುರಿದಪುದೆನ್ನ ಮೈಯ್ಯನಿತುಮುತ್ತಣ ಪಂಬಲ ಬಂಬಲೊಳ್ ತೞ್ತಂ
ದಿರಿದುದು ಚಿತ್ತಮಾದೊರೆಯ ಯೋಗಿಗಮಿಂತುಟೆ ಮೋಹಮಾಗದೇ ||       ೧೩-೬೩
ಚಿತ್ತದೊಳ್ ಮೃಡಂ ತೊಡರ್ದಿರೆ, ಹರನೊಳಂ ಪತ್ತಿ ತೆತ್ತಿಸಿದ ಚಿತ್ತಮನ್, ಎಂಬ ಮಾತುಗಳು ಪಂಪಕವಿಯ ಒಲವು ಯಾವ ದೈವದತ್ತ ಎಂಬುದನ್ನು ಬೊಟ್ಟುಮಾಡಿ ತೋರಿಸುತ್ತವೆ. ಮೂಲ ವ್ಯಾಸಭಾರತದಲ್ಲಿ ಭೀಷ್ಮನು ಕೃಷ್ಣ- ವಿಷ್ಣುಭಕ್ತನಾಗಿ ಚಿತ್ರಗೊಂಡಿದ್ದಾನೆ: ವಾಸುದೇವಾ, ಪಾಂಡವರನ್ನು ಕಾಪಾಡಿಕೋ, ಅವರಿಗೆ ನೀನೇ ಗತಿ. ನೀನು ಪುರಾತನ ಋಷಿಯಾದ ನಾರಾಯಣನ ಅವತಾರವೆಂದು ನನಗೆ ವ್ಯಾಸನೂ ನಾರದನೂ ಹೇಳಿದ್ದಾರೆ. ನನಗೆ ‘ದೇಹ ಬಿಡಲು ಅಪ್ಪಣೆ ಕೊಡು. ನೀನು ಅನುಜ್ಞೆ ಕೊಟ್ಟರೆ ನನಗೆ ಸದ್ಗತಿ ಲಭಿಸುತ್ತದೆ’ ಎಂದನು. ಕೃಷ್ಣನು ಅನುಜ್ಞೆ ಕೊಟ್ಟನು [ಎ.ಆರ್. ಕೃಷ್ಣಶಾಸ್ತ್ರಿ: ವಚನಭಾರತ: ಪು. ೩೫೮]
೬. ವ್ಯಾಸರು ಸಹ ಹೆಚ್ಚಾಗಿ ಕೃಷ್ಣನ ಭಕ್ತರು. ವ್ಯಾಸಮುನೀಂದ್ರರುಂದ್ರ ವಚನಾಮೃತವಾರ್ಧಿಯನ್ನು ಈಸಿದ, ಪಂಪನು ಹೆಚ್ಚಾಗಿ ಶಿವಭಕ್ತನಾದದ್ದಕ್ಕೆ ಕಾರಣ ಆತನ ಪೂರ್ವಜರು ಶೈವ ಬ್ರಾಹ್ಮಣರಾಗಿದ್ದುದು.
೬.೧. ಪಂಪನ ಶಿಷ್ಯನಾದ ರನ್ನನು, ತನ್ನ್ನ ಗುರುವಾದ ಪಂಪನನ್ನು ಅನುಸರಿಸದೆ, ವ್ಯಾಸರನ್ನು ಹಿಂಬಾಲಿಸಿದ್ದಾನೆಂಬುದು ಇಲ್ಲಿ ಗಮನಿಸಬೇಕಾದ ಮತ್ತೊಂದು ಸ್ವಾರಸ್ಯ. ಇದೇ ಪ್ರಸ್ತುತ ಪ್ರಸಂಗದಲ್ಲಿ, ಭೀಷ್ಮನು ಹರ (ಮೃಡ)ನನ್ನು ನೆನೆಯು ತ್ತಿದ್ದನೆಂದು ಪಂಪನು ನಿರೂಪಿಸಿದ್ದರೆ, ರನ್ನನಲ್ಲಿ ಭೀಷ್ಮನು ಮುಕುಂದ (ಕೃಷ್ಣ) ನನ್ನು ಏಕಚಿತ್ತದಿಂದ ನೆನೆಯುತ್ತಿದ್ದನೆಂದಿದೆ:
ನರಶರಕೋಟಿ ಜರ್ಜರಿಸೆ ತನ್ನ ಶರೀರಮನಸ್ತ್ರ ವೇದನಾ
ಪರವಶನಾಗಿಯುಂ ಮೞೆದನಿಲ್ಲ ಮುಕುಂದನನೇಕಚಿತ್ತದಿಂ
ಸ್ಮರಿಯಿಸುತಿರ್ದುಮತ್ತಲರಿ ಭೂಪರಿನೆಂತು ಟವಸ್ಥೆಯಾದುದೋ
ಕುರುಪತಿಗೆಂದನಾ ಪರಮಯೋಗಿಗಮಿಂತುಂಟು ಮೋಹಮಾಗದೇ ||          ೫-೩೮
ಈ ಪದ್ಯದ ನಡಿಗೆ ಭಾವ ಛಂದಸ್ಸು ಸಂದರ್ಭ ಎಲ್ಲವೂ ಪಂಪನ ಪ್ರತಿರೂಪವಾಗಿದೆ. ಆದರೆ ಈ ಪದ್ಯದಲ್ಲಿ ಆಗಿರುವ ಒಂದೇ ವ್ಯತ್ಯಾಸ ಹರನ ಬದಲು ಮುಕುಂದ ಬಂದಿರುವುದು.
೬.೧.೧. ಇದರಿಂದ ಎರಡು ಸಂಗತಿಗಳು ಸಾಬೀತಾಗುತ್ತವೆ: ಪಂಪನು ಶೈವೋಪಾಸಕ ಪರಂಪರೆಯನ್ನು ಪ್ರತಿನಿಧಿಸುತ್ತಾನೆ, ಮತ್ತು ರನ್ನನು ಕೇವಲ ಪಂಪನ ನೀಲಿ ನಕಾಶೆಯಲ್ಲ. ರನ್ನನು ತನ್ನದೇ ಆದ ಸ್ವತಂತ್ರ ನಿರ್ಧಾರಗಳನ್ನು ಕೈಗೊಳ್ಳಬಲ್ಲ.
ಚಂದ್ರಕೊಡೆ: ದಂಪತಿಗಳ ಹೆಸರಲ್ಲಿ ಅಳತೆಗೋಲು
೧. ನೆಲಹೊಲ ನಿವೇಶಣಗಳನ್ನು ಅಳೆಯಲು ನಾನಾ ಅಳತೆಗೋಲನ್ನು ಶಾಸನಗಳು ಹೆಸರಿಸುತ್ತ ಬಂದಿವೆ. ಅಂತಹ ನೂರಾರು ಪ್ರಯೋಗಗಳನ್ನು ಅನುಲಕ್ಷಿಸಿ, ಅವನ್ನು ಅಧ್ಯಯನದ ಸೌಕರ್ಯಕ್ಕಾಗಿ ಮೂರು ತೆರನಾಗಿ ವರ್ಗಿಕರಿಸಬಹುದು.
            ಅ. ಪ್ರಮಾಣವಾಚಿಯಾದ ಅಳತೆಕೋಲುಗಳು.
ವತ್ತುಗೇಣ ಘಳೆಯ ಕೋಲಲು ಮೇರೆಯಾಗಿ
[ಸೌ.ಇ.ಇ. ೧೫, ೫೭.೧೧೮೪. ದಂಬಳ (ಧಾಜಿ / ಮುಂಡರಗಿ ತಾ) ಪು. ೭೮ ಸಾಲು: ೮೨]
            ವತ್ತೆರಡು ಗೇಣ ಕೋಲು ಕೊಟ್ಟ
[ಅದೇ, ೩೯.೧೧೪೮. ಶಿರೂರ (ಬಿಜಾಪುರಜಿ / ಬಾಗಲಕೋಟೆ ತಾ) ಪು. ೫೧]
ರಾಜಹಸ್ತದಲೆಕ್ಕಯ್ಯಗಲ ಇಪ್ಪತ್ತೊಂದುಕೈ ನೀಳ [ಸೌ.ಇ.ಇ. ೨೦, ೨೪೮, ೧೨೨೮, ಸೌಂದತ್ತಿ. ಪು. ೩೦೮. ಸಾಲು ೬೮]
ಆ. ಸ್ಥಳವಾಚಿಯಾದ ಅಳತೆ ಕೋಲುಗಳು.
ಅಂತು ಅಂಣ್ನಿಗೆಱೆಯ ಕೋಲೊಳು ಬಿಟ್ಟು
            [ಅದೇ, ೫೪, ಸು. ೧೧೫೭. ಮಲ್ಲಸಮುದ್ರ (ಧಾಜಿ / ಗದಗತಾ) ಪು. ೭೧. ಸಾಲು : ೧೪]
            ನವಿಲ್ಗುಂದಗೋಲಿನಳೆದು ಸರ್ವನಮಸ್ಯವಾಗಿ ಕೊಟ್ಟ
[ಸೌ.ಇ.ಇ. ೨೦, ೨೪೮. ೧೨೨೮. ಸೌಂದತ್ತಿ (ಬೆಳಗಾವಿ ಜಿ. /) ಪು. ೩೦೮. ಸಾಲು : ೭೭]
ಇ. ವ್ಯಕ್ತಿವಾಚಿಯಾದ ಕೋಳುಗಳು.
ಧಾರಾಪೂರ್ವ್ವಕಮ್ಮಾಡಿ ದೇವರ ಪೊಲದಿಂ ಮೂ
ಣಂಗಳೇಳು ದಾನಚಿನ್ತಾಮಣಿಯ ಘಳೆಯ
[ಸೌ.ಇ.ಇ. ೧೫, ೫೯೬.೧೨ ಶ ಕುಂಟೋಜಿ (ಬಿಜಾಪುರಜಿ / ಮುದ್ದೇಬಿಹಾಳತಾ) ಪು. ೩೯೦. ಸಾಲು : ೭ – ೮]
            ಮೂವತ್ತು ಗೇಣು ಬಾಚಿ ವಿಡಿಯಲು
ದಾನಚಿಂತಾಮಣಿಯ ಗಳೆಯೆನಿಸುವ
ಆ ಘಳೆಯಲು
            [ಸೌ. ಇ.ಇ.೧೮, ೩೮೧.೧೨೭೮. ಬಿಜಾಪುರ ಮ್ಯೂಸಿಯಂ. ಪು. ೪೬೨. ಸಾಲು : ೪೯ – ೫೧]
            ಒಱಂಟರ ಮಲ್ಲನ ಘಳೆಯೊಳ್ ಅಳೆದು ಬಿಟ್ಟ ಕರಿಯ ನೆಲಂ
[ಎ.ಇ. ೧೨. ೩೨ – ಬಿ. ೧೦೭೭. ಪು. ೨೮೩ : ಸಾಲು : ೯]
            ಬಿಟ್ಟಕೆಯಿ ವೊಱಂಟನ ಮಲ್ಲನ ಕೋಲ ಮತ್ತರು
            [ಅದೇ, ೩೭ – ಎಫ್. ೧೧೨೫. ಪು. ೩೩೫ – ೩೬, ಸಾಲು : ೯]
ಕೋಲು ಎಂಬುದು ಭೂಮಿಯ ಅಳತೆಗಾಗಿ ಬಳಸುವ (ಬಿದಿರ) ಕಡ್ಡಿ. ಇದು ಅಚ್ಚಕನ್ನಡದ ಮಾತು. ಇದರ ಸಮಾರ್ಥಾಕ ಶಬ್ದವಾಗಿ ಗೞೆ – ಗಳೆ ಎಂಬ ಶಬ್ದವನ್ನೂ ಬಳಸುವರು, ಅಚ್ಚಕನ್ನಡ ಮಾತಾದ ಇದು ಕೂಡ ಭೂಮಿಯನ್ನು ಅಳೆಯುವ ಒಂದು ಅಳತೆಗೋಲು.
ಮೇಲಿನ ಅಳತೆಗೋಲುಗಳಲ್ಲಿ ವ್ಯಕ್ತಿಯ ಬಿರುದನ್ನೇ ಹೊತ್ತಿರುವ ಕಡೆಯ ಎರಡು ಅಳತೆ ಕಡ್ಡಿಗಳು, ಕನ್ನಡ (ಶಾಸನ) ಸಾಹಿತ್ಯ ಮತ್ತು ಸಂಸ್ಕೃತಿಯ ಸಂದರ್ಭದಲ್ಲಿ ಐತಿಹಾಸಿಕ ಮಹತ್ವವನ್ನು ಪಡೆದಿವೆ. ಚಾಳುಕ್ಯ ಸಾಮ್ರಾಜ್ಯವನ್ನು ಸ್ಥಾಪಿಸಿದ, ಇನ್ನೂರು ವರ್ಷಗಳ ಹಿಂದೆ ವೈಭವದಿಂದ ಆಳಿ ನರೆಗೆ ಸರಿದಿದ್ದ, ಬಾದಾಮಿ ಚಾಳುಕ್ಯ ಮನೆತನಕ್ಕೆ ಮರುಹುಟ್ಟು ಕರುಣಿಸಿದ ಸಾಮ್ರಾಟ ಇಮ್ಮಡಿ ತೈಲಪನಿಗೂ, ಈತನ ಮಗ ಇೞೆವ ಬೆಡಂಗ ಸತ್ಯಾಶ್ರಯನಿಗೂ, ಬಲಗೈ ಬಂಟರಾಗಿ ಜೀವ ತೆತ್ತ ಸಾಹಸಿಗರ ಕುಟುಂಬ ದಾನ ಚಿಂತಾಮಣಿ ಅತ್ತಿಮಬ್ಬೆಯದು. ಚಿಕ್ಕಪ್ಪ ಪುನ್ನಮಯ್ಯನು ಚಾಳುಕ್ಯ ಚಕ್ರಾಧಿಪತ್ಯದ ಪರವಾಗಿ ಕಾವೇರಿ ಸರಿತ್ತಿನ ತೀರದಲ್ಲಿ ಹೋರಾಡುತ್ತ ಮಡಿದನು. ಅತ್ತಿಮಬ್ಬೆಯ ಗಂಡ ನಾಗದೇವನೂ ರಣರಂಗದಲ್ಲಿ ವೀರಮರಣ ಪಡೆದನು. ಅತ್ತಿಮಬ್ಬೆಯ ತಂದೆ ಮಲ್ಲಪ, ಮಾವ ದಲ್ಲಪ, ಒಡಹುಟ್ಟಿದ ಗುಂಡಮಯ್ಯ ಎಳಮಯ್ಯ ಆಹವಮಲ್ಲ ಪುನ್ನಮಯ್ಯ, ವಲ್ಲ ಎಂಬ ಅಯ್ವರು, ಮಗ ಅಣ್ನಿಗ ದೇವ – ಎಲ್ಲರೂ ಚಾಳುಕ್ಯ ಸಾಮ್ರಾಜ್ಯದ ಸೇನೆಯಲ್ಲಿ ಮಿಂಚಿದವರು. ಈ ವಂಶದ ಸಾಹಸ ತ್ಯಾಗ ಹೋರಾಟ ದಾನಾದಿಗಳನ್ನು ಪೊನ್ನನು ಶಾಂತಿಪುರಾಣದಲ್ಲಿ, ರನ್ನನು ಅಜಿತಪುರಾಣದಲ್ಲಿ, ಬ್ರಹ್ಮಶಿವನು ಸಮಯ ಪರೀಕ್ಷೆಯಲ್ಲಿ ದಾಖಲಿಸಿದ್ದಾರೆ [ಕಮಲಾಹಂಪನಾ : ಗುಣದಂಕಕಾರ್ತಿ ಅತ್ತಿಮಬ್ಬೆ. ೧೯೯೩].
ಚಾಳುಕ್ಯ ಚಕ್ರಾಧಿಪತ್ಯದ ಅಭ್ಯುದಯಕ್ಕೆ ಸುಭದ್ರ ಬುನಾದಿಯನ್ನು ಹಾಕಿದ್ದಲ್ಲದೆ ಸಾಮ್ರಾಜ್ಯದಲ್ಲಿ ಧಾರ್ಮಿಕ, ಸಾಹಿತ್ಯಕ, ಸಾಂಸ್ಕೃತಿಕ ವಾತಾವರಣವನ್ನು ನಿರ್ಮಿಸಿದ ದಾನಚಿಂತಾಮಣಿ ಅತ್ತಿಮಬ್ಬೆಯ ಗುಣ ಶೀಲ ಪರಾಕ್ರಮ ದಾನಗಳನ್ನು ಮೆಚ್ಚಿ ‘ದಾನಚಿಂತಾಮಣಿ’ ಎಂಬ ಬಿರುದನ್ನು ನೀಡಲಾಯಿತು. ಆಕೆಯ ಯಶೋಗೀತೆಯನ್ನು ಸುಮಾರು ನಲವತ್ತು ಶಾಸನಗಳು ಸ್ಮರಿಸಿವೆ [ಕಮಲಾಹಂಪನಾ : ಅಭಿಲಾಷಿತಾರ್ಥ ಚಿಂತಾಮಣಿ ಅತ್ತಿಮಬ್ಬೆ – ‘ಸಮದರ್ಶಿ’ : ೧೯೯೬ : ೭೩ – ೮೪]
ಇಷ್ಟಲ್ಲದೆ ಈ ಅತ್ತಿಮಬ್ಬೆ ಮನೆತನದ ಉಪಕಾರ ಮತ್ತು ಋಣವನ್ನು ತೀರಿಸುವ ಸಲುವಾಗಿ ಚಾಳುಕ್ಯ ಚಕ್ರವರ್ತಿಗಳು ನಾನಾರೂಪದಲ್ಲಿ ತಮ್ಮ ಕೃತಜ್ಞತೆಯನ್ನು ತೋರಿದ್ದಾರೆ. ಅವುಗಳಲ್ಲಿ ಒಂದು ಎಂದರೆ ಈ ಪುಟ್ಟ ಸಂಟಿಪ್ಪಣಿದಲ್ಲಿ ಉಲ್ಲೇಖಿಸಿ ತೋರಿಸಿರುವಂತೆ, ಅಳತೆಗೋಲುಗಳಿಗೆ ಅತ್ತಿಮಬ್ಬೆ ಮತ್ತು ನಾಗದೇವ ಹೆಸರನ್ನು ಇಟ್ಟಿರುವುದು. ಹೀಗೆ ಅಳತೆಗೋಲುಗಳಿಗೆ ನಾಮಕರಣ ಮಾಡುವಾಗ ಕೂಡ ಈ ದಂಪತಿಗಳ ಪ್ರಶಸ್ತಿರೂಪದ ಹೆಸರುಗಳನ್ನು ಅನ್ವಯಿಸಿರುವುದು ಗಮನಿಸಬೇಕಾದ ಮತ್ತೊಂದು ವಿಷೇಷತೆ. ಅತ್ತಿಮಬ್ಬೆಗೆ ಹಲವು ಬಿರುದುಗಳಿದ್ದರೂ ಪ್ರಸಿದ್ಧವಾದದ್ದು ‘ದಾನಚಿಂತಾಮಣಿ’ ಎಂಬುದು ನಾಗದೇವನಿಗೂ ಹಲವು ಪ್ರಶಸ್ತಿಗಳಿದ್ದರೂ ಪ್ರಸಿದ್ದವಾದದ್ದು ಒಂಱಂಟರ ಮಲ್ಲ ಎಂಬುದು. ಹೀಗೆ ದಂಪತಿಗಳ (ಪ್ರಶಸ್ತಿ) ಹೆಸರನ್ನು ಚಾಳುಕ್ಯ ಸಾಮ್ರಾಜ್ಯದ ಭೂಮಿಯ ಅಳತೆಗಾಗಿ ಬಲಸುವ ಅಳತೆಯ ಕೋಲುಗಳಿಗೆ ಇಡುವುದರ ಮೂಲಕ ಗಂಡ ಹೆಂಡತಿಯರ ಸೇವೆಯನ್ನು ಸ್ಮರಿಸಲಾಗಿದೆ; ಇಂತಹ ದಾಖಲೆ ಇನ್ನೊಂದು ಇಲ್ಲ ಎಂಬುದು ಇದರ ಅನನ್ಯತೆಯನ್ನು ಪ್ರಕಟಿಸುತ್ತದೆ.
ಚಂದ್ರಕೊಡೆ: ದಡಗ : ಯಾಪನೀಯ ಕೇಂದ್ರ
೧. ಮಡ್ಯಜಿಲ್ಲೆ ನಾಗಮಂಗಲ ತಾಲ್ಲೂಕಿನಲ್ಲಿರುವ ದಡಗ ಗ್ರಾಮದಲ್ಲಿ ಆರು ಶಾಸನಗಳು ಉಪಲ್ಭವಾಗಿವೆ. ಈ ಆರೂ ಚಿಕ್ಕಶಾಸನಗಳಾಗಿವೆ. ಮತ್ತು ಅಲ್ಲಲ್ಲಿ ಮುಕ್ಕಾಗಿವೆ. ಆರರಲ್ಲಿ ದೊಡ್ದದು ಹಾಗೂ ಹೆಚ್ಚು ತ್ರುಟಿತವಾಗದೆ ಇರುವ ಒಂದು ಶಾಸನದ ವ್ಯಾಪ್ತಿ ಮತ್ತು ಮಹತ್ವವನ್ನು ಕುರಿತು ಈ ಪುಟ್ಟ ಟಿಪ್ಪಣಿಯಲ್ಲಿ ವಿಶ್ಲೇಷಿಸುವ ಪ್ರಯತ್ನವಿದೆ. [ಎ.ಕ. ೭(ಪ) ನಾಮಂ. ೬೮ (ರಿ ೧೯೪೦ -೩೩) ದಡಗ, ಪು. ೫೧ – ೫೨]ಚಂದ್ರಕೊಡೆ
೨. ಒಟ್ಟು ೩೭ ಸಾಲುಗಳಿರುವ ಈ ಶಾಸನದಲ್ಲಿ ೪ ಮತ್ತು ೬ನೆಯ ಪಾದಗಳು ಮಾತ್ರ ಸ್ವಲ್ಪ ಮುಕ್ಕಾಗಿದ್ದು ಉಳಿದಂತೆ ಇಡೀ ಶಾಸನ ಪೂರ್ಣವಾಗಿದೆ ಯೆನ್ನಬಹುದು.
೨.೧. ಇದೊಂದು ಜೈನಶಾಸನ. ಪ್ರಾರಂಭದಲ್ಲಿ ಜೈನಶಾಸನಗಳಲ್ಲಿ ಸಾಮಾನ್ಯವಾಗಿ ಬಲಕೆಯಾಗುವ ಶ್ರೀಮತ್ಪ್ ರಮ ಗಂಭೀರ ಸ್ಯಾದ್ವಾದಾ……….ಶ್ಲೋಕವಿದೆ.
೨.೨. ಇದೊಂದು ಅತೇದಿ ಶಾಸನ. ಅಂತರ-ಬಾಹ್ಯ ಪ್ರಾಮಾಣಾಧಾರಗಳಿಂದ ಇದರ ತೇದಿಯನ್ನು ಸು. ೧೧೩೨ ಎಂದು ತಿಳಿಯಬಹುದು.
೨.೨.೧. ಪ್ರಾರ್ಥನಾ ರೂಪದ ಜಿನಸುತ್ತಿಯ ಸಂಸ್ಕೃತ ಶ್ಲೋಕವಾದ ಮೇಲೆ, ಹೊಯ್ಸಳ ವಂಶದ ಉಗಮ ಸಂಬಂಧವಾಗಿ ಪ್ರತೀತಿಯಾಗಿರುವ ಐತಿಹ್ಯವನ್ನು ಹೇಳಿದೆ [ಸಾಲು : ೩ ರಿಂದ ೭]. ಅನಂತರ ಬಲ್ಲಾಳ, ಬಿಟ್ಟಿದೇವ, ಉದಯಾದಿತ್ಯರನ್ನೂ ಅವರಲ್ಲಿ ಮಧ್ಯಮನಾದ ಬಿಟ್ಟಿದೇವ – ವಿಷ್ಣುವರ್ಧನನ ಹಿರಿಮೆಯನ್ನೂ ನಿರೂಪಿಸಿದೆ [ಸಾಲು : ೧೦ ರಿಂದ ೧೮]. ತತ್ಪಾದ – ಪದ್ಮೋಪ – ಜೀವಿಗಳು ಮಹಾ ಪ್ರಧಾನರೂ ದಂಡನಾಯಕರೂ ಒಡಹುಟ್ಟಿದವರೂ ಆದ ಮಱೆಯಾನೆ ಮತ್ತು ಭರತಿಮಯ್ಯ.
೩. ಈ ಸಹೋದರರ ಅನ್ಯೋನ್ಯತೆ ಆದರ್ಶಮಯವಾಗಿತ್ತು :
ಭೀಮಾರ್ಜುನ ಲವಕುಶ (ರಿಂ)
(ತೀ) ಮಾಳ್ಕೆಯೆನಲಂತೆ ಪುಟ್ಟಿಯೆ ಮೆಱೆದರು
ಶ್ರೀ ಮನ್ಮಱೆಯಾನೆಯುಮು
ದ್ದಾಮಗುಣ(ರ್) ಭರತ ರಾಜದಣ್ಣಾಧಿಪರು(೦) ||
೩.೧. ತರುವಾಯ ಒಂದು ವೃತ್ತ (ಚಂಪಕಮಾಲೆ) ಮತ್ತು ಒಂದು ಕಂದ ಪದ್ಯಗಳಲ್ಲಿ ಕ್ರಮವಾಗಿ ಜಕ್ಕಿಯಕ್ಕ ಮತ್ತು ಹರಿಯಬ್ಬೆಯರನ್ನು ವರ್ಣಿಸಿದೆ.
೪. ಈ ಟಿಪ್ಪಣಿಯು ವಿಶ್ಲೇಷಿಸ – ಬೇಕೆಂದಿರುವ ವಿಷಯ ನಿರೂಪಣೆ ೨೫ ನೆಯ ಸಾಲಿನಿಂದ ೩೫ ನೆಯ ಪಂಕ್ತಿಯವರೆಗೆ, ಹನ್ನೊಂದು ಸಾಲುಗಳಲ್ಲಿ ಮಾತ್ರ ಅಡಕವಾಗಿದೆ.
ಆ ಹನ್ನೊಂದು ಸಾಲುಗಳು ಇಂತಿವೆ:
ಶ್ರೀ ಮೂಲಸಂಘ ಕುಂದ ಕುಂದಾನ್ವ
ಯಕಾಣೂರ್ಗ್ಗಣ ತಿಂತ್ರಿಣಿಗಚ್ಛದ ಜವಳಿಗೆಯ ಮುನಿಭದ್ರ ಸಿದ್ಧಾನ್ತದೇವರ ಶಿಷ್ಯ
ಮೇಘಚಂದ್ರ ಸಿದ್ಧಾನ್ತ ದೇವರ್ಗ್ಗೆ ಶ್ರೀಮನ್ಮಹಾಪ್ರಧಾನ ದಣ್ಡನಾಯಕ ಮಱೆಯಾ
ನೆಯುಂ ಶ್ರೀಮನ್ಮ ಹಾಪ್ರಧಾನ ದಣ್ಡನಾಯಕ ಭರತಿಮಯ್ಯಗಳುಂ ದಡಿಗ
ನ ಕೆಱೆಯ ಪಞ್ಚ ಬಸದಿಯೊಳಗೆ ಬಾಹುಬಲಿ ಕೂಟಮ[೦] ಧಾರಾಪೂರ್ವ್ವ
ಕಂ ಮಾಡಿಕೊಟ್ಟರು | ಮಱೆಯಾನೆ ಸಮುದ್ರದ ಬಯಲುಮಂ
ಮಳೆ ಹಳ್ಳಿಯ ಮುಂದಣ ಕಿಱಕೆಱುಯಂ ಅಲ್ಲಿಯ ಹೊಲಗುತ್ತ
ಗೆಯುಂ ಕೋಡಿ ಹಳ್ಳಿಯ ಮುಂದಣ ಕಿಱುಕೆಱೆಯಂ ಆ ಬೆದಲೆಯ
ಹಿರಿಯ ಕೆಱೆಯ ಕೆಳಗಣ ಅಡಕೆಯ ತೋಟಮುಂ || ಅನ್ತು ಸರ್ವ್ವಾಯ ಸುದ್ಧವಾಗಿ
ದೇಶೀಯಗಣದ ಬಸದಿ ೪ಕ್ಕಂ ಕಾಣೂರ್ಗ್ಗಣದ ಬಸ
ದಿವೊಂದಕ್ಕಂ ಅನ್ತು ಪಞ್ಚ ಬಸದಿಗೆ ಸಮಾನಬಾಗೆ ಇಲ್ಲಿ ಹುಟ್ಟಿ
ದ ಮಾಚಿಗೌಡನು ಕಸವಗೌಡನು|| [ಅದೇ, ಪು. ೫೨. ಸಾಲು : ೨೫ – ೩೫]
೫. ದಡಿಗನೆಂಬಾತ ಕಟ್ಟಿಸಿದ ಕೆರೆ ಇರುವ ಈ ಊರಿಗೆ ಆತನ ಹೆಸರು ಬಂದಿದೆ; ಈ ದಡಗದಲ್ಲಿ ಕ್ರಿ.ಶ. ೧೧೩೨ ರ ವೇಳೆಗಾಗಲೇನೆ ಆಯ್ದು ಬಸದಿಗಳಿದ್ದುವು. ಪಂಚ ಬಸದಿಗಳ ದಡಗವು ಒಂದು ಜೈನ ಕೇಂದ್ರವಾಗಿತ್ತು. ದಡಗವು ಶ್ರವಣಬೆಳುಗೊಳಕ್ಕೆ ಸುಮಾರು ಇಪ್ಪತ್ತು ಕಿಮೀ ಅಂತರದಲ್ಲಿರುವ ಗ್ರಾಮ. ಇದು ಗಂಗವಾಡಿ ೯೬,೦೦೦ ದೊಳಗೆ ಸೇರಿತ್ತು. ಇಲ್ಲಿರುವ ಪಂಚ ಬಸದಿಗಳನ್ನು ಯಾರು, ಯಾವಾಗ ಕಟ್ಟಿಸಿದರೆಂಬ ವಿವರಗಳು ನಮೂದಾಗಿಲ್ಲ.
೫.೧. ದಡಗದಲ್ಲಿ ಮೂಲಸಂಘ ಕುಂದದುಂದಾನ್ವಯಕ್ಕೆ ಸೇರಿದ ಗಣ ಮತ್ತು ಗಚ್ಛಗಳಿದ್ದುವು. ಈ ಶಾಸನದಲ್ಲಿ ಕಾಣೂರ್ಗಣ ಮತ್ತು ತಿಂತ್ರಣಿಗಚ್ಛವನ್ನು ಹೆಸರಿಸಿದೆ. ಕಾಣೂರ್ಗಣವು ಯಾಪನೀಯ ಸಂಘಕ್ಕೆ ಸೇರಿದ ಬಹು ಪ್ರಸಿದ್ಧವಾದ ಒಂದು ಗಣ [Upadhye, A.N., Upadhye papers : 1983: 195-98, 200 -01]. ಇದು ಸಾಕಷ್ಟು ಪ್ರಚೀನವಾದ ಗಣ; ಕಾಲೋಗ್ರ, -ಕಂಡೂರ-, ಕಾಣೂರು, ಕಾಡೂರು- ಮುಂತಾದ ಗಣರೂಪ ಪ್ರಭೇದಗಳ ಮೂಲಕ ಕಾಣೂರುಗಣ ಪ್ರಸಾರ ಪಡೆದಿದೆ. ಕನ್ನಡ ಕಾವ್ಯಗಳಲ್ಲಿಯೂ ಶಾಸನಗಳಲ್ಲಿಯೂ ಇದರ ವ್ಯಾಪಕ ಬಳಕೆ ಕಮ್ಡು ಬರುತ್ತದೆ [ನಾಗರಾಜಯ್ಯ, ಹಂಪ.; ಕಾ(ನೂ)ಣೂರ್ಗಣ: ಹರಿತಿಸಿರಿ, (ಸಂ) ಪ್ರೊ. ಲಕ್ಷ್ಮಣ ತೆಲಗಾವಿ : ೧೯೮೭ : ೩೪೯ – ೫೨]
೫.೧.೧. ಕಾಣೂರುಗಣವು ಹತ್ತನೆಯ ಶತಮಾನದ ವೇಳೆಗಾಗಲೇನೆ ಹಲವು ಘನ ಆಚಾರ್ಯರ ಮಹಿಮೆಯಿಂದಾಗಿ ಪ್ರಸಿದ್ಧಿ ಪಡೆದಿತ್ತು. ಬಾಳಚಂದ್ರ ಭಟ್ಟಾರಕ, ಮೇಘಚಂದ್ರ ತ್ರೈವಿದ್ಯದೇವ, ಗುಣನಂದಿದೇವ, ಪ್ರಭಾಚಂದ್ರ ಸಿದ್ಧಾಂತದೇವ, ಮಾಘನಂದಿ ಸಿದ್ಧಾಂತದೇವ, ಮುನಿಚಂದ್ರ ಸಿದ್ಧಾಂತದೇವ – ಎಂಬ ಕಾಣೂರ್ಗಣ ಆಚಾರ್ಯರು ಒಂಬತ್ತು ಮತ್ತು ಹತ್ತನೆಯ ಶತಮಾನದಲ್ಲಿ ಗಂಗರ ಗೌರವಕ್ಕೆ, ಕೊಡುಗೆಗಳಿಗೆ ಪಾತ್ರರಾಗಿದ್ದರು [ಮೈ.ಅ.ರಿ. ೧೯೨೩. ೧೧೩. ೧೨ ಶ. ಪು. ೧೧೪-೧೫.; IWG: ೧೯೮೪ : ನಂ. ೧೫೦.೧೦ ಶ : ೪೬೮ -೭೦]. ರಾಷ್ಟ್ರಕೂಟರ ಕಾಲದಲ್ಲಿಯೂ ಈ ಗಣ ಪ್ರಬಲವಾಗಿತ್ತು[ಸೌ.ಇ.ಇ.೮. ೧೮.೯೮೦. ಸೌದತ್ತಿ.ಪು.೧೭], ಚಾಳುಕ್ಯರ ಅವಧಿಯಲ್ಲೂ ಈ ಗಣದ ಪ್ರತಿಷ್ಠೆ ಕುಂದಿರಲಿಲ್ಲ [ಎ.ಕ.೭ – ೧. ಶಿವಮೊ. ೧೦.೧೦೭೯. ತಟ್ಟೆಕೆರೆ. ಪು. ೨೧. ಸಾಲು: ೫೩]. ಶ್ರವಣಬೆಳುಗೊಳದ ಶಾಸನಗಳಲ್ಲಿ ಕಾಣೂರುಗಣದ ಉಲ್ಲೇಖವಿಲ್ಲ.
೫.೨. ಕಾಣೂರುಗಣಕ್ಕೆ ಹೊಂದಿಕೊಂಡು ಜಂಟಿಯಾಗಿಯೇ ಬರುವ ಗಚ್ಛ ತಿಂತ್ರಿಣ ಗಚ್ಛ. ಅಲ್ಲದೆ ತಿಂತ್ರಿಣೀಗಚ್ಛವೆಂದೂ ಇದರ ಇನ್ನೊಂದು ರೂಪವುಂಟು [ಎ.ಕ. ೮ ಸೊರಬ. ೨೬೨. ೧೦೭೯]. ತಿಂತ್ರಿಣಿಗಚ್ಛವು ಚಾಳುಕ್ಯರ ಹೊಯ್ಸಳರ ಆಳಿಕೆಯಲ್ಲೂ ಜೀವಂತವಾಗಿತ್ತು. [ಸೌ.ಇ.ಇ. ೧೫. ೫೬೮.೧೨ ಶ. ಕಲಕೇರಿ (ಹಾಜಿ. / ಬೇತಾ.)]. ಈ ದಡಗ ಶಾಸನೋಕ್ತ ತಿಂತ್ರಿಣಿಗಚ್ಛವು ಸಹ ಯಾಪನೀಯ ಸಂಘದ ಗಚ್ಛಗಳಲ್ಲೊಂದು. ಶ್ರವಣಬೆಳಗೊಳದ ಶಾಸನಗಳಲ್ಲಿ ತಿಂತ್ರಿಣಿಗಚ್ಛದ ಉಲ್ಲೇಖವಿಲ್ಲ.
೫.೩. ದಡಗ ಶಾಸನದಲ್ಲಿ ಕಾಣೂರುಗಣ ತಿಂತ್ರಿಣಿಗಚ್ಛದ ತರುವಾಯ ಹೇಳಿರುವ ಹೆಸರು ‘ಜವಳಿಗೆಯ’ ಎಂಬುದು. ಇದು ವಾಸ್ತವವಾಗಿ ‘ಜಾವಳಿಗೆ’ ಎಂದಿರಲೂಬಹುದು.. ಇದು ‘ಯಾಪನೀಯ’ ಶಬ್ದದ ಸಂಬಂಧ ಹೊಂದಿರುವ ರೂಪ, ಶಾಸನಗಳಲ್ಲಿ ಯಾಪನೀಯ, ಯಾಪಿಲೀ ಯ, ಯಾಪನೀ, ಜಾಪನೀಯ, ಜಾವು(ವಿ)ಲಿಯ, ಜಾಮಳಿಗೆಯ, ಜಾಮಳಿಯ, ಜಾಪುಲಿ, ಆಪುಲೀ ಯ, ಆಪನೀಯ ಎಂಬ ನಾನಾ ರೂಪಗಳಿವೆ [Upadhye, A.N. : More light on Yapaniya, a Jain sect: Upadhye Papers : 1983 : 192 – 201].
೫.೩.೧. ಬನವಾಸಿಯ ಆದಿಕದಂಬರ ಮೃಗೇಶವರ್ಮನ (ಕ್ರಿ.ಶ.೫ ಶ.) ಕಾಲದಿಂದಲೂ ಯಾಪನೀಯ ಸಂಘದ ಪ್ರಸ್ತಾಪಗಳು ಶಾಸನೋಕ್ತವಾಗಿವೆ. ಯಾಪನೀಯದ ಸಂವಾದಗಲಲ್ಲಿ ಬಲ್ಲಿದರು ನೋಡದಿರುವ, ಹೆಸರಿಸದಿರುವ ಇನ್ನೊಂದು ಪ್ರಾಚೀನ ಪ್ರಯೋಗವು ಗಂಗರ ಇಮ್ಮಡಿ ಮಾಧವನ ಮಗ ಕೊಂಗಣ್ಯಾಧಿ ರಾಜನು ಬಸದಿಗೆ ಕೊಟ್ಟ ದಾನಶಾಸನದಲ್ಲಿದೆ; [ಮೈ.ಆ.ರಿ. ೧೯೩೮. ಪು. ೮೦ -೯೦. ೫ – ೬ ಶ. ಹೊಸಕೋಟೆ (ಬೆಂಜಿ/); IWG೧೯೮೪: ನಂ.೧೪ : ೪೮ – ೫೧]; ಆರ್ಹದಾಯ ತನವು ‘ಯವನಿಕ ಸಂಘ’ (ಯಾಪನೀಯ) ದ ಶಿಷ್ಯರದೆಂದು ಹೇಳಿದೆ.
೫.೩.೨. ಗಂಗರು ಯಾಪನೀಯಸಂಘದ ಶಿಷ್ಯರು: ‘ಗಂಗರಾಜ್ಯಮಂ ಮಾಡಿದ ಸಿಂಹಣಂದ್ಯಾಚಾರ್ಯರ್’ [ಹೊಂಬುಜ೧. (೮ ನಗರ ೩೫) ೧೦೭೭ ಸಾಲು : ೭೧].
ಕ್ರಾಣೂರ್ಗ್ಗಣಾಂಬರ ಸಹಸ್ರಕಿರಣರೂ ಗಂಗರಾಜ್ಯದ ಸಮುದ್ಧರಣರೂ [ಎ.ಕ. ೭ – ೧ (೧೯೦೨) ಶಿವಮೊ. ೪,೧೧೨೨. ಪು. ೧೨. ಸಾಲು : ೨೭ – ೨೮] ಆಗಿದ್ದರು. ಹೀಗಾಗಿ ಸಿಂಹನಂದಿ ಆಚಾರ್ಯರು ಯಾಪನೀಯ ಸಂಘದ ಕಾಣೂರು ಗಣದ ವರಿಷ್ಠರಾಗಿದ್ದು ಗಂಗರಿಗೆ ರಾಜ್ಯದೀಕ್ಷೆ ಕೊಟ್ಟರು. ಪದ್ಮಾವತೀದೇವಿಯ ಅನುಗ್ರಹ ದೊರಕಿಸಿದರು, ಯಾಪನೀಯ ಪರಂಪರೆಯ ಶಿಷ್ಯತ್ವವನ್ನೂ ಕಲ್ಪಿಸಿದರು. ಅಂದಿನಿಂದ ಗಂಗರು ಯಾಪನೀಯ ಗುರುಗಳನ್ನೂ ಬಸದಿಗಳನ್ನೂ ಪುರಸ್ಕರಿಸ ತೊಡಗಿದರು. ದಡಗದ ಶಾಸನದಲ್ಲಿ ಹೇಳಿರುವ ಜವಳಿಗೆಯ (ಯಾಪನೀಯ) ದ ಎಂಬುದು ಈ ಹಿನ್ನೆಲೆಯಿಂದ ಪರಿಭಾವ ನೀಯವಾಗಿದೆ.
೫.೩.೩.೧. ಜವಳಿಗೆಯ ಎಂಬ ಮಾತಾಗಲಿ, ಯಾಪನೀಯ ಎಂಬ ಶಬ್ದ ಅಥವಾ ಅದರ ಇತರ ಪ್ರಭೇದರೂಪಗಳಾಗಲಿ, ಶ್ರವಣಬೆಳಗೊಳದ ಶಾಸನಗಳಲ್ಲಿ ಪ್ರಯೋಗವಾಗಿಲ್ಲ. ಹೊಸ ಪರಿಷ್ಕೃತ ಆವೃತ್ತಿಯಾದ ಎಪಿಗ್ರಾಫಿಯ ಇಂಡಿಕದ (ಎರಡನೆಯ) ಸಂಪುಟದಲ್ಲಿ ಸೇರ್ಪಡೆಯಾಗಿರುವ ೫೨೩ ಶಾಸನಗಳಲ್ಲಿ, ಶ್ರವಣಬೆಳಗೊಳದ ಸುತ್ತಲಿನ ಊರುಗಳ ಇನ್ನಿತರ ೫೦ ಶಾಸನಗಳೂ ಸೇರಿ ಆಗುವ ಒಟ್ಟು ೫೭೩ ಶಾಸನಗಳಲ್ಲಿ ಒಂದು ಕಡೆಯೂ ಕಾಣೂರು ಗಣದ (ಅದರ ಇತರ ಯಾವುದೇ) ರೂಪವಾಗಲಿ, ತಿಂತ್ರಿಣಿಗಚ್ಛದ ಹೆಸರಾಗಲಿ, ಯಾಪನೀಯ ಸಂಘದ ಹೆಸರಾಗಲಿ ಬಳಕೆಯಾಗಿಲ್ಲ. ಆದರೆ ಶ್ರವಣ ಬೆಳಗೊಳಕ್ಕೆ ಸು. ಇಪ್ಪತ್ತು ಕಿಮೀ ಹತ್ತಿರದ ದಡಗ ಗ್ರಾಮದ ಶಾಸನದಲ್ಲಿ ಯಾಪನೀಯಸಂಘ, ಅದರ ಗಣ – ಗಚ್ಛ ಸಹಿತ, ಉಲ್ಲೇಖವಾಗಿರುವುದು ವಿಶೇಷ ಗಮನಿಕೆಗೆ ಅರ್ಹವಾಗಿದೆ.
೬. ಹೊಯ್ಸಳ ಬಿಟ್ಟಿದೇವನ ಮಹಾಪ್ರಧಾನ ದಂಡನಾಯಕ ಸೋದರರಾದ ಮಱೆಯಾನೆ ಮತ್ತು ಭರತಿಮಯ್ಯ (ಭರತೇಶ್ವರ) ಇಬ್ಬರೂ ಸೇರಿ ದಡಿಗನ ಕೆಱೆಯ (ದಡಗದ) ಪಂಚಬಸದಿಯೊಳಗೆ ಬಾಹುಬಲಿಕೂಟವನ್ನು ಮಾಡಿಸಿದರು. ಕೂಟವೆಂದರೆ ‘ಶೃಂಗಂ ಶಿಖರಂ ಕೂಟಂ -ಈ ಮೂಱುಂ ಕೋಡುಂಗಲ್’ ಎಂಬ ಅರ್ಥವಿದೆ [ನಾಗವರ್ಮ : ಅಭಿಧಾನರತ್ನಮಾಲಾ : ೨೭ – ೧೨]. ಈ ರೀತಿಯಾಗಿ ಶಿಖರವಾಗಲು ಬಸದಿಯ ಮಹಡಿಯಮೇಲೆ ಈ ಬಾಹುಬಲಿ ಕೂಟವನ್ನು ಕಟ್ಟಿಸ ಬೇಕಾಗುತ್ತದೆ. ಆದರೆ ಶಾಸನದಲ್ಲಿ ‘ಪಂಚಬಸದಿಯೊಳಗೆ’ ಎಂದಿರುವುದರಿಂದ, ಆಯ್ದು ಬಸದಿಗಳಲ್ಲಿಯೂ ಹೊಂದಿಕೆಯಾಗುವ ರೀತಿಯಲ್ಲಿ, ಬಸದಿಯ ಆವರಣದೊಳಗೆ ಒಂದು ಗರ್ಭಗುಡಿ ಮಾಡಿಸಿ ಅದರಲ್ಲಿ ಬಾಹುಬಲಿಯ ಮೂರ್ತಿಯನ್ನು ನಿಲ್ಲಿಸಿರಬೇಕು.
೬.೧. ಈ ಬಾಹುಬಲಿಕೂಟವನ್ನು ಮಾಡಿಸಿದ ಅಣ್ಣ – ತಮ್ಮಂದಿರು ಇದನ್ನು, ದಡಗದಲ್ಲಿದ್ದ ಕಾಣೂರ್ಗಣ ತಿಂತ್ರಿಣಿಗಚ್ಛದ ಜವಳಿಗೆಯ (ಯಾಪನೀಯ ಸಂಘದ) ಮುನಿಭದ್ರಸಿದ್ಧಾನ್ತ ದೇವರ ಶಿಷ್ಯನಾದ ಮೇಘಚಂದ್ರ ಸಿದ್ಧಾನ್ತ ದೇವನಿಗೆ ಧಾರಾಮೂರ್ವಕವಾಗಿ ಒಪ್ಪಿಸಿದರು.
೬.೧.೧. ಅದರ ಜತೆಗೆ ಮಾಱೆಯಾನೆ ಸಮುದ್ರದ ಬಯಲು, ಎರಡು ಚಿಕ್ಕಕೆಱೆ, ಒಂದು ಅಡಕೆತೋಟ – ಇವನ್ನೂ, ಎಲ್ಲ ಬಗೆಯ ಆದಾಯಗಳನ್ನೂ ಅನುಭೋಗಿಸಿಸುವ ಹಕ್ಕಿನೊಂದಿಗೆ ಕೊಟ್ಟರು (ಸರ್ವ್ವಾಯ ಸುದ್ಧವಾಗಿ). ಸಾಮಾನ್ಯವಾಗಿ ಕೆರೆಯ ಕೆಳಗಿನ ಫಲವತ್ತಾದ ಜಮೀನು, ತೋಟ ಕೊಡುವುದು ವಾಡಿಕೆ; ಇಲ್ಲಿ ಎರಡು ಇಡೀ ಕೆರೆಗಳನ್ನೇ ಕೊಟ್ಟಿದ್ದಾರೆ.
೭. ದಡಗದ ಆಯ್ದು (ಪಂಚ) ಬಸದಿಗಳಲ್ಲಿ ನಾಲ್ಕು ಬಸದಿಗಳು ದೇಶೀಯಗಣಕ್ಕೆ ಸೇರಿದ್ದವು, ಒಂದು ಬಸದಿ ಕಾಣೂರುಗಣಕ್ಕೆ ಸೇರಿತ್ತು – ಎಂಬ ಹೇಳಿಕೆಯೂ ಪರಿಶೀಲನಾರ್ಹವಾದದ್ದು. ದೇಶೀಯಗಣದ ಬಸದಿಯು ದಿಗಂಬರ ಜೈನ ಅಮ್ನಾಯಕ್ಕೆ ಸೇರಿದ್ದು; ಕಾಣೂರುಗಣದ ಬಸದಿಯ ಯಾಪನೀಯ ಸಂಘಕ್ಕೆ ಸೇರಿದ್ದು.
೭.೧. ಕಾಣೂರುಗಣದ ಬಸದಿಗಳು ಶಾಸನೋಕ್ತವಾಗಿವೆ [ಎ.ಕ. ೭-೧ ಶಿವಮೊ. ೬.೮.೧೧೧೨. ಪುರಲೆಗ್ರಾಮ. ಪು. ೪\ ೬೪ – ೬೫]. ಸಂಘ ಮತ್ತು ಗಣಗಳಿಗೆ ಸೇರಿದ ಬಸದಿಗಳಿರುವಂತೆ ಗಚ್ಛಗಳಿಗೆ ಸೇರಿದ ಬಸದಿಗಳೂ ಉಂಟು. ಉದಾಹರಣೆಗೆ ಪುಸ್ತಕ ಗಚ್ಛದ ಬಸದಿಗಳಿದ್ದುವು [ಎ.ಕ. ೭(ಪ) ನಾಮಂ. ೩೧. ೧೩ ಶ. ಕಂಬದಹಳ್ಳಿ (ಹಾಜಿ./ಬೇತಾ.)].
ಈ ಸಂಗತಿಯು ಆಯಾ ಗಣ ಹಾಗೂ ಗಚ್ಛಗಳ(ವರ) ಪ್ರಾಮುಖ್ಯತೆಕ್ಕಿಂತ ಪ್ರಾಬಲ್ಯವನ್ನು ಪ್ರಕಟಿಸುತ್ತದೆ.
೮. ಮಱೆಯಾನ ದಂಡನಾಯಕನ ತಮ್ಮನಾದ ಭರತೇಶ್ವರ (ಭರತಿಮಯ್ಯ) ದಂಡನಾಯಕನು ಎಂಬತ್ತು ಹೊಸ ಬಸದಿಗಳಳನ್ನು ಕಟ್ಟಿಸಿ, ಇನ್ನೂರು ಬಸದಿಗಳನ್ನು ಪುನರ್ಭರಣಿಸಿದ್ದನು :
ಪ್ರಕಟಯಶೋವಿಭುವೆಣ್ಬ
ತ್ತು ಕನ್ನೆವಸದಿಗಳನೊಸೆದು ಜೀರ್ಣ್ನೋದ್ಧಾರ
ಪರಕರಮನಿನ್ನೂೞನಲೌ
ಕಿಕಧೃತಿ ಮಾಡಿಸಿದನೆಸೆಯೆ ಭರತ ಚಮೂಪಂ ||
[ಎ.ಕ. > ೨(ಪ.) ೩೭೩ (೨೬೭) ೧೨ ಶ. ಪು. ೨೪೦. ಸಾಲು : ೧೧ – ೧೪].
ಅತ್ತಿಮಬ್ಬೆ ೧೫೦೧ ಬಸದಿಗಳನ್ನು ಮಾಡಿಸಿದ್ದು ಬಿಟ್ಟರೆ ಭರತ ಚಮೂಪನದೇ ದೊಡ್ಡ ಸಂಖ್ಯೆ.
೮.೧.೧. ಅಲ್ಲದೆ ಈ ಭರತ ಚಮೂಪನು ಶ್ರವಣಬೆಳಗೊಳ ದೊಡ್ಡಬೆಟ್ಟದಲ್ಲಿ ಅಖಂಡ ಬಾಗಿಲ ಬಳಿ, ಎಡಬಲಗಳಲ್ಲಿರುವ ಭರತ – ಬಾಹುಬಲಿಯರ ವಿಗ್ರಹಗಳನ್ನೂ ಮಾಡಿಸಿದನು [ಅದೇ, ೩೭೧ (೨೬೫), ಪು. ೨೩೯; ಅದೇ ೩೭೨ (೨೬೬) ೧೨ ಶ. ಪು. ೨೩೯ – ೪೦]. ಹೀಗೆ ಅಣ್ಣತಮ್ಮಂದಿರ ಮೂರ್ತಿಗಳನ್ನು ಮಾಡಿಸಿ, ತಾನೂ ತನ್ನ ಅಣ್ಣನೂ ಆದರ್ಶ ಅಣ್ಣತಮ್ಮಂದಿರೆಂದು ‘ಪ್ರತಿಮಾ ವಿಧಾನ’ ದಿಂದ ಪ್ರಕಟಿಸಿದನು.
೮.೧.೨. ಶ್ರವಣಬೆಳಗೊಳದಲ್ಲಿ ಭರತ – ಬಾಹುಬಲಿ ಪ್ರತಿಮೆಗಳನ್ನು ತಮ್ಮನಾದ ಭರತೇಶ ಚಮೂಪ ಒಬ್ಬನೇ ಮಾಡಿಸಿದ್ದರೆ ದಡಗದಲ್ಲಿ ಅಣ್ಣತಮ್ಮ ಸೇರಿ ಬಾಹುಬಲಿ ಕೂಟವನ್ನು ಮಾಡಿಸಿ ಕೊಟ್ಟಿದ್ದಾರೆ.
೯. ಪಂಚಬಸದಿ ಎಂಬ ಮಾತು ಕುರಿತು ಎರಡು ಮಾತು. ಇದು ಹೊಂಬುಜ ಕ್ಷೇತ್ರದ ಹಾಗೆ ಒಂದೇ ಕಟ್ಟಡದೊಳಗಿನ ಪಂಚಕೂಟ ಬಸದಿ [ಹೊಂಬುಜ. ೧. (೮ ನಗರ ೩೫). ೧೦೭೭] ಆಗಿರಲಾರದು. ಏಕೆಂದರೆ ಕಾಣೂರುಗಣದ ಬಸದಿ, ದೇಶಿಯಗಣದ ಬಸದಿ ಎಂದು ಹೇಳಿದೆ; ಅಲ್ಲದೆ, ನಾಲ್ಕು ಬಸದಿಗಂ ಎಂದು ಬಿಡಿಸಿಯೂ ಹೇಳಿದೆ. ಕಂಬದ ಹಳ್ಳಿಯಲ್ಲಿ ಇರುವ ರೀತಿಯಲ್ಲಿ, ಬಸದಿಗಳ ಗುಂಪು ಒಂದೇ ಕಡೆ ಸೇರಿದ್ದಿರಬೇಕು.
೯.೧. ಕಾಣೂರುಗಣದ ಬಸದಿ ಹಾಗೂ ದೇಶೀಯಗಣದ ಬಸದಿಗಳು ಒಂದೇ ಎಡೆಯಲ್ಲಿ ಇದ್ದುವೆಂಬುದು, ಅವೆರಡಕ್ಕೂ ಸಮಾನವಾದ ದತ್ತಿಗಳನ್ನು ಕೊಡ ಲಾಯಿತೆಂಬುದು ಜೈನ ಸಂಘಗಳ ಅಧ್ಯಯನದಲ್ಲಿ ಪ್ರಾಮುಖ್ಯ ಪಡೆಯುತ್ತದೆ. ದಿಗಂಬರದಲ್ಲಿ ಯಾಪನೀಯವು ವಿಲೀನವಾಗಿರುದನ್ನು ತೋರಿಸುತ್ತದೆ.
೯.೧.೧. ಯಾಪನೀಯಸಂಘವು ದಿಗಂಬರ ಸಂಘದೊಂದಿಗೆ ಮಧುರತರವಾದ ಸಂಬಂಧವನ್ನು ಸ್ಥಾಪಿಸಿಕೊಂಡಿತ್ತು. ಮುನಿಗಳ ಹೆಸರುಗಳಲ್ಲಿ, ಗಣ-ಗಚ್ಛ- ಅನ್ವಯಗಳ ಹೆಸರುಗಳಲ್ಲಿ, ದೇವಾಲಯ ಮತ್ತು ಮೂರ್ತಿ ನಿರ್ಮಾಣದಲ್ಲಿ ಸಮಾನತೆಯಿತ್ತು.
೧೦. ದಡಗದಲ್ಲಿ ಇಂದು ಈ ಪಂಚಬಸದಿ ಸಂಪೂರ್ಣವಾಗಿ ನಾಶವಾಗಿದೆ.

